
Jesucristo pijasalinaivimi yabara pelivaisi 
(Lc 3.23-38)

1 �1 Mapalivaisije Jesucristo pijasalinaivimi pelivaisi. Jesucristo rabaja 
Davidpijinë pemomoxiyajuvënënë. Davidpijinë pijinia Abrahampijinë 

pemomoxiyajuvënënë. 2  Copiaya Abrahampijinëmi xaina pexënato. 
Pevënë Isaac. Isaacpijinë juya pexënato xaina. Pevënë Jacob. Jacobpijinë 
juya pexi xaina. Pexiyajuvënënë pevënë Judá. Judápijinë pematapiji­
nëbeje, pejuyapijivi ata, xaina. 3  Judápijinë juya pexënatobeje xaina. 
Itsanë pevënë Fares. Itsanë Zara. Bajaraponëmibeje penapijiva pevë­
në Tamar. Farespijinë juya pexënato xaina. Pevënë Esrom. Esrompijinë 
juya pexënato xaina. Pevënë Aram. 4 Arampijinë juya pexënato xaina. 
Pevënë Aminadab. Aminadabpijinë juya pexënato xaina. Pevënë Naasón. 
Naasónpijinë juya pexënato xaina. Pevënë Salmón. 5 Salmónpijinë juya 
pexënato xaina. Pevënë Booz. Boozpijinë penapijiva pevënë Rahab. 
Boozpijinë juya pexënato xaina. Pevënë Obed. Obedpijinë penapijiva 
pevënë Rut. Obedpijinë juya pexënato xaina. Pevënë Isaí. 6  Isaípijinë 
juya pexënato xaina. Pevënë David. Bajaraponëmi nacuaevetsinëmi. 
Davidpijinë yacajërëta Uríaspijinë pijavami. Nexata bajarapajivibeje juya 
pexënato xainabeje. Pevënë Salomón. 7 Salomónpijinë juya pexënato xai­
na. Pevënë Roboam. Roboampijinë juya pexënato xaina. Pevënë Abías. 
Abíaspijinë juya pexënato xaina. Pevënë Asa. 8  Asapijinë juya pexënato 
xaina. Pevënë Josafat. Josafatpijinë juya pexënato xaina. Pevënë Joram. 
Jorampijinë juya pexënato xaina. Pevënë Uzías. 9 Uzíaspijinë juya pexë­
nato xaina. Pevënë Jotam. Jotampijinë juya pexënato xaina. Pevënë 
Acaz. Acazpijinë juya pexënato xaina. Pevënë Ezequías. 10 Ezequíaspijinë 
juya pexënato xaina. Pevënë Manasés. Manaséspijinë juya pexënato 
xaina. Pevënë Amón. Amónpijinë juya pexënato xaina. Pevënë Josías. 

Pexanialivaisi Jesucristo 
pelivaisi, San Mateo 

peyaquinaelivaisi

11 Josíaspijinë juya pexi xaina. Pexiyajuvënënë pevënë Jeconías. Jeconías 
pematapijinë, pejuyapijivi ata, xaina. Pamatacabi Israel nacuapijivi cobe­
cëbiaya caponatsi Babilonia nacuayabelia, bajarapamatacabi naexana 
Jeconíaspijinë.

12  Bajaraxuacujinae Jeconíaspijinë juya pexënato xaina. Pevënë Salatiel. 
Salatielpijinë juya pexënato xaina. Pevënë Zorobabel. 13  Zorobabelpijinë 
juya pexënato xaina. Pevënë Abiud. Abiudpijinë juya pexënato xaina. 
Pevënë Eliaquim. Eliaquimpijinë juya pexënato xaina. Pevënë Azor. 
14 Azorpijinë juya pexënato xaina. Pevënë Sadoc. Sadocpijinë juya pexëna­
to xaina. Pevënë Aquim. Aquimpijinë juya pexënato xaina. Pevënë Eliud. 
15 Eliudpijinë juya pexënato xaina. Pevënë Eleazar. Eleazarpijinë juya 
pexënato xaina. Pevënë Matán. Matánpijinë juya pexënato xaina. Pevënë 
Jacob. 16  Jacobpijinë juya pexënato xaina. Pevënë José. Bajaraponëmi 
María pamona. Bajarapovami Jesús pena, ponë yabara: “Cristo, ponë 
Dioso athëbëvetsica itorobatsi jivi pecapanepaenexa,” jaitsi.

17 Nexata Abrahampijinëmita petaxuxuabicujinae jivi penaexana­
ponaejava, trecenëta naexana Davidpijinë. Bajaraxuacujinae icatsia 
Davidpijinëmita petaxuxuabicujinae jivi penaexanaponaejava, trecenë­
ta icatsia naexana Jeconíaspijinë. Pamatacabi Israel nacuapijivi cobe­
cëbiaya caponatsi Babilonia nacuayabelia, naexana Jeconíaspijinë. 
Bajaraxuacujinae icatsia Jeconíaspijinëmita petaxuxuabicujinae jivi 
penaexanaponaejava, trecenë pijavata naexana Jesucristo jane baja, ponë 
Dioso athëbëvetsica itoroba jivi pecapanepaenexa.

Pacuenia Jesús naexana yabara pelivaisi 
(Lc 2.1-7)

18  Jesucristo itsa naexana mapanacuataje, naexana mapacueniaje. 
Copiata Josébeje Maríabeje najumejaitabeje penapitsinexabeje. Nexata 
baja María jejai Josébeje penapitsinexabeje. Bajaraxuacujinae penapitsi­
vajënaeyabeje, María nayapëtane penacoxitsijava Espíritu Santo peja­
matabëcueneta. 19 José, María jane baja pamonanexa, bitso penajama­
tabëcuenereviabinë. Bajaraxuata José apo jitsipae daxitajivi pitabarata 
pevajunupaebijava María penacoxitsijava. Nexata picani José bëpënëa 
jamatabëjumai tsaponaponae:

—Itsanëjavabelia María nacoxita. Nexata ajumejibia copatsianajë. Apo 
pitsinë baja tsane María tajavanexa, jamatabëjai picani bëpënëa tsapona­
ponae José.

20 Pamatacabi abaxë José bajarapacuenia najamatabëxainaponapona, 
majitsinaebota José tsitanaitajëtatsi Dioso pitorobinëtsica, ángel. Nexata 
ángel jumaitsi Joséjavabelia:

—José, xamë raja Davidpijinë pemomomë. Pëtsa cujunavame nepitsi­
java María nijavanexa. Tsipaji raja panacueto María yacotaponapona, 

SAN MATEO 1	 �

Espíritu Santo saya pejamatabëcueneta nacoxita. 21 Bajarapova exanaena 
penacuetonëyo. Vënërubianame bajarapanacuetonëyo Jesús. Tsipaji raja 
bajaraponë capanepaena daxita pijajivi pibisiacuene pexanaeneconimive­
cua. 22  Bajarapacuenia María penacuetonëyo exanaena pecopiapatsinexa 
pacuenia baja cajena bajayata Diosojumepaebinëmi profetanëmi Dioso 
pejamatabëcueneta tajëvelia vajunupaeba. Profetanëmi bajayata tajëvelia 
bajarapanacuetonëyo yabara jumaitsi mapacueniaje:
	 23	Petiriva apo naperabëquenatsinejeva pebijavabelia, nacoxitsiana. 

Exanaena penacuetonëyo. Vënërubianatsi Emanuel. “Emanuel,” 
pejaijume: “Dioso nacayajava,” pejaijume,

jai bajayata tajëvelia profetanëmi Dioso pejamatabëcueneta, jai ángel 
majitsinaebota Joséjavabelia.

24 Nexata José piamajitsinaecujinae naëcota. José jumecovënëta pacue­
nia itorobatsi ángel. Nexata baja José pijaboyaberena María barëpata 
pijavanexa. 25 Itsiata abaxë José apo imoxoyobi pijava penamataxainaena­
cuetonëyo pevecuanaexanaevajënaeyatsi. Bajarapanacuetonëyo jane baja 
José vënëruba JESUS.

Pacuenia tulupu perubenaejava pecanaëcobivi 
najetarubena petaenexa Jesúsnëyo yabara pelivaisi

2 �1 Jesús naexana Belén tomarata, Judea nacuata peecaetomarata. 
Bajarapamatacabi nacuaevetsinë Herodes Judeanacua eveta. Nexata 

Jesús penaexanaecujinae, pebijivi, tulupu perubenaejava pecanaëcobivi, 
pata tajënacuajavavetsina. Pata Jerusalén tomarajavabetsina. 2  Tulupu 
perubenaejava pecanaëcobivi yanijobapona jivijavabelia:

—¿Detsa jota barëecatsi panacuetonëyo naexana judíovi pepo peve­
tsinënexa? Payapëtaniji bajaraponëyo penaexanaejava. Tsipaji baja 
cajena pataniji bajaraponëyo penaexanaejavata penaitajëtsituluputo. 
Bajarapatuluputo pataniji patajanacuatareca. Bajaraxuata paponainajë 
mabetsinaje patataenexa bajaraponëyo, bajaraponëyo pitabarata yaiya­
taeya patamatabacabëta patatonubenaenexa, jai tsaponae jivijavabelia 
tulupu perubenaejava pecanaëcobivi.

3  Nexata Herodes, Judeanacua pevetsinë, vënëlivaisitane tulupu peru­
benaejava pecanaëcobivi bajarapacuenia pejumaitsaponaejava jivijava­
belia Jesúsnëyo yabara. Nexata Herodes bitso najamatabëxaina. Daxita 
Jerusalén tomarata pejinavanapaevi ata bitso najamatabëxaina. 4 Nexata 
Herodes junata daxita sacerdotevi penamatacaitorobivi, judíovi pecujaru­
bivi yajava, penacaetuatsinexa Herodes pijabota. Nexata Herodes jumaitsi 
penacaetuatsivijavabelia:

—Bajayata profetanë tajëvelia itsa vajunupaeba Cristo penaexanaejava­
nexa, ¿detsa jota yabara: “Bajarajota Cristo naexanaena,” jai? jai Herodes.

5 Nexata penacaetuatsivi jumaitsi Herodesjavabelia:

	 � SAN MATEO 1, 2

—Belén tomarata raja naexanaeyapaeba, Judea nacuata peecaetoma­
rata. Bajayata baja cajena Diosojumepaebinëmi profetanëmi tajëvelia 
vajunupaeba bajaraponë penaexanaejavanexa Belén tomarata. Bajayata 
Diosojumepaebinëmi profetanëmi peyaquinaelivaisita bajaraponë penae­
xanaejavanexa yabara tajëvelia jumaitsi mapacueniaje:
	 6	Belén tomarata naexanaena jivi pepo pevetsinënexa. 

Bajaraponë jane baja evetsiana Dioso pijajivi, Israel 
nacuapijivi. Bajaraxuata Judea nacuata penaetomaraxi, daxita 
tomaraxivecua, Be léntomara cajena bitso peyaiyataetomaratsi 
tsane,

jai baja cajena mapacueniaje bajayata tajëvelia Diosojumepaebinëmi pro­
fetanëmi peyaquinaelivaisita, jai penacaetuatsivi Herodesjavabelia.

7 Bajaraxuacujinae Herodes muetsia junata tajënacuavetsina pepatsi­
vi, tulupu perubenaejava pecanaëcobivi. Nexata Herodes jumaitsi tulupu 
perubenaejava pecanaëcobivijavabelia:

—¿Detsa baja pajuametobeje xaina bajarapatuluputo penaitajëtsicuji­
nae? jai.

8  Nexata petsipaebicujinaetsi Herodes itorobalia bajarapamo­
nae Belén tomarabelia. Herodes jumaitsi tulupu perubenaejava 
pecanaëcobivijavabelia:

—Paponaremelia Belén tomarabelia. Xaniavaetsia pajaitsianame 
bajaraponëyo. Itsa pacaxitajarabianame, panevajunucaponaeremena. 
Nexata xanë ata nalianë tsane. Yaiyataeya tamatabacabëta tonanucae­
jitsianë bajaraponëyo pitabarata, jai Herodes tulupu perubenaejava 
pecanaëcobivijavabelia.

9 Nexata jane baja tulupu perubenaejava pecanaëcobivi ponalia 
Belén tomarabelia. Nexata bajarapamonae namutualia penajetarube­
naejavata, jemata icatsia napebeta tuluputo, patuluputo bajarapamo­
nae tane pijanacuatareca. Nexata bajarapatuluputo bajarapamonae 
matacanajetarucatsi. Matapania itsajota Jesúsnëyo pena barëecatsi 
pematatsënëatsia, bajarapatuluputo rucojopa. 10  Tulupu perubenaeja­
va pecanaëcobivi itsa tane bajarapatuluputo, bitso barëya. 11 Nexata 
bajarapamonae boyalia itsa joneya, tane Jesúsnëyo, pena yajava. 
Nexata tulupu perubenaejava pecanaëcobivi yaiyataeya pematabaca­
bëta tonubenajunua Jesúsnëyo pitabarata. Bajaraxuacujinae pecapa­
tsicajonixi matapana, penamatamotsijavanë pejebicajonixi. Nexata 
Jesúsnëyo rajuta orojavanë. Rajutanua petuxujuvijavabeje. Itsajava 
inciensovënëjava. Itsajava mirravënëjava. 12  Bajaraxuacujinae tulu­
pu perubenaejava pecanaëcobivi meravi majitsinaebota Dioso ita­
vetatsi penaviabiyaniva nacuaevetsinë Herodesjavabelia. Nexata 
tulupu perubenaejava pecanaëcobivi saicaya namutua baja naviaba 
pijanacuayabereca.

SAN MATEO 2	 �

Pacuenia José barënajetabajirava Jesúsnëyo 
Egipto nacuayabelia yabara pelivaisi

13  Tulupu perubenaejava pecanaëcobivi penaviabicujinae, Dioso pija­
ángel meravi José majitsinaebota tsitanaitajëtatsi. Nexata ángel jumaitsi 
Joséjavabelia:

—José, nonotapunare baja. Barëponare baja penacuetonëyo, pena yaja­
va. Barënajetabajiravare Egipto nacuayabelia. Bajarajotalia barëponapo­
naename. Matapania icatsia itsa catsipaebianatsi, barënaviatsiaremena. 

	 � SAN MATEO 2

Tulupu perubenaejava pecanaëcobivi yanajetarubena camel
lota, itaxutuanajetarubena tuluputo (Mt 2.9)

Tsipaji raja nacuaevetsinë Herodes tsiquirinëyo tsimaxërenajitsiatsi pebe­
yaxuabinexatsi, jai ángel Joséjavabelia.

14 Nexata José nonotapuna. Piamajitsinaemeravi baja José barëpo­
na Jesúsnëyo, pena yajava. Barënajetabajirava Egipto nacuayabelia. 
15 Bajarajotalia José barëponapona bajayajebi. Matapania baja Herodes 
itsa tëpa, José barëpatsijitsiarena Israel nacuayaberena. Bajarapacuenia 
tocopiapatatsi tsipaji baja cajena bajayata Diosojumepaebinëmi profetanë­
mi Dioso pejamatabëcueneta tajëvelia jumaitsi Jesús yabara mapacueniaje: 
“Taxënato icatsia junatsiarenajë penaviatsinexa Egipto nacuaverena,” jai ra 
Dioso, jai baja cajena bajayata tajëvelia profetanëmi Jesús yabara.

Pacuenia nacuaevetsinë Herodes pijajivi itoroba 
pebinacuetoxi pebeponaenexa yabara pelivaisi

16  Nacuaevetsinë Herodes picani jumaitsi tulupu perubenaejava peca­
naëcobivijavabelia: “Itsa pacaxitajarabianame bajarapanacuetonëyo, 
panevajunucaponaeremena,” jai picani Herodes Jesúsnëyo yabara. Itsiata 
tulupu perubenaejava pecanaëcobivi caxitajarabi ata Jesúsnëyo, apo vaju­
nucaponae Herodesjavabelia. Nexata Herodes itsa yapëtane tulupu peru­
benaejava pecanaëcobivi apo pevajunucaponaejavatsirena, caxitajarabi 
ata Jesúsnëyo, Herodes bitso anaepana. Nexata Herodes pijajivi itoroba. 
Jumaitsi:

—Pabeponaename daxita pebinacuetoxi Belén tomarata, Belén tomara­
jumavelia penaebonëjava ata. Daxita papebinacuetoxi abaxë apo xainae 
acueyabi pavaibeje, pabeponaename. Pejananaexanaenacuetoxi ata pabe­
ponaenane, jai Herodes pijajivijavabelia.

Bajarapacuenia Herodes pijajivi itoroba pebinacuetoxi pebeponaenexa, 
Jesúsnëyo picani peyajavabeyaxuabinexatsi. Tsipaji tulupu perubenaejava 
pecanaëcobivi Herodesjavabelia tsipaeba paepatota taxuxuaba petaejava 
tuluputo. 17 Itsa bajarapacuenia pebinacuetoxi beponatsi Belén tomarata, 
copiapata jane baja pacuenia baja cajena Diosojumepaebinëmi profeta 
Jeramíaspijinë bajayata tajëvelia yaquina pebinacuetoxi pebejavanexatsi 
yabara. Bajayata baja cajena profeta Jeramíaspijinë peyaquinaelivaisita 
tajëvelia jumaitsi mapacueniaje:
	 18	Belén tomarajumaverena, Ramá tomarata, ayaicuenia 

matanueyabiana. Raquelpijiva pemomoxi pexi matanueyabiana. 
Itavetsi atatsi tsane, itsiata apo copatsi tsane bitso 
penajamatabëxainaejava. Tsipaji pexi totëpaenatsi,

jai bajayata tajëvelia profeta Jeramíaspijinë peyaquinaelivaisita pecoxibe­
ponaejavanexatsi yabara bajarapatomarata.

19 Nacuaevetsinë baja Herodes pepuatëpae, Dioso icatsia pijaángel itoro­
ba Joséjavabelia. Nexata ángel meravi majitsinaebota José tsitanaitajëta­
tsi Egipto nacuata. 20 Nexata ángel jumaitsi Joséjavabelia:

SAN MATEO 2	 �

—José, nonotapunare. Barëponaename baja tsiquirinëyo, pena yajava. 
Barënaviaremelia baja icatsia Israel nacuayabelia. Tëpa rabaja ponë picani 
jamatabëbeyaxuabatsi tsiquirinëyo, jai ángel majitsinaebota Joséjavabelia.

21 Nexata baja José nonotapuna. Barëpona tsiquirinëyo, pena yaja­
va. José icatsia barënaviata Israel nacuayabelia. 22  Nacuaevetsinëmi 
Herodespijinë pexënato pevënë Arquelao. Nexata Arquelao eveta 
Judeanacua paxa pevënamuto. Nexata José itsa vënëlivaisitane nacuae­
vetsinëmi Herodespijinë pexënato pevetsijava Judeanacua, José cuju­
nava Jesúsnëyo pebarëponaejava Judea nacuayabelia. Majitsinaebota 
José Dioso itavetatsi Jesúsnëyo pebarëponaeyaniva Judea nacuayabelia. 
Nexata José barëpona Jesúsnëyo Galilea nacuayabelia. 23  José itsa barë­
pata Jesúsnëyo Galilea nacuayabelia, Nazaret tomarata barëpatajopa 
pebarëecaenexa Nazaret tomarata. Bajarapacuenia José Nazaret tomarata 
itsa barëeca Jesúsnëyo, copiapata jane baja pacuenia baja cajena bajaya­
ta Diosojumepaebivimi profetavi tajëvelia jumaitsi. Diosojumepaebivimi 
profetavi bajayata baja cajena tajëvelia jumaitsi Jesús yabara mapacue­
niaje: “Ponë Dioso itorobijitsiatsica jivi pecapanepaenexa, bajaraponë 
yabara jivi jumai tsane: ‘Mara ponëje Nazaret tomarapijinëje,’ jai tsane,” 
jai baja cajena bajayata tajëvelia profetavimi Jesús yabara.

Pacuenia Juan jivibautisabinë Dioso pitorobilivaisi jivi tsipaeba 
petusato nacuata yabara pelivaisi 

(Mr 1.1-8; Lc 3.1-9, 15-17; Jn 1.19-28)

3 �1 Jesús itsa baja xaina bejamatabëcuene treinta pavaibeje, Juan 
jivibautisabinë najetaruca Judea nacuatusatojava. 2  Juan jivibauti­

sabinë Dioso pitorobilivaisi jivi tsipaebanajetaruca. Jumai tsanajetarucae 
mapacueniaje:

—Dioso rabaja pijajivi pevetsimatacabinexa, imoxoyo baja pevajënae 
pecopiapatsinexa. Nexata baja pacopabare pibisiacuene paneexanabiabi­
java. Panajamatabëcuenepënëyorore Diosojavabelia, jai tsanajetarucae 
Juan jivijavabelia.

3  Bajarapacuenia Juan Dioso pitorobilivaisi jivi itsa tsipaebanajetaruca, 
copiapata jane baja pacuenia Diosojumepaebinëmi profeta, Isaíaspijinë, 
bajayata tajëvelia yaquina Juan pelivaisi. Juan jivibautisabinë Dioso pito­
robilivaisi jivi petsipaebanajetarucaejavanexa yabara, yaquina. Profeta 
Isaíaspijinë peyaquinaelivaisita tajëvelia jumaitsi mapacueniaje:

Tanejumelivaisipaebinë vavajai tsane petusato nacuata. 
Jumaitsi tsane jivijavabelia: “Jivi baxaneba panamutoverena 
najetarucaejitsia petuxanenë. Batoroviaexananua namuto. Bajara 
pijinia pacuenia paxamë ata panajamatabëcuenexaniavaere 
pepo petuxanenë pepatsivajënaeyarena,” jai tsane 
tanejumelivaisipaebinë,

jai profeta Isaíaspijinë bajayata peyaquinaelivaisita Dioso pitorobilivaisi 
Juan jivi petsipaebanajetarucaejavanexa yabara.

4 Juan naxatata camellonata pexanaejava. Naepacëta cuerobocoto. 
Pexaejava ëbosese, jabëra yajava. 5 Juan petsipaebilivaisi pejumetaene­
xatsi, muxunapatabiabatsi Jerusalén tomarapijivi, Judea nacuapijivi ata, 
Jordánmene imoxoyopijivi ata. 6  Nexata bajarapamonae pibisiacuene 
pexanaejavami, rovialia Diosojavabelia navecuapaebapona. Nexata baja­
rapamonae Juan bautisabapona Jordán meneta.

7 Jivibitsaëtoxaneto pata Juanjavaberena pebautisabinexa picani Juan. 
Bajarapamonae apo jumecovënëtsi ata Dioso pitorobilivaisi, jamatabëcue­
nenavëxaniabiaya jamatabëjumaitsi:

—Juan itsa nacabautisabiana, Dioso nacacapanepaena, jamatabëjai.
Nexata Juan itsa tane ayaibitsaëtoxaneto fariseovi, saduceovi ata, 

pepatsijavarena Juan picani pebautisabinexa, nexata Juan jumaitsi 
bajarapamonaejavabelia:

—¡Panejamatabëcuenenavëxaniabivi! Pacuenia jomo rëcëpa itsa tane 
isoto petajuenajetarucaejava, bajara saya paitsimë. Dioso rabaja papeca­
naneconitsia exanaematacabinexa, pacaimoxoyotapona. Itsiata acuenebi 
tsane panevecuapanepaenexa Dioso papecananeconitsia exanaema­
tacabinexa. 8  Itsa pajitsipame Dioso papecacapanepaejava, pacopaba­
re pibisiacuene paneexanabiabijava. Dioso pajumecovënëtavanapare. 
Nexata daxitajivi pacayapëtaena pepacuene baja panecopabijava pibi­
siacuene paneexanabiabijavami. Pacayapëtaenanua panenajamatabë­
cuene pënëyorotsijava Diosojavabelia. 9 Jamatabëcuenenavëxaniabiay
a pëtsa panajumaitsimë: “Vaxaitsi cajena Abrahampijinë pemomoxitsi. 
Nexata Dioso nacacapanepaena,” panajamë pëtsa. Abrahampijinë picani 
papemomoxi atamë, itsiata pibisiacuene itsa paexanavanapame, nexata 
bajarapacuene apo pacatonamatamotsi tsipae Diosojavabelia papeca­
capanepaenexa. Dioso baja cajena caëjëpatsi jivi pexanaenexa mapai­
botonëmi ataje, Abrahampijinë bepemomoxi Dioso petaenexa. Nexata 
bajarapamonae ata Dioso itsa apo jumecovënëtsi, Dioso apo capanepae 
tsipae. Nexata pacopabare pibisiacuene paneexanabiabijava papecaca­
panepaenexa Dioso. 10 Peubinaenë pexainaenë itsa apo tonacuaitsitsi 
pexaniacuai, nicata sipalita daxita ponaenë apo tonacuaitsitsi pexania­
cuai. Nexata baja penicatsicujinae itsa niona bajaraponaenë, caetuata. 
Xuaba isotojavabelia. Nexata bajaraponaenëmi tajuatsi. Bajara pijinia 
pacuenia paxamë ata Dioso pacaxuabiana infiernojavabelia papeca­
tajuenexa, Dioso apo panejumecovënëtsivi. 11 Xanë raja saya jivi bau­
tisabaponajë merata. Tsipaji baja bajarapamonae copaba pibisiacuene 
pexanabiabijava. Najamatabëcuenepënëyorotanua Diosojavabelia. Itsiata 
baitsi jane ponë tacovëverena najetarucaena, tabautisabivi Espíritu 
Santo tsijamatabëjoneyaexanaenatsi, pitarunutsicotia yajava. Xanë raja 

saya beveliajamatabëcuenenënë bajaraponëvecua. Nexata bajaraponë 
vecuaauranë pijazapato ata tatocaponaenexa bepijajivitonëcuenianë. 
12  Arrozxainaenë baja itsa vereta arroz pesiricaejava, jëaba arroz pejëabi­
javata pepitsinexa ëpexu. Nexata pijaarroz pejëabijavata, saicaya tsata­
pona ëpexu pesivecua. Nexata ëpexu xaniavaeteta peetsibojavabelia. Pesi 
pijinia penetapona vayafuabelia petajuitsinexa. Bajara pijinia pacuenia 
paxamë ata Dioso pejumecovënëtsivivecua Dioso pacatsatsiana papeca­
xuabinexa infiernojavabelia panenaxuabinexa baja daxitamatacabijavabe­
lianexa. Pamonae pijinia Dioso pejumecovënëtsivi, Dioso capanepaenatsi 
pijanacuayabetsia. Pamonae pijinia Dioso apo jumecovënëtsi, Dioso nane­
conitsiaexanaenatsi daxitamatacabijavabelianexa apo pevereverecaeisoto­
javabelia, jai Juan daxita bajarapamonaejavabelia.

Pacuenia Juan bautisaba Jesús yabara pelivaisi 
(Mr 1.9-11; Lc 3.21-22)

13  Jesús naropota Galilea nacuajavaverena. Nexata pata Jordán mene­
javaberena. Jordán menejavata Juan ponapona. Nexata Jesús pata 
Juanjavaberena pebautisabinexatsi Juan. 14 Juan picani apo jitsipae 
pebautisabijava Jesús. Juan nexata jumaitsi Jesúsjavabelia:

—¿Detsa xuajitsia patame tacabautisabinexa? Xamë rajane biji xanë 
benebautisabame, jai Juan Jesúsjavabelia.

15 Itsiata Jesús jumaitsi Juanjavabelia:
—Aeconoxae itsiata pacuenia baja cavajëtatsi, netoexanaename. 

Xanepana vajaexanaenexa daxita Dioso vajanacaitorobicuenia, jai Jesús 
Juanjavabelia.

Nexata baja Juan jejai pebautisabinexa Jesús. 16  Nexata jane baja Juan 
bautisaba Jesús. Jesús pebautisabicujinaetsi nonotajuna menevetsina. 
Bajarapaepatota Jesús tane athëbëtatsia itaboxo penapatsijava. Nexata 
Jesús tane Espíritu Santo perunaejavatsica beucucuto. Tsimatarunaicatsi. 
17 Nexata Juan jumetane athëbëvetsica Dioso pejumaitsijava: “Mara ponë 
taxënato tasivanëje. Sivajamatabëcuenebarëyanë bitso,” pejaijava.

Pacuenia Jesús jamatabëcueneeëjëbatsi dovathi yabara pelivaisi 
(Mr 1.12-13; Lc 4.1-13)

4 �1 Jesús pebautisabicujinaetsi, Espíritu Santo ponaeyaexanatsi petusa­
to nacuayabelia. Bajarabelia ponaeyaexanatsi pejamatabëcueneëjë­

binexatsi dovathi.
2  Nexata petusato nacuata Jesús ponapona cuarenta pamatacabibeje, 

cuarenta pameravibeje yajava. Bajara pijinia pamatacabibeje Jesús apo 
xae pexaejava. Nexata Jesús bitso piajani. 3  Nexata dovathi Jesús imoxo­
yotatsi pejamatabëcueneëjëbinexatsi Jesús picani pibisiacuene pexanae­
nexa. Dovathi jumaitsi Jesúsjavabelia:

	 � SAN MATEO 3, 4

El Nuevo Testamento en guahibo, 2da ed., © 2011, Wycliffe Bible Translators, Inc.



10

—Itsa pepacuene Dioso pexënatomë, itorobare mapaibotonëje penaexa­
naenexa pan, jai dovathi.

4 Jesús nexata jumaitsi dovathijavabelia:
—Jume raja. Dioso raja pejumelivaisibaxutota jumaitsi mapacueniaje: 

“Jivi raja apo namatavenonae ëpexaejava pexaenexa. Jivi raja namatave­
nona daxita Dioso pejumelivaisi ata pejumecovënëtsinexa pexainaenexa 
matacabi apo pevereverecaejava,” jai raja Dioso pejumelivaisibaxutota, 
jai Jesús dovathijavabelia.

5 Bajaraxuacujinae icatsia Jesús barëliatsi dovathi Jerusalén tomarabe­
lia. Barëjunayatsi templobo matatuyabetsia. 6  Nexata templobo matatuta­
tsia dovathi icatsia jumaitsi Jesúsjavabelia:

—Itsa pepacuene Dioso pexënatomë, jirevaremeca irabere­
ca. Bajarapacuenia jirevaremeca irabereca tsipaji xamë nitsacue­
neyaniva pecaevetsinexa Dioso pejumelivaisibaxutota jumaitsi 
mapacueniaje:

Dioso itorobianica pijaángelevi pecaevetsinexa. Nexata ángelevi 
pecobeta cayotsiana pecataxutsaquitsiyaniva ibotonëjavabelia,

jai Dioso pejumelivaisibaxutota xamë pecaevetsinexa ángelevi, jai dova­
thi Jesúsjavabelia.

7 Jesús nexata icatsia jumaitsi dovathijavabelia:
—Jume raja. Dioso raja pijinia pejumelivaisibaxutota jumaitsi mapa­

cueniaje: “Itsajivi ata jamatabëcuenenavëxaniabiaya pijacuata apo beja­
matabëjumaitsi: ‘Xanë Dioso jamatabëcueneëjëtsianajë. Nexata exanae­
najë pacuene bitso netsiayai tatëpaenexa. Itsiata Dioso neyavenonaena 
tavecuapanepaenexa bajaraxua. Nexata bajarapacuenia yapëtaenajë 
Dioso taneyavenonaejava,’ apo bejamatabëjai,” jai Dioso pejumelivaisiba­
xutota, jai Jesús dovathijavabelia.

8  Jesús icatsia barëliatsi dovathi pinijitsutoxanetojavabelia. 
Barëjunayatsi bajarapatsutojumabetsia. Nexata bajarapatsutojumavetsica 
dovathi Jesús tsitajëtatsi daxitanacuanë. Daxita bajarapanacuanëta daxi­
tacuene pexainaejava yajavatsitajëtatsi. 9 Nexata icatsia dovathi jumaitsi 
Jesúsjavabelia:

—Ayaijamatabëcuenenënë netaeya taitabarata nematabacabëta itsa 
netonucajunuame, nexata daxita mapanacuanëtaje, daxitacuene xua xai­
na, cayajavarajutsianatsi, jai dovathi Jesúsjavabelia.

10 Nexata Jesús jumaitsi dovathijavabelia:
—Dovathi, nevecuanatixire. Dioso raja pejumelivaisibaxutota jumaitsi 

mapacueniaje: “Daxitajivi vajëcae pematabacabëta caenë pepo petuxa­
nenë Diosojavabelia. Tonacuenebinua bajaraëponënexa,” jai raja Dioso 
pejumelivaisibaxutota, jai Jesús dovathijavabelia.

11 Nexata baja dovathi Jesús vecuaponatsi. Bajaraxuacujinae ángelevi 
patsica Jesús peyavenonaenexatsi.

Pacuenia Jesús Galilea nacuata taxuxuaba Dioso pitorobilivaisi jivi 
petsipaebijava yabara pelivaisi 

(Mr 1.14-15; Lc 4.14-15)
12  Jesús vënëlivaisitane Juan peetsijavatsi penaneconitsivi pejeba­

biabibota. Nexata Jesús pona Galilea nacuayabelia. 13  Itsiata Jesús 
apo ponaponae Nazaret tomarata. Ponapona Capernaum tomarata. 
Capernaum tomara eca Zabulónvënë nacuabeje Neftalivënë nacuabejeja­
vata. Capernaumtomara eca pucaxanetoitapata. 14 Bajarapacuenia Jesús 
itsa patajopa Capernaum tomarata Dioso pitorobilivaisi jivi petsipaebi­
nexa, copiapata jane baja pacuenia bajayata Diosojumepaebinë profeta, 
Isaíaspijinë, tajëvelia yaquina Jesús pelivaisi. Dioso pitorobilivaisi Jesús 
Capernaum tomarata jivi petsipaebijavanexa yabara, Isaíaspijinë peyaqui­
naelivaisita tajëvelia jumaitsi mapacueniaje:
	15-16	Zabulón nacuapijivi, Neftali nacuapijivi ata, Jordánmene 

itsapanaverenapijivi ata, bitso apo yapëtae Dioso pitorobilivaisi. 
Galilea nacuata pejinavanapaevi ata, itsaxuayo jinavanapa 
ayaibitsaëtoxanetonë apo judíovi, bitso apo yapëtae Dioso 
pitorobilivaisi. Daxita bajarapanacuanëpijivi pexaniajailivaisi, 
Dioso pitorobilivaisi, apo peyapëtaexae, bepitaquirinacuanëjava 
jinavanapa. Nexata pacuenia pinijicotiaxaneto itayotsipatsi 
petaenexa xaniavaetsia, bajara pijinia pacuenia bajarapamonae 
jamatabëcueneitayotsianatsi itsa tsipaebianatsi Diosojavabelia 
pecapanepaelivaisinexatsi,

jai tajëvelia Isaíaspijinë peyaquinaelivaisita Dioso pitorobilivaisi Jesús 
petsipaebijavanexa yabara bajarapanacuanëpijivijavabelia.

17 Nexata Capernaum tomarata Jesús taxuxuaba Dioso pitorobilivaisi 
jivi petsipaebijava. Dioso pitorobilivaisi Jesús itsa tsipaeba, jivijavabelia 
jumai tsaponae mapacueniaje:

—Dioso rabaja papecaevetsimatacabinexa, imoxoyo baja pevajënae 
pecopiapatsinexa. Nexata baja pacopabare pibisiacuene paneexanabiabi­
java. Panajamatabëcuenepënëyorore Diosojavabelia, jai tsaponae Jesús 
jivijavabelia.

Pacuenia Jesús junata cuatro ponëbeje dujuai peyamatajucabiabivi 
yabara pelivaisi 

(Mr 1.16-20; Lc 5.1-11)
18  Jesús najetaruca Galilea pucaxaneto itapaya. Nexata Galilea pucaita­

pata Jesús taenuta anijanëbeje nacaebananëbeje, Simónbeje Andrésbeje. 
Simón itsavënë Pedro. Bajaraponëbeje daxitamatacabi canacujitsia dujuai 
yamatajucabiababeje. Dujuai peyamatajucabiabijavatabeje, yamatajucapo­
naponabeje. 19 Nexata Jesús jumaitsi Simónbeje Andrésbejejavabelia:

—Naxanitsia. Panepënaponarebeje. Nexata pacacujarubianatsibeje jivi 
panejucaenexabeje. Pacuenia dujuai payamatajucabiabamebeje, bajarapa­
cuenia jivi pajucaename Dioso pijajivinexa, jai Jesús.

20 Nexata Simónbeje Andrésbeje dujuai peyamatajucabiabijavamibeje, 
bajarajota puenetabuatabeje. Nexata baja naponabeje Jesús pepëta.

21 Bajaraxuacujinae icatsia bebeliayo pevajënaeyabelia Jesús barëpo­
na. Icatsia taenuta anijanëbeje nacaebananëbeje, Zebedeo pexënatobeje. 
Bajaraponëbeje Santiagobeje Juanbeje. Pijajeraënëta paxa yajava xane­
baponaponabeje dujuai peyamatajucaejavanexabeje. Nexata icatsia Jesús 
junata Santiagobeje Juanbeje. 22  Nexata bajarajota paxa puenetanutabeje 
jera yajava. Santiagobeje Juanbeje naponabeje baja Jesús pepëta.

Pacuenia Jesús livaisi tsipaeba jivi ayaibitsaëtoxanetojavabelia  
yabara pelivaisi 

(Lc 6.17-19)
23  Jesús jane baja najetaruca daxita Galilea nacuajava. Dioso pitorobili­

vaisi tsipaebapona judíovi penacaetuatabiabibonëjava. Jesús tsipaebapona 
jivijavabelia pexanialivaisi. Tsipaebapona Dioso pijajivi pevetsijavanexa. 
Jamatejemayaexanaponanua daxitaviriavitane pexainaevimi. 24 Nexata 
daxita Siria nacuajava pejinavanapaevi ata vënëlivaisitanetsi Jesús. Jesús 
tocapatatsi daxitaviriavitane pexainaevi. Tocapatatsinua dovathi peyaja­
vajinavanapaevi. Tocapatatsinua pedevacaibivitsi. Tocapatatsinua peta­
busipacuenabivitsi. Jesús nexata jamatejemayaexanapona daxita baja­
rapamonae. 25 Nexata Jesús pënaponatsi jivi ayaibitsaëtoxaneto Galilea 
nacuapijivi, Decápolis nacuapijivi ata, Jerusalén tomarapijivi ata, Judea 
nacuapijivi ata, Jordánmene itsapanaverenapijivi ata.

Pacuenia Jesús jivi livaisi tsipaeba petsutoyenepanajavata  
yabara pelivaisi 

(Lc 6.20-23)

5 �1 Jesús itsa tane jivibitsaëtoxaneto, nexata junaya petsutotsia. 
Bajarapatsutoyenepanata epatota ecaya. Nexata bajarajota Jesús 

pijajivi matatoyorotsia nacaetuatatsi. 2  Nexata Jesús taxuxuaba livaisi 
petsipaebijava. 3  Jesús jumaitsi pijajivijavabelia mapacueniaje:

—Jamatabëcuenebarëya tsavanapae tsane pamonae picani mapana­
cuata yajamatabëcuenebëjai tsavanapae pibisiacuene pexanabiabijava. 
Bajarapamonae jonena Dioso pijanacuayabetsia.

4 ’Jamatabëcuenebarëya tsavanapae tsane pamonae picani mapanacua­
ta bejamatabëjiobi tsavanapae itsamonae pibisiacuene petoexanaexaetsi. 
Bajarapamonae Dioso jamatabëcueneyavenonaenatsi.

5 ’Jamatabëcuenebarëya tsavanapae tsane pamonae apo jamatabë­
bëjai tsabiabi mapanacuata, itsacueniababiabi atatsi itsamonae. Apo 

cuenecanaviatabiabinua. Bajarapamonae jinavanapaena Dioso pijana­
cuatatsia pacuenia Dioso najumecapanepaeya jumaitsi bajarapamonae 
yabara.

6  ’Jamatabëcuenebarëya tsavanapae tsane pamonae mapanacua­
ta bitso daxitacuene matatoxenetsia jitsipabiaba pexanaenexa Dioso 
pitorobicueniatsi. Dioso baja cajena yavenonabiabianatsi pexanaenexa 
bajarapacuene.

7 ’Jamatabëcuenebarëya tsavanapae tsane pamonae mapanacuata itsa­
monae ata itaxutotsoniataeyabiaba. Dioso nexata juya itaxutotsoniataeya­
biabianatsi bajarapamonae.

8  ’Jamatabëcuenebarëya tsavanapae tsane pamonae mapanacuata ëpe­
xaniacuene pexanaenexa najamatabëxainabiaba. Bajarapamonae taena 
Dioso.

9 ’Jamatabëcuenebarëya tsavanapae tsane pamonae mapanacua­
ta penaitoyavimi ata, nabarajamatabëcuene xanepanaeyaexanapona. 
Bajarapamonae yabara: “Taxi,” jai tsane Dioso.

10 ’Jamatabëcuenebarëya tsavanapae tsane pamonae mapanacuata 
bejiobiaexanabiabatsi Dioso pitorobicueniatsi pexanabiabijava yabara. 
Bajarapamonae jonena Dioso pijanacuayabetsia.

11 ’Patajajivixaemë, itsamonae pibisiacuenia itsa pacabaracuaicuai­
jai, itsiata pajamatabëcuenebarëyamë tsavanapae tsane. Bajarapamonae 
pacabejiobiaexanae ata tsane, najumetsënëtsiaya pacabaracuaicuaijai ata­
nua tsane, itsiata pajamatabëcuenebarëyamë tsavanapae tsane. 12  Bajara 
tsipaji pacuenia panevajënaeyapijivimi ata, Diosojumepaebivimi profe­
tavi, bajayata bejiobiaexanatsi. Nexata pasivajamatabëcuenebarëyamë 
tsavanapae tsane paxamë ata bajarapacuenia itsa pacaexanaena. Tsipaji 
raja athëbëtatsia itsamatacabi Dioso pacarajutsiana bitso pexaniacuene, 
jai Jesús pijajivijavabelia.

Pacuenia Dioso pejumecovënëtsivi mapanacuata pejamatabëcuene 
beyajo, bepecotianua, yabara pelivaisi 

(Mr 9.50; Lc 14.34-35)
13  Icatsia Jesús jumaitsi petsutoyenepanajavata pijajivi 

ayaibitsaëtoxanetojavabelia:
—Yajobeno xanepana vajaexabinexa pevi piabejeyaniva. Paxamë rabaja 

pijinia bepayajomë tsavanapae mapanacuapijivijavabeliaje, mapanacua­
pijivi bitso piabejeyaniva pibisiacuene pexanaeneconi yabara. Paxamë 
xaniavaetsia panetsipaebavanapaexae Dioso pejumelivaisi, bajarapamo­
nae bitso pibisiacuene apo exanae. Itsiata yajo pexaicaejavami itsa ajibi 
tsipae, ¿detsa nexata pacuenia icatsia naxaicaeyaexanaejitsipa? Acuenebi. 
Itsacuenejavayonexa ata baja apo xanepanae tsipae. Saya pexuabine­
xa, jivi petaxunanonobinexa, xanepanaejitsipa. Bajara pijinia paxamë 
ata paitsimë tsipae itsa pacopatsipame Dioso panejumecovënëtsijava. 
Pajamatabëcuenesaëjibimë tsipae. Nexata itsacuenejavayonexa ata, apo 
paxanepanaemë tsipae.

14 ’Pacuenia piaitayotsicotia itayota piaitaquirijavata, bajara pijinia pacue­
nia paxamë ata Dioso panejumecovënëtsivi pajamatabëcueneitayotsianame 
piajamatabëcueneitaquirivimi. Bajarapacuenia pajamatabëcueneitayo­
tsianame itsa patsitajinavanapaename xaniavaetsia daxitajivi pitabarata. 
Petsutojumata peecaetomara acuenebi penacaranatecaejava tsipae. 15 Itsajivi 
ata lámparabë pitanojotsicujinae, apo etsi cajoniënëalia. Biji rajane athëbë­
yo etsia daxitaboënë pitayotecaenexa. 16 Bajara pijinia pacuenia paxamë ata 

paitsimëre. Xaniavaetsia patsitajinavanapare daxitajivi pitabarata. Nexata 
bajarapamonae pacacuenetaena pexaniacuene paneexanavanapaejava. 
Nexata bajarapamonae itsa pacacuenetaena pexaniacuene paneexanavana­
paejava, jumai tsane paxamë yabara paneaxa Diosojavabelia: “Diosomë, bitso 
ayaijamatabëcuenenëmë. Yavenonabiabame nijajivi,” jai tsane bajarapamo­
nae paneaxa, athëbëtatsia peecaenëjavabelia, jai Jesús pijajivijavabelia.

Pacuenia Jesús tsipaeba pijajivi bajayata Dioso 
Moiséspijinëta penajumecopatsilivaisi yabara pelivaisi

17 Icatsia Jesús jumaitsi petsutoyenepanajavata pijajivi 
ayaibitsaëtoxanetojavabelia:

—Pëtsa panesivajamatabëjumaitsimë: “Maponë patajopaje piajibia­
yaexanaenexa Dioso Moiséspijinëta penajumecopatsilivaisi. Palivaisi ata 
Diosojumepaebivimi profetavi bajayata tsipaebapona piajibiaexanaenexa,” 
panesivajamatabëjamë pëtsa. Apo patajopaenë tajibiayaexanaenexa baja­
rapalivaisibeje. Biji rajane patajopajë taexanaenexa jane baja daxita pacue­
nia tajëvelia nevajunupaeba bajarapalivaisitabeje. 18 Xaniajanë pacuenia 
pacatsipaebijitsiatsi. Dioso Moiséspijinëta penajumecopatsilivaisi epatua 
itsalivaisicuenia, caeitanetoyo ata, Dioso apo itothianae tsane. Pacuenia 
baja Dioso najumecapanepaeya jumaitsi, bajarapacuenia tsitecaena. Nexata 
copiapatsiana daxita xua Dioso tajëvelia najumecapanepaeya jumaitsi baja­
rapalivaisitabeje. 19 Nexata pajivi jumecovënëtsi ata Dioso Moiséspijinëta 
penajumecopatsilivaisi, itsiata itsa apo jumecovënëtsi caelivaisiyo bajara­
payajuvënëlivaisiyo, naneconitsiana Diosojavabelia. Bajarapajivi itsa itave­
tsiananua itsamonae ata pejumecovënëtsiyaniva bajarapalivaisiyo, nexata 
bajarapaneconi yabara bajarapajivi beveliajamatabëcuenejivi taenatsi daxi­
tajivivecua Dioso pijanacuatatsia. Pajivi jumecovënëta daxita bajarapali­
vaisi, itsa tsipaebanua itsamonae ata pejumecovënëtsinexa bajarapalivaisi, 
nexata bajarapajivi ayaijamatabëcuenejivi taenatsi Dioso pijanacuatatsia. 
20 Xaniajanë pacuenia pacatsipaebijitsiatsi. Paxamë xaniavaetsia Dioso paju­
mecovënëre. Xaniavaetsia Dioso pajumecovënëre judíovi pecujarubivi Dioso 
pejumecovënëtsijava matatoxenetsia. Xaniavaetsia Dioso pajumecovënëre 
fariseovi ata Dioso pejumecovënëtsijava matatoxenetsia. Paxamë xaniavae­
tsia Dioso itsa apo pajumecovënëtsimë tsane, nexata pacuenia bajarapamo­
nae apo jone tsane Dioso pijanacuayabetsia, bajara paxamë ata paitsimë tsa­
ne. Apo panajonemë tsane Dioso pijanacuayabetsia, jai Jesús pijajivijavabelia.

Pacuenia Jesús muxujioba pijajivi pecopatsinexa 
penabaraanaepanabiabijava yabara pelivaisi 

(Lc 12.57-59)
21 Icatsia Jesús jumaitsi petsutoyenepanajavata pijajivi 

ayaibitsaëtoxanetojavabelia:

—Paxamë rabaja payapëtaneme pacuenia bajayata Moiséspijinë jumai­
tsi panijasalinaivimijavabelia. Moiséspijinë bajayata panijasalinaivi­
mijavabelia jumaitsi mapacueniaje: “Pëtsa pabeyaxuabame jivitonë. 
Pajivi beyaxuaba jivitonë, bajarapajivi pananeconitsiaexanaename,” jai 
Moiséspijinë panijasalinaivimijavabelia. 22  Itsiata baitsi jane xanë pacatsi­
paebatsi mapacueniaje. Pajivi baraanaepana itsajivijavabelia, bajarapajivi 
naneconita Diosojavabelia. Nutsianatsi Dioso pitabarata penaneconitsia­
yaexanaenexatsi. Pajivi itsajivi bijatane pibisiacuenia, bajarapajivi nane­
conita Diosojavabelia. Bajarapaneconi yabara nutsianatsi itsajota nacae­
tuatabiaba tomara pevetsivi. Nexata naneconitsiayaexanaenatsi. Pajivi 
itsajivi pitoyaxae, anaeya jumaitsi: “Xamë saya bitso pecamatajemabinë,” 
jai, bitso tsiayaitsi. Bajarapaneconi yabara bajarapajivi Dioso naneconi­
tsiayaexanaenatsi infierno isotojavabelia.

23  Itsa paponame altarvënëjavajavabelia panerajutsinexa ofrenda 
Diosojavabelia, nexata bajarapaepatota itsa panajamatabënapitame 
itsajivijavabelia itsacuene paneexanaejava, nexata mapacuenia paexa­
naenameje. 24 Altarvënëjava pitabarata abaxë papuenere ofrenda pane­
rajutsijavanexa Diosojavabelia. Paponare caecuenia pajivijavabelia 
pananeconitame panenabarajamatabëcuene xanepanaenexabeje icatsia. 
Bajaraxuacujinae icatsia panaviatsiaremena altarvënëjavajavaberena 
panerajutsinexa jane baja ofrenda Diosojavabelia.

25 ’Itsa pananeconitame itsajivijavabelia, nexata itsa pacacapona baja­
rapajivi jueznëjavabelia papecaneconitsinexa, namutua xaniavaetsia 
panabarëcuaicuaijamërebeje panenasivajamatabë xanepanaenexabeje xua 
yabara picani pacaneconitsijitsia. Bajarapacuenia xaniavaetsia panaba­
rëcuaicuaijamërebeje papecanutsiyaniva jueznë pitabarata. Tsipaji raja 
jueznë itorobijitsipa policíavi panijaneconi yabara papecacaponaenexa 
penaneconitsivi pejebabiabiboyabelia. Nexata policíavi pacananeconi­
tsiaexanetsipa penaneconitsivi pejebabiabibota. 26  Xaniajanë pacuenia 
pacatsipaebijitsiatsi. Nexata penaneconitsivi pejebabiabibota itsa paca­
naneconitsiaexanetsipa, bajaraverena bepijia apo papitsapaemë tsipae. 
Matapania pamatamotsipame daxita xua yabara pacananeconitsiaexane­
ta, papitsapaejitsipame, jai Jesús pijajivijavabelia.

Pacuenia Jesús pijajivi muxujioba penacojiobinë itsava 
pejaitsiyaniva pijavavecua yabara pelivaisi

27 Icatsia Jesús jumaitsi petsutoyenepanajavata pijajivi 
ayaibitsaëtoxanetojavabelia:

—Paxamë rabaja payapëtaneme pacuenia bajayata Dioso Moiséspijinëta 
penajumecopatsilivaisi jumaitsi. Dioso Moiséspijinëta penajumecopa­
tsilivaisi jumaitsi mapacueniaje: “Pëtsa jaitame itsava nijavavecua,” jai. 
28  Itsiata baitsi jane xanë mapacuenia pacatsipaebatsije. Ponë petiriva itsa 

taenuta, nexata itsa jamatabëjumaitsi: “Jema xania tavitota pibisiacuene 
apo caexanaetsi mapovajavabeliaje,” itsa jamatabëjai, bajaraponë nane­
conita Diosojavabelia. Nexata najëpaeya naneconitabeje Diosojavabelia 
ponëbeje pepacuene itsavajavabelia pibisiacuene pevitota exana 
pijavavecua.

29 ’Panecujuaitaxutota panetaejava yabara pibisiacuene itsa paexaname, 
panaitaxutocajure. Tajë baja paxuare. Xanepana panenavecuaxuabinexa 
bajarapaitaxuto, padaxitaperabëtojivimë Dioso papecaxuabiyaniva infier­
nojavabelia. 30 Panecujuacobeta pibisiacuene itsa paexaname, panacobe­
caucure. Tajë baja paxuare. Xanepana panenavecuaxuabinexa, bajarapa­
cobe padaxitaperabëtojivimë Dioso papecaxuabiyaniva infiernojavabelia, 
jai Jesús pijajivijavabelia.

Pacuenia Jesús pijajivi muxujioba penacojiobinë pijava pexuabiyaniva 
yabara pelivaisi 

(Mt 19.9; Mr 10.11-12; Lc 16.18)
31 Icatsia Jesús jumaitsi petsutoyenepanajavata pijajivi 

ayaibitsaëtoxanetojavabelia:
—Bajayata Dioso Moiséspijinëta penajumecopatsilivaisi jumaitsi mapa­

cueniaje: “Ponë jamatabëxuaba pijava, copiaya toyaquinae cuyalatobaxu­
to pijavajavabelia. Toyaquinae pijava pitavetsilivaisi. Nexata xuacujinae 
xuabi pijava,” jai bajayata Dioso Moiséspijinëta penajumecopatsilivaisi. 
32  Itsiata baitsi jane xanë mapacuenia pacatsipaebatsije. Ponë pijava xua­
ba, itsanëjavabelia bajarapova pevitota pibisiacuene apo vecuaexanae 
atatsi, bajaraponë naneconita Diosojavabelia pijava pexuabixae. Petiriva 
pamona pexuabixaetsi, nacojiobijitsipa itsanëjavabelia. Nexata jane baja 
bajaraponë pijava pibisiacuene vecuaexanaejitsipatsi itsanëjavabelia. 
Tsipaji abaxë bajaraponë pijavacuenia Dioso totanetsi. Nexata pijinia ponë 
pita bajaraponë pexuabicovëvami, bajaraponë ata pibisiacuene exana 
pevitota. Tsipaji abaxë bajaraponë pijavacuenia Dioso totanetsi, jai Jesús 
pijajivijavabelia.

Pacuenia Jesús pijajivi muxujioba, Jesús pijajivi itsa 
navajunupaeba xua exanaejitsia, itsajumeyo ata yajava 

pejumaitsiyaniva jivi pejumexaniataenexatsi yabara pelivaisi
33  Icatsia Jesús jumaitsi petsutoyenepanajavata pijajivi 

ayaibitsaëtoxanetojavabelia:
—Paxamë rabaja payapëtaneme pacuenia bajayata Moiséspijinë jumai­

tsi panijasalinaivimijavabelia. Panijasalinaivimi penajumetsënëtsiyaniva, 
bajayata Moiséspijinë panijasalinaivimijavabelia jumaitsi mapacueniaje: 
“Itsa baja pepacuene najumecapanepaeya panavajunupaebame xua pae­
xanaejitsiamë, itsamonae papecajumexaniataenexa itsa pajumaitsimë: 

‘Xaniajanë raja. Cajumaitsitsi mapacueniaje Dioso pitabarata,’ itsa paja­
më, pëtsa epatua panajamatabëcopatame bajaraxua paexanaenejevamë,” 
jai bajayata Moiséspijinë panijasalinaivimijavabelia. 34 Itsiata baitsi jane 
xanë mapacuenia pacaitorobatsije. Najumecapanepaeya itsa panavajunu­
paebame xua paexanaejitsiamë, rovialia panavajunupaebare. Pëtsa pema­
tatsënëa itsajumeyo ata yajava pajumaitsimë jivi papecajumexaniataene­
xa. Papecajumexaniataenexa itsajivi pëtsa pajumaitsimë mapacueniaje: 
“Xaniajanë raja. Cajumaitsitsi mapacueniaje Dioso pitabarata,” pajamë 
pëtsa. Pëtsa pajumaitsimënua: “Xaniajanë raja. Cajumaitsitsi mapacue­
niaje athëbënacua pevënëta,” pajamë pëtsa. Tsipaji bajarajotatsia Dioso 
eca pijatronovënëjavata, itsajota ecabiaba pitorobinexa pijajivi. 35 Pëtsa 
pajumaitsimënua: “Xaniajanë raja. Cajumaitsitsi mapacueniaje mapairaje 
pevënëta,” pajamë pëtsa. Tsipaji raja Dioso pijaira. Pëtsa bajarapacue­
nia pajumaitsimë Jerusaléntomara ata pevënëta. Tsipaji Jerusaléntomara 
Dioso pepo nacuaevetsinë pijatomara. 36  Pëtsa pajumaitsimënua: 
“Xaniajanë cajena. Itsa apo xaniajanë tsane, nexata nacaevetsianajë tane­
matathinaxuabinexamë tatëpaenexa,” pajamë pëtsa. Tsipaji panematabo­
coto ata Dioso eveta. Nexata paxamë apo pacacaëjëpae caematanatoyo 
ata panenamatananiojaiyaexanaenexa, panenamatanatsaejaiyaexanaene­
xa ata. 37 Itsa pepacuene paexanaejitsiamë, “Jãjã, exanaenajë,” pajamëre 
rovialia. Itsa apo pajamatabëexanaemë, “Jume, apo exanaenë tsane,” 
pajamëre rovialia. Pematatsënëa pëtsa pajumaitsimë itsajumeyo ata jivi 
papecajumexaniataenexa. Tsipaji bajarapajume dovathi pejamatabëcuene­
ta pajumaitsimë tsipae, jai Jesús pijajivijavabelia.

Pacuenia Jesús pijajivi muxujioba pecuenecanaviatsiyaniva itsajivi 
itsacueniabi atatsi yabara pelivaisi 

(Lc 6.29-30)
38  Icatsia Jesús jumaitsi petsutoyenepanajavata pijajivi 

ayaibitsaëtoxanetojavabelia:
—Paxamë rabaja payapëtaneme pacuenia bajayata Dioso Moiséspijinëta 

penajumecopatsilivaisi jumaitsi. Bajayata Dioso Moiséspijinëta penaju­
mecopatsilivaisi jumaitsi mapacueniaje: “Pajivi itsanë itaxutobijianatsi, 
juya bajarapajivi namatamoitaxutobijianae. Pajivi ata itsanë vonotana­
biabatsi, juya bajarapajivi namatamovonotanabiabi,” jai bajayata Dioso 
Moiséspijinëta penajumecopatsilivaisi. 39 Itsiata baitsi jane xanë mapa­
cuenia pacaitorobatsije. Itsanë itsa jamatabëpacabia, pëtsa panayajivibia­
me. Itsanë itsa pacaitabarapacabiaxuaba anaeya, nexata icatsia itsane­
nia ata papecaitabarapacataxuabinexa, panaitabaracaevere. 40 Itsajivi 
itsa pacaneconitsijitsia jueznëjavabelia paneamoneyabijamatabëcuene 
papecavecuapitsinexa panijacamisa, nexata patocopare panijacamisaju­
mavelia panenaxatatsijava ata papecavecuapitsinexa. 41 Vajabitsaë itsa 

pacacaponaeyaexana pijajava anijakilómetrobejecuenia, nexata patocapo­
nare pematatsënëa ata. Cuatro pakilómetrobejecuenia ata patocaponare. 
42  Bitso bepejiobijivi itsa pacavajëta itsacuenejavayo, parajure. Itsa paca­
covaeta, patsicopare. “Jume,” pajamë pëtsa, jai Jesús pijajivijavabelia.

Pacuenia Jesús pijajivi muxujioba piasivanexa pitoyavi atatsi  
yabara pelivaisi 

(Lc 6.27-28, 32-36)
43  Icatsia Jesús jumaitsi petsutoyenepanajavata pijajivi 

ayaibitsaëtoxanetojavabelia:
—Paxamë rabaja payapëtaneme pacuenia bajayata Dioso Moiséspijinëta 

penajumecopatsilivaisi jumaitsi mapacueniaje: “Pasivamëre papecayapë­
taenë bitso. Paitoyamëre papecaitoyavi,” jai bajayata Dioso Moiséspijinëta 
penajumecopatsilivaisi. 44 Itsiata baitsi jane xanë mapacuenia pacaitoro­
batsije. Pasivamëre papecaitoyavi ata. Pamonae ata pibisiacuenia pacaba­
racuaicuaijai, bajarapamonae paxamë xaniavaetsia pabaracuaicuaijamë­
re. Pamonae ata pacaitoya, bajarapamonae pexaniacuene patoexanare. 
Pamonae ata pibisiacuenia pacabijatane, pibisiacuene pacaexanae ata, 
patovajëre Diosojavabelia peyavenonaenexatsi. 45 Bajarapacuenia nexata 
paneaxa, athëbëtatsia peecaenë, papeximëcuenia patsitajinavanapae­
name. Bajaraponë, paneaxa, yavenonabiaba daxitajivi. Nexata pexa­
niajamatabëcuenevi, pibisiajamatabëcuenevi ata, najëpaeya pijapabia­
në petonaxaniabinexatsi icotia copata. Bajarapacuenia pijinia ema ata 
copata. 46  Itsa pasivamë tsipae ëpapecaasivavi, nexata pexaniacuene apo 
paxainaemë tsipae Diosojavabelia. Pataneme rabaja. Gobierno pejamata­
bëcueneta impuestomatamo peyanijobabiabivi bitso pibisiacuene exana. 
Itsiata bajarapamonae ata asiva piasivavitsi. 47 Xaniavaetsia itsa pacopia­
pitsipame ëpaneyapëtaevi, nexata pexaniacuene apo paexanaemë tsipae 
pamonae Dioso apo pejumecovënëtsivivecua. Tsipaji Dioso apo pejume­
covënëtsivi ata xaniavaetsia copiapitabiaba peyapëtaevitsi. 48  Pacuenia 
jamatabëcueneitsi pejamatabëcuenexanepanaenë, paneaxa, athëbëta­
tsia peecaenë, bajara paxamë ata pajamatabëcueneitsimëre, jai Jesús 
pijajivijavabelia.

Pacuenia Jesús pijajivi muxujioba pexaniacuene 
pexanaenexa yabara pelivaisi

6 �1 Icatsia Jesús jumaitsi petsutoyenepanajavata pijajivi 
ayaibitsaëtoxanetojavabelia:

—¡Xania baja tsane! Pëtsa pexaniacuene paexaname saya jivi pape­
cacuenetaenexa, “Maponë bitso pexaniajamatabëcuenenëje,” papeca­
sivajamatabëjainexa saya paneexanaejava yabara. Bajarapacuenia itsa 
paexanaejitsipame, nexata paneaxa, athëbëtatsia peecaenëjavabelia, apo 

paxainaemë tsipae itsacuenejavayo ata, pexaniacuenejavayo, papecaraju­
tsinexa athëbëtatsia. 2  Bajaraxuata itsa payavenoname bepejiobivi, pëtsa 
panavajunupaebame daxitajivijavabelia paneyavenonaejava bepejiobivi. 
Itsamonae xua exana, navajunupaebabiaba daxitajivi pitabarata judíovi 
penacaetuatabiabibonëjava, callejava ata. Bajarapamonae navajunupae­
babiaba bepejiobivi peyavenonaejava, bepexaniajamatabëcuenevi saya 
petaenexatsi jivi. Xaniajanë pacuenia pacatsipaebijitsiatsi. Pamonae baja­
rapacuenia navajunupaebabiaba, bajarapacuenia penavajunupaebabiabi­
xae, Diosojavabelia apo xainae tsane athëbëtatsia perajutsijavanexatsi. 
3  Itsa payavenoname bepejiobivi, pëtsa panavajunupaebame itsajivijava­
belia ata, bitso papecayapëtaejivijavabelia ata. 4 Muetsia payavenonare 
bepejiobivi. Nexata paneaxa, papecataenë muetsia paneexanaejava ata, 
pacarajutsiana bepejiobivi muetsia paneyavenonaematamo, jai Jesús 
pijajivijavabelia.

Pacuenia Jesús pijajivi tsipaeba pacuenia Diosojavabelia vajëcaejitsia 
yabara pelivaisi 

(Lc 11.2-4)
5 Icatsia Jesús jumaitsi petsutoyenepanajavata pijajivi 

ayaibitsaëtoxanetojavabelia:
—Itsa pavajëcame Diosojavabelia, pëtsa pavajëcame pacuenia itsamo­

nae vajëcabiaba. Bajarapamonae saya jema vajëcabiaba Diosojavabelia 
jivi petaenexatsi Dioso bepejumecovënëtsivi. Bajarapamonae jitsipabiaba 
nucaeya pevajëtsinexa Diosojavabelia daxitajivi pitabarata judíovi pena­
caetuatabiabibonëjava, calle penaepacaxitajarabijava ata. Bajarapacuenia 
vajëcabiaba Diosojavabelia Dioso bepejumecovënëtsivi petaenexatsi jivi. 
Xaniajanë pacuenia pacatsipaebijitsiatsi. Pamonae bajarapacuenia exa­
nabiaba, bajarapacuenia pexanaexae, Diosojavabelia apo xainae tsa­
ne athëbëtatsia perajutsijavanexatsi. 6  Nexata paxamë Diosojavabelia 
itsa pavajëcame, pacaenëmë canacujitsia, pajonemeya panijaboyalia. 
Pabaupaxatare. Bajaraxuacujinae pavajëcare paneaxajavabelia. Nexata 
paneaxa pacayajava tsane bajarajota. Nexata paneaxa, papecataenë mue­
tsia paneexanaejava ata, pacarajutsiana bajaraxua paneexanaematamo.

7 ’Itsa pavajëcame Diosojavabelia, pëtsa napëna pavajëcame saya pia­
pianexa panevajëcaejava pacuenia Dioso apo peyapëtaevi vajëcabiaba. 
Dioso apo peyapëtaevi jamatabëcuenenavëxaniabiaya jamatabëjumai 
tsabiabi: “Itsa bitso apia vajavajëcaejava Diosojavabelia, nexata matapa­
nia Dioso nacajumetaena vajavajëcaejava,” jamatabëjai tsabiabi Dioso 
apo peyapëtaevi. 8  Pëtsa bajarapacuenia paxamë pajamatabëcueneitsi­
më. Panevajëcaevajënaeya ata raja paneaxa, Dioso, yapëtane xua pana­
matavenoname. 9 Bajaraxuata itsa pavajëcame Diosojavabelia, pavajëre 
mapacueniaje:

Taxamë, athëbëtatsia neecaenë, jitsipajë pecayaiyataejava 
daxitajivi. 10 Jitsipajë naxanitsiayo pecopiapatsijava daxita 
nijajivi nevetsijava mapanacuataje. Jitsipajë daxitajivi 
mapanacuata nejitsipaecuenia pecatoexanabiabinexa, pacuenia 
baja athëbëtatsia nijajivi nejitsipaecuenia catoexanabiaba, 
bajarapacuenia pecatoexanavanapaenexa mapanacuapijivi ataje. 
11 Ajena, pamatacabinexa, panerajure pataxaejavanexa pacuenia 
panamatavenonajë. 12  Panevecuaajibiaexanare pibisiacuene 
pataexanaeneconimi. Pacuenia paxanë pajamatabëcuenecaevajë, 
pabarajamatabëcuenexanepananua, itsamonae paxanëjavaberena 
pibisiacuene patanexanaejava, bajara pijinia pacuenia xamë ata 
nitabarata pibisiacuene pataexanaejava jamatabëcuenecaevare. 
Panebarajamatabëcuene xanepanarenua. 13  Panevecuatsare 
dovathi patanejamatabëcueneëjëbiyaniva. Panecapanepare jane 
pibisiacuenevecua. Pamatacabi xamë taxuxuabianame daxita 
nijajivi nevetsijava mapanacuataje, nejamatabëcuenesaëta 
evetsianame. Nexata nijajivi jumai tsane xamë yabara: “Dioso 
cajena bitso ayaijamatabëcuenenë,” jai tsane. Bajarapacuenia 
nijajivi evetsianame daxitamatacabijavabelianexa, pajamë tsane 
mapacueniaje itsa pavajëcame Diosojavabelia,

jai Jesús pijajivijavabelia.
14 Jesús icatsia jumaitsi pijajivijavabelia:
—Nexata paxamë itsamonae pibisiacuene pacaexanae ata, pajamata­

bëcuenecaevare. Pabarajamatabëcuenexanepanarenua. Nexata paxamë 
itsamonae pibisiacuene papecaexanaejava, itsa pajamatabëcuenecaevia­
name, itsa pabarajamatabëcuenexanepanaenamenua, nexata paneaxa, 
athëbëtatsia peecaenë, pitabarata pibisiacuene paneexanaejava jamata­
bëcuenecaeviana. Pacabarajamatabëcuenexanepanaenanua. 15 Paxamë 
itsa apo pajamatabëcuenecaevimë tsane itsamonae pibisiacuene papecae­
xanaejava, itsa apo pabarajamatabëcuenexanepanaemënua tsane, nexata 
paneaxa ata apo jamatabëcuenecaevi tsane. Apo pacabarajamatabëcue­
nexanepanaenua tsane, pitabarata pibisiacuene paneexanaejava, jai Jesús 
pijajivijavabelia.

Pacuenia Jesús pijajivi tsipaeba pacuenia Jesús 
pijajivi exanaejitsia pamatacabibeje Diosojavabelia 

vajëtapona pexaejava xaenejeva yabara pelivaisi
16  Icatsia Jesús jumaitsi petsutoyenepanajavata pijajivi 

ayaibitsaëtoxanetojavabelia:
—Itsa apo paxaemë panexaejava pamatacabibeje pavajëcame 

Diosojavabelia, pëtsa pajinavanapame panaitabaraquiatsinejevamë, 
panamatatiatsinejevamënua. Itsamonae Diosojavabelia itsa vajëcabiaba 

pexaejava xaenejeva, pamatacabibeje vajëcabiaba Diosojavabelia, apo nai­
tabaraquiatabiabi, apo namatatiatabiabinua. Bajarapacuenia jinavanapa­
biaba pamatacabibeje vajëcabiaba Diosojavabelia tsipaji saya bajarapamo­
nae jitsipa petaevitsi pesivajamatabëjumaitsinexatsi: “Mapamonaeje Dioso 
bitso pejumecovënëtsivi. Diosojavabelia bitso pevajëcaevi pexaejava xae­
nejeva. Nayapëtane Diosojavabelia bitso pevajëcaejava. Tsipaji naitabara­
quiatsinejeva, namatatiatsinejevanua, jinavanapa,” pesivajamatabëjaine­
xatsi petaevitsi. Xaniajanë pacuenia pacatsipaebijitsiatsi. Bajarapamonae 
pexaejava xaenejeva vajëcabiabi ata Diosojavabelia, itsiata bajaraxua 
apo tonamatamotsitsi Diosojavabelia. Tsipaji saya jivi petaenexatsi Dioso 
bepejumecovënëtsivi, bajarapacuenia vajëcabiaba. 17 Paxamë itsa apo 
paxaemë panexaejava pamatacabibeje pavajëcame Diosojavabelia, itsiata 
panaitabaraquiare. Panamatatiarenua xaniavaetsia. 18  Bajarapacuenia 
paexanaename jivi peyapëtaeyaniva Diosojavabelia panevajëcaponaejava 
panexaejava paxaenejevamë. Caenë paneaxa, papecayajavanë, yapëtaena. 
Nexata bajaraponë itsamatacabi pacarajutsiana panijamatamo, jai Jesús 
pijajivijavabelia.

Pacuenia Jesús pijajivi tsipaeba xaniavaetsia Dioso 
petonacuenebavanapaenexa itsamatacabi ayaijava pexainaenexa 

athëbëtatsia yabara pelivaisi 
(Lc 12.33-34)

19 Icatsia Jesús jumaitsi petsutoyenepanajavata pijajivi 
ayaibitsaëtoxanetojavabelia:

—Pëtsa pacaetuataponame ayaijava panexainaejavanexa mapanacua­
taje. Tsipaji pacatobijianaejitsipa piucubaxaevi. Pacatotasibijitsipatsinua. 
Pacatonacobetoxotsipanua penacobetoxotsivi. 20 Dioso jane xaniavaetsia 
patonacuenebavanapare. Nexata Diosojavabelia ayaijava pexaniacuene 
paxainaename athëbëtatsia. Nexata bajarajotatsia apo pacatobijianae tsa­
ne piucubaxaevi. Apo pacatotasibitsinua tsane. Penacobetoxotsivi ata apo 
pacatonacobetoxotsi tsane. 21 Panacuatatsia pacatoxaniavaeta panexai­
naejavanexa, bajarapanacua panejamatabëëthëtovetsina pajamatabënaji­
navanapaename, jai Jesús pijajivijavabelia.

Pacuenia vajaitaxuto belámparabë yabara pelivaisi 
(Lc 11.34-36)

22-23  Icatsia Jesús jumaitsi petsutoyenepanajavata pijajivi 
ayaibitsaëtoxanetojavabelia:

—Lámparabë bo ënëtuatuajëta itayoteca xaniavaetsia vajataenexa. 
Bajara pijinia itsi paneitaxuto ata. Paneitaxutoxanepanaexae xaniavaetsia 
panatsivajënaetaneme. Itsa paitaxutobejemë tsipae, nexata xaniavaetsia 
apo panatsivajënaetaemë tsipae. Pacatsitaaitaquiri saya tsipae. Bajara 

pijinia itsi panejamatabëcuene ata. Dioso itsa pacajamatabëcueneitayota, 
pajitsipaename paneexanabiabinexa pacuenia Dioso pacaitoroba. Nexata 
xaniavaetsia pajinavanapaename. Itsa panajamatabëxainaejitsipame bitso 
panexainaejava ëpaxamënexa, nexata bitso pajamatabëcueneitaquirimë 
tsipae, jai Jesús pijajivijavabelia.

Pacuenia Jesús pijajivi muxujioba bitso pejitsipaeyaniva palata  
yabara pelivaisi 

(Lc 16.13)
24 Icatsia Jesús jumaitsi petsutoyenepanajavata pijajivi 

ayaibitsaëtoxanetojavabelia:
—Itsajivi ata acuenebi caecuenia petonacuenebijava anijanëbeje pija­

tuxanenëbejejavabelia. Caenëjavabelia, ponë jitsipa petonacuenebinexa, 
tonacuenebijitsipa. Ponëjavabelia apo jitsipae petonacuenebijava, apo 
tonacuenebi tsipae. Bajara pijinia itsi pajivi bitso jitsipa Dioso. Pajivi bitso 
jitsipa Dioso, nexata itsa tonacueneba Dioso, acuenebi bitso pejitsipaejava 
palata, jai Jesús pijajivijavabelia.

Pacuenia Dioso pijajivi eveta mapanacuataje yabara pelivaisi 
(Lc 12.22-31)

25 Icatsia Jesús jumaitsi petsutoyenepanajavata pijajivi 
ayaibitsaëtoxanetojavabelia:

—Xaniajanë pacuenia pacatsipaebijitsiatsi. Pëtsa pasivanajamatabëxai­
name ëpanexaejava, ëpaneapaejava ata, panevënajinavanapaenexa. Pëtsa 
pasivanajamatabëxainamenua ëpanenaxatabijavanexa ata. Apo jinavana­
paetsi cajena ëvajaxaejavanexa. Apo jinavanapaetsinua ëvajanaperabëxa­
tabinexa. 26  Pataema baratsuimonae pepunaevi. Apo ubi pexaejavanexa. 
Apo notsinua penaveretaponaejava peetsinexa bota. Itsiata Dioso, panea­
xa, athëbëtatsia peecaenë, rajutabiaba pexaejavanexa. ¡Paxamë rabiji 
bitsoyo Dioso pacaasiva baratsuimonae matatoxenetsia papecarajutsinexa 
daxita xua panamatavenoname! Bajaraxuata pëtsa bitso pasivanajama­
tabëxainame ëpanexaejavanexa. 27 ¿Detsa jane ponë paxamëyajuvënënë 
caëjëpatsi pijacujiruta medio metrocuenia matavëjëa penavitsabiaexa­
naenexa? Ajibi. Bitso jamatabëbëjai ata tsipae pevitsabinexa, itsiata apo 
navitsabiaexanae tsipae pijacujiruta.

28  ’Bajaraxuata pëtsa bitso pasivanajamatabëxainame ëpanenaxata­
bijavanexa. Pacanaëjëre pacuenia vitsabapona pematono vayafojava. 
Bajarapamatono apo natsijumanacuenebi. Penaxatatsijavanexa ata apo 
natsijumaexanae. 29 Bajayata nacuaevetsinëmi Salomónpijinë, bitso pexai­
naenëmi. Naitabëtsiaya naxatababiaba bitso pexaniaviriajavanë. Itsiata 
baitsi jane Salomónpijinë penaitabëtsijava matatoxenetsia bitso aitabë 
mapamatonotoxije. 30 Paxamë bevelia panejumecovënëtsivi Dioso, asaëya 

bepajumecovënëtame Dioso papecaevetsijava. Ajena pitsijavata vayafota 
tanetsi pexaniaponamatonotoxi. Bajaraxuacujinae, caematacabibejecuji­
nae, tajuatsi baja bajarapaponamatonotoximi. Pacuenia Dioso aitabëyae­
xana ponamatonotoxi, bajara pijinia pacuenia paxamë ata Dioso pacaxa­
tabiana piaitabëjava itsa pajumecovënëtame Dioso. 31 Bajaraxuata pëtsa 
jamatabëbëjaiya pajamatabëjumaitsimë: “¿De tsaeta xua xaenatsi? ¿De 
tsaeta xua matavëjëa apaenatsi? ¿De tsaeta xua naxatabianatsi?” pajama­
tabëjamë pëtsa. 32  Pamonae Dioso apo pejumecovënëtsivi, bajarapacuenia 
bitso sivanajamatabëxainabiaba ëpexaejavanexa, ëpenaxabijavanexa ata. 
Itsiata baitsi jane paneaxa paxainame, athëbëtatsia peecaenë. Bajaraponë 
yapëtane daxita xua panamatavenoname. 33  Bajaraxuata, daxita xua 
panamatavenoname, matatoxenetsia, Dioso pijacuene bitso pasivanajama­
tabëxainabiabianame panetoexanavanapaenexa pacuenia Dioso pacaito­
roba. Nexata Dioso pacarajutsiana daxita xua panamatavenoname. 34 Itsa 
baja pajamatabëcuenebëjamë ajena pitsijavata itsacuenejavayo yabara, 
pëtsa caecuenia payajavajamatabëcuenebëjamë xua yabara meravia pitsi­
javata pacatocopiapatsijitsia. Tsipaji xua caematacabi canacujitsia naca­
tocopiapatabiaba vajajamatabëcuenebëjainexa, ayaijava baja tsabiabi. 
Bajaraxuata ajena pitsijavata apo besivajamatabëcuenebëjaitsi xua mera­
via pitsijavata nacatocopiapatsijitsia, jai Jesús pijajivijavabelia.

Pacuenia Jesús pijajivi muxujioba pitaxutotsoniataenexa itsamonae 
ata, pacuenia bajarapamonae ata Dioso itaxutotsoniatanetsi,  

yabara pelivaisi 
(Lc 6.37-38, 41-42)

7 �1 Icatsia Jesús jumaitsi petsutoyenepanajavata pijajivi 
ayaibitsaëtoxanetojavabelia:

—Pëtsa panataneme pepacuene bepaneaneconijibivi. Nexata itsamonae 
pibisiacuene pexanaejava xaniavaetsia payapëtaenejevamë, pëtsa pabara­
cuaicuaijamë mapacueniaje: “Bajarapitsipibisiacuene pexanaevi, Dioso bitso 
ayaicuenia naneconitsiaexanaenatsi,” pajamë pëtsa. Tsipaji paxamë ata piji­
nia bajarapitsineconi itsa paxainame, Dioso bitso ayaicuenia pacananeconi­
tsiaexanaejitsipa. 2  Itsamonae pexanaejava xaniavaetsia payapëtaenejevamë, 
pëtsa pabaracuaicuaijamë mapacueniaje: “Bajarapitsicuene pexanaevi Dioso 
naneconitsiaexanaenatsi,” pajamë pëtsa. Tsipaji paxamë ata bajarapitsicuene 
itsa paexaname, itsamonae pijinia bajarapacuenia pacabaracuaicuaijai tsipae. 
3 Bajaraxuata paxamë pepacuene bepaneaneconijibivi nataeya pëtsa pamu­
xujiobame itsajivi pijaneconi yabara. Tsipaji raja apo payapëtaemë paxamë 
ata pijinia paneconivajëto paxainame. 4 Nexata paxamë ata ayaineconixaneto 
itsa paxainame, nexata itsajivijavabelia apo bepajumaitsimë: “Papibisiacuene 
exaname, copare baja,” apo bepajamë. 5 Yamaxëitojorobiaya saya bepexa­
niajamatabëcuenevi nataeya pacuaicuaijamë tsabiabi. Itsamonae pijaneconi 

yabara pabaracuaicuaijamë tsabiabi. Itsiata pijinia paxamë ata paneconiva­
jëto paxainame, apo payapëtaemë. Paxamë copiaya pacopabare pibisiacuene 
paneexanabiabijava. Bajara jane xuacujinae paitavetsianame itsamonae ata 
pibisiacuene pexanaejava pecopabinexa, jai Jesús pijajivijavabelia.

6  Icatsia Jesús jumaitsi petsutoyenepanajavata pijajivi 
ayaibitsaëtoxanetojavabelia:

—Pëtsa matavëjëa patsipaebaponame Dioso pejumelivaisi, pamonae patsi­
paebi atamë, apo yaiyatae bajarapalivaisi. Tsipaji saya capocaponabiaba baja­
rapalivaisi. Vaxaitsi itsanë pijaaviri pexaejavanexa rajutsi atatsi tsipae, saya 
nacaitoya tsipae. Nacasinijitsipanua. Bajara pijinia jamatabëcueneitsi pamonae 
apo yaiyatae Dioso pejumelivaisi, patsipaebi atamë. Pacuenia marrano ata itsa 
rajutsipatsi perlavënëjava, bitso penamatamotsijava, saya taxunanonobijitsipa, 
bajara saya jamatabëcueneitsi bajarapamonae, jai Jesús pijajivijavabelia.

Pacuenia Jesús pijajivi tsipaeba pacuenia Diosojavabelia 
vajëtaponaejitsia yabara pelivaisi 

(Lc 11.9-13; 6.31)
7 Icatsia Jesús jumaitsi petsutoyenepanajavata pijajivi 

ayaibitsaëtoxanetojavabelia:
—Pavajëtaponare Diosojavabelia bajayajebi ata pacuenia bajayaje­

bi ata pajaitsipame panecaxitajarabinexa itsa pacatonaxuaba itsacue­
nejavayo. Pavajëtaponare Diosojavabelia asaëyata pacuenia asaëyata 
padocodocotsipame baupa papecatobaupatsinexa itsa baupa xatatanuta. 
8  Bajarapacuenia asaëyata pavajëtaponare Diosojavabelia tsipaji pajivi 
vajëtabiaba, rajutabiabatsi. Pajivi ata jaitabiaba, caxitajarababiaba. Pajivi 
ata baupa docodocotabiaba, tobaupatabiabatsi.

9 ’Paxamë papebijivimë panexi panexainaevi. Panexënatonëyo itsa pacava­
jëta panbë, apo panacoxirajutsimë tsipae iboto. 10 Itsa pacavajëta dujuainëyo, 
apo panacoxirajutsimë tsipae jomo. 11 Paxamë paneajamatabëcuenebejevi 
ata, payapëtaneme panenacoxirajutsinexa pexaniajava. Paneaxa, athëbëtatsia 
peecaenë, bitso biji cajena pexaniajamatabëcuenenë paxamë matatoxenetsia. 
Bajaraponë pacarajutsiana pexaniacuene itsa pavajëtame.

12  ’Xua pexaniacuene, paxamë pajitsipame itsamonae papecatoexanae­
nexa, copiaya paxamë bajarapapexaniacuene patoexanare bajarapamo­
naejavabelia. Bajarapajamatabëcuene jëpa Dioso Moiséspijinëta penaju­
mecopatsilivaisi. Diosojumepaebivimi profetavi peyaquinaelivaisianë ata 
jëpa bajarapajamatabëcuene, jai Jesús pijajivijavabelia.

Tsiquiribaupayo epatajërëtsialia yabara pelivaisi 
(Lc 13.24)

13  Icatsia Jesús jumaitsi petsutoyenepanajavata pijajivi 
ayaibitsaëtoxanetojavabelia:

—Pajonemeya tsiquiribaupayojavalia panepatsinexa Dioso pijanacuaya­
belia. Tsipaji pinijibaupa, pinijinamutonua, pata infiernojavabelia. Nexata 
jivi ayaibitsaëtoxanetonë bajaraxuayo jonepona. 14 Pabaupa tsiquiribau­
payo, tsiquirinamutoyonua, bajarapanamuto pata matacabi apo pevereve­
recaejava pexainaevi pijanacuayabelia. Nexata saya caejiviyobeje bajara­
xuayo jonepona, jai Jesús pijajivijavabelia petsutoyenepanajavata.

Pacuenia peubinaënë itsa nacuaita, nayapëtane pavirianaecuene 
yabara pelivaisi 

(Lc 6.43-44)
15  Icatsia Jesús jumaitsi petsutoyenepanajavata pijajivi 

ayaibitsaëtoxanetojavabelia:
—Xania panayajivitaema. Pamonae saicayacuenia Dioso pejumelivai­

sivecua jivi tsipaebapona, bajarapamonae najumetsënëtsiaya pacajumai 
tsabiabi: “Paxanë raja Dioso patanitorobicuenia livaisi jivi patsipae­
baponajë,” pacajai tsabiabi. Bajarapamonae Dioso pejumecovënëtsivi 
cuenecataeya najonena paxamëjavaberena. Itsiata baitsi jane pacuenia 
nevëthë pianaepanaevi jamatabëcueneitsi, bajara jamatabëcueneitsi. 
Jamatabëpacacopatsiaexana Dioso panejumecovënëtsijavami. 16  Vaxaitsi 
rabaja yapëtanetsi mapacueneje. Peubinaenë itsa nacuaita, yapëtanetsi 
ponaecuai xanepana vajaxaenexa. Nexata bajaraponae cuaixanetsi. Ponae 
pijinia pibisiacuai nacuaita, yapëtanetsi piabejecuene. Nexata bajarapo­
nae apo cuaixaetsi. Nexata pacuenia peubinaënë itsa nacuaita, nayapëta­
ne ponaecuai xanepana vajacuaixaenexa, bajara pijinia pacuenia paxamë 

payapëtaename pacuenia jamatabëcueneitsi 
bajarapamonae itsa pacuenetaename xua 
exanavanapa. Uvaru apo paucutsimë cucu­
nanaeta. Higovënëcuaito ata apo paucutsimë 
jomovaënaeta. 17 Nexata ponae pexanianae, 
pexaniacuai pijinia nacuaita vajaxaene­
xa. Ponae pijinia pibisianae, ëpiabejecuai 
nacuaita. 18  Pexanianae pexaniacuai nacuai­
ta. Apo nacuaitsi piabejecuai. Pibisianae 
pijinia apo nacuaitsi pexaniacuai. 19 Daxita 
ponaenë nacuaita pibisiacuai, apo vajaxae­
cuai, yapëtanetsi. Nexata daxita bajarapo­
naenëmi nicatatsi. Nexata tajuitatsi isoto­
ta. 20 Bajara pijinia pacuenia paxamë ata 
payapëtaename itsa pacuenetaename xua 
exanavanapa pamonae saicayacuenia Dioso 
pejumelivaisivecua jivi tsipaebapona, jai 
Jesús pijajivijavabelia.

Pacuenia daxitajivi apo jone tsane Dioso pijanacuayabetsia  
yabara pelivaisi 
(Lc 13.25-27)

21 Icatsia Jesús jumaitsi petsutoyenepanajavata pijajivi 
ayaibitsaëtoxanetojavabelia:

—Daxita pamonae: “Tajatuxanenë,” tanejaivi ata, itsa apo jumecovë­
nëtsi tsane taxa Dioso, athëbëtatsia peecaenë, nexata apo jone tsane taxa 
Dioso pijanacuayabetsia. Itsiata pamonae exanavanapa taxa, athëbëtatsia 
peecaenë, pejitsipaecuenia, ëbajarapamonae jonena taxa pijanacuayabe­
tsia. 22  Pamatacabi copiapatsiana pijaneconi pexainaevi Dioso penaneco­
nitsiaexanaematacabinexa, bajarapamatacabi jivi ayaibitsaëtoxanetonë 
nejumaitsi tsane: “Patajatuxanenë, xamë baja cajena nejamatabëcueneta 
jivi patsipaebabiabajë Dioso pejumelivaisi. Nevënëtanua dovathi jivive­
cua pacapitsapaponajë. Nevënëtanua pinijicuene pataexanaejavanë, Dioso 
pesaëta paexanaponajë,” nejai tsane jivi ayaibitsaëtoxanetonë. 23  Itsiata 
baitsi jane xanë jumaitsinë tsane bajarapamonaejavabelia: “Apo pacaya­
pëtaetsi cajena paxamë. Panevecuaponare pibisiacuene paneexanabiabi­
vi,” janë tsane bajarapamonaejavabelia, jai Jesús pijajivijavabelia.

Pacuenia Jesús livaisi tsipaeba anijanëbeje bo pexanaenëbeje 
pelivaisicuenia yabara pelivaisi 

(Mr 1.22; Lc 6.47-49)
24 Jesús icatsia jumaitsi petsutoyenepanajavata pijajivi 

ayaibitsaëtoxanetojavabelia:
—Pajivi nejumecovënëtsiana patacatsipaebilivaisi, nexata itsa exanae­

na taitorobicuenia, apo nacueratsi tsane. Bajarapajivi piatajairata pija­
bo bepexanetsinë tsane. Tsipaji ponë pijabo exanaejitsia, peyapëtaexae 
itsajota pijabo exanetsijitsia pebubutsijavanexa, nexata baja bajarajota 
apo exanetsi pijabo. Nexata pijabo exaneta bitso piatajairata. Nexata 
bajaraponë bo pexanaejava apo nacueratsi. 25  Bo peveretetsicujinae 
ayaiemaxaneto jopa. Menianë avajubua tsaponae. Ira bubuta. Ayaijovibo 
bitso bubujai pijabojavaberena. Itsiata pijabo apo toxuabitsitsia. Tsipaji 
pijabo exaneta piatajairata. 26  Pajivi nejumetae ata patacatsipaebilivaisi, 
apo nejumecovënëtsi tsane, nexata itsa apo exanae tsane taitorobicuenia, 
bajarapajivi nacueratsiana. Pacuenia tajetabota bo pexanetsinë nacuerata 
bo pexanaejava, bajara itsi tsane. Ponë tajetabota pijabo exaneta, yapëtae 
ata emarapae pecopiapatsijavanexa, bajaraponë nacuerata bo pexanaeja­
va. 27 Tsipaji bo peveretetsicujinae ayaiemaxaneto jopa. Menianë avajubua 
tsaponae. Ira bubuta. Ayaijovibo bitso bubujai pijabojavaberena. Pijabo 
nexata toxuabayatsi. Pepacuene baja nexata bomi abeje, jai Jesús mapa­
cueniaje pijajivijavabelia.

28  Itsa baja Jesús najumevereta petsutoyenepanajavata bajarapalivaisi 
petsipaebijava, pejumetaevitsi bitso jamatabëcuenenabenajaca. 29 Jesús 
pejumetaevitsi bitso jamatabëcuenenabenajaca tsipaji Jesús livaisi tsipae­
ba pinijijamatabëcuene pexainaenëcuenia. Apo tsipaebi pacuenia judíovi 
pecujarubivi tsipaebabiaba.

Pacuenia Jesús jamatejemayaexana bajayajebi bitso 
peperabëtsabanaenë yabara pelivaisi 

(Mr 1.40-45; Lc 5.12-16)

8 �1 Itsa baja Jesús runaica petsutojumavetsica, jivi ayaibitsaëtoxaneto 
pënaponatsi. 2  Nexata imoxoyotatsi bajayajebi bitso peperabëtsaba­

naenë. Pitabarata pematabacabëta tonucatsi. Bitso peperabëtsabanaenë 
jumaitsi Jesúsjavabelia:

—Jesús, cacaëjëpa raja tanejamatejemayaexanaenexamë. Itsa 
jitsipame, nejamatejemayaexanare mapavitanevecuaje, jai bitso 
peperabëtsabanaenë.

3  Nexata Jesús pecobeta perabëjayalia bitso peperabëtsabanaenë. Jesús 
jumaitsi bajaraponëjavabelia:

—Jãjã, jitsipajë cajena. Jamatejemamë rabaja, jai Jesús bajayajebi bitso 
peperabëtsabanaenëjavabelia.

Bajarapacuenia Jesús pejumaitsijavata peperabëtsabanaenë­
mi baja perabëxanepananajereca. 4 Nexata icatsia Jesús jumaitsi 
bajaraponëjavabelia:

—Nejumetaema. Pëtsa tsipaebame itsajivijavabelia ata tacajamatejema­
yaexanaejava. Naitajëtsiaremelia jane sacerdotenëjavabelia, templobota 
penacuenebinëjavabelia. Nexata jivi yapëtaena pepacuene baja pecave­
cuaajibijava niavitanejavami. Diosonexa rajuremelia ofrenda sacerdo­
tenëjavabelia pecavecuaajibiaexanaexae niavitanejavami. Bajara tsipaji 
pacuenia bajayata vajasalinainëmi Moiséspijinë nacaitoroba. Nexata 
sacerdotenë cataena pecavecuaajibijava baja niavitanejavami, jai Jesús 
bajaraponëjavabelia.

Pacuenia vajabitsaë pijacapitán pijabota 
petonacuenebaponaponaenëtsi, Jesús tojamatejemayaexana  

yabara pelivaisi 
(Lc 7.1-10)

5 Itsa baja Jesús pata Capernaum tomarabelia, Romano nacuapijivaja­
bitsaëvi pijacapitán Jesús imoxoyorenatsi pevajëtsinexatsi. 6  Vajabitsaëvi 
pijacapitán bitso ayaicuenia vajëta Jesúsjavabelia. Jumaitsi:

—Petuxanenë, tajajivitonë raja tajabota camata boboca. Bitso cuenaba­
tsi. Pinijicuenia navixaetaeyabiaba, jai.

7 Nexata Jesús jumaitsi capitánjavabelia:

—Xanë ponaenajë nijaboyabelia. Nexata catojamatejemayaexanaenatsi 
nijajivitonë, jai Jesús.

8  Nexata capitán jumaitsi Jesúsjavabelia:
—Petuxanenë, xanë raja bitso beveliajamatabëcuenenënë xamëve­

cua. Nexata apo xanepanae tsipae nejonejava tajaboyabelia. Nexata saya 
maveliaje ënijume itorobare. Nexata tajajivitonë netojamatejema tsane. 
9 Xanë ata xainajë taneitorobabiabivi taneitorobicuenia tajumecovënëta­
biabinexa. Xanë ata juya xainajë vajabitsaëvi tajajivi taitorobicuenia tane­
toexanabiabinexa. Nexata itsa itorobajë caenë vajabitsaënë peponaenexa, 
bajaraponë ponabiaba. Itsa junarenajë itsanë vajabitsaënë pepatsinexa 
xanëjavaberena, bajaraponë patabiabarena. Itsa itorobajë tajajivitonë 
tanetoexanaenexa itsacuenejavayo, nexata netoexanabiaba. Bajara pijinia 
pacuenia xamë ata nexanaenexa cacaëjëpa. Nexata saya maveliaje ëniju­
me itorobare saya ënijumeta tajajivitonë tanetojamatejemayaexanaenexa­
më, jai capitán Jesúsjavabelia.

10 Jesús itsa jumetane bajarapacuenia capitán pejumaitsijava­
tsi, nexata Jesús jamatabëcuenenabenajaca. Nexata Jesús jumaitsi 
pepënaponaevitsijavabelia:

—Xaniajanë pacuenia pacatsipaebijitsiatsi. Israel nacuapijivi nejume­
covënëtsi ata, itsiata caeto ata apo caxitajarabaxuabinë xanëjavaberena 
bitso tanesivanajamatabëcuenecopatsinë pacuenia mapacapitán nesiva­
jamatabëcuenecopatsiaya jumaitsije. 11 Nexata pacatsipaebatsi paneya­
pëtaenexa. Apo judíovi ata raja, ayaibitsaëtoxanetonë daxitanacuanë­
pijivi, Dioso jumecovënëtsiana. Nexata apo judíovi ata capanepaenatsi 
Dioso pijanacuayabetsia. Nexata bajarapamonae Dioso pijanacuatatsia, 
Abrahampijinë yajava, nabaniana. Isaacpijinë ata, Jacobpijinë ata yajava, 
nabaniana. 12  Itsiata baitsi jane judíovi, pamonae picani Dioso athëbëta­
tsia toxaniavaetatsi peyajavajinavanapaenexatsi, bajarapamonae caranata 
apo jumecovënëtsi Dioso. Nexata bajarapamonae infiernojavabelia Dioso 
xuabianatsi. Bajarajota nuena. Navonosiniana bitso penavixaetaexae, jai 
Jesús mapacueniaje pepënaponaevitsijavabelia.

13  Nexata icatsia Jesús jumaitsi capitánjavabelia:
—Ponare baja nijaboyabelia. Catoexanatsi rabaja pacuenia xanëjavabe­

rena nesivanajamatabëcopatsiaya jumaitsimë tacatoexanaenexa, jai Jesús 
capitánjavabelia.

Nexata bajarapaepatota capitán pijabotalia pijajivitonë baja tojamatejematsi.

Pacuenia Simón Pedro pijava pena Jesús tojamatejemayaexana  
yabara pelivaisi 

(Mr 1.29-31; Lc 4.38-39)
14 Jesús pona Pedro pijaboyabelia. Nexata Pedro pijabota Jesús taeya­

buata Pedro pijava pena peromaebanucaejavatsi camata. 15 Nexata Jesús 
cobejayata peromaebanucaevatsi. Jesús pecobejayatsijavata, bajarapo­
va vecuaajibitsireca baja domae. Nexata baja bajarapova jamatejema. 
Jesúsbana pexaejava bajarapova toexanatsi.

Pacuenia ayaibitsaëto jivi, piavitanevi, Jesús jamatejemayaexana 
yabara pelivaisi 

(Mr 1.32-34; Lc 4.40-41)
16  Itsa baja ajena meravitsia, Jesúsjavaberena tocapatatsi ayaibitsaëto 

dovathi peyajavajinavanapaevi. Caejumeta saya Jesús caecuenia dova­
thi vecuacapitsapa bajarapamonae. Bajarajota jamatejemayaexananua 
daxita piavitanevi. 17 Bajarapacuenia Jesús itsa exana, copiapata jane baja 
pacuenia Jesús yabara bajayata Diosojumepaebinëmi profeta Isaíaspijinë 
tajëvelia vajunupaeba. Profeta Isaíaspijinë bajayata tajëvelia jumaitsi 
mapacueniaje: “Bajaraponë nacavecuaajibiaexanaena vajaavitanejavami,” 
jai bajayata tajëvelia Isaíaspijinë Jesús yabara.

Pacuenia picani Jesús jamatabëpënaponatsi itsamonae yabara pelivaisi 
(Lc 9.57-62)

18  Nexata Jesús itsa tane jivi ayaibitsaëto pematatoyoronaejavatsi, pijaji­
vi junata pepënaxuabinexatsi pucaxaneto itsapanabelia. 19 Nexata bajara­
paepatota judíovi pecujarubinë Jesús imoxoyorenatsi. Judíovi pecujarubi­
në jumaitsi Jesúsjavabelia:

—Petuxanenë, itsabelia poname, capënaponaenatsi cajena, jai.
20 Nexata Jesús jumaitsi judíovi pecujarubinëjavabelia:
—Itsa nepënaponaejitsipame, apo napatabiabimë tsipae tajabota nena­

cueraevetabiabinexa. Tsipaji tajabo apo xainaenë. Namo pijamëthëanë 
xaina pepatabiabinexa pemajitabiabinexa. Baratsui ata pematapenanë 
xaina. Itsiata baitsi jane xanë, Daxitajivi Pematapijinënë, itsajavabe­
lia ata apo xainaenë itsajota nacueraevetabiabijitsianë, jai Jesús judíovi 
pecujarubinëjavabelia.

21 Nexata Jesús pijajiviyajuvënënë jumaitsi Jesúsjavabelia:
—Tajatuxanenë, caeepatoyo abaxë necopare tamëthëtsinexa taxa petë­

paenë, jai.
22  Jesús nexata jumaitsi pijajivitonëjavabelia:
—Naxanitsia. Nepënaponare. Copare matacabi apo pevereverecaejava 

apo pexainaevinexa pemëthëcaenexatsi nijamonaemi itsa tëpa, jai Jesús 
pijajivitonëjavabelia.

Pacuenia Jesús itaveta joviboxaneto, malataca yajava, piayaijavami 
yabara pelivaisi 

(Mr 4.35-41; Lc 8.22-25)
23  Jesús, pijajivi yajava, runa jera ënëabereca. Nexata Jesús pijajivi 

jerata yajavanajetaruca pucajava. 24 Nexata jemata pinijijoviboxaneto 
najetaruca. Malatacaxanetonë bitso ayai. Nexata malataca jera ënëabere­
na mera epabajarabapona. Itsiata Jesús jamatejema majitanuca. 25 Nexata 
Jesús pijajivi yaitavabatsi pemajitanucaenë. Jesús pijajivi jumaitsi:

—¡Patajatuxanenë, panecapanepare! ¡Vaxaitsimi rabaja yaothopaena­
tsi! jai Jesús pijajivi.

26  Nexata Jesús jumaitsi pijajivijavabelia:
—¿Detsa xuajitsia bitso pajunavame? ¿Tsipaji apo payapëtaemë Dioso 

papecaevetsijava? jai Jesús pijajivijavabelia.
Nexata Jesús namatacotapuna. Pinijijumeta itavetaxuaba jovibo, malataca 

yajava. Nexata baja daxita puca vainae ecaxuaba. 27 Nexata Jesús pijajivi itsa 
tane bajaraxua, jamatabëcuenenabenajaca. Nexata Jesús pijajivi najumaitsi:

—¿De meta tsipaji maponëje? ¡Itaveta jovibo, malataca yajava! 
¡Jumecovënëtatsi baja rovia maponëje! ¡Nexata baja jovibo, malataca 
yajava, ajibi tsaxuabi! najai Jesús pijajivi.

Pacuenia Gadara tomarapijinëbeje, dovathivi 
peyajavaponaponaenëbeje, Jesús vecuacapitsapa Gerasa nacuata 

yabara pelivaisi 
(Mr 5.1-20; Lc 8.26-39)

28  Jesús pijajivi barëpata pucaxaneto itsapanabelia, Gerasa nacuayabe­
lia. Jesús itsa pata Gerasa nacuata, Gadara tomarapijinëmibeje pitsapare­
nabeje jivimëthëanëjavaverena. Imoxoyorenatsibeje Jesús. Bajaraponëbeje 
dovathivi peyajavaponaponaenëbeje. Bitso anaepanabiababeje. Nexata 
itsajivi ata apo ponabiabi bajaraxuayo perucaenamutojava. 29 Nexata 
dovathivi peyajavaponaponaenëbeje vavajaibeje.

—Jesús, Dioso pexënatomë, ¿detsa xua namatavenoname paxanëbe­
jejavaberena? ¿Dioso tsaja daxitajivi penaneconitsia exanaematacabi­
nexavajënaeya patame patanenaneconitsiaexanaenexamëbeje? jaibeje 
Jesúsjavabelia dovathivi peyajavaponaponaenëbeje.

30 Nexata bajarajota, imoxoyo petsutojavata, marranobitsaëtoxaneto 
xaevanapa. 31 Nexata dovathivi bitso vajëca Jesúsjavabelia. Jumaitsi:

—Itsa panexuabijitsiamë maponëbejevecuaje, panetocopare patajone­
nexa marranobitsaëtoxanetojavabelia, jai.

32  Nexata Jesús jumaitsi dovathivijavabelia:
—Paponare baja panejonenexa marranobitsaëtoxanetojavabelia, jai.
Nexata bajaraponëbeje dovathivi vecuapitsapatsibeje. Nexata baja 

marranobitsaëtoxanetojavabelia junua dovathivi. Nexata daxita bajara 
pamarranobitsaëtoxanetomi cujinaeyeca. Pucaxaneto itapajanituareca 
othopareca. Bajarajota daxita marranobitsaëtoxanetomi meneta bubuna.

33  Bajara pamarranobitsaëtoxanetomi pevetavanapaevi, rëcëpeca. 
Itsa bajarapamonae Gadara tomarabelia pata, tsipaeba pacuenia tane. 
Tsipaebanua pacuenia Jesús dovathivi vecuacapitsapa dovathivi peya­
javaponaponaenëbeje. 34 Nexata daxita bajarapatomarapijivi ponarena 
Jesúsjavaberena. Nexata itsa tanetsi Jesús, daxita bajarapamonae jumai­
tsi Jesúsjavabelia:

—Pexaniacuene pacavajëtatsi. Ponare baja patajanacuavecua, jai baja­
rapamonae Jesúsjavabelia tsipaji cujunavatsi.

Pacuenia Jesús jamatejemayaexana petabusipacuenabinëtsi  
yabara pelivaisi 

(Mr 2.1-12; Lc 5.17-26)

9 �1 Jesús runareca jera ënëabereca. Nicabalia puca itsapanabelia. 
Pata nexata pijatomarabelia. 2  Bajarajota Jesús tocapatatsi petabu­

sipacuenabinëtsi. Pacamayota bocabiaba, yavëtacarapatatsi. Jesús jama­
tabëcueneyapëtane pacuenia sivanajamatabëxainatsi petocapatsivitsi. 
“Nacatojamatejemayaexanaenatsi cajena,” pesivajamatabëjaijavatsi Jesús 

SAN MATEO 8, 9�

El Nuevo Testamento en guahibo, 2da ed., © 2011, Wycliffe Bible Translators, Inc.



33

jamatabëcueneyapëtane. Bajaraxuata petabusipacuenebinëtsijavabelia 
Jesús jumaitsi mapacueniaje:

—Tajabananë, jamatabëcuenebarëyamëre. Pibisiacuene rabaja nexanaene­
conimi cavecuaajibiaexanatsi, jai Jesús petabusipacuenabinëtsijavabelia.

3  Nexata judíovi pecujarubivi itsa jumetaeyena bajarapacuenia Jesús 
pejumaitsijava, najamatabëxainena.

—Maponë Jesúsje Dioso apo pejitsipaecuenia cuaicuaijai, jamatabëjai 
tsenae judíovi pecujarubivi Jesús yabara.

4 Jesús jamatabëcueneyapëtane judíovi pecujarubivi bajarapacuenia pesiva­
najamatabëxainaejavatsi. Nexata Jesús jumaitsi judíovi pecujarubivijavabelia:

—Panesivanajamatabëxainame xanëjavaberena pibisiajamatabëcuene. 
5 Paxamë apo pacacaëjëpae ata itsajivi pibisiacuene pexanaeneconi pane­
vecuaajibiaexanaenexa, pacacaëjëpa picani saya jema panejumaitsinexa 
petabusipacuenebinëtsijavabelia mapacueniaje: “Cavecuaajibiaexanatsi 
rabaja pibisiacuene nexanaeneconimi,” panejainexa. Tsipaji itsajivi ata 
apo yapëtae tsipae saya jema panejumaitsijava. Itsiata baitsi jane itsa 
apo pacacaëjëpae panejamatejemayaexanaenexa petabusipacuenebi­
nëtsi, acuenebi panejumaitsinexa bajaraponëjavabelia mapacueniaje: 
“Nonotapunare. Nijacamayo pire. Ponare baja,” panejainexa. Tsipaji 
bajarapacuenia pajumaitsimë ata, itsa apo jamatejema tsipae bajaraponë, 
nexata daxitajivi pacayapëtaejitsipa apo papecacaëjëpaecuene panejama­
tejemayaexanaenexa, jai nexata Jesús judíovi pecujarubivijavabelia.

6  Icatsia Jesús jumaitsi judíovi pecujarubivijavabelia:
—Xanë Daxitajivi Pematapijinënë, mapanacuata necaëjëpa tavecuaaji­

biaexanaenexa itsajivi pibisiacuene pexanaeneconimi ata pacuenia baja 
exanajë maponëjavabeliaje. Nexata patanecueneyapëtaenexamë tanecaë­
jëpaecuene tavecuaajibiaexanaenexa itsajivi pibisiacuene pexanaeneco­
nimi ata, pataema pacuenia jamatejemayaexanaejitsianë maponëje, jai 
Jesús judíovi pecujarubivijavabelia.

Nexata icatsia Jesús jumaitsi petabusipacuenabinëtsijavabelia:
—Nonotapunare baja. Nijacamayo pire. Nijaboyabelia baja ponare, jai 

Jesús.
7 Nexata bajarapacuenia Jesús pejumaitsijavata, petabusipacuenabinë­

mitsi nonotapuna. Pijaboyabelia baja pona. 8  Nexata jivi itsa tane bajara­
xua, junava cajena bitso. Nexata bajarapamonae jumaitsi Diosojavabelia:

—Diosomë, bitso ayaijamatabëcuenenëmë. Tsipaji jivi caëjëpaeyaexa­
name pinijicuene pexanaenexa, jai.

Pacuenia Jesús pijajivitonënexa junata Mateo yabara pelivaisi 
(Mr 2.13-17; Lc 5.27-32)

9 Jesús baja vecuapona itsajota jamatejemayaexana petabusipacuenabi­
nëtsi. Nexata Jesús penajetarucaejavata taeyeta Mateo. Mateo gobierno 

pejamatabëcuene impuestomatamo pematamoyanijobabiabinë. Pabota 
jivijavabelia Mateo impuestomatamo matamoyanijobabiaba, bajarapabota 
eca Mateo. Nexata Jesús jumaitsi Mateojavabelia:

—Mateo, nepënaponare, jai.
Jejai Mateo. Nexata nonotapuna. Mateo baja napona Jesús pepëta.
10 Nexata Mateo junata Jesús pebarënabaninexa pijabota. Nexata Mateo 

pijabota Jesús pexaejava naxane. Mateo pijabota naena ayaibitsaëto 
gobierno pejamatabëcuene jivijavabelia impuestomatamo petomatamoya­
nijobivi. Itsamonae ata nanabane, piajamatabëcuenebejevi. Jesús pijajivi 
nayajavaeca bajarapamesajavata. 11 Nexata fariseovi itsa tane bajarapa­
cuene, jamatabëcuenenavëxaniabiaya jumaitsi Jesús pijajivijavabelia:

—Papecacujarubinë rabaja Jesús naneconita Diosojavabelia. Tsipaji 
gobierno pejamatabëcueneta impuestomatamo pematamoyanijobabia­
bivijavata, piajamatabëcuenebejevijavatanua, naxaeyeca pexaejava, jai 
fariseovi Jesús pijajivijavabelia.

12  Jesús nexata jumetaeyeca bajarapacuenia fariseovi pejumaitsijava. 
Nexata Jesús jumaitsi fariseovijavabelia:

—Pevaëbinë raja apo vaëbi pejamatabëjemavi. Pevaëbinë raja piavitanevi 
vaëba. Bajara pijinia xanë ata itsinë. Sivapatajopajë tajunatsinexa pibisiajama­
tabëcuenevi pecapanepaenexatsi Diosojavabelia. 13 Paponare. Palebianame 
Dioso pejumelivaisibaxuto. Nexata payapëtaename pajamatabëcuene yabara 
jumaitsi Dioso pejumelivaisibaxutota mapacueniaje: “Jitsipajë paneitaxutotso­
niataejava itsamonae. Apo jitsipaenë saya patanetobeyabiabijavamë dajubi­
cuene ofrendacuenia patanerajutabiabinexamë,” jai Dioso pejumelivaisibaxu­
tota. Xanë raja apo sivapatajopaenë tajunatsinexa pamonae baja aneconijibi 
tsavanapae. Biji rajane sivapatajopajë tajunatsinexa pijaneconi pexainaevi. 
Junataponajë bajarapamonae pecopabinexa pibisiacuene pexanaejava penaja­
matabëcuenepënëyorotsinexa Diosojavabelia, jai Jesús fariseovijavabelia.

Pacuenia Jesús yanijobatsi pamatacabibeje jivi vajëtapona 
Diosojavabelia pexaejava apo pexaeyabiabixae yabara pelivaisi 

(Mr 2.18-22; Lc 5.33-39)
14 Juan pijajivi Jesús imoxoyorenatsi. Nexata Juan pijajivi jumaitsi 

Jesúsjavabelia mapacueniaje:
—Petuxanenë, paxanë pataxaejava apo paxaeyabiabinë pamatacabibeje 

pavajëtaponajë Diosojavabelia. Bajara pijinia itsi fariseovi ata pamataca­
bibeje vajëtapona Diosojavabelia. Pexaejava apo xaeyabiabi. ¿Detsa xua­
jitsia xamë nijajivi pamatacabibeje vajëtapona Diosojavabelia pexaejava 
xaeyabiaba? jai Juan pijajivi Jesúsjavabelia.

15 Nexata Jesús jumaitsi Juan pijajivijavabelia:
—Pamonae junatatsi penacasabifiestajavabelia penanabaninexa, apo 

atsobi pexaejava itsa abaxë yajavaecatsi pejananacasabinë. Itsiata baitsi 

jane pejananacasabinë itsa tsimaxëpatsipatsi pevecuacaponaenexatsi itsa­
javabelia, nexata bajarapamonae pexaejava apo xae tsipae. Tsipaji bitso 
najamatabëxainaejitsipa pevecuacaponaexaetsi. Bajara pijinia itsi tajajivi 
ata. Tayajavaponaponaeepato abaxë apo atsobabiabi pexaejava pama­
tacabibeje Diosojavabelia vajëtapona. Itsiata pamatacabi xanë necapo­
naena bajarapamonaevecua, nexata jane baja bajarapamatacabi pexae­
java apo xae tsane bitso tanesivanajamatabëxainaexae, jai Jesús Juan 
pijajivijavabelia.

16  Nexata Juan pijajivi perujujamatabëcuene baja penavecuacopatsine­
xa, Jesús livaisi tsipaeba comparacióncuenia, Juan pijajivi pejumecovë­
nëtsinexa ëpejanalivaisi, Jesús petsipaebilivaisi. Juan pijajivi anijajama­
tabëcuenebeje pexainaeyaniva, perujujamatabëcuene baja pecopabinexa, 
Jesús livaisi tsipaeba comparacióncuenia. Perujujamatabëcuene yabara 
Jesús jumaitsi Juan pijajivijavabelia mapacueniaje:

—Itsajivi ata raja apo catsatarutsi pejanapana perujunaxatatsiesetoja­
vabelia. Itsa catsatarutsipa pejanapanata perujunaxatatsiesetojavabelia, 
nexata pejanapana yanarobotsipa perujuesetojavaverena. Nexata biji bitso 
pinijivojoto titinaejitsipa. 17 Itsajivi ata pijinia apo epacae pejanavinoranë 
perujubocodoruanëjavabelia bajayajebi peyajebinexa. Pejanavinoranë itsa 
epacaejitsipa perujubocodoruanëjavabelia, nexata pejanavinoranë yati­
titibia tsipae. Tsipaji perujubocodoruanë apo yanayeretsi tsipae. Tsipaji 
pejanavinoranë pejumalitsëxë abaxë xaina. Nexata itsa yatititibia tsipae, 
naxuabijitsipa vinoranëmi. Bajaraxuata bepaca pejanavinoranë pejanabo­
codoruanëjavabelia. Nexata vinoranë peyaxanepanaenexa bajayajebi ata 
pejanabocodoronëta, jai Jesús Juan pijajivijavabelia.

Bajarapacuenia Jesús jumaitsi Juan pijajivi pejumecovënëtsine­
xa ëpejanalivaisi, Jesús petsipaebilivaisi, perujujamatabëcuene baja 
pecopabinexa.

Pacuenia Jesús copiaya namutoepatota jamatejemayaexana 
piavitaneva, pacuenia icatsia cotocaevi toasaëyaexana Jairo 

pexënatovayo, petëpaevayomi, yabara pelivaisi 
(Mr 5.21-43; Lc 8.40-56)

18  Jesús livaisi petsipaebanucaejavata Juan pijajivijavabelia, judíovi 
penacaetuatabiabibo pevetsinë parena Jesúsjavaberena. Nexata bajara­
ponë Jesús pitabarata yaiyataeya pematabacabëta nucajunua. Jumaitsi 
Jesúsjavabelia:

—Taxënatovayo rabaja aeconoxae netotëpa. Itsiata baitsi jane itsa pona­
me tajaboyabelia, nexata itsa netoperabëjayatsianame necobeta, icatsia 
netoasaë tsane, jai bajaraponë Jesúsjavabelia.

19 Nexata Jesús nonotapuna. Judíovi penacaetuatabiabibo peve­
tsinë pepëta Jesús, pijajivi yajava, napona. 20 Nexata Jesús namutua 

penajetarucaejavata, pepënëverena imoxoyotatsi petiriva, piavitaneva. 
Bajarapova pijanacuene pecapunaecujinaetsi doce baja pavaibeje xaina. 
Nexata bajarapova Jesús pepënëvelia ponataba, jivibitsaëtoxaneto tua­
tuajëjavalia. Nexata bajarapova tojayataba Jesús penaxatatsijavacopia. 
21 Bajarapacuenia tojayataba Jesús penaxatatsijavacopia tsipaji bajarapova 
jamatabëjumaitsi mapacueniaje:

—Itsa tojayatabianajë Jesús penaxatatsijavacopia, nexata tavitanejava­
mi nevecuaajibi tsane, jamatabëjai bajarapova.

22  Nexata Jesús napënëyorotaxuaba. Taenuta bajarapova. Nexata Jesús 
jumaitsi bajarapovajavabelia:

—Jamatabëcuenebarëyamëre. Xamë nesivajamatabëjumaitsimë: “Itsa 
tojayatabianajë Jesús penaxatatsijava, nexata tavitanejavami nevecuaaji­
bi tsane,” nesivajamatabëjamë. Bajaraxuata jamatejemamë baja, jai Jesús 
bajarapovajavabelia.

Bajarapacuenia Jesús pejumaitsijavata bajarapova jamatejema baja. 
23  Bajaraxuacujinae Jesús jane baja pata judíovi penacaetuatabiabibo 
pevetsinë pijaboyabelia. Nexata Jesús itsa pata, tane pevajënae pepatsi­
vi, flauta piobivinexa itsabelia caponaejitsia petëpaevayo pemëthëtsinexa 
piobinexa. Tanenua jivi bitso pinijicuenia pematanueyabavanapaejava 
petëpaevayo.

24 Nexata Jesús jumaitsi bajarapamonaejavabelia:
—Papitsapare mapabovecuaje. Pejanava raja apo tëpae. Saya raja maji­

ta, jai Jesús tsipaji yapëtane Jesús piasaëyaexanaejavanexa bajarapovayo.
Nexata saya bajarapamonae Jesús jumecapocaponatsi bajarapacuenia 

pejumaitsijava. 25 Jesús nexata bajarapamonae bovecua pitsapaeyaexana. 
Nexata itsaxuayolia petëpaevayo boca, Jesús joneya. Cobepita petëpaeva­
yo. Bajarapovayo baja namatacota. 26  Nexata daxita bajarapanacuapijivi 
Jesús vënëlivaisitanetsi piasaëyaexanaejava petëpaevayomi.

Pacuenia Jesús itaxutoxaniavaeta bitso 
pitaxutotsëcënaenëmibeje yabara pelivaisi

27 Itsa baja Jesús pona judíovi penacaetuatabiabibo pevetsinë pija­
bovecua, anijanëbeje bitso pitaxutotsëcënaenëbeje Jesús pënaponatsi. 
Bajaraponëbeje vavajaiya jumai tsaponaebeje Jesúsjavabelia:

—¡Jesús, Davidpijinë pemomo, paneitaxutotsoniataemabeje! jaibeje tsa­
ponae Jesúsjavabelia.

28  Itsa baja Jesús joneya pabojavabelia pona, nexata bajara­
ponëbeje pënajoneyatsibeje. Nexata Jesús bajarajota jumaitsi 
bajaraponëbejejavabelia:

—¿Payapëtanemebeje tsaja tanecaëjëpaecuene patacai­
taxutoxanepanaeya exanaejavanexabeje? jai Jesús bitso 
pitaxutotsëcënaenëbejejavabelia.

Nexata bitso pitaxutotsëcënaenëbeje jumaitsibeje Jesúsjavabelia:
—Jãjã, payapëtanijibeje cajena, jaibeje.
29 Nexata Jesús itaxutojayata bitso pitaxutotsëcënaenëbeje. Jesús jumai­

tsi bitso pitaxutotsëcënaenëbejejavabelia:
—Pacuenia baja xanëjavaberena nesivanajamatabëcuenecopatsiaya 

panesivanajamatabëxainamebeje patacaitaxutoxaniavaetsinexabeje, baja­
rapacuenia pacatoexanatsibeje, jai Jesús.

30 Nexata bitso pitaxutotsëcënaenëmibeje itaxutoxanepanabeje baja. 
Bajaraxuacujinae Jesús asaëya jumeitaveta bajaraponëbeje. Jumaitsi:

—Pëtsa panavajunupaebamebeje itsamonaejavabelia patacaitaxutoxa­
niavaetsijavabeje, jai Jesús.

31 Itsiata saya ajena bajarapabovecua pitsapaliabeje, navajunupaebapo­
nabeje. Pacuenia Jesús itaxutoxaniavaetatsibeje, navajunupaebaponabeje 
daxita bajarapanacuajava.

Pacuenia Jesús natsipaebiaexana apo 
pecuaicuaijainëmi yabara pelivaisi

32  Itsa baja bovecua pitsapabeje ponëbeje Jesús itaxutoxanepanaeyae­
xana, bitso pitaxutotsëcënaenëmibeje, nexata icatsia itsamonae Jesús 
tocaparenatsi apo pecuaicuaijainë. Bajaraponë dovathi peyajavaponapo­
naenë. 33  Nexata apo pecuaicuaijainë Jesús dovathi itsa vecuacapitsapa, 
cuaicuaijai baja xaniavaetsia. Nexata petaevitsi bitso jamatabëcuenenabe­
najaca. Najumaitsi bajarapamonae:

—Caeto ata cajena Israel nacuata itsajivi ata apo tae mapitsicueneje, 
najai bajarapamonae.

34 Itsiata baitsi jane fariseovi jamatabëcuenenavëxaniabiaya jumaitsi 
Jesús yabara:

—Mara ponëje dovathi jivivecua capitsapabiaba dovathivi pepo pena­
matacaitorobinë pesaëta, jai fariseovi Jesús yabara.

Pacuenia Jesús itaxutotsoniatane jivi yabara pelivaisi
35 Jesús najetaruca daxita tomaranëjava, tsiquiritomaraxijava ata. 

Nexata bajarapatomaranëjava judíovi penacaetuatabiabibonëjava pexa­
nialivaisi Jesús jivi tsipaebanajetaruca. Tsipaebanajetaruca daxita Dioso 
pijajivi pevetsijavanexa. Piavitanevi ata Jesús jamatejemayaexanapo­
na, daxitaviriavitane pexainaevimi. 36  Jesús jivi itsa tane, itaxutobejio­
biatane. Tsipaji jivi bitso baja cajena cuerana. Apo caëjëpaetsinua jivi 
penatoexanaenexa itsacuenejavayo ata. Jesús jivi sivajamatabëjumaitsi 
mapacueniaje:

—Pacuenia itsi ovejabitsaëtoxaneto itsa toajibitsi pevetsinëtsi, bajara 
itsi mapamonaeje, sivajamatabëjai Jesús.

37 Nexata Jesús jumaitsi pijajivijavabelia:

—Xaniajanë pacuenia pacatsipaebijitsiatsi. Pabita peubijava penavere­
tsijava abaxë bitso ayaijava sajina penotsinexa. Tsipaji saya caejiviyobeje 
penotsivi. Bajara pijinia itsi jivi ata Diosojavabelia penajamatabëcopabi­
vinexa. Abaxë sajina ayaibitsaëtoxaneto. Itsiata baitsi jane Dioso pane­
tonacuenebivi pacaejiviyomëbeje saya. 38  Bajaraxuata Diosojavabelia 
pavajëcabiabare icatsia itsamonae Dioso pijajivi pitorobinexa papecayave­
nonaenexa, jai Jesús pijajivijavabelia.

Pacuenia Jesús pijajivi ayaibitsaëtoxanetoyajuvënëvi itapeta saya doce 
ponëbeje apóstolevinexa yabara pelivaisi 

(Mr 3.13-19; Lc 6.12-16)

10 �1 Jesús pijajivi ayaibitsaëtoxanetoyajuvënëvi junata saya doce 
ponëbeje Jesús pebarënacaetuatsinexa. Jesús pijajivi pecaëjëpae­

jamatabëcuenetsi jamatabëcuenecaëjëpaeyaexana dovathi peyajavajina­
vanapaevi pevecuacapitsapaponaenexa, pejamatejemayaexanaponaenexa­
nua daxitaviriavitane pecapunaevitsi.

2  Mara doce ponëbeje Jesús pijajivi, apóstolevi, pevënëanëje. Itsanë 
pevënë Simón. Itsavënë bajaraponë Pedro. Itsanë pevënë Andrés, Simón 
pejuyapijinë. Itsanëbeje pijinia Santiagobeje Juanbeje nacaebananëbeje, 
Zebedeo pexënatobeje. 3  Itsanë pevënë Felipe. Itsanë Bartolomé. Itsanë 
Tomás. Itsanë Mateo, impuestomatamo gobierno pejamatabëcuene jivija­
vabelia petomatamoyanijobinëmi. Itsanë pevënë Santiago, Alfeo pexë­
nato. Itsanë pevënë Lebeo. Bajaraponë itsavënë Tadeo. 4 Itsanë Simón, 
celotenë. Itsanë pevënë Judas Iscariote. Bajaraponë bexëajavabelia cana­
jetsijitsiatsi Jesús pijavajabitsaë pecobeyabelia pebeyaxuabinexatsi.

Pacuenia Jesús pijajivi itoroba Dioso pitorobilivaisi jivi 
petsipaebanajetarubenaenexa yabara pelivaisi 

(Mr 6.7-13; Lc 9.1-6)
5 Jesús pijajivi pitorobivajënaeya jumaitsi pijajivijavabelia 

mapacueniaje:

—Pëtsa paponame apo judíovi pijanacuayabelia. Pëtsa papona­
me Samaria nacuata penaetomaranëjavabelia ata. 6  Paponare jane 
Israel nacuapijivijavabelia. Pacuenia ovejabitsaëtoxaneto pevetsi­
nëtsi vecuanaxuabavanapa, bajara pijinia pacuenia Israel nacua­
pijivi Diosovecua naxuabavanapa. 7 Patsipaebanajetarubenaena
me bajarapamonae imoxoyo baja pevajënae pecopiapatsijavane­
xa Dioso pijajivi pevetsimatacabinexa. 8  Pajamatejemayaexanapona
ename piavitanevi. Pasaëyaexanaponaenamenua petëpaevimi ata. 
Pajamatejemayaexanaponaenamenua bajayajebi bitso peperabëtsaba­
naevi. Pavecuacapitsapaponaenamenua dovathi peyajavajinavanapaevi. 
Amoneya raja pacacaëjëpaeyaexanatsi bajarapacuenia paneexanaponae­
nexa. Bajaraxuata amoneya jivi pajamatejemayaexanaponaename. Pëtsa 
pamatamoyanijobame panejamatejemaya exanaejamatabëcuene, jai Jesús 
pijajivijavabelia pitorobivajënaeya.

9 Jesús icatsia jumaitsi pijajivijavabelia pitorobivajënaeya:
—Panijanamutonexa pëtsa pacaponame palata. 10 Pëtsa paca­

poname panijadoro ata. Saya pajumaponaename caenaxatatsi. 
Panenataxuxatatsijava ata, pataxunaponaename caejava. Naeboyo ata 
pëtsa pacaponame. Pamonaejavabelia livaisi patsipaebianame, pacaraju­
tsiana panexaejava. Bajarapacuenia pacarajutsiana tsipaji pajivi xaniavae­
tsia itsanëjavabelia tonacueneba, bajarapajivi juya pexaejava barajutatsi.

11 ’Itsa papatabiabianame pinijitomarata, tsiquiritomarayojavata ata, 
bajarajota pajaitabiabianame ponë peyaiyataenëtsi. Nexata bajarapo­
në pijabota pamajitabiabianame. Pëtsa panatixitaponame itsaboyabe­
lia panemajitsinexa. Matapania icatsia itsajavabelia itsa paponaename, 
bajarapabovecua papitsapaename. 12  Itsa pabota papatsijitsiamë, aje­
na pajonejitsiamëlia, pajumaitsimë tsabiabi tsane: “Diosojavabelia raja 
pacatovajëtsijitsiatsi xaniavaetsia panejinavanapaenexa,” pajamë tsabia­
bi tsane. 13  Itsa bajarapabopijivi pacacopiapitsiana xaniavaetsia, nexata 
pacuenia Diosojavabelia patovajëtame, yavenonaenatsi Dioso. Itsiata 
baitsi jane itsa apo pacacopiapitsi tsane xaniavaetsia, nexata pëtsa pato­
vajëtame Diosojavabelia peyavenonaenexatsi. 14 Itsa apo pacacopiapitsi 
tsane, itsa apo jitsipaenua tsane papecanamuxunaevetsinexa panetsipae­
bilivaisi, bajarapabo pavecuaponaename. Bajarapatomara ata baja pave­
cuaponaename. Nexata baja itsa paponaejitsiamë bajarapatomaravecua, 
paneponaevajënae, bajarapatomarata panataxuatsapërëvarëbianame. 
Bajarapacuenia itsa panataxuatsapërëvarëbianame, bajarapatomarapiji­
vi yapëtaena Diosojavabelia penaneconitsicuene apo papecacopiapitsixae 
papecanamuxunaevetsinexa panetsipaebilivaisi. 15 Xaniajanë pacuenia 
pacatsipaebijitsiatsi. Pamatacabi Dioso naneconitsiaexanaena daxita 
pijaneconi pexainaevi, bajarapamatacabi Dioso ayaicuenia naneconitsiae­
xanaenatsi patomarapijivi apo pacacopiapitsi tsane. Paneconivajëtota 

bajayata Dioso naneconitsiaexana Sodoma tomarapijivimi, Gomorra 
tomarapijivimi ata, bajarapaneconivajëto matatoxenetsia itsamatacabi 
Dioso naneconitsiaexanaena patomarapijivi apo pacacopiapitsi tsane, jai 
Jesús pijajivijavabelia pitorobivajënaeya.

Pacuenia Jesús pijajivi bejiobiaexanaejitsiatsi yabara pelivaisi
16  Icatsia Jesús jumaitsi pijajivijavabelia:
—¡Xania panayajivitaename! Pacaitorobianatsi raja bitso pibisiacuene 

pexanabiabivijavabelia. Pacuenia ovejaxi tsiayaitsi itsa jinavanapa pia­
naepanaevi nevëthë tuatuajëata, bajarapaitsimë tsane. Nexata pacuenia 
unupijivi nayajivitaeyajinavanapa pitsacueniabiyanivatsi, bajara paitsi­
më tsane. Pacuenia ata ucucu aneconijibia jinavanapa, bajara paitsimë 
tsavanapae tsane. 17 Xania baja tsane. Patajajivixaemë raja jivi pacaneco­
nitsiana papecananeconitsiaexanaenexa. Nexata itsajota nacaetuatabiaba 
tomara pevetsivi, bajarabelia pacacaponaena. Judíovi penacaetuatabiabi­
bonëjava pacajumatitibabeyabiabiana penaneconitsivi pejumaconitabia­
bimacata. 18  Patajajivixaemë pacanubiananua nacuaevetsivi pitabarata, 
presidentevi pitabarata ata. Bajarajota nexata xanë talivaisi patsipaebia­
name bajarapamonaejavabelia, apo judíovi ata pitabarata. 19 Itsiata baitsi 
jane itsa pacanubiana nacuaevetsivi pitabarata, pëtsa pajamatabëbëjamë 
panenayajivicuaicuaijainexa bajarapamonaejavabelia. Tsipaji raja pae­
patota panayajivicuaicuaijamëjitsia, bajarapaepatota Dioso pejamata­
bëcueneta pacacuaicuaijaiyaexanaena. 20 Itsa panayajivicuaicuaijamë 
tsane, paxamë panijacuata apo pacuaicuaijamë tsane. Espíritu Santo raja 
pacacuaicuaijaiyaexanaena.

21 ’Itsamonae pematapijivi, pejuyapijivi ata, canajetsiana nacuaevetsivi­
javabelia pebeyaxuabinexatsi. Itsamonae nacoxicanajetsiana nacuaevetsi­
vijavabelia pebeyaxuabinexatsi. Itsamonae canajetsiana paxa, pena ata, 
nacuaevetsivijavabelia pebeyaxuabinexatsi. 22  Daxita nacuapijivi pacai­
toya tsane patajajivixaemë. Pajivi bejiobiaexanae atatsi tsane, itsiata itsa 
casaë tsaponaponae tsane tanejumecovënëtsijava, bajarapajivi capane­
paenatsi Dioso pijanacuayabetsia. 23  Itsa patomarata pacabejiobiaexanae­
na, bajarapatomaravecua parëcëpecaename itsatomarabelia. Xaniajanë 
pacuenia pacatsipaebijitsiatsi. Daxita Israel nacuata penaetomaranë­
java abaxë patsipaebiveretsinejevamë pexanialivaisi, xanë, Daxitajivi 
Pematapijinënë, itacarajeta icatsia patsianicajë.

24 ’Itsajivi ata apo jamatabëcuenematatoxenetsi pecujarubinëtsi. Itsajivi 
ata pijinia itsanë itsa pijajivitonë, apo jamatabëcuenematatoxenetsi pija­
tuxanenë. 25 Pacuenia pecujarubinë itsamonae copiaya bejiobiaexanatsi, 
bajarapacuenia icatsia bajaraponë pecujarubivi ata bejiobiaexanaenatsi. 
Pacuenia petuxanenë copiaya bejiobiaexanatsi, bajarapacuenia icatsia 
pijajivitonë ata cotocaevi bejiobiaexanaenatsi. Xanë panijatuxanenënë: 

“Beelzebú, daxita dovathivi pijatuxanenë,” nejai tsabiabi itsamonae. 
Nexata pijinia patajajivixaemë bitso pibisiavënëta paxamë ata cotocaevi 
pacajunatabiabiana, jai Jesús pijajivijavabelia.

Pacuenia Jesús pijajivi tsipaeba pecujunaviyaniva pebeyaxuabijavatsi 
yabara pelivaisi 

(Lc 12.2-7)
26  Icatsia Jesús jumaitsi pijajivijavabelia:
—Pëtsa pacujunavame jivi, pacaatiobi ata. Daxita xua jivi muetsia 

pibisiacuene exana, bexëajavabelia cueneyapëtaeponaenatsi daxitajivi. 
27 Palivaisianë muetsia vajaepatojavata pacatsipaebaponatsi, bajarapa­
livaisianë paxamë pinijijumeta patsipaebaponaename jivi penacaetua­
tabiabijavata. 28  Pëtsa pacujunavame jivibevi ata. Bajarapamonae paca­
beyaxuabi ata tsipae, acuenebi matavëjëa papecaitsacueniabinexa pepo 
panejamatabëcuenejavabelia. Biji rajane pacujunavare Dioso, ponë caëjë­
patsi papecaxuabinexa infiernojavabelia papecabeyaxuabicujinae.

29 ’Anijanëbeje baratsuitobeje namatamota saya caepalatanëyo. Itsiata 
baitsi jane caenë ata baratsuito Dioso pepëya jemata muetsia apo jopae­
tsica petëpaenë. Tsipaji paneaxa, Dioso, asiva baratsui ata. 30 Dioso cajena 
bitso pacaasiva baratsui matatoxenetsia. Nexata panematanatoxi ata, 
caematanatoyo canacujitsia, Dioso namataëjëta. 31 Bajaraxuata pëtsa 
pacujunavame itsacuenejavayo ata. Tsipaji paxamë Dioso bitso pacaasiva 
baratsuitoxi matatoxenetsia, jai Jesús pijajivijavabelia.

Pacuenia Jesús pijajivi apo benayavajunuaxainae Jesús pijajivicuene 
yabara pelivaisi 

(Lc 12.8-9)
32  Icatsia Jesús jumaitsi pijajivijavabelia:
—Daxita pamonae tajajivi, jivi pitabarata itsa navajunupaebiana taja­

jivicuene, xanë ata vajunupaebianajë bajarapamonae tajajivicuene taxa, 
athëbëtatsia peecaenëjavabelia. 33  Pamonae jumai tsane itsamonaejava­
belia: “Xanë cajena Jesús apo pijajivitonënë,” jai tsane, nexata pijinia 
bajarapamonae yabara xanë jumaitsinë tsane taxa Diosojavabelia: “Mara 
pamonae apo tajajivije,” janë tsane, jai Jesús pijajivijavabelia.

Pacuenia Jesús apo penajuajumecovënëtsixae, nacaemonae ata apo 
najamatabëcuenejëpae tsane yabara pelivaisi 

(Lc 12.51-53; 14.26-27)
34 Icatsia Jesús jumaitsi pijajivijavabelia:
—Pëtsa panesivajamatabëjumaitsimë mapacueniaje: “Jesús rabaja patsica 

mapanacuayabetsicaje daxitajivi mapanacuataje najamatabëcuenejëpaeya peji­
navanapaeyaexanaenexa,” panesivajamatabëjamë pëtsa. Bajaraxuanexa apo 

patsinëtsica. Biji rajane xanë tapatsixaetsica mapanacuayabetsicaje, jivi itsa neju­
mecovënëtsiana, apo najamatabëcuenejëpae tsane pamonaejavabelia apo neju­
mecovënëtsi, nacaemonae ata. Napijavajabitsaë tsane namataenetsia. 35 Xanë apo 
tanenajuajumecovënëtsixaebeje, pebibeje paxabeje apo najamatabëcuenejëpae­
beje tsane. Petirivabeje ata, pexënatoyobeje xanë apo tanenajuajumecovënëtsi­
xae penabeje apo najamatabëcuenejëpaebeje tsane. Pamebeje ata pecopenabeje 
apo najamatabëcuenejëpaebeje tsane. 36 Nexata xanë apo tanenajuajumecovënë­
tsixae, caejivi canacujitsia bepijavajabitsaëjivi taenatsi pijamonaejivi ata.

37 ’Pajivi nejumecovënëtsi ata, apo niasiva tsane paxa, pena ata, piasivajava 
matatoxenetsia, bajarapajivi apo tajajivi tsane. Pajivi nejumecovënëtsi ata, apo 
niasiva tsane pexënato, pexënatoyo ata, piasivajava matatoxenetsia, bajarapaji­
vi apo tajajivi tsane. 38 Pajivi nejumecovënëtsi ata, pecajunavi apo nepënaponae 
tsane pebeyaxuabixaejitsiatsi xanë tajumelivaisi yabara, bajarapajivi apo tajajivi 
tsane. 39 Pajivi nayavajunuaxaina tajajivicuene pebejiobiaexanaeyanivatsi, pebe­
yaxuabiyanivatsinua, bajarapajivi naxuabiana daxitamatacabijavabelianexa. 
Itsiata baitsi jane pajivi beyaxuabatsi tajajivixae, bajarapajivi daxitamatacabijava­
belianexa Dioso capanepaenatsi, jai Jesús pijajivijavabelia.

Pacuenia Dioso matamotsijitsiatsi pamonae xaniavaetsia copiapita 
Jesús pijajivi yabara pelivaisi 

(Mr 9.41)
40 Icatsia Jesús jumaitsi pijajivijavabelia:
—Pajivi pacacopiapitsiana patajajivixaemë, bajaraxua xanë taniji tanecopia­

pitsijava. Pajivi necopiapitsiana, bajaraxua taxa Dioso tane pecopiapitsijavatsi. 
41 Diosojumepaebinë Dioso matamotsianatsi petonacuenebimatamo. Nexata 
pajivi xaniavaetsia copiapita Diosojumepaebinë, bajarapajivi ata Dioso matamo­
tsianatsi. Nexata xuavajëto Diosojumepaebinë Dioso matamotsianatsi, bajara piji­
nia xuavajëto Dioso matamotsianatsi pajivi copiapita Diosojumepaebinë. Pajivi 
ata exanabiaba Dioso pitorobicueniatsi, bajarapajivi ata Dioso matamotsianatsi. 
Nexata pajivi xaniavaetsia copiapita pajivi exanaponapona Dioso pitorobicue­
niatsi, bajarapajivi ata Dioso matamotsianatsi. Nexata xuavajëto Dioso matamo­
tsianatsi pajivi exanaponapona Dioso pitorobicueniatsi, bajara pijinia xuavajëto 
bajarapajivi Dioso matamotsianatsi.

42 Pajivi yavenonaena tajajivi, tsiquirijavayo ata mera rajutsiana piapaenexa, 
bajarapajivi pepacuene matamotsianatsi Dioso, jai Jesús pijajivijavabelia.

Pacuenia Juan jivibautisabinë itoroba pijajiviyajuvënëvi Jesúsjavabelia 
yabara pelivaisi 

(Lc 7.18-35)

11 �1 Jesús baja najumevereta pijajivi doce ponëbejejavabelia livai­
si petsipaebijava. Nexata baja Jesús pona livaisi petsipaebinexa 

bajarapanacuata penaetomaranëjava.

2  Bajarapamatacabi Juan jivibautisabinë naneconitsiaponapona pena­
neconitsivi pejebabiabibota. Nexata Juan vënëlivaisitane Dioso pesaë­
ta Jesús pinijicuene pexanaponaejava. Bajaraxuata Juan itoroba pija­
jiviyajuvënëvi Jesúsjavabelia. 3  Juan itoroba pijajivi peyanijobinexa 
Jesúsjavabelia. Nexata Juan pijajivi jumaitsi Jesúsjavabelia:

—¿Xamë tsabaja Cristomë? ¿Xamë tsabaja tajëvelia cavajunupaebapo­
na nepatsijavanexatsica daxitajivi necapanepaenexa? Itsa apo Cristomë, 
¿abaxë tsaja pacopiaevetavanapaenajë itsanë pepatsinexatsica? jai Juan 
pijajivi Jesúsjavabelia.

4 Nexata Jesús jumaitsi Juan pijajivijavabelia:
—Paponare baja. Patsipaebianame Juan pacuenia baja pataneme 

taexanaponaejava. Patsipaebianamenua pacuenia baja pajumetane­
me tatsipaebilivaisi jivijavabelia. 5 Apo petaevimi ata itaxutoxaniavae­
taponajë xaniavaetsia petaenexa. Petabusipacuenabivitsinua daxita 
jinavanapaeyaexanaponajë. Bajayajebi bitso peperabëtsabanaevinua 
vecuaajibiaexanaponajë. Bitso pemuxusipanaevinua jumetaeyaexa­
naponajë baja xaniavaetsia pejumetaenexa. Petëpaevimi ata icatsia 
asaëyaexanaponajë. Pexanialivaisinua pecapanepaelivaisinexatsi pibi­
siacuene pexanaeneconimivecua tsipaebaponajë bepejiobivijavabelia. 
Daxita bajaraxua taexanaponaejava patanetaejavamë, patsipaebianame 
Juanjavabelia. 6  Pajumaitsimënua tsane Juanjavabelia: “Jesús raja jumai­
tsi: ‘Jamatabëcuenebarëya pajivi tsiteca jumecovënëta xanë Dioso pexë­
natocuenenë,’ jai raja Jesús,” pajamë tsane Juanjavabelia, jai Jesús Juan 
pijajivijavabelia.

7 Itsa baja Juan pijajivi naviabalia, nexata bajarapamonae pecovëta 
Jesús taxuxuaba jivijavabelia petsipaebijava Juan pelivaisi. Jesús jumaitsi 
jivijavabelia mapacueniaje:

—Itsa paponame petusato nacuayabelia, pamatacabi Juan ponapona 
petusato nacuata, ¿detsa pitsicuene pajamatabënaponaremelia panetaenexa 
bajarajotalia? ¿Paponaremelia tsaja saya panetaenexa musuli penajëabijava 
jovibota? 8 Itsa apo paponaemëlia panetaenexa musuli penajëabijava jovibo­
ta, ¿detsa nexata pitsicuene panetaenexa paponaremelia? ¿Paponaremelia 
tsaja saya panetaenexa naitabëtsiaya pexaniajava penaxatatsinë? Paxamë 
rabaja payapëtaneme mapacueneje. Pamonae naitabëtsiaya pexaniajava 
naxatababiaba, bajarapamonae jinavanapa nacuanë pevetsivi pijabonëja­
va. 9 ¿Detsa nexata xua pajamatabënaponaremelia panetaenexa petusato 
nacuayabelia? Paponaremelia raja panetaenexa Diosojumepaebinë profeta­
në. Xaniajanë pacuenia pacatsipaebijitsiatsi. Juan itsa pataneme, pepacuene 
jane baja pepo profetanë, Diosojumepaebinë, pataneme. Nexata saya bevelia 
profetanë apo pataemë. 10 Juan pexanaejavanexa, bajayata tajëvelia Dioso 
pejumelivaisibaxutota vajunupaeba. Dioso tanejumaitsijava ata xanëjavabe­
rena Juan yabara, Dioso pejumelivaisibaxutota jumaitsi mapacueniaje:

Itorobianajë nevajënaeyabelia tanejumelivaisipaebinënexa, jivi 
pecatsivajënae najamatabëcuenexaniavaetsinexa,

jai bajayata Dioso pejumelivaisibaxutota tapatsivajënaeya Juan tanelivai­
si paebanajetarucaejavanexa yabara.

11 Xaniajanë pacuenia pacatsipaebijitsiatsi. Juan ayaijamatabëcuenenë 
mapanacuataje. Nexata bajayata Juan pevajënaeya paprofetavi jinava­
napa, itsanë ata Juan apo jamatabëcuenematatoxenetsitsi. Itsiata baitsi 
jane pajivi beveliajamatabëcuenejivi ata, itsa nejumecovënëta tacapane­
paejavanexa, bajarapajivi ayaijamatabëcuenejivi Dioso exanaenatsi Juan 
matatoxenetsia.

12  ’Juan jivibautisabinë petaxuxuabijavaveliacujinae, Dioso pitorobi­
livaisi jivi petsipaebanajetarucaejava mapamatacabijavaberena ataje, 
ayaibitsaëtoxaneto picani jivi jitsipa Dioso pitorobilivaisi pejumecovënë­
tsinexa. Itsiata itsamonae pesaëta caranatapona bajarapamonae peju­
mecovënëtsiyaniva Dioso pitorobilivaisi. 13  Juan penaexanaevajënaeya, 
daxita Diosojumepaebivimi profetavi tajëvelia vajunupaebapona itsa­
matacabi Dioso pijajivi pevetsijavanexa. Dioso Moiséspijinëta penajume­
copatsilivaisi ata, tajëvelia vajunupaeba Dioso pijajivi pevetsijavanexa. 
14 Itsa baja jamatabëpajumecovënëtame, pajumecovënëre xua aeconoxae 
pacatsipaebijitsiatsi. Dioso pejumelivaisibaxutota tajëvelia jumaitsi mapa­
cueniaje: “Elíaspijinë icatsia patsiana,” jai. Bajarapacuenia tajëvelia itsa 
jumaitsi, Juan jivibautisabinë yabara jumaitsi. Tsipaji pacuenia jamatabë­
cueneitsi profeta Elíaspijinë, bajara jamatabëcueneitsi Juan ata. Nexata 
Juan pepatsivajënaeya, tajëvelia yapëtanetsi pacuenia Juan exanaejitsia. 
15 Pajivi jamatabënejumeyapëtane patacatsipaebilivaisi, nenamuxunaeve­
tsi xaniavaetsia, jai Jesús jivijavabelia.

16  Jesús icatsia jumaitsi jivijavabelia:
—¿Detsa meta pacuenia yapëtaeyaexanaenajë itsamonaejavabelia 

bajarapamonae xaniavaetsia papecayapëtaenexa pacuenia paxamë paja­
matabëcueneitsimë tsavanapae? Jumaitsinë meta tsane paxamë yaba­
ra mapacueniaje: “Bajarapamonae abaxë saya bepejevaxijivixi, pajivixi 
tomara tuatuajëjava banamuxusitenavanapa. Pejevaxijivixi itsa namu­
xusitenavanapa, bavavajai tsenae penajua namuxusitenaevijavabelia. 
17 Pevavajaijavata bajumaitsi: ‘Pacatoobecatsi picani flauta. Itsiata apo 
payavajibimë. Pacatonaxëanecatsi picani penemuxunanuevajinexa ata. 
Itsiata apo panuemë,’ bajai tsenae pejevaxi penajua namuxusitenaejivixi­
javabelia. Bajara saya jamatabëcueneitsi pamonae aeconoxae jinavanapa 
mapanacuataje,” janë meta tsane paxamë yabara. 18  Juan jivibautisa­
binë Dioso pitorobilivaisi jivi tsipaebanajetaruca. Pexaejava itsajavata 
apo xaeyabiabi, pamatacabibeje Diosojavabelia vajëtapona. Vinora ata 
apo apaeyabiabi. Nexata bajaraponë yabara jamatabëcuenenavëxa­
niabiaya pajumaitsimë tsabiabi: “¡Juan raja dovathi yajavaponapona!” 

pajamë tsabiabi jamatabëcuenenavëxaniabiaya. 19 Bajaraxuacujinae 
icatsia xanë, Daxitajivi Pematapijinënë, najetarucajë. Itaxutojema xani­
ji. Matavëjëa apaeyabiabajënua. Nexata xanë yabara icatsia jamata­
bëcuenenavëxaniabiaya pajumaitsimë tsabiabi: “¡Pataema maponëje! 
Ayaijava xaeyabiaba. Ayaira matavëjëa apaeyabiabanua piaitajibinexa. 
Barënajamatabëcuenejëpanua gobierno pejamatabëcuene impuestoma­
tamo pematamoyanijobabiabivi. Pamonae ata piajamatabëcuenebejevi, 
barënajamatabëcuenejëpa,” pajamë tsabiabi xanë yabara. Itsiata baitsi 
jane xuanë paxanëbeje Juanbeje paexanaponajëbeje, bajaraxuanë Dioso 
pejamatabëcueneta pataexanaejavabeje itsamonae xaniavaetsia yapë­
taena. Nexata daxita bajarapamonae yapëtaena pacuenia Dioso paneya­
pëtaeyaexanabeje pepacuene pepo pexaniajaijamatabëcuene, jai Jesús 
mapacueniaje jivijavabelia.

Pacuenia Jesús jumaitsi patomarapijivijavabelia apo jumecovënëtsitsi 
yabara pelivaisi 
(Lc 10.13-15)

20 Itsatomaranëjava Dioso pesaëta Jesús pinijicuene pexanaejavanë 
navitsia exanapona. Itsiata bajarapatomaranëpijivi apo copabi pibisiacue­
ne pexanabiabijava. Apo najamatabëcuenepënëyorotsi Diosojavabelia. 
Nexata Jesús ajumesaëya jumaitsi bajara patomaranëpijivijavabelia:

21 ¡Bitso bepajiobimë tsane paCorazín tomarapijivimë! ¡Bitso bepa­
jiobimë tsane paBetsaida tomarapijivimë ata! Pinijicuene Dioso pesaë­
ta taexanaejavanë patae atamë, itsiata apo panejumecovënëtsimë. Apo 
pacopabimë pibisiacuene paneexanabiabijava. Apo panajamatabëcue­
nepënëyorotsimë Diosojavabelia. Bajayata Tiro tomarapijivimi, Sidón 
tomarapijivimi ata, petuatuajëta bajarapitsipinijicuene itsa tsitaexanae­
jitsipajë, nexata bajarapamonaemi copabijitsipa pibisiacuene pexanae­
java. Najamatabëcuenepënëyorotsipa Diosojavabelia. Bajarapamonaemi 
nexata pibisiacuene pexanabiabineconi bitso yajamatabëcuenebëjai 
tsipae. Nexata Diosojavabelia petsitanajamatabëcueneitajëtsinexa peya­
jamatabëcuenebëjaijava pibisiacuene pexanabiabineconi, naxatabijitsipa 
piayopapaëbërëjavanë. Enaejitsipa irata. Ipumana ata natsimataothocae­
jitsipa bitso peyajamatabëcuenebëjaixae pibisiacuene pexanabiabineconi. 
22  Xaniajanë pacuenia pacatsipaebijitsiatsi. PaCorazín tomarapijivimë, 
paBetsaida tomarapijivimë ata, patae atamë pinijicuene Dioso pesaëta 
taexanaejavanë, apo panejumecovënëtsimë. Nexata pamatacabi Dioso 
naneconitsiaexanaena daxita pijaneconi pexainaevi, bajarapamataca­
bi bitso ayaicuenia Dioso pacananeconitsiaexanaena. Paneconivajëtota 
bajayata Dioso naneconitsiaexana Tiro tomarapijivimi, Sidón tomarapi­
jivimi ata, bajarapaneconivajëto matatoxenetsia Dioso bitso ayaicuenia 
pacananeconitsiaexanaena. 23  Paxamë paCapernaum tomarapijivimë, 

jamatabëcuenenavëxaniabiaya pajamatabëjumaitsimë tsabiabi: “Vaxaitsi 
cajena ayaijamatabëcuenevitsi. Nexata Dioso nacacapanepaena athëbëa­
betsia,” pajamatabëjamë tsabiabi. Itsiata baitsi jane athëbëabetsia Dioso 
apo pacacapanepae tsane. Dioso raja pacaxuabiana infiernojavabelia apo 
patanejumecovënëtsixaemë. Bajayata Sodoma tomarapijivimijavata itsa 
exanaejitsipajë Dioso pesaëta pinijicuene taexanaejava, pacuenia paxamë­
javata exanaponajë, nexata Sodoma tomarapijivimi copabijitsipa pibi­
siacuene pexanaejava. Najamatabëcuenepënëyorotsipa Diosojavabelia. 
Nexata bajarapamonae Dioso apo verebiabi tsipaetsi pibisiacuene pexa­
naeneconi yabara. Nexata abaxë mapamatacabi ataje jivi jinavanapae­
jitsipa bajarapatomarata. 24 Xaniajanë pacuenia pacatsipaebijitsiatsi. 
Pamatacabi Dioso naneconitsiaexanaena pijaneconi pexainaevi, ayaicue­
nia Dioso pacananeconitsiaexanaena. Tsipaji Dioso pesaëta navitsia piniji­
cuene taexanaponaejava patae atamë, apo panejumecovënëtsimë. Nexata 
Sodoma tomarapijivimi matatoxenetsia Dioso bitso ayaicuenia pacanane­
conitsiaexanaena, jai Jesús patomarapijivijavabelia apo jumecovënëtsitsi.

Pacuenia Jesús pijajivi junata pejamatabëcueneasaëyaexanaenexa peja
matabëcuenecueranaejavavecua yabara pelivaisi 

(Lc 10.21-22)
25 Jesús pevajëtsijavata paxa Diosojavabelia jumaitsi:
—Axa, nevetsinë athëbëtatsia. Nevetsinë mapanacuajava ataje. 

“Ayaijamatabëcuenenëmë bitso,” cajaitsi. Tsipaji pamonae bitso apo 
penacujarubivi ata, yapëtaeyaexanaename nevetsijavanexa daxita nijaji­
vi mapanacuataje. Bajarapamonae yapëtaeyaexanaename pexanialivaisi, 
xanë talivaisi, palivaisi vecuamatayatame bitso peyapëtaevi mapanacua­
pijilivaisije. Bajarapalivaisi vecuamatayatame bitso penacujarubivi ata 
mapanacuapijicuene yabaraje. 26  Bajarapacuenia exaname tsipaji baja 
exaname nejitsipaecuenia, jai Jesús paxa Diosojavabelia pevajëtsijavata.

27 Icatsia Jesús jumaitsi pijajivijavabelia:
—Taxa Dioso baja cajena netocopata tayapëtaenexa daxitacuene. 

Itsajivi ata apo nejamatabëcueneyapëtae pacuenia xanë jamatabëcuenei­
tsinë, Dioso pexënatonë. Caenë taxa Dioso nejamatabëcueneyapëtane. 
Itsajivi ata apo jamatabëcueneyapëtae pacuenia taxa Dioso jamatabëcue­
neitsi. Caenënë xanë, pexënatonë, jamatabëcueneyapëtaniji. Pamonae 
tojitsipajë tayapëtaeyaexanaenexa pacuenia taxa Dioso jamatabëcuenei­
tsi, bajarapamonae ata yapëtaeyaexanaponaenajë. 28  Pabita penacueneba­
biabinë, piarevejava pejotabiabinë, bitso bavemaxëcuerana. Bajara pijinia 
pacuenia paxamë ata bitso itsa pajamatabëcuenecueraname pibisiacuene 
paneexanabiabijava yabara, xanëjavaberena paponare paneajamatabë­
cuenesaënexa icatsia. 29 Bueyubeje banavësijumacaevetabeje petsivësiju­
mabuatsinexatsibeje yugovënëjava penacuenebinexabeje. Bajara pijinia 

pacuenia paxamë ata panajamatabëcuenecaevere patacatsijamatabëcue­
nebuatsinexa patacatsipaebilivaisi. Panejumecovënëtsianame pacuenia 
pacaitorobatsi patanetonacuenebinexamë. Nexata panevajënaeyabelia 
panejamatabëcueneyapëtaeponaename. Tsipaji xanë xaniavaetsia paca­
tsipaebaponaenatsi. Xanë beayaijamatabëcuenenë apo nataenë. Nexata 
bajarajota panajamatabëcueneevetsianame paneajamatabëcuenesaënexa 
icatsia. 30 Pacuenia bueyu tsivësijumabuatatsi yugovënëjava petoyapë­
xanepanaenexatsi penacuenebijava, bajara pijinia pacuenia paxamë ata 
pacatoyapëxanepanaeyaexanaenatsi paneexanaenexa xua pacaitorobiji­
tsiatsi, jai Jesús pijajivijavabelia.

Pacuenia Jesús pijajivi trigoxu namutua siricanajetarubena 
penacueraevetsimatacabita yabara pelivaisi 

(Mr 2.23-28; Lc 6.1-5)

12 �1 Judíovi penacueraevetsimatacabita Jesús, pijajivi yajava, naje­
taruca trigo pabianëjava. Jesús pijajivi bitso piajani. Nexata 

trigoxu siricanajetarubena. Xuxaeyabuatapona. 2  Nexata fariseovi tane 
Jesús pijajivi pesiricanajetarubenaejava trigoxu. Nexata fariseovi jumaitsi 
Jesúsjavabelia:

—Taema mapamonaeje. Dioso Moiséspijinëta penajumecopatsilivaisi 
vajanacaitavetsicuene nijajivi exana. Apo nacaitavetsi ata trigoxu vaja­
xaejava, itsiata ajena penacueraevetsimatacabixae, nijajivi apo bexanae 
mapacueneje, jai fariseovi Jesúsjavabelia.

3  Nexata Jesús jumaitsi fariseovijavabelia:

—Ajena, penacueraevetsimatacabita, tajajivi bajarapacuenia exanae 
ata, itsiata apo pibisiacuene. Tsipaji bitso piajani. ¿Apo palebimë tsipa­
ji Dioso pejumelivaisibaxuto paneyapëtaenexa pacuenia vajasalinainë 
Davidpijinë, pebarëponaevi yajava, exana pamatacabi bitso piajani? 
4 Davidpijinë joneya Dioso pijatemploboyalia. Nexata Dioso pijatemp­
loboënëta, mesajumata, bobena Diosonexa ofrendacuenia petojebipan­
bëanë. Bajarapapanbëanë apo tocopatsitsi picani Davidpijinë, pijajivi 
ata, pexaenexa penaneconitsiyaniva Diosojavabelia. Ësacerdotevi picani 
tocopatatsi pexaenexa. Davidpijinë apo sacerdotenë ata, pijajivi barëxae 
ata bajarapapanbëanë, itsiata apo vënananeconitsi Diosojavabelia. 5 ¿Apo 
palebimë tsipaji Dioso Moiséspijinëta penajumecopatsilivaisi paneyapë­
taenexa pacuenia jumaitsi sacerdotevi yabara? Sacerdotevi templobota 
penacuenebivi, penacueraevetsimatacabita ata apo nacueraevetabiabi. 
Penacueraevetsimatacabita sacerdotevi nacuenebabiabi ata templobo­
ta, itsiata apo naneconitsi Diosojavabelia. 6  Xanë cajena ayaijamatabë­
cuenenënë. Nexata Dioso netojitsipa jivi taneyaiyataenexa templobo 
matatoxenetsia. 7 Dioso pejumelivaisibaxutota jumaitsi mapacueniaje: 
“Jitsipajë paneitaxutotsoniataenexa itsamonae ata. Apo jitsipaenë cajena 
saya patanetobeyabiabinexamë dajubicuene ofrendacuenia pataneraju­
tabiabinexamë,” jai Dioso pejumelivaisibaxutota. Xua yabara jumaitsi 
bajarapacuenia, apo pajumeyapëtaemë baja cajena. Tsipaji itsa pajumeya­
pëtaejitsipame xua yabara jumaitsi, nexata tajajivi ata paitaxutotsoniatae­
jitsipame. Nexata tajajivi trigoxu pexaejava yabara apo panejumaitsimë 
tsipae: “Dioso Moiséspijinëta penajumecopatsilivaisi vajanacaitavetsicue­
ne nijajivi exanapona,” apo panejamë tsipae. Tsipaji tajajivi apo naneconi­
tsi Diosojavabelia. Tsipaji tajajivi bitso piajanixae, trigoxu xane. 8  Nexata 
xanë, Daxitajivi Pematapijinënë, netoxanepana cajena tatsipaebinexa 
xua xanepana jivi pexanaenexa penacueraevetsimatacabita ata, jai Jesús 
mapacueniaje fariseovijavabelia trigo pabianëjavata.

Pacuenia Jesús jamatejemayaexana pebi pecobetsaquenaenë  
yabara pelivaisi 

(Mr 3.1-6; Lc 6.6-11)
9 Trigo pabianëjavata Jesús livaisi petsipaebicujinae fariseovijavabe­

lia, Jesús baja vecuapona pabianë. Nexata Jesús joneya judíovi penacae­
tuatabiabiboyalia. 10 Nexata bajarajota pebi naeca, pecobetsaquenaenë. 
Itsamonae fariseovi bajarajota jamatabëneconitatsi Jesús. Nexata Jesús 
naitaxutocaevetatsi xua yabara neconitsijitsiatsi. Nexata fariseovi Jesús 
jamatabëcueneëjëbiaya yanijobatsi mapacueniaje.

—¿Vajanacueraevetsimatacabita ata tsaja xanepana piavitanevi vajaja­
matejemayaexanaenexa? jai fariseovi Jesúsjavabelia.

11 Jesús nexata jumaitsi fariseovijavabelia:

SAN MATEO 12

El Nuevo Testamento en guahibo, 2da ed., © 2011, Wycliffe Bible Translators, Inc.



49

—Paxamëyajuvënëvi pijaoveja itsa tojopaejitsiparecatsi meramë­
thëareca, penacueraevetsimatacabita ata ponaejitsipa. Nexata jutsipai­
na pijaoveja. ¿Baja tsabaitsi jane? 12  ¡Biji ra jivitonë bitso namatamota 
oveja matatoxenetsia! Bajaraxuata itsiata nacatoxanepana vajaexa­
naenexa pexaniacuene vajanacueraevetsimatacabita ata, jai Jesús 
fariseovijavabelia.

13  Nexata Jesús jumaitsi pecobetsaquenaenëjavabelia:
—Namaxërovire, jai Jesús.
Itsa bajaraponë namaxërovita, pacuenia itsanenia cobeitsi, bajara cobei­

tsi. Cobexanepanareca baja. Pecobetsaquenaejavami baja ajibi. 14 Nexata 
fariseovi itsa tane Jesús pecobexanepanaeyaexanaejava pecobetsaquenae­
në, fariseovi anaepana. Nexata pitsaparena judíovi penacaetuatabiabibo­
vecua. Nexata jane baja fariseovi najumejaita Jesús pebeyaxuabinexatsi.

Pacuenia Diosojumepaebinë profetanë bajayatami 
tajëvelia vajunupaebatsi Jesús yabara pelivaisi

15 Jesús jamatabëcueneyapëtane pacuenia fariseovi sivanajamatabë­
xainatsi. Jesús picani fariseovi jamatabëbeyaxuabatsi. Nexata baja Jesús 
bajarapamonae vecuapona itsajavabelia. Jivi ayaibitsaëtoxaneto Jesús 
pënaponatsi. Jesús nexata jamatejemayaexana daxita piavitanevi. 16  Jesús 
jumeitaveta bajarapamonae petsipaebiyaniva itsamonaejavabelia Jesús 
Dioso pexënatocuene. 17 Bajarapacuenia Jesús pejamatejemayaexanae­
vi itsa jumeitaveta petsipaebiyaniva itsamonaejavabelia, copiapata jane 
baja pacuenia bajayata Diosojumepaebinëmi profeta Isaíaspijinë tajëvelia 
jumaitsi. Dioso pejumaitsijava Jesús yabara profeta Isaíaspijinë bajayata 
tajëvelia jumaitsi mapacueniaje:
	 18	Maponë taitapetsinë, taitorobicuenia exanabiaba. Bajaraponë 

tasivanë. Sivajamatabëcuenebarëyanë. Espíritu Santo 
runaeyaexanaenicajë bajaraponë pematatsënëatsica. Bajaraponë 
apo judíovijavabelia tsipaebiana tananeconitsiaexanaejavanexa 
daxita pibisiacuene pexanaevi. 19 Bajaraponë itsajivijavabelia 
ata apo jumeanaenotsi tsane. Livaisi itsa tsipaebapona, 
pinijijumeta apo vavajai tsane. 20 Pamonae xanë tajumelivaisi 
pejumecovënëtsijava abaxë apo ajamatabëcuenesaë 
ata, itsiata bajaraponë bajarapamonae apo xuabi tsane. 
Capanepaena. Pamatacabi tocopiapatsianatsi bajaraponë pijajivi 
pevetsimatacabinexa, xaniavaetsia bajaraponë evetsiana daxita 
pijajivi. 21 Nexata daxitajivi, apo judíovi ata, sivanajamatabëcuene
copatsianatsi bajaraponë pecapanepaenexa,

jai bajayata tajëvelia profeta Isaíaspijinë Dioso pejumaitsijava Jesús 
yabara. Bajarapacuenia bajayata tajëvelia jumaitsi Isaíaspijinë 
peyaquinaebaxutota.

Pacuenia itsamonae Jesús yabara jamatabëcuenenavëxaniabiaya 
jumaitsi: “Beelzebú raja pesaëta Jesús dovathi jivivecua 

capitsapapona,” jai yabara pelivaisi 
(Mr 3.20-30; Lc 11.14-23; 12.10)

22  Jesús tocapatatsi bitso pitaxutotsëcënaenë, apo penatsipaebinë. 
Bajaraponë dovathi yajavaponapona. Bajaraponë Jesús jamatejemayae­
xana. Xaniavaetsia baja nexata tane. Natsipaebanua baja. 23  Jivi itsa tane 
Jesús pejamatejemayaexanaejava bajaraponë, jamatabëcuenenabenajaca. 
Nexata jivi najumaitsi Jesús yabara:

—¿Matsaeta ponë Davidpijinë pemomoje, Dioso pitorobinëtsicaje? najai 
bajarapamonae Jesús yabara.

24 Nexata fariseovi itsa jumetane bajarapacuenia jivi pejumaitsijava, 
fariseovi jumaitsi jivijavabelia:

—Mara ponë Jesúsje, dovathi jivivecua capitsapabiaba Beelzebú pesaë­
ta. Beelzebú raja daxita dovathivi pitorobinë, jai fariseovi jivijavabelia 
jamatabëcuenenavëxaniabiaya Jesús yabara.

25 Jesús jamatabëcueneyapëtane pacuenia fariseovi sivanajamatabëxai­
natsi. Nexata Jesús jumaitsi fariseovijavabelia:

—Nacaenacuapijivi ata itsa navecuanatsanaejitsipa penasivanavaja­
bitsaëtsinexa, namataenetsia naverebiabijitsipa nacaenacuapijivi ata. 
Bajara pijinia itsipae nacaetomarapijivi ata. Itsa navecuanatsanaejitsipa 
penasivanavajabitsaëtsinexa, nexata namataenetsia naverebiabijitsipa 
nacaetomarapijivi ata. Bajara pijinia itsipae nacaemonae ata. Itsa nave­
cuanatsanaejitsipa penasivanavajabitsaëtsinexa, nexata namataenetsia 
naverebiabijitsipa nacaemonae ata. 26  Bajara pijinia itsipae dovathi ata. 
Dovathi jivivecua itsa capitsapaponaejitsipa pijajivi, dovathivi, nexata 
bepijavajabitsaënë taejitsipatsitsi pijajivi. Itsajamatabëcuene vecuaxainae­
jitsipa pijajivi. Pesaë ata apo xainaponae tsipae. 27 Paxamë ata panijajivi 
dovathi jivivecua capitsapabiaba. Nexata xanë Beelzebú pesaëta dovathi 
jivivecua itsa capitsapabiabajë, ¿detsa nexata ponë pesaëta panijajivi ata 
dovathi jivivecua capitsapabiaba? Caenë rabaja Dioso pesaëta. Nexata 
panijajivi ata pacayapëtane bajarapacuenia jamatabëcuenenavëxania­
biaya panejumaitsijava xanë yabara. 28  Espíritu Santo raja pesaëta xanë 
dovathi jivivecua capitsapabiabajë. Nexata baja picani jivi beyapëtane 
Dioso baja petaxuxuabijava pijajivi pevetsijava paxamë tuatuajëta, jai 
Jesús fariseovijavabelia.

29 Fariseovi pecanaëjëtsinexa Jesús bitso piasaënëcuene dovathi mata­
toxenetsia, Jesús icatsia jumaitsi fariseovijavabelia mapacueniaje:

—Itsajivi ata apo caëjëpaetsi pejonenexa bitso piasaënë pijaboya­
lia peyacajërëtsinexa xua xaina pijabota. Itsiata itsa patsipa baja­
raponë matatoxenetsia bitso piasaënë, nexata cobecëtabuatsipatsi. 

Taxucëtabuatsipatsi yajava. Matapania bajarapacuenia yacajërëtsipatsi 
daxita xua xaina pijabota.

30 ’Pajivi apo neyavenonaeyacaetuatsi jivi Diosojavabelia, bajarapajivi 
betajavajabitsaëjivi. Tsipaji apo taneyavenonaeyacaetuatsixae, jivi neve­
cuanacayajata Dioso picani pejumecovënëtsiviminexa.

31 ’Bajaraxuata pacatsipaebijitsiatsi, Dioso caëjëpatsi daxitajivi pibisiacuene 
pexanaeneconimi pevecuaajibiaexanaenexa. Pibisiacuenia jivi Dioso baracuai­
cuaijai ata, bajarapaneconi ata Dioso caëjëpatsi pevecuaajibiaexanaenexa. Itsiata 
baitsi jane pajivi pibisiacuenia baracuaicuaijai Espíritu Santo, pacuenia paxamë 
pajumaitsimë, Dioso apo vecuaajibiaexanae tsane bajarapaneconi. 32 Pajivi pibi­
siacuenia nebaracuaicuaijai ata, xanë, Daxitajivi Pematapijinënë, bajarapaneconi 
ata itsiata Dioso vecuaajibiaexanaenatsi itsa vajëta Diosojavabelia. Itsiata baitsi 
jane pajivi pibisiacuenia baracuaicuaijai Espíritu Santo, bajarapaneconi Dioso 
apo vecuaajibiaexanae tsanetsi. Daxitamatacabijavabelianexa apo vecuaajibiae­
xanae tsanetsi bajarapaneconi, jai Jesús fariseovijavabelia.

Pacuenia peubinaenë itsa nacuaita, nayapëtane pavirianaecuene 
yabara pelivaisi 

(Lc 6.43-45)
33  Icatsia Jesús jumaitsi fariseovijavabelia:
—Pexaniavirianaenë itsa ubatsi, nacuaita pijinia pexaniacuai. Ponae piji­

nia pibisianae, nacuaita pibisiacuai. Caevirianae canacujitsia yapëtanetsi itsa 
nacuaita. 34 Bajara pijinia pacuenia paxamë ata dovathi papijajivimë, panayapë­
taneme paneajamatabëcuenebejejava. Nexata apo pacacaëjëpae panecuaicuai­
jainexa pexaniacuene yabara. Pajamatabëcuene bëpënëa panejamatabëëthëtota 
panajamatabëxainame, panecuibovojotuatsina pitsapa panecuaicuaijainexa. 
35 Itsamonae pijinia majamatabëcueneitsije. Pacuenia vajaubinae, pexanianae, 
pexaniacuai pijinia nacuaita, bajara pijinia jamatabëcueneitsi itsamonae. Ponë 
pexaniajamatabëcuenenë, pexaniacuene yabara cuaicuaijai. Tsipaji pexaniaja­
matabëcuene xaina pejamatabëëthëtota. Ponë pijinia pibisiajamatabëcuenenë 
pibisiacuene yabara cuaicuaijai. Tsipaji pibisiajamatabëcuene najamatabëxai­
na pejamatabëëthëtota. 36 Xaniajanë pacuenia pacatsipaebijitsiatsi. Pamatacabi 
Dioso naneconitsiaexanaena daxita pijaneconi pexainaevi, caejivi canacujitsia, 
naneconitsiaexanaponaena caejumeyo canacujitsia pibisiacuenia pecuaicuaijaija­
va yabara. 37 Pibisiacuenia panecuaicuaijaijava yabara Dioso pacananeconitsiae­
xanaena. Pexanialivaisi itsa pacuaicuaijamë tsabiabi tsane, nexata paneconijibi­
më tsane Diosojavabelia, jai Jesús fariseovijavabelia.

Pacuenia pibisiajamatabëcuenevi Jesús picani itorobatsi Dioso pesaëta 
pinijicuene pexanaejava petsitaexanaenexa yabara pelivaisi 

(Mr 8.12; Lc 11.29-32)
38  Fariseovi, judíovi pecujarubivi ata, jumaitsi Jesúsjavabelia:

—Jesús, pajitsipajë patataenexa Dioso pesaëta pinijicuene nexanaejava, 
patacayapëtaenexa pepacuene Dioso athëbëvetsica pecaitorobinëcuenetsi­
ca, jai bajarapamonae.

39 Jesús nexata jumaitsi bajarapamonaejavabelia:
—Bitso pibisiacuene paneexanaevi, Dioso panejumecovënëtsijavami 

panecopabivi. Paneitorobame picani Dioso pesaëta pinijicuene taexa­
naejava patacatsitaexanaenexa pataneyapëtaenexamë Dioso pepacuene 
athëbëvetsica taneitorobinëcuenetsica. Itsiata baitsi jane Dioso pesaëta 
pinijicuene taexanaejava apo pacatsitaexanae tsanetsi. Bajayata pacue­
nia Diosojumepaebinëmi profeta Jonáspijinë exanatsi, bajara ëpitsicuene 
taneexanaejava pacatsitajëtsianatsi. 40 Bajayata Jonáspijinë boca ayai­
në dujuainë pënëta acueyabi pamatacabibeje, acueyabi pameravibe­
je yajava. Bajara pijinia pacuenia xanë ata, Daxitajivi Pematapijinënë, 
bocaenajë mëthëta acueyabi pamatacabibeje, acueyabi pameravibeje 
yajava. 41 Bajayata Nínive tomarapijivimi itsa jumetane Dioso pitorobi­
livaisi, Jonáspijinë petsipaebilivaisi, copaba pibisiacuene pexanaejava. 
Najamatabëcuenepënëyorota Diosojavabelia. Copiapatsiana rabaja Dioso 
papecananeconitsia exanaematacabinexa daxita panijaneconi panexai­
naevi. Panijaneconi panexainaevi pacanubiana Dioso pitabarata. Nexata 
bajarapamatacabi Nínive tomarapijivimi nonobapunaena Diosojavabelia 
papecaneconitsinexa Dioso apo panejumecovënëtsivi. Xanë majotaje 
ponaponajë, bitso ayaijamatabëcuenenënë Jonáspijinëmi matatoxenetsia. 
Nexata pacatsipaebi atatsi Dioso pejumelivaisi, itsiata apo panejume­
covënëtsimë. Apo panajamatabëcuene pënëyorotsimënua pibisiacuene 
paneexanaejavavecua. Bajaraxuata ayaineconi paxainame Diosojavabelia. 
42  Pamatacabi Dioso naneconitsiaexanaena pijaneconi pexainaevi, baja­
yata peponaponaevami, Saba nacuapijivi pevetsivami, nonotapunae­
na Diosojavabelia papecaconitsinexa Dioso apo panejumecovënëtsivi. 
Bajarapova pacaneconitsiana. Tsipaji bajayata bajarapovami tajë nacua­
tabuverena ata muxunarena pejumetaenexa Salomónpijinë, bitso daxita­
livaisi peyapëtaenëmi, petsipaebilivaisi. Xanë majotaje ponaponajë, bitso 
ayaijamatabëcuenenënë Salomónpijinëmi matatoxenetsia. Nexata pacatsi­
paebi atatsi Dioso pejumelivaisi, itsiata apo panejumecovënëtsimë. Apo 
panenamuxunaevetsimënua. Bajaraxuata Dioso pacananeconitsiaexanae­
na, jai Jesús tajëvelia fariseovijavabelia, judíovi pecujarubivijavabelia 
ata.

Pacuenia dovathi jivitonë pevejamatabëpitsapaecujinaetsi, icatsia 
naviarena pecovëyaberena petsijamatabëecaenexatsi icatsia  

yabara pelivaisi 
(Lc 11.24-26)

43  Jesús jumaitsi fariseovijavabelia, judíovi pecujarubivijavabelia ata:

—Dovathi itsa vejamatabëpitsapa jivitonë, nexata dovathi jinaruta 
petseviiranëjava. Jaitapona itsanëjavabelia petsijamatabëjonenexa pena­
cueraevetsinexa bajaraponëjavata. Itsa apo caxitajarabi ponëjavabelia 
tsijamatabëjonejitsia, nexata dovathi jamatabëjumaitsi: 44 “Naviatsianajë 
meta icatsia tajabomijavabelia, paboverena pitsapajë,” jamatabëjai dova­
thi, ponëjavaverena pitsapa icatsia petsijamatabëjonenexatsi. Dovathi 
baja caevëa itsa naviarena, caxitajaraba peyajavaponaponaenëmitsi. 
Nexata peyajavaponaponaenëmitsi pejamatabëëthëto, dovathi tane bepë­
nësajinecaebo, bepënëxaniavaetetsibo, bepiracajuetetsibo. 45 Nexata dova­
thi icatsia sivapona peyajavapatsinexarena itsadovathivi, siete ponëbeje. 
Bajarapadovathivi bitso piacujirubejevi copiaya padovathi matatoxene­
tsia. Daxita bajarapadovathivi pebi tsijamatabëjunuatsi peyajavaponapo­
naenexa. Belia jane baja pebi dovathivi bitso bejiobiaexanatsi. Copiaya 
abaxë caenë itsa tsijamatabëecatsi pacuenia bejiobiaexanabiabatsi, mata­
toxenetsia bejiobiaexanatsi. Bajara pijinia pacuenia tocopiapatsianatsi 
pamonae aeconoxae jinavanapa, piacujirubejevi, jai Jesús fariseovijavabe­
lia, judíovi pecujarubivijavabelia ata.

Pacuenia Jesús pejuyapijivi, pena yajava, nubena bojumavelia  
yabara pelivaisi 

(Mr 3.31-35; Lc 8.19-21)
46  Jesús abaxë jivi livaisi itsa tsipaeba bo ënëtuatuajëalia, pata Jesús 

pejuyapijivi, pena yajava. Nexata bojumavelia nubena bajarapamo­
nae. Jamatabëbarëcuaicuaijaitsi picani Jesús. 47 Nexata itsajivi Jesús 
tsipaebatsi.

—Patajatuxanenë, ena raja, nejuyapijivi yajava, nuca bojumaverena. 
Bajarapamonae pina jitsipa pecabarëcuaicuaijaijava, jaitsi Jesús.

48  Nexata Jesús jumaitsi petsipaebijivitsijavabelia:
—¿Detsa pitsijamatabëcuenevi taena, tajuyapijivinua? jai Jesús.
49 Nexata Jesús pecobeta itaropita pijajivi. Jumaitsi 

petsipaebijivitsijavabelia:
—Mara jane pamonae taenajivije, tajuyapijivinua. 50 Tsipaji raja pajivi 

exana taxa, athëbëtatsia peecaenë, pitorobicueniatsi, bajarapajivi cajena 
tajuyapijinë, tajuyapijiva, taenanua, jai Jesús petsipaebijivitsijavabelia.

Pacuenia Jesús jivi livaisi tsipaeba pabi peubinë pelivaisicuenia  
yabara pelivaisi 

(Mr 4.1-9; Lc 8.4-8)

13 �1 Jesús baja itsa najumevereta jivijavabelia livaisi petsipaebijava, 
pitsapa baja bajarapabovecua. Pona baja itsajavabelia. Nexata 

Jesús ecojopa pucaxaneto itapata. 2  Nexata pucaitapata jivi ayaibi­
tsaëtoxaneto Jesús itaxutuanacaetuatatsi. Nexata Jesús runareca jera 

ënëabereca. Ecareca jera ënëtareca. Daxita jivibitsaëtoxaneto nubena 
tajetabovelia. 3  Nexata Jesús daxitacuene livaisianë tsipaeba jivijavabelia. 
Jesús jumai tsaponae bajarapamonaejavabelia mapacueniaje:

—Peubinë pona pabiabelia peubinexa. 4 Nexata itsa pata pabita, peu­
bixu pexucayajabajarabicuenia ubanajetaruca. Pexucayajabajarabijavata 
itsaxu othopa pabi tuatuajëjava penajetarucaenamutojumata. Nexata 
bajarajota pata baratsui. Xane bajarapaxumi juvinejeva. 5 Itsaxu pijinia 
othopa ibopananëjumata, itsajota bitso ira apo aitayaë. Nexata bajarapa­
xu bepijia juva. Tsipaji bitso ira apo aitayaë. 6  Nexata icotia bitso itsa ata­
ju, nexata bajarapaxu juvi ata, tsaquenapona. Tsipaji irabereca bitso apo 
atabunepepiareca. 7 Itsaxu pijinia othopa xanëebacabomijavata. Nexata 
peubixu xanëebotonë caecuenia itsa yajavajuva, bitso xanëebotonë mata­
cënënatsi peubijavami. 8  Itsaxu pijinia othopa pexaniairata. Bajarapaxu 
itsa juva, vitsaba. Xaniavaetsia nacuaita. Itsabotonë capitsapa cien paxu­
toyobeje tsaponae. Itsabotonë capitsapa sesenta paxutoyobeje tsaponae. 
Itsabotonë capitsapa treinta paxutoyobeje tsaponae. 9 Pajivi jamatabëne­
jumeyapëtane patacatsipaebilivaisi, nenamuxunaevetsi xaniavaetsia, jai 
Jesús bajarapalivaisi petsipaebivijavabelia.

Pacuene yabara Jesús jivijavabelia livaisi tsipaeba ëcomparacióncuenia 
yabara pelivaisi 

(Mr 4.10-12; Lc 8.9-10)
10 Jesús pijajivi imoxoyotatsi. Nexata Jesús pijajivi jumaitsi 

Jesúsjavabelia:
—Patajatuxanenë, jivijavabelia livaisi itsa tsipaebame, ¿detsa xuajitsia 

tsipaebame ëcomparacióncuenia? jai Jesús pijajivi.
11 Nexata Jesús jumaitsi pijajivijavabelia:
—Paxamë rabaja xaniavaetsia Dioso pacayapëtaeyaexana Dioso papi­

jajivimë papecaevetsijava. Itsiata itsamonae apo yapëtae bajarapacuene. 
12  Pajivi xaniavaetsia nejumeyapëtane tatsipaebilivaisi, bajarapajivi icatsia 
itsalivaisi pematatsënëa Dioso yapëtaeyaexanaenatsi. Itsiata pajivi apo 
jitsipae pematatsënëa pejumeyapëtaeponaenexa tatsipaebilivaisi, bajara­
pajivi xuayovajëto jumeyapëtane picani, nacofënëtsiana. 13  Bajaraxuata 
livaisi itsa tsipaebajë bajarapamonae, ëcomparacióncuenia tsipaebajë. 
Nexata bajarapamonae tae ata Dioso pesaëta pinijicuene taexanaejava, 
itsiata apo yapëtae pajamatabëcuene yabara exanajë pinijicuene tae­
xanaejava. Namuxunaevetsi ata tatsipaebilivaisi, itsiata apo jumeya­
pëtae pajamatabëcuene xaina tatsipaebilivaisi. 14 Bajarapacuenia apo 
jumeyapëtae tsipaji jane baja tocopiapatatsi pacuenia bajayata tajëvelia 
Diosojumepaebinëmi profeta Isaíaspijinë yaquina. Dioso pejumaitsijava 
apo tanejumeyapëtaevinexa yabara, bajayata profeta Isaíaspijinë peyaqui­
naelivaisita jumaitsi mapacueniaje:

Bajarapamonae picani jumetaena. Itsiata apo jumeyapëtae tsane xua 
yabara tsipaebianatsi. Bajarapamonae taena picani. Itsiata apo 
yapëtae tsane pajamatabëcuene xaina petaejava. 15 Bajarapamonae 
ajamatabëcuenetaja tsane. Bajaraxuata benamuxuacabiaya 
pejinavanapaevi tsane. Benaitaxutotsaquebiaya pejinavanapaevi 
tsane. Itsa bajarapacuenia apo itsipae, nexata yapëtaejitsipa 
pajamatabëcuene xaina xua taena. Jumeyapëtaejitsipanua palivaisi 
jumetaena. Pejamatabëëthëtojavavetsina jumeyapëtaejitsipa. 
Nexata xanëjavaberena najamatabëcuenepënëyorotsipa 
perujujamatabëcuenevecua. Nexata xanë jamatabëcuene 
xanepanaeyaexanaejitsipajë,

jai bajayata tajëvelia Isaíaspijinë peyaquinaelivaisita xua yabara tsipaeba­
jë bajarapamonae apo tanejumeyapëtaejavanexa yabara.

16  ’Itsiata baitsi jane paxamë baja pajamatabëcuenebarëya­
më. Tsipaji payapëtaneme pajamatabëcuene xaina xua pataneme. 
Pajumeyapëtanemenua pajamatabëcuene xaina palivaisi pajumetane­
me. 17 Xaniajanë pacuenia pacatsipaebijitsiatsi. Bajayatami ayaibitsaëto 
profetavimi necopiaevetavanapa tanetaenexa picani tapatsijavatsica. 
Itsamonae ata aneconijibia pejinavanapaevi Dioso pitabarata, necopiae­
vetavanapa picani tanetaenexa tapatsijavatsica. Itsiata apo netaenejeva, 
daxita bajarapamonaemi tëpa baja. Jamatabëjumetaeyabiabanua pica­
ni palivaisianë baja aeconoxae paxamë pacatsipaebaponatsi. Itsiata apo 
jumetaenejeva bajarapalivaisianë, bajarapamonaemi tëpa baja, jai Jesús 
pijajivijavabelia.

Pacuenia Jesús yapëtaeyaexana pijajivi pajamatabëcuene xaina 
palivaisi tsipaeba peubinë pelivaisicuenia yabara pelivaisi 

(Mr 4.13-20; Lc 8.11-15)
18  Icatsia Jesús jumaitsi pijajivijavabelia:
—Xaniavaetsia panenamuxunaevere panejumeyapëtaenexa pajamata­

bëcuene xaina palivaisi pacatsipaebatsi pabita peubinë pelivaisicuenia. 
19 Pamonae jumetae ata Dioso pejumelivaisi, itsiata itsa apo jumeyapëtae 
pejamatabëëthëtota, bajarapamonae bepiothopaexu pabi tuatuajëjava 
penajetarucaenamutojumata. Nexata najetaruca dovathi. Nexata bajara­
pamonae tsijamatabëjuvinejevatsi, dovathi vecuapitatsi bajarapalivaisimi, 
petsijamatabëubilivaisimitsi. 20 Pacuenia pijinia itsi paxu othopa ibopa­
nanëjumata, itsajota bitso ira apo aitayaë, bajara tsijamatabëcueneitsitsi 
itsamonae Dioso pitorobilivaisi. Bajarapamonae jumetane Dioso pitoro­
bilivaisi. Nexata picani bajarapalivaisi barëyaya jumecovënëta. 21 Itsiata 
baitsi jane pacuenia irabereca apo atabunepepiareca paxu othopa ibopa­
nanëjumata, nexata nabijiana, bajara tsijamatabëcueneitsitsi bajarapa­
monae Dioso pitorobilivaisi. Tsipaji pepacuene pejamatabëëthëtovetsina 

apo jumecovënëtsi bajarapalivaisi. Nexata apo ajamatabëcuenesaë 
tsavanapae bajayajebi pejumecovënëtsinexa bajarapalivaisi. Nexata itsa 
tocopiapatatsi daxita petoayapëbejecuenetsi, itsa yalivaisibatsinua Dioso 
pitorobilivaisi yabara, nexata pejumecovënëtsijava bajarapalivaisi bepijia 
copaba. Pevajënaeyabelia apo jumecovënëtavanapae. 22  Pacuenia pijinia 
paxu othopa xanëebacabomijavata, itsa juva, bitso matacënënatsi xanëe­
botonë, bajara tsijamatabëcueneitsitsi itsamonae Dioso pitorobilivaisi. 
Jumetane picani bajarapamonae Dioso pitorobilivaisi. Itsiata baitsi jane 
bitso jamatabëcueneenatsi mapanacuapijicuene yabaraje. Tsipaji naja­
matabëxaina ayaijava palata pexainaenexa. Nexata pijacuata najamata­
bëcueneyamaxëitojoroba. Bajaraxuata Dioso pitorobilivaisi apo tovitsa­
bitsi pejamatabëëthëtota. Nexata pacuenia itsi pabita piacuaijibibotonë, 
bajara itsi bajarapamonae. Tsipaji Dioso xaniavaetsia apo tojinavanapae. 
23  Pacuenia pijinia itsi paxu othopa pexaniairata, bajara tsijamatabëcue­
neitsitsi itsamonae Dioso pitorobilivaisi. Bajarapamonae jumetane Dioso 
pitorobilivaisi. Jumeyapëtanenua. Nexata pevajënaeyabelia tsijamata­
bëcuenevitsabaponatsi Dioso pitorobilivaisi. Nexata pacuenia peubija­
va capitsapa itsabotonë cien paxutoyobeje tsaponae, itsabotonë sesenta 
paxutoyobeje tsaponae, itsabotonë treinta paxutoyobeje tsaponae, bajara 
tsijamatabëcueneitsitsi bajarapamonae Dioso pitorobilivaisi, jai Jesús 
pijajivijavabelia.

Pacuenia peubijava tuatuajëa piabejejava juva yabara pelivaisi
24 Dioso apo pejumecovënëtsivi, pamonae najinavanapa Dioso peju­

mecovënëtsivijavata, itsamatacabi Dioso naneconitsiaexanaena. Nexata 
jivi peyapëtaenexa bajarapamonae Dioso penaneconitsiaexanaejavanexa, 
Jesús comparacióncuenia livaisi tsipaeba jivi ayaibitsaëtoxanetojavabelia. 
Jesús jumaitsi mapacueniaje:

—Mara pacuene jëpaje Dioso pijajivi pevetsijavaje. Pabi pexainaenë, 
ëpexaniaviriatrigoxu uba pijapabita. 25 Itsiata baitsi jane daxitajivi pema­
jitsijavata meravi, pabi pexainaenë pijavajabitsaënë tojunuatsi pijapabita. 
Nexata toubatsi trigo tuatuajëjava pibisiaviriajava, betrigobotonë pecatae­
java. Bajaraxuacujinae vemaxëpona baja. 26 Nexata trigoxu juva. Vitsaba. 
Itsa baja trigobotonë namatonota, nexata matapania bajarajota nayapëta­
ne pibisiaviriajava yajava penamatonotsijava. 27 Nexata pabi pexainaenë 
pijajivi pata petsipaebinexatsi. Pabixainaenë pijajivi jumaitsi: “Nijapabita 
ubame ëpexaniaviriatrigoxu. ¿De tsaeta pacuenia pitsapa pibisiaviriaxu 
pibisiajava peyajavajuvinexa trigojava?” jai pabixainaenë pijajivi. 28  Nexata 
pabixainaenë jumaitsi pijajivijavabelia: “Tajavajabitsaënë raeta bajaraxua 
uba,” jai. Nexata pabixainaenë pijajivi jumaitsi: “¿Jitsipame tsaja bajaraxua 
pataxunaejava?” jai. 29 Itsiata baitsi jane pabixainaenë jumaitsi pijajivijava­
belia: “Jume. Tsipaji panexunaejavata payajavaxunaejitsipame trigobotonë. 

30 Copatsianatsi abaxë penacuaitsinexa. Nexata penotsimatacabi itorobia­
najë tanetonotsivi copiaya pecaetuatsinexa piabejejava. Pepacunuanë exa­
naena. Bajaraxuacujinae bajaraxua tajuitsiana. Bajaraxuacujinae ëtrigoxu 
netonotsiana taetabiabibota tanetoetsinexa,” jai pabixainaenë pijajivijava­
belia, jai Jesús jivi ayaibitsaëtoxanetojavabelia.

Pacuenia mostazaxutoyo pejuvicujinae, mostazanae bepijia vitsaba 
yabara pelivaisi 

(Mr 4.30-32; Lc 13.18-19)
31 Jesús livaisi tsipaeba comparacióncuenia jivi ayaibitsaëtoxanetojava­

belia. Jumaitsi mapacueniaje:
—Dioso raja pijajivi pevetsijava maitsije. Pacuenia mostazaxutoyo peju­

vicujinae, bepijia vitsaba mostazanae, bajara pijinia itsane Dioso pijajivi 
ata. Bepijia Dioso pijajivi ayaibitsaëtoxaneto naexanaena. Pabi pexainae­
në mostazaxu uba pijapabita. 32  Mostazaxu raja bitso tsiquirixutoxi daxita 
peubixuvecua. Itsiata baitsi jane mostazanae itsa juva, bepijia vitsaba. 
Caevaita pinijinae naexana itsapeubinaenë matatoxenetsia. Nexata bara­
tsui ata pata bajaraponaeta. Pematapenanë exana bajaraponaemaxëra­
nanëjava. Bajara pijinia itsane jivi ata. Bepijia ayaibitsaëto Dioso pijajivi 
naexanaena, jai Jesús jivi ayaibitsaëtoxanetojavabelia.

Pacuenia pan pexanaematabënexa, levaduravënëjava fufunaeyaexana 
yabara pelivaisi 
(Lc 13.20-21)

33  Jesús livaisi tsipaeba comparacióncuenia jivi ayaibitsaëtoxanetojava­
belia. Jumaitsi mapacueniaje:

—Dioso raja pijajivi pevetsijava maitsije. Pacuenia pan pexanaemata­
bënexa, levaduravënëjava yacaëjëpa daxita panmatabëjava, bajara pijinia 
itsi Dioso pijajivi pevetsijava. Yacaëjëpaena daxitanacuanëjava. Petiriva 
pan pexanaenexa, acueyabi patarroxanetobeje trigobenonë matajërëa­
ba levaduravënëjavata. Nexata pan pexanaematabënexa, ayaimatabë 
ata, levaduravënëjava pijinia tsiquirijavayo ata, itsiata levaduravënëjava 
yacaëjëpa daxitamatabëjava. Nexata levaduravënëjava fufunaeyaexa­
na daxita panmatabënexa. Bajara pijinia itsi Dioso pijajivi pevetsijava. 
Yacaëjëpa daxitanacuanëjava Dioso pijajivi pevetsicuene, jai Jesús jivi 
ayaibitsaëtoxanetojavabelia.

Pacuenia Jesús jivi livaisi tsipaebabiaba comparacióncuenia  
yabara pelivaisi 
(Mr 4.33-34)

34 Jesús itsa tsipaeba jivijavabelia Dioso pijajivi pevetsijavanexa, livai­
sianë tsipaebapona ëcomparacióncuenia. 35 Bajarapacuenia Jesús jivi 

livaisianë itsa tsipaebapona ëcomparacióncuenia, tocopiapatatsi jane baja 
pacuenia Diosojumepaebinë profetanë bajayata tajëvelia yaquina Jesús 
petsipaebaponaejavanexa yabara. Jesús comparacióncuenia jivi livaisi 
petsipaebaponaejavanexa yabara, profetanë peyaquinaebaxutota jumaitsi 
mapacueniaje:

Jivi itsa tsipaebajë, livaisi tsipaebianajë comparacióncuenia. 
Tsipaebianajë pitsicuene Dioso nacua pexanaejavaveliacujinae 
itsajivi ata abaxë apo yapëtae,

jai tajëvelia bajayata profetanë peyaquinaebaxutota Jesús jivi livaisi com­
paracióncuenia petsipaebaponaejavanexa yabara.

Pacuenia Jesús pijajivi yapëtaeyaexana pajamatabëcuene 
xaina palivaisi tsipaeba trigobotonë tuatuajëa 

pejuvijava pelivaisicuenia yabara pelivaisi
36  Jesús naviabiaexana jivi ayaibitsaëtoxaneto. Bajaraxuacujinae Jesús 

boya joneya. Bajarapabota Jesús pijajivi imoxorenatsi. Nexata Jesús pijaji­
vi jumaitsi:

—Patajatuxanenë, panetsipaebare pajamatabëcuene xaina palivaisi 
tsipaebame jivi ayaibitsaëtoxanetojavabelia. Baitsi palivaisi tsipaebame 
trigobotonë tuatuajëa pejuvijava pelivaisicuenia, jai Jesús pijajivi.

37 Nexata Jesús jumaitsi pijajivijavabelia:
—“Ponë uba pexaniaviriatrigoxu,” itsa janë, xanë rabaja, Daxitajivi 

Pematapijinënë, yabara nayabarajumaitsinë. 38  “Pijapabi,” itsa janë, mapa­
nacua yabaraje jumaitsinë. “Pexaniaviriatrigoxu,” itsa janë, Dioso pijana­
cuayabetsia pejonevinexa yabara jumaitsinë. “Pibisiaviriajava pejuvija­
va,” itsa janë, dovathi pijajivinexa yabara jumaitsinë. 39 “Pijavajabitsaënë, 
ponë pabi pexainaenë toubatsi pibisiaviriajava pejuvinexa,” itsa janë, 
dovathi yabara jumaitsinë. “Penotsimatacabi,” itsa janë, mapanacua peve­
reverecaejavanexa yabara jumaitsinë. “Tanetonotsivi itorobianajë,” itsa 
janë, ángelevi yabara jumaitsinë. 40 Nexata pacuenia piabejejava caetua­
ta pexuabinexa isotojavabelia, bajara pijinia pacuenia tocopiapatsianatsi 
dovathi pijajivi pexuabinexatsi isotojavabelia mapanacuaje peverevere­
caematacabi. 41 Bajarapamatacabi xanë, Daxitajivi Pematapijinënë, itoro­
bianajë tajaángelevi taevetsinacua tanetovecuajutsinexa daxita pamonae 
pibisiacuene pexanabiabivi. Pamonae ata itsamonaejavabelia pibisiacuene 
exanaeyaexana, bajarapamonae ata taevetsinacua netovecuajutsiana taja­
ángelevi. 42  Bajarapamonae xuabianatsi infiernojavabelia. Bajarajota nue­
na. Navonosiniana bitso penavixaetaexae. 43  Pamonae jumecovënëtsiaji­
navanapa Dioso pitorobicueniatsi, bajarapamonae perabënaitayotsiana 
taxa Dioso pijanacuatatsia. Pacuenia matacabipijijuameto naitayota, baja­
rapacuenia perabënaitayotsiana. Pajivi jamatabënejumeyapëtane, pataca­
tsipaebilivaisi nenamuxunaevetsi xaniavaetsia, jai Jesús pijajivijavabelia.

Pacuenia pebi caxitajaraba bitso penamatamotsijavanë, 
itsanë irata pemëthëtetsijavami, yabara pelivaisi

44 Icatsia Jesús comparacióncuenia jumaitsi pijajivijavabelia:
—Pebi irata mëthëteta bitso penamatamotsijavanë. Bajaraxuanë bitso 

xanepana. Nexata juya itsanë bexëajavabelia bajaraxuanë caxitajarabeta 
irata. Nexata abaxë bajaraponë apo jutsi bajaraxua. Abaxë saya mataa­
cateta bajarajota. Nexata jamatabëcuenebarëyaya pona pijaboyabelia. 
Nexata xuacujinae bajaraponë canajeta daxita pexainaejavaximi. Nexata 
bajaraponë yacomuata bajarapaira. Tsipaji xua bajaraponë caxitajarabeta 
irata, bitso xanepana. Bitso namatamota. Nexata pacuenia bitso xane­
pana, bitso namatamotanua, xuanë bajaraponë bajarapaira yacomuata, 
bajara pijinia itsi Dioso pijajivi pevetsijava. Bitso xanepana. Bitso namata­
motanua, jai Jesús pijajivijavabelia.

Perlavënëjava bitso penamatamotsijava yabara pelivaisi
45 Icatsia Jesús jumaitsi pijajivijavabelia:
—Pacuenia itsi bitso pexaniaviriajava perlavënëjava, bajara pijinia itsi 

Dioso pijajivi pevetsijava, bitso pexaniacuene. Perlavënëjavanë peca­
najetarutsinë jaitapona pexaniaviriajavanë juya pecanajetaponaenexa. 
46  Nexata itsa caxitajarabaxuaba pexaniaviriaperlajava, bitso penamata­
motsijava, pona pijaboyabelia pecanajetsinexa daxita pexainaejavami. 
Nexata comuata bajarapaperlajava, jai Jesús pijajivijavabelia.

Dujuai peyamatajucaejava yabara pelivaisi
47 Icatsia Jesús comparacióncuenia jumaitsi pijajivijavabelia:
—Dujuai peyamatajucaejavata, pibisiaviriadujuai itsa yamatajuta, bave­

cuatsatapona. Bajara pijinia itsi Dioso pijajivi pevetsijava.
Dioso pijajivi vecuatsatapona apo pejumecovënëtsivitsi pexuabinexa infier­

nojavabelia. Dujuai peyamatajucaejava manuameneta copareca. Nexata 
daxitaviriadujuai yamatajuta. 48 Itsa vënëca bajaraxua, nexata juta tajeta­
bojavabelia. Bajarajota itapetapona pexaniaviriadujuai. Pexaniaviriadujuai 
jebapona bemapirejavabelia. Pibisiaviriadujuai pijinia xuabapona. 49 Bajara 
pijinia itsane nacua pevereverecaematacabi. Angelevi ponaena. Nexata 
pibisiacuene pexanaevi saicaya tsatsianatsi pexuabinexatsi. Dioso pijinia 
pitorobicueniatsi pejinavanapaevi saicaya tsatsianatsi pecapanepaenexatsi. 
50 Nexata pibisiacuene pexanaevi xuabianatsi infiernojavabelia. Bajarajota 
nuena. Navonosiniana bitso penavixaetaexae, jai Jesús pijajivijavabelia.

Bitso penamatamotsijavanë, pejanajavanë, 
perujujavanë ata, yabara pelivaisi

51 Jesús yanijoba pijajivijavabelia.

—¿Panejumeyapëtaneme tsabaja daxita xua yabara pacatsipaebatsi? jai 
Jesús.

Nexata Jesús pijajivi jumaitsi:
—Jãjã, pacajumeyapëtanetsi rabaja, jai.
52  Nexata Jesús jumaitsi pijajivijavabelia:
—Ponë judíovi pecujarubinë ata, itsa nejumecovënëta, bajaraponë ata 

tajajivitonë tsane. Nexata pacuenia bo pexainaenë pijabovecua jutapona 
bitso penamatamotsijavanë, pejanajavanë, perujujavanë ata, bajara pijinia 
jamatabëcueneitsi tsane ponë nejumecovënëtsiana, judíovi pecujarubinë 
ata. Tsipaji bajaraponë yapëtaena pexanialivaisianë jivijavabelia petsipae­
binexa. Bajaraponë yapëtaena xanë talivaisianë, pejanalivaisianë, peruju­
livaisianë ata, jai Jesús pijajivijavabelia.

Pacuenia Jesús naviata pijanacuayabelia, Nazaret tomarabelia,  
yabara pelivaisi 

(Mr 6.1-6; Lc 4.16-30)
53 Jesús baja penajumeveretsicujinae jivijavabelia livaisianë petsipaebija­

va comparacióncuenia, pona baja icatsia itsajavabelia. 54 Jesús baja naviata 
pevitsabinacuayabelia. Nexata Jesús pevitsabinacuata taxuxuaba livaisi 
petsipaebijava judíovi penacaetuatabiabibota. Nexata pejumetaevitsi siva­
jamatabëcuenenabenajacatsi. Nexata bajarapamonae Jesús jamatabëcue­
neaebiatanetsi. Bajarapamonae Jesús yabara najumaitsi mapacueniaje:

—¿De tsaeta jota maponë nacujaruba peyapëtaenexa mapalivaisije? 
¿De tsaeta pacuenia caëjëpatsi mapacuenia Dioso pesaëta pinijicuene 
pexanaenexaje? 55 Maponëje vaxaitsiyajuvënënë, carpinteronëmi pexë­
nato. Maponëje María pexënato. Bajaraponë pejuyapijivi, Santiago, José, 
Simón, Judas. 56  Papetiriavi ata vajatomarata jinavanapa, maponëje peju­
yapijivi. ¿Detsa verena nexata capitsapa palivaisianë nacatsipaebapona 
maponëje? najai bajarapamonae Jesús yabara.

57 Nacaetomarapijivixae, bajarapamonae Jesús apo jumexaniataetsi. 
Nexata Jesús jumaitsi bajarapamonaejavabelia:

—Bajara maitsabiabije. Diosojumepaebivi profetavi itsanacuapijivi yai­
yataeyabiabatsi. Itsiata pijanacuapijivi, pijamonae ata, apo yaiyataeyabia­
bitsi, jai Jesús pijatomarapijivijavabelia.

58  Jesús pevitsabitomarata pejinavanapaevi apo jumecovënëtsitsi. 
Bajaraxuata Jesús Dioso pesaëta pinijicuene pexanaejava bajarapatomara­
ta bitso apo tsitaexanae.

Pacuenia Juanpijinë jivibautisabinëmi beyaxuabatsi yabara pelivaisi 
(Mr 6.14-29; Lc 9.7-9)

14 �1 Herodes, Galileanacua pevetsinë. Nexata Herodes Jesús vënëli­
vaisitanetsi Dioso pesaëta pinijicuene pexanaponaejava. 2  Nexata 

Herodes pijajivijavabelia jamatabëcuenenavëxaniabiaya jumaitsi Jesús 
yabara:

—Juanpijinëmi raeta jivibautisabinëmi icatsia asaë petëpaecuji­
nae. Bajaraxuata caëjëpatsi Dioso pesaëta pinijicuene pexanaenexa, jai 
Herodes Jesús yabara.

3  Bajarapacuenia Herodes jumaitsi tsipaji abaxë Juanpijinë itsa asaë, 
Herodes pijajivi, vajabitsaëvi, itoroba Juanpijinë pevaetabinexatsi. 
Nexata vajabitsaëvi Juanpijinë cobecëtsiaya caponatsi penaneconitsivi 
pejebabiabiboyabelia. Bajarapacuenia Herodes pijajivi itoroba Herodes 
pijava, Herodíasva, pejamatabëcueneta. Herodíasva picani copiata pita 
Felipe, Herodes pejuyapijinë. Nexata Herodes pejuyapijinë pijava yaca­
jërëta. 4 Nexata Herodes pejuyapijinë pijava peyacajërëtsixae, Juanpijinë 
abaxë itsa apo vaetabitsi, Herodes muxujioba. Juanpijinë jumaitsi 
Herodesjavabelia:

—Acuenebi raja nejuyapijinë pijava nepitsijava, jai Juanpijinë 
Herodesjavabelia.

5 Bajarapacuenia Juanpijinë Herodes pemuxujiobixae, Herodes pica­
ni jamatabëbeyaxuabatsi Juanpijinë. Itsiata baitsi jane abaxë apo beya­
xuabitsi. Tsipaji Herodes cujunava jivi. Daxitajivi Juanpijinë yapëtanetsi 
Diosojumepaebinëcuene. 6  Nexata Herodes itsa najamatabënapita penae­
xanaematacabi, fiesta exana. Herodes junata jivi ayaibitsaëto. Nexata 
bajarapafiestamatacabi pejionëyo, pijava pexënatoyo, pijacujirucuenia 
caevayo yavajiba daxita Herodes pejunatsivi pitabarata. Nexata Herodes 
bitso barëitajitsipa peyavajibijava pejionëyo. 7 Nexata Herodes najumeca­
panepaeya pexaniajaijumeta jumaitsi pejionëyojavabelia:

—Xua jitsipame nevajëtsianame. Nexata itsa nevajëtsianame, itsacueneja­
va ata carajutsianatsi, jai Herodes najumecapanepaeya pejionëyojavabelia.

8  Nexata bajarapovayo pena pitorobicueniatsi jumaitsi mapacueniaje 
Herodesjavabelia:

—Nerajure platota Juan jivibautisabinë pematabocoto, jai bajarapovayo 
Herodesjavabelia.

9 Bajarapacuenia Herodes pejionëyo itsa jumaitsitsi, Herodes bejamata­
bëjiobi tsanajetsireca. Herodes nexata acuenebi: “Jume,” pejaijava. Tsipaji 
baja najumecapanepaeya jumaitsi pejionëyojavabelia pexaniajaijumeta 
daxita Herodes pejunatsivi pitabarata. Nexata Herodes jejai. 10 Nexata 
Herodes pijajivi, vajabitsaëvi, itoroba penaneconitsivi pejebabiabiboyabe­
lia pevësiucutaxuabinexatsi Juanpijinë. 11 Bajaraxuacujinae vajabitsaëvi 
Juanpijinë pematabocoto tocaparenatsi platota. Nexata Herodes raju­
tsiaexana pejionëyojavabelia. Bajarapova juya pena rajuta. Nexata baja 
Herodíasva yapëtane capanepaeya baja Juanpijinë pebeyaxuabijavatsi.

12  Nexata Juanpijinë pijajivi parena itsajota Juanpijinë boca petëpaenë. 
Pitatsi petëpaenë. Nexata Juanpijinë pijajivi mëthëtatsi. Bajaraxuacujinae 

bajarapamonae pona Jesúsjavabelia petsipaebinexa Juanpijinë 
pebeyaxuabijavatsi.

Pacuenia Jesús pexaejava rajuta cinco mil ponëbeje yabara pelivaisi 
(Mr 6.30-44; Lc 9.10-17; Jn 6.1-14)

13  Jesús vënëlivaisitane Juanpijinë pebeyaxuabijavatsi. Nexata Jesús 
ëpijajivi jerata barëpona itsabelia ajibi jivi. Itsiata baitsi jane jivi ayaibi­
tsaëtoxaneto yapëtane itsabelia Jesús pona. Nexata pijatomaranë vecua­
pona. Matatsënëa najetarubena pepëjaitsivitsi Jesús. 14 Itsa Jesús nonota­
juna jeravecua, tane jivibitsaëtoxaneto. Nexata Jesús itaxutobejiobiatane 
bajarapamonae. Tocapatatsi piavitanevi. Nexata Jesús tojamatejemayae­
xana piavitanevi. 15 Itsa baja caniviyo tsaponae, Jesús pijajivi cujibarena­
tsi. Nexata Jesús pijajivi jumaitsi:

—Caniviyo rabaja bitso. Majotaje ajibi pexaejava. Tsipaji itsajivi ata 
pijabo apo xainae. Itorobare baja jivi peponaenexa tomaraxijavabelia 
pecomuacaenexa pexaejava, jai Jesús pijajivi.

16  Nexata Jesús jumaitsi pijajivijavabelia:
—Apo beponae raja abaxë. Paxamë parajure pexaejava, jai Jesús 

pijajivijavabelia.
17 Nexata Jesús pijajivi jumaitsi:
—Paxainajë saya cinco papanbëbeje, anijanëyobeje dujuainëyobeje 

yajava, jai.
18  Nexata Jesús jumaitsi pijajivijavabelia:
—Panetocarenamëre pan maberenaje, dujuainëyobeje yajava, jai Jesús.
19 Nexata Jesús itoroba daxitajivi penaenexa ponajavata. Nexata Jesús 

pita cinco papanbëbeje, anijanëyobeje dujuainëyobeje yajava. Athëbëa 
benaëcotsia. Jumaitsi Diosojavabelia:

—Pexaniacuene panetoexaname. Panerajutame pataxaejava, jai Jesús 
Diosojavabelia.

Bajaraxuacujinae Jesús pan epatsicacapona. Pijajivijavabelia raju­
ta bajarapapan. Nexata juya Jesús pijajivi tsicobetsana jivijavabelia. 
20 Daxita xaniavaetsia nabane. Bajaraxuacujinae Jesús pijajivi caetuata 
pan, dujuai yajava, jivi peyajuvënëcopabejebijavanë. Nexata vënëba doce 
xuabeje bemapirecuenia pexanaejavanë. 21 Pamonae pexaejava xane, 
ayaibitsaëtoxaneto. Cinco mil ponëbeje namataëjëtatsi xaniavaetsia. 
Petiriavi, pejevaxi ata, apo namataëjëtsitsi.

Pacuenia Jesús mene itaboxoya najetaruca yabara pelivaisi 
(Mr 6.45-52; Jn 6.16-21)

22  Jesús jivi ayaibitsaëtoxaneto pexaejava perajutsicujinae, Jesús pija­
jivi bepijia runaeyaexanareca jera ënëabereca. Jesús pijajivi copiata 
itoroba penicabinexa puca itsapanabelia, Betsaida tomarabelia. Nexata 

Jesús abaxë caenë nacopatanuca bajarajota. 23  Itsa baja jivi napëvere­
ta penaviabijava, Jesús junaya petsutojumabetsia caenë pevajëtsinexa 
Diosojavabelia. Nexata Jesús yameravibatsi bajarapatsutojumatatsia. 
24 Bajarapaepatota Jesús pijajivi jerata epatua nabuatapona pepatsinexa 
puca itsapanabelia. Nexata Jesús pijajivi pevajënaeverena joviboxane­
to najetaruca, malataca bitso ayai. Nexata malataca mene epabajara­
bapona jera ënëaberena. Nexata mera vënëcapona jera ënëaberena. 
25 Bajaraxuacujinae bajayacunua, ajena matacabijitsia, Jesús pijajivi 
pecovëvelia imoxoyotanajetaruca. Jesús najetaruca mene itaboxoya. 
26  Jesús pijajivi itsa tanetsi mene itaboxoya penajetarucaejava, nabenaja­
ca. Vavajai pecajunavi.

—¡Petëpaenë raeta pejumape najetaruca! jai Jesús pijajivi.
27 Nexata Jesús jumaitsi pijajivijavabelia:
—Xanë raja. Pëtsa panecujunavame. Pajamatejemamëre saya, jai Jesús 

pijajivijavabelia.
28  Nexata Pedro jumaitsi Jesúsjavabelia:
—Tajatuxanenë, itsa pepacuene xamë, nexata nejunaremelia talianexa 

mene itaboxoyalia, xamëjavabelia, jai Pedro.
29 Nexata Jesús jumaitsi Pedrojavabelia:
—Renamëre baitsi baja, jai Jesús.
Pedro nexata jeravecua runareca meniabereca. Lia mene itaboxoyalia 

pepatsinexa Jesúsjavabelia. 30 Itsiata baitsi jane Pedro itsa tane jovi­
bo piasaëjava, bitso cujunavataba. Nexata bubunanajereca. Pedro ajena 
bubunanajereca, vavajai.

—¡Tajatuxanenë, nevaetabare! jai Pedro.
31 Bepijia Jesús cobepitajaraba. Jumaitsi Pedrojavabelia:
—Tsiquirijavayo saya nejumecovënëtame tacaevetsijava. ¿Detsa xuaji­

tsia nejumeaebiataneme? jai Jesús.
32  Nexata baja Jesúsbeje Pedrobeje jera ënëabelia itsa nonoliabeje, jovi­

boxanetomi baja ajibi tsaxuabi. 33  Nexata daxita jerata peponaevi pemata­
bacabëta tonubena Jesús pitabarata. Jumaitsi bajarapamonae:

—Xaniajai rabaja. Xamë Dioso pexënatomë, jai bajarapamonae 
Jesúsjavabelia.

Pacuenia Jesús jamatejemayaexana piavitanevi Genesaret nacuata 
yabara pelivaisi 
(Mr 6.53-56)

34 Jesús, pijajivi yajava, pata puca itsapanabelia. Pata Genesaret nacua­
ta. 35 Genesaret nacuapijivi itsa yapëtanetsi Jesúscuene, nexata daxita 
bajarapanacuajava vajunupaebatsi pepatsijava. Nexata tocapatatsi daxita 
piavitanevi Jesúsjavaberena. 36  Piavitanevi pecapatsivi pinijicuenia jumai 
tsabiabi Jesúsjavabelia:

—Pexaniacuene bitso netoexanare. Tocopatsianame maponëje pecatoja­
yatsinexa nenaxatatsijavacopia, jai tsabiabi.

Nexata daxita pamonae Jesús penaxatatsijavacopia tojayataponatsi, 
jamatejema tsaponae piavitanejavavecua.

Pacuenia Jesús tsipaeba xua jivi jamatabëcuenebijianatsi  
yabara pelivaisi 

(Mr 7.1-23)

15 �1 Fariseovi, judíovi pecujarubivi yajava, pata Jerusalén tomarave­
rena. Bajarapamonae Jesús imoxoyorenatsi. Nexata bajarapamo­

nae jumaitsi Jesúsjavabelia:

2  —Jesús, nijajivi naneconita Diosojavabelia. Tsipaji nijajivi apo jume­
covënëtsiajinavanapae vajasalinaivi pijacuene. Nijajivi itsa xane pexae­
java, xane anijatonë napëna nacobequiatsinejeva, jai bajarapamonae 
Jesúsjavabelia.

3  Nexata Jesús jumaitsi fariseovijavabelia, judíovi pecujarubivijavabelia 
ata:

—Paxamë apo pajumecovënëtsimë Dioso pitorobilivaisi saicaya vajasa­
linaivi pijacuene panecatsitecaenexa. 4 Dioso Moiséspijinëta penajumeco­
patsilivaisi jumaitsi mapacueniaje: “Axa yaiyataema. Ena ata yaiyataema. 
Pajivi pibisiacuenia bijatane paxa, pena ata, bajarapajivi pabeyaxuare,” 
jai Dioso Moiséspijinëta penajumecopatsilivaisi. 5 Itsiata baitsi jane paxa­
më jivi pamuxubijiapenetabiabame peyaiyataeyaniva paxajivi, penajivi 
ata. Paxamë jivijavabelia pajumaitsimë tsabiabi mapacueniaje: “Axa, ena 
ata, itsa cavajëta neyavenonaenexa, nexata itsa apo jitsipaemë neyaveno­
naejava, jumaitsimë tsane mapacueniaje: ‘Daxita xua pacarajutsipatsibeje 
picani patacayavenonaenexabeje, daxita bajaraxua tsipaebajë baja tara­
jutsinexa Diosojavabelia. Nexata acuenebi patacarajutsinexabeje,’ jamë 
tsane neyavenonaeyaniva,” pajamë tsabiabi jivijavabelia. 6  Nexata carana­
ta Dioso pejumaitsijume: “Axa yaiyataema. Ena ata yaiyataema,” pejaiju­
me jivi pejumecovënëtsijavami paxamë pacopatsiaexanaponame. Tsipaji 
paxamë patsipaebaponame saicaya vajasalinaivi pijalivaisi. 7 ¡Paxamë 
saya jivi paneyamaxëitojorobivi! Diosojumepaebinëmi profeta Isaíaspijinë 
baja cajena bajayata tajëvelia xaniavaetsia pacavajunupaeba. Bajayata 
Dioso tajëvelia pejumaitsijava paxamë yabara, profeta Isaíaspijinë peya­
quinaelivaisita jumaitsi mapacueniaje:
	 8	Bajarapamonae nejitsipaena saya pijumeta. Itsiata pepo 

tanejitsipaejamatabëcuene nevecuatajë tsane. 9 Saya baitsi 
bajarapamonae pijajumaitsita tsane: “Pacajitsipatsi,” nejai tsane 
itajara. Itsiata apo xaniajai tsane. Bajarapamonae saya jivi 
tsipaebaponaena pejamatabëcuenepijilivaisi. Pepo taitorobilivaisi 
apo tsipaebi tsane,

jai tajëvelia Isaíaspijinë
peyaquinaelivaisita Dioso pejumaitsijava paxamë yabara, jai Jesús fari­
seovijavabelia, judíovi pecujarubivijavabelia ata.

10 Nexata icatsia Jesús junata jivi. Jumaitsi jivijavabelia:
—Panenamuxunaevere xaniavaetsia patanejumeyapëtaenexamë pata­

catsipaebilivaisi. 11 Xua jivi xane pecuibovojotota, pexaevajënaeya napëna 
anijatonë apo nacobequiatsi ata, apo jamatabëcuenebijianaetsi. Apo vëna­
naneconitsi Diosojavabelia. Baitsi rajane xua jivi pecuibota pibisiacue­
nia cuaicuaijai, bajara jane xua jivi bajamatabëcuenebijianatsi, jai Jesús 
bajarapamonaejavabelia.

12  Nexata Jesús pijajivi imoxoyorenatsi. Jesús pijajivi jumaitsi:

—Patajatuxanenë, ¿yapëtaneme tsabaja fariseovi pecabaraanaepanaeja­
va itsa cajumetane bajarapacuenia nejumaitsijava? jai Jesús pijajivi.

13-14 Nexata fariseovi yabara Jesús jumaitsi pijajivijavabelia:
—Panamuxujemare saya bajarapamonae. Bajarapamonae saya apo 

yapëtae. Bajarapamonae bepitatsëcënaevi. Nexata bepematacaponae­
vi pitatsëcënaevi pijinia. Pitatsëcënaenë itsa matacaponaejitsipa itsanë 
pijinia pitatsëcënaenë, nexata najuajopaejitsiparecabeje mëthëxanetojava­
reca. Pabita piabejejava itsa juva, nexata yatabutopaya jonatsi vajaveretsi­
nexa. Bajara pijinia pacuenia taxa, athëbëtatsia peecaenë, verebiabianatsi 
daxita bajarapamonae, jai Jesús pijajivijavabelia fariseovi yabara.

15 Pedro nexata jumaitsi Jesúsjavabelia:
—Patajatuxanenë, paneyapëtaeyaexanare pajamatabëcuene xaina pali­

vaisi tsipaebame jivijavabelia. Palivaisi baitsi jumaitsimë: “Xua jivi xane 
pecuibota, apo jamatabëcuenebijianaetsi,” jamë, jai Pedro Jesúsjavabelia.

16  Nexata Jesús jumaitsi:
—¿Paxamë ata tsarovia abaxë apo panejumeyapëtaemë? 17 Daxitacuene 

xua jivi xane pecuibovojotota, junua pecotsorotuabereca. Bajaraxuacujinae 
vecuapitsapatsi. 18  Baitsi rajane xua jivi pecuibuatsina pitsapa pecuaicuai­
jainexa pacuenia najamatabëxaina pejamatabëëthëtovetsina, bajara jane 
xua jivi jamatabëcuenebijianatsi. 19 Tsipaji rabaja jivi pejamatabëëthëto­
javavetsina pitsapa pibisiacuene penajamatabëxainaenexa. Pitsapa jivi 
pebeyaxuabijamatabëcuenenexa. Pitsapa pebi pijava pevecuanamatayajitsi 
jamatabëcuenenexa. Pitsapa petiriavijavabelia pebi penaperabëquene­
tsiatae jamatabëcuenenexa. Pitsapa penacobetoxotsijamatabëcuenenexa. 
Pitsapa itsamonae pexanaejava yabara najumetsënëtsiaya pepaebijama­
tabëcuenenexa. Pitsapa itsamonae yabara najumetsënëtsiaya pebaracuai­
cuaijai jamatabëcuenenexa. Daxita bajarapajamatabëcuene pitsapa jivi 
pejamatabëëthëtojavavetsina. 20 Daxita bajarapajamatabëcuene jivi jama­
tabëcuenebijianatsi. Jivi raja pexaejava xae ata, anijatonë napëna nacobe­
quiatsinejeva, apo jamatabëcuenebijianaetsi, jai Jesús pijajivijavabelia.

Pacuenia Jesús itsanacuapijiva pexënatoyo tojamatejemayaexana 
yabara pelivaisi 

(Mr 7.24-30)
21 Jesús baja Genesaret nacuavecua pona. Naropota itsanacuayabelia, 

itsabelia eca anijatomarabeje, Tiro tomarabeje Sidón tomarabeje. Jesús 
baja pata bajarapanacuayabelia. 22  Nexata bajarapanacuata ponapona 
cananeaviriava. Bajarapova apo judíova. Bajarapova Jesúsjavaberena 
pata. Pinijijumeta bajarapova jumaitsi Jesúsjavabelia:

—¡Petuxanenë, Davidpijinë pemomomë, nitaxutotsoniataema! 
Taxënatovayo dovathi yajavaponapona. Bitso bejiobiayaexanabiabatsi, jai 
bajarapova Jesúsjavabelia.

23  Itsiata Jesús apo jumepitsi. Nexata Jesús pijajivi imoxoyorenatsi. 
Jesús pijajivi jumaitsi Jesúsjavabelia:

—Patajatuxanenë, ponaeyaexanare baja mapovaje. Bitso raxua nacapë­
vabanajetaruca, jai Jesús pijajivi.

24 Nexata Jesús jumaitsi bajarapovajavabelia:
—Dioso baja cajena nitoroba tayavenonaenexa ëjudíovi, Israel nacua­

pijivi, pamonae Dioso tane beoveja. Tsipaji bajarapamonae Diosovecua 
naxuabavanapa, jai Jesús bajarapovajavabelia.

25 Itsiata bajarapova imoxoyorenatsi Jesús. Bajarapova Jesús yaiyataeya 
pematabacabëta nucajunua Jesús pitabarata. Nexata bajarapova jumaitsi 
Jesúsjavabelia:

—¡Petuxanenë, neyavenonare! jai.
26  Nexata Jesús jumaitsi bajarapovajavabelia:
—Apo xanepanae copiaya xamë itsanacuapijivamë tacayavenonaenexa. 

Abaxë copiaya veyavenonajë tajanacuapijivi, judíovi. Xamë copiaya itsa 
cayavenonaejitsipatsi, nexata pacuenia pejevaxi pexaejavaminexa yaca­
jërëtsipajë tarajutsinexa avirixijavabelia, bajara itsinë tsipae, jai Jesús 
bajarapovajavabelia.

27 Itsiata baitsi jane bajarapova ajumesaë tsaponae. Icatsia jumaitsi 
Jesúsjavabelia:

—Xaniajamë rabaja picani. Itsiata neyavenonare. Tsipaji avirixi ata 
baxane pexainaenëtsi pexaeyecaemesa bëxëpanareca piothopaepërë. 
Bajara pijinia pacuenia itsiata itsanacuapijiva atanë, neyavenonare, jai 
bajarapova Jesúsjavabelia.

28  Nexata icatsia Jesús jumaitsi bajarapovajavabelia:
—¡Petiriva, bitso najamatabëcuenecopatame Diosojavabelia pecaya­

venonaenexa! Nexata pacuenia jumaitsimë, bajarapacuenia Dioso baja 
cajena catoexanaena, jai Jesús.

Bajarapaepatota bajarapova pexënatovayo Jesús pejamatabëcueneta 
tojamatejematsi baja pijabotalia.

Pacuenia Jesús jamatejemayaexana ayaibitsaëtoxaneto 
piavitanevi yabara pelivaisi

29 Itsa panacuata eca Tiro tomarabeje Sidón tomarabeje, Jesús baja 
vecuapona. Nexata Jesús najetaruca Galilea pucaxaneto muxubë­
rëa. Nexata Jesús petsutojumabetsia junaya. Nexata petsutojumatatsia 
Jesús ecojopa. 30 Nexata jivi ayaibitsaëtoxaneto pata Jesúsjavaberena. 
Tocapatatsi pejayujayunaevi. Tocapatatsinua bitso pitaxutotsëcënae­
vi. Tocapatatsinua apo pecuaicuaijaivi. Tocapatatsinua penabejenaevi. 
Tocapatatsinua ayaibitsaëtoxaneto piavitanevi. Bajarapamonae tojebatsi 
Jesús pitabarata. Nexata Jesús jamatejemayaexana daxita bajarapamo­
nae. 31 Nexata jivi jamatabëcuenenabenajaca itsa tane pecuaicuaijaijava 

apo pecuaicuaijaivimi. Jesús xanepanaeyaexana penabejenaevimi ata. 
Xanepanaeyaexana pejayujayunaevimi ata. Itaxutoxanepanaeyaexana 
bitso pitaxutotsëcënaevimi ata. Nexata jivi itsa tane bajarapacue­
ne, jumaitsi Diosojavabelia: “Diosomë, bitso ayaijamatabëcuenenëmë, 
paIsrael nacuapijivinë patajaDiosomë,” jai bajarapamonae.

Pacuenia Jesús rajuta pexaejava bejamatabëcuene cuatro mil pajivibeje 
yabara pelivaisi 

(Mr 8.1-10)
32  Jesús jivi ayaibitsaëtoxaneto pënajinavanapatsi. Nexata Jesús junata 

pijajivi. Jumaitsi pijajivijavabelia mapacueniaje:
—Netsitabejiobi baja rovia mapamonaeje. Tsipaji baja ajena acueyabi 

pamatacabibeje xaina xanëjavata pejinavanapaecujinae. Pemarue baja 
tovereverecatsi. Pexaejava xaenejeva, apo jitsipaenë taitorobijava pepo­
naenexa pijabonëjavabelia. Namuto epatua meta cuenabijitsipatsi piajani, 
jai Jesús pijajivijavabelia.

33  Nexata Jesús pijajivi jumaitsi:
—¿Detsa jane pacuenia pexaejava tocaxitajarabianatsi mapajivibitsaë­

toxanetoje? Majotaje ajibi pexaejava. Tsipaji itsajivi ata pijabo apo xainae 
majotaje, jai Jesús pijajivi.

34 Nexata Jesús yanijoba pijajivijavabelia.
—¿Detsa papanbëbeje paxainame? jai.
Nexata Jesús pijajivi jumaitsi:
—Siete papanbëbeje paxainajë, dujuainëxi yajava, jai.
35 Nexata Jesús itoroba daxitajivi penaenexa irata. 36 Nexata Jesús pita 

siete papanbëbeje, dujuainëxi yajava. Nexata Jesús jumaitsi Diosojavabelia:
—Pexaniacuene panetoexaname. Panerajutame pataxaejava, jai.
Bajaraxuacujinae Jesús epatsicacapona pan, dujuainëxi yajava. Nexata 

Jesús pepatsicacaepan rajuta pijajivijavabelia. Nexata juya Jesús pija­
jivi tsicobetsana bajarapajivi bitsaëtoxanetojavabelia. 37 Daxita bajara­
pamonae nabane xaniavaetsia. Nexata peyajuvënëcopabijavanë Jesús 
pijajivi caetuata. Vënëba siete xuabeje bemapirecuenia pexanaejavanë. 
38  Pamonae pexaejava xane, ayaibitsaëtoxaneto. Cuatro mil ponëbeje 
namataëjëtatsi xaniavaetsia. Petiriavi, pejevaxi ata, apo namataëjëtsitsi. 
39 Pexaecujinae pexaejava, Jesús baja naviabiayaexana jivi. Nexata Jesús 
runareca jera ënëabereca. Pona baja Magdala nacuayabelia.

Pacuenia fariseovibeje saduceovibeje Jesús itorobatsi Dioso pesaëta 
pinijicuene pexanaejava petsitaexanaenexa picani yabara pelivaisi 

(Mr 8.11-13; Lc 12.54-56)

16 �1 Fariseovibeje saduceovibeje pata Jesúsjavaberena. Nexata 
bajarapamonae Jesús jamatabëcueneëjëbiaya itorobatsi picani 

pinijicuene pexanaejava Dioso pesaëta Jesús petsitaexanaenexa. 
Bajarapacuenia picani Jesús itorobatsi peyapëtaenexatsi Dioso pepacuene 
athëbëvetsica pitorobinëcuenetsitsica.

2  Nexata Jesús jumaitsi bajarapamonaejavabelia:
—Pamatacabi caniviyo itaboxo tsobia, paxamë pajumaitsimë tsabiabi: 

“Meravia pexaniamatacabi tsane. Tsipaji itaboxo tsobia,” pajamë tsabiabi. 
3 Pamatacabi bajayacunua nacuaitaboxo itacaënanuca, pajumaitsimë tsabiabi: 
“Ajena anacuayaijitsia daxita matacabi. Tsipaji nacuaitaboxo itacaënanuca,” 
pajamë tsabiabi. Payapëtaneme picani xaniavaetsia pacuenia matacabi itsiji­
tsia. Tsipaji itarërëbo pepitsapaexae, payapëtaeyabiabame. Itsiata baitsi jane 
patae atamë Juan jivibautisabinëmi pexanaponaejava, xanë ata taexanaponae­
java patae atamë, itsiata apo payapëtaemë Dioso athëbëvetsica taneitorobinë­
cuenetsica. 4 Bitso pibisiajamatabëcuene xaina pamonae copaba Dioso peju­
mecovënëtsijavami. Bajarapamonae picani nitoroba Dioso pesaëta pinijicuene 
taexanaejava tatsitaexanaenexa taneyapëtaenexa pepacuene Dioso athëbë­
vetsica taneitorobinëcuenetsica. Itsiata baitsi jane Dioso pesaëta pinijicuene 
taexanaejava, apo tsitaexanaenë tsane. Pacuenia bajayata Diosojumepaebinë 
profeta Jonáspijinë exanatsi, bajara ëpitsicuene taneexanaejava, tsitajëtsiana­
jë, jai Jesús petëpaecujinae icatsia Dioso piasaëyaexanaejavanexatsi yabara.

Jesús baja nexata bajarapamonae vecuapona.

Pacuenia Jesús pijajivi muxujioba fariseovi petsipaebilivaisi 
pejumecovënëtsiyaniva yabara pelivaisi 

(Mr 8.14-21)
5 Jesús pijajivi nicabalia puca itsapanabelia. Nexata nacofënëta pema­

rue. Apo caponae pan. 6  Nexata Jesús pijajivi muxujioba pejumecovënë­
tsiyaniva fariseovi, saduceovi ata, itsa tsipaebatsi saicayacuenia Dioso 
pejumelivaisivecua. Jesús jumaitsi pijajivijavabelia mapacueniaje:

—Panejumetaema. Xania panayajivitaema fariseovi pijalevadura. 
Panayajivitaema saduceovi ata pijalevadura, jai Jesús pijajivijavabelia.

Bajarapacuenia Jesús jumaitsi fariseovi petsipaebaponaelivaisi, sadu­
ceovi ata petsipaebaponaelivaisi, Jesús pijajivi pejumecovënëtsiyaniva. 
7 Itsiata Jesús pijajivi apo jumeyapëtaetsi. Bajaraxuata Jesús pijajivi naba­
rëcuaicuaijai bajarapacuenia Jesús pejumaitsijume yabara. Jesús pijajivi 
jamatabëcuenenavëxaniabiaya najumaitsi:

—Jesús nacajumaitsi: “Xania panayajivitaema fariseovi pijalevadura. 
Panayajivitaema saduceovi ata pijalevadura,” nacajai. Baja raeta pacue­
nia Jesús nacajumaitsi pan apo vajacaponaexae, najai Jesús pijajivi 
jamatabëcuenenavëxaniabiaya.

8  Jesús pijajivi jamatabëcueneyapëtane bajarapacuenia jamatabëcue­
nenavëxaniabiaya pejumaitsijava levadura yabara. Nexata Jesús jumaitsi 
pijajivijavabelia:

—¿Detsa xuajitsia panajumaitsimë: “Baja raeta pacuenia Jesús naca­
jumaitsi pan apo vajacaponaexae,” panajamë? ¡Apo payapëtaemë tsipa­
ji tanecaëjëpaejava taexanaenexa pan itsa namatavenonatsi! 9 Paxamë 
abaxë apo panejumeyapëtaemë. ¿Apo panajamatabënapitsimë tsipaji 
pacuenia exanajë pamatacabi pan namatavenonatsi? Tsicobetsanajë cinco 
papanbëmibeje cinco mil ponëbeje pexaenexa. ¿Detsa xuabeje pavënëba­
me peyajuvënënacopabijavanë bemapirecuenia pexanaejavanë? 10 ¿Apo 
panajamatabënapitsimënua tsipaji pacuenia tsicobetsanajë siete papanbë­
mibeje cuatro mil pajivibeje pexaenexa? ¿Detsa xuabeje bajarapamataca­
bi pavënëbame peyajuvënënacopabijavanë bemapirecuenia pexanaejava­
në? 11 Itsa pacajumaitsitsi: “Xania panayajivitaema fariseovi pijalevadura. 
Panayajivitaema saduceovi ata pijalevadura,” itsa pacajaitsi, pan yabara 
apo pacajumaitsitsi, jai Jesús pijajivijavabelia.

12  Nexata jane baja Jesús pijajivi xaniavaetsia jumeyapëtanetsi. Nexata 
Jesús pijajivi najumaitsi: “Xania panayajivitaema fariseovi pijalevadura. 
Panayajivitaema saduceovi ata pijalevadura,” nacajai tsaena Jesús, fari­
seovi, saduceovi ata, itsa nacatsipaeba saicayacuenia Dioso pejumelivaisi­
vecua vajajumecovënëtsiyaniva, najai Jesús pijajivi.

Pacuenia Pedro jumaitsi Jesúsjavabelia: “¡Xamë raja Cristomë!” jai 
yabara pelivaisi 

(Mr 8.27-30; Lc 9.18-21)
13  Jesús, pijajivi yajava, najetaruca Cesarea de Filipovënë tomaramuxu­

nenia. Nexata Jesús pijajivijavabelia jumaitsi mapacueniaje:
—Xanë, Daxitajivi Pematapijinënë. ¿Detsa jivi jumai tsabiabi xanë 

yabara? ¿De tsaeta xanë ponënë? jai Jesús pijajivijavabelia.
14 Nexata Jesús pijajivi jumaitsi:
—Itsamonae xamë yabara jumai tsabiabi: “Juanpijinëmi raeta jivi­

bautisabinëmi icatsia asaë,” jai tsabiabi. Itsamonae pijinia jumai tsa­
biabi: “Diosojumepaebinëmi raeta, profeta Elíaspijinë, ponëmi baja­
yata ponapona, icatsia asaë,” jai tsabiabi. Itsamonae pijinia jumai 
tsabiabi: “Diosojumepaebinëmi raeta profeta Jeremíaspijinë, ponë­
mi bajayata ponapona, icatsia asaë. Itsa jume, nexata meta bajayata 
Diosojumepaebivimi profetavimiyajuvënënë icatsia asaë,” jai tsabiabi 
itsamonae xamë yabara, jai Jesús pijajivi.

15 Nexata Jesús jumaitsi pijajivijavabelia:
—¿Detsa nexata paxamë pajamatabëitsimë xanë yabara? ¿Detsa xanë 

ponënë? jai Jesús pijajivijavabelia.
16  Nexata Simón Pedro jumaitsi Jesúsjavabelia:
—Xamë cajena Cristomë, athëbëvetsica Dioso pecaitorobinëtsica jivi 

necapanepaenexa. Xamë Dioso piasaëtsaponaponaenë pexënatomë, jai 
Pedro Jesúsjavabelia.

17 Jesús nexata jumaitsi Pedrojavabelia:
—Simón, Juan pexënatomë, xamë jamatabëcuenebarëyamë. 

Tsipaji itsajivi ata apo cayapëtaeyaexanae xanë taneyapëtaenexamë 
Cristocuenenë. Biji rajane taxa, athëbëtatsia peecaenë, cayapëtaeyaexana. 
18  Nexata catsipaebianatsi mapacueniaje. Xamë rabaja Pedromë, beiboto­
më. Pacuenia ibopanaxanetojumata pexanetsibo bajayajebi ajamatabësaë 
tsecae, bajara pijinia itsane tajajivi tanejumecovënëtsivi Cristocuenenë. 
Nexata dovathi apo jamatabëcuenematatoxenetsitsi tsane. 19 Pacuenia 
baupaevetsinë evetsiaexanatsi llavianë, bajara pijinia pacuenia caeve­
tsiaexanaenatsi athëbënacuapijilivaisianë. Xua itavetsianame mapanacua­
taje, bajaraxua Dioso ata athëbënacuatatsia itaveta. Xua tocopatsianame 
pexanaenexa mapanacuataje, bajaraxua Dioso ata athëbënacuatatsia 
tocopata pexanaenexa, jai Jesús Pedrojavabelia.

20 Nexata Jesús pijajivi jumeitaveta petsipaebiyaniva itsajivijavabelia 
ata: “Mara ponë Cristoje, Dioso athëbëvetsica pitorobinëtsica jivi pecapa­
nepaenexa,” pejaiyaniva.

Pacuenia Jesús tajëvelia navajunupaeba pebeyaxuabijavanexatsi 
yabara pelivaisi 

(Mr 8.31-9.1; Lc 9.22-27)
21 Jesús pebeyaxuabijavanexatsi, tajëvelia navajunupaeba pijajivijavabe­

lia. Jumaitsi mapacueniaje:
—Ponaejitsianë Jerusalén tomarabelia. Nexata bajarajotalia nebejio­

biaexanaena judíovi pijaancianovi, sacerdotevi penamatacaitorobivi ata, 
judíovi pecujarubivi ata. Bajaraxuacujinae nebeyaxuabiana. Itsiata baitsi 
jane tatëpaecujinae, acueyabi matacabita, icatsia asaënë tsane, jai Jesús 
tajëvelia pijajivijavabelia.

22  Nexata Pedro junata Jesús pebarëponatabinexa pesaicaeyojavabelia. 
Nexata Pedro pesaicaeyojavatalia jumaitsi Jesúsjavabelia:

—¡Tajatuxanenë, Dioso caitaxutotsoniataena bajarapamonae pecae­
xanaeyaniva daxita pacuenia tajëvelia navajunupaebame! jai Pedro 
Jesúsjavabelia.

23  Nexata Jesús Pedrovecua napënëyorotaxuaba. Taenuca pijajivi penae­
javabelia. Nexata Jesús napënëyorotsia jumai tsanucae Pedrojavabelia:

—¡Dovathi, nevecuanatixire! Nejamatabëcueneëjëbijitsipame. Necopare 
Dioso taneitorobicuenia taexanaenexa. Xamë apo jitsipaemë pacuenia 
Dioso jitsipa taexanaenexa. Saya jitsipame pacuenia jivi jitsipa taexanae­
nexa, jai Jesús.

24 Nexata Jesús jumaitsi pijajivijavabelia:
—Pajivi jitsipa tanepënaponaejava, bajarapajivi copatsi pejitsipaecue­

nia penajamatabëxainabiabijavami. Exanaponaponae taitorobicuenia. 
Najamatabëcueneveretsinua, bejiobiaexanaejitsia atatsi, beyaxuabijitsia 

atatsinua, Dioso pejumelivaisi yabara piajamatabëcuenesaë tsaponaponae­
nexa. Nexata jane baja xuacujinae nepënaponaena. 25 Pajivi exanaponapona 
penatojitsipaecuenia, apo xainae tsane matacabi apo pevereverecaejava. 
Pajivi xanë tajamatabëcueneta copata penatojitsipaecuenia pexanaejavami, 
bajarapajivi xainaena matacabi apo pevereverecaejava. 26 Pajivi exanapo­
napona penatojitsipaecuenia, bajarapajivi Diosovecua naxuabiana. Nexata 
bajarapajivi daxitacuene xainae ata, mapanacuapijicueneje, itsiata nacue­
rata. Tsipaji pexainaecuene apo capanepae tsanetsi Diosojavabelia. Tsipaji 
acuenebi tsane itsajivi ata pematamotsinexa penaxuabiyaniva Diosovecua. 
27 Xanë, Daxitajivi Pematapijinënë, yajavapatsianicajë taxa Dioso pijapenive­
nivenaecotia. Yajavapatsianicajënua tajaángelevi. Nexata matamotaponae­
najë caejivi canacujitsia, tanetonacuenebivi. Naneconitsiaexanaenajë pijinia 
pijaneconi pexainaevi. 28 Xaniajanë pacuenia pacatsipaebijitsiatsi. Daxita 
paxamë patëpaenejevamë, xanë, Daxitajivi Pematapijinënë, tajajivi ayaibi­
tsaëtoxaneto naexanaena. Nexata paxamëyajuvënëvi pepuatae tsane xanë 
tajajivi ayaibitsaëtoxaneto taevetsijava, tëpaena, jai Jesús pijajivijavabelia.

Pacuenia Jesús caeepatoyo perabënivenivenataba yabara pelivaisi 
(Mr 9.2-13; Lc 9.28-36)

17 �1 Jesús petëpaejavanexa tajëvelia penavajunupaebicujinae, seis 
pamatacabibejecujinae, Jesús pijajivi, acueyabi ponëbeje, barëju­

naya pinijitsutoxanetojumabetsia. Jesús barëjunaya mapamatabëxëyoje: 
Pedro, Santiago, Juan. Bajarapamatabëxëyo Jesús barëjunaya pinijitsu­
toxanetojumabetsia. Santiago raja pejuyapijinë Juan. 2  Nexata petsu­
tojumatatsia Jesús perabënivenivenareca bajarapamonae pitabarata. 
Pacuenia matacabipijijuameto banaitayota, bajarapacuenia Jesús itaba­
ranaitayota. Penaxatatsijavareca, daxita nivenivenaeya niojai. 3  Nexata 
bajarajota Jesús pijajivi tane bajayata petëpaenëmibeje, Moiséspijinëbeje 
Elíaspijinëbeje. Jesús barëcuaicuaijaitsi bajaraponëbeje. 4 Nexata Pedro 
jumaitsi Jesúsjavabelia mapacueniaje:

—¡Patajatuxanenë, pijacuaxae panebarëponame! Itsa jitsipame, paca­
toexanaenatsi acueyabi pabobërëtobeje. Itsabobërëto xamënexa tsane. 
Itsabobërëto Moisésnexa tsane. Itsabobërëto Elíasnexa tsane, jai Pedro 
Jesúsjavabelia.

5 Itsa abaxë Pedro cuaicuaijai tsanucae, penaitayotsiitarërëbo mataa­
cataxuabatsi daxita bajarapamonae. Nexata bajarapamonae jumetane 
bajarapaitarërëbojavavetsica Dioso pejumaitsijava: “Mara ponë taxënato, 
tasivanëje. Bitso sivajamatabëcuenebarëyanë. Pajumetaema bajaraponë,” 
pejaijavatsica bajarapamonae jumetane.

6  Jesús pijajivi itsa jumetane bajarapacuenia Dioso pejumaitsijavatsica, 
irataeya othopa irata. Jesús pijajivi bitso najunaviaca. 7 Nexata Jesús imo­
xoyolia pijajivi. Jayalia. Jumaitsi pijajivijavabelia:

—Panonobapunare. Pëtsa pajunavame, jai Jesús pijajivijavabelia.
8  Nexata Jesús pijajivi itsa naëcobarëcëpalia Jesúsjavabelia, ajibi baja 

Moisésbeje Elíasbeje. Caenë baja Jesús nuca.
9 Nexata Jesús pijajivi itsa barërunanucaponaica petsutojumavetsica, 

jumeitaveta pijajivi. Jumaitsi pijajivijavabelia:
—Pëtsa patsipaebame itsajivi ata pacuene pataneme. Matapania xanë, 

Daxitajivi Pematapijinënë, icatsia asaënë tsane tatëpaecujinae, nexata 
jane baja matapania patsipaebianame, jai Jesús pijajivijavabelia.

10 Nexata Jesús pijajivi yanijoba Jesúsjavabelia. Jumaitsi:
—Patajatuxanenë, ¿detsa xuajitsia judíovi pecujarubivi jumai tsabiabi: 

“Bajayata ponëmi ponapona, Elíaspijinë, petëpaecujinae icatsia asaë tsa­
ne. Bajaraponë copiata patsiana. Bajaraxuacujinae patsiana Cristo, pepo 
vajanacacapanepaenënexa jane baja,” jai tsabiabi? jai Jesús pijajivi.

11 Nexata Jesús jumaitsi pijajivijavabelia:
—“Copiata Elíaspijinë patsiana. Nexata bajaraponë jamatabëcuenexa­

netsiana daxitajivi,” itsa jai, Juanpijinëmi jivibautisabinëmi yabara jumai­
tsi. Xaniajai rabaja pacuenia judíovi pecujarubivi jumaitsi. 12  Xaniajanë 
pacuenia pacatsipaebijitsiatsi. Elíaspijinë rabaja patajopa. Itsiata jivi apo 
yapëtaetsi ponëcuene. Nexata pacuenia jivi jitsipa pexanaenexa bajarapo­
nëjavabelia, exana baja. Beyaxuabatsi. Bajara pijinia pacuenia xanë ata, 
Daxitajivi Pematapijinënë, nebejiobiaexanaena bajarapamonae, jai Jesús 
pijajivijavabelia.

13  Nexata Jesús pijajivi jumeyapëtanetsi. Nexata Jesús pijajivi 
jamatabëjumaitsi:

—“Elíaspijinë rabaja patajopa,” itsa jai Jesús, Juanpijinëmi jivibautisa­
binëmi yabara jumaitsi, jamatabëjai Jesús pijajivi.

Pacuenia Jesús jamatejemayaexana pejevaxinë, dovathi 
peyajavaponaponaenë, yabara pelivaisi 

(Mr 9.14-29; Lc 9.37-43)
14 Jesús pijajivi, acueyabi ponëbeje, barënaviata petsutojumavetsica. 

Nexata bajarapatsutoxanetotabuta vajënaeevetatsi jivi ayaibitsaëtoxaneto. 
Nexata pebi Jesús imoxoyorenatsi. Bajaraponë Jesús yaiyataeya pemata­
bacabëta nucajunua Jesús pitabarata. Bajaraponë jumaitsi Jesúsjavabelia:

15 —Jesús, netoitaxutotsoniataema taxënatonëyo. 
Netodevacaibabiabatsi raja. Bitso bejiobi tsabiabi. Anijatonë isotuabelia 
natajuitabiaba. Itsajavata menialia jopabiabalia. 16  Nijajivijavaberena pica­
ni capatajë tanetojamatejemayaexanaenexa. Itsiata baitsi jane apo caëjë­
paetsi tanetojamatejemayaexanaenexa, jai bajaraponë Jesúsjavabelia.

17 Nexata Jesús jumaitsi pijajivijavabelia:
—¡Paxamë baja rovia apo pajumecovënëtsimë Dioso papecayaveno­

naejavanexa! Bajaraxuata apo pacajamatabëcuenecaëjëpae pejevaxinë 

panevecuacapitsapaenexa dovathi. ¡Paneajamatabëcuenetajavi baja rovia! 
Pexaniajailivaisivecua saicayacuenia panajamatabëxainame. ¿Detsa paepato­
jebi abaxë paxamëjavata ponaponaenajë? ¿Detsa paepatojebi abaxë paxamë­
javabelia ajamatabëcuenesaënë tsaponaponae tsane patanejumecovënëtsine­
xamë? Panetocarenamëre pejevaxinë, jai Jesús pijajivijavabelia.

18 Nexata Jesús itaveta dovathi pejevaxinë pevecuapitsapaenexatsi. Nexata 
baja pejevaxinë dovathi vecuapitsapatsi. Pejevaxinë baja jamatejema.

19 Bajaraxuacujinae Jesús pijajivi barëcuaicuaijaitsi pijaepatojavata. 
Jesús pijajivi jumaitsi:

—Patajatuxanenë, ¿detsa xuajitsia meta paxanë apo panecaëjëpae pata­
vecuacapitsapaenexa dovathi? jai Jesús pijajivi.

20 Nexata Jesús jumaitsi pijajivijavabelia:
—Apo pacacaëjëpae pejevaxinë panevecuacapitsapaenexa dovathi. Tsipaji 

xaniavaetsia apo pajumecovënëtsimë Dioso papecayavenonaejavanexa. 
Xaniajanë pacuenia pacatsipaebijitsiatsi. Paxamë tsiquirijavayo ata itsa paju­
mecovënëtsipame Dioso papecayavenonaejavanexa, nexata pacacaëjëpaeji­
tsipa Dioso pesaëta pinijicuene paneexanaenexa. Nexata itsa pajumaitsimë 
tsipae mapatsutoxanetojavabeliaje: “Vecuanatixire majotaje. Itsajavabelia 
ecaename,” itsa pajamë, pacajumecovënëtsipa. Nexata natixitsipa. Nexata 
paxamë paneexanaenexa itsacuenejavayo ata, apo pacatsitaayapëbeje tsipae 
itsa pepacuene xaniavaetsia pajumecovënëtsipame Dioso papecayavenonaeja­
vanexa. 21 Mara paviriadovathije apo jitsipae pepitsapaejava. Matapania pane­
xaejava apo paxaemë tsipae pamatacabibeje asaëyata Diosojavabelia pavajëta­
poname dovathi pepitsapaenexa, pitsapaejitsipa, jai Jesús pijajivijavabelia.

Pacuenia icatsia Jesús tajëvelia navajunupaeba pebeyaxuabijavanexatsi 
yabara pelivaisi 

(Mr 9.30-32; Lc 9.43-45)
22  Jesús abaxë pijajivi itsa barëponapona Galilea nacuata, pijajivijavabe­

lia tajëvelia navajunupaebapona pebeyaxuabijavanexatsi. Jesús pijajivija­
vabelia jumai tsaponae mapacueniaje:

—Xanë, Daxitajivi Pematapijinënë, necanajetsiana itsamonae pecobeya­
belia. 23  Bajarapamonae nebeyaxuabiana. Itsiata baitsi jane tanebeyaxua­
bicujinae, acueyabi matacabita, icatsia asaënë tsane,” jai tsaponae Jesús 
pijajivijavabelia.

Nexata Jesús pijajivi itsa jumetanetsi bajarapacuenia Jesús penavajunu­
paebaponaejava petëpaejavanexa, Jesús pijajivi bitso najamatabëxaina.

Pacuenia Jesús matamota impuestomatamo yabara pelivaisi
24 Jesús, pijajivi yajava, pata Capernaum tomarata. Nexata 

Capernaum tomarata impuestomatamo pematamoyanijobabiabivi pona 
Pedrojavabelia. Nexata bajarapamonae yanijobatsi Pedro.

—Pedro, ¿xaniajai tsaja? ¿Panijatuxanenë impuestomatamo apo mata­
motabiabi, paimpuestomatamo judíovi matamobabiaba templobo pevetsi­
vijavabelia? jaitsi.

25 Pedro nexata jumaitsi:
—Jãjã. Matamotabiaba cajena, jai.
Nexata Pedro joneya Jesús peecaeboyalia. Nexata Pedro pejonejavata­

lia Jesús peecaeboyalia, Jesús jumaitsi Pedrojavabelia:
—Pedro, ¿detsa xamë jamatabëcueneitsimë? Nacuaevetsivi palata 

pepitsinexa, pijajivi itoroba impuestomatamo petoyanijobinexatsi. ¿Detsa 
nexata pamonaejavabelia nacuaevetsivi pijajivi yanijobabiaba impuesto­
matamo? ¿Nacuaeevetsivi tsaja pijamonaejavabelia? Itsa jume, ¿saicaya­
vijavabelia tsaja, nacuaevetsivi pevetsinacuata pejinavanapaevijavabelia? 
jai Jesús Pedrojavabelia.

26  Pedro nexata jumaitsi Jesúsjavabelia:
—Nacuaevetsivi raja pijajivi impuestomatamo yanijobabiaba saicaya­

vijavabelia, nacuaevetsivi pevetsinacuata pejinavanapaevijavabelia. Apo 
yanijobabiabi nacuaevetsivi pijamonaejavabelia, jai Pedro Jesúsjavabelia.

Jesús nexata jumaitsi Pedrojavabelia:
—Pacuenia nacuaevetsivi pijamonae apo matamotsitsi impuestoma­

tamo, bajara pijinia pacuenia xanë ata apo jitsipaenë picani tamata­
motsinexa impuestomatamo templobo pevetsivijavabelia taxa Dioso 
pijatemploboxae. 27 Itsiata baitsi jane xamë matamotsianame itsajivi 
ata vajanacabaraanaepanaeyanivabeje. Liamëre pucaxanetojavabelia. 
Ëjëbianame culupabota. Padujuainëyo copiaya catoxaena, jutsianame. 
Pecuibota caxitajarabianame palatanëyo. Bajarapapalatanëyota caëjë­
paena vajamatamotsinexabeje impuestomatamo xanë tamatamotsinexa, 
xamë ata nematamotsinexa. Nexata bajarapapalatanëyo caponaename 
impuestomatamo nematamotsinexa templobo pevetsivijavabelia, jai Jesús 
Pedrojavabelia.

Pacuenia Jesús pijajivi jumaitsi: “¿Detsa ponë paxanëyajuvënënë 
panevecuaayaijamatabëcuenenë?” jai Jesúsjavabelia yabara pelivaisi 

(Mr 9.33-37; Lc 9.46-48)

18 �1 Jesús baja itsa najumevereta Pedrojavabelia pecuaicuaijaijava 
impuesto yabara, daxita Jesús pijajivi imoxoyorenatsi. Nexata 

Jesús pijajivi jumaitsi Jesúsjavabelia:
—Patajatuxanenë, ¿detsa ponë paxanëyajuvënënë bitso ayaijamatabë­

cuenenë tsane daxitavecua Dioso pijanacuatatsia? jai.
2  Nexata Jesús junata pejevaxinëyo. Pijajivi tuatuajëta nuteta pejevaxi­

nëyo. 3  Jesús nexata jumaitsi pijajivijavabelia:
—Xaniajanë pacuenia pacatsipaebijitsiatsi. Mapapejevaxinëyoje beve­

liajamatabëcuenenëyo nataeya najamatabëcuenecopata Diosojavabelia 

Dioso pevetsinexatsi. Nexata paxamë itsa apo panajamatabëcuenepë­
nëyorotsimë tsane perujujamatabëcuenevecua beveliajamatabëcuenevi 
panenataenexa pacuenia mapapejevaxinëyo itsije, nexata apo pajonemë 
tsane Dioso pijanacuayabetsia. 4 Nexata ponë jitsipa Dioso pijanacuatatsia 
ayaijamatabëcuenenë penaexanaenexa daxitavecua, bajaraponë bevelia­
jamatabëcuenenë natae, pacuenia mapapejevaxinëyo jamatabëcueneitsije. 
5 Pajivi copiapita tanejumecovënëtsijiviyo, mapitsijamatabëcuenejiviyoje, 
bajaraxua xanë taniji tanecopiapitsijava, jai Jesús pijajivijavabelia.

Pacuenia Jesús pijajivi muxujioba itsajivi ata pibisiacuene 
pexanaeyaexanaeyaniva yabara pelivaisi 

(Mr 9.42-48; Lc 17.1-2)
6  Jesús jumaitsi pijajivijavabelia:
—Pajivi pibisiacuene exanaeyaexanaejitsipa mapitsipejevaxijivixi ataje, 

tanejumecovënëtsiyajuvënëjiviyo, bajarapajivi Diosojavabelia bitso nane­
conitsipa. Nexata Dioso ayaicuenia bajarapajivi naneconitsiaexanaejitsi­
patsi. Nexata pajivi najamatabëxaina pibisiacuene pexanaeyaexanaenexa 
tanejumecovënëtsivijavabelia, abaxë pibisiacuene exanaeyaexanaenejeva, 
bevësicëtatsi ibotoxanetojavabelia. Nexata bajarapajivi yamaëya, ibo­
toxaneto yajava, bexuarecatsi pucaxaneto tuatuajëareca. Bajarapajivi 
bexuarecatsi bitso penaneconitsiyaniva Diosojavabelia pibisiacuene itsa 
exanaeyaexana tanejumecovënëtsiviyajuvënëvi. 7 ¡Dioso bitso naneconi­
tsiaexanaenatsi mapanacuapijivi pibisiacuene pexanaevi! Pibisiacuene 
vajanacaexanaeyaexanae jamatabëcuenenexa, navita mapanacuataje. 
Bajarapajamatabëcuene tsitecaponaena pevajënaeyabelia. Nexata pajivi 

pejamatabëcueneta itsamonae pibisiacuene exanaeyaexana, bajarapajivi 
bitso Dioso naneconitsiaexanaenatsi.

8  ’Bajaraxuata panecobeta, panetaxuta ata, pibisiacuene itsa paexana­
me, panacobecaucure. Panataxucaucure. Tajë panavecuaxuare. Itsiata 
xanepana panejonenexa cobemataxucaeya, taxumataxucaeya ata, apo 
pevereverecaenacuajavabelia. Biji rajane apo xanepanae tsipae anija­
cobebeje, anijataxubeje ata yajava, panejonenexa apo pevereverecaei­
sotojavabelia. 9 Paneitaxutota panetaejava yabara ata pibisiacuene itsa 
paexaname, panaitaxutocajure. Itsiata xanepana panejonenexa pacaeita­
xutojivimë apo pevereverecaenacuajavabelia. Biji rajane apo xanepanae 
tsipae anijaitaxutobeje yajava panejonenexa infiernojavabelia, jai Jesús 
pijajivijavabelia.

Pacuenia Jesús pijajivi livaisi tsipaeba oveja penaxuabinë 
pelivaisicuenia yabara pelivaisi 

(Lc 15.3-7)
10 Jesús jumaitsi pijajivijavabelia:
—Itsamonae mapanacuata bijiaya taeyabiaba mapitsipejevaxijivixi 

ataje, tanejumecovënëtsijivixi. Saya beveliajamatabëcuenevi taeyabiaba. 
Pëtsa bajarapacuenia paxamë ata bijiaya pataneme tanejumecovënëtsivi. 
Bijiaya pëtsa pataneme mapitsipejevaxinëyo ataje, tanejumecovënëtsiji­
viyo. Tsipaji bajarapamonae ángelevi yajavajinavanapa peyavenonabiabi­
nexatsi. Bajarapaángelevi taxa Dioso, athëbëtatsia peecaenë, pitabarata 
jinavanapa. 11 Xanë, Daxitajivi Pematapijinënë, patajopajë tacapane­
paenexa daxita Diosovecua naxuabiaya pejinavanapaevimi, jai Jesús 
pijajivijavabelia.

12  Jesús icatsia jumaitsi pijajivijavabelia:
—Pacanaëjëre mapacueneje. Pebi xainaejitsipa cien ponëbeje oveja. 

Nexata itsa toyajuvënënaxuabijitsipatsi caenë, oveja pexainaenë puene­
tsipa noventa y nueve ponëbeje oveja. Bajaraxuacujinae jaitsipa petona­
xuabinëtsi. 13  Xaniajanë pacuenia pacatsipaebijitsiatsi. Bajaraponë itsa 
caxitajarabijitsipa pijaoveja, petonaxuabinëmitsi, bitso barëyataejitsipa. 
Nexata noventa y nueve ponëbeje, apo petonaxuabivitsi, pesivajamatabë­
cuenebarëyajava, matatoxenetsia bitso sivajamatabëcuenebarëya tsipae 
petonaxuabinëmitsi. 14 Bajara pijinia pacuenia paneaxa ata, athëbëtatsia 
peecaenë, apo jitsipae pevecuanaxuabinexatsi caejivi ata mapitsipejevaxi­
jivixi ataje, tanejumecovënëtsivi, jai Jesús pijajivibelia.

Pacuenia Dioso pejumecovënëtsijivi bebarajamatabëcuenexanepana, 
itsacueniabi atatsi itsajivi, yabara pelivaisi 

(Lc 17.3)
15 Icatsia Jesús jumaitsi pijajivijavabelia:

—Itsanë Dioso pejumecovënëtsinë pibisiacuene papecatoexanaejava, 
itsa pavënëlivaisitaename, xaniavaetsia payanijobianame caenëjavata. 
Nexata xaniavaetsia itsa panabarëcuaicuaijamëbeje, panabarajamatabë­
cuene xanepanaenamebeje. 16  Xaniavaetsia itsa apo pacabarëcuaicuaijai 
tsane, nexata Dioso pejumecovënëtsinë pajunatsianame caenë, anijanë­
beje ata, paneyajavaponaenexa pibisiacuene papecatoexanaenëjavabelia 
pemuxujiobinexatsi. Nexata bajaraponëbeje pacajumetaena xaniavae­
tsia panebarëcuaicuaijaijava pibisiacuene papecatoexanaenëjavabelia. 
Bajarapacuenia itsa paexanaename, nexata pacuenia Dioso pejumelivaisi­
baxutota jumaitsi, paexanaename. 17 Ponë pibisiacuene pacatoexana, itsa 
apo namuxunaevetsi tsane paneyajavaponaenëbeje ata pemuxujiobijava, 
nexata daxita Dioso pejumecovënëtsivi penacaetuatsijavata, payanijobia­
name papibisiacuene pacatoexana. Nexata ponë pibisiacuene pacatoe­
xanaena, daxita Dioso pejumecovënëtsivi muxujiobianatsi. Bajaraponë 
itsa apo namuxunaevetsi tsane, muxujiobi atatsi Dioso pejumecovënëtsi­
vi, nexata bajaraponë pataename Dioso apo pejumecovënëtsinëcuenia. 
Panavecuaitavetsianame pepatsiyaniva panenacaetuatsijavata, jai Jesús 
pijajivijavabelia.

18  Icatsia Jesús jumaitsi pijajivijavabelia:
—Xaniajanë pacuenia pacatsipaebijitsiatsi. Xua jivi paitavetsianame 

pexanaeyaniva mapanacuataje, bajaraxua Dioso athëbënacuatatsia ata 
itaveta. Xua jivi patocopatsianame pexanaenexa mapanacuataje, baja­
raxua Dioso ata athëbënacuatatsia tocopata pexanaenexa, jai Jesús 
pijajivijavabelia.

19 Icatsia Jesús jumaitsi pijajivijavabelia:
—Pacatsipaebijitsiatsinua mapacueniaje. Mapanacuata paanijanë­

mëbeje itsa panajamatabëcuenejëpamebeje xua pavajëtsijitsiamëbeje 
Diosojavabelia, nexata taxa, athëbëtatsia peecaenë, pacajumecovënëtsia­
nabeje xua pavajëtamebeje. 20 Tsipaji itsajota anijajivibeje, acueyabi ata, 
nacaetuata, tanejumecovënëtsivi, bajarajota xanë bajarapamonae yajavae­
caenajë, jai Jesús pijajivijavabelia.

21 Nexata Pedro imoxoyolia Jesús. Pedro jumaitsi Jesúsjavabelia:
—Tajatuxanenë, panetsipaebame rabaja. Panejumaitsimë mapacuenia­

je: “Itsajivi Dioso pejumecovënëtsijivi pibisiacuene itsa pacaexanaena, 
pajamatabëcaevianame. Barajamatabëcuenexanepanaeya pataename. 
Itsa pavënëlivaisitaename pibisiacuene papecatoexanaejava, xaniavaetsia 
payanijobianame caenëjavata. Nexata xaniavaetsia itsa panabarëcuai­
cuaijamëbeje, panabarajamatabëcuene xanepanaenamebeje,” paneja­
më. ¿Detsa xuabeje pibisiacuene nexanae ata, pibisiacuene netoexanae 
atanua, jamatabëcaevianajë barajamatabëcuenexanepanaeya tataenexa 
bajarapajivi? ¿Siete tsaja xuabeje ata? jai Pedro Jesúsjavabelia.

22  Jesús nexata jumaitsi Pedrojavabelia:

—Siete xuabejenexa yabara apo jumaitsinë. Biji rajane siete paseten­
tabeje pibisiacuene pacaexanae ata, pibisiacuene pacatoexanae atanua, 
pajamatabëcaevare barajamatabëcuenexanepanaeya panetaenexa, baitsi 
cuatrocientos noventa xuabeje ata, jai Jesús Pedrojavabelia.

Ponë apo jitsipae pebarajamatabëcuenexanepan
aenexa itsanëjavabelia yabara pelivaisi

23  Jesús livaisi tsipaeba comparacióncuenia pijajivijavabelia. Jumaitsi 
mapacueniaje:

—Dioso pijanacuatatsia pijajivijavabelia exanaena pacuenia nacuae­
vetsinë pijajivijavabelia baexana. Nacuaevetsinë jitsipa piamoneyabivitsi 
pematamotsinexatsi xua amoneyabatsi. 24 Nexata itoroba pijajivi petotsi­
paebaponaenexatsi daxita pamonae amoneyabatsi. Nexata pijajivi tobarë­
parenatsi ponë bitso ayaijava amoneyabatsi, baitsi millones de pesos pia­
moneyabinëtsi. 25 Nexata bajaraponë apo xainae pematamotsijavanexatsi. 
Nexata nacuaevetsinë itoroba pijajivi. Jumaitsi: “Mara ponë bitso ayaijava 
niamoneyabaje. Nexata pacanajetaxuabianame dajubicuenia itsamonaeja­
vabelia amoneya petonacuenebaponaenexa daxitamatacabijavabelianexa. 
Daxita pexi, pijava ata, pecobecovë ata yajava, pacanajetaxuabianame. 
Bajarapacuenia pitsianajë tsiquirijavayo ata taneamoneyabijavamata­
mo,” jai nacuaevetsinë pijajivijavabelia. 26  Nexata ponë amoneyaba, 
nacuaevetsinë pitabarata pematabacabëta nucajunua. Pinijicuenia vajë­
ta nacuaevetsinëjavabelia. Jumaitsi: “Nejamatabëcueneevere abaxë. 
Camatamotsianatsi rabaja daxita xua camoneyabatsi,” jai. 27 Nexata 
nacuaevetsinë itaxutotsoniatane piamoneyabinëtsi. Nexata nacuaevetsinë 
jumaitsi piamoneyabinëtsijavabelia: “Daxita rabaja taneamoneyabijava­
më, iquinajë. Nexata baja apo nematamotsimë tsane,” jai nacuaevetsinë 
piamoneyabinëtsijavabelia. Bajaraxuacujinae copata baja penaviatsine­
xa. 28  Nexata bajaraponë penaviatsinexa, ajena pitsapalia nacuaevetsi­
në pijabovecua, caxitajarabaxuaba itsanë penajuanacuenebabiabinëbeje 
nacuaevetsinë pijajava. Bajaraponë nexata jamatabëjumaitsi: “Maponë 
tsiquirijavayovajëto niamoneyabi ataje, yanijobianajë tanematamotsine­
xa,” jamatabëjai. Nexata cuibocamisavaetaba. Cuibocuetsaca asaëyata. 
Jumaitsi bajaraponëjavabelia: “Nematamore taneamoneyabijavamë,” 
jai. 29 Nexata piamoneyabinëtsi bajaraponë pitabarata pematabacabëta 
nucajunua. Pinijicuenia vajëta. Jumaitsi: “Nejamatabëcueneevere abaxë. 
Camatamotsianatsi raja itsiata daxita xua camoneyabatsi,” jai. 30 Itsiata 
baitsi jane bajaraponë piamoneyabinëtsi apo itaxutotsoniatae. Barëpona 
baja penaneconitsivi pejebabiabibojavabelia penaneconitsiaexanaenexa. 
Bajarapacuenia pematamotsinexatsi daxita piamoneyabijavatsi. 31 Nexata 
nacuaevetsinë pijajivi itsa tane bajarapacuenia pexanaejava penajua 
nacuenebabiabinëbejejavabelia, bajarapamonae bitso najamatabëxaina. 

Nexata nacuaevetsinë pijajivi ponalia petsipaebinexa bajaraxua pijatu­
xanenëjavabelia. 32  Nexata nacuaevetsinë pijajivi itsa tsipaebatsi, itoro­
ba icatsia pijajivi petojunatsinexatsi bajaraponë. Nexata itsa tocapatatsi, 
nacuaevetsinë jumaitsi bajaraponëjavabelia: “Niajamatabëcuenebejenë 
baja rovia. Catoiquinatsi rabaja picani taneamoneyabijavamë. Tsipaji 
pinijicuenia nevajëtame. 33  Pacuenia caitaxutotsoniatanetsi, bajara pijinia 
pacuenia itaxutotsoniataejitsipame pecaamoneyabinë,” jai nacuaevetsi­
në. 34 Nexata nacuaevetsinë bitso baraanaepana millones de pesos pia­
moneyabinëtsijavabelia. Nexata nacuaevetsinë jumaitsi pijajivijavabelia: 
“Bajaraponë pacaponaeremelia penaneconitsivi pejebabiabibojavabelia 
penaneconitsiaexanaenexatsi. Bajarajota naneconitsiaponaponaena ëpe­
matamoveretsijavabelianexa daxita taneamoneyabijava,” jai nacuaevetsi­
në, jai Jesús pijajivijavabelia.

35 Jesús icatsia jumaitsi pijajivijavabelia:
—Bajara pijinia pacuenia paxamë ata taxa, athëbëtatsia peecaenë, 

pacaexanaena, itsa apo pajamatabëcaevimë tsane panebarajamatabëcue­
ne xanepanaenexa pamonae pacaitsacueniaba, jai Jesús pijajivijavabelia.

Pacuenia Jesús jivi livaisi tsipaeba penacojiobinë pijava pexuabiyaniva 
yabara pelivaisi 

(Mr 10.1-12; Lc 16.18)

19 �1 Jesús pijajivi pemuxujiobicujinae pebarajamatabëcuene xane­
panaenexa itsamonae itsacueniabi atatsi, Jesús baja pona Galilea 

nacuavecua. Jesús nexata pata Judea nacuayabelia, Jordánmene itsapa­
nabelia. 2  Jivi ayaibitsaëtoxaneto pënaponatsi. Bajarajotalia Jesús jamate­
jemayaexana piavitanevi.

3  Nexata fariseovi Jesús imoxoyorenatsi. Jamatabëcueneëjëbiaya yanijo­
batsi. Jesús bijiaya itsa jumecanaviata, peneconitsinexatsi picani. Nexata 
fariseovi jumaitsi Jesúsjavabelia:

—¿Xanepana tsaja penacojiobinë pijava pexuabinexa itsacuenejavayo 
ata yabara? jai fariseovi.

4 Jesús nexata jumaitsi fariseovijavabelia:
—¿Apo palebimë tsipaji paneyapëtaenexa pacuenia Dioso pejumeli­

vaisibaxutota jumaitsi? Pamatacabi Dioso taxuxuaba nacua pexanaejava, 
bajarapamatacabi Dioso exana pebi, pijava yajava. 5 Nexata Dioso peju­
melivaisibaxutota jumaitsi mapacueniaje: “Pebi itsa nacojioba pijavaja­
vabelia, banatsata paxavecua, pena atavecua. Nexata Dioso tane anijaji­
vimibeje becaejivi,” jai Dioso pejumelivaisibaxutota. 6  Nexata Dioso apo 
tae beanijajivibeje. Becaejivi saya tane Dioso. Bajaraxuata itsanë ata apo 
bexuabi pijava. Tsipaji Dioso pejamatabëcueneta napitsiaexanatsibeje, jai 
Jesús fariseovijavabelia.

7 Nexata icatsia fariseovi jumaitsi Jesúsjavabelia:

—¿Detsa xuajitsia bajayata Moiséspijinë copata penacojiobinë petoya­
quinaenexa cuyalatobaxuto pijava pitavetsilivaisi pexuabinexa bajarapa­
cuenia? jai fariseovi.

8  Jesús nexata jumaitsi fariseovijavabelia:
—Paneajamatabëcuenetajaxae, Moiséspijinë pacatocopata bajarapacuenia 

paneexanaenexa panexuabinexa panijavajivi. Itsiata baitsi jane Dioso pexa­
naejivibejejavaveliacujinae, apo tocopatsi picani bajarapacuenia pexanaene­
xa. 9 Nexata mapacuenia pacatsipaebianatsije. Ponë pijava xuaba, itsanëjava­
belia bajarapova pevitota pibisiacuene apo vecuaexanae atatsi, bajaraponë 
naneconita Diosojavabelia pijava pexuabixae. Nexata pijava pexuabinë itsa 
nacojioba icatsia itsavajavabelia, bajaraponë pibisiacuene exana pevitota. 
Tsipaji pepo pijavavecua jaita itsava. Dioso cajena abaxë bajaraponë pexua­
biva pijavacuenia totanetsi. Ponë ata itsanë pexuabiva pita, bajaraponë ata 
pibisiacuene exana pevitota. Tsipaji itsanë pijavami pita, pova abaxë Dioso 
totanetsi itsanë pijavacuenia, jai Jesús fariseovijavabelia.

10 Nexata Jesús pijajivi jumaitsi Jesúsjavabelia:
—Itsa bajarapacuenia pebi apo tocopatsitsi itaxutojema pijava pexuabi­

nexa, nexata meta baja apo benacojiobi, jai Jesús pijajivi.
11 Jesús nexata jumaitsi pijajivijavabelia:
—Daxitajivi apo nejumeyapëtae tsane xua yabara jumaitsinë. Itsiata 

nejumeyapëtaena pamonae Dioso jamatabëcueneyavenonatsi. 12  Apo cae­
jamatabëcuene raja xua yabara pebijivi apo nacojiobi. Itsamonae penabe­
jenaenë naexana. Nexata apo caëjëpaetsi penacojiobijava. Itsamonae jivi 
pejamatabëcueneta bepenabejenaenëcuenia exanatsi. Nexata apo caëjë­
paetsi penacojiobijava. Itsamonae ëDioso pijacuene petonacuenebinexa, 
apo nacojiobi. Nexata ponë jamatabëcuenecaëjëpatsi nacojiobinejeva 
peponaponaenexa ëDioso pijacuene petonacuenebinexa, bajaraponë neju­
mecovënëtsi, jai Jesús pijajivijavabelia.

Pacuenia Jesús jumaitsi pejevaxijivixijavabelia yabara pelivaisi 
(Mr 10.13-16; Lc 18.15-17)

13  Jesúsjavaberena itsamonae pejevaxijivixi tocapataponatsi Jesús 
pecobeta pejayataponaenexa. Petovajëtsinexatsinua Diosojavabelia, toca­
pataponatsi. Nexata Jesús pijajivi itaveta pexi pecapatsivi. Jesús pijajivi 
jumaitsi pexi pecapatsivijavabelia:

—Pëtsa patocapataponame panexi Jesúsjavaberena, jai.
14 Nexata Jesús jumaitsi pijajivijavabelia:
—Pëtsa paitavetame. Pacopare pejevaxijivixi pepatsinexa xanëjava­

berena. Mapitsipejevaxijivixije jumeaebinejeva, xaniavaetsia bajume­
covënëta palivaisi tsipaebatsi. Nexata pamonae jitsipa pejonejava Dioso 
pijanacuayabetsia, bajara pijinia pacuenia jumeaebinejeva, xaniavaetsia 
bejumecovënëta Dioso pejumelivaisi, jai Jesús pijajivijavabelia.

15 Jesús nexata pecobeta jayatapona pejevaxijivixi, caejiviyo canacuji­
tsia. Bajaraxuacujinae Jesús baja pona bajarapanacuavecua.

Pacuenia pevëjëato, bitso pexainaenë, cuaicuaijai Jesúsjavabelia 
yabara pelivaisi 

(Mr 10.17-31; Lc 18.18-30)
16  Pevëjëato pata Jesúsjavaberena. Nexata pevëjëato jumaitsi 

Jesúsjavabelia:
—Petuxanenë, pexaniajamatabëcuenenëmë. ¿Detsa pitsicuene, pexa­

niacuene, exanaenajë taxainaenexa matacabi apo pevereverecaejava? jai 
pevëjëato.

17 Jesús nexata jumaitsi pevëjëatojavabelia:
—¿Detsa xuajitsia: “Pexaniajamatabëcuenenëmë,” nejamë? Ajibi raja 

itsapebi ata pexaniajamatabëcuenenë. Caenë rabaja Dioso pexaniajamata­
bëcuenenë. Itsiata itsa jitsipame nexainaenexa matacabi apo peverevere­
caejava, jumecovënëre pacuenia Dioso pejumelivaisita itoroba jivi peju­
mecovënëtsinexa, jai Jesús pevëjëatojavabelia.

18  Nexata pevëjëato jumaitsi Jesúsjavabelia:
—¿Detsa palivaisi nexata jumecovënëtsianajë? jai.
Nexata Jesús jumaitsi pevëjëatojavabelia:
—Dioso pejumelivaisibaxutota jumaitsi mapacueniaje: “Pëtsa beya­

xuabame jivitonë. Pëtsa jaitame itsava nijavavecua. Pëtsa nacobetoxota­
me. Pëtsa itsamonae pexanaejava yabara najumetsënëtsiaya paebame. 
19 Axa yaiyataema. Ena ata yaiyataema. Asivamëre itsajivi ata pacuenia 
xamë nijacuata nasivamë,” jai Dioso pejumelivaisibaxutota, jai Jesús 
pevëjëatojavabelia.

20 Pevëjëato nexata jumaitsi Jesúsjavabelia:
—Daxita rabaja bajarapalivaisianë jumecovënëtajë. ¿Detsa xua netosai­

ca abaxë taexanaenexa? jai pevëjëato.
21 Nexata Jesús jumaitsi pevëjëatojavabelia:
—Itsa jitsipame pepacuene nejamatabëcuenexanepanaejava, nejama­

tabëcuenevitsabijavanua, nexata ponare. Canajetsianame daxita xua 
xainame. Bajarapamatamomi tsicobetsanaename bepejiobivi. Nexata 
bajarapacuenia xainaename bitso nexainaejava Dioso pijanacuatatsia. 
Bajaraxuacujinae nepënaponaename, jai Jesús pevëjëatojavabelia.

22  Nexata pevëjëato itsa jumetane bajarapacuenia Jesús pejumaitsijava, 
najamatabëxainaeya baja vecuapona Jesús. Tsipaji pevëjëato daxitacuene 
bitso pexainaenë. Nexata pevëjëato apo jamatabëjumecovënëtsi palivaisi 
Jesús tsipaeba.

23  Nexata pevëjëato pecovëta Jesús jumaitsi pijajivijavabelia:
—Xaniajanë pacuenia pacatsipaebijitsiatsi. Ponë bitso daxitacue­

ne pexainaenë, tsiayapëbejetsi bitso penajamatabëcuenecopatsinexa 

Diosojavabelia pecapanepaenexatsi Dioso pijanacuayabetsia. 24 Icatsia 
matavëjëa pacajumaitsitsi. Pacuenia camello acuenebi pejonejava palu­
taetoitaxutovojotualia, bajara pijinia pacuenia bitso pexainaenë acuenebi 
tsane pejonejava Dioso pijatomarabetsia, jai Jesús pijajivijavabelia.

25 Jesús pijajivi itsa jumetane bajarapacuenia Jesús pejumaitsijava, 
bitso jamatabëcuenenabenajaca. Jesús pijajivi jumaitsi Jesúsjavabelia:

—¿Detsa nexata pitsivi panepaena Diosojavabelia bitso pexainaevi ata 
itsa apo panepae tsane Diosojavabelia? jai.

26  Jesús asaëya naëcota pijajivijavabelia. Jumaitsi pijajivijavabelia:
—Jivi raja apo caëjëpaetsi pijacuata penacapanepaenexa 

Diosojavabelia. Caenë Dioso caëjëpatsi. Dioso raja caëjëpatsi daxitacuene 
pexanaenexa, jai Jesús pijajivijavabelia.

27 Nexata Pedro jumaitsi Jesúsjavabelia:
—Patajatuxanenë, paxanë rabaja pacopatajë daxitacuene pataxainaeja­

vami. Nexata baja pacapënajinavanapatsi. ¿Detsa xua meta panerajutsia­
na? jai Pedro Jesúsjavabelia.

28  Nexata Jesús jumaitsi pijajivijavabelia:
—Xaniajanë pacuenia pacatsipaebijitsiatsi. Pamatacabi daxitacuene 

pejanajava icatsia naexanaena, xanë, Daxitajivi Pematapijinënë, ecaenajë 
tronovënëjavata taevetsinexa daxitajivi. Bajarapamatacabi paxamë ata, 
doce paponëmëbeje patanepënajinavanapaevimë, paenaename, pacae­
nëmë canacujitsia, panijatronota vajanajuaevetsinexa xua evetsianajë. 
Nexata paxamë paenaename jueznëcuenia panenaneconitsiaexanae­
nexa pijaneconi pexainaevi. Pananeconitsiaexanaename Israelpijinëmi 
pexi, doce ponëmibeje, pemomoxi. 29 Daxita pamonae tajamatabëcue­
neta pueneta pijabomi, pematapijivi ata, pejuyapijivi ata, paxa ata, 
pena ata, pijava ata, pexi ata, pijairanë ata, Dioso nexata bajarapamo­
nae rajutsianatsi ayaijava bitso pepuenetsijavanëmi matatoxenetsia. 
Caejavayomijamatabëcuene tsaponae, rajutsianatsi cien xuabeje tsaponae 
pevajënaeyabelia. Rajutsianatsinua matacabi apo pevereverecaejava. 
30 Pamonae aeconoxae mapamatacabitaje ayaijamatabëcuenevi tanetsi, 
bajarapamonae itsamatacabi Dioso beveliajamatabëcuenevi exanaena­
tsi. Pamonae pijinia mapamatacabitaje beveliajamatabëcuenevi tanetsi, 
bajarapamonae itsamatacabi Dioso ayaijamatabëcuenevi exanaenatsi, jai 
Jesús pijajivijavabelia.

Pacuenia Jesús livaisi tsipaeba pabi pexainaenë petonacuenebivitsi 
najëpaeya pematamotsijava pelivaisicuenia yabara pelivaisi

20 �1 Icatsia Jesús jumaitsi pijajivijavabelia:
—Aeconoxae Dioso pejumelivaisi comparacióncuenia pacatsi­

paebianatsi patanejumeyapëtaenexamë. Dioso pijajivi pematamotsijava 
pijanacuatatsia, jëpa mapalivaisije. Pabixaneto pexainaenë ponapona. 

Ajena matacabi tsarucaponae, naropota jivi pejaitsinë petonacuenebi­
nexatsi uvavënëjava peubipabita. 2  Caxitajarabaxuaba baja nexata jivi. 
Junata petonacuenebinexatsi. Caematacabi matamotsiapaeba caedenario. 
Jejai nexata bajarapamonae. Nexata itoroba pijapabiabelia petonacuene­
binexatsi. 3  Bajaraxuacujinae juameto baja tajë itsa rucaina, a las nueve, 
naropota icatsia. Taenuba tomara tuatuajëta pebijivi, saya jema pejinava­
napaevi. 4 Nexata jumaitsi bajarapamonaejavabelia: “Paxamë ata papo­
naremelia tajapabiabelia. Panetonacuenebianame. Pacamatamotsianatsi 
raja xaniavaetsia,” jai pabixainaenë. 5 Nexata bajarapamonae ata pona­
lia petonacuenebinexatsi. Bajaraxuacujinae, matonejeepatota, junata 
icatsia itsamonae. Bajarapamonae ata ponalia petonacuenebinexatsi. 
Bajaraxuacujinae, bejamatabëcuene a las tres, junata icatsia itsamonae. 
Bajarapamonae ata ponalia petonacuenebinexatsi. 6  Bajaraxuacujinae, 
caniviyo, bejamatabëcuene a las cinco, pabixainaenë icatsia pona toma­
ra tuatuajëareca. Caxitajarabaxuaba icatsia pebijivi, saya jema peji­
navanapaevi. Nexata pabixainaenë jumaitsi bajarapamonaejavabelia: 
“¿Detsa xuajitsia saya daxitamatacabi pajinavanapame panacuenebine­
jevamë?” jai. 7 Nexata bajarapamonae jumaitsi: “Tsipaji itsajivi ata apo 
panejunatsi patatonacuenebinexa,” jai. Nexata pabixainaenë jumaitsi: 
“Paxamë ata paponaremelia tajapabiabelia patanetonacuenebinexamë. 
Pacamatamotsianatsi raja xaniavaetsia,” jai pabixainaenë. Nexata baja­
rapamonae jejai. Ponalia petonacuenebinexatsi. 8  Nexata baja juameto 
itsa tabujuniya, pabixainaenë jumaitsi pijajivitonëjavabelia: “Junare baja 
tanetonacuenebivi. Matamobare baja. Copiaya matamobare pamonae 
pepacotocaevi pejonevi. Pamonae pepacopiaya pejonevi cotocaevi mata­
mobianame,” jai pabixainaenë pijajivitonëjavabelia. 9 Nexata pamonae 
pepacotocaevi junua a las cinco penacuenebinexa, parena pematamobine­
xatsi. Nexata caenë canacujitsia matamobatsi caedenario. 10 Nexata daxita 
pamonae bajayacunua pepacopiaya junua penacuenebinexa, pepacoto­
caevi juya parena pematamobinexatsi. Nexata bajarapamonae jamata­
bëjumaitsi: “Caedenario meta pematatsënëa vaxaitsi nacamatamobiana. 
Tsipaji copiaya vaxaitsi junuatsi vajanacuenebinexa,” jamatabëjai bajara­
pamonae. Itsiata baitsi jane bajarapamonae ata, caenë canacujitsia, mata­
mobatsi caedenario tsaponae. 11 Nexata bajarapamonae penacuenebima­
tamo baja itsa nota, baraanaepana pabixainaenëjavabelia. 12  Jumaitsi 
bajarapamonae: “Mapamonae cotocaevi pepatsivi, nacueneba saya cae­
hora. Paxanë baja rovia ayaicuenia panacuenebajë. Icotia daxitamatacabi 
panetsajava. Itsiata mapamonae matamobame pacuenia panematamoba­
me,” jai bajarapamonae. 13  Itsiata baitsi jane pabixainaenë jumaitsi bajara 
pamonaeyajuvënënëjavabelia: “Itsacuenejavayo ata pibisiacuene apo 
pacaexanaetsi. Patacajunatsijavata patanetonacuenebinexamë, caedena­
rio pacatsipaebatsi patacamatamotsinexa patanetonacuenebimatamomë. 

Nexata baja bajarapacuenia pacarajutatsi. 14 Panijamatamo baja papitame. 
Paponare baja panijabonëjavabelia. Pamonae cotocaevi junua tanetona­
cuenebinexa, bajarapamonae ata matamobajë pacuenia pacamatamoba­
tsi. Bajarapacuenia matamobajë pacuenia xanë jitsipajë. 15 Tajapalataxae, 
netoxanepana pacuenia jitsipajë tarajutsinexa. ¿Pacobecaëbame tsaja 
bajarapamonae ayaijava tarajutsixae? jai pabixainaenë petonacuenebivitsi 
yajuvënënëjavabelia. 16  Bajara pijinia pacuenia Dioso ata, pacuenia jitsipa, 
exanaena pijajivijavabelia. Pamonae mapanacuata ayaijamatabëcuenevi 
tanetsi, bajarapamonae itsamatacabi Dioso beveliajamatabëcuenevi exa­
naenatsi. Pamonae pijinia mapanacuata beveliajamatabëcuenevi tanetsi, 
bajarapamonae itsamatacabi Dioso ayaijamatabëcuenevi exanaenatsi. 
Bajarapacuenia Dioso exanaena tsipaji picani jivi ayaibitsaëtoxaneto 
Dioso junata. Itsiata bajarapamonaeyajuvënëvi, caejiviyobeje saya, Dioso 
jumecovënëta, jai Jesús pijajivijavabelia.

Pacuenia icatsia Jesús tajëvelia navajunupaeba pebeyaxuabijavanexatsi 
yabara pelivaisi 

(Mr 10.32-34; Lc 18.31-34)
17 Jesús pona Jerusalén tomarabelia. Nexata Jesús, pijajivi ayaibitsaëto 

yajava, najetaruca namutua, itsamonae yajava. Nexata bajarapamonae­
vecua ëpijajivi, doce ponëbeje, Jesús junata pimoxoyotsinexatsi. Nexata 
Jesús pebeyaxuabijavanexatsi, tajëvelia navajunupaeba pijajivijavabelia. 
Jesús jumaitsi mapacueniaje:

18  —Panejumetaema. Mara Jerusalén tomarabelia ponatsije. 
Bajarajotalia xanë, Daxitajivi Pematapijinënë, tanevaetabinexa necana­
jetsiana sacerdotevi penamatacaitorobivi pecobeyabelia. Necanajetsiana 
judíovi pecujarubivi pecobeyabelia ata. Nexata xanë neneconitsiana 
tanebeyaxuabinexa. 19 Bajaraxuacujinae icatsia necanajetsiana itsa­
nacuaverena pepatsivi pecobeyabelia. Bajarapamonae necanecapo­
naena. Nejumatitibabena penaneconitsivi pejumaconitabiabimacata. 
Bajaraxuacujinae cruzajavabelia necobematabiabarutsiana tatëpaenexa. 
Itsiata baitsi jane tanebeyaxuabicujinae, acueyabi matacabita, icatsia 
asaënë tsane, jai Jesús pijajivijavabelia tajëvelia penavajunupaebijavata 
pebeyaxuabijavanexatsi.

Pacuenia Santiagobeje Juanbeje pena vajëta Jesúsjavabelia 
pexaniacuene petoexanaenexatsi yabara pelivaisi 

(Mr 10.35-45)
20 Santiagobeje Juanbeje paxa pevënë Zebedeo. Nexata bajaraponëbeje 

pena barëliatsibeje Jesúsjavabelia. Bajarapova pematabacabëta nucajunua 
Jesús pitabarata. Vajëta pexaniacuene petoexanaenexatsi. 21 Nexata Jesús 
jumaitsi bajarapovajavabelia:

—¿Detsa pitsicuene jitsipame tacatoexanaenexa? jai Jesús.
Nexata bajarapova jumaitsi Jesúsjavabelia:
—Pamatacabi daxitacuene evetsianame, tocopatsianame taxënatobeje 

nemuxuneneta penaecaenexabeje panenajuaevetsinexa. Itsanë tocopa­
tsianame necujanenia peecaenexa. Itsanë tocopatsianame netsavenonenia 
peecaenexa, jai bajarapova Jesúsjavabelia.

22  Nexata Jesús jumaitsi Santiagobeje Juanbejejavabelia:
—Paxamëbeje apo payapëtaemëbeje xua pavajëcaeyaexanamebeje ena 

xanëjavaberena. ¿Pacacaëjëpabeje tsaja panenacaevetsinexabeje papeca­
bejiobiaexanaenexabeje pacuenia xanë nacaevetsianajë tanebejiobiaexa­
naenexa? ¿Pacacaëjëpabejenua tsaja panenacaevetsinexabeje papecabe­
yaxuabinexabeje pacuenia xanë nacaevetsianajë tanebeyaxuabinexa? jai 
Jesús Santiagobeje Juanbejejavabelia.

Nexata Santiagobeje Juanbeje jumaitsibeje:
—Jãjã, panecaëjëpabeje cajena, jaibeje.
23  Nexata icatsia Jesús jumaitsi Santiagobeje Juanbejejavabelia:
—Paxaniajamëbeje rabaja. Paxamëbeje pacabejiobiaexanaenabeje 

pacuenia xanë nebejiobiaexanaena. Pacabeyaxuabianabejenua pacuenia 
xanë nebeyaxuabiana. Itsiata baitsi jane xua panevajëtamebeje pane­
naecaenexabeje, itsanë tacujuanenia, itsanë tatsavenonenia, bajaraxua 
Dioso apo netocopatsi patacatocopatsinexabeje. Tsipaji raja taxa Dioso 
ëpitapetsivinexa abaxë bajaraxua toxaniavaeta, jai Jesús Santiagobeje 
Juanbejejavabelia.

24 Nexata diez ponëbeje Jesús pijajivi vënëtane pepëya bajaraxua 
Santiagobeje Juanbeje Jesúsjavabelia pevajëcaejavabeje. Nexata bajara­
pamonae jamatabëcuenebaraanaepana Santiagobeje Juanbejejavabelia. 
25 Nexata Jesús daxita pijajivi junata. Jesús jumaitsi pijajivijavabelia:

—Payapëtaneme rabaja pacuenia nacuaevetsivi exana. Eveta caenacua 
canacujitsia. Nexata nacuaevetsivi pijajivicuenia eveta pamonae jinavana­
pa pevetsinacuanëjava. Nexata bajarapanacuanë pevetsivi ayaijamatabë­
cuenevi nataeyabiaba. Xua jamatabëitoroba pevetsinacuanëjava pejinava­
napaevi petoexanaenexatsi, ajumesaëya itorobabiaba petoexanaenexatsi. 
26  Pëtsa paxamë bajarapamonae cuenejëpaeya bajarapacuenia paexaname 
itsamonaejavabelia. Biji rajane ponë paxamëyajuvënënë jitsipa ayaijama­
tabëcuenenë penaexanaenexa daxita paxamëvecua, bajaraponë daxita 
paxamë bepanijajivitonëcuenia bepacayavenonabiaba. 27 Ponë paxa­
mëyajuvënënë jitsipa penaexanaenexa papecanamatacaitorobinënexa, 
bajaraponë daxita paxamë bepanijajivitonëcuenia bepacayavenonabiaba. 
28  Tsipaji rabaja xanë ata, Daxitajivi Pematapijinë atanë, apo patajopae­
në jivi taneyavenonaenexa. Biji rajane xanë patajopajë tayavenonaenexa 
daxitajivi. Patajopajë tasivatëpaenexa jivi ayaibitsaëtoxaneto pibisiacuene 
pexanaeneconimi taneconimatamotsinexa, jai Jesús pijajivijavabelia.

Pacuenia Jesús itaxutoxanepanaeyaexana bitso 
pitaxutotsëcënaenëbeje, apo petaenëbeje, yabara pelivaisi 

(Mr 10.46-52; Lc 18.35-43)
29 Jesús, pijajivi yajava, pitsapa Jericó tomaravecua. Nexata jivi ayai­

bitsaëto pënaponatsi. 30 Panamutojava Jesús najetaruca, bajarapanamu­
tojavata ecabeje bitso pitaxutotsëcënaenëbeje, apo petaenëbeje. Nexata 
bajaraponëbeje itsa jumetanebeje bajarapanamutua imoxoyo Jesús pena­
jetarucaejava, vavajaibeje tsecae.

—¡Jesús, Davidpijinë pemomomë, paneitaxutotsoniataemabeje! jaibeje 
tsecae pitaxutotsëcënaenëbeje.

31 Jivi picani jumeitavetatsibeje pemoyanexabeje tsecae. Itsiata biji 
bitsoyo orijibia vavajaibeje tsecae.

—¡Jesús, Davidpijinë pemomomë, paneitaxutotsoniataemabeje! jaibeje 
tsecae Jesúsjavabelia.

32  Nexata Jesús muxunanucojopa. Junata pitaxutotsëcënaenëbeje. Jesús 
jumaitsi bajaraponëbejejavabelia:

—¿Detsa xua pajitsipamebeje patacaexanaenexabeje? jai.
33  Nexata bajaraponëbeje jumaitsibeje Jesúsjavabelia:
—Jesús, pajitsipajëbeje pataitaxutoxanepanaejavabeje, jaibeje tsecae.
34 Nexata Jesús itaxutotsoniatane bajaraponëbeje. Jesús itaxutojayata 

bajaraponëbeje. Bajarajota caecuenia bajaraponëbeje itaxutoxanepanabe­
je baja. Nexata bajaraponëbeje Jesús pepëta naponabeje.

Pacuenia Jesús pata Jerusalén tomarata yabara pelivaisi 
(Mr 11.1-11; Lc 19.28-40; Jn 12.12-19)

21 �1 Jesús baja pijajivi barëimoxoyotanajetaruca Jerusaléntomara. 
Barëpata baja Betfagé tomarata. Patsutojumata nubena olivonae­

në, bajarapatsutoyenepanata eca Betfagétomara. Nexata Betfagé tomarata 
Jesús jumaitsi pijajivitonëbejejavabelia mapacueniaje:

2  —Paponarebeje mapatomarayo ecaliajejavabelia. Bajarajotalia, 
ajena papatsiaremeliabeje, pataenutsianamebeje burro pecëtanutsi­
nëtsi, pexënatonëyo yajava. Paisinaenamebeje bajarapaburrobeje. 
Payamaëyacarenamëbeje tsane. 3  “¿Detsa xuajitsia burrobeje paisina­
mebeje?” itsa pacajaibeje tsane itsajivi, nexata pajumaitsimëbeje tsane: 
“Vajatuxanenë raja namatavenona. Aeconoxae raja icatsia canaviatsiare­
na,” pajamëbeje tsane, jai Jesús pijajivitonëbejejavabelia.

4 Bajarapacuenia Jesús itsa jumaitsi, tocopiapatatsi jane baja pacuenia 
Diosojumepaebinëmi profetanë bajayata tajëvelia yaquina Jesús pepa­
tsijavanexa yabara Jerusalén tomarata. Jerusalén tomarata Jesús pepa­
tsijavanexa yabara, profetanëmi bajayata peyaquinaelivaisita jumaitsi 
mapacueniaje:

	 5	Pajumaitsimë tsane Jerusalén tomarapijivijavabelia: “Pataename 
pepo paneevetsinë paxamëjavaberena penajetarucaejava. 
Beveliajamatabëcuenenëcuenia najetarucaena. 
Pejanaburroyota yapatanajetarucaena,” pajamë tsane Jerusalén 
tomarapijivijavabelia,

jai bajayata tajëvelia profetanëmi peyaquinaelivaisita Jerusalén tomarata 
Jesús pepatsijavanexa yabara.

6  Nexata Jesús pijajivitonëbeje liabeje. Jumecovënëtabeje pacuenia 
Jesús itorobatsibeje. 7 Yamaëya carenabeje burro, pexënatonëyo yajava. 
Nexata bajarapaburrobeje Jesús pijajivi tsijumajeba pijacama,” pajamë 
tsane Jerusalén tomarapijivijavabelia,
jai bajayata tajëvelia profetanëmi peyaisajumavelia penaxatabijava­
në. Jesús yanajetaruca burrota. 8  Panamutuarena Jesús najetaruca, 
bajarapanamutuarena jivi ayaibitsaëtoxaneto, pijacamisajumave­
lia penaxatabijavanë, Jesús pevajënaeya namutua yerequejebapona. 
Itsamonae naemaxërananë, pebaxu yajava, ucubaba. Nexata namutua 
Jesús tsivajënaeitabëtsiaya jebaponatsi yaiyataeya pecopiapitsinexatsi. 
9 Jesús penajetarucaejavata jivi ayaibitsaëtoxaneto Jesús pevajënaeya 
namataxainaeya najetarubena. Itsabitsaëtoxaneto Jesús pecovëya coto­
caevanajetarubena. Daxita bajarapamonae vavajai tsanajetarubenae. 
Jumaitsi tsanajetarubenae:

—¡Dioso yavenonaenatsi maponëje, pepo nacuaevetsinëmi Davidpijinë 
pemomo! ¡Dioso yavenonaenatsi maponë najetarucaje nacua pevetsinë­
nexa Dioso pejamatabëcueneta! Nexata vaxaitsi pexaniajamatabëcuene 
rajutatsi Diosojavabelia, jai tsanajetarubenae bajarapamonae.

10 Nexata Jesús itsa pata Jerusalén tomarata, daxita Jerusalén tomara­
pijivi jamatabëcuenenabenajaca. Nexata nayanijoba.

—¿Detsa meta maponë najetarucaje? najai bajarapamonae.
11 Nexata jivi jumaitsi:
—Jesús ra manajetarucaje, Diosojumepaebinë profetanë. Galilea nacua­

ta peecaetomara, Nazaret tomarapijinë, jai bajarapamonae.

Pacuenia Jesús Jerusalén tomarata templobovecua pitsapaeyaexana 
pecanajetabiabivi, pecomuacabiabivinua, yabara pelivaisi 

(Mr 11.15-19; Lc 19.45-48; Jn 2.13-22)
12  Jesús itsa pata Jerusalén tomarata, joneya temploboyalia. Nexata tem­

plobota Jesús tane pecanajetabiabivi, pecomuacaevinua. Nexata daxitaitsi:
—Jesús ra manajetarucaje, Diosojumepaebinë profetanë. Galilea 

nacuata peecaetomara, Nazaret tom bajarapamonae Jesús pitsapaeyae­
xana templobovecua. Palata pecambiababiabivi ata pijamesanëmi Jesús 
topënëyorobajaraba. Ucucu pecanajetabiabivi ata penabiabijavanëminua 
topënëyorobajaraba.

13  Jesús jumaitsi bajarapamonaejavabelia:
—Dioso baja cajena pejumelivaisibaxutota mapatemplobo yaba­

ra tajëvelia jumaitsi mapacueniaje: “Tajabo raja jivi xanëjavaberena 
penavajëcaebo tsane,” jai Dioso pejumaitsijava Dioso pejumelivaisi­
baxutota. Itsiata baitsi jane paxamë yamaxëitojorobiaya panenacobe­
toxotsinexa panacaetuatabiabame mapabotaje, jai Jesús templobota 
pecanajetabiabivijavabelia.

14 Bajarajota templobota Jesús imoxoyorenatsi pitaxutotsëcënaevi, 
pejayujayunaevinua. Nexata Jesús bajarapamonae xanepanaeyaexa­
na. 15 Templobota nubena sacerdotevi. Nubena judíovi pecujarubivi­
nua. Bajarapamonae taenubena Jesús pitaxutoxanepanaeyaexanaejava 
pitaxutotsëcënaevi. Taenubenanua Jesús pexanepanaeyaexanaejava 
pejayujayunaevi. Jumetaenubenanua pejevaxi templobota pevavajai­
javata pejumaitsijava Jesús yabara: “¡Dioso yavenonaenatsi maponëje, 
pepo nacuaevetsinëmi Davidpijinë pemomo!” pejaijava Jesús yabara. 
Bajaraxuata sacerdotevi baraanaepanatsi Jesús. Judíovi pecujarubivi ata 
baraanaepanatsi Jesús.

16  Nexata bajarapamonae jumaitsi Jesúsjavabelia:
—¿Tsipaji apo jumetaemë mapapejevaxi xamë yabara pejumaitsaponae­

javaje? ¿Apo necajumeitavetsi? jai.
Nexata Jesús jumaitsi bajarapamonaejavabelia:
—Jãjã. Jumetaniji picani. Itsiata apo jumeitavetsinë. ¿Paxamë tsipa­

ji Dioso pejumelivaisibaxuto apo palebimë paneyapëtaenexa pacuenia 
tajëvelia jumaitsi xanë yabara bajarapapejevaxi pevavajaijavanexa? Dioso 
pejumaitsijava xanëjavaberena, tajëvelia Dioso pejumelivaisibaxutota 
jumaitsi mapacueniaje:

Pejevaxi, mitoapaenacuetoxi ata, naxëanaeyaexanaename 
penaxëanaejavata xamëjavaberena pecajumaitsinexa: 
“Ayaijamatabëcuenenëmë bitso,” pecajainexa,

jai Dioso pejumelivaisibaxutota xanëjavaberena Dioso pejumaitsijava. 
Bajaraxuata mapapejevaxije jumaitsi bajarapacuenia, jai Jesús sacerdote­
vijavabelia, judíovi pecujarubivijavabelia ata.

17 Nexata baja Jesús bajarapamonaevecua pona. Jerusalén tomaravecua 
pitsapa. Navialia Betania tomarayojavabelia. Nexata Jesús Betania toma­
rayota majita.

Pacuenia Jesús bijataenuta higueranae piacuaijibixae yabara pelivaisi 
(Mr 11.12-14; 20-26)

18  Jesús pijajivi Betania tomarata pebarëmajitsicujinae, meravia pitsi­
javata, bajayacunua, Jesús pijajivi barëlia icatsia Jerusalén tomarabe­
lia. Jesús nexata namutua penajetarucaejavata, piajani. 19 Jesús nexa­
ta taenuta higueranae namuto muxuneneta. Nexata Jesús imoxoyolia 

higueranae, pecuai itsa xaina, pexaenexa. Pecuai itsiata apo xainae 
higueranae. Ëpebaxu saya tsanucae. Bajaraxuata nexata Jesús jumaitsi 
higueranaejavabelia:

—¡Xamë baja apo nacuaitsimë tsane! jai Jesús.
Bajarapacuenia Jesús pejumaitsijavata, bepijia higueranae tëpanajereca 

yatabutopaya. 20 Nexata Jesús pijajivi itsa tane bajaraxua, jamatabëcuene­
nabenajaca. Nexata Jesús pijajivi nayanijoba.

—¿Detsa pacuenia maponae bepijia tëpanajerecaje? najai.
21 Nexata Jesús jumaitsi pijajivijavabelia:
—Xaniajanë pacuenia pacatsipaebijitsiatsi. Itsa pajamatabëjumaitsi­

më tsipae Dioso yabara: “Dioso nejumecovënëtsiana xua vajëtsianajë 
Diosojavabelia,” itsa pajamatabëjamë tsipae, nexata paxamë ata pacacaë­
jëpaejitsipa paneexanaenexa pacuenia exanajë mapahigueranaejavabe­
liaje. Itsiata ëbajarapacuene paneexanaenexa, apo pacacaëjëpae tsipae. 
Pematatsënëa itsacuenejavanënua paneexanaenexa, pacacaëjëpaejitsi­
pa. Nexata itsa pajumaitsimë tsipae mapatsutojavabelia ataje: “Natixire 
majotavecuaje. Pucaxanetojavabelia jopare,” itsa pajamë tsipae, pacaju­
mecovënëtsipa. Nexata mapatsuto ataje paneitorobicuenia pacajumecovë­
nëtsipa. 22  Nexata daxitacuene xua pavajëtsianame Diosojavabelia, pasi­
vajamatabëjumaitsimë tsane mapacueniaje: “Xua vajëtajë Diosojavabelia, 
pepacuene Dioso nejumecovënëtsiana,” pasivajamatabëjamë tsane. 
Nexata xua pavajëtsianame Diosojavabelia, Dioso pacajumecovënëtsiana, 
jai Jesús pijajivijavabelia.

Pacuenia Jesús caëjëpatsi daxitacuene pexanaenexa yabara pelivaisi 
(Mr 11.27-33; Lc 20.1-8)

23  Jesús junua temploboyalia. Nexata templobota Jesús jivi livaisi 
tsipaeba. Nexata templobota Jesús imoxoyorenatsi sacerdotevi, judíovi 
pijaancianovi yajava. Nexata bajarapamonae jumaitsi Jesúsjavabelia:

—¿Jipatsa pejamatabëcueneta pecanajetabiabivi, pecomuacaevi­
nua, capitsapame mapatemplobopanabovecuaje? jai bajarapamonae 
Jesúsjavabelia.

24 Nexata Jesús jumaitsi bajarapamonaejavabelia:
—Xanë copiaya caejumeyo pacayanijobianatsi. Itsa paxamë panejume­

canaviatsianame, nexata xanë juya pacatsipaebianatsi ponë nitoroba tae­
xanaenexa bajarapacuene. 25 ¿Jipatsa jane pejamatabëcueneta Juanpijinë 
jivi bautisabaponapona? ¿Dioso tsaja pejamatabëcueneta? Itsa jume, ¿jivi 
tsaja pejamatabëcueneta? jai Jesús bajarapamonaejavabelia.

Nexata ëpamonae nabarëcuaicuaijai. Najumaitsi:
—¿De meta pacuenia jumecanaviatsianatsi? Vaxaitsi itsa jumai tsi­

paetsi: “Dioso raja pejamatabëcueneta,” itsa jai tsipaetsi, nexata Jesús 
nacajumai tsipae: “¿Detsa nexata xuajitsia apo pajumecovënëtsimë 

Juanpijinë pepaebilivaisi?” nacajai tsipae. 26  “Jivi raja saya pejamatabë­
cueneta Juanpijinë jivi bautisabaponapona,” itsa jai tsipaetsi, nexata jivi 
belia nacabeyejebijitsipa. Bajarapacuenia nacabeyejebijitsipa tsipaji raja 
Juanpijinë yabara daxitajivi sivajamatabëjumaitsi: “Juanpijinë raja pepa­
cuene Diosojumepaebinëmi,” sivajamatabëjai, najai sacerdotevi, judíovi 
pijaancianovi yajava.

27 Nexata saya bajarapamonae jumaitsi Jesúsjavabelia:
—Apo payapëtaenë ponë Juanpijinë itorobatsi jivi pebautisabaponaene­

xa, jai.
Nexata Jesús jumaitsi bajarapamonaejavabelia:
—Nexata xanë ata apo pacatsipaebi tsanetsi ponë nitoroba taexanaene­

xa bajarapacuene, jai Jesús.

Pacuenia Jesús jivi livaisi tsipaeba anijanëbeje pexënatobeje 
pexainaenë pelivaisicuenia yabara pelivaisi

28  Jesús icatsia jumaitsi sacerdotevijavabelia, judíovi pijaancianovijava­
belia ata:

—Panejumecanaëjëtsianame palivaisi aeconoxae pacatsipaebijitsiatsi. 
Pebi xaina anijanëbeje pexënatobeje. Nexata pexënatojavabelia jumai­
tsi: “Taxënato, ajena netonacuenebianame tajauvabacabota,” jai pexëna­
tojavabelia. 29 Nexata bajaraponë paxajavabelia jumaitsi: “¡Jume! ¡Apo 
jitsipaenë tanacuenebijava! jai. Itsiata xuacujinae bajaraponë icatsia 
najamatabëxaina. Nexata jamatabëjumaitsi: “Xanë baja rovia pibisiaja­
matabëcuene najamatabëxainajë. Nexata baja ponajë taxa tatonacuene­
binexa,” jamatabëjai. Naropota baja penacuenebinë. 30 Bajaraxuacujinae 
pexënatobeje pexainaenë pona icatsia itsanë pexënatojavabelia. 
Bajaraponëjavabelia ata jumaitsi: “Taxënato, ajena netonacuenebianame 
tajauvabacabota,” jai pexënatojavabelia. Nexata jejai itajara pexënato. 
Itsiata apo ponae. 31 ¿Detsa ponë bajaraponëbejeyajuvënënë paxa jumeco­
vënëta? jai Jesús bajarapamonaejavabelia.

Nexata bajarapamonae jumaitsi Jesúsjavabelia:
—Copiata ponë paxa itorobatsi, apo jejai ata, itsiata paxa tonacueneba, 

bajaraponë paxa jumecovënëta, jai.
Nexata Jesús jumaitsi bajarapamonaejavabelia:
—Xaniajanë pacuenia pacatsipaebijitsiatsi. Bajara pijinia itsane pamo­

nae copabiana pibisiacuene pexanabiabijavami, pamonae najamatabëcue­
nepënëyorotsiana Diosojavabelia. Impuestomatamo gobierno pejamatabë­
cuene petomatamoyanijobabiabivimi ata jonena Dioso pijanacuayabetsia 
itsa najamatabëcuenepënëyorota Diosojavabelia. Petiriavi palata pepitsi­
nexa pevitota pibisiacuene pexanabiabivimi ata jonena Dioso pijanacua­
yabetsia itsa najamatabëcuenepënëyorota Diosojavabelia pibisiacuene 
pexanabiabijavamivecua. Itsiata baitsi jane paxamë apo pajonemë tsane. 

32  Juanpijinë jivibautisabinë patajopa Dioso pejumelivaisi papecatsipae­
binexa panenajamatabëcuene pënëyorotsinexa pibisiacuene paneexana­
biabijavavecua. Itsiata paxamë apo pajumecovënëtsimë bajarapalivaisi. 
Itsiata bajarapalivaisi jumecovënëta impuestomatamo gobierno pejamata­
bëcuene pematamoyanijobabiabivi. Petiriavi palata pepitsinexa pevitota 
pibisiacuene pexanabiabivimi ata jumecovënëta bajarapalivaisi. Paxamë 
patae atamë bajarapamonae pejumecovënëtsijava, itsiata apo panaja­
matabëcuenepënëyorotsimë panejumecovënëtsinexa Dioso, jai Jesús 
bajarapamonaejavabelia.

Pacuenia exana piajamatabëcuenebejevi, itsanë pijauvabacabo 
petoevetsivi, yabara pelivaisi 

(Mr 12.1-12; Lc 20.9-19)
33  Icatsia Jesús jumaitsi sacerdotevijavabelia, judíovi pijaancianovijava­

belia ata:
—Xaniavaetsia panemuxunaevere mapalivaisije. Pijaira pexainaenë 

pijairata uba ayaibacaboxaneto uvavënëjava. Bajaraxuacujinae pijaira 
matatoyorotsia, ibopanaxanetonë mataropotsia pefaratsijavata, yacara­
nata. Bajarapayacaranatsijava athëbëabetsia apia jivitonë matatoxenetsia. 
Bajaraxuacujinae irata mëthë cueyeta. Nexata pecueyetsimëthëjavata exa­
na uvacuaibarëmene pecayujucabiabijavanexa. Bajaraxuacujinae pijau­
vabacabo tuatuajëta exananuta piapiabotsia, penacuaitsimatacabi itsa 
tonaveretatsi, athëbëyo pevetabiabecaenexa pijauvabacabo.

’Nexata bajaraponë itsamonae evetsiaexana pijauvabacabo. Uvabacabo 
pexainaenë jumaitsi petoevetsivitsijavabelia: “Pamatacabi cuainaveretsia­
na, natsicobetsatsianatsi. Pamatacabi raja cuainaveretsiana, tajajivitonë 
itorobiarenajë xua panetotsatsianame tanetopitsinexa,” jai uvabacabo 
pexainaenë petoevetsivitsijavabelia. Nexata uvabacabo pexainaenë tajë 
nacuayabelia pona. 34 Itsa baja uvabacabo pexainaenë yapëtane pecopia­
patsijava uvacuai penaveretsimatacabi penotsinexa, nexata uvabacabo 
pexainaenë itoroba pijajivi. Itoroba petoevetsivitsijavabelia petsicobe­
tsatsinexatsi. 35 Nexata uvabacabo pexainaenë pijajivi uvabacabo petoe­
vetsivitsi totaicatsi. Caenë bajarapamonaeyajuvënënë toconibabiatsi. 
Itsanë pepacuene tobeyaxuabatsi. Itsanë ibotonëta totseconatsi. 36  Nexata 
uvabacabo pexainaenë icatsia itsabitsaëto pijajivi itorobalia. Bajara icatsia 
pacuenia exana uvabacabo pevetsivi.

37 ’Nexata uvabacabo pexainaenë itoroba icatsia pexënato jane baja. 
Uvabacabo pexainaenë jamatabëjumaitsi: “Netoyaiyataena meta taxëna­
to,” jamatabëjai. 38  Itsiata baitsi jane uvabacabo petoevetsivitsi uvabacabo 
pexainaenë pexënato ata apo toyaiyataetsi. Itsa tane uvabacabo pexai­
naenë pexënato, bajarapamonae najumaitsi: “Mara ponëje paxa pevëna­
muto paxa pijauvabacabo pitsipaje. Naxanitsia. Beyaxuabatsi. Nexata raja 

vaxaitsi vajauvabacabo tsane,” najai uvabacabo petoevetsivitsi. 39 Nexata 
icatsia uvabacabo pexainaenë pexënato ata tovaetabatsi. Caponaliatsi 
bajarapauvabacabo pënëyabelia. Nexata uvabacabo pexainaenë pexënato 
ata bajarapacuenia icatsia tobeyaxuabatsi, jai Jesús.

40 Nexata bajarapalivaisi yabara Jesús yanijoba sacerdotevijavabelia, 
judíovi pijaancianovijavabelia ata. Jesús jumaitsi:

—Uvabacabo pexainaenë itsa patsiarena, ¿de tsaeta xua exanaena uva­
bacabo petoevetsivitsijavabelia? jai Jesús bajarapamonaejavabelia.

41 Nexata bajarapamonae jumaitsi Jesúsjavabelia:
—Pijauvabacabo raeta pexainaenë apo itaxutotsoniatae tsane. Nexata 

verebiabiana bajarapamonaemi pibisiacuene pexanaevi. Nexata icatsia 
itsamonae evetsiaexanaena bajarapauvabacabo. Nexata uvacuai penave­
retsimatacabi bajarapamonae itsa nota, tsicobetsatsianatsi pacuenia baja 
tocaëjëtatsi uvabacabo pexainaenë perajutsinexatsi, jai bajarapamonae.

42  Nexata Jesús jumaitsi bajarapamonaejavabelia:
—Payapëtaneme rabaja pacuenia Dioso pejumelivaisibaxutota tajëvelia 

jumaitsi xanë yabara. Iboto pelivaisicuenia Dioso pejumelivaisibaxutota 
jumaitsi xanë yabara mapacueniaje:

Paiboto itsamonae boexanaevi naitaxutojematabuatsiana 
petsitaabejexaetsi itajara, bajarapaiboto itsanë pitsiana. Nexata 
bajarapaibotota xaniavaetsia nayaëtsiana botabu daxita itsaibo 
matatoxenetsia. Vajatuxanenë Dioso raja exanaena bajarapacuene. 
Nexata bitso nacatsita pexaniacuene tsane bajarapacuene,

jai tajëvelia Dioso pejumelivaisibaxutota xanë yabara.
’Bajarapacuenia tajëvelia Dioso pejumelivaisibaxutota itsa jumaitsi, 

paxamë apo patanejumecovënëtsijavanexamë yabara jumaitsi. Dioso 
taneitapetsijava daxitajivi tacapanepaenexa yabara ata jumaitsi. 43  Nexata 
pacuenia uvabacabo pexainaenë icatsia itsamonae evetsiaexanaena, 
bajara pijinia pacuenia Dioso exanaena paxamëjavabelia. Xua pica­
ni Dioso pacaevetsiaexana, copiarucaena. Nexata juya itsamonae Dioso 
evetsiaexanaena bajaraxua, pamonae xaniavaetsia jumecovënëta Dioso 
pitorobicueniatsi. 44 Pamonae apo nejumecovënëtsi Dioso pexënatocue­
nenë, bajarapamonae bitso bejamatabëjiobi tsane apo tanejumecovënë­
tsixae. Pacuenia ibotojumata pefirapecaejivi, itsa tsapatecatsi, pevixae 
bitso yanabejiobita, bajara itsane. Pamonae naneconitsiaexanaenajë, 
bajarapamonae pepacuene naxuabiana daxitamatacabijavabeliane­
xa. Pacuenia iboto pematacënëbinëtsi apo asaë, bajara itsane, jai Jesús 
bajarapamonaejavabelia.

45 Sacerdotevi penamatacaitorobivi, fariseovi yajava, itsa jumetane 
bajarapacuenia Jesús pejumaitsijava, bajarapamonae jamatabëjumai 
tsenae: “Vaxaitsi yabara raeta jumaitsi,” jamatabëjai tsenae bajara­
pamonae. 46  Nexata picani bajarapamonae Jesús jamatabëvaetabatsi. 

Itsiata bajarapamonae jamatabëjumaitsi: “Bajaraponë jivi tanetsi 
Diosojumepaebinëcuene. Nexata nacaitsacueniabijitsipa vaxaitsi itsa vae­
tabijitsipatsi maponëje,” jamatabëjai tsenae bajarapamonae. Bajaraxuata 
Jesús apo vaetabitsi.

Pacuenia Jesús jivi livaisi tsipaeba penacasabifiesta pexanaenë 
pelivaisicuenia yabara pelivaisi 

(Lc 14.15-24)

22 �1-2  Jesús icatsia livaisi tsipaeba sacerdotevijavabelia, judíovi 
pijaancianovijavabelia ata. Bajarapacuenia Jesús tsipaeba baja­

rapamonae peyapëtaenexa pacuenia itsamatacabi itsijitsia, pamatacabi 
Dioso pijajivi evetsiana. Jesús jumaitsi mapacueniaje:

—Pepo nacuaevetsinë fiesta exana pexënato petonacasabifiestane­
xatsi. 3  Nexata nacuaevetsinë jumaitsi pijajivijavabelia: “Pamonae baja 
tajëvelia junatajë, patsipaebare baja tanetopatsinexarena fiestanexa 
jane baja,” jai nacuaevetsinë pijajivijavabelia. Pijajivi baja nexata pona 
petsipaebinexa. Itsiata pejunatsivi apo jitsipae peponaejava. Nexata 
nacuaevetsinë pijajivi naviabarena petsipaebinexa pijatuxanenëjavabelia. 
4 Nexata nacuaevetsinë itsamonae icatsia pijajivi itorobalia pesivaponae­
nexalia. Nacuaevetsinë jumaitsi pijajivijavabelia: “Pajumaitsimë tsane 
tajunatsivijavabelia: ‘Veretejeba rabaja panexaejavanexa. Beyaexana 
rabaja baca penasitsivi, becerro yajava. Daxita rabaja veretejeba pane­
nabaninexa. Naxanitsia. Daxita pina paponaeremelia,’ pajamë tsane 
tajunatsivijavabelia,” jai nacuaevetsinë pijajivijavabelia. 5 Itsiata bai­
tsi jane bajarapamonae icatsia sivaponae atalia, nacuaevetsinë peju­
natsivi apo jejai. Pejunatsiviyajuvënënë itsanë pona pijapabianëjava­
belia. Itsanë pijinia pona penavijatsinexa. 6  Itsamonae nacuaevetsinë 
pijajivi taicatsi. Bejiobiaexanatsi pibisiacuenia. Beyejebatsi baja belia. 
7 Bajaraxuata nexata nacuaevetsinë bitso baraanaepana pejunatsivimija­
vabelia. Nexata nacuaevetsinë itorobalia vajabitsaëvi pebenexa pamonae 
tobeyejebatsi pijajivi. Itorobanua pijatomaranëmi ata petotajuitsine­
xa. 8  Bajaraxuacujinae nacuaevetsinë icatsia pijajivijavabelia jumaitsi: 
“Daxitacuene baja picani veretejebiaexanajë taxënato penacasabifiesta­
nexa. Itsiata baitsi jane tajunatsivimi apo netopatsirena. 9 Paponaremelia 
pinijicallexanetonëjavabelia. Nexata daxita pamonae pacaxitajarabapo­
naename bajarapacallexanetonëjava, pajunataponaename taxënato pena­
casabifiestajavaberena pepatsinexa,” jai nacuaevetsinë pijajivijavabelia. 
10 Nexata nacuaevetsinë pijajivi ponalia. Najetarubena callexanetonëjava. 
Junatapona daxita pamonae caxitajarabapona. Junatapona piajamatabë­
cuenebejevi, pejamatabëcuenexanepanaevi ata. Nexata bajarapamonae 
barëpona fiesta pexanaebojavabelia. Nexata pabota fiesta exana, vënëca 
jivi.

11 ’Nexata nacuaevetsinë jonena bajarapaboyarena petaenexa petopatsi­
vitsi. Daxita pamonae topatatsi, jumapata xua banaxataba itsa pona pena­
casabifiestajavabelia. Nexata nacuaevetsinë taenuta bajarajota itsanë, sai­
cayaviriajava penaxatatsinë. Apo naxatatsi xua naxataba daxita. 12  Nexata 
nacuaevetsinë jumaitsi bajaraponëjavabelia: “¿Detsa xuajitsia najunuame 
apo nenaxatatsinë pacuenia daxita naxataba penacasabifiestajavaberena 
penajonevi?” jai nacuaevetsinë. Nexata bajaraponë moya nuca. 13 Nexata 
nacuaevetsinë jumaitsi mesa pevetsivijavabelia: “Maponë pataxucëre­
je. Pacobecëre yajava. Paxuaremelia bopënëyabelia, pitaquirijavabelia. 
Bajarajotalia nuena. Navonosiniana bitso penavixaetaexae,” jai nacuaeve­
tsinë. 14 Pacuenia fiesta pexanaenë ayaibitsaëtoxaneto junatsi ata, caejivi­
yobeje saya topatatsi, bajara pijinia itsi Dioso pejunatsivi ata. Dioso picani 
ayaibitsaëtoxaneto junata pijajivinexa. Itsiata saya caejiviyobeje jumecovë­
nëtatsi, jai Jesús sacerdotevijavabelia, judíovi pijaancianovijavabelia ata.

Pacuenia Jesús jamatabëcueneëjëbiaya yanijobatsi impuestomatamo 
pematamotsijava yabara pelivaisi 

(Mr 12.13-17; Lc 20.20-26)
15 Fariseovi nacaetuata penabarëcuaicuaijainexa. Bajarapamonae naja­

matabëcuenejëpa Jesúsjavabelia jamatabëcueneëjëbiaya peyanijobinexa. 
Nexata Jesús bijiaya itsa jumecanaviata, Jesús picani peneconitsinexatsi 
nacuaevetsinëjavabelia. 16  Nexata fariseovi itoroba pijajivi, Herodes pija­
jivi yajava, Jesúsjavabelia jamatacueneëjëbiaya livaisi peyanijobinexa. 
Nexata fariseovi pijajivi, Herodes pijajivi yajava, Jesúsjavabelia jamatabë­
cueneëjëbiaya jumaitsi:

—Jesús, payapëtaniji cajena nexaniajaicuene, xua yabara tsipaeba­
biabame livaisianë. Pexaniajaicuene tsipaebabiabame pacuenia Dioso 
jitsipa jivi petojinavanapaenexatsi. Petuxanevi ata xamë apo cujunavi­
më. Apo auramë livaisi netsipaebabiabijava. Nexata daxitajivi najëpaeya 
livaisi tsipaebabiabame. 17 Panetsipaebare pacuenia najamatabëxainame 
mapacuene yabaraje. ¿Xanepana tsaja vajamatamotsinexa impuestoma­
tamo Romanonacua pepo pevetsinëjavabelia? Itsa jume, ¿apo xanepanae 
tsaja vajamatamotsinexa? jai bajarapamonae jamatabëcueneëjëbiaya 
Jesúsjavabelia.

18  Itsiata baitsi jane Jesús jamatabëcueneyapëtane bajarapamonae 
jamatabëcueneëjëbiaya peyanijobijavatsi peneconitsinexatsi picani. 
Nexata Jesús jumaitsi bajarapamonaejavabelia:

—Paneyamaxëitojorobivi, ¿detsa xuajitsia jamatabëcueneëjëbiaya 
paneyanijobame? 19 Panetsitajëre pitsipalatanëyota pamatamotabiabame 
impuestomatamo, jai Jesús bajarapamonaejavabelia.

Nexata bajarapamonae Jesús tocaponarenatsi palatanëyo. 20 Jesús itsa 
tane bajarapapalatanëyo, nexata jumaitsi bajarapamonaejavabelia:

—¿Jipatsa mapitabaraje, pevënënua, ruca mapapalatanëyojumataje? jai 
Jesús.

21 Nexata bajarapamonae jumaitsi Jesúsjavabelia:
—Romanonacua raja pepo pevetsinë pitabara, pevënënua, jai.
Nexata Jesús jumaitsi bajarapamonaejavabelia:
—Nexata parajutabiabianame Romanonacua pepo pevetsinë pijaja­

va. Parajutabiabianame pijinia saicaya Diosojavabelia Dioso pijajava, jai 
Jesús.

22  Nexata Jesús xaniavaetsia itsa jumecanaviata, bajarapamonae jama­
tabëcuenenabenajaca bajarapacuenia Jesús pejumaitsijavata. Nexata baja 
copatatsi Jesús jamatabëcueneëjëbiaya peyanijobijavatsi. Naviaba baja 
bajarapamonae.

Pacuenia Jesús tsipaeba jivi petëpaecujinae icatsia  
piasaëjavanexa yabara pelivaisi 

(Mr 12.18-27; Lc 20.27-40)
23  Saduceovi saicaya itsalivaisi xaina. Bajarapamonae jamatabëcuene­

navëxaniabiaya jumai tsabiabi: “Petëpaevi rabaja petëpaecujinae, icatsia 
apo asaë tsane,” jai tsabiabi. Nexata saduceovi imoxoyorenatsi Jesús. 
Saduceovi Jesúsjavabelia jumaitsi mapacueniaje:

24 —Jesús, Moiséspijinë bajayata vajanacatoyaquinaelivaisi, jumaitsi 
mapacueniaje: “Ponë pematapijinë pepua penacojiobinë baja, totëpatsi 
pexi xainaenejeva, nexata juyapijinë bepita pematapijinëmi pijavami. 
Bajarapacuenia juyapijinë bepita pematapijinëmi pijavami pexi pexai­
naenexa bajarapovajavabelia. Nexata pexi itsa xainabeje, bematapijinëmi 
pexi petaenexa daxitajivi,” jai Moiséspijinë bajayata vajanacatoyaquinae­
livaisi. 25 Nexata jinavanapa ënacaemonae siete ponëbeje paxanëjavata. 
Pepo matapijinë copiaya nacojioba. Nexata bajaraponë pijava vecuatëpa 
pexi xainaenejeva. Nexata pematapijinëmi pepënarucaenë pita pematapi­
jinëmi pijavami. 26  Nexata icatsia bajaraponë ata tëpa pexi xainaenejeva 
bajarapovajavabelia. Nexata icatsia itsanë tuatuajëmatapijinë pita bajara­
pova. Bajara icatsia ponë ata tëpa pexi xainaenejeva bajarapovajavabelia. 
Bajarapacuenia tëpa daxita siete ponëmibeje nacaemonaemi, bajarapova 
pepitaponaevi. Itsiata itsanë ata pexi apo xainae bajarapovajavabelia. 
27 Bajaraxuacujinae bajarapova ata tëpa baja. 28  “Jivi raja petëpaecujinae, 
Dioso icatsia asaëyaexanaenatsi,” jamë. ¿Detsa nexata ponë bajarapamo­
naeyajuvënënë pijava tsane bajarapova bajarapamatacabi? Daxita pamo­
nae siete ponëmibeje nacaemonae pitapona picani bajarapovami, jai sadu­
ceovi Jesúsjavabelia.

29 Nexata Jesús jumaitsi saduceovijavabelia:
—Paxamë saya pajamatëbëcuenenavëxaniabame. Paxamë raja apo 

payapëtaemë pacuenia Dioso pejumelivaisibaxutota jumaitsi. Apo 

payapëtaemënua pacuenia Dioso caëjëpatsi daxitacuene pexanae­
nexa. Bajaraxuata jamatabëcuenenavëxaniabiaya paneyanijobame: 
“¿Detsa ponë pitsiana bajarapova?” panejamë. 30 Pamatacabi raja petë­
paevimi Dioso icatsia asaëyaexanaenatsi, apo nacojiobi baja tsane. 
Bajarapamatacabita itsajivi ata pexënatoyo apo canajetsi tsane pebijava­
belia petonacojiobinexatsi. Bajarapamonae nacojiobinejeva, jinavanapae­
na athëbëtatsia pacuenia ángelevi jinavanapa. 31 Itsa pepacuene paxamë 
xaniavaetsia paneyanijobame paneyapëtaenexa Dioso icatsia piasaëyae­
xanaejavanexatsi petëpaevimi, nexata pacatsipaebianatsi. Paxamë rabaja 
payapëtaneme pacuenia bajayata Dioso jumaitsi. Abraham baja pepua­
tëpae, Isaac ata baja pepuatëpae, Santiago ata baja pepuatëpae, bajara­
pamonae yabara bajayata Dioso jumaitsi Moiséspijinëjavabelia mapacue­
niaje: 32  “Xanë rabaja abaxë Abraham pijaDiosonë. Isaac ata pijaDiosonë. 
Jacob ata pijaDiosonë,” jai baja cajena Dioso bajayata petëpaevimi yaba­
ra. Bajarapacuenia Dioso pejumaitsixae, nayapëtane bajarapamonae baja­
yata tëpae ata, Diosovecua apo penaxuabijava. Aeconoxae ata bajarapa­
monae Dioso yajavajinavanapa athëbëtatsia, jai Jesús saduceovijavabelia.

33  Jivi ayaibitsaëtoxaneto itsa jumetane bajarapacuenia Jesús peju­
maitsijava saduceovijavabelia, jivi bitso jamatabëcuenenabenajaca Jesús 
petsipaebilivaisi yabara.

Palivaisi bitso jivi bejumecovënëta daxita Dioso pitorobilivaisianë 
pejumecovënëtsijava matatoxenetsia yabara pelivaisi 

(Mr 12.28-34)
34 Saduceovi Jesús peyanijobijumetsi, xaniavaetsia Jesús jumecana­

viata. Nexata baja moya saduceovi. Nexata fariseovi itsa vënëtane sadu­
ceovijavabelia Jesús xaniavaetsia pejumecanaviatsijava, nexata fariseovi 
nacaetuata penabarëcuaicuaijainexa. Nexata fariseovi najumejaita pacue­
nia yanijobijitsia Jesúsjavabelia. 35 Nexata fariseoviyajuvënënë, judíovi 
pecujarubinë, Jesúsjavabelia jamatabëcueneëjëbiaya yanijoba. Jumaitsi 
Jesúsjavabelia mapacueniaje:

36  —Jesús, ¿detsa palivaisi bitso jivi bejumecovënëta daxita Dioso pito­
robilivaisianë pejumecovënëtsijava matatoxenetsia? jai.

37-38  Jesús nexata jumaitsi judíovi pecujarubinëjavabelia:
—Palivaisi bitso jivi bejumecovënëta daxita Dioso pitorobilivaisianë 

pejumecovënëtsijava matatoxenetsia, jumaitsi mapacueniaje: “Pasivamëre 
panijatuxanenë panijaDioso daxita panejamatabëëthëtojavavetsina, daxi­
ta panejamatabëcueneta ata, daxita panenajamatabëxainaesaëta ata,” jai. 
Bajarapalivaisi bitso jivi bejumecovënëta daxita Dioso pitorobilivaisianë 
pejumecovënëtsijava matatoxenetsia. 39 Bajaraxuacujinae pecotocaevili­
vaisi, palivaisi bitso jivi bejumecovënëta, jumaitsi icatsia mapacueniaje: 
“Pasivamëre itsajivi ata pacuenia paxamë panijacuata panasivamë,” jai. 

Bajarapalivaisi ata jivi bitso bejumecovënëta. 40 Pajivi jumecovënëta baja­
rapalivaisibeje, Dioso baja tanetsi pejumecovënëtsijivicuene daxita Dioso 
pitorobilivaisianë. Nexata palivaisi ata bajayata Dioso Moiséspijinëta 
najumecopata, bajarapalivaisi ata pejumecovënëtsijivicuene Dioso tanetsi. 
Diosojumepaebivimi profetavi ata palivaisianë bajayata tsipaeba, baja­
rapalivaisi ata pejumecovënëtsijivicuene Dioso tanetsi, jai Jesús judíovi 
pecujarubinëjavabelia.

Pacuenia Jesucristo yabara Davidpijinë bajayata tajëvelia: 
“Tajatuxanenë,” jai, yabara pelivaisi 

(Mr 12.35-37; Lc 20.41-44)
41 Fariseovi penacaetuatsijavata, fariseovijavabelia Jesús pijacuata 

nayabarajumaitsi mapacueniaje:
42  —¿Detsa pacuenia pasivanajamatabëxainaename Cristo itsa 

patsianica? ¿Jipatsa pexënato tsane? nayabarajai Jesús pijacuata 
fariseovijavabelia.

Nexata fariseovi jumaitsi Jesúsjavabelia:
—Davidpijinë pemomo tsane, jai.
43  Nexata Jesús jumaitsi fariseovijavabelia:
—Pajamatabëcuenenavëxaniabame raja. Cristo raja Dioso pexënato. 

Bajayata Dioso pejumaitsijava Cristo yabara, Davidpijinë Espíritu Santo 
pejamatabëcueneta tajëvelia jumaitsi mapacueniaje:

44 Dioso jumaitsi tajatuxanenëjavabelia:
“Ecare abaxë tacujuanenia. Vecatsivajënae 

jumecovënëtsiaexanaenatsi abaxë copiaya nijavajabitsaë 
nitorobicuenianexa,” jai Dioso tajatuxanenëjavabelia,

jai bajayata tajëvelia Davidpijinë mapacueniaje Cristo yabara.
45 ’Nexata Davidpijinë bajayata Cristo yabara: “Tajatuxanenë,” itsa jai, 

nexata Cristo, Davidpijinë apo pemomo. Tsipaji baja cajena saicaya Cristo 
Dioso pexënato, nayabarajai Jesús pijacuata fariseovijavabelia fariseovi 
pecanaëjëtsinexa Cristo Dioso pexënatocuene.

46  Nexata itsanë ata fariseoviyajuvënënë Jesús apo jumepitsitsi cae­
jumeyo ata. Bajaraxuacujinae fariseovi, saduceovi ata, cujunava 
Jesúsjavabelia baja jamatabëcueneëjëbiaya livaisi peyanijobijava.

Pacuenia Jesús tsipaeba fariseovijavabelia,  
judíovi pecujarubivijavabelia ata, bajarapamonae  
penaneconitsijava Diosojavabelia yabara pelivaisi 

(Mr 12.38-40; Lc 11.37-54; 20.45-47)

23 �1 Jesús jumaitsi jivi ayaibitsaëtojavabelia, pijajivijavabelia ata:
2  —Judíovi pecujarubivi, fariseovi ata, Dioso tocopatatsi jivi 

xaniavaetsia peyapëtaeyaexanaponaenexa pajamatabëcuenelivaisi xaina 

Dioso Moiséspijinëta penajumecopatsilivaisimi. 3  Nexata pajumecovënë­
tsianame daxita pacuenia bajarapamonae pacatsipaebapona. Itsiata baitsi 
jane pëtsa paexaname pacuenia bajarapamonae exanavanapa. Tsipaji 
xua bajarapamonae pacaitaveta paxamë paneexanaeyaniva, bajaraxua 
itsiata bajarapamonae exanabiaba. 4 Palivaisianë ayapëbeje itsajivi ata 
pejumecovënëtsinexa, bajarapalivaisianë pacatsipaebabiaba panejume­
covënëtsinexa. Pamonae bajarapacuenia pacatsipaeba, itsanë ata bajara­
pamonaeyajuvënënë apo jamatabënajinae pexanaenexa bajarapacuenia. 
5 Daxita xua bajarapamonae exana, exanabiaba saya jivi petaenexatsi. 
Bajarapamonae jamatabëjumai tsabiabi: “Bajaraxua itsa exanaenatsi, 
jivi nacayaiyataena,” jamatabëjai tsabiabi. Bajarapamonae pitapata, 
pecofiata ata, becajonixicuenia pexanaejavaxita yacajonia cëbarubeje­
babiaba Diosojumelivaisi peyaquinaebaxutoxi. Bajarapamonae itsamo­
nae matatoxenetsia piajumanavaitabënexa, piapiafleco pijanavatabuya­
lia cëbarubabiaba. Bajarapacuenia bitso jitsipabiaba pexanabiabinexa. 
6  Bajarapamonae itsa najunatatsi fiestajavabelia penanabaninexa, nexata 
jitsipabiaba penaenexa pexaniaviriajavanëta. Nexata natsiitapetabiaba 
penaenexa peyaiyataevitsi penaenexa petsinubijavanëta. Bajarapamonae 
itsa najoneyabiaba judíovi penacaetuatabiabibota, jitsipabiaba penae­
nexa peyaiyataevitsi penaenexa petsinubijavanëta. 7 Bajarapamonae 
bitso jitsipabiaba jivi pebajacobinexatsi yaiyataeya callejava ata. 
“Patanecujarubinë,” pejaijavatsi ata, bitso jitsipabiaba, jai Jesús mapacue­
niaje fariseovi yabara, judíovi pecujarubivi ata yabara.

8  Icatsia Jesús jumaitsi jivi ayaibitsaëtoxanetojavabelia, pijajivijavabelia 
ata:

—Pëtsa paxamë pajitsipame jivi papecajumaitsinexa paxamëjavabe­
lia: “Patanecujarubinë,” papecajainexa. Tsipaji daxita paxamë bepana­
caemonaemë Dioso panejumecovënëtsivixae. Xanë, caenënë Cristonë, 
athëbëvetsica Dioso taneitorobinëtsica jivi tacapanepaenexa, panexai­
name patacacujarubinënexa. 9 Itsanë itsa pacacujaruba, “Axa,” pajamë 
pëtsa bajaraponëjavabelia. Tsipaji caenë paneaxa paxainame, ponë eca 
athëbëtatsia. 10 Pëtsa pajitsipame itsamonae papecajumaitsinexa: “Jivi 
pevetsinë,” papecajainexa. Tsipaji xanë, caenënë Cristonë, patacaevetsi­
në. 11 Ponë paxamëyajuvënënë pacavecuaayaijamatabëcuenenë, bajara­
ponë pacayavenonabiaba padaxitamë. 12  Pajivi daxitajivi matatoxenetsia 
pijacuata ayaijamatabëcuenejivi natane, bajarapajivi itsamatacabi daxi­
tajivivecua beveliajamatabëcuenejivi Dioso exanaenatsi. Pajivi pijinia 
daxitajivivecua pijacuata beveliajamatabëcuenejivi natane, bajarapajivi 
itsamatacabi daxitajivi matatoxenetsia ayaijamatabëcuenejivi Dioso exa­
naenatsi, jai Jesús jivi ayaibitsaëtoxanetojavabelia, pijajivijavabelia ata.

13  Jesús icatsia jumaitsi fariseovijavabelia, judíovi pecujarubivijavabelia 
ata:

—¡Paxamë saya jivi paneyamaxëitojorobivi! ¡Paxamë judíovi panecu­
jarubivi, pafariseovimënua, ayaineconi panatsixainame Diosojavabelia! 
Pacuenia bo babaupaxatata jivi pejoneyaniva, bajara bepacuenia paxamë 
paexaname. Itsamonae jitsipae ata pejonenexa Dioso pijanacuayabetsia, 
apo pacopatsimë pejonenexa saicayalivaisi panecujarubixae. Paxamë ata 
apo pajitsipaemë panejonenexa Dioso pijanacuayabetsia.

14 ’¡Paxamë saya jivi paneyamaxëitojorobivi! ¡Paxamë judíovi panecu­
jarubivi, pafariseovimënua, ayaineconi panatsixainame Diosojavabelia! 
Yamaxëitojorobiaya pavecuanotabiabame pamonajivi pevecuatëpae­
vanëtsi pecobecovëjavaximi. Bajaraxuacujinae pinijicuenia itajara 
Diosojavabelia pavajëcabiabame. Itsiata pepo panexaniajaijamatabë­
cueneta apo pavajëcabiabimë Diosojavabelia. Bajarapacuenia pavajëca­
biabame saya jivi papecataenexa Dioso itajara bitso bepanejumecovë­
nëtsivi. Bajaraxuata bitso ayaicuenia Dioso pacananeconitsiaexanaena 
pamatacabi Dioso naneconitsiaexanaena daxita pamonae Dioso apo 
pejumecovënëtsivi.

15 ’¡Paxamë saya jivi paneyamaxëitojorobivi! ¡Paxamë judíovi panecu­
jarubivi, pafariseovimënua, ayaineconi panatsixainame Diosojavabelia! 
Palivaisi pacajinavanapame, caejivi ata panejumecovënëtsiaexanaenexa, 
papecacuenejëpaenexanua, ayaicuenia daxitajava jivi patsipaebaruta­
me. Nexata pajivi pacajumecovënëta, bajarapajivi pevajënaeyabelia bitso 
naneconitapona Diosojavabelia. Nexata paxamë panejamatabëcueneta 
bajarapajivi paxamë matatoxenetsia bitso Dioso naneconitsiaexanaenatsi 
pexuabinexatsi infiernojavabelia.

16 ’¡Paxamë apo payapëtae atamë, Dioso pejumelivaisi jamatabë­
cuenenavëxaniabiaya pacujarubabiabame itsamonae! Nexata paxamë 
panecujarubijamatabëcueneta bajarapamonae pananeconitsiaexaname 
Diosojavabelia. ¡Bajaraxuata ayaineconi panatsixainame Diosojavabelia! 
Paxamë jivijavabelia jamatabëcuenenavëxaniabiaya pajumaitsimë tsa­
biabi: “Pajivi itsanëjavabelia najumecapanepaeya jumaitsi pejumexania­
taenexatsi: ‘Catoexanaenatsi pepacuene. Cajumaitsitsi cajena templobo 
pevënëta,’ jai, apo itsacuene. Bajarapajivi pejumaitsicovëya apo exanae 
ata, itsiata apo naneconitsi Diosojavabelia,” pajamë tsabiabi. “Pajivi rajane 
itsanëjavabelia jumaitsi pejumexaniataenexatsi: ‘Catoexanaenatsi pepa­
cuene. Cajumaitsitsi cajena templobopijiorojavanë pevënëta,’ jai, bajara 
jane xua abeje. Nexata bajarapajivi exanae pejumaitsicovëya penaneco­
nitsiyaniva Diosojavabelia,” pajamë tsabiabi jivijavabelia. 17 Pajamatab
ëcuenenavëxaniabame raja saya bajarapacuenia itsa pajumaitsimë. Biji 
rajane templobo beyaiyatanetsi bajarapatemplobopijiorojavanë matato­
xenetsia. Bajarapaorojavanë ata yaiyatanetsi. Tsipaji bajarapaorojavanë 
templobopijiorojavanë. 18  Jamatabëcuenenavëxaniabiaya pajumaitsi­
më tsabiabinua: “Pajivi itsanëjavabelia najumecapanepaeya jumaitsi 

pejumexaniataenexatsi: ‘Catoexanaenatsi pepacuene. Cajumaitsitsi altar­
vënëjava pevënëta,’ jai, apo itsacuene. Bajarapajivi pejumaitsicovëya apo 
exanae ata, itsiata apo naneconitsi Diosojavabelia,” pajamë tsabiabi. “Pajivi 
rajane pejumexaniataenexatsi itsanëjavabelia jumaitsi: ‘Catoexanaenatsi 
pepacuene. Cajumaitsitsi altarvënëjavajumata pebuatsiofrenda pevënëta,’ 
jai, bajara jane xua abeje. Nexata bajarapajivi pepacuene exanae peju­
maitsicovëya penaneconitsiyaniva Diosojavabelia,” pajamë tsabiabinua 
jivijavabelia. 19 Paneamatabocotajavi, bepaneitatsëcënavanapaevinua 
panejamatabëëthëtota. Biji rajane beyaiyatanetsi altarvënëjava, bajara­
paaltarvënëjavajumata pebuatsiofrenda matatoxenetsia. Bajarapaofrenda 
ata yaiyatanetsi. Tsipaji altarvënëjavajumata boca. 20 Pajivi jumaitsi: 
“Cajumaitsitsi altarvënëjava pevënëta,” jai, caecuenia yajavavënëjona baja­
rapaaltarvënëjavajumata pebocaeofrenda. 21 Pajivi pijinia najumecapane­
paeya jumaitsi pejumexaniataenexatsi: “Cajumaitsitsi templobo pevënëta,” 
jai, caecuenia yajavavënëjona bajarapatemplobota peponaponaenë Dioso. 
22  Pajivi pijinia najumecapanepaeya jumaitsi pejumexaniataenexatsi: 
“Cajumaitsitsi athëbëtatsia panacua pevënëta,” jai, caecuenia yajavavënë­
jona Dioso pijatrono. Caecuenia yajavavënëjonanua Dioso, ponë ecabiaba 
bajarapatronota pitorobabiabinexa pijajivi.

23  ’¡Paxamë jivi paneyamaxëitojorobivi! ¡Paxamë judíovi panecuja­
rubivi, pafariseovimënua, ayaineconi panatsixainame Diosojavabelia! 
Panenacanabijava diez xuabejeyajuvënëjava, caejavayo, parajutabia­
bame ofrendacuenia Diosojavabelia. Daxitaviria paneubijavaxi ata, 
diez xuabejeyajuvënëjava, caejavayo, parajutabiabame ofrendacue­
nia Diosojavabelia. Bajarapacuenia parajutabiabi atamë, apo pajume­
covënëtsimë itsalivaisianë, Dioso papecatonajumecopatsilivaisianë, 
palivaisianë picani bitso Dioso pacatojitsipa panejumecovënëtsinexa. 
Bajarapalivaisianë picani pacaitoroba itsamonaejavabelia pexania­
cuene panetoexanabiabinexa. Pacaitorobanua picani paneitaxutotso­
niataeyabiabinexa itsamonae ata. Pacaitorobanua picani xaniavaetsia 
panenajamatabëcuenecopatsinexa Diosojavabelia. Bajarapacuenia pica­
ni bepaexanavanapame pacopatsinejevamë bajaraxua, ofrendacuenia 
panerajutabiabijava Diosojavabelia. 24 ¡Paxamë apo payapëtae atamë 
Dioso pejumelivaisi, jamatabëcuenenavëxaniabiaya pacujarubabiabame 
itsamonae! Palivaisianë Dioso najumecopata panejumecovënëtsinexa, 
bajarapalivaisianë yajuvënëlivaisixi, saya beveliajamatabëcuenelivaisi­
xi, pacaasaëmë tsavanapae. Palivaisianë picani Dioso bitso pacatojitsipa 
panejumecovënëtsinexa, caranata panamuxujematame. Nexata panecuja­
rubivi panecujarubicuenia pexanavanapaexae, panecujarubivi ata nane­
conita Diosojavabelia pacuenia paxamë pananeconitame Diosojavabelia.

25 ¡Paxamë jivi paneyamaxëtojorobivi! ¡Paxamë judíovi panecujarubivi, 
pafariseovimënua, ayaineconi panatsixainame Diosojavabelia! “Najama

tabëcuenebijianaejitsipajë Diosojavabelia,” panejamatabëjaitsabiabixae, 
panecaxaevajënae panecaxaenëanë, taza ata, naniavelia paquiatabiabame 
xaniavaetsia panijasalinaicuenia. Tsipaji jamatabëcuenenavëxaniabiaya 
pajamatabëjumaitsimë tsabiabi: “Itsa caxaejitsipajë xaniavaetsia quia­
tsinejevanë, Diosojavabelia naneconitsipajë,” pajamatabëjamë tsabiabi. 
Itsiata baitsi jane panejamatabëëthëtota bëpënëa panajamatabëxainabia­
bame pibisiacuene. Panajamatabëxainabiabame itsanë pecobecovë pane­
yacajërëtsinexa. Panajamatabëxainabiabamenua panexainaenexa ayaijava 
ëpaxamënexa. 26  Paxamë pafariseovimë, bepaneitaxutotsëcënaevi pane­
jamatabëëthëtota. Pajivi quiata pecaxaenë, taza yajava, piaxuirajibinexa, 
copiaya xaniavaetsia quiata pënëvelia. Bajaraxuacujinae xaniavaetsia 
quiata pejumavelia. Bajara pijinia pacuenia paxamë ata copiaya Dioso 
pacajamatabëcuenequiatsi paneajamatabëcuenexuirajibinexa. Nexata 
bajaraxuacujinae pacajamatabëcuenecaëjëpaena paneexanaenexa ëpexa­
niacuene pacuenia Dioso pacaitoroba.

27 ’¡Paxamë saya jivi paneyamaxëitojorobivi! ¡Paxamë judíovi panecu­
jarubivi, pafariseovimënua, ayaineconi panatsixainame Diosojavabelia! 
Itsajota jivimëthëanë bobena, jivimëthëanëjumavereca itsamonae cai­
quina peniojairata bajarapacuenia pitabëtsinexa. Itsiata baitsi jane 
bëpënëareca petëpaevimi petsabanaejava, pesi yajava, abeje. Bajaraxua 
apo jitsipaetsi vajajayatsinexa. Bajara pijinia paxamë ata Dioso patsita­
jamatabëcueneitsimë. 28  Itsamonae naniavelia itsa pacatane, pacatane 
bepapexaniajamatabëcuenevimë itajara. Itsiata baitsi jane panejama­
tabëëthëtota bëpënëa panajamatabëxainabiabame jivi paneyamaxëito­
jorobinexa. Itsajava ata pematatsënëa pibisiacuene paneexanaenexa, 
panajamatabëxainabiabame.

29 ’¡Paxamë saya jivi paneyamaxëitojorobivi! ¡Paxamë judíovi panecu­
jarubivi, paxamë ata pijinia pafariseovimë, ayaineconi panatsixainame 
Diosojavabelia! Bajayata panijasalinaivi Diosojumepaebivimi profetavi 
beyejeba. Nexata mëthëca. Nexata mapamatacabitaje bajarapaprofeta­
vimi pemëthëanëjumavereca bo paexanabiabame itabëtsiaya, jivi itsa 
tane, penajamatabënapitabiabinexa bajarapaprofetavimi. Pamonaemi 
ata bajayata tëpa, pamonae aneconijibia pejinavanapaevimi Dioso pita­
barata, pemëthëanëjumavereca aeconoxae mapamatacabitaje itabë­
tsiaya parubabiabame itsacuenejavaxi. 30 Bajarapacuenia itabëtsiaya 
paneexanaecujinae, jivijavabelia pajumaitsimë tsabiabi mapacueniaje: 
“Vajasalinaivimi bajayata pibisiacuene exana. Beyaxuababiaba profeta­
vimi. Paxanë bajarapamatacabi pajinavanapae atanë tsipae, apo payave­
nonaenë tsipae bajarapamonaemi pebeyabiabijava profetavimi,” pajamë 
tsabiabi. 31 “Vajasalinaivimi beyaxuababiaba profetavimi,” panejaixae, 
panavajunupaebame papemomoxicuenemë bajayata pamonaemi beya­
xuababiaba profetavimi. Bajarapamonaemi papemomoxixaemë, pacuenia 

bajarapamonaemi jamatabëcueneitsi, bajara paxamë ata pajamatabëcue­
neitsimë. 32  Paxamë ata papibisiajamatabëcuenevixaemë, xanë ata jama­
tabëpanebeyaxuabame. ¡Panebeyaxuare paneveretsinexa xua panijasali­
naivimi taxuxuaba!

33  ¡Paxamë bitso pibisiacuene paneexanaevi! Pacuenia jomo rëcëpeca 
itsa tane petajuenajetarucaejava isoto, bajara paitsimë. Itsiata apo papa­
nepaemë tsane infiernovecua panijaneconi yabara. 34 Paxamë picani paca­
toitorobianatsi Diosojumepaebivi profetavi. Pacatoitorobianatsinua picani 
bitso Dioso pijacuene peyapëtaeyaexanaevitsi. Pacatoitorobianatsinua 
picani xanë talivaisi papecatsipaebivinexa. Itsiata baitsi jane bajara­
pamonaeyajuvënëvi itsamonae pabeyaxuabaponaename. Itsamonae 
cruzajavabelia pacobematabiaxuababiabianame. Itsamonae pajumatiti­
babeyabiabianame penaneconitsivi panejumaconitabiabimacata judío­
vi penacaetuatabiabibonëjava. Itsamonae pabaraponabiabianame itsa 
tomaranëjavabelia ata panebejiobiaexanaenexa. 35 Bajarapacuenia nexata 
paxamë ayaineconi panatsixainaename Diosojavabelia. Daxita pamo­
nae aneconijibia pejinavanapaevimi Dioso pitabarata, bajayata panija­
salinaivimi beyaxuababiaba. Nexata bajarapaneconimi yajava paxamë 
pacatsijumajopaena. Dioso pitabarata aneconijibia pejinavanapaevi­
mi, panijasalinaivimi pebeyaxuabaponaejava, taxuxuaba Abelpijinëta. 
Bajaraxuacujinae icatsia pevajënaeyabelia beyaxuabapona itsamonae 
ata, Dioso pitabarata aneconijibia pejinavanapaevimi. Nexata bexëaja­
vaberena ata Berequíaspijinë pexënatomi, Zacaríaspijinë, panijasalinaivi 
beyaxuaba. Zacaríaspijinëmi panijasalinaivimi beyaxuaba templobopa­
nabota, templobobeje altarvënëjavabeje tuatuajëta. 36  Xaniajanë pacuenia 
pacatsipaebijitsiatsi. Daxita pamonaemi Dioso pitabarata aneconijibia 
pejinavanapaevimi, panijasalinaivimi beyaxuababiaba. Bajarapaneconimi 
yajava, paxamë aeconoxae panejinavanapaevi, pacatsijumajopaena Dioso 
papecananeconitsiaexanaenexa, jai Jesús judíovi pecujarubivijavabelia, 
fariseovijavabelianua.

Pacuenia Jesús najamatabëxainaeya sivanua  
Jerusalén tomarapijivi yabara pelivaisi 

(Lc 13.34-35)
37 Jesús najamatabëxainaeya sivanua Jerusalén tomarapijivi. Jumaitsi 

pesivanuejavata mapacueniaje:
—¡PaJerusalén tomarapijivimë, pabeyabiabame Diosojumepaebivimi 

profetavi! ¡Ibotonëta ata patseconabiabame bajarapacuenia panebe­
yaxuababiabinexa Diosojumelivaisi pecaponaevi paxamëjavaberena! 
¡Pacuenia vacara banacoxicaetuata pecorofetobëxëpanaberena, bajara 
pijinia pacuenia xanë ata picani bitso jitsipabiabajë patacaetuatsine­
xa, patacacapanepaenexa picani panijaneconivecua! ¡Itsiata baitsi jane 

paxamë apo pajejamë cajena! 38  Panejumetaema. Dioso rabaja pacaco­
pata papecaevetabiabijavami. Nexata baja panijatemplobota Dioso apo 
ponaponae. 39 Xaniajanë pacuenia pacatsipaebijitsiatsi. Paxamë rabaja 
apo panetaemë tsane matavëjëa. Matapania itsa panejumecovënëtsiana­
me Cristonëcuenenë, Dioso taneitorobinëtsica, icatsia panetaename. Itsa 
panesivajamatabëjumaitsimënua tsane: “Dioso, bitso yavenonare maponë 
najetarucaje, nejamatabëcueneta penajetarucaenë,” itsa panesivajama­
tabëjamë tsane xanë yabara, nexata jane baja icatsia panetaename itsa 
patsianicajë, jai Jesús mapacueniaje najamatabëxainaeya pesivanuejavata 
Jerusalén tomarapijivi.

Pacuenia Jesús pijajivi tajëvelia tsipaeba itsamatacabi itsanacuapijivi 
templobo pexuabijavanexatsica yabara pelivaisi 

(Mr 13.1-2; Lc 21.5-6)

24 �1 Jesús pitsaparena temploboverena. Itsa baja Jesús vecuapo­
naejitsia templobo, pijajivi imoxorenatsi. Nexata Jesús pijajivi 

jumaitsi:
—Patajatuxanenë, templobo nataema pemuxuneneta penaeboxanetonë 

ata, jai.
2  Nexata Jesús tajëvelia vajunupaeba itsamatacabi itsanacuapijivi baja­

rapaboxanetonëmi pepenetsijavanexatsica. Jesús jumaitsi pijajivijavabelia 
mapacueniaje:

—Xaniajanë pacuenia pacatsipaebijitsiatsi. Daxita raja paboxanetonë 
pataneme, bajarapaboxanetonëmi itsamatacabi itsanacuapijivi penetsiani­
ca irabetsica. Nexata paibotonë catsanaruba mapaboxanetonëtaje, itsaibo­
to ata pejumavereca apo bocae tsane, jai Jesús tajëvelia pijajivijavabelia.

Pacuenia itsijitsia Jerusalén tomarata, daxitanacuanëjava ata, 
mapanacua pecopiarucaevajënaeje yabara pelivaisi 

(Mr 13.3-23; Lc 21.7-24; Lc 17.22-24)
3  Jesús eca petsutojumata, patsutojumata olivonaenë apaaxayo. Jesús 

itsa eca petsutojumata, nexata pijajivi pijaepatojavata imoxoyorenatsi 
peyanijobinexatsi. Nexata Jesús pijajivi jumaitsi:

—Patajatuxanenë, pajitsipajë patanetsipaebinexamë patayapëtaenexa 
paepatota copiapatsijitsia xua vajunupaebame. ¿Detsa peneta pitsicuene 
pataenajë icatsia itsa patsijitsiamëtsica? ¿Detsa peneta pitsicuene pataena­
jë mapanacua ata itsa vereverecaejitsiaje? jai Jesús pijajivi.

4 Nexata Jesús tajëvelia vajunupaeba pacuenia itsamatacabi itsijitsia 
mapanacuataje. Jesús jumaitsi pijajivijavabelia mapacueniaje:

—Xania panayajivitaename. Pëtsa panacopatame itsajivi ata papecaya­
maxëitojorobinexa. 5 Tsipaji raja peyamaxëitojorobivinexa, ayaibitsaëto 
patsiana bexanë itajara tsane. Bajarapamonae najumetsënëtsiaya jumai 

tsane: “Xanë raja Cristonë, athëbëvetsica Dioso taneitorobinëtsica jivi 
tacapanepaenexa,” jai tsane. Bajarapamonae jivi ayaibitsaëto yamaxëito­
jorobiana. 6  Vajabitsaë pexanaejava imoxoyonacuanëjava, tajënacuanëjava 
ata, pavënëlivaisitaename. Itsiata pëtsa pajunavame. Bajara peneta itsane 
mapanacua pevereverecaevajënaeje. Itsiata baitsi jane bepijia bajarapa­
matacabi mapanacuaje abaxë apo vereverecajuni tsane. 7 Mapanacuaje 
pevereverecaevajënaeje peneta copiaya itsaviriavi nabena itsaviriavi­
javabelia. Itsanacuanëpijivi pijinia nabena itsanacuanëpijivijavabelia. 
Ayaijaniboxaneto najetarucaena itsanacuanëjava. Vitanecuene ata naje­
tarucaena itsanacuanëjava. Ira najëabiana ayaicuenia itsanacuanëjava. 
8  Daxita bajarapacuene itsa pataename, saya abaxë taxuxuabaponaena 
piayaicuene, jai Jesús pijajivijavabelia tajëvelia pevajunupaebijavata 
pacuenia itsamatacabi itsijitsia mapanacuataje.

9 Icatsia Jesús taxëvelia vajunupaeba pacuenia itsamatacabi itsijitsia 
mapanacuataje. Jesús jumaitsi pijajivijavabelia mapacueniaje:

—Nexata paxamë pacacaponaena nacuaevetsivijavabelia papecabe­
jiobiaexanaenexa. Nexata pacabeyejebiana. Daxitanacuanëpijivi pacai­
toya tsabiabi tsane patajajivixaemë. 10 Nexata bajarapamatacabita jivi 
ayaibitsaëto navecuacopabiana tanejumecovënëtsijava. Namataenetsia 
naitoya tsane. Namataenetsia nacanajetsiana nacuaevetsivi pecobeyabe­
lia. 11 Nexata ayaibitsaëto najetarubenaena jivi petsipaebaponaevinexa 
saicayalivaisi Dioso pejumelivaisivecua. BeDiosojumelivaisipaebivicuenia 
tsipaebaponaena. Bajarapamonae yamaxëitojorobiana jivi ayaibitsaëtoxa­
neto. 12  Jivi pibisiacuene pexanavanapaevi, pevajënaeyabelia ayaibitsaë­
toxaneto tsaponae tsane. Nexata ayaibitsaëto Dioso pejumecovënëtsivi, 
namataenetsia penaasivajava vereverecaponaena. 13  Itsiata pajivi aja­
matabëcuenesaë tsane Dioso pejumecovënëtsijava petëpaejavabeliane­
xa, bajarapajivi Dioso capanepaenatsi. 14 Itsamonae daxita nacuanëjava 
tsipaebiana jivi peyapëtaenexa imoxoyo baja pevajënae Dioso pijajivi 
pecapanepaejavanexa. Bajaraxuacujinae jane baja mapanacua verevere­
caenaje, jai Jesús pijajivijavabelia tajëvelia pevajunupaebijavata pacuenia 
itsamatacabi itsijitsia mapanacuataje.

15-16  Icatsia Jesús tajëvelia vajunupaeba papiayaicuene itsamataca­
bi copiapatsijitsia Jerusalén tomarata. Jesús jumaitsi pijajivijavabelia 
mapacueniaje:

—Diosojumepaebinëmi profeta Danielpijinë piayaicuene tajëvelia 
pevajunupaebilivaisi bajayata yaquina. Xua panijatomaranëmi verevere­
caeyaexanaejitsiatsi, bajaraxua pelivaisi yaquina. (Pajivi lebiana mapa­
livaisije, yapëtaena papiayaicuene vajunupaeba mapalivaisitaje.) Nexata 
paxamë itsa pataename bajarapapiayaicuene penucaejava templobota, 
nexata Judea nacuata pejinavanapaevi pëtsa nubena. Naxanitsiayo rëcë­
pecaena petsutonëjavabelia. 17 Pajivi pijabojumata athëbëyo ecaya, itsa 

vënëlivaisitaena bajarapapiayaicuene penucaejava templobota, bajarapaji­
vi perunaecujinaetsica, bepijia najetabajiraviana. Pëtsa joneya pijaboyalia 
pejutsinexa pecobecovë. 18  Pajivi pijinia nacuenebaponapona pijapabita, 
itsa vënëlivaisitaena bajarapapiayaicuene penucaejava templobota, bepi­
jia najetabajiraviana. Pëtsa naviata pijaboyabelia pejutsinexa penaxa­
tabijava. 19 ¡Papetiriavi penacueto yacotajinavanapa, bitso bejiobi tsane 
bajarapamatacabi! ¡Bitso nabejiobitsiaya jinavanapaena! ¡Papetiriavi ata 
mitoapaenacuetoxi isajinavanapa, bitso bejiobi tsane bajarapamatacabi! 
20 Bajaraxuata tajëvelia Diosojavabelia pavajëcare piayapëbejemataca­
bita papecatocopiapatsiyaniva bajarapapiayaicuene. Nexata pamatacabi 
parëcëpecaename, pexaniamatacabi Dioso pacatocopatsiana bitso nabe­
jiobitsiaya paneponaeyaniva. Pavajëcarenua penacueraevetsimatacabita 
bajarapapiayaicuene papecatocopiapatsiyaniva, nexata papecatoaya­
pëbejeyaniva. 21 Tsipaji raja bajarapamatacabi bitso jivi bejiobi tsane. 
Pabejiobicuene abaxë jivi caeto ata apo tae Dioso nacua pexanaecujinae, 
bajarapabejiobicuene taena. Bajaraxuacujinae icatsia itsamonae bejio­
biaexanae atatsi tsane, itsiata bajarapacuenia bitso apo bejiobiaexanaetsi 
tsane. 22  Dioso epatua yatuucutsiana jivi bitso nabejiobitsiaya pejinava­
napaematacabianëminexa bitso jivi nabejiobitsia pejinavanapaeyaniva. 
Dioso epatua itsa apo yatuucutsi tsipae bitso jivi nabejiobitsiaya pejinava­
napaematacabianëminexa, caejivi ata apo asaë tsipae. Itsiata baitsi jane 
Dioso piasivaxae pijajivi, pitapetsivi, Dioso epatua yatuucutsiana bitso jivi 
nabejiobitsiaya pejinavanapaematacabianëminexa, jai Jesús pijajivijava­
belia tajëvelia pevajunupaebijavata papiayaicuene itsamatacabi copiapa­
tsijitsia mapanacuataje.

23  Icatsia Jesús tajëvelia navajunupaeba icatsia pepatsijavanexatsica. 
Jesús jumaitsi pijajivijavabelia mapacueniaje:

—Nexata itsajivi yamaxëitojorobiaya itsa pacajumaitsi tsane: “Pataema. 
Mara Cristo nucaje,” itsa pacajai tsane, pëtsa pajumecovënëtame. Itsa 
pacajumaitsinua tsane: “Bajarajota nuca Cristo,” itsa pacajai tsane, pëtsa 
pajumecovënëtame. 24 Itsamonae jumai tsane: “Xanë raja Cristonë,” jai 
tsane. Itsiata jemajai tsane. Itsamonae jumai tsane: “Diosojumepaebinënë 
raja, profetanënë,” jai tsane. Itsiata jemajai tsane. Bajarapamonae itaja­
ra exanaena pinijicuene pexanaejavanë peyamaxëitojorobinexa saya jivi. 
Nexata bajarapacuenia itsamonae yamaxëitojorobaponaenatsi. Itsiata 
pamonae pepacuene Dioso pijajivi, Dioso pitapetsivitsi, bajarapamonae 
apo yamaxëitojorobi tsanetsi. 25 Tajëvelia rabaja maje pacatsipaebatsije. 
26  Nexata itsamonae itsa pacajumai tsane: “Cristo raja ponapona petusato 
nacuatalia. Naxanitsia. Panataename,” itsa pacajai tsane, pëtsa papona­
remelia. Itsa pacajumaitsinua tsane: “Cristo raja ponapona mapaënë­
yatuucutsibotaje. Naxanitsia. Panataename,” itsa pacajai tsane, pëtsa 
pajumecovënëtame. 27 Payapëtaneme rabaja mapacueneje. Yamaxë itsa 

nivejai tsajuni athëbëvetsica, caecuenia jivi bacotiatane daxitajava. Bajara 
pijinia peneta pacuenia daxitanacuanëpijivi caecuenia netaena pamata­
cabi patsianicajë xanë, Daxitajivi Pematapijinënë. 28  Payapëtaneme rabaja 
mapacuene ataje. Quequeremonae bepijia bayapëtane itsajota petuxutsae­
binë boca. Nexata bajarajota bepijia banacaetuana. Bajara pijinia pacue­
nia daxitanacuanëpijivi tajajivi bepijia yapëtaena tapatsijavatsica. Nexata 
bepijia nacaetuanaena xanëjavaberena, jai Jesús pijajivijavabelia tajëvelia 
penavajunupaebijavata icatsia pepatsijavanexatsica.

Pacuenia Jesús tajëvelia navajunupaeba icatsia pepatsijavanexatsica 
petëpaecujinae yabara pelivaisi 

(Mr 13.24-37; Lc 21.25-33; 17.26-30, 34-36)
29 Jesús tajëvelia navajunupaeba itsamatacabi icatsia pepatsijavanexa­

tsica. Jesús jumaitsi pijajivijavabelia mapacueniaje:
—Xanë tapatsivajënaetsica jivi taena pecujunavicuene. Jivi nabejio­

bitsiaya jinavanapaena. Nexata jivi nabejiobitsiaya pejinavanapaema­
tacabicujinae, matacabipijijuameto aitaquiri tsane. Meravipijijuameto 
ata aitaquiri tsane. Tulupu ata othopaenica irabetsica. Daxitacuene, 
xua rubena athëbëtatsia, najëabiana. Xaniavaetsia apo rubenae tsa­
ne. 30 Bajaraxuacujinae jane baja xanë athëbëvetsica najetarucaenajë, 
Daxitajivi Pematapijinënë. Nexata daxitaviriavi mapanacuapijivi natsi­
nuena pecajunavi pijaneconi yabara. Nexata bajarapaepatota, xanë, 
Daxitajivi Pematapijinënë, jivi netaena athëbëvetsica itarërëbota tanaje­
tarucaejava. Patsianicajë daxitacuene taevetsinexa. Tanivenivenaecotia 
yajavapatsianicajë. 31 Bajaraxuacujinae trompeta itsa najumetsiana 
ayaijumeta, itorobianajë tajaángelevi. Angelevi daxitanacuanëjavaverena 
xanëjavaberena netocaetuatsiana tajajivi, pamonae Dioso pitapetsivitsi, 
jai Jesús pijajivijavabelia tajëvelia penavajunupaebijavata itsamatacabi 
icatsia pepatsijavanexatsica.

32  Jesús icatsia tajëvelia vajunupaeba pacuenia itsamatacabi itsijitsia 
mapanacuataje. Jesús jumaitsi pijajivijavabelia mapacueniaje:

—Pacanaëjëre pacuenia itsi higueranae. Itsa maxëranajuva, nexa­
ta pejanabaxu pitsapa. Nexata bajarapacuenia payapëtaneme vai baja 
imoxoyo pevajënae pejonenexa. 33  Bajara pijinia pacuenia peneta itsa 
pataename pecopiapatsijava xua tajëvelia vajunupaebajë, nexata payapë­
taename imoxoyo baja tavajënae tsane tapatsijavanexatsica. 34 Xaniajanë 
pacuenia pacatsipaebijitsiatsi. Pitsijamatabëcuenevi aeconoxae mapama­
tacabitaje jinavanapa, bajarapitsijamatabëcuenevi abaxë, bexëajavabelia 
ata, apo vereverecae tsane. Matapania xua tajëvelia vajunupaebajë itsa 
baja copiapatsiana, bajarapamonae jane baja vereverecaena. 35 “Itaboxo, 
ira yajava, tsitecaena daxitamatacabijavabelianexa,” jamatabëjai ata 
tsane itsamonae, itsiata jamatabëcuenenavëxaniabiana. Tsipaji jemata 

itaboxo, ira yajava, vereverecaena. Nexata palivaisi pacatsipaebatsi, apo 
najumetsënëtsinë tsane. Nexata xua tajëvelia vajunupaebajë, pacuenia 
baja najumecapanepaeya jumaitsinë, daxita bajaraxua copiapatsiana, jai 
Jesús pijajivijavabelia.

36  Icatsia Jesús jumaitsi pijajivijavabelia:
—Itsajivi ata apo yapëtae pamatacabita, paepatota ata, copiapatsiji­

tsia daxita xua tajëvelia vajunupaebajë. Athëbëpijivi ata, ángelevi, apo 
yapëtae. Xanë, Dioso pexënato atanë, apo yapëtaenë. Caenë taxa Dioso 
yapëtane, jai Jesús pijajivijavabelia tajëvelia pevajunupaebijavata pacue­
nia itsamatacabi itsijitsia mapanacuataje.

37 Jesús icatsia tajëvelia navajunupaeba itsamatacabi icatsia pepatsija­
vanexatsica. Jesús jumaitsi pijajivijavabelia mapacueniaje:

—Pacuenia bajayata jemata itsi pamatacabi Noépijinë ponapona, bajara 
icatsia jemata itsane pamatacabi xanë, Daxitajivi Pematapijinënë, patsia­
nicajë. 38  Pamatacabi Noépijinë ponapona ira pebubutsivajënaeya, jivi 
picani xaniavaetsia jamatejema pexaejava xaevanapa. Apaevanapanua. 
Nacojiobapona itsamonae. Itsamonae pexënatoyonë pebijavabelia canaje­
tapona petonacojiobinexatsi. Bajarapamonae jamatejema saya jinavanapa. 
Nexata bajarapamatacabi Noépijinë ëpijamonae pinijibarcoxanetojava­
belia barëjunua. 39 Daxitajivi abaxë itsiata apo yapëtae paepatota toco­
piapatsijitsiatsi peyabubutsijavanexatsi. Nexata itsajivi ata yapëtaenejeva 
jemata ayaiemaxaneto itsa jopa ira pebubutsinexa, yapëtane jane baja. 
Bajarapamatacabi bubuna daxitajivi. Bajara pijinia pacuenia itsajivi ata 
yapëtaenejeva xanë, Daxitajivi Pematapijinënë, tapatsijavanexatsica, 
jemata patsianicajë. 40 Nexata bajarapamatacabita anijanëbeje najuana­
cuenebanucaenabeje pabita. Itsanë tanejumecovënëtsinë tsane. Itsanë 
apo tanejumecovënëtsinë tsane. Nexata tanejumecovënëtsinë pitsiana­
tsi ángelnë. Apo tanejumecovënëtsinë copatanutsianatsi. 41 Bajara piji­
nia itsane petirivabeje ata. Najuacuabanucaenabeje caejavata. Nexata 
tanejumecovënëtsiva pitsianatsi ángelnë. Apo tanejumecovënëtsiva 
copatanutsianatsi.

42  Nexata nejamatabëcueneevetsiaya panecopiaevetavanapaename. 
Tsipaji raja apo panevajënaeyapëtaemë tsane paepatota xanë panijatuxa­
nenënë icatsia patsijitsianëtsica. 43  Pacanaëjëre mapacueneje. Bo pexai­
naenë itsa yapëtaejitsipa paepatota meravi pijaboyaberena patsijitsia 
pecobecovë petonacobetoxotsinënexatsi, nexata naëcotsiaya vajënaee­
vetsipa. Apo copatsi tsipae pijaboyaberena petojoneyanivatsi penaco­
betoxotsinënexa. 44 Bajara pijinia pacuenia paxamë ata najamatabëcue­
nexaniavaetsiaya panecopiaevetavanapaename. Tsipaji xanë, Daxitajivi 
Pematapijinënë, paepatota apo panejamatabënajinaemë tapatsijavanexa­
tsica, jemata icatsia patsianicajë, jai Jesús pijajivijavabelia tajëvelia pena­
vajunupaebijavata itsamatacabi icatsia pepatsijavanexatsica.

Pacuenia Jesús pijajivijavabelia livaisi tsipaeba petuxanenë 
pijajivitonëbeje pelivaisicuenia yabara pelivaisi 

(Lc 12.41-48)
45 Jesús livaisi tsipaeba pijajivijavabelia petuxanenë pijajivitonëbeje 

pelivaisicuenia. Bajarapacuenia pijajivijavabelia tsipaeba copiaevetsiaya 
petonacuenebavanapaenexatsi icatsia pepatsimatacabitsicajavabelianexa. 
Jesús jumaitsi mapacueniaje:

—Petuxanenë pijajivitonë, ponë xaniavaetsia pijatuxanenë pecovë­
ta tonacuenebaponaponaena, majamatabëcueneitsi tsaneje. Bajaraponë 
itsajamatabëcuene xainaenejeva, copiaevetaponaponaena pijatuxanenë 
pepatsijavabelianexa. Bajaraponë pijatuxanenë pijajivi pecovëta toe­
vetaponaponaena piabatabiabinexa pexaejava caematacabi canacuji­
tsia pacuenia pijatuxanenë itorobatsi. 46  Bajaraponë bitso barëya tsane 
pamatacabi pijatuxanenë patsiana, xaniavaetsia pijajivi petoevetapo­
naponaexae pecovëta. 47 Xaniajanë pacuenia pacatsipaebijitsiatsi. Ponë 
xaniavaetsia tonacuenebiana pijatuxanenë pecovëta, bajaraponë evetsiae­
xanaenatsi daxita xua xaina pijatuxanenë. 48  Itsa bajaraponë piajamata­
bëcuenebejenë tsipae, nexata pijatuxanenë pecovëta jamatabëjumaitsi 
tsipae: “Tajatuxanenë ajibi tsarucae tsane bajayajebi,” jamatabëjai tsipae. 
49 Nexata toconibabeyabiabijitsipa pijatuxanenë pijajivi. Ayaijava xae­
yabiabijitsipa. Naapaeyabiabijitsipanua piaitajibivita. 50 Nexata itsajota 
apo jamatabënajinae tsipae pijatuxanenë pepatsijavanexa, patsipa pija­
tuxanenë. 51 Nexata bajaraponë ayaicuenia naneconitsiaexanaejitsipatsi 
pijatuxanenë. Pacuenia jivi peyamaxëitojorobabiabivi, Dioso ayaicuenia 
naneconitsiaexanaenatsi, bajarapacuenia pijatuxanenë naneconitsiaexa­
naejitsipatsi. Nexata natsinuejitsipa. Navonosinijitsipanua bitso penavi­
xaetaexae, jai Jesús pijajivijavabelia petuxanenë pijajivitonëbeje pelivaisi­
cuenia petsipaebijavata.

Bajarapacuenia Jesús tsipaeba pijajivi xaniavaetsia pecopiaevetavana­
paenexatsi Jesús icatsia pepatsimatacabitsicajavabelianexa.

Pacuenia Jesús pijajivi livaisi tsipaeba diez papejanavabeje 
pijalámparabëxi pecaponaevi pelivaisicuenia yabara pelivaisi

25 �1 Jesús icatsia jumaitsi pijajivijavabelia:
—Pamatacabi icatsia patsianicajë, tajajivi peyapëtaexae tapatsijava­

nexatsica, jamatabëcueneaitavaya necopiaevetavanapaena. Itsamonae tajajivi 
yapëtae ata tapatsijavanexatsica, itsiata jamatabëcueneaitavaya apo necopiae­
vetavanapae tsane. Bajarapacuene yabara pacatsipaebianatsi mapalivaisije. 
Diez papejanavabeje yapëtane itsava pejanava penacasabijavanexa. Nexata 
diez papejanavabeje pijalámparabëxi, caeva canacujitsia, xaniavaeta penapo­
naenexa. Nexata capona pijalámparabëxi pabojavabelia eca penacasabivanexa. 

Bajarajota vajënaeevetsijitsia pepatsijava penacasabinënexa. Nexata itsa 
ponabeje penacasabijivibejenexa, bajarapapejanavi penaponaenexa bajarapa­
jivibeje pepëta penacasabifiestajavabelia. 2-4 Bajarapamonaeyajuvënëvi, cinco 
povabeje, yapëtae ata picani petsicaponaejavanexa aceiteranë pijalámparabë­
xinexa, itsiata apo tsicaponae itsa tovereverecatsi aceitera peepatsinexa icatsia 
pijalámparabëxijavabelia. Cinco pijinia povabeje peyapëtaexae petsicaponaeja­
vanexa aceiteranë pijalámparabëxinexa, tsicapona. 5 Nexata bajarapapetiriavi 
itayotena pijalámparabëxita. Bajayajebi picani vajënaeevetena penacasabinë­
nexa pepatsijava. Nexata pijalámparabëxita paaceiteranë capona, toverevere­
caponatsi baja. Tsipaji penacasabinënexa abaxë cuenenajemata pepatsinexa. 
Nexata baja daxita bajarapapetiriavi belia itamajitsipana. Nexata baja majita. 
6 Bajaraxuacujinae ayaimeravi tuatuajëta jumetane pevavajaijava. “¡Najetaruca 
rajane baja penacasabinënexa! ¡Papitsaparemena jane baja panecopiapitsi­
nexa!” pejaijava jumetane. 7 Nexata daxita bajarapapetiriavi nonobapuna 
pecopiapitsinexa jane baja. Papetiriavi aceiteranë tsicapona, epaca pijalámpa­
rabëxijavabelia. Caeva canacujitsia pijalámparabëxi ayaicotia exana. 8 Nexata 
papetiriavi apo tsicaponae aceiteranë, jumaitsi aceiteranë petsicaponaevijava­
belia mapacueniaje: “Panenarajure tsiquirijavaxi aceiteraxi. Tsipaji patajalám­
parabëxi panetoitacaëcaënapona,” jai bajarapamonae. 9 Itsiata aceiteranë petsi­
caponaevi jumaitsi: “Jume. Apo caëjëpae. Paxanë ata meta apo panetocaëjëpae 
tsipae. Paponaremelia. Panijacuata pacomuare itsajotalia canajetabiaba aceite­
ranë,” jai aceiteranë petsicaponaevi pijalámparabëxinexa. 10 Nexata papetiriavi 
aceiteranë apo tsicaponae pijalámparabëxinexa, ponalia aceiteranë pecomua­
caenexa. Nexata pecovëta penacasabinënexa patanajetaruca. Nexata papeti­
riavi aceiteranë tsicapona pijalámparabëxinexa, napona baja penacasabifies­
tanexa pexanaebojavabelia. Pejonecujinaelia baupaxatata. 11 Bajaraxuacujinae 
aceiteranë pijalámparabëxi petsicomuacaevi pata. Nexata bajarapapetiriavi 
jumaitsi penacasabinënexajavabelia: “¡Panetobaupare! ¡Panetobaupare! jai 
tsanubenae bojumavelia. 12 Nexata penacasabinënexa jumaitsi: “Xaniajanë 
pacuenia pacatsipaebijitsiatsi. Apo pacayapëtaetsi cajena paxamë,” jai bajara­
papetiriavijavabelia, jai Jesús mapalivaisije pijajivijavabelia.

13  Jesús icatsia jumaitsi pijajivijavabelia:
—Pacuenia cinco povabeje peyapëtaexae, aceiteranë tsicapona pijalám­

parabëxinexa, bajara pijinia pacuenia paxamë ata paneyapëtaexae, jama­
tabëcueneaitavaya panecopiaevetavanapaename. Tsipaji apo payapëtae­
më tsane pamatacabita, paepatota ata, xanë, Daxitajivi Pematapijinënë, 
icatsia patsijitsianëtsica, jai Jesús pijajivijavabelia.

Pacuenia Jesús pijajivi livaisi tsipaeba pijapalata pijajivi 
pevetsiaexanaenë pelivaisicuenia yabara pelivaisi 

(Lc 19.11-27)
14 Jesús icatsia jumaitsi pijajivijavabelia:

—Tacovëta patajajivimë, itsamonae ata, pamonae tajajivi, panetonacue­
nebianame. Nexata pamatacabi icatsia patsianicajë, pacuenia pacasivana­
jamatabëxainaejitsiatsi, aeconoxae pacatsipaebianatsi. Pacatsipaebianatsi 
comparacióncuenia mapacueniaje. Petuxanenë itsa ponaejitsia tajëna­
cuayabelia, junata pijajivi. Evetsiaexana pijapalata petoevetsinexatsi 
pecovëta.

15 Caenë canacujitsia evetsiaexanapona petocanacuenebinexatsi peco­
vëta pacuenia bajarapamonae caëjëpatsi. Nexata petuxanenë pijinia 
evetsiaexana cinco mil ponëbeje pepovi, bitso penamatamotsivi. Itsanë 
pijinia evetsiaexana dos mil ponëbeje. Itsanë pijinia evetsiaexana mil 
ponëbeje. Bajaraxuacujinae petuxanenë pona tajënacuayabelia.

16  Nexata jane baja ponë evetsiaexana cinco mil ponëbeje, canacuene­
ba jane baja pecovëta bajarapapalata. Nexata pematatsënëa topitsapatsi 
icatsia itsacinco mil ponëbeje. Nexata baja daxitata diez mil ponëbeje 
caejavata. 17 Bajara pijinia pacuenia itsanë canacueneba dos mil ponëbeje. 
Nexata pematatsënëa topitsapatsi icatsia itsados mil ponëbeje. 18  Itsiata 
baitsi jane ponë toeveta mil ponëbeje, pona pematayatsinexa pijatuxane­
në pijapalata. Matayatsia mëthëteta irata.

19 Bexëa nexata najetaruca petuxanenë. Junata pijajivi peyapëtaenexa 
pacuenia toevetatsi pecovëta pijapalata. 20 Copiaya pata ponë cinco mil 
ponëbeje evetsiaexanatsi. Nexata bajaraponë tocanaviata pijatuxanenë­
javabelia diez mil ponëbeje. Jumaitsi bajaraponë pijatuxanenëjavabelia: 
“Nevetsiaexaname cinco mil ponëbeje tacatoevetsinexa. Bajara macatoca­
naviatatsi bajarapapalataje. Catocanaviatatsi yajava icatsia itsacinco mil 
ponëbeje, xua nacanabajë bajarapapalatata,” jai bajaraponë pijatuxanenë­
javabelia. 21 Nexata petuxanenë jumaitsi: “Xanepana rabaja. Xaniavaetsia 
netoevetaponaponame. Itsajamatabëcuene apo najamatabëxainaemë. 
Tsiquirijavayo ata xaniavaetsia netoevetame. Nexata aeconoxae caeve­
tsiaexanaenatsi pematatsënëa ayaijava. Jonemena xanëjavaberena barë­
yaya neponaponaenexa xanëjavata,” jai petuxanenë pijajivitonëjavabelia. 
22  Bajaraxuacujinae pata ponë dos mil ponëbeje evetsiaexanatsi. Nexata 
bajaraponë jumaitsi pijatuxanenëjavabelia: “Nevetsiaexaname dos mil 
ponëbeje tacatoevetsinexa. Bajara macatocanaviatatsi bajarapapalata­
je. Catocanaviatatsi yajava icatsia itsados mil ponëbeje, xua nacanabajë 
bajarapapalatata,” jai bajaraponë pijatuxanenëjavabelia. 23  Nexata petu­
xanenë jumaitsi: “Xanepana rabaja. Xaniavaetsia netoevetaponaponame. 
Itsajamatabëcuene apo najamatabëxainaemë. Tsiquirijavayo ata xania­
vaetsia netoevetame. Nexata aeconoxae caevetsiaexanaenatsi pemata­
tsënëa ayaijava. Jonemena xanëjavaberena barëyaya neponaponaenexa 
xanëjavata,” jai petuxanenë pijajivitonëjavabelia. 24 Icatsia pata ponë 
evetsiaexana mil ponëbeje. Bajaraponë jumaitsi pijatuxanenëjavabelia: 
“Cacueneyapëtanetsi. Xamë nijajivi apo itaxutobejiobiataeyabiabimë. 

Xamë nijajivi ubiaexanabiabame neubiaexanabiabijava nexata baja­
rapamonae pejamatabëcueneta ayaijava palata pecatopitsapaenexa. 
Bajara pijinia pacuenia xanë ata nevecuapitsipame xua nacanabijitsipa­
jë nijapalatata itsa canacuenebijitsipajë. 25 Bajaraxuata junavajë. Ponajë 
irata tamatayatsiamëthëtetsinexa nijapalata. Bajara manijapalata cato­
canaviatatsije,” jai bajaraponë pijatuxanenëjavabelia. 26  Nexata petu­
xanenë jumaitsi: “Tajajivitonë atamë, itsiata ajamatabëcuenebejemë. 
Afaetabimënua. Xamë baja cajena yapëtaneme tajajivi taubiaexanabia­
bijava, taubiaexanabiabijava nexata bajarapamonae pejamatabëcuene­
ta ayaijava palata tanetopitsapaenexa. 27 Bajaraxuata xanepanaejitsipa 
itsa netocanacuenebiaexanaejitsipame tajapalata banco pevetsivijava­
belia. Nexata aeconoxae banco pevetsivi tajapalata pecacovaetsijama­
tabëcuene netocanaviatsipa tajapalata pematatsënëa,” jai petuxanenë 
pijajivitonëjavabelia.

28  Nexata petuxanenë jumaitsi bajarajota penubenaevijavabelia: 
“Pavecuapire bajarapamil ponëbeje. Nexata juya parajure ponëjavabe­
lia xaina diez mil ponëbeje. Tsipaji bajaraponë caëjëpatsi tanetoevetsi­
nexa pematatsënëa. 29 Tsipaji pajivi ayaijava baja xaina, pematatsënëa 
icatsia itsajava rajutsianatsi. Nexata xainaena ayaijava. Itsiata pajivi 
tsiquirijavayo xaina, bajarapajivi pijatsiquirijavayomi vecuapitsia­
natsi. 30 Maponë tajajivitonëje, itsacuenejavayonexa ata, apo netoxa­
nepanae. Paxuabaremelia pitaquirijavabelia. Bajarajota natsinuena. 
Navonosiniananua bitso penavixaetaexae,” jai petuxanenë, jai Jesús com­
paracióncuenia pijajivijavabelia.

Bajarapacuenia Jesús jumaitsi pamonae pijaneconi pexainaevi Jesús 
penaneconitsiaexanaenexa pamatacabi icatsia patsianica.

Pacuenia Dioso naneconitsiaexanaena pijaneconi 
pexainaevi yabara pelivaisi

31 Jesús tajëvelia navajunupaeba pacuenia itsamatacabi exanaejitsia 
mapanacuataje. Jesús jumaitsi pijajivijavabelia mapacueniaje:

—Xanë, Daxitajivi Pematapijinënë, icatsia itsa najetarucaenajë daxi­
tanacua taevetsinexa, ángelevi nematatoyoronaeya yajavanajetarucae­
najë. Nexata ecaenajë tajapenivenivenaetronovënëjavata. 32-33  Nexata 
daxitanacuanëpijivi caetuatsianatsi taitabarata. Tsataponaenajë bajara­
pamonae. Oveja pevetsinë ovejavecua chivo saicaya tsatapona. Nexata 
oveja pevetsinë petsavenonenia chivo nubenaeyaexana. Pecujuanenia 
pijinia oveja nubenaeyaexana. Bajara pijinia pacuenia xanë tsatapo­
naenajë Dioso apo pejumecovënëtsivi, Dioso pejumecovënëtsivivecua. 
Dioso apo pejumecovënëtsivi tatsavenonenia nubenaeyaexanaenajë. 
Dioso pijinia pejumecovënëtsivi tacujuanenia nubenaeyaexanaenajë. 
34 Nexata jumaitsinë tsane tacujuanenia penubenaevijavabelia, Dioso 

pejumecovënëtsivi: “Naxanitsia. Paxamë taxa papecaitaxutotsoniataevi. 
Payajavajinavanapaename taxa pijanacuatatsia, itsajotatsia pacatoxania­
vaeta tajëvelia. Dioso pacatoxaniavaeta nacua pexanaejavaveliacujinae. 
35 Itsa tajani, paxamë taxaejava panerajutame. Itsa mera jitsipajë, panera­
jutame mera. Itsanacuaverena itsa patajë, panecopiapitame xaniavaetsia. 
36  Itsa ajibi bitso tanaxatatsijava, panerajutame tanaxatatsijavanexa. Itsa 
avitanenë, papatame patanevetsinexamë. Itsa neeta penaneconitsivi peje­
babiabibota, papatame patanetaenexamë,” janë tsane tacujuanenia penu­
benaevijavabelia. 37 Nexata bajarapamonae nejumai tsane: “Tajatuxanenë, 
¿detsa pacujinae niajanijavata patajacarajutsi nexaejava?” nejai tsane. 
¿Detsa pacujinae mera nejitsipaejavata patajacarajutsi mera? nejai tsane. 
38  Itsa jume, nejumai tsane: “¿Detsa pacujinae itsanacuaverena nepatsinë 
patajacacopiapitsi xaniavaetsia?” nejai tsane. Itsa jume, nejumai tsane: 
“¿Detsa pacujinae piajibijavata bitso nenaxatatsijava patajacarajutsi nena­
xatatsijavanexa?” nejai tsane. 39 Itsa jume, nejumai tsane: “¿Detsa pacu­
jinae niavitanejavata patajaponae patacaevetsinexa?” nejai tsane. Itsa 
jume, nejumai tsane: “¿Detsa pacujinae pecaetsijavata penaneconitsivi 
pejebabiabibota patajaponae patacataenexa?” nejai tsane. 40 Nexata xanë 
jumaitsinë tsane bajarapamonaejavabelia: “Xaniajanë pacuenia pacatsi­
paebijitsiatsi. Daxita xua patoexaname paneyavenonaenexa tajajiviyajuvë­
nëjivi, beveliajamatabëcuenevi petaevitsijavabelia, bajaraxua xanë taniji 
xanëjavaberena bepatanetoexanaejavamë,” janë tsane.

41 ’Nexata tatsavenonenia penubenaevi, Dioso apo pejumecovënëtsi­
vijavabelia, jumaitsinë tsane: “Panevecuanatsare panijaneconi pane­
yajavajinavanapaevi. Paponaremelia apo pevereverecaeisotojavabelia. 
Bajarapaisoto Dioso tajëvelia toxaniavaeta dovathinexa, dovathi pijajivi­
nexa ata. 42  Xanë itsa tajani, paxamë apo panerajutsimë taxaejava. Itsa 
mera jitsipajë, apo panerajutsimë mera. 43  Itsanacuaverena itsa patajë, 
apo panecopiapitsimë xaniavaetsia. Itsa ajibi bitso tanaxatatsijava, apo 
panerajutsimë tanaxatatsijavanexa. Itsa avitanenë, apo papatsimë pata­
nevetsinexamë. Itsa neeta penaneconitsivi pejebabiabibota, apo papatsi­
më patanetaenexamë,” janë tsane tatsavenonenia penubenaevijavabelia. 
44 Nexata bajarapamonae pijaneconi peyajavajinavanapaevi nejumai 
tsane: “Tajatuxanenë, ¿detsa pacujinae niajanijavata apo pacarajutsi­
tsi nexaejava?” nejai tsane. Itsa jume, nejumai tsane: “¿Detsa pacujinae 
mera nejitsipaejavata mera apo pacarajutsitsi?” nejai tsane. Itsa jume, 
nejumai tsane: “¿Detsa pacujinae itsanacuaverena nepatsinë, apo paca­
copiapitsitsi xaniavaetsia?” nejai tsane. Itsa jume, nejumai tsane: “¿Detsa 
pacujinae bitso pecatoajibijavata nenaxatatsijava, apo pacarajutsitsi nena­
xatatsijavanexa?” nejai tsane. Itsa jume, nejumai tsane: “¿Detsa pacuji­
nae niavitanejavata, apo paponaenë patacaevetsinexa?” nejai tsane. Itsa 
jume, nejumai tsane: “¿Detsa pacujinae penaneconitsivi pejebabiabibota 

pecaetsijavata, apo paponaenë patacataenexa?” nejai tsane bajarapamo­
nae. 45 Nexata xanë jumaitsinë tsane bajarapamonaejavabelia: “Xaniajanë 
pacuenia pacatsipaebijitsiatsi. Bajarapacuenia itsa apo patoexanaemë 
paneyavenonaenexa tajajiviyajuvënëjivijavabelia, nexata bajaraxua xanë 
taniji xanëjavaberena apo patanetoexanaejavamë,” janë tsane pijaneco­
ni peyajavajinavanapaevijavabelia. 46  Bajaraxuacujinae bajarapamonae 
ponaena penaneconitsiajinavanapaenexa daxitamatacabijavabelianexa. 
Pamonae Dioso pejumecovënëtsivi, bajarapamonae Dioso rajutsianatsi 
matacabi apo pevereverecaejava, jai Jesús pijajivijavabelia tajëvelia pena­
vajunupaebijavata itsamatacabi penaneconitsiaexanaejavanexa pijaneconi 
pexainaevi, pamatacabi icatsia patsianica.

Pacuenia picani Jesús pijavajabitsaë jamatabëvaetabatsi  
yabara pelivaisi 

(Mr 14.1-2; Lc 22.1-2; Jn 11.45-53)

26 �1 Itsa baja Jesús najumevereta pijajivijavabelia livaisi petsipae­
bijava, Jesús icatsia tajëvelia navajunupaeba itsamonae cruzaja­

vabelia pecobematabiabarutsijavane­
xatsi. Jesús jumaitsi pijajivijavabelia 
mapacueniaje:

2  —Payapëtaneme rabaja anijama­
tacabibeje pesajinaejava pejonenexa 
baja pascuavënëfiesta. Nexata xanë, 
Daxitajivi Pematapijinënë, necanaje­
tsiana itsamonae pecobeyabelia tane­
cobematabiabarutsinexa cruzajavabe­
lia, jai Jesús pijajivijavabelia tajëvelia 
penavajunupaebijavata cruzajavabelia 
pecobematabiabarutsijavanexatsi.

3  Nexata bajarapaepatota nacaetua­
ta sacerdotevi penamatacaitorobivi. 
Nacaetuata judíovi pecujarubivinua. 
Nacaetuata judíovi pijaancianovi­
nua. Daxita bajarapamonae nacae­
tuata Caifásvënënë pijaboxanetota. 
Bajaraponë Caifás, sacerdotevi pepo 
penamatacaitorobinë. 4 Bajarajota 
daxita bajarapamonae najumejai­
ta. Penajumetsënëtsilivaisita picani 
Jesús jamatabëvaetabatsi pebeya­
xuabinexatsi. 5 Itsiata bajarapamonae 
najumaitsi:

—Fiestajavata meta abaxë apo vaetabi tsanetsi jivi vajanacaitsacuenia­
biyaniva, najai daxita bajarapamonae.

Pacuenia Jesús petiriva tsimataepanatsi petuxujuviaceitera  
yabara pelivaisi 

(Mr 14.3-9; Jn 12.1-8)
6  Jesús ponapona Betania tomarata, Simón pijabota. Simón bajayajebi 

bitso peperabëtsabanaenëmi. 7 Nexata Jesús petiriva cobenaimoxoyorena­
tsi petuxujuviaceitera, alabastrobotellabëta pejeaceitera. Bajarapora bitso 
penamatamotsira. Nexata Jesús penabanecaejavata mesata, bajarapova 
tsimataepanaicatsi bajarapaaceitera. 8  Nexata Jesús pijajivi itsa taeyena 
Jesús petsimataepanaejavatsitsica bajarapaaceitera, Jesús pijajivi jamata­
bëcueneanaepanareca. Nexata ëpamonae najumai tsenae:

—¿Detsa xuajitsia saya xuaba bajarapacuenia maporaje? 9 Canajetsipa 
rajane. Nexata matamopitsipa ayaimatamo. Bajarapapalata rajutsipa 
bepejiobivi bajarapacuenia peyavenonaenexa, najai tsenae Jesús pijajivi.

10 Nexata Jesús jumetane bajarapacuenia pijajivi pejumaitsijava. Nexata 
Jesús jumaitsi pijajivijavabelia:

—¿Detsa xuajitsia bajarapacuenia pajumaitsimë bajarapova pexanae­
java yabara? Mara povaje pexaniacuene nexanaje. 11 Daxitamatacabi 
raja bepejiobivi jinavanapa itsaxuayo pajinavanapame. Itsiata baitsi jane 
xanë daxitamatacabi apo ponaponaenë tsane paxamëjavata. 12  Itsamonae 
petëpaejivi batsiperabëepana petuxujuviaceitera peperabëxaniavaetsine­
xa pemëthëtsivajënae. Bajara pijinia pacuenia mapovaje netsimataepana 
petuxujuviaceitera, abaxë apo tëpae atanë. Nexata baja bajarapova nepe­
rabëxaniavaeta itsamonae tanemëthëtsivajënae. 13  Xaniajanë pacuenia 
pacatsipaebijitsiatsi. Daxitanacuanëjava tajajivi itsa paebanajetarubenae­
na pexanialivaisi jivi tacapanepaelivaisinexa, vajunupaebabiabiananua 
pacuenia exana xanëjavaberena mapapetirivaje, jai Jesús pijajivijavabelia 
tajëvelia penavajunupaebijavata pebeyaxuabijavanexatsi.

Pacuenia Judas Jesús yajumejailia pijavajabitsaë pecobeyabelia 
pecanajetsinexa yabara pelivaisi 

(Mr 14.10-11; Lc 22.3-6)
14 Jesús pijajivi, doce ponëbejeyajuvënënë, pevënë Judas Iscariote. 

Nexata Judas pona sacerdotevi penamatacaitorobivijavabelia. Jesús jane 
baja yajumejailiatsi pecanajetsinexatsi. 15 Nexata Judas jumaitsi sacerdo­
tevi penamatacaitorobivijavabelia:

—¿Detsa pacuenia panerajutsipame panecobeyabelia itsa canajetsipajë 
Jesús? jai Judas.

Nexata bajarapamonae Judas matamotatsi treinta ponëbeje pepo pala­
tanëanë, bitso penamatamotsinëanë. 16  Nexata bajaraxuacujinae Judas 

Jesús naitaxutocaevetsia ponapona. Nexata paepatota Judas toyapëxane­
panatsi, perajutsinexa jane baja Jesús bajarapamonae pecobeyabelia.

Pacuenia Jesús barënabane pijajivi pecopiarutsinabani baja 
pebeyaxuabivajënaetsi yabara pelivaisi 

(Mr 14.12-25; Lc 22.7-23; Jn 13.21-30; 1 Co 11.23-26)
17 Junua jane baja fiesta, pafiestajava judíovi baxane levadurata matajë­

rëabinejeva pexanaepan. Nexata Jesús pijajivi imoxoyorenatsi. Yanijobatsi 
pijajivi.

—¿Detsa belia paponaenajë patacamitsaexanaenexa, xua jivi baxane 
pascua fiestamatacabi, nexaenexa? jai Jesús pijajivi.

18  Nexata Jesús jumaitsi pijajivijavabelia:
—Paponare tomarabelia. Pacatsipaebianatsi ponë pijabota papatsi­

jitsiamë. Pajumaitsimë tsane bo pexainaenëjavabelia mapacueniaje: 
“Vajanacacujarubinë raja jumaitsi: ‘Imoxoyo rabaja tavajënae tanebeya­
xuabinexa. Nexata bajaraponë pijabo netsicopatsiana patacabarëxaenexa 
xua jivi baxane pascua fiestamatacabi,’ jai raja vajanacacujarubinë,” paja­
më tsane bo pexainaenëjavabelia, jai Jesús pijajivijavabelia.

19 Nexata baja Jesús pijajivi pona pacuenia Jesús jumaitsi. Nexata xua 
jivi baxane pascua fiestamatacabi daxita Jesús pijajivi pebarëxaenexa, 
Jesús pijajivi exana jane baja.

20 Nexata baja ajena meraviyotsia, Jesús pijajivi, doce ponëbeje, 
barëeca mesa muxuneneta. 21 Nexata pexaeyenaejavata Jesús jumaitsi 
pijajivijavabelia:

—Xaniajanë pacuenia pacatsipaebijitsiatsi. Caenë paxamëyajuvënënë 
necanajetsiana tajavajabitsaë pecobeyabelia, jai Jesús pijajivijavabelia 
Judas yabara.

22  Nexata Jesús pijajivi bejamatabëjiobireca. Nexata Jesús pijajivi, cae­
në canacujitsia, Jesúsjavabelia yanijobapona.

—Tajatuxanenë, ¿xanë tsaja tsane? jai tsaponae Jesús pijajivi.
23  Nexata Jesús jumaitsi pijajivijavabelia:
—Ponëbeje peneta caecuenia panajuacajabutsianajëbeje panbë platoja­

vabelia, bajaraponë necanajetsiana tajavajabitsaë pecobeyabelia. 24 Xanë, 
Daxitajivi Pematapijinënë, tëpaenajë pacuenia baja cajena xanë yabara 
Dioso pejumelivaisibaxutota tajëvelia jumaitsi. Itsiata ponë tajavajabitsaë 
pecobeyabelia necanajetsiana, bajaraponë bitso bejiobi tsane pinijicuenia. 
Itsa meta bajaraponë apo naexanae tsipae, bajarapacuenia apo necanaje­
tsi tsipae. Nexata xanepanaejitsipa bajaraponë itsa apo naexanae tsipae. 
Tsipaji apo naneconitsi tsipae Diosojavabelia, jai Jesús pijajivijavabelia 
Judas yabara.

25 Nexata Judas, ponë jane baja canajetsijitsiatsi Jesús pijavajabitsaë 
pecobeyabelia, jumaitsi:

—Petuxanenë, ¿xanë tsaja tsane? jai.
Nexata Jesús jumaitsi:
—Jãjã, xamë rabaja tsane, jai.
26  Pexaeyenaejavata Jesús pita panbë. Jesús jumaitsi Diosojavabelia:
—Pexaniacuene panetoexaname. Panerajutame pan, jai.
Bajaraxuacujinae Jesús epatsënëquejeba bajarapapanbë. Rajuta pijajivi. 

Jesús jumaitsi pijajivijavabelia:
—Paxaema. Mara tavitoje, jai.
27 Bajaraxuacujinae icatsia Jesús copavënëjavata yapita piapaeranexa. 

Diosojavabelia jumaitsi:
—Pexaniacuene panetoexaname. Panerajutame maporaje, jai.
Bajaraxuacujinae pijajivi bajarapora rajuta. Jumaitsi pijajivijavabelia:
—Papaema padaxitamë maporaje. 28  Tsipaji tajana othopaena jivi ayai­

bitsaëtoxaneto pibisiacuene pexanaeneconi pevecuaajibiaexanaenexatsi. 
Nexata tatëpaejava pejamatabëcueneta, jivi yapëtaena pepacuene xania­
jai Dioso jivi pecapanepaejavanexa, pacuenia baja cajena tajëvelia Dioso 
najumecapanepaeya jumaitsi. 29 Xaniajanë pacuenia pacatsipaebijitsiatsi. 
Xanë rabaja mapanacuataje matavëjëa apo apaenë tsane uvacuaira, mata­
pania icatsia pejanauvacuaira pacayajavaapaenatsi taxa pijanacuatatsia, 
jai Jesús pijajivijavabelia penavajunupaebijavata pebeyaxuabijavanexatsi.

Pacuenia Jesús tajëvelia jumaitsi Pedrojavabelia: “Pedro, xamë raja 
nayavajunuaxainaename tajajivitonëcuenemë,” jai yabara pelivaisi 

(Mr 14.26-31; Lc 22.31-34; Jn 13.36-38)
30 Jesús pijajivi barënaxëana Diosojumevajianë. Bajaraxuacujinae Jesús 

pijajivi barëpona petsutojumabelia. Patsutojumata olivonaenë apaaxayo, 
bajarapatsutojumabelia barëpona. 31 Nexata bajarapatsutojumata Jesús 
jumaitsi pijajivijavabelia:

—Daxita raja paxamë ajena, pameravi, panexuabarëcëpecaename. Tsipaji raba­
ja patanexuabarëcëpecaejavanexamë yabara, Dioso pejumelivaisibaxutota tajëve­
lia jumaitsi mapacueniaje: “Beyaxuabianatsi raja oveja pevetsinë. Nexata pijao­
vejabitsaëto nacayajatsia rëcëpecaena,” jai Dioso pejumelivaisibaxutota paxamë 
patanexuabarëcëpecaejavanexamë yabara. Nexata ajena, pameravi, tajavajabitsaë 
itsa nevaetabiana tanebeyaxuabinexa, daxita paxamë panexuabarëcëpecaename. 
32 Itsiata baitsi jane tatëpaecujinae, icatsia asaënë tsane. Nexata paxamë panevajë­
naeyabelia, copiata ponaenajë Galilea nacuayabelia, jai Jesús pijajivijavabelia.

33  Nexata Pedro jumaitsi Jesúsjavabelia:
—Daxita mapamonaeje caxuabarëcëpecae ata tsane, xanë cajena apo 

caxuabatabajiravi tsanetsi, jai Pedro.
34 Nexata Jesús jumaitsi Pedrojavabelia:
—Xaniajanë pacuenia catsipaebijitsiatsi. Ajena rabaja, pameravi, 

nanianaevëpata, vacara pefiabivajënaeya, nayavajunuaxainaename 

tajajivitonëcuenemë. “Apo yapëtaenë cajena bajaraponë,” jamë tsane xanë 
yabara acueyabi xuabeje, jai Jesús Pedrojavabelia.

35 Itsiata Pedro jumaitsi Jesúsjavabelia:
—Nebeyaxuabijitsia ata tsane xamë yajava, itsiata cajena apo nayavaju­

nuaxainaenë tsane nijajivitonëcuenenë, jai Pedro Jesúsjavabelia.
Daxita Jesús pijajivi bajarapacuenia jumaitsi.

Pacuenia Jesús vajëta Diosojavabelia Getsemanívënëjavata  
yabara pelivaisi 

(Mr 14.32-42; Lc 22.39-46)
36  Jesús pijajivi pecunuameravita yajavapata Getsemanívënëjavata. 

Bajarajota Jesús jumaitsi pijajivijavabelia:
—Paneevetenare abaxë majotaje. Abaxë raja imoxoyo majotaliaje vajë­

tsijitsianë Diosojavabelia, jai Jesús pijajivijavabelia.
37 Nexata Jesús barëpona acueyabi ponëbeje pijajivi. Jesús pijajivi barë­

pona pesaicaeyojavabelia mapamatabëxëyoje. Pedro, Santiago, Juan, 
bajarapamatabëxëyo. Santiagobeje Juanbeje Zebedeo pexënatobeje. 
Bajaraxuacujinae Jesús bitso najamatabëxaina. Nexata bejamatabëjiobireca.

38  Nexata Jesús jumaitsi pijajivi acueyabi ponëbejejavabelia:
—Xanë bitso pinijicuenia najamatabëxainajë. Nexata bitso tanajama­

tabëxainaejava, jamatabëyatëpajë. Paxamë abaxë majotaje panacopaba­
re. Paitavamë tsane. Pëtsa abaxë pamajitame, jai Jesús pijajivi acueyabi 
ponëbejejavabelia.

39 Nexata Jesús caenë pevajënaeyabelia icatsia tsiquirijavayo ponataba. 
Nexata Jesús irataeya bocajunua pevajëtsinexa Diosojavabelia. Jumaitsi 
Diosojavabelia:

—Taxa Diosomë, netocopatame picani tanebeyaxuabinexa betajiobi­
cueneta. Daxitacuene raja cacaëjëpa nexanaenexa. Nexata necapanepare 
bajarapabejiobicuenevecua. Itsiata xanë apo tajitsipaecuene ata, pacuenia 
xamë jitsipame, netocopatsianame, jai Jesús Diosojavabelia pevajëtsijava­
ta pebeyaxuabijavanexatsi.

40 Bajaraxuacujinae Jesús naviarena acueyabi ponëbeje pijajivijavabere­
na. Caxitajaraba Jesús pijajivi pemajitanubenaevi. Nexata Jesús jumaitsi 
Pedrojavabelia:

—¿Apo pacacaëjëpae tsabaja rovia caeepatoyo ata paneaitavatsenae­
nexa? 41 Pëtsa pamajitame. Paitavamëre. Pavajëre Diosojavabelia pape­
cayavenonaenexa pibisiacuene paneexanaeyaniva. Tsipaji raja dovathi 
pacajamatabëcueneëjëbiana. Paxamë picani panejamatabëcueneta pexa­
niacuene jamatabëpaexanabiabame. Itsiata baitsi jane apo pajamatabë­
cuenesaëmë pexaniacuene paneexanaenexa, jai Jesús Pedrojavabelia.

42  Nexata icatsia Jesús pona pecovëyabelia pevajëtsinexa icatsia 
Diosojavabelia. Vajëta Diosojavabelia mapacueniaje.

SAN MATEO 26

El Nuevo Testamento en guahibo, 2da ed., © 2011, Wycliffe Bible Translators, Inc.



120

—Axa, itsa apo jitsipaemë tanevecuatsatsinexamë betajiobicueneta 
tatëpaejavanexa, nexata pacuenia jitsipame, netocopatsianame, jai Jesús 
Diosojavabelia.

43  Bajaraxuacujinae Jesús icatsia naviarena pijajivijavaberena. 
Caxitajaraba icatsia Jesús pijajivi pemajitanubenaevi. Tsipaji baja Jesús 
pijajivi bitso itamajitsipana. 44 Nexata abaxë bajarapamonae pemajita­
nubenaejavata, Jesús icatsia pona pecovëyabelia pevajëtsinexa icatsia 
Diosojavabelia. Nexata icatsia vajëta Diosojavabelia pacuenia vajëta 
copiaya xuabeje vajëta. 45 Bajaraxuacujinae icatsia Jesús naviarena pijaji­
vijavaberena. Jumaitsi Jesús pijajivijavabelia:

—¿Abaxë tsarovia tsiteca pamajitanubename? Copiapata rabaja paepa­
tota xanë, Daxitajivi Pematapijinënë, necanajetsijitsia pibisiacuene pexa­
naevi pecobeyabelia. 46  Panonobapunare baja. Ponaenatsi baja. Imoxoyo 
rabaja najetaruca tajavajabitsaë pecobeyabelia tanecanajetsinënexa, jai 
Jesús pijajivijavabelia Judas yabara.

Pacuenia Jesús vaetabatsi pijavajabitsaë yabara pelivaisi 
(Mr 14.43-50; Lc 22.47-53; Jn 18.2-11)

47 Jesús pijavajabitsaë pevaetabijavatanexatsi, cuaicuaijai tsanucae pija­
jivijavabelia. Nexata bajarapaepatota patanajetaruca Judas, Jesús pijajivi 
doce ponëbejeyajuvënënëmi. Judas pënanajetarubenatsi jivi ayaibitsaë­
toxaneto. Bajarapamonaeyajuvënëvi itsamonae canajetarubena espada­
në. Itsamonae canajetarubena naebonë yajava. Bajarapamonae itorobatsi 
sacerdotevi penamatacaitorobivi, judíovi pijaancianovinua. 48  Judas peba­
rërenavajënae bajarapamonae, copiaya baja cajena Judas tsipaeba pacue­
nia bajarapamonae yapëtaejitsia Jesúscuene. Judas jumaitsi mapacueniaje:

—Ponë raja peneta bajacobiaya itabaratsutsunexuabianajë, bajaraponë 
Jesús tsane. Bajaraponë pavaetabianame. Pacobecëtsiana xaniavaetsia, jai 
baja cajena Judas pematacanajetarucaevijavabelia pebarërenavajënae.

49 Nexata jane baja Judas itsa patanajetaruca, exana pacuenia jumaitsi 
pematacanajetarucaevijavabelia. Judas Jesús itabaratsutsuniaya bajaco­
batsi Judas jane baja pematacanajetarucaevi peyapëtaenexa Jesúscuene. 
50 Jesús nexata jumaitsi Judasjavabelia:

—Judas, ¿detsa xua yabara patame? jai.
Nexata jane baja Jesús petsimaxëponaevitsi, cujibarëcëpaliatsi. 

Vaetabatsi. Cobecëtatsi xaniavaetsia pecaponaenexatsi.
51 Bajarajota Jesús pijajiviyajuvënënë pijaespada navemarajonotaxuabi­

na. Muxuyoropaebiaxuaba sacerdotevi pepo penamatacaitorobinë pijajivi­
tonë. 52  Nexata Jesús jumaitsi pijajivitonëjavabelia:

—Nijaespada baja xataremeca pevënojojavareca. Tsipaji pamonae 
namaxëvanita espadata, daxita bajarapamonae juya espadata babiatsi, jai 
Jesús.

53  Icatsia Jesús jumaitsi:
—Itsa vajëtsipajë taxa Diosojavabelia taneyavenonaevinexa tanetoitoro­

binexatsica, nexata tavajëtsiepatota netoitorobijitsipaica bitso ayaibitsaë­
toxanetonë ángelevi. 54 Itsa vajëtsipajë taxa Diosojavabelia tanetoitoro­
binexatsica taneyavenonaevinexa, nexata baja apo netocopiapatsi tsipae 
pacuenia Dioso pejumelivaisibaxutota tajëvelia nevajunupaeba pacuenia 
nevaetabijitsia tanebeyaxuabinexa, jai Jesús pijajivitonëjavabelia.

55 Nexata Jesús bajarajota jumaitsi petsimaxëponaevitsijavabelia:
—Paxamë meta panetaneme betanacobetoxotsinë. Bajaraxuata pacapo­

name espadanë, naebonë yajava, patanevaetabinexamë pacuenia pavae­
tababiabame penacobetoxotsinë. Xanë caematacabi canacujitsia Dioso 
pejumelivaisi paxamëjavabelia pacatsipaebabiabatsi templobota. Itsiata 
bajarapamatacabi apo panevaetabimë. 56  Mara pacuenia panevaetabameje 
tanetocopiapatsixae baja pacuenia Dioso pejumelivaisibaxutota bajayata 
tajëvelia nevajunupaeba, jai Jesús pevaetabivitsijavabelia.

Nexata jane baja Jesús pijavajabitsaë pevaetabijavatatsi, daxita Jesús 
pijajivi xuabarëcëpecatsi pacuenia baja cajena Jesús tajëvelia jumaitsi 
pijajivijavabelia.

Pacuenia Jesús nutatsi judíovi penamatacaitorobivi  
pitabarata yabara pelivaisi 

(Mr 14.53-65; Lc 22.54-55, 63-71; Jn 18.12-14, 19-24)
57 Jesús pevaetabivitsi caponaliatsi Caifás pijaboyabelia. Bajaraponë 

Caifás sacerdotevi pepo penamatacaitorobinë. Nexata Caifás pijabota 
nacaetuana judíovi pecujarubivi, judíovi pijaancianovi yajava. 58  Itsa baja 
Jesús caponaliatsi, nexata Pedro bajarapamonae pecovëya tajiyo najetaru­
ca. Sacerdotevi pepo penamatacaitorobinë pijabo matatoyorotsia yacara­
nata ibopanaxanetonë mataropotsia pefaratsijavaxanetota. Nexata baja­
rapayacaranatsijavaxaneto baupa, Pedro najoneya bopanabojavabelia, 
itsabelia Jesús cajunuatsi. Nexata sacerdotevi pepo penamatacaitorobinë 
pijabopanabota, Pedro naeca templobopijipolicíavita. Bajarajota Pedro 
naeca petaenexa pacuenia Jesús pijavajabitsaë exanatsi.

59 Nexata bajarapabo ënëtuatuajëta sacerdotevi penamatacaitorobivi, 
judíovi pijaancianovi ata yajava, judíovi pecujarubivi ata yajava, nabarë­
cuaicuaijai. Bajarapamonae nayanijoba.

—¿Jipatsa yapëtane Jesús pibisiacuene pexanaejava, paneconi yabara 
beyaxuabijitsiatsi? najai tsaponae.

Itsiata bajarapamonae apo caxitajarabi itsaneconi ata, Jesús pijaneconi. 
Najumetsënëtsiaya picani peneconitsilivaisinexa, jaita penajumetsënëtsili­
vaisita picani Jesús pebeyaxuabinexatsi. 60 Ayaibitsaëto pata penajumetsë­
nëtsilivaisi pepaebinexa Jesús yabara. Itsiata caelivaisi ata najumejëpaeya 
apo paebi bajarapamonae. Nexata bajarapamonae apo caxitajarabi paneconi 

yabara Jesús naneconitsiaexanaejitsiatsi pebeyaxuabiaexanaenexatsi. 
Bajaraxuacujinae belia anijanëbeje caelivaisi najumejëpaeya neconitatsibeje.

61 Jumaitsibeje bajaraponëbeje Jesús yabara:
—Maponë jumaitsije: “Xanë necaëjëpa taxuabinexatsica Dioso pijatem­

plobo. Necaëjëpanua acueyabi matacabita icatsia taveretetsinexa itsabo,” 
jai maponëje, jaibeje bajaraponëbeje Jesús yabara.

62  Nexata jane baja sacerdotevi pepo penamatacaitorobinë nonotapuna 
bajarapamonae pitabarata. Nexata jumaitsi Jesúsjavabelia:

—¿Apo yapëtaemë tsaja itsalivaisiyo ata nejumecanaviatsinexa? 
¿Xaniajai tsabaja pacuenia maponëbeje caneconitsiajumaitsibeje? jai 
sacerdotevi pepo penamatacaitorobinë.

63  Jesús itsiata moya. Nexata bajaraponë icatsia jumaitsi Jesúsjavabelia:
—Caitorobatsi caecuenia tanenavajunupaebinexamë nexaniajaijumeta. 

Itsajume, Diosojavabelia naneconitsianame. Panenavajunupaebare xania­
vetsia itsa xamë Cristomë, athëbëvetsica Dioso pecaitorobinëtsica jivi 
necapanepaenexa. ¿Xamë tsaja Dioso pexënatomë? jai.

64 Nexata Jesús jumaitsi:
—Jãjã, xanë rabaja pacuenia nejumaitsimë. Nexata icatsia pacaju­

maitsitsi. Paxamë raja panetaename xanë, Daxitajivi Pematapijinënë, 
taecaejava Dioso pecujuanenia, daxitajamatabëcuene pecaëjëpaenëtsi. 
Panetaenamenua tanajetarucaejava athëbëvetsica itarërëbota, jai Jesús.

65 Bajarapacuenia Jesús pejumaitsijava itsa jumetane, sacerdotevi pepo 
penamatacaitorobinë penaxatatsijava anaeya titinaxuaba. Bajarapacuenia 
titinaxuaba pianaepanaexae Jesús pejumaitsijava yabara. Nexata sacerdo­
tevi pepo penamatacaitorobinë jumaitsi daxita penacaetuatsivijavabelia:

—Mara ponë Dioso apo pejitsipaecuenia cuaicuaijaije. Dioso bepexë­
nato nataeya cuaicuaijai. Pijacuata rabaja naneconita bajarapacuenia 
pecuaicuaijaixae. Pematatsënëa baja apo namatavenonaetsi itsamonae 
vajanacatsipaebinexa paneconi yabara maponëje naneconitsiaexanaeji­
tsiatsi. Paxamë rabaja pajumetaneme maponëje Dioso apo pejitsipaecue­
nia pecuaicuaijaijava. 66  ¿Detsa nexata paxamë pajamatabëitsimë? jai 
sacerdotevi pepo penamatacaitorobinë daxita penacaetuatsivijavabelia.

Nexata daxita penacaetuatsivi jumaitsi:
—Naneconita rabaja Diosojavabelia. Nexata baja beyaxuabianatsi, jai 

bajarapamonae Jesús yabara.
67 Nexata bajarapamonae Jesús itabarasuabatsi. Bajaraxuacujinae 

papaëbërëpanata itaxutocëtatsi. Pitaxutocëtsicujinaetsi itabaratsaqui­
babeponatsi pecobethaitonëta. Itsamonae itabarapacabiaxuababiabatsi. 
68  Nexata bajarapamonae jumai tsaponae Jesúsjavabelia:

—¡Xamë raja itsa Cristomë, athëbëvetsica Dioso itsa pecaitorobinëtsica 
jivi necapanepaenexa, nexata vënëjonare ponë caitabarapacabiaxuaba! jai 
tsaponae bajarapamonae.

Pacuenia Pedro nayavajunuaxaina Jesús pijajivitonëcuene yabara pelivaisi 
(Mr 14.66-72; Lc 22.56-62; Jn 18.15-18, 25-27)

69 Itsa abaxë Jesús sacerdotevi pepo penamatacaitorobinë pijabo ënë­
tuatuajëalia yanijobaponatsi xua yabara naneconitsiaexanaejitsiatsi, 
Pedro naitaxutocaevetsiaya naeca bopanabota. Nexata bajarapabota 
penacuenebiva Pedro cujirenatsi. Bajarapova jumaitsi Pedrojavabelia:

—Xamë ata rabaja naponaponame Jesústa, Galilea nacuapijinëta, jai.
70 Nexata Pedro itsiata nayavajunuaxaina Jesús pijajivitonëcuene. 

Daxita bajarajota penubenaevi pitabarata Pedro jumaitsi:
—Xanë cajena apo yapëtaenë pacuene yabara nejumaitsimë, jai.
71 Sacerdotevi pepo penamatacaitorobinë pijabo matatoyorotsia yacaranata 

ibopanaxanetonë mataropotsia pefaratsijavaxanetota. Nexata bajarapayacarana­
tsijavaxaneto baupajavabelia Pedro natixilia. Nuca bajarapabaupa muxuneneta. 
Bajarajota icatsia itsava, bajarapabota penacuenebiva, Pedro taenutatsi. Nexata 
bajarapova ata Pedro yabara icatsia jumaitsi bajarajota penubenaevijavabelia:

—Mara ponë ata naponapona Jesústaje, Nazaret tomarapijinëta, jai 
bajarapova.

72  Nexata icatsia Pedro nayavajunuaxaina Jesús pijajivitonëcuene. 
Pedro jumaitsi:

—Xaniajanë. Dioso pitabarata cajumaitsitsi. Apo yapëtaenë cajena baja­
raponë, jai.

73  Bajaraxuacujinae icatsia, caeepatoyocujinae, bajarajota penubenaevi 
cujibarëcëpaliatsi Pedro. Jumaitsi bajarapamonae:

—Xaniajai raeta baja cajena. Xamë Jesús pijajiviyajuvënënëmë. Tsipaji 
rabaja Galilea nacuapijivi penatsipaebicuenia natsipaebame, jai bajarapa­
monae Pedrojavabelia.

74 Nexata Pedro jumaitsi:
—Itsa apo xaniajanë tsipae paxamëjavabelia, nexata Diosojavabelia 

naneconitsipajë. Apo yapëtaenë cajena bajaraponë, jai Pedro.
Itsa baja Pedro najumevereta bajarapacuenia pejumaitsijava, vacara fia­

ba. 75 Nexata bajarajota Pedro najamatabënapitajaraba Pedrojavabelia Jesús 
pejumaitsijava mapacueniaje: “Ajena rabaja, pameravi, vacara pefiabivajë­
naeya, nayavajunuaxainaename tajajivitonëcuenemë. ‘Xanë cajena apo yapë­
taenë bajaraponë,’ jamë tsane xanë yabara acueyabi xuabeje,” pejaijava Jesús 
Pedrojavabelia, Pedro najamatabënapitajaraba. Nexata baja Pedro pitsapalia bo 
matatoyorotsia peyacaranatsijava pënëyabelia. Pinijicuenia Pedro nua.

Pacuenia Jesús caponaliatsi Pilatojavabelia yabara pelivaisi 
(Mr 15.1; Lc 23.1-2; Jn 18.28-32)

27 �1 Ajena baja matacabi tsarucaponae, sacerdotevi penamatacai­
torobivi, judíovi pijaancianovi yajava, najamatabëjëpa pacuenia 

exanaejitsia Jesús pebeyaxuabiaexanaenexatsi. 2  Nexata Jesús cobecëtsia­
ya caponaliatsi nacuaevetsinë Poncio Pilatojavabelia.

Pacuenia Judas nabeyaxuaba yabara pelivaisi
3  Judas canajetaxuabatsi Jesús pijavajabitsaë pecobeyabelia. Bajaraponë 

itsa tane Jesús penaneconitsijava pebeyaxuabinexatsi, nexata bitso 
najamatabëxaina. Nexata pona petocanaviatsinexa perajutsipalatami­
tsi, treinta ponëbeje pepo palatanëanë, bitso penamatamotsinëanë. 
Tocanaviatsijitsia sacerdotevi penamatacaitorobivijavabelia, judíovi 
pijaancianovijavabelia ata. 4 Judas jumaitsi bajarapamonaejavabelia:

—Pibisiacuene baja rovia exanajë. Bajaraponë itsacuenejavayo ata apo 
exanaenejeva, panecobeyabelia baja canajetaxuabajë, jai Judas.

Nexata bajarapamonae jumaitsi Judasjavabelia:
—¡Paxanë raja patajamatabëcueneta apo naneconitsimë tsane! ¡Xamë 

raja nijacuata naneconitame! jai bajarapamonae Judasjavabelia.
5 Nexata Judas templobota othotajarabeta perajutsipalatanëanëmitsi. 

Bajaraxuacujinae pitsapalia. Pona baja. Nexata pijacuata nabeyaxuaba. 
Pepuanavësicëtsi athëbëvetsica perucaemaëtoxanetota, athëbëvetsica jire­
vica irabetsica penacuibosi catarërëtajarabaxuabinexa. Bajarapacuenia 
pijacuata Judas nabeyaxuaba.

6  Nexata sacerdotevi penamatacaitorobivi caetuata Judas piothotajara­
betsipalatanëanë. Najumaitsi bajarapamonae:

—Acuenebi mapapalataje vajabuatsinexa ofrenda vajajebabiabicajónita. 
Tsipaji bajarapapalata pejamatabëcueneta jivitonë beyaxuabijitsiatsi, najai 
bajarapamonae.

7 Nexata bajarapamonae najamatabëjëpa bajarapapalatanëanëta peco­
muatsinexa ira. Nexata bajarapamonae bajarapapalatanëanëta comuata 
canalitonë pefaratabiabinë pijairami. Bajarapamonae comuata bajara­
paira, itsanacuaverena pepatsivi itsa tëpa Jerusalén tomarata, bajarapai­
rata pemëthëtabiabinexa. 8  Bajaraxuata mapamatacabijavaberena ataje 
vënëruba bajarapaira mapejumaitsivënëje: “Papalata pejamatabëcueneta 
jivitonë beyaxuabatsi, bajarapapalatata pecomuatsiira,” pejaivënë vënë­
ruba. 9 Bajarapacuenia itsa comuata bajarapaira, copiapata jane baja 
pacuenia Diosojumepaebinëmi profeta Jeremíaspijinë bajayata tajëvelia 
vajunupaeba bajarapapalata. Profeta Jeremíaspijinë baja cajena bajara­
papalata yabara tajëvelia jumaitsi mapacueniaje: “Israelnacua pevetsivi 
rajutsiana jivitonë pecanajetsinëjavabelia treinta ponëbeje, pepo platana­
nitota pexanaenëanë. Bajarapapalatanëanë icatsia bajarapamonae pitsia­
na. 10 Nexata bajarapapalatanëanëta bajarapamonae comuatsiana cana­
litonë pefaratabiabinë pijairami, pacuenia Dioso tajëvelia nejumaitsi,” 
jai bajayata profeta Jeremíaspijinë tajëvelia pevajunupaebijavata Jesús 
pematamopitsipalatanexatsi.

Pacuenia Jesús nutatsi Pilato pitabarata yabara pelivaisi 
(Mr 15.2-5; Lc 23.3-5; Jn 18.33-38)

11 Jesús nutatsi nacuaevetsinë Pilato pitabarata. Nexata Pilato jumaitsi 
Jesúsjavabelia:

—¿Xamë tsaja judíovi pepo nevetsinë? jai Pilato.
Nexata Jesús jumaitsi Pilatojavabelia:
—Jãjã, xanë rabaja pacuenia nejumaitsimë, jai Jesús Pilatojavabelia.
12  Sacerdotevi penamatacaitorobivi, judíovi pijaancianovi yajava, 

Jesús neconitaponae atatsi, apo jumepitsi. 13  Nexata Pilato jumaitsi 
Jesúsjavabelia:

—¿Apo jumetaemë tsaja pacuenia mapamonae caneconitaponaje? jai.
14 Jesús neconitsi atatsi, itsiata apo jumepitsi. Bajaraxuata Pilato 

jamatabëcuenenabenajaca. Apo yapëtae pacuenia Pilato exanaejitsia 
Jesúsjavabelia.

Pacuenia baja Pilato tocopata Jesús pebeyaxuabinexatsi  
yabara pelivaisi 

(Mr 15.6-20; Lc 23.13-25; Jn 18.38-19.16)
15 Nacuaevetsinë Pilato xaina pijacujirucuene. Caevai canacujitsia, pas­

cua fiestamatacabi, Pilato copatabiaba caenë penaneconitsinë pepitsapae­
nexa penaneconitsivi pejebabiabibovecua. Pajivi yabara jivi vajëtabiaba 
Pilatojavabelia, bajarapajivi Pilato copatabiaba pascua fiestamatacabi. 
Bajarapacuenia Pilato caenë copatabiaba jivi pesivajamatabëcuene xane­
panaenexatsi. 16  Pamatacabi Jesús naneconitsiaexanatsi, bajarapamata­
cabi penaneconitsivi pejebabiabibota naneconitsiaponapona jivibenë, 
Barrabásvënënë. Bajaraponë bitso piacujirubejenëcuene yapëtanetsi daxi­
tajivi. 17 Nexata daxita Jerusalén tomarapijivi penacaetuatsijavata Pilato 
jumaitsi:

—¿Detsa ponë pajitsipame patacatocapitsapaenexa penaneconitsivi peje­
babiabibovecua pepitsapaenexa? ¿Barrabás tsaja? Itsa jume, ¿Jesús tsaja, 
ponë yabara jivi jumaitsi: “Cristo raja athëbëvetsica Dioso pitorobinëtsitsi­
ca jivi pecapanepaenexa,” jaitsi? jai Pilato bajarapamonaejavabelia.

18  Pilato jamatabëjumaitsi:
—Xua Jesús exanaponapona, sacerdotevi penamatacaitorobivi cuenei­

toyatsi. Bajaraxuata netocaparena, jamatabëjai.
19 Pilato abaxë eca itsajota ecabiaba penaneconitsivi penaneconitsiaexa­

naenexa. Nexata Pilato pijava tonajumeitorobarenatsi. Pilato pijava Jesús 
yabara jumaitsirena mapacueniaje: “Copare bajaraponë, ponë itsacuene­
neconiyo ata apo penaneconitsinë. Ajena raja, meravi, amajitsinaebejenë 
bajaraponë yabara,” jaitsirena Pilato pijava. Nexata picani Pilato jamata­
bëcopata Jesús.

20 Itsiata baitsi jane bajarapaepatota sacerdotevi penamatacaitorobi­
vi, judíovi pijaancianovi yajava, jivijavabelia muxubijiapenetsia jumai 
tsaponae:

—Pavajëtsianame Barrabás pecapitsapaenexatsi. Pavajëtsianame Jesús 
pebeyaxuabinexatsi, jai tsaponae bajarapamonae.

21 Nexata nacuaevetsinë Pilato icatsia yanijoba jivijavabelia:
—¿Detsa ponë nexata pajitsipame patacatocapitsapaenexa? jai Pilato.
Nexata bajarapamonae jumaitsi:
—Panetocapitsapare Barrabás, jai.
22  Pilato nexata jumaitsi bajarapamonaejavabelia:
—¿Detsa nexata xua exanaenajë Jesúsjavabelia, ponë yabara: “Cristo, 

ponë Dioso athëbëvetsica itorobatsi jivi pecapanepaenexa,” jaitsi? jai 
Pilato bajarapamonaejavabelia.

Nexata daxita bajarapamonae jumaitsi Pilatojavabelia:
—¡Cruzajavabelia cobematabiabarutsiaexanare! jai bajarapamonae.
23  Nexata Pilato jumaitsi bajarapamonaejavabelia:
—¿Detsa pitsineconi yabara cobematabiabarutsiaexanaejitsipajë cruza­

javabelia? jai Pilato Jesús yabara.
Itsiata bajarapamonae icatsia pinijijumeta vavajai.
—¡Cruzajavabelia cobematabiabarutsiaexanare! jai tsaponae.
24 Pilato tane piajumesaëjava bajarapamonae. Muxujiobi ata, apo jume­

covënëtsitsi. Bitsoyo biji caranata bajarapamonae jamatabënanaecaje­
matapona bajarapatomarata. Nexata Pilato penacobequiatsinexa, pijajivi 
itoroba petocarenanexatsi mera. Pilato nacobequiata daxitajivi pitabarata 
bajarapamonae peyapëtaenexa Jesús apo penaneconitsiaexanaecuene. 
Pilato jumaitsi bajarapamonaejavabelia:

—Xanë raja tajamatabëcueneta apo beyaxuabiaexanaenë tsane mapo­
nëje, pianeconijibinë. Paxamë panejamatabëcueneta pabeyaxuabiaexa­
naename, jai Pilato.

25 Nexata daxita bajarapamonae jumaitsi:
—¡Itsa bajaraponë pianeconijibinë Diosojavabelia, nexata bajaraponë 

patabeyaxuabineconi jema panetsijumajopaena, pataxi yajava! jai bajara­
pamonae Pilatojavabelia.

26  Nexata baja Pilato tocopata Barrabás pepitsapaenexa penaneconitsivi 
pejebabiabibovecua. Itorobanua vajabitsaëvi ayaicuenia Jesús pejumatiti­
babenexatsi penaneconitsivi pejumaconitabiabimacata. Bajaraxuacujinae 
Pilato tocopata baja Jesús vajabitsaëvi pecobematabiabarutsinexatsi 
cruzajavabelia.

27 Nexata baja Pilato pijajivi, vajabitsaëvi, Jesús caponaliatsi nacuae­
vetsinë Pilato pijaboxanetojavabelia. Nexata bajarajota Jesús mata­
toyorotsia nacaetuatatsi daxita vajabitsaëvi. 28  Jesús penaxatatsijava 
vajabitsaëvi vejumajonotatsi saicayajava pexatatsinexatsi. Nexata jane 

baja vajabitsaëvi Jesús quenetsiataeya xatatatsi petsobiajava benacuae­
vetsinëcuenia petaenexatsi. 29 Becoronacuenia pemataxatatsinexatsi, 
peejuvitoyoroto tsimataexanatsi. Bajarapatoyoroto Jesús mataxatatatsi. 
Tsicoberutatsinua naebo pecujuanenia benacuaevetsinëcuenia petaenexa­
tsi. Nexata bepeyaiyataecueniatsi bajarapamonae pematabacabëta tonu­
benatsi Jesús pitabarata. Quenetsiataeya jumai tsaponaetsi:

—¡Bajaco, judíovi pepo pevetsinë! jai tsaponaetsi bajarapamonae.
30 Suabaponatsi. Vecuapitatsi naebo. Bajarapanaebota mataconitaja­

rababiabatsi. 31 Bajarapacuenia quenetsiataeya pecapocaponaecujinae­
tsi, vejumajonotatsi baja pexatatsijavatsi. Jesús baja icatsia xatatatsi 
penaxatatsijava. Caponaliatsi jane baja pecobematabiabarutsinexatsi 
cruzajavabelia.

Pacuenia jane baja Jesús cruzajavabelia  
cobematabiabarutatsi yabara pelivaisi 

(Mr 15.21-32; Lc 23.26-43; Jn 19.17-27)
32  Vajabitsaëvi Jesús itsa caponaliatsi tomaravecua, namutota caxi­

tajaraba Simónvënënë, Cirene tomarapijinë. Nexata vajabitsaëvi 
Simón itorobatsi, pacruzajavabelia Jesús cobematabiabarutsijitsiatsi, 
peyavenonaeyacaponaenexa.

33  Jesús caponaliatsi Gólgotavënë tsutojavabelia, bajarapatsutojumata 
pecobematabiabarutsinexatsi cruzajavabelia. “Gólgota,” itsa jai hebreo­
jumeta, mapajumetaje pejumaitsijume: “Jivimatasipatsuto,” pejaijume. 
34 Bajarajota picani Jesús rajutatsi vinora, pematajërëabira piatsaxarata. 
Jesús picani rajutatsi bitso penavixaetaeyaniva pecobematabiabarutsija­
vatatsi cruzajavabelia. Jesús pajane bajarapora. Itsiata apo apae.

35 Nexata jane baja Jesús vajabitsaëvi cobematabiabarutatsi cruzajava­
belia. Bajaraxuacujinae vajabitsaëvi bajarajota canamuxusita beibotoxi. 
Bajarapacuenia canamuxusita peyapëtaenexa ponë pitaponaejitsia caejava 
canacujitsia Jesús penaxatatsijavami, xua jumaponapona. Bajarapacuenia 
vajabitsaëvi natsicobetsana Jesús penaxatatsijavami. Bajarapacuenia vaja­
bitsaë itsa natsicobetsana Jesús penaxatatsijavami, tocopiapatatsi jane 
baja pacuenia Diosojumepaebinëmi profetanë bajayata tajëvelia vajunu­
paeba Jesús penaxatatsijava. Jesús penaxatatsijava yabara, profetanëmi 
bajayata tajëvelia jumaitsi mapacueniaje: “Natsicobetsanaena penaxa­
tatsijava. Canamuxusitsiana beibotoxi peyapëtaenexa ponë pitaponaeji­
tsia,” jai profetanëmi. 36  Bajaraxuacujinae vajabitsaëvi bajarajota evetena 
penaitaxutocaevetsinexatsi Jesús. 37 Bajarajota Jesús pematabocoto mata­
tsënëyo cruzajavata, yaquinaruta tablapayota itsamonae ata peyapëtae­
nexa pajamatabëcuene yabara naneconitsiaexanatsi Jesús. Jumai tsarutsi 
peyaquinaeitane cruzajavata mapacueniaje: “Mara ponë Jesúsje, judíovi 
pepo pevetsinë,” jai tsarutsi Jesús yabara.

38  Anijanëbeje penacobetoxotsinëbeje Jesús yajavacobematabiabaruta­
tsi. Caenë canacujitsia pijacruzata rubatsi. Bajaraponëbeje Jesús pemuxu­
neneta rutatsibeje. Itsanë Jesús pecujuanenia rutatsi. Itsanë Jesús petsa­
venonenia rutatsi. 39 Jesús pecobematabiabarutsijavatatsi cruzajavabelia, 
bajaraxuayo penajetarubenaevi Jesús itaropitsiaya bijataeyabiabatsi. 
40 Jumai tsabiabi bajarapamonae:

—Xamë raja imata jumaitsimë: “Xuabianicajë templobo. Acueyabi 
matacabita icatsia veretetsianajë itsabo,” jamë. Nacapanepare jane baja 
nijacuata. Itsa xaniajai Dioso pexënatomë, nexata cruzajavavetsica runai­
mica, jai tsabiabi Jesúsjavabelia bajaraxuayo penajetarubenaevi.

41 Bajara pijinia pacuenia sacerdotevi penamatacaitorobivi capocapo­
natsi Jesús. Judíovi pecujarubivi ata capocaponatsi. Fariseovi ata capo­
caponatsi. Judíovi pijaancianovi ata capocaponatsi Jesús. Ëpamonae 
najumaitsi:

42  —Maponëje itsamonae yabara jumai tsabiabi: “Capanepaenajë jivi,” 
jai tsabiabi. Caranata pijacuata penacapanepaenexa apo caëjëpaetsi. Itsa 
xaniajai Israel nacuapijivi pepo pevetsinë, nexata aeconoxae cruzaja­
vavetsica runaenica vajataenexa. Nexata jane baja jumecovënëtsianatsi 
Cristonëcuene. 43  Bajaraponë pina najamatabëcuenecopata Diosojavabelia 
peyavenonaenexatsi. “Xanë raja Dioso pexënatonë,” jai tsabiabinua. 
Nexata taenatsi aeconoxae Dioso pecapanepaejavatsi, najai bajarapamo­
nae capocaponaeya Jesús yabara.

44 Ponëbeje penacobetoxotsinëbeje Jesús yajavacobematabiabarutatsi, 
bajaraponëbeje ata Jesús bijataerucatsibeje bajarapacuenia.

Pacuenia baja Jesús tëpa yabara pelivaisi 
(Mr 15.33-41; Lc 23.44-49; Jn 19.28-30)

45 Jesús baja itsa tëpaejitsia, ajena matonejejitsia, daxita nacuanëjava 
aitaquiri tsajuni. Matapania caniviyojavabelia, bejamatabëcuene a las 
tres, nacua napebeta icatsia. 46  Nexata paepatota icatsia nacua napebeta, 
bajarapaepatota pinijicuenia Jesús aëjai. Jumaitsi:

—Eli, Eli, ¿lama sabactani? jai Jesús.
Bajarapacuenia Jesús itsa jumaitsi pijajumeta, mapajumetaje pejumai­

tsijume: “TajaDioso, tajaDioso, ¿detsa xuajitsia baja tajaepato necopata­
me?” pejaijume.

47 Nexata itsamonae bajarajota penubenaevi bijiaya jumetane bajarapa­
cuenia Jesús pejumaitsijava. Nexata saya jamatabëcuenenavëxaniabiaya 
jumaitsi bajarapamonae:

—Mara ponë junata profeta Elíaspijinëmi, Diosojumepaebinëmi, jai 
bajarapamonae.

48  Nexata bajarapamonaeyajuvënënë bepijia cujinaelia pecarenanexa 
esponjavënëjava. Nexata esponjavënëjava jabutaba piajatuvinorayalia. 

Bajaraxuacujinae esponjavënëjava naeboupita cëtaruta. Toyotsiatsi Jesús 
petsutsuninexa picani bajaraxua. 49 Itsiata itsamonae jumaitsi:

—Copare abaxë. Taenatsi Elíaspijinë itsa najetaruca pecapanepaenexa­
tsi, jai bajarapamonae capocaponaeya.

50 Icatsia Jesús pinijicuenia aëjai. Bajaraxuacujinae jane baja Jesús 
tëpanajereca. 51 Paepatota Jesús tëpanajereca, bajarapaepatota temp­
lobo ënëtuatuajëalia peyatuucutarutsipana, ayaipapaëbërëpanaxane­
to, titititica tuatuajëareca, athëbëvetsicacujinae irabereca. Ira najëaba. 
Ibotoxanetonë ata sarapajunujunua. 52-53  Ayaibitsaëto Dioso pepua peju­
mecovënëtsivi petëpaevimi pemëthëanë ata napananubena. Nexata Jesús 
acueyabi matacabita icatsia itsa asaë petëpaecujinae, pamonae pemë­
thëanë napananubena, bajarapamonae ata cotocaevi asaë. Nexata pitsa­
pa mëthëvetsina. Nexata bajarapamonae pona Jerusalén tomarabelia. 
Bajarajotalia naitajëbapona jivi ayaibitsaëtojavabelia.

54 Jesús cruzata petëpaejavata vajabitsaëvi pijacapitán, pijajivi yaja­
va, nuca. Taenubena Jesús petëpaejava. Jesús petëpaejavata ira najëaba. 
Nexata bajarapamonae itsa tane ira penajëabijava, itsajavanë ata itsa tae­
pona, bajarapamonae bitso junava. Jumaitsi:

—Matsaena ponë tëpaje, pepacuene baja rovia Dioso pexënato, jai 
bajarapamonae.

55 Bajarajota petiriavibitsaëtoxaneto tajiyoverena taenubena Jesús 
petëpaejava. Bajarapapetiriavi Jesús pepëta napona Galilea nacuaverena, 
Jesús peyavenonaevimitsi. 56  Bajara papetiriavibitsaëtoxaneto tuatuajëta 
nanubena mapamatabëxëyoje. Itsava Maríavënëva, Magdala tomarapijiva. 
Itsava icatsia Maríavënëva. Bajarapova Santiagobeje Josébeje pena. Itsava 
pijinia Salomévënëva. Bajarapova pijinia Santiagobeje Juanbeje pena. 
Bajarapova Salomévënëva, Zebedeo pijava.

Pacuenia Jesús petëpaenë mëthëtatsi yabara pelivaisi 
(Mr 15.42-47; Lc 23.50-56; Jn 19.38-42)

57 Itsa baja caniviyotsia, José, Arimatea tomarapijinë, pona nacuaevetsinë 
Pilatojavabelia. Bajaraponë José bitso pexainaenë pexainaejava. José jume­
covënëtaponapona Jesús Cristocuene. 58 Nexata José itsa pata nacuaevetsinë 
Pilatojavabelia, vajëta petocopatsinexatsi pemëthëtsinexa Jesús petëpaenë. 
Nexata Pilato itoroba pijajivi petocopatsinexatsi. 59 Nexata José cruzajavavetsi­
ca pitsica Jesús petëpaenë. Mataquionaeya daxitanëreca matacacëba pexania­
viria piapiasábanapanata, piaxuirajibipanata. 60 Bajaraponë José, pamatacabi 
tëpa pemëthëtsinexatsi picani, iboitapajanitojavata pinijiibovaju toexanabua­
tatsi cajena. Nexata bajarapaibovajulia José buata Jesús petëpaenë. Nexata 
bajaraxuacujinae pinijiibopanaxaneto José tixirena. Yavajuvëpaacatabuata. 
Nexata baja José naviata pijaboyabelia. 61 Bajarajota ibovaju itapajavata eeca­
beje anijavabeje ëMaríavënëvabeje. Itsava María, Magdala tomarapijiva.

Pacuenia vajabitsaëvi Jesús pemëthë evetavanapa yabara pelivaisi
62  Pascuafiesta pejonematacabinexa pevajënaeya pamatacabi, judíovi 

baja banacuenevereta penacuenebijava. Nexata baja pamatacabi judíovi 
banacuenevereta penacuenebijava, bitso baja itsa caniviyotsia, sacerdote­
vi penamatacaitorobivi, fariseovi ata, ponalia Pilatojavabelia. 63  Nexata 
bajarapamonae jumaitsi Pilatojavabelia Jesús yabara:

—Pamatacabi abaxë bajaraponë asaë tsaponaponae bitso najumetsë­
nëtabiaba. Jumai tsabiabi: “Tatëpaecujinae, acueyabi matacabita, icatsia 
asaënë tsane,” jai tsabiabi. Bajarapejumaitsijava paxanë apo panacofënë­
tsinë. 64 Nexata nijajivi itorobare bajarapon;e pemëthë xaniavaetsia peve­
tsinexa. Nexata nijajivi bajaraponë pemëthë xaniavaetsia evetsiana acue­
yabi matacabijavabelia, bajaraponë pecapaebimatacabijavabelia. Nexata 
acuenebi tsane pijajivi meravi pejutsinexatsi mëthëvecua. “Namatacota 
rabaja Jesús,” pejaijava ata jivijavabelia, acuenebi tsane. Itsa bajarapacue­
nia pijajivi jumai tsipae, nexata najumetsënëtsipa copiaya Jesús penaju­
metsënëtsijava matatoxenetsia. Nexata bajarapacuenia yamaxëitorobijitsi­
pa jivi ayaibitsaëtoxaneto, jai bajarapamonae Pilatojavabelia.

65 Pilato nexata jumaitsi bajarapamonaejavabelia:
—Mapamonae tajajivi, vajabitsaëvije, payajavaponare. Nexata paitoro­

bare bajarapamonae Jesús pemëthë pevetsinexa xaniavaetsia, jai.
66  Nexata bajarapamonae vajabitsaevi barëponalia Jesús pemëthëjava­

belia. Bajarapamonae pemaëtoupi catsataruta Jesús pebuatsiibovajutsi 
pevëpaacatsiibopanajumata. Itsaupi pijinia catsata iboitapajanitojava­
belia. Bajarapacuenia exana peyapëtaenexa petixitsijava muetsia Jesús 
peyavajuvëpa acatabuatsiibopanatsi. Bajaraxuacujinae itoroba vajabitsaë­
vi Jesús pemëthëvëpa pevetavanapaenexa. 

Pacuenia Jesús petëpaecujinae icatsia asaë yabara pelivaisi 
(Mr 16.1-8; Lc 24.1-12; Jn 20.1-10)

28 �1 Judíovi baja penacueraevetsimatacabi itsa verevereca, meravia 
pitsijavata, bajayacunua, ajena matacabi tsarucaponae, María, 

Magdala tomarapijiva, itsaMaría yajava, taeyojopaliabeje Jesús pebuatsii­
bovajutsijavabelia. 2  Jemata ira najëaba. Tsipaji Dioso pijaángel runaica 
athëbëvetsica. Angel itsa pata Jesús pebuatsiibovajutsijavata, tixita Jesús 
peyavajuvëpa acatsiibopanaxanetomi. Bajaraxuacujinae ángel eca baja­
rapaibopanajumata. 3  Bajaraponë ángel naitayota. Pacuenia yamaxëco­
tia itsi, bajara cotiaitsi ángel. Penaxatatsijava niojai daxita peniojaijava 
matatoxenetsia. 4 Vajabitsaë, pamonae evetanubena Jesús pebuatsiibova­
jutsivëpa, itsa tane ángel, neconecojai pecajunavi. Bobenajunua bepetë­
paevi. 5 Nexata ángel jumaitsi petirivabejejavabelia:

—Pëtsa pajunavamebeje. Yapëtaniji xua yabara paponamebe­
je. Jesús pecobematabiabarutsinëmitsi cruzajavabelia, pajaitamebe­
je. 6  Ajibi raja tsarucae majotaje. Asaë rabaja icatsia pacuenia baja 
cajena tajëvelia jumaitsi. Parenamërebeje panetaenexabeje itsa­
jota picani buatatsi. 7 Bajaraxuacujinae paliamëbeje tsane bepijia. 
Pijajivijavabelia patsipaebianamebeje mapacueniaje: “Petëpaenëmi 
rabaja icatsia asaë. Panevajënaeyabelia pina pona Galilea nacuayabe­
lia. Baja pina jotalia pacaxitajarabianame,” pajamëbeje tsane pijajivi­
javabelia. Bajarapalivaisiyo xainajë patacatsipaebinexabeje, jai ángel 
bajarapovabejejavabelia.

8  Nexata bajarapovabeje naviatabajiravabeje Jesús pebuatsiibovajutsi­
vecua. Junavabeje picani. Itsiata barëyabeje bitso. Cujinaetabajiravabeje 
petsipaebinexabeje Jesús pijajivijavabelia. 9 Bajarapovabeje namutualia 
pecujinaejinaenajetarucaejavatabeje, Jesús jemata tsitanaitajëtatsibeje. 
Nexata bajarapovabeje cujitabaliabeje Jesúsjavabelia. Bajacobatsibeje. 
Nexata pematabacabëta nucajunuabeje. Sitaicaliabeje yaiyataeya 
Jesús pecopiapitsinexabeje bajarapacuenia. 10 Jesús nexata jumaitsi 
bajarapovabejejavabelia:

—Pëtsa pajunavamebeje. Paliamërebeje tajajivijavabelia. 
Pajumaitsimëbeje tsane tajajivijavabelia: “Jesús raja jumaitsi. 
Paponaeremelia pina Galilea nacuayabelia. Baja pina jotalia pacacaxitaja­
rabiana Jesús,” pajamëbeje tsane tajajivijavabelia, jai Jesús.

Pacuenia vajabitsaëvi navajunupaeba yabara pelivaisi
11 Paepatota ëMaríavënëvabeje naviatabeje Jesús pebuatsiibovajutsija­

vavelia, vajabitsaëvi, Jesús pemëthë pevetsiviyajuvënëvi, pona tomara­
belia. Bajarapamonae tsipaeba sacerdotevi penamatacaitorobivijavabelia 
pacuenia tane bajarapamonae. 12  Nexata sacerdotevi penamatacaitorobivi 

pona judíovi pijaancianovijavabelia penabarëcuaicuaijainexa penajama­
tabëjëpaenexa pacuenia exanaejitsia. Nexata jane baja bajarapamonae 
najamatabëcuenejëpa. Nexata bajarapamonae rajuta ayaijava palata vaja­
bitsaëvijavabelia. 13  Bajarapamonae jumaitsi vajabitsaëvijavabelia:

—Jivijavabelia pajumaitsimë tsane: “Meravi pataitamajitsita, Jesús 
pijajivi pata. Nexata bajarapamonae juta Jesús petëpaenë,” pajamë tsane. 
14 Nexata nacuaevetsinë Pilato itsa jumetaena mapajumeje, paxanë itsiata 
pacayavenonaenatsi itsacuene papecaexanaeyaniva, jai bajarapamonae 
vajabitsaëvijavabelia.

15 Nexata vajabitsaëvi jejai. Nota bajarapapalata. Nexata jane baja 
vajabitsaëvi pona najumetsënëtsiaya jivijavabelia pejumaitsinexa pacue­
nia itorobatsi. Nexata vajabitsaëvi najumetsënëtsiaya jumai tsaponae 
jivijavabelia:

—Meravi pataitamajitsita, Jesús pijajivi pata. Nexata Jesús pijajivi petë­
paenë jutatsi, jai tsaponae jivijavabelia.

Bajarapacuenia vajabitsaevi pepaebixae, judíovi juya bajarapacuenia 
natsipaebapona. Nexata mapamatacabijavaberena ataje judíovi jumai 
tsabiabi:

—Jesús pijajivi petëpaenë jutatsi, jai tsabiabi.

Pacuenia Jesús petëpaecujinae icatsia itsa asaë,  
pijajivi itoroba pejumelivaisi jivi petotsipaebanajetarubenaenexatsi 

daxitanacuanëjava yabara pelivaisi 
(Mr 16.14-18; Lc 24.36-49; Jn 20.19-23)

16  Jesús pijajivi once ponëbeje pona Galilea nacuayabelia. Jesús pijaji­
vi pona petsutojumabelia, patsutojumatalia Jesús caxitajarabiapaebatsi. 
17 Nexata bajarapatsutojumata Jesús pijajivi itsa taenuta Jesús, yaiyataeya 
pitabarata pematabacabëta tonubena. Itsiata itsamonae Jesús pijajiviyaju­
vënëvi jamatabëcuenenavëxaniabiaya jamatabëjumaitsi:

—Apo Jesús meta, jamatabëjai.
18  Nexata Jesús pijajivi cujirena. Jumaitsi pijajivijavabelia:
—Dioso baja cajena nevetsiaexana daxitacuene athëbëtatsia, daxita 

mapanacuajava ataje, taevetsinexa. 19 Nexata pacaitorobatsi. Paponare 
daxitanacuanëjava daxitanacuanëpijivi tajumelivaisi patanetotsipaebi­
nexamë tanejumecovënëtsinexa. Bajarapamonae pabautisabaponaename 
taxa pevënëta, xanë ata pexënatonë tavënëta, Espíritu Santo ata pevënë­
ta. 20 Bajarapamonae patsipaebaponaename pejumecovënëtavanapaenexa 
daxita pacuenia pacaitorobatsi. Pëtsa panacofënëtame daxitamatacabi 
patacayajavaponaponaejava. Nacua pevereverecaejavabelianexa ata paca­
yajavaponaponaenatsi, jai Jesús pijajivijavabelia. 

Pacuenia Juan jivibautisabinë jivi livaisi tsipaeba petusato nacuata 
yabara pelivaisi 

(Mt 3.1-12; Lc 3.1-9, 15-17; Jn 1.19-25)

1 �1 Mara pacuenia taxuxuaba pexanialivaisi, Jesucristo Dioso pexënato 
pelivaisije.

2  Bajayata Diosojumepaebinëmi, profeta Isaíaspijinë, tajëvelia yaquina 
Dioso pejumaitsijava pexënatojavabelia. Dioso jumaitsi pexënatojavabelia 
mapacueniaje:

Itorobianajë nevajënaeyabelia tanejumelivaisipaebinënexa. 
Catsivajënaexanebijitsia nijanamuto. 3 Nexata tanejumelivaisipaebinë 
vavajai tsane petusato nacuata. Jumaitsi tsane jivijavabelia: 
“Jivi baxaneba panamutoverena najetarucaejitsia petuxanenë. 
Batoroviaexananua namuto. Bajara pijinia pacuenia paxamë ata 
panajamatabëcuenexaniavaere pepo petuxanenë pepatsivajënaeya 
paxamëjavaberena,” jai tsane tanejumelivaisipaebinë xamë yabara,

jai bajayata tajëvelia Dioso pexënatojavabelia pejumaitsijava Juan 
jivibautisabinë jivijavabelia Dioso pejumelivaisi petsipaebanajetarucaeja­
vanexa yabara.

4 Bajaraxuata nexata Juan jivibautisabinë Dioso pejumelivaisipaebi­
në najetaruca petusato nacuajava Jesús pevajënaeya. Juan jivijavabelia 
jumai tsaponae mapacueniaje:

—Pacopabare pibisiacuene paneexanabiabijava. 
Panajamatabëcuenepënëyorore Diosojavabelia. Bajaraxuacujinae paca­
bautisabianatsi. Nexata Dioso pacavecuaajibiaexanaena panijaneconimi, 
jai tsaponae Juan jivijavabelia.

5 Nexata ayaibitsaëtoxaneto Judea nacuapijivi, Jerusalén 
tomarapijivinua, muxunaponabiabatsi Juan petsipaebilivaisi 

Pexanialivaisi Jesucristo 
pelivaisi, San Marcos 

peyaquinaelivaisi

penamuxunaevetabiabinexatsi. Nexata bajarapamonae pibisiacuene pexa­
naejavami, rovialia Diosojavabelia navecuapaebapona. Bajaraxuacujinae 
Juan bautisabapona bajarapamonae Jordán meneta.

6  Juan naxatata camellonata pexanaejava. Naepacëta cuerobocoto. 
Pexaejava ëbosese, jabëra yajava. 7 Juan Jesús pelivaisi jivi tsipaebapona. 
Jumai tsaponae tajëvelia Jesús yabara:

—Tacovëverena patsiana itsanë. Bajaraponë daxitacuene pexanaenexa 
pecaëjëpaenëtsi tsane. Xanë raja saya beveliajamatabëcuenenënë bajara­
ponëvecua. Nexata vecuaauranë bajaraponë bepijajivitonënë tanataenexa. 
Nexata auranë pijazapato ata tataxujonotsinexa. 8  Xanë raja saya pacabau­
tisabatsi merata. Ponë rajane xanëcujinae patsiana, bajaraponë pacatsija­
matabëjoneyaexanaponaena Espíritu Santo, jai tsaponae Juan jivijavabelia 
Jesús yabara tajëvelia pevajunupaebijavata Jesús penajetarucaejavanexa.

Pacuenia Juan bautisaba Jesús yabara pelivaisi 
(Mt. 3.13-17; Lc 3.21-22)

9 Jesús najetaruca Nazaret tomaraverena, Galilea nacuata peecae­
tomaraverena. Nexata Juan bautisaba Jesús Jordán meneta. 10 Jesús 
pebautisabicujinaetsi menevetsina penonotajunaejavata, tane itaboxo 
penapatsijava. Bajarajota Jesús tane Espíritu Santo ata perunaejavatsica 
pematatsënëatsica beucucuto. 11 Jesús jumetanenua athëbëvetsica Dioso 
pejumaitsijavatsi: “Xamë raja taxënatomë, bitso tacaasivanë. Bitso casiva­
jamatabëcuenebarëyatsi,” pejaijavatsi.

Pacuenia Jesús jamatabëcueneëjëbatsi dovathi yabara pelivaisi 
(Mt 4.1-11; Lc 4.1-13)

12  Jesús Juan pebautisabicujinaetsi, bepijiayo Espíritu Santo ponaeyae­
xanatsi petusato nacuayabelia. 13  Bajarajotalia daxitacueneviria unupijivi 
jinavanapa. Nexata bajarajota Jesús ponapona, caenë, cuarenta pamata­
cabibeje. Bajarapamatacabianëta dovathi picani Jesús jamatabëcueneëjë­
batsi pibisiacuene pexanaenexa. Bajaraxuacujinae ángelevi runaica Jesús 
peyavenonaenexatsi.

Pacuenia Jesús Galilea nacuata taxuxuaba Dioso pitorobilivaisi jivi 
petsipaebijava yabara pelivaisi 

(Mt 12.12-17; Lc 4.14-15)
14 Juan penaneconitsiaexanaenexatsi vajabitsaë vaetabatsi. Nexata 

penaneconitsivi pejebabiabibota Juan naneconitsiaponapona. Nexata 
abaxë Juan penaneconitsivi pejebabiabibota itsa ponapona, Jesús najeta­
ruca Galilea nacuajavaberena. Jesús jivi tsipaebaponarena pexanialivaisi. 
Tsipaebaponarena daxita Dioso pijajivi pevetsijavanexa. 15 Jesús jumai 
tsaponae jivijavabelia mapacueniaje:

—Imoxoyo rabaja pevajënae pecopiapatsinexa Dioso papecaeve­
tsimatacabinexa. Nexata pacopabare pibisiacuene paneexanabiabija­
va. Panajamatabëcuenepënëyorore Diosojavabelia. Pajumecovënëre 
mapapexanialivaisije papecacapanepaelivaisinexa, jai tsaponae Jesús 
jivijavabelia.

Pacuenia Jesús junata cuatro ponëbeje dujuai peyamatajucabiabivi 
yabara pelivaisi 

(Mt 4.18-22; Lc 5.1-11)
16  Jesús najetaruca Galilea pucaxaneto itapaya. Nexata Galileapuca ita­

pata Jesús taenuta anijanëbeje nacaebananëbeje, Simónbeje Andrésbeje. 
Bajaraponëbeje daxitamatacabi canacujitsia dujuai yamatajucabiababeje. 
17 Nexata Jesús jumaitsi bajaraponëbejejavabelia:

—Naxanitsia. Panepënaponarebeje. Nexata pacacujarubianatsibe­
je jivi panejucaenexabeje. Pacuenia dujuai payamatajucabiabamebe­
je, bajarapacuenia jivi pajucaenamebeje Dioso pijajivinexa, jai Jesús 
bajaraponëbejejavabelia.

18  Nexata bajaraponëbeje dujuai peyamatajucabiabijavamibeje bajarajo­
ta puenetabuatabeje. Nexata baja naponabeje Jesús pepëta.

19 Nexata icatsia bebeliayo pevajënaeyabelia Jesús barëpona. Icatsia 
Jesús taenuta anijanëbeje Santiagobeje Juanbeje, Zebedeo pexënatobeje. 
Bajaraponëbeje pijajeraënëta xanebanucabeje dujuai peyamatajucaeja­
vabeje. 20 Nexata icatsia Jesús junata bajaraponëbeje ata. Nexata baja­
raponëbeje bajarajota jerata puenetanutabeje paxa Zebedeo jane baja. 
Nexata Zebedeo, pijajivi yajava, nacopatanuca bajarajota. Nexata baja 
Santiagobeje Juanbeje naponabeje Jesús pepëta.

Pacuenia pebi dovathi peyajavaponaponaenë Jesús jamatejemayaexana 
yabara pelivaisi 

(Lc 4.31-37)
21 Nexata Jesús, pijajivi yajava, pata Capernaum tomarabelia. Judíovi 

penacueraevetsimatacabita Jesús joneya judíovi penacaetuatabiabibo­
yalia. Nexata bajarajota Jesús jivi livaisi tsipaeba. 22  Nexata Jesús peju­
metaevitsi jamatabëcuenenabenajaca Jesús petsipaebilivaisi yabara. 
Bajarapamonae jamatabëcuenenabenajaca tsipaji xaniavaetsia Jesús 
tsipaeba Dioso pitorobinëtsicuenia. Apo tsipaebi pacuenia judíovi pecu­
jarubivi tsipaebabiaba. 23  Bajarajota pebi dovathi peyajavaponaponaenë 
naeca. Nexata bajaraponë Jesúsjavabelia vavajai tsaxuabi. Jumaitsi:

24 —¡Jesús, Nazaret tomarapijinëmë, panevecuaponare baja! ¿Detsa xua 
paneexanaejitsiamë? ¿Najetarucame tsaja pataneveretsinexamë? Xanë 
cajena cayapëtanetsi. Xamë raja Dioso pexënatomë, pepo pexaniajamata­
bëcuenenëmë, jai dovathi peyajavaponaponaenë Jesúsjavabelia.

25 Jesús nexata jumeitaveta dovathi. Jumaitsi:
—¡Moyamëre! ¡Vecuapitsapare baja maponëje! jai Jesús.
26  Nexata dovathi pebi pinijicuenia devacaibiaexanatsi. Dovathi vavajai 

pinijicuenia. Nexata baja dovathi pitsatabijirava jivitonëvecua. 27 Nexata 
daxitajivi bajarapacuene itsa tane, bitso jamatabëcuenenabenajaca. 
Najumaitsi bajarapamonae:

—¿Detsa mapitsicueneje? ¿Detsa mapitsipejanacujarubicueneje? 
¡Maponëje Jesús, beDioso pitorobinëtsitsica! ¡Dovathi ata jumecovënëta­
tsi! ¡Nexata Jesús pitavetsixae dovathi, pebi baja vecuapitsapatsi! najai 
bajarapamonae.

28  Nexata daxita Galilea nacuapijivi bepijia Jesús vënëlivaisitanetsi 
Dioso pesaëta pinijicuene pexanaponaejava.

Pacuenia Simón Pedro pijava pena Jesús tojamatejemayaexana  
yabara pelivaisi 

(Mt. 8.14-15; Lc 4.38-39)
29 Jesús baja pitsapa judíovi penacaetuatabiabibovecua. Nexata 

Santiagobeje Juanbeje Jesús yajavapona. Jesúsbana napona Simónbeje 
Andrésbeje pijaboyabelia. 30 Nexata Simón pijabota Simón pijava pena 
Jesúsbana pevajënae romaebanucatsi camata. Nexata itsamonae bepi­
jia Jesús tsipaebarëcëpatsi bajarapova peromaebanucaejavatsi. 31 Nexata 
Jesús imoxoyotabalia peromaebanucaevatsi. Cobeyotsiaya matacota. 
Nexata bajarajota peromaebanucaevatsi vecuaajibi tsanajetsitsireca baja 
domae. Nexata bajarapova Jesúsbana pexaejava toexanatsi.

Pacuenia ayaibitsaëto jivi piavitanevi Jesús jamatejemayaexana  
yabara pelivaisi 

(Mt 8.16-17; Lc 4.40-41)
32  Itsa baja ajena meravitsia, Jesúsjavaberena tocapatatsi daxita pia­

vitanevi. Tocapatatsinua dovathi peyajavajinavanapaevinua. 33  Daxita 
tomarapijivi Jesús pepatsibota baupajavaberena nacaetuata. 34 Nexata 
Jesús jamatejemayaexana ayaibitsaëto daxitacuenevitane pexainaevimi. 
Vecuacapitsapanua dovathi peyajavajinavanapaevi. Jesús apo tocopatsi 
dovathi pecuaicuaijainexa jivijavabelia pevajunupaebiyanivatsi. Tsipaji 
dovathi xaniavaetsia Jesús yapëtanetsi Dioso pexënatocuene.

Pacuenia Dioso pitorobilivaisi Jesús jivi tsipaeba Galilea nacuata 
yabara pelivaisi 

(Lc 4.42-44)
35 Pepo bajayacunua, abaxë itsa apo napebetsi matacabi, Jesús naë­

cota. Nexata pitsapalia bovecua. Pesaicaeyojavabelia pona pevajëtsi­
nexa Diosojavabelia. Jesús nexata pecovëta matacabi baja. 36  Itsa baja 

matacabi, Simónbana Jesús pëjaitaponalia. 37 Itsa baja bajarapamonae 
Jesús caxitajaraba, jumaitsi bajarapamonae:

—Daxita raja cajaitaruta pecataenexa, jai bajarapamonae 
Jesúsjavabelia.

38  Nexata Jesús jumaitsi:
—Ponatsi baja imoxoyo penaetomaraxijavabelia bajarajotalia tatsipae­

binexa Dioso pitorobilivaisi. Bajaraxuanexa bovecua pitsaparenajë, jai 
Jesús.

39 Nexata daxita Galilea nacuajava Jesús jivi tsipaebapona Dioso 
pitorobilivaisi judíovi penacaetuatabiabibonëjava. Jesús jivi dovathi 
vecuacapitsapaponanua.

Pacuenia Jesús jamatejemayaexana bajayajebi bitso 
peperabëtsabanaenë yabara pelivaisi 

(Mt 8.1-4; Lc 5.12-16)
40 Jesús imoxoyorenatsi bajayajebi bitso peperabëtsabanaenë. Nexata 

bajaraponë pematabacabëta nucajunua Jesús pitabarata. Bajaraponë pini­
jicuenia vajëta Jesúsjavabelia. Jumaitsi:

—Cacaëjëpa tanejamatejemayaexanaenexamë. Itsa jitsipame, neja­
matejemayaexanare mapavitanevecuaje, jai peperabëtsabanaenë 
Jesúsjavabelia.

41 Nexata Jesús bajaraponë itaxutobejiobiatane. Pecobeta perabëjayalia. 
Jumaitsi:

—Jãjã, jitsipajë cajena. Jamatejemamë rabaja, jai Jesús 
peperabëtsabanaenëjavabelia.

42  Bajarapacuenia Jesús pejumaitsijavata peperabëtsabanaenëmi baja 
perabëxanepananajereca. Jamatejema baja. Peperabëtsabanaejavami baja 
ajibi. 43  Nexata baja Jesús naviatsiaexana bajaraponë. Pinijicuenia Jesús 
muxujioba bajaraponë penaviatsivajënaeya. Jesús jumaitsi:

44 —Nejumetaema. Pëtsa itsajivijavabelia tsipaebame tacajamateje­
mayaexanaejava. Naitajëremelia jane sacerdotenëjavabelia templobota 
penacuenebinëjavabelia. Nexata sacerdotenë cataena pecavecuaajibijava 
baja niavitanejavami. Diosonexa rajuremelia ofrenda sacerdotenëjava­
belia pecavecuaajibiaexanaexae niavitanejavami. Bajara tsipaji pacuenia 
bajayata vajasalinainëmi Moiséspijinë nacaitoroba. Nexata jivi yapëtaena 
pepacuene baja pecavecuaajibijava niavitanejavami, jai picani Jesús baja­
yajebi bitso peperabëtsabanaenëmijavabelia.

45 Nexata bajaraponë lia. Itsiata tsipaebanajetaruca daxitajivijavabelia 
Jesús pejamatejemayaexanaejavatsi. Bajaraxuata Jesús apo jitsipae nai­
tajëtsiaya pejonejava itsatomarabelia ata, jivi ayaibitsaëtoxaneto pema­
tatoyoronaeyanivatsi. Jesús saya ponapona tomaranë piajibijava. Itsiata 
cajena daxita nacuanëjavaverena jivi muxunapatabiabatsi Jesús.

Pacuenia Jesús jamatejemayaexana petabusipacuenabinëtsi  
yabara pelivaisi 

(Mt 9.1-8; Lc 5.17-26)

2 �1 Itsamatacabi icatsia Jesús naviarena Capernaum tomaraberena. 
Nexata jivi yapëtane pabota Jesús patajopa. 2  Nexata jivibitsaëtoxaneto 

nacaetuata Jesús pepatsibota. Bo baupa ata cajena bitso jivi vënëca. Nexata 
bajarapamonaejavabelia Jesús tsipaeba Dioso pitorobilivaisi. 3 Nexata cuatro 
ponëbeje parena, camayota peyavëtacaranajetarubenaevi petabusipacue­
nebinëtsi. 4 Nexata petabusipacuenabinëtsi acuenebi bajarapamonae peca­
patsijava Jesús pitabarayabelia. Tsipaji bo ënëtuatuajë bitso jivi yavënëca. 
Nexata petabusipacuenabinëtsi pecapatsivi, bomatatujavavetsica vojoexana 
Jesús pecanacujitsiatsica. Nexata bajarapavojotuatsica camayota yacopatsica 
petabusipacuenebinëtsi. 5 Jesús jamatabëcueneyapëtane pacuenia bajarapa­
monae sivanajamatabëxainatsi. “Nacatojamatejemayaexanaenatsi cajena,” 
pesivajamatabëjaijavatsi Jesús jamatabëcueneyapëtane. Bajaraxuata petabu­
sipacuenebinëtsijavabelia Jesús jumaitsi mapacueniaje:

—Tajabananë, pibisiacuene rabaja nexanaeneconimi cavecuaajibiaexa­
natsi, jai Jesús.

6  Bajarajota judíovi pecujarubiviyajuvënëvi naena. Bajarapamonae itsa 
jumetaeyena bajarapacuenia Jesús pejumaitsijava, nexata jamatabëcuene­
navëxaniabiaya bëpënëa jamatabëjumai tsenae mapacueniaje:

7 —Maponëje Jesús Dioso apo pejitsipaecuenia cuaicuaijai. Itsanë ata 
cajena apo caëjëpaetsi itsajivi pibisiacuene pexanaeneconi pevecuaaji­
biaexanaenexa. Caenë Dioso caëjëpatsi pevecuaajibiaexanaenexa bajara­
pacuene, jamatabëjai tsenae bajarapamonae.

8  Jesús jamatabëcueneyapëtane bajarapamonae jamatabëcuenenavë­
xaniabiaya bajarapacuenia pesivanajamatabëxainaejavatsi. Nexata Jesús 
jumaitsi bajarapamonaejavabelia:

—Pëtsa bajarapacuenia panesivanajamatabëxainame. Tsipaji cajena 
xanë necaëjëpa jivi pibisiacuene pexanaeneconimi tavecuaajibiaexa­
naenexa. 9 Paxamë apo pacacaëjëpae ata itsajivi pibisiacuene pexa­
naeneconi panevecuaajibiaexanaenexa, pacacaëjëpa picani saya jema 
panejumaitsinexa petabusipacuenebinëtsijavabelia mapacueniaje: 
“Cavecuaajibiaexanatsi rabaja pibisiacuene nexanaeneconimi,” panejai­
nexa. Tsipaji itsajivi ata apo yapëtae tsipae saya jema panejumaitsijava. 
Itsiata baitsi jane itsa apo pacacaëjëpae panejamatejemayaexanaenexa 
petabusipacuenebinëtsi, acuenebi panejumaitsinexa bajaraponëjava­
belia mapacueniaje: “Nonotapunare. Nijacamayo pire. Ponare baja,” 
panejainexa. Tsipaji bajarapacuenia pajumaitsimë ata, itsa apo jamate­
jema tsipae bajaraponë, nexata daxitajivi pacayapëtaejitsipa apo pape­
cacaëjëpaecuene panejamatejemayaexanaenexa, jai nexata Jesús judíovi 
pecujarubivijavabelia.

10 Icatsia Jesús jumaitsi bajarapamonaejavabelia:
—Xanë, Daxitajivi Pematapijinënë, mapanacuata necaëjëpa tavecuaa­

jibiaexanaenexa itsajivi pibisiacuene pexanaeneconimi ata pacuenia baja 
exanajë maponëjavabeliaje. Nexata patanecueneyapëtaenexamë tanecaë­
jëpaecuene tavecuaajibiaexanaenexa itsajivi pibisiacuene pexanaeneco­
nimi ata, pataema pacuenia jamatejemayaexanaejitsianë maponëjë, jai 
Jesús judíovi pecujarubivijavabelia.

Nexata icatsia Jesús jumaitsi petabusipacuenebinëtsijavabelia:
11 —Xamë cajumaitsitsi. Nonotapunare. Nijacamayo pire. Nijaboyabelia 

baja ponare, jai Jesús.
12  Nexata bajarapacuenia Jesús pejumaitsijavata petabusipacuenebi­

nëmitsi nonotapuna. Pebocaecamayo baja pita. Pitsapalia baja daxitajivi 
pitabarata. Nexata daxitajivi itsa tane bajarapacuene, jamatabëcuenena­
benajaquena. Bajarapamonae jumai tsenae mapacueniaje:

—Dioso cajena bitso ayaijamatabëcuenenë. Caeto ata abaxë mapitsicue­
ne pexanaejava apo taetsije, jai tsenae bajarapamonae.

Pacuenia Jesús pijajivitonënexa junata Levívënënë yabara pelivaisi 
(Mt 9.9-13; Lc 5.27-32)

13  Jesús pona pucaxaneto itapajavabelia. Nexata jivi ayaibitsaëtoxa­
neto pënapatatsi bajarabelia. Nexata Dioso pejumelivaisi Jesús tsipaeba 
bajarapamonaejavabelia. 14 Bajaraxuacujinae penajetarucaejavata Jesús 
taeyeta Levívënënë, Alfeo pexënato. Leví eca pabota gobierno pejama­
tabëcuene jivijavabelia matamoyanijobabiaba impuestomatamo. Nexata 
Jesús jumaitsi Levíjavabelia:

—Leví, naxanitsia. Nepënaponare, jai Jesús.
Jejai Leví. Nexata nonotapuna. Leví baja napona Jesús pepëta.
15 Nexata Leví junata Jesús pebarënabaninexa pijabota. Nexata Leví 

pijabota Jesús pexaejava naxane. Leví pijabota ayaibitsaëto naena gobier­
no pejamatabëcuene jivijavabelia impuestomatamo pematamoyanijoba­
biabivi. Itsamonae ata nanabane piajamatabëcuenebejevi. Nexata Jesús 
pijajivi nabarëeca bajarapamonaejavata. 16  Nexata fariseovi, judíovi pecu­
jarubivinua, Jesús taeyetatsi daxita bajarapamonaejavata pijajivi penaba­
rënabanecaejava. Nexata bajarapamonae jamatabëcuenenavëxaniabiaya 
jumaitsi Jesús pijajivijavabelia:

—Papecacujarubinë Jesús naneconita Diosojavabelia. Tsipaji gobierno 
pejamatabëcueneta impuestomatamo pematamoyanijobabiabivijavata, 
piajamatabëcuenebejevijavatanua, naxaeyeca pexaejava, jai bajarapamo­
nae Jesús pijajivijavabelia.

17 Itsa Jesús jumetane mapajumeje, nexata jumaitsi 
bajarapamonaejavabelia:

—Pevaëbinë raja apo vaëbi pejamatejemavi. Pevaëbinë raja piavitanevi 
vaëba. Bajara pijinia xanë ata itsinë. Apo sivapatajopaenë tajunatsine­
xa pamonae baja aneconijibi tsavanapae. Sivapatajopajë raja tajunatsi­
nexa pijaneconi pexainaevi. Bajarapamonae junataponajë pecopabi­
nexa pibisiacuene pexanaejava penajamatabëcuenepënëyorotsinexa 
Diosojavabelia, jai Jesús bajarapamonaejavabelia.

Pacuenia Jesús yanijobatsi pamatacabibeje jivi vajëtapona 
Diosojavabelia pexaejava apo pexaeyabiabixae yabara pelivaisi 

(Mt 9.14-17; Lc 5.33-39)
18  Itsamatacabi Juan pijajivi, fariseovi pijajivinua, pexaejava apo 

xaevanapae pamatacabibeje Diosojavabelia vajëcapona. Nexata itsamo­
nae Jesúsjavaberena pata. Yanijobatsi pexaejava piatsobicuene yabara. 
Jumaitsi mapacueniaje:

—Juan pijajivi, fariseovi pijajivinua, pexaejava apo xaeyabiabi pamata­
cabibeje Diosojavabelia vajëtapona. ¿Detsa xuajitsia itsiata xamë nijaji­
vi pexaejava xaeyabiaba pamatacabibeje Diosojavabelia vajëtapona? jai 
Jesús peyanijobivitsi.

19 Nexata Jesús jumaitsi bajarapamonaejavabelia:
—Pamonae junatatsi penacasabifiestajavabelia penanabaninexa, apo 

atsobi pexaejava itsa abaxë yajavaecatsi pejananacasabinë. Itsa abaxë 
pejananacasabinë yajavaponaponatsi, acuenebi pexaejava piatsobinexa 
bajarapamonae. 20 Itsiata baitsi jane itsa pejananacasabinë tsimaxëpatsi­
patsi pevecuacaponaenexatsi itsajavabelia, nexata bajarapamonae pexae­
java apo xae tsipae. Tsipaji bitso najamatabëxainaejitsipa pevecuacapo­
naexaetsi. Bajara pijinia itsi tajajivi ata. Tayajavaponaponaeepato abaxë 

apo atsobabiabi pexaejava pamatacabibeje Diosojavabelia vajëtapona. 
Itsiata pamatacabi xanë necaponaena bajarapamonaevecua, nexata jane 
baja bajarapamatacabi pexaejava apo xae tsane bitso tanesivanajamatabë­
xainaexae, jai Jesús peyanijobivitsijavabelia.

21 Nexata bajarapamonae perujujamatabëcuene baja pecopabinexa, 
Jesús livaisi tsipaeba comparacióncuenia bajarapamonae pejumecovënë­
tsinexa ëpejanalivaisi, Jesús petsipaebilivaisi. Bajarapamonae anijajama­
tabëcuenebeje pexainaeyaniva perujujamatabëcuene baja pecopabinexa, 
Jesús livaisi tsipaeba comparacióncuenia. Perujujamatabëcuene yabara 
Jesús jumaitsi bajarapamonaejavabelia mapacueniaje:

—Itsajivi ata raja apo catsatarutsi pejanapana perujunaxatatsiesetoja­
vabelia. Itsa catsatarutsipa pejanapanata perujunaxatatsiesetojavabelia, 
nexata pejanapana yanarobotsipa perujuesetojavaverena. Nexata biji bitso 
pinijivojoto titinaejitsipa. 22  Itsajivi ata pijinia apo epacae pejanavinoranë 
perujubocodoruanëjavabelia bajayajebi peyajebinexa. Pejanavinoranë itsa 
epacaejitsipa perujubocodoruanëjavabelia, nexata pejanavinoranë yati­
titibia tsipae. Tsipaji perujubocodoruanë apo yanayeretsi tsipae. Tsipaji 
pejanavinoranë pejumalitsëxë abaxë xaina. Nexata itsa yatititibia tsipae, 
mene naxuabijitsipa, vinoranëmi. Bajaraxuata bepaca pejanavinoranë 
pejanabocodoruanëjavabelia, jai Jesús peyanijobivitsijavabelia bajarapa­
monae pejumecovënëtsinexa ëpejanalivaisi, Jesús petsipaebilivaisi, peru­
jujamatabëcuene baja penacopabinexa.

Pacuenia Jesús pijajivi namutua siricanajetarubena trigoxu 
penacueraevetsimatacabita yabara pelivaisi 

(Mt 12.1-8; Lc 6.1-5)
23  Judíovi penacueraevetsimatacabita Jesús, pijajivi yajava, najetaru­

ca namutua trigo pabianëjava. Nexata Jesús pijajivi piajanixae, trigo­
xu siricanajetarubena. Xuxaeyabuatapona. 24 Nexata fariseovi jumaitsi 
Jesúsjavabelia:

—¡Taema mapacueneje! Dioso Moiséspijinëta penajumecopatsilivaisita 
vajanacaitavetsicuene, nijajivi exana. Apo nacaitavetsi ata trigoxu vaja­
xaejava, itsiata ajena penacueraevetsimatacabixae, nijajivi apo bexanae 
mapacueneje, jai fariseovi Jesúsjavabelia.

25 Nexata Jesús jumaitsi fariseovijavabelia:
—Ajena, penacueraevetsimatacabita, tajajivi bajarapacuenia exanae 

ata, itsiata apo pibisiacuene. Tsipaji bitso piajani. ¿Apo palebimë tsipa­
ji Dioso pejumelivaisibaxuto paneyapëtaenexa pacuenia vajasalinainëmi 
Davidpijinë, pebarëponaponaevi yajava, exana pamatacabi bitso piajani? 
26 Davidpijinë joneya Dioso pijatemploboyalia pamatacabi Abiatarpijinë 
daxita sacerdotevi penamatacaitorobinë tsaponaponae. Nexata Dioso 
pijatemploboënëta, mesajumata, bobena Diosonexa ofrendacuenia 

SAN MARCOS 2

El Nuevo Testamento en guahibo, 2da ed., © 2011, Wycliffe Bible Translators, Inc.



142

petojebipanbëanë. Bajarapapanbëanë itsajivi ata apo tocopatsitsi pexaenexa 
penaneconitsiyaniva Diosojavabelia. Ësacerdotevi picani tocopatatsi pexae­
nexa. Davidpijinë apo sacerdotenë ata, xae ata bajarapapanbëanë pijajivi 
barë, itsiata apo vënananeconitsi Diosojavabelia, jai Jesús fariseovijavabelia.

27 Icatsia Jesús jumaitsi fariseovijavabelia:
—Dioso raja tocopata caematacabi jivi penacueraevetsinexa. Tsipaji 

Dioso yapëtane pacuenia jivi namatavenona penacueraevetsinexa. Dioso 
apo exanae jivi saya jema peyaiyataenexa penacueraevetsimatacabianë. 
28  Nexata xanë, Daxitajivi Pematapijinënë, netoxanepana cajena tatsipae­
binexa pacuene xanepana jivi pexanaenexa penacueraevetsimatacabita 
ata, jai Jesús fariseovijavabelia.

Pacuenia Jesús jamatejemayaexana pebi pecobetsaquenaenë  
yabara pelivaisi 

(Mt 12.9-14; Lc 6.6-11)

3 �1 Penacueraevetsimatacabita Jesús joneya judíovi penacaetuatabiabibo­
yalia. Nexata bajarajota pebi naeca pecobetsaquenaenë. 2  Nexata Jesús 

naitaxutocaevetatsi fariseovi petaenexatsi pecobetsaquenaenë pejamatejema­
yaexanaejava penacueraevetsimatacabita. Nexata Jesús pecobetsaquenaenë 
itsa jamatejemayaexana penacueraevetsimatacabita, “Jesús raja naneconita 
Diosojavabelia. Tsipaji penacueraevetsimatacabita nacueneba,” pejainexa 
bajarapamonae. 3 Nexata Jesús jumaitsi pecobetsaquenaenëjavabelia:

—Nonotapunare. Nucare mapamonae pitabarataje, jai.
4 Nexata Jesús jumaitsi fariseovijavabelia:
—Penacueraevetsimatacabita ata xanepana vajaexanaenexa pexania­

cuene. Xanepana vajajamatejemayaexanaenexa piavitanevi, jai Jesús 
fariseovijavabelia.

Nexata fariseovi Jesús apo jumepitsitsi. 5 Nexata Jesús anaeya naëco­
ta bajarapamonae. Bajaraxuacujinae Jesús bejamatabëjiobireca. Tsipaji 
yapëtane piajamatabëcuenetajajava fariseovi. Nexata Jesús jumaitsi 
pecobetsaquenaenëjavabelia:

—Namaxërovire, jai.
Nexata pecobetsaquenaenë namaxërovita. Bajarajota cobexanepa­

nanajereca baja. Pecobetsaquenaejavami ajibi. 6  Nexata fariseovi itsa 
tane Jesús pecobexanepanaeyaexanaejava pecobetsaquenaenë, fariseovi 
anaepana. Nexata bajarapabovecua pitsapa. Pona penabarëcuaicuaijaine­
xa nacuaevetsinë Herodes pijajivijavabelia. Bajarapamonae najumejaita 
Jesús pebeyaxuabinexatsi.

Pacuenia jivi nacaetuata Galilea pucaxaneto itapata yabara pelivaisi
7 Jesús, pijajivi yajava, pona Galilea pucaxaneto itapayabelia. Nexata 

Jesús pënaponaliatsi ayaibitsaëtoxaneto Galilea nacuapijivi. 8  Nexata 

Jesús pënaponaliatsi Judea nacuapijivinua, Jerusalén tomarapijivinua, 
Idumea nacuapijivinua, Jordánmene itsapanaverenapijivinua, imoxoyo 
Tiro tomaravecua pejinavanapaevinua, imoxoyo Sidón tomaravecua peji­
navanapaevinua. Daxita bajarapamonae Jesús pënaponaliatsi tsipaji Jesús 
vënëlivaisitanetsi Dioso pesaëta pinijicuene pexanaponaejava. 9 Nexata 
Jesús pijajivi itoroba jera petoxaniavaetarutsinexatsi menetareca. Itsa 
bajarapajivibitsaëtoxaneto Jesús bitso matacënënaponatsi, nexata baja­
rapamo ënëabereca Jesús perunaenexareca. 10 Jesús baja ayaibitsaëto 
piavitanevi jamatejemayaexana. Bajaraxuata itsamonae, piavitanevi, 
Jesúsjavabelia natorotaponabiaba pejayatsinexatsi.

11 Dovathi peyajavajinavanapaevi Jesús itsa taeyabiabatsi, bajara­
pamonae irata othopabiaba Jesús pitabarata. Bajarapamonae aëjai 
tsabiabi.

—Xamë tsaena Dioso pexënatomë, jai tsabiabi dovathi 
peyajavajinavanapaevi.

12  Nexata Jesús jumeitaveta bajarapamonae. Jumaitsi:
—“Dioso raja pexënato,” pajamë pëtsa xanë yabara itsajivijavabelia, jai 

Jesús bajarapamonaejavabelia.

Pacuenia Jesús pijajivi ayaibitsaëtoxanetoyajuvënëvi itapeta saya doce 
ponëbeje apóstolevinexa yabara pelivaisi 

(Mt 10.1-4; Lc 6.12-16)
13  Jesús pijajivi ayaibitsaëtoxanetoyajuvënëvi, doce saya ponëbeje, 

itapeta apóstolevinexa. Jesús pitapetsivajënae apóstolevinexa, junaya 
petsutojumabetsia. Bajaravetsica Jesús junatanuca ponëbeje jamata­
bëitapeta apóstolevinexa. Nexata pamonae Jesús itapeta apóstolevine­
xa, junaya petsutojumabetsia, Jesúsjavabetsia. 14 Nexata Jesús caetuata 
caebitsaëtoyo, doce ponëbeje pijajivi, pepënajinavanapaevinexatsi. Jesús 
itorobijitsianua bajarapamonae daxitanacuanëjava jivi petsipaebanajeta­
rubenaenexa Dioso pitorobilivaisi. 15 Jesús pijajivi jamatabëcuenecaëjë­
paeyaexana Dioso pesaëta pejamatejemayaexanaponaenexa piavitanevi. 
Jamatabëcuenecaëjëpaeyaexananua Dioso pesaëta dovathi jivi pevecua­
capitsapaponaenexa. 16  Jesús pijaapóstolevi, doce ponëbeje, mapevënëa­
nëje. Copiaya ponë pevënë Simón. Bajaraponë Jesús vënëruba itsavënë, 
Pedro. 17 Itsanë Santiago. Itsanë Juan. Santiagobeje Juanbeje nacaebana­
nëbeje, Zebedeo pexënatobeje. Bajaraponëbeje Jesús vënëruba Boanerges. 
“Boanerges,” itsa jai, bajarapamonae pijajumeta mapajumetaje pejumai­
tsijume: “Yamaxë pexënatobeje,” pejaijume. 18  Itsanë pevënë Andrés. 
Itsanë Felipe. Itsanë Bartolomé. Itsanë Mateo. Itsanë Tomás. Itsanë 
Santiago, Alfeo pexënato. Itsanë Tadeo. Itsanë Simón, celotenë. 19 Itsanë 
Judas Iscariote. Bajaraponë bexëajavabelia Jesús canajetsijitsiatsi pijava­
jabitsaë pecobeyabelia pebeyaxuabinexatsi.

Pacuenia itsamonae Jesús yabara jamatabëcuenenavëxaniabiaya 
jumaitsi: “Beelzebú raja pesaëta, Jesús dovathi jivivecua 

capitsapapona,” jai yabara pelivaisi 
(Mt 12.22-32; Lc 11.14-23; 12.10)

20 Jesús boya joneya pijajivi yajava. Icatsia jivibitsaëtoxaneto nacaetua­
ta. Nexata acuenebi Jesús pijajivi pebarënabanijava. 21 Itsamonae Jesús 
yabara jumaitsi: “Jesús raja matajemabatsi,” jai. Nexata bajarapacuenia 
itsamonae Jesús yabara pejumaitsijava, Jesús pijamonae vënëlivaisitane­
tsi. Nexata Jesús pijamonae ponarena Jesúsjavaberena pebarëponaenexa­
tsilia picani.

22  Judíovi pecujarubivi, Jerusalén tomaraverena peponaevi, jamatabë­
cuenenavëxaniabiaya Jesús yabara jumaitsi:

—Mara ponë Jesúsje, Beelzebú yajavaponapona. Beelzebú raja daxita 
dovathivi pevetsinë. Bajaraxuata Jesús Beelzebú pesaëta dovathi jivive­
cua capitsapapona, jai judíovi pecujarubivi jamatabëcuenenavëxaniabia­
ya Jesús yabara.

23  Nexata Jesús junata bajarapamonae jamatabëcuenenavëxaniabiaya 
pejumaitsijava pecanaëjëtsinexa. Nexata bajarapamonaejavabelia Jesús 
jumaitsi mapacueniaje:

—Beelzebú raja dovathivi jivivecua apo capitsapaponae tsipae. 
Tsipaji Beelzebú dovathi jivivecua itsa capitsapaponaejitsipa, nexata 
Beelzebú bepijavajabitsaë taejitsipa pijajivi. 24 Pacanaëjëre mapacue­
neje. Nacaenacuapijivi ata itsa navecuanatsanaejitsipa penasivanava­
jabitsaëtsinexa, namataenetsia naverebiabijitsipa nacaenacuapijivi ata. 
25 Bajara pijinia nacaemonae ata itsipae. Itsa navecuanatsanaejitsipa 
penasivanavajabitsaëtsinexa, namataenetsia naverebiabijitsipa nacae­
monae ata. 26  Bajara pijinia itsipae dovathi ata. Dovathi jivivecua itsa 
capitsapaponaejitsipa pijajivi dovathivi, nexata bepijavajabitsaënë tae­
jitsipatsi pijajivi. Nexata apo sivaajamatabëcuenesaë tsipae pexanapo­
naejavanexa. Nacopiarucaeyaexanaejitsipa dovathi, jai Jesús judíovi 
pecujarubivijavabelia.

27 Bajarapamonae pecanaëjëtsinexa Jesús bitso piasaënëcuene dova­
thi matatoxenetsia, Jesús icatsia jumaitsi bajarapamonaejavabelia 
mapacueniaje:

—Itsajivi ata apo caëjëpaetsi pejonenexa bitso piasaënë pijaboya­
lia peyacajërëtsinexa xua xaina pijabota. Itsiata itsa patsipa baja­
raponë matatoxenetsia bitso piasaënë, nexata cobecëtabuatsipatsi. 
Taxucëtabuatsipatsi yajava. Matapania bajarapacuenia yacajërëtsipatsi 
daxita xua xaina pijabota. Bajara pijinia pacuenia xanë ata bitso tasaënë 
dovathi matatoxenetsia. Bajaraxuata necaëjëpa jivivecua tacapitsapaene­
xa dovathivi.

28  Xaniajanë pacuenia pacatsipaebatsi. Dioso cajena caëjëpatsi daxita­
jivi pibisiacuene pexanaeneconi pevecuaajibiaexanaenexa. Pibisiacuenia 
jivi Dioso baracuaicuaijai ata, bajarapaneconi ata Dioso caëjëpatsi peve­
cuaajibiaexanaenexa. 29 Itsiata baitsi jane pajivi pibisiacuenia baracuai­
cuaijai Espíritu Santo, bajarapajivi Dioso apo vecuaajibiaexanae tsane 
bajarapaneconi. Bajarapajivi naneconitsiana daxita matacabijavabeliane­
xa, jai Jesús bajarapamonaejavabelia.

30 Bajarapacuenia Jesús jumaitsi tsipaji Jesús Espíritu Santo yajavapo­
naponae atatsi, judíovi pecujarubivi jumaitsi Jesús yabara: “Jesús raja 
Beelzebú yajavaponapona,” jai. Nexata bajaraxuata bajarapamonae nane­
conita Espíritu Santojavabelia.

Pacuenia Jesús pejuyapijivi, pena yajava, nubena bojumavelia  
yabara pelivaisi 

(Mt 12.46-50; Lc 8.19-21)
31 Jesús pejuyapijivi, pena yajava, pata Jesúsjavaberena. Itsiata bajara­

pamonae boyalia apo jonelia Jesús penucaeboyalia. Nexata bajarapamo­
nae junatsiaexana Jesús pejumetaeyenaevitsijavabelia. 32  Nexata pamonae 
Jesús petsipaebilivaisi matatoyorotsia jumetaeyenatsi, Jesúsjavabelia 
jumaitsi:

—Patajatuxanenë, ena raja, nejuyapijivi yajava, nuca patapënëverena. 
Cajaita raja xamë, jai bajarapamonae Jesúsjavabelia.

33  Nexata Jesús jumaitsi bajarapamonaejavabelia:
—¿Detsa pitsijamatabëcuenevi taena, tajuyapijivinua? jai Jesús.
34 Bajaraxuacujinae Jesús naëcota pematatoyorotsiaenaevitsi. Jumaitsi 

bajarapamonaejavabelia:
—Mara jota pamonae xanëjavata penaevije, bajarapamonae jane tae­

najivi, tajuyapijivinua. 35 Tsipaji raja pamonae exana pacuenia Dioso 
itorobatsi, bajarapamonae jane baja tajuyapijivi, taenajivinua, jai Jesús 
bajarapamonaejavabelia.

Pacuenia Jesús jivi livaisi tsipaeba peubinë pelivaisicuenia  
yabara pelivaisi 

(Mt 13.1-9; Lc 8.4-8)

4 �1 Icatsia Jesús taxuxuaba livaisi petsipaebijava Galilea pucaxaneto 
itapajavata. Nexata jivi ayaibitsaëtoxaneto nacaetuata itsajota Jesús 

livaisi tsipaebanuca. Nexata Jesús runareca jera ënëabereca. Ecareca jera 
ënëtareca. Daxita jivibitsaëtoxaneto tajetabovelia nubena. 2  Nexata Jesús 
daxitacuene livaisianë tsipaeba jivijavabelia. Jesús jumai tsaponae bajara­
pamonaejavabelia mapacueniaje:

3  —Panenamuxunaevere mapalivaisije. Peubinë pona pabiabelia 
peubinexa. Nexata itsa pata pabita, peubixu pexucayajabajarabicuenia 

ubanajetaruca. 4 Nexata pexucayajabajarabijavata itsaxu othopa pabi tua­
tuajëjava, penajetarucaenamutojumata. Nexata bajarajota pata baratsui. 
Xane bajarapaxumi juvinejeva. 5 Itsaxu pijinia othopa ibopananëjuma­
ta, itsajota bitso ira apo aitayaë. 6  Nexata icotia bitso itsa ataju, nexata 
bajarapaxu juvi ata, tsaquenapona. Tsipaji irabereca bitso apo atabune­
pepiareca. 7 Itsaxu pijinia othopa xanëebacabomijavata. Nexata peubixu 
xanëebotonë caecuenia itsa yajavajuva, bitso xanëebotonë matacënënatsi 
peubijavami. Nexata peubijava apo xainae pecuai. 8  Itsaxu pijinia otho­
pa pexaniairata. Nexata juva. Xaniavaetsia vitsabaponanua. Xainanua 
pecuai. Itsabotonë capitsapa treinta paxutobeje tsaponae. Itsabotonë capi­
tsapa sesenta paxutobeje tsaponae. Itsabotonë capitsapa cien paxutobeje 
tsaponae, jai Jesús bajarapalivaisi petsipaebivijavabelia.

9 Nexata icatsia Jesús jumaitsi jivibitsaëtoxanetojavabelia:
—Pajivi jamatabënejumeyapëtane patacatsipaebilivaisi, nenamuxunae­

vetsi xaniavaetsia, jai Jesús.

Pacuene yabara Jesús jivijavabelia livaisi tsipaeba ëcomparacióncuenia 
yabara pelivaisi 

(Mt 13.10-17; Lc 8.9-10)
10 Jesús livaisi petsipaebicujinae, jivibitsaëtoxaneto baja Jesús vecua­

naviabatsi. Nexata Jesús pijaepato barënacopata doce ponëbeje pijaji­
vi, itsamonae itsiata yajava. Nexata bajarapamonae Jesús yanijobatsi. 
Bajarapamonae jumaitsi Jesúsjavabelia:

—Palivaisi jivijavabelia tsipaebame peubinë pelivaisicuenia, pajama­
tabëcuene xaina, patayapëtaenexa panetsipaebare, jai bajarapamonae 
Jesúsjavabelia.

11 Nexata Jesús jumaitsi bajarapamonaejavabelia:
—Paxamë rabaja xaniavaetsia Dioso pacayapëtaeyaexana Dioso papi­

jajivimë papecaevetsijava. Bajarapacuene abaxë daxitajivi apo yapëtae. 
Baitsi ra saicaya pamonae apo tajajivi, tsipaebajë livaisianë ëcomparación­
cuenia. 12  Bajaraxuata nexata bajarapamonae tae ata Dioso pesaëta piniji­
cuene taexanaejava, itsiata apo yapëtae pajamatabëcuene yabara exanajë 
pinijicuene taexanaejava. Nenamuxunaevetsi ata tatsipaebilivaisi, itsiata 
apo jumeyapëtae pajamatabëcuene xaina tatsipaebilivaisi. Bajarapacuenia 
apo jumeyapëtae penajamatabëcuenecopatsiyaniva Diosojavabelia pibisia­
cuene pexanaeneconimi Dioso pevecuaajibiaexanaeyanivatsi, jai Jesús.

Pacuenia Jesús yapëtaeyaexana pijajivi, itsamonae yajava, 
pajamatabëcuene xaina palivaisi tsipaeba peubinë pelivaisicuenia 

yabara pelivaisi 
(Mt 13.18-23; Lc 8.11-15)

13  Jesús icatsia jumaitsi pijajivijavabelia:

—Itsa apo pajumeyapëtaemë pajamatabëcuene xaina palivaisi pacatsi­
paebatsi peubinë pelivaisicuenia, ¿detsa nexata pacuenia pajumeyapë­
taename daxita palivaisianë pacatsipaebijitsiatsi comparacióncuenia? jai 
Jesús pijajivijavabelia.

14 Nexata icatsia Jesús jumaitsi pijajivijavabelia pijajivi peyapëtaenexa 
pajamatabëcuene xaina palivaisi tsipaeba peubinë pelivaisicuenia:

—Pajivi raja peubixu uba, bajarapajivi bepepaebinë Dioso pitorobi­
livaisi. 15 Pacuenia itsi pabita peubixu, paxu othopa pabi tuatuajëjava 
penajetarucaenamutojumata, bajara tsijamatabëcueneitsitsi itsamonae 
Dioso pitorobilivaisi. Bajarapamonae itsa tsipaebatsi Dioso pitorobilivaisi, 
jumetane picani. Tsijamatabëubatsi jane baja picani Dioso pitorobilivai­
si. Itsiata baitsi jane pejumetaecujinae bajarapalivaisi, bepijia dovathi 
najetaruca bajarapamonaejavaberena. Nexata bajarapamonae tsijamata­
bëjuvinejevatsi, dovathi vecuapitatsi bajarapalivaisimi, petsijamatabëubi­
livaisimitsi. 16  Pacuenia pijinia itsi paxu othopa ibopananëjumata, itsajota 
bitso ira apo aitayaë, bajara tsijamatabëcueneitsitsi itsamonae Dioso pito­
robilivaisi. Bajarapamonae jumetane Dioso pitorobilivaisi. Nexata picani 
bajarapalivaisi barëyaya jumecovënëta. 17 Itsiata baitsi jane pacuenia ira­
bereca apo atabunepepiareca paxu othopa ibopananëjumata, nexata nabi­
jiana, bajara tsijamatabëcueneitsitsi bajarapamonae Dioso pitorobilivaisi. 
Tsipaji pepacuene pejamatabëëthëtovetsina apo jumecovënëtsi bajarapa­
livaisi. Nexata apo ajamatabëcuenesaë tsavanapae bajayajebi pejumeco­
vënëtsinexa bajarapalivaisi. Nexata itsa tocopiapatatsi daxita petoayapë­
bejecuenetsi, itsa yalivaisibatsinua Dioso pitorobilivaisi yabara, nexata 
pejumecovënëtsijavami bajarapalivaisi bepijia copaba. Pevajënaeyabelia 
apo jumecovënëtavanapae. 18  Pacuenia pijinia paxu othopa xanëebacabo­
mijavata, itsa juva, bitso matacënënatsi xanëebotonë, bajara tsijamatabë­
cueneitsitsi itsamonae Dioso pitorobilivaisi. Jumetane picani bajarapamo­
nae Dioso pitorobilivaisi. 19 Itsiata baitsi jane bitso jamatabëcueneenatsi 
mapanacuapijicuene yabaraje. Tsipaji najamatabëxaina ayaijava palata 
pexainaenexa. Nexata pijacuata najamatabëcueneyamaxëitojoroba. 
Daxitacuene mapanacuapijicuene bitso jitsipa pexainaenexa. Bajaraxuata 
Dioso pitorobilivaisi apo tovitsabitsi pejamatabëëthëtota. Nexata pacue­
nia itsi pabita piacuaijibibotonë, bajara itsi bajarapamonae. Tsipaji Dioso 
xaniavaetsia apo tojinavanapae. 20 Pacuenia pijinia itsi paxu othopa pexa­
niairata, bajara tsijamatabëcueneitsitsi itsamonae Dioso pitorobilivaisi. 
Bajarapamonae itsa tsipaebatsi Dioso pitorobilivaisi, tsijamatabëjunua­
tsi. Nexata tsijamatabëcuenevitsabaponatsi Dioso pitorobilivaisi. Nexata 
pacuenia peubijava capitsapa itsabotonë treinta paxutobeje tsaponae, 
itsabotonë sesenta paxutobeje tsaponae, itsabotonë cien paxutobeje tsapo­
nae, bajara tsijamatabëcueneitsitsi bajarapamonae Dioso pitorobilivaisi, 
jai Jesús pijajivijavabelia.

Pacuenia Jesús pijajivi livaisi tsipaeba lámparabë pelivaisicuenia 
yabara pelivaisi 

(Lc 8.16-18)
21 Jesús icatsia jumaitsi doce ponëbeje pijajivijavabelia, itsamonaejavabelia ata:
—Itsajivi ata lámparabë pitanojotsicujinae apo etsi cajoniënëalia. Apo etsi 

cama bëxëpanalia ata. Jume baja cajena. Biji rajane athëbëyo etsia daxitaboënë 
pitayotecaenexa. 22 Bajara pijinia itsi palivaisianë tsipaebaponajë comparación­
cuenia daxitajivi picani peyapëtaenexa. Najumematayatsia apo tsipaebaponaenë. 
Itsamonae nejumetae ata, aeconoxae abaxë apo nejumeyapëtae pajamatabëcue­
ne xaina tatsipaebilivaisianë. Itsiata itsamatacabi, bexëajavabelia, daxitajivi neju­
meyapëtaena pajamatabëcuene xaina palivaisianë comparacióncuenia tsipae­
baponajë. 23 Pajivi jamatabënejumeyapëtane patacatsipaebilivaisi, xaniavaetsia 
nenamuxunaevetsi, jai Jesús pijajivijavabelia.

24 Icatsia Jesús jumaitsi bajarapamonaejavabelia:
—Panejumecanaëjëre patacatsipaebilivaisi. Itsamonae ata itsa pacatsi­

paebiana, bajarapamonae ata pajumecanaëjëtsianame papecatsipaebilivaisi. 
Palivaisivajëto panejumecanaëjëtsianame, nexata bajarapalivaisivajëto pajume­
yapëtaename. Itsiata icatsia pematatsënëa bajarapitsilivaisivajëto Dioso pacaya­
pëtaeyaexanaena. 25 Pajivi xaniavaetsia nejumeyapëtane patacatsipaebilivaisi, 
bajarapajivi icatsia itsalivaisi pematatsënëa Dioso jumeyapëtaeyaexanaenatsi. 
Itsiata pajivi apo jitsipae pematatsënëa pejumeyapëtaeponaenexa, bajarapajivi 
palivaisiyovajëto picani jumeyapëtane, nacofënëtsiana, jai Jesús.

Pacuenia peubixu pejuvicujinae, Dioso pesaëta vitsaba yabara pelivaisi
26  Jesús icatsia jivi comparacióncuenia livaisi tsipaeba Dioso pijajivi 

pevetsicuene yabara. Jumaitsi mapacueniaje:
—Pacuenia peubixu pejuvicujinae, Dioso pesaëta vitsaba, bajara pijinia pacue­

nia Dioso pijajivi ata Dioso pesaëta jinavanapa. Peubinë pabita peubixu xucayaja­
bajarabanajetaruca. 27 Peubinë peubicujinae vemaxëmajitabiaba meravi canacuji­
tsia. Naëcotabiaba matacabita. Bajarapacuenia panepapona matacabianë. Nexata 
pijinia peubixu pabita juva. Vitsabapona. Itsiata baitsi jane peubinë apo yapëtae 
pacuenia peubixu pijacuata juva. 28 Ira raja pejamatabëcueneta naxaniaba peu­
bijava. Copiata pepaboto vitsabaya. Xuacujinae namatonota. Xuacujinae cuaina­
vereta. 29 Itsa baja yaniona peubijava, penotsivi pona penotsinexa. Tsipaji baja 
penotsimatacabinexa tocopiapatatsi, jai Jesús jivijavabelia.

Pacuenia mostazaxutoyo pejuvicujinae, mostazanae bepijia vitsaba 
yabara pelivaisi 

(Mt 13.31-32; Lc 13.18-19)
30-31 Jesús icatsia jumaitsi doce ponëbeje pijajivijavabelia, itsamonaeja­

vabelia ata:

—¿De meta xua pelivaisi jëpa Dioso pijajivi bepijia ayaibitsaëtoxaneto 
penaexanaejavanexa? Jivi meta peyapëtaenexa ayaibitsaëtoxaneto bepijia 
Dioso pijajivi penaexanaejavanexa, mostazaxutoyo meta pelivaisicuenia 
tsipaebianajë. Jumaitsinë meta tsane: “Pacuenia mostazaxutoyo pejuvi­
cujinae, bepijia vitsaba mostazanae, bajara pijinia itsane Dioso pijajivi 
ata. Bepijia Dioso pijajivi ayaibitsaëtoxaneto naexanaena. Mostazaxu raja 
bitso tsiquirixutoxi daxita peubixuvecua. 32  Itsiata baitsi jane mostaza­
nae itsa juva, bepijia vitsaba. Caevaita pinijinae naexana itsapeubinaenë 
matatoxenetsia. Nexata baratsui ata pematapenanë exana mostazanae­
maxërananëjavata. Bajara pijinia itsane jivi ata. Bepijia ayaibitsaëto Dioso 
pijajivi naexanaena,” janë meta tsane mapacueniaje, jai Jesús pijajivijava­
belia, itsamonaejavabelia ata.

Pacuenia Jesús jivi livaisi tsipaebabiaba ëcomparacióncuenia  
yabara pelivaisi 
(Mt 13.34-35)

33  Dioso pitorobilivaisi Jesús tsipaebabiaba jivijavabelia. Dioso pito­
robilivaisi Jesús jivi tsipaebabiaba ëcomparacióncuenia. Pacuenia baja 
jivi caëjëpatsi pejumeyapëtaenexa, bajarapacuenia Jesús tsipaebabiaba. 
34 Jesús ëcomparacióncuenia livaisi tsipaebabiaba bajarapamonaejavabe­
lia. Itsiata saicaya Jesús ëpijajivijavabelia xaniavaetsia yapëtaeyaexana­
biaba pajamatabëcuene xaina daxita bajarapalivaisianë.

Pacuenia Jesús itaveta joviboxaneto, malataca yajava, piayaijavami 
yabara pelivaisi 

(Mt 8.23-27; Lc 8.22-25)
35 Dioso pitorobilivaisi Jesús tsipaeba jivijavabelia. Bajarapamatacabi 

Jesús petsipaebicujinae itsa baja caniviyotsia, Jesús jumaitsi 
pijajivijavabelia:

—Nicabaliatsi mapapucaxaneto itsapanabeliaje, jai Jesús.
36  Nexata baja Jesús, pijajivi yajava, vecuapona jivi. Pajerata Jesús 

ecareca, pijajivi yajava pona. Itsiata itsamonae pënaponatsi itsajeranë­
ta. 37 Nexata pinijijoviboxaneto jemata najetaruca. Nexata malataca jera 
ënëaberena mera epabajarabapona. Nexata baja jera ënëaberena mera 
vënëcapona. 38  Jesús itsiata majitanuca jamatejema jeratabufejavavetsina. 
Namatabëxëyaëtanuca penamatabëxëyaëtabiabijavata. Nexata Jesús pija­
jivi yaitavabatsi. Jesús pijajivi jumaitsi:

—¡Patajatuxanenë, vaxaitsimi rabaja yaothopaenatsi! ¿Apo jamatabë­
cuenebëjamë tsaja? jai Jesús pijajivi.

39 Nexata Jesús pemajitanucaenëmi naëcotapuna. Pinijijumeta itaveta­
xuaba jovibo. Jesús jumaitsi pucajavabelia, jovibojavabelia ata:

—¡Vainae ecare baja! jai.

Bajarapacuenia Jesús pejumaitsijavata jovibo baja ajibi tsaxua­
bi. Daxitapuca baja nexata vainae ecaxuaba. 40 Nexata Jesús jumaitsi 
pijajivijavabelia:

—¿Detsa xuajitsia bitso pajunavame? ¿Tsipaji apo payapëtaemë Dioso 
papecaevetsijava? jai Jesús.

41 Nexata Jesús pijajivi najunaviaca bajarapacuene petaexae. Ëpamonae 
najumaitsi:

—¿De meta tsipaji maponëje? ¡Itaveta jovibo, malataca ata! 
¡Jumecovënëtatsi baja rovia maponëje! ¡Nexata baja jovibo, malataca 
yajava, ajibi tsaxuabi! najai Jesús pijajivi.

Pacuenia pebi, dovathivi peyajavaponaponaenë, Jesús vecuacapitsapa 
Gerasa nacuata yabara pelivaisi 

(Mt 8.28-34; Lc 8.26-39)

5 �1 Jesús pijajivi barëpata pucaxaneto itsapanabelia, Gerasa nacua­
yabelia. 2  Nexata Jesús jerajavavetsina nonotajuna. Pebi dova­

thivi peyajavaponaponaenë, cujitabarenatsi jivimëthëanëjavaverena. 
3  Bajaraponë ponaponabiaba jivimëthëanëjavata. Itsajivi ata apo caëjëpae­
tsi pecëtsinexa bajaraponë cadenamaëtota ata. 4 Cadenamaëtonëta picani 
taxucëtabiabatsi anijatonë. Cobecëtabiabatsi picani yajava. Itsiata cajena 
pecobecëtsicadenamaëtotsi ucutajarababiaba pesaëta. Bajaraxuacujinae 
petaxucëtsicadenamaëtotsi pecobeta tsaquibiaxuababiaba. Nexata cade­
namaëtomi tsiquirijavaxi exanapenetabiaba. Itsajivi ata cajena apo caë­
jëpaetsi pecëtsinexa bajaraponë. Tsipaji bitso asaë. 5 Bajaraponë petsuto­
nëjava, jivi petëpaevi pemëthëcaejava, matacabijebi, meravijebi yajava, 
ponaponabiaba. Vavajai tsabiabaponaponae. Ibotonëjavabelia natsaqui­
bajarababiabaponapona. 6  Bajaraponë itsa taetaba Jesús penajetarucae­
java, nexata tajëverena cujinaeponarena Jesúsjavaberena. Jesús pitaba­
rata pematabacabëta nucajunua. 7 Bajaraponë aëjai pinijijumeta Jesús 
pitabarata.

—Jesús, pepo Dioso, athëbëtatsia peecaenë, pexënatomë. ¿Detsa xua 
jaitame xanëjavaberena? Pexaniacuene bitso cavajëtatsi Dioso pitabara­
ta. Nejamatabëcuenebejiobitsipame, jai dovathivi peyajavaponaponaenë 
Jesúsjavabelia.

8  Bajarapacuenia jumaitsi dovathivi peyajavaponaponaenë tsipaji Jesús 
jerajavavetsina penonotajunaejavata, dovathivi peyajavaponaponaenë 
pemataenenaejavatatsi, Jesús itaveta dovathivi. Jesús jumaitsi dovathivi­
javabelia mapacueniaje:

—¡Dovathivi, bajaraponë baja pavecuapitsapare! jai Jesús.
9 Nexata Jesús jumaitsi bajaraponëjavabelia:
—¿Detsa pavënëmë? jai.
Nexata dovathivi peyajavaponaponaenë navënëpaeba.

—Tavënë raja Legión. Tsipaji raja bitso paayaibitsaëtoxanetonë, jai 
dovathivi peyajavaponaponaenë.

10 Nexata dovathivi pinijicuenia vajëta Jesúsjavabelia itsairabelia pejutsiya­
nivatsi bajarapairavecua. 11 Nexata bajarajota, imoxoyo petsutojavata, marra­
nobitsaëtoxaneto xaevanapa. 12  Dovathivi bitso vajëca Jesúsjavabelia.

—Paneitorobare marranobitsaëtoxanetojavabelia. Panetocopare patajo­
nenexa bajara pamarranobitsaëtoxanetojavabelia, jai dovathivi.

13 Nexata Jesús tocopata pacuenia dovathivi vajëcatsi. Dovathivi baja pebi 
vecuapitsapecatsi. Nexata baja marranobitsaëtoxanetojavabelia dovathivi 
junua. Bajara pamarranobitsaëtoxaneto jinavanapa anijamilbeje ponëbeje. 
Nexata daxita marranobitsaëtoxanetomi cujinaeyeca. Pucaxaneto itapajani­
tuareca othopareca. Nexata daxita marranobitsaëtoxanetomi meneta bubuna.

14 Bajara pamarranobitsaëtoxanetomi pevetavanapaevi rëcëpeca. Pona, 
pacuene tane, petsipaebinexa tomarapijivijavabelia, petsipaebinexa vaya­
fotusatojava penaevijavabelia ata. Nexata jivi ponarena petaenexa baja­
rapacuene. 15 Nexata dovathivi peyajavaponaponaenëmi bajarapamonae 
taeyeta Jesús pemuxuneneta. Bajaraponë penaxatatsijava baja naxatate­
ca. Jamatejema baja. Xaniavaetsia eca. Nexata bajarapamonae cujuna­
vatsi Jesús. 16  Pamonae cuenetanetsi Jesús pejamatejemayaexanaejava 
dovathivi peyajavaponaponaenëmi, bajarapamonae paeba pepatsivijava­
belia daxita pacuene tane. Paeba pacuene ata Jesús exana marranobitsaë­
toxanetojavabelia. 17 Nexata Gerasa nacuapijivi jumaitsi Jesúsjavabelia:

—Pexaniacuene pacavajëtatsi. Ponare baja patajanacuavecua, jai 
Gerasa nacuapijivi Jesúsjavabelia tsipaji cujunavatsi.

18  Jesús baja itsa runareca jera ënëabereca, ponë dovathivi peyaja­
vaponaponaenëmi, bitso picani navajëca Jesús pepëta penaponaenexa. 
19 Itsiata Jesús apo jejai. Jumaitsi bajaraponëjavabelia:

—Ponare nijaboyabelia. Nijamonae tsipaebare papinijicuene Dioso cae­
xana. Tsipaebare pacuenia ata caitaxutotsoniatane Dioso, jai Jesús dova­
thivi peyajavaponaponaenëmijavabelia.

20 Nexata baja dovathivi peyajavaponaponaenëmi pona. Taxuxuaba 
penavajunupaebijava papinijicuene Jesús exanatsi. Bajaraponë navaju­
nupaebapona Decápolisvënë nacuajava. Decápolisvënë nacuata eca diez 
patomarabeje. Daxitajivi jamatabëcuenenabenajaca itsa jumetanetsi baja­
raponë penavajunupaebaponaejava.

Pacuenia Jesús copiaya namutoepatota jamatejemayaexana 
piavitaneva, pacuenia icatsia cotocaevi toasaëyaexana Jairo 

pexënatovayo, petëpaevayomi, yabara pelivaisi 
(Mt 9.18-26; Lc 8.40-56)

21 Jesús icatsia pecovëyaberena jerata naviarena pucaxaneto itsa­
panaverena. Nexata tajetabojavatarena jivibitsaëtoxaneto Jesús 

matatoyoronatsi. 22  Nexata bajarajota napatajopa Jairovënënë. Bajaraponë 
judíovi penacaetuatabiabibo pevetsiviyajuvënënë. Jairo itsa taetaba Jesús, 
nexata Jairo pematabacabëta yaiyataeya Jesús pitabarata nucajunua. 
23  Pinijicuenia Jairo vajëta Jesúsjavabelia. Jumaitsi:

—Taxënatoyo raja netobitso. Najumalipeneta rabaja petëpaenexa. 
Pexaniacuene netoexanare. Naxanitsia. Netoperabëjayatsianame necobeta 
petëpaeyaniva, jai Jairo.

24 Jejai Jesús. Jesús nexata napona Jairo pepëta. Nexata jivibitsaëtoxa­
neto Jesús pepënaponaevitsi matatoyorotsia cënënanajetarubenatsi. 25 

Bajarapajivibitsaëtoxaneto tuatuajëta itsava, pijanacuene pecapunaeva­
tsi, nanajetaruca. Bajarapova pijanacuene pecapunaecujinaetsi doce baja 
pavaibeje xaina. 26  Bitso nexata bajarapova bejiobi pexainaecuene yabara 
pevaëbivitsi pejamatabëcueneta. Tsipaji belia daxita pexainaejavaximi 
navecuavereta pematamobaponaeta pevaëbivitsi. Itsiata apo caevi piavi­
tanecuene. Biji caranata pevajënaeyabelia capunaponatsi piavitanecuene. 
27 Nexata bajarapova jumetane itsamonae pecuaicuaijaijava Jesús piavita­
nevi pejamatejemayaexanaponaejava yabara. Nexata bajarapova ponata­
ba Jesús pepënëvelia, jivibitsaëtoxaneto tuatuajëalia. Nexata bajarapova 
tojayataba Jesús penaxatatsijava. 28  Tsipaji cajena bajarapova jamatabëju­
maitsi: “Itsa Jesús penaxatatsijava tojayatabianajë, tavitanejavami neve­
cuaajibi tsane,” jamatabëjai. 29 Nexata bajarapova itsa tojayataba Jesús 
penaxatatsijava, bajarajota pijanacuenemi vecuaajibitsi baja. Nexata baja­
rapova pijanacuenemi pecaevijavareca, nayapëtane. 30 Jesús ata nayapë­
tane pesaëta pejamatejemayaexanaejava pepënëyabelia. Nexata pejayata­
bijavatatsi Jesús napënëyorotaxuaba. Naëcobaruta. Yanijoba jivijavabelia.

—¿Jipatsa tanaxatatsijava netojayataba? jai.
31 Nexata Jesús pijajivi jumaitsitsi:
—Taneme rabaja jivibitsaëtoxaneto pecacënënanajetarubenaejava. ¿Detsa 

xuajitsia: “¿Jipatsa tanaxatatsijava netojayataba?” jamë? jaitsi Jesús pijajivi.
32  Jesús naëcobaruta daxitajivijava petaenexa pajivi tojayatabatsi 

penaxatatsijava. 33  Nexata bajarapova neconecojai tsanucae pecajunavi 
penayapëtaexae Jesús pejamatejemayaexanaejavatsi. Nexata bajarapova 
najetabarena Jesús pitabarayaberena. Pematabacabëta nucajunua. Nexata 
daxita pacuene exana, bajarapova tsipaeba Jesúsjavabelia. 34 Nexata 
Jesús jumaitsi bajarapovajavabelia:

—Xamë nesivajamatabëjumaitsimë: “Jesús penaxatatsijava itsa 
tojayatabianajë, tavitanejavami nevecuaajibi tsane,” nesivajamata­
bëjamë. Bajaraxuata jamatejemamë baja. Ponare baja jamatejema. 
Niavitanejavami rabaja ajibi, jai Jesús bajarapovajavabelia.

35 Bajarapacuenia Jesús pejumaitsanucaejavata namutoepatota, 
Jairo pijaboverena peponaevi mataenenatsi. Bajarapamonae jumaitsi 
Jairojavabelia:

—Jairo, nexënatoyo rabaja tëpa. Pëtsa baja matavëjëa jamatabëitonota­
poname Jesús, jai bajarapamonae Jairojavabelia.

36  Jesús jumetae ata bajarapajume, itsiata jumaitsi Jairojavabelia:
—Jairo, pëtsa najamatabëxainame. Najamatabëcuenecopare saya ëxa­

nëjavaberena nexënatovayo pecatoasaënexa, jai Jesús Jairojavabelia.
37 Nexata Jesús, pajivibitsaëtoxaneto pënanajetarubenatsi, pueneta 

bajarajota. Jesús pona Jairo pijaboyabelia. Jesús saya yajavalia mapama­
tabëxëyoje: Pedro, Juan, Santiago, Jairo jane baja. Juanbeje Santiagobeje 
nacaebananëbeje. 38  Itsa baja Jesús palia Jairo pijaboyabelia, tane jivibi­
tsaëto pinijijumeta pematanueyabijava petëpaevayo. 39 Jesús itsa joneya 
boyalia, jumaitsi bajarapamonaejavabelia:

—Pëtsa bitso pamatanueyabame. Pejanava raja apo tëpae. Saya raja 
majitanuca, jai Jesús tsipaji yapëtane Jesús piasaëyaexanaejavanexa 
bajarapovayo.

40 Bajarapacuenia Jesús pejumaitsijava, bajarapamonae saya jumeca­
pocaponatsi. Nexata daxita Jesús bovecua pitsapaeyaexana. Itsaxuayolia 
petëpaevayo boca, Jesús barëjoneya caejiviyobeje saya. Jesús saya barëjo­
neya mapamatabëxëyoje: petëpaevayo paxa, pena, Jesús pijajivi, acueyabi 
ponëbeje. Bajarapamatabëxëyo saya Jesús barëjoneya. 41 Nexata Jesús 
petëpaevayo cobepita. Jesús pijajumeta jumaitsi:

—Talita cumi, jai, mapajumetaje pejumaitsijume: “Pejanava, nonotapu­
nare,” pejaijume.

42  Bajarapacuenia Jesús pejumaitsijavata, pejanavayo nonotabapuna. 
Ponapona baja. Bajarapovayo doce pavaibeje xaina. Nexata Jesús peya­
javajonevilia pinijicuenia jamatabëcuenenabenajaca bajarapacuene itsa 
tane. 43  Nexata Jesús pinijicuenia jumaitsi:

—Pëtsa itsajivi ata patsipaebame mapacueneje, jai Jesús.
Bajaraxuacujinae Jesús jumaitsi pejanavayo penajavabelia:
—Nexënatovayo pexaejava rajure, jai.

Pacuenia Jesús naviata pijanacuayabelia, Nazaret tomarabelia,  
yabara pelivaisi 

(Mt 13.53-58; Lc 4.16-30)

6 �1 Jesús baja, pijajivi yajava, pona Capernaum tomaravecua. Naviata 
pijanacuayabelia, pevitsabitomarabelia. 2  Judíovi penacueraevetsi­

matacabita Jesús taxuxuaba jivi livaisi petsipaebijava judíovi penacae­
tuatabiabibota. Ayaibitsaëtoxaneto pejumetaevitsi sivajamatabëcuene­
nabenajacatsi. Nexata bajarapamonae Jesús jamatabëcueneaebiatanetsi. 
Bajarapamonae Jesús yabara najumaitsi mapacueniaje:

—¿Detsa meta verena maponë capitsapa mapajamatabëcuenelivaisije? 
¿Detsa pacuenia meta yapëtane daxita mapacueneje? ¡Pitsipinijicuene 
maponë exanaje, vaxaitsi abaxë caeto ata apo taetsi! ¡Matapania 

matanetsije! 3  Maponëje vaxaitsiyajuvënënë. Carpinteronë. María pexëna­
to. Bajaraponë pejuyapijivi Santiago, José, Judas, Simón. Papetiriavi ata 
vajatomarata jinavanapa, bajaraponë pejuyapijivi, najai bajarapamonae 
Jesús yabara.

Nacaetomarapijivixae, bajarapamonae Jesús apo jumexaniataetsi. 
4 Nexata Jesús jumaitsi bajarapamonaejavabelia:

—Bajara maitsabiabije. Diosojumepaebivi profetavi itsanacuapijivi 
yaiyataeyabiabatsi. Itsiata pijanacuapijivi, pijaviriavi, pijamonae ata, apo 
yaiyataeyabiabitsi, jai Jesús.

5 Nexata Jesús bajarajota jivi ayaibitsaëtojavabelia pinijicuene pexa­
naejava apo tsitaexanae. Tsipaji apo jumecovënëtsitsi. Saya caejiviyobeje 
piavitanevi pecobeta jayata. Jamatejemaya exana. 6  Nexata Jesús bitso 
najamatabëxaina. Tsipaji jivi apo jumecovënëtsitsi. Bajaraxuacujinae 
Jesús tsiquiritomaraxijava Dioso pitorobilivaisi jivi tsipaebanajetaruca.

Pacuenia Jesús pijajivi itoroba Dioso pitorobilivaisi jivi 
petsipaebanajetarubenaenexa yabara pelivaisi 

(Mt 10.5-15; Lc 9.1-6)
7 Jesús junata pijajivi doce ponëbeje penacaetuatsinexa. Nexata Jesús 

pijajivi itoroba anijanëbeje tsaponae. Jesús pijajivi pecaëjëpaejamatabë­
cuenetsi jamatabëcuenecaëjëpaeyaexana dovathi peyajavajinavanapaevi 
pevecuacapitsapaponaenexa. 8  Jesús jane baja pijajivi penaropobivajënae, 
Jesús jumaitsi pijajivijavabelia mapacueniaje:

—Pëtsa itsacuenejava ata pacaponame panijanamutonexa. Pëtsa paca­
poname panemarue ata, doro ata, palata ata. Ënaeboyo saya pacapona­
re. 9 Itsiata pataxunaponare panenataxuxatabijava. Caejava panenaxa­
tatsijava pajumaponare. Pëtsa anijacamisabeje pacaponame. 10 Itsajota 
papatabiabianame, caebota pamajitabiabianame. Pëtsa panatixitapona­
me itsaboyabelia panemajitsinexa. Matapania icatsia itsajavabelia itsa 
paponaename, bajarapabovecua papitsapaename. 11 Patomarata apo 
pacacopiapitsi tsane, itsa apo jitsipaenua tsane papecanamuxunaevetsi­
nexa panetsipaebilivaisi, nexata paponaename bajarapatomaravecua. 
Paneponaevajënae bajarapatomarata panataxuatsapërëvarëbianame. 
Bajarapacuenia itsa panataxuatsapërëvarëbianame, bajarapatomarapiji­
vi yapëtaena Diosojavabelia penaneconitsicuene apo papecacopiapitsi­
xae papecanamuxunaevetsinexa panetsipaebilivaisi. Xaniajanë pacuenia 
pacatsipaebijitsiatsi. Pamatacabi Dioso jivi naneconitsiaexanaena, baja­
rapamatacabi Dioso bitso naneconitsiaexanaenatsi patomarapijivi apo 
pacacopiapitsi tsane. Paneconivajëtota bajayata Dioso naneconitsiaexana 
Sodoma tomarapijivimi, Gomorra tomarapijivimi ata, bajarapaneconiva­
jëto matatoxenetsia Dioso naneconitsiaexanaenatsi patomarapijivi apo 
pacacopiapitsi tsane, jai Jesús pijajivijavabelia.

12  Nexata jane baja Jesús pijajivi naropoba Dioso pitorobilivaisi jivi 
petsipaebanajetarubenaenexa. Jesús pijajivi naropoba anijanëbeje tsapo­
nae. Nexata Jesús pijajivi jumai tsaponae jivijavabelia:

—Pacopabare baja pibisiacuene paneexanabiabijava. 
Panajamatabëcuenepënëyorore Diosojavabelia, jai tsaponae.

13  Jesús pijajivi dovathi peyajavajinavanapaevi vecuacapitsapapona. 
Piavitanevi ata mataexabapona aceiteranëta. Bajarapacuenia Jesús pijaji­
vi jamatejemayaexanapona piavitanevi.

Pacuenia bajayata Juanpijinë jivibautisabinëmi beyaxuabatsi  
yabara pelivaisi 

(Mt 14.1-12; Lc 9.7-9)
14 Herodes, Galileanacua pevetsinë. Nexata Herodes jumetane itsamonae 

jamatabëcuenenavëxaniabiaya pejumaitsijava Jesús yabara: “Juanpijinë 
raeta jivibautisabinëmi icatsia asaë petëpaecujinae. Bajaraxuata caëjëpatsi 
Dioso pesaëta pinijicuene pexanaenexa,” pejaijava itsamonae jamatabëcue­
nenavëxaniabiaya Jesús yabara, Herodes jumetane.

15 Itsamonae pijinia jumai tsaponae Jesús yabara:
—Bajayata raeta ponëmi ponapona, profeta Elíaspijinëmi, baja raeta 

ponë, jai tsaponae itsamonae.
Itsamonae pijinia jumai tsaponae Jesús yabara:
—Diosojumepaebinë profeta raja. Tsipaji rabaja pacuenia bajayata pro­

fetavi jinavanapa, bajara icatsia maponë itsije, jai tsaponae itsamonae.
16  Bajarapacuenia itsamonae jamatabëcuenenavëxaniabiaya pejumai­

tsaponaejava Jesús yabara, Herodes itsa jumetane, Herodes ata jamatabë­
cuenenavëxaniabiaya jumaitsi Jesús yabara:

—Maraeta Juanpijinëmije, ponëmi bajayata xanë tajajivi vësiucutaxua­
biaexanajë. Icatsia raeta asaë petëpaecujinae, jai Herodes jamatabëcuene­
navëxaniabiaya Jesús yabara.

17 Bajarapacuenia Herodes jumaitsi tsipaji abaxë Juanpijinë itsa asaë, 
Herodes pijajivi, vajabitsaëvi, itoroba Juanpijinë pevaetabinexatsi. Nexata 
vajabitsaëvi Juanpijinë cobecëtsiaya caponatsi penaneconitsivi pejeba­
biabiboyalia. Bajarapacuenia Herodes pijajivi itoroba Herodes pijava, 
Herodíasva, pejamatabëcueneta. Herodíasva picani copiata pita Felipe, 
Herodes pejuyapijinë. Nexata Herodes pejuyapijinë pijava yacajërë­
ta. 18  Nexata Herodes pejuyapijinë pijava peyacajërëtsixae, Juanpijinë 
abaxë itsa apo vaetabitsi, muxujioba Herodes. Juanpijinë jumaitsi 
Herodesjavabelia:

—Acuenebi raja nejuyapijinë pijava nepitsijava,” jai Juanpijinë 
Herodesjavabelia.

19 Nexata bajarapacuenia Juanpijinë pejumaitsixae, itoyatsi Herodíasva. 
Nexata abaxë Juanpijinë itsa ponapona penaneconitsivi pejebabiabibota, 

bajarapova picani Juanpijinë jamatabëbeyaxuabiaexanatsi. Itsiata apo 
caëjëpaetsi. 20 Tsipaji Herodes yapëtane Juanpijinë bitso pejamatabë­
xanepanaenëcuene. Nexata Herodes yaiyatane Juanpijinë. Bajaraxuata 
Herodes apo tocopatsi pijava pejamatabëcueneta pebeyaxuabinexatsi 
Juanpijinë. Juanpijinë itsa cuaicuaijai tsabiabi Herodesjavabelia, nexata 
picani Herodes jamatabëbëjai tsabiabi pijaneconi yabara. Itsiata Herodes 
xaniavaetsia namuxunaevetabiaba. 21 Nexata pamatacabi Herodes naja­
matabënapita penaexanaematacabi, najamatabëxaina pexaniafiesta 
pexanaenexa. Bajarapafiestajava Herodes junata pijaboyaberena jivi 
ayaibitsaëtoxaneto penabaninexa. Junata Herodes pijajivi, pamonae 
toevetatsi pijairanë. Junata vajabitsaëvi pevetsivinua. Junata petuxa­
nevinua, Galilea nacuata pejinavanapaevi. Nexata bajarapafiestajavata 
Herodíasva toyapëxanepanatsi Juanpijinë pebeyaxuabiaexanaenexa­
tsi. 22  Herodíasva toyapëxanepanatsi tsipaji pexënatoyo joneya Herodes 
pejunatsivi pebarënabanecaejavalia pijacujirucuenia caevayo peyavajibi­
nexa. Nexata Herodes pejunatsivi bitso barëitajitsipa pejionëyo peyava­
jibijava. Nexata Herodes najumecapanepaeya pexaniajaijumeta jumaitsi 
pejionëyojavabelia:

—Nevajëre xua jitsipame. Carajutsianatsi raja. 23  Pacuenejava neva­
jëtsianame, carajutsianatsi. Itsa nevajëtsianame taneevetsiaexanaena­
cua ata, tuatuajëjava carajutsianatsi, jai Herodes najumecapanepaeya 
pejionëyojavabelia.

24 Nexata bajarapovayo pitsatabalia. Jumaitsi penajavabelia:
—¿Detsamë ra xua vajëtsianajë? jai penajavabelia.
Nexata Herodíasva pexënatoyojavabelia jumaitsi:
—Juan jivibautisabinë pematabocoto vajëre, jai.
25 Nexata bepijia bajarapovayo jopajoneya Herodes peecaejavabelia. 

Jumaitsi Herodesjavabelia:
—Jitsipajë cajena tanerajutsinexamë platota Juan jivibautisabinë pema­

tabocoto, jai bajarapovayo Herodesjavabelia.
26  Nexata Herodes pinijicuenia bejamatabëjiobi tsanajetsireca. Herodes 

nexata acuenebi: “Jume,” pejaijava. Tsipaji baja Herodes najumecapane­
paeya jumaitsi pejionëyojavabelia pexaniajaijumeta daxita pejunatsivi 
pitabarata. 27 Nexata Herodes bepijia itoroba vajabitsaënë petocarena­
nexatsi Juan pematabocoto. 28  Vajabitsaënë nexata pona penaneconitsi­
vi pejebabiabiboyabelia. Juanpijinëmi vësiucutaxuabatsi. Juanpijinëmi 
pematabocoto vajabitsaënë carena platota. Nexata pejanava rajutatsi. 
Nexata bajarapovayo juya pena rajuta. Nexata baja Herodíasva yapëtane 
capanepaeya baja Juanpijinë pebeyaxuabijavatsi.

29 Nexata Juanpijinë pijajivi itsa vënëtanetsi pebeyaxuabijavatsi, baja­
rapamonae ponarena Juanpijinë pebocaejavaberena. Pitatsi petëpaenë. 
Pepitsicujinaetsi Juanpijinë pijajivi mëthëtatsi.

Pacuenia Jesús pexaejava rajuta cinco mil ponëbeje yabara pelivaisi 
(Mt 14.13-21; Lc 9.10-17; Jn 6.1-14)

30 Jesús pitorobivi, apóstolevi, naviabanajetarubena Jesúsjavaberena. 
Nexata bajarapamonae Jesúsjavabelia navajunupaeba daxita pacuene 
exanavanapa, pacuenia ata jivi livaisi tsipaebavanapa. 31 Nexata Jesús 
jumaitsi bajarapamonaejavabelia:

—Naxanitsia. Ponatsi pesajinaejavabelia. Nacueraevetsianatsi caeepato­
yo, jai Jesús.

Bajarapacuenia Jesús jumaitsi pijajivijavabelia tsipaji jivibitsaëtoxane­
tonë topatabiabatsi. Itsamonae naviabaponabiaba. Itsamonae juya pata­
biaba. Nexata Jesús pijajivi pebarënabaninexa, apo cuenecaëjëpabiabitsi. 
32  Nexata Jesús ëpijajivi jerata yajavapona itsabelia jivi ajibi. 33  Itsiata jivi 
ayaibitsaëtoxaneto pëtanetsi Jesús peponaejava. Nexata itsabelia Jesús 
pona, matatsënëa pënacujinaerubenatsi daxita tomaranëpijivi. Caranata 
Jesús pevajënaeyabelia pata bajarapamonae. 34 Itsa baja Jesúsbana nono­
bajunaya jeravecua, Jesús tane jivibitsaëtoxaneto. Nexata Jesús bajarapa­
monae itaxutobejiobiatane. Nexata Jesús bajarapamonae sivajamatabëju­
maitsi mapacueniaje:

—Pacuenia baitsi ovejabitsaëtoxaneto itsa toajibitsi pevetsinëtsi, bajara 
itsi mapamonaeje, sivajamatabëjai Jesús.

Nexata Jesús ayaicuenia livaisi tsipaeba bajarapamonaejavabelia. 35 Itsa 
baja bitso caniviyotsia, Jesús pijajivi cujibarenatsi. Jumaitsitsi:

—Caniviyo rabaja bitso. Majota ajibi pexaejava. Tsipaji itsajivi ata pija­
bo apo xainae. 36  Itorobare baja jivi peponaenexa imoxoyo penaetomara­
nëjavabelia pecomuacaenexa pexaejava, jaitsi Jesús pijajivi.

37 Jesús nexata jumaitsi pijajivijavabelia:
—Paxamë parajure pexaejava, jai.
Nexata Jesús pijajivi jumaitsi:
—¿Paponaenajë tsaja tomarabelia patacomuatsinexa pan doscientos 

denariota bajarapamonae pexaenexa? jai Jesús pijajivi.
38  Jesús icatsia jumaitsi pijajivijavabelia:
—¿Detsa papanbëbeje paxainame paxamë? Pataema copiata, jai Jesús.
Jesús pijajivi petaecujinae tsipaeba Jesúsjavabelia. Jumaitsi:
—Paxainajë saya cinco papanbëbeje, anijanëyobeje dujuainëyobeje 

yajava, jai Jesús pijajivi.
39 Nexata Jesús itoroba daxitajivi penaenexa ponajavata. 40 Nexata baja­

rapamonae pepobitsaëtonë natsanaeya ena. Caebitsaëtota enapona cien 
pajivibeje. Itsabitsaëtota enapona cincuenta pajivibeje. Bajarapacuenia 
caebitsaëto canacujitsia enapona. 41 Nexata Jesús pita cinco papanbëbe­
je, anijanëyobeje dujuainëyobeje yajava. Athëbëa benaëcotsia. Jumaitsi 
Diosojavabelia:

—Pexaniacuene panetoexaname. Panerajutame pataxaejava, jai Jesús.
Bajaraxuacujinae Jesús pan epatsicacapona. Pijajivijavabelia rajutapona 

pepatsicacaejava. Nexata juya Jesús pijajivi pan tsicobetsana jivijavabelia. 
Dujuaijavaxi ata tsicobetsana jivijavabelia. 42  Daxita xaniavaetsia nabane. 
43  Bajaraxuacujinae Jesús pijajivi caetuata pan, dujuai yajava, jivi peya­
juvënëcopabejebijavanë. Nexata vënëba doce xuabeje bemapirecuenia 
pexanaejavanë. 44 Pamonae pexaejava xane, ayaibitsaëtoxaneto. Itsiata 
ëpebijivi namataëjëtatsi cinco mil ponëbeje.

Pacuenia Jesús mene itaboxoya najetaruca yabara pelivaisi 
(Mt 14.22-27; Jn 6.16-21)

45 Jesús jivi ayaibitsaëtoxaneto pexaejava perajutsicujinae, Jesús pijajivi 
bepijia runaeyaexanareca jera ënëabereca. Jesús pijajivi copiata itoroba 
penicabinexa puca itsapanabelia, Betsaida tomarabelia. Jesús baja jivi 
naviabiaexana. Bajaraxuata abaxë caenë nacopatanuca bajarajota. 46  Itsa 
baja jivi napëvereta penaviabijava, Jesús junaya petsutojumabetsia peva­
jëtsinexa Diosojavabelia. 47 Itsa baja bitso meravi, Jesús pijajivi pucaxa­
neto itapavecua tajë baja yanajetarubenalia. Jesús abaxë bajarapaepatota 
caenë nacopatanucarena pucaxanetoitapatarena. 48  Nexata Jesús tane 
pijajivi petoayapëbejejavatsi pevaetsijava. Tsipaji bitso joviboxaneto ayai 

pevajënaeverena. Bajaraxuacujinae bajayacunua, ajena matacabijitsia, 
Jesús pijajivi pecovëvelia imoxoyotanajetaruca. Jesús najetaruca mene 
itaboxoya. Rovia picani xenetsijitsia. 49 Jesús pijajivi itsa tanetsi mene ita­
boxoya penajetarucaejava, Jesús pijajivi jamatabëjumaitsi:

—¡Petëpaenëmi raeta pejumape najetaruca! jamatabëjai.
Nexata Jesús pijajivi vavajai tsaxuabi ayaijumeta. 50 Tsipaji daxi­

ta Jesús pijajivi tane bajarapacuenia penajetarucaejava. Nexata Jesús 
pijajivi jamatabëcuenenajunaviaca. Nexata Jesús bepijiayo jumaitsi 
pijajivijavabelia:

—Xanë raja. Pëtsa panecujunavame. Pajamatejemamëre saya, jai Jesús 
pijajivijavabelia.

51 Nexata baja Jesús nonolia bajarapajera ënëabelia. Ajibi baja tsaxua­
bi jovibo. Nexata Jesús pijajivi pinijicuenia jamatabëcuenenajunaviaca. 
Tsipaji tane jovibo, malataca yajava, Jesús piajibiaexanaejava. 52  Jesús 
baja picani pijajivi copiaya tane, pan tsiquirijavayomi ata, jivibitsaëtoxa­
netojavabelia Jesús perajutsijava. Itsiata Jesús pijajivi apo jamatabëcue­
neyapëtae Jesús pecaëjëpaenëcuenetsi pinijicuene pexanaenexa. Abaxë 
bajarapamonae ajamatabëcuenetaja.

Pacuenia Jesús jamatejemayaexana piavitanevi Genesaret nacuata 
yabara pelivaisi 
(Mt 14.34-36)

53  Jesús pijajivi jerata yajavapata puca itsapanabelia. Pata Genesaret 
nacuayabelia. Peyapatsijera bajarajota puca itapata querataruta. 54 Nexata 
Jesús, pijajivi yajava, nonotajunaya jeravecua. Bajarajota bepijia jivi yapë­
tanetsi Jesúscuene. 55 Nexata Jesús pepatsijava penatsipaebinexa, nava­
junucacujinaejinaruta daxita bonëjava. Nexata piavitanevi pijacamaxita 
yavëtacarapatatsi itsajota jivi jumetane Jesús pepatsijava. 56  Jesús pata 
tsiquiritomaraxijava, pinijitomaranëjava ata, tomarapënëya penaebonë­
java ata. Daxitajava, itsa patomarata Jesús patabiaba, bajarapatomara­
nëjava callejavata, jivi tojebabiabatsi piavitanevi. Piavitanevi pecapatsivi 
pinijicuenia jumai tsabiabi Jesúsjavabelia:

—Pexaniacuene bitso netoexanare. Tocopatsianame maponëje pecatoja­
yatsinexa nenaxatatsijavacopia, jai tsabiabi.

Nexata daxita pamonae Jesús penaxatatsijavacopia tojayataponatsi, 
jamatejema baja tsaponae piavitanejavamivecua.

Pacuenia Jesús tsipaeba xua jivi jamatabëcuenebijianatsi  
yabara pelivaisi 

(Mt 15.1-20)

7 �1-4 Daxita judíovi catsiteca pijasalinaivimi pijacuene. 
Judíoviyajuvënëvi, pamonae fariseovi naexana, bajarapamonae 

bitso catsiteca pijasalinaivimi pijacuene daxita judíovi matatoxenetsia. 
Jamatabëcuenenavëxaniabiaya jamatabëjumai tsabiabi:

—Itsa catsitecajë tajasalinaivimi pijacuene, nexata Dioso aneconijibia 
netaena, jamatabëjai tsabiabi.

Nexata bajarapamonae pijasalinaicuenia anijatonë xaniavaetsia itsa 
apo napënanacobequiatsi, pexaejava apo xaeyabiabi. Itsajota pexaeja­
vacuene canajetabiaba, bajaraverena itsa naviaba pecomuacaecujinae, 
bajarapamonae pijasalinaicuenia xaniavaetsia itsa apo napënanacobe­
quiatsi, pexaejava apo xaeyabiabi. Bajarapamonae pematatsënëa navi­
tsia itsacujiruxi ata, pijasalinaivimi pijacujiru, catsiteca. Bajarapamonae 
tazaxi, mera peyajebinëanë ata, pecasetsinëanë ata, camanë ata, pijasali­
naivimi pijacuenia xaniavaetsia quiatabiaba. Nexata judíovi pecujarubivi 
Jerusalén tomaraverena pata. Nexata judíovi pecujarubivi, fariseovi yaja­
va, cujibarenatsi Jesús. Nexata bajarapamonae tane Jesús pijajivi judíovi 
pijasalinaicuenia anijatonë napënanacobequiatsinejeva penabanijava. 
Bajaraxuata bajarapamonae jumaitsi Jesúsjavabelia:

—Jesús, nijajivi naneconita Diosojavabelia. 5  Tsipaji nijajivi apo 
jumecovënëtsiajinavanapae vajasalinaivi pijacuene. Nijajivi itsa xane 
pexaejava, anijatonë napëna apo nacobequiatabiabi, jai bajarapamonae 
Jesúsjavabelia.

6  Jesús nexata jumaitsi bajarapamonaejavabelia:
—¡Paxamë saya jivi paneyamaxëitojorobivi! Diosojumelivaisipaebinëmi 

profeta Isaíaspijinë baja cajena bajayata tajëvelia xaniavaetsia pacavaju­
nupaeba. Bajayata Dioso tajëvelia pejumaitsijava paxamë yabara profeta 
Isaíaspijinë peyaquinaelivaisita jumaitsi mapacueniaje:

Bajarapamonae nejitsipaena saya pijumeta. Itsiata pepo 
tanejitsipaejamatabëcuene nevecuatajë tsane. 7 Saya baitsi 
bajarapamonae pijajumaitsita tsane: “Pacajitsipatsi,” nejai 
itajara tsane. Itsiata apo xaniajai tsane. Bajarapamonae saya jivi 
tsipaebaponaena pejamatabëcuenepijilivaisi. Pepo taitorobilivaisi 
apo tsipaebi tsane,

jai tajëvelia Dioso pejumaitsijava paxamë yabara Isaíaspijinë peyaquinae­
livaisita, jai Jesús bajarapamonaejavabelia.

8  Jesús icatsia jumaitsi fariseovijavabelia, judíovi pecujarubivijavabelia 
ata:

—Paxamë Dioso papecaitorobicuenia apo paexanaemë. Caranata 
ëvajasalinaivi pijacuene pacatsitecame.aebaponaena pejamata­
bëcuenepijilivaisi. Pepo Nexata vajasalinaivi pijacuenia xania­
vaetsia paquiatabiabame mera peyajebinëanë. Xaniavaetsia 
paquiatabiabame tazaxi ata. Pematatsënëa navitsia itsacujiru ata paca­
tsitecame. 9 Apo pajumecovënëtsimë Dioso pitorobilivaisi vajasalinai­
vi pijacuene panecatsitecaenexa. Apo pajumecovënëtsi atamë Dioso 

pitorobilivaisi, jamatabëcuenenavëxaniabiaya pajamatabëjumaitsimë tsa­
biabi: “Pexaniacuene raja exanajë,” pajamatabëjamë tsabiabi. 10 Bajayata 
Dioso najumecopata Moiséspijinëta. Bajarapalivaisi jumaitsi: “Axa yai­
yataema. Ena ata yaiyataema. Pajivi pibisiacuenia bijatane paxa, pena 
ata, bajarapajivi pabeyaxuare,” jai Dioso Moiséspijinëta penajumecopa­
tsilivaisi. 11-12  Itsiata baitsi jane paxamë jivi pamuxubijiapenetabiabame 
peyaiyataeyaniva paxajivi, penajivi ata. Paxamë pajumaitsimë tsabiabi 
mapacueniaje: “Axa, ena ata, itsa cavajëta neyavenonaenexa, nexata itsa 
apo jitsipaemë neyavenonaejava, jumaitsimë tsane mapacueniaje: ‘Daxita 
xua pacarajutsipatsibeje picani patacayavenonaenexabeje, daxita baja­
raxua tsipaebajë baja tarajutsinexa Diosojavabelia. Nexata baja acuenebi 
patacarajutsinexabeje,’ jamë tsane neyavenonaeyaniva,” pajamë tsabiabi 
jivijavabelia. 13  Nexata caranata Dioso pejumaitsijume: “Axa yaiyataema. 
Ena ata yaiyataema,” pejaijume, paxamë jivi pacopabiaexanaponame. 
Tsipaji paxamë patsipaebaponame saicaya vajasalinaivimi pijalivaisi. 
Itsalivaisianë ata pematatsënëa saicayacuenia patsipaebaponame Dioso 
pitorobilivaisivecua, jai Jesús judíovi pecujarubivijavabelia, fariseovijava­
belia ata.

14 Nexata icatsia Jesús junata jivi. Jumaitsi jivijavabelia:
—Daxita paxamë panenamuxunaevere xaniavaetsia patanejumeyapë­

taenexamë. 15  Xua jivi pecuibota xane, pexaevajënae napëna anijatonë 
apo nacobequiatsi ata, apo jamatabëcuenebijianaetsi. Apo vënananeconi­
tsi Diosojavabelia. Baitsi rajane xua jivi najamatabëxaina pejamatabëë­
thëtovetsina, xua ata pibisiacuenia cuaicuaijai, bajara baitsi jane xua jivi 
bajamatabëcuenebijianatsi. 16  Pajivi jamatabënejumeyapëtane patacatsi­
paebilivaisi, nenamuxunaevetsi xaniavaetsia, jai Jesús.

17 Itsa baja Jesús jivivecua natixita, boya joneya. Nexata boyalia pijajivi 
yanijobatsi bajarapalivaisi. 18  Nexata Jesús jumaitsi pijajivijavabelia:

—¿Paxamë ata tsarovia abaxë apo panejumeyapëtaemë? Daxitacuene 
raja pexaejava jivi xae ata, apo jamatabëcuenebijianaetsi. Diosojavabelia 
apo vënananeconitsi. 19 Tsipaji raja jivi pexaejava apo tsijamatabëëthëjo­
netsi. Saya pënëareca joneca. Bajaraxuacujinae icatsia vecuapitsapatsi, jai 
Jesús.

Bajarapacuenia Jesús jumaitsi Jesús pijajivi peyapëtaeyaexanaenexa 
pacuenia daxitacuene jivi pexaejava xae ata, apo pibisiacuene.

20 Icatsia Jesús jumaitsi:
—Baitsi rajane jivi pejamatabëëthëtojavavetsina, papibisiajamatabëcuene pitsa­

pa, bajara baitsi jane xua jivi jamatabëcuenebijianatsi. 21 Tsipaji rabaja jivi pejama­
tabëëthëtojavavetsina pitsapa pibisiacuene penajamatabëxainaenexa. Pitsapa pebi 
pijava pevecuanamatayajitsi jamatabëcuenenexa. Pitsapa petiriavijavabelia pebi 
penaperabëquenetsiatae jamatabëcuenenexa. Pitsapa jivitonë pebeyaxuabijama­
tabëcuenenexa. 22 Pitsapa penacobetoxotsijamatabëcuenenexa. Pitsapa itsamonae 

pecobecovë penaxainaeyabijamatabëcuenenexa. Pitsapa piacujirubejejamatabë­
cuenenexa. Pitsapa itsamonaejavabelia peyamaxëitojorobijamatabëcuenenexa. 
Pitsapa itsamonae pexainaecuene pecobecaëbijamatabëcuenenexa. Pitsapa itsajivi 
pibisiacuenia pebaracuaicuaijai jamatabëcuenenexa. Pitsapa ayaijamatabëcuene­
jivi penataejamatabëcuenenexa. Pitsapa saya jema peponaponaejamatabëcuene­
nexa. 23 Daxita bajarapajamatabëcuene jivi pejamatabëëthëtojavavetsina pitsapa. 
Nexata bajarapacuene jivi jamatabëcuenebijianatsi, jai Jesús pijajivijavabelia.

Pacuenia Jesús itsanacuapijiva pexënatoyo tojamatejemayaexana 
yabara pelivaisi 
(Mt 15.21-28)

24 Jesús baja Genesaret nacuavecua pona. Naropota itsanacuayabelia, itsabelia 
eca anijatomarabeje, Tiro tomarabeje Sidón tomarabeje. Nexata Jesús bajarapa­
nacuatalia bota patajopa. Muetsia picani Jesús patsijitsia. Itsiata acuenebi mue­
tsia pepatsijava. 25 Nexata bepijia petiriva vënëlivaisitaetabatsi Jesús pepatsijava. 
Nexata petiriva pata Jesúsjavaberena. Nexata bajarapova yaiyataeya Jesús pitaba­
rata pematabacabëta nucajunua. Bajarapova pexënatoyo dovathi yajavaponapo­
na. 26 Bajarapova sirofeniciaviriava, apo judíova. Nexata Jesúsjavabelia jumaitsi:

—Pexaniacuene bitso netoexanare. Taxënatovayo netovecuacapitsapare 
dovathi, jai bajarapova.

27 Nexata Jesús jumaitsi bajarapovajavabelia:
—Copiaya abaxë veyavenonajë tajanacuapijivi, judíovi. Tsipaji apo xanepanae 

xamë itsanacuapijivamë copiaya tacayavenonaenexa. Xamë copiaya itsa cayave­
nonaejitsipatsi, nexata pacuenia pejevaxi pexaejavaminexa yacajërëtsipajë taraju­
tsinexa avirixijavabelia, bajara itsinë tsipae, jai Jesús bajarapovajavabelia.

28  Itsiata baitsi jane bajarapova ajumesaë tsaponae. Icatsia jumaitsi 
Jesúsjavabelia:

—Xaniajamë rabaja picani. Itsiata neyavenonare. Tsipaji avirixi ata 
mesa bëxëpanata itsa nubena, nexata pejevaxi pexaepanpërë itsa otho­
pareca mesa bëxëpanareca, banaxane avirixi ata. Bajara pijinia pacuenia 
itsiata itsanacuapijiva atanë, neyavenonare, jai bajarapova Jesúsjavabelia.

29 Nexata icatsia Jesús jumaitsi bajarapovajavabelia:
—Xaniavaetsia nejumecanaviatame. Naviare baja nijaboyabelia. 

Dovathi rabaja catovecuapitsapatsi nexënatovayo, jai Jesús.
30 Itsa baja bajarapova pijaboyabelia pata, pexënatovayo taeyabuata 

jamatejema baja pebocaejava camata. Nexata yapëtane pexënatovayo 
baja petovecuapitsapaejavatsi dovathi.

Pacuenia Jesús jamatejemayaexana bitso siyanë, apo 
pejumetaenë, piajumecëcënë, yabara pelivaisi

31 Jesús baja naropota Tiro nacuavecua. Najetaruca Sidón nacuaja­
va. Bajaraxuacujinae najetaruca Decápolis nacuajava. Bajaraxuacujinae 

patajopa Galilea pucaxanetojavabelia. 32  Bajarajota jivi tocapatatsi siyanë, 
bitso apo pejumetaenë, piajumecëcënë. Nexata bajarapamonae jumaitsitsi 
Jesúsjavabelia:

—Jesús, pexaniacuene panetoexanare. Panetojayare maponëje pejume­
taenexa, pecuaicuaijainexanua, jai bajarapamonae.

33  Nexata Jesús jivivecua bajaraponë barëpona pesaicaeyojava­
belia. Nexata Jesús pecobesitota namataenetsia muxuvojobëta. 
Bajaraxuacujinae nacobesioniata. Ebarëtojayata. 34 Nexata Jesús athëbëa 
benaëcotsia. Jesús athëbë venajumalixuabica. Nexata Jesús pijajumeta 
jumaitsi bajaraponëjavabelia:

—¡Efata! jai.
“Efata,” pejaijume Jesús pijajumeta, mapajumetaje pejumaitsijume: 

“¡Muxuvojorucaremelia!” pejaijume.
35  Bajarapacuenia Jesús pejumaitsijavata, bajaraponë muxuvojo­

rucalia baja. Jumetane jane baja. Peebarëto ata jane baja xanepa­
na. Natsipaeba baja xaniavaetsia. 36  Nexata Jesús jumaitsi bajaraponë 
petocapatsivitsijavabelia:

—Pëtsa papaebame itsamonaejavabelia pacuene exanajë maponëjava­
beliaje, jai picani Jesús asaëyata.

Itsiata bajarapamonae jumeitavetsi atatsi, bitso tsipaebapona jivijava­
belia. 37 Nexata pamonae jumetane bajarapalivaisi, pinijicuenia jamatabë­
cuenenabenajaca. Bajarapamonae jumaitsi:

—Bajaraponë, Jesús, daxitacuenevitane pexainaevi ata xaniavaetapo­
na. Siyavi ata, bitso apo pejumetaevimi ata, jumetaeyaexanapona. Apo 
pecaëjëpaevitsi ata pecuaicuaijaijava, cuaicuaijaiyaexanapona xaniavae­
tsia, jai bajarapamonae Jesús yabara.

Pacuenia Jesús rajuta pexaejava bejamatabëcuene cuatro mil pajivibeje 
yabara pelivaisi 
(Mt 15.32-39)

8 �1 Itsamatacabi Jesús jivibitsaëtoxaneto muxunanacaetuatatsi. Nexata 
bajarapamonae penabaninexa, bajarajota pexaejava apo xainae. 

Nexata Jesús junata pijajivi. Jesús jumaitsi pijajivijavabelia mapacueniaje:
2  —Netsitabejiobi baja rovia mapamonaeje. Tsipaji baja ajena acueya­

bi pamatacabibeje xaina xanëjavata pejinavanapaecujinae. Pemarue baja 
tovereverecatsi. 3  Itsa meta itorobijitsipajë pijabonëjavabelia peponaenexa 
pexaejava xaenejeva, apo asaë meta tsipae namutua peponaejava. Tsipaji 
raja itsamonae pata tajëverena, jai Jesús pijajivijavabelia.

4 Nexata Jesús pijajivi jumaitsi:
—¿Detsa jane pacuenia pexaejava berajutatsi? Majotaje ajibi pexaejava. 

Tsipaji itsajivi ata pijabo apo xainae, jai Jesús pijajivi.
5 Nexata Jesús yanijoba pijajivijavabelia.

SAN MARCOS 7​, ​8

El Nuevo Testamento en guahibo, 2da ed., © 2011, Wycliffe Bible Translators, Inc.



164

—¿Detsa papanbëbeje paxainame? jai.
Nexata Jesús pijajivi jumaitsi:
—Siete papanbëbeje paxainajë, jai.
6  Nexata Jesús itoroba daxitajivi penaenexa irata. Nexata Jesús pita sie­

te papanbëbeje. Nexata Diosojavabelia Jesús jumaitsi:
—Pexaniacuene panetoexaname. Panerajutame pataxaejava, jai.
Bajaraxuacujinae Jesús epatsicacapona pan. Nexata Jesús pepatsicacae­

pan rajutapona pijajivijavabelia. Nexata juya Jesús pijajivi bajarapapan 
tsicobetsana daxitajivi pexaenexa. 7 Dujuainëxinua xaina. Icatsia Jesús 
jumaitsi Diosojavabelia dujuainëxi yabara:

—Pexaniacuene panetoexaname. Panerajutame dujuainëxi, jai.
Nexata icatsia pijajivi itoroba petsicobetsanaenexa daxitajivi bajarapa­

dujuainëxi. 8  Daxitajivibitsaëtoxaneto nabane xaniavaetsia. Nexata peya­
juvënëcopabijavanë Jesús pijajivi caetuata. Vënëba siete xuabeje bemapi­
recuenia pexanaejavanë. 9 Pexaejava nabane bejamatabëcuene cuatro mil 
pajivibeje. Nexata jane baja pexaejava pexaecujinae, Jesús jivi naviabiae­
xana pijabonëjavabelia. 10 Bajaraxuacujinae Jesús, pijajivi yajava, runare­
ca jera ënëabereca. Jesús pijajivi barëpona Dalmanuta nacuayabelia.

Pacuenia fariseovi Jesús itorobatsi Dioso pesaëta pinijicuene 
pexanaejava petsitaexanaenexa picani yabara pelivaisi 

(Mt 16.1-4; Lc 12.54-56)
11 Fariseovi Jesúsjavaberena pata. Bajarapamonae jamatabëcueneëjë­

biaya jumenotaponatsi. Nexata bajarapamonae jumaitsi Jesúsjavabelia:
—Jesús, Dioso pesaëta pinijicuene exanare. Nexata pacacueneyapëtae­

natsi Dioso pepacuene athëbëvetsica pecaitorobinëcuenetsica, jai.
12  Nexata bajarapamonae yabara Jesús bitso jamatabëcuenebëjai. 

Nexata Jesús athëbë venajumalixuabica. Jumaitsi:
—¿Detsa xuajitsia panevajëcame pinijicuene patacatsitaexanaenexa 

pataneyapëtaenexamë pepacuene Dioso athëbëvetsica taneitorobinëcue­
netsica. Xaniajanë pacuenia pacatsipaebijitsiatsi. Itsiata apo pacatsitaexa­
naetsi tsane pinijicuene taexanaejava, jai Jesús.

13  Nexata baja Jesús bajarapamonae vecuapona. Icatsia runareca jera 
ënëabereca. Pucaxaneto itsapanabelia baja Jesús pona.

Pacuenia Jesús pijajivi muxujioba fariseovi petsipaebilivaisi 
pejumecovënëtsiyaniva yabara pelivaisi 

(Mt 16.5-12)
14 Jesús pijajivi nacofënëta pemarue. Nexata saya caepanbëyo capona 

jerata. 15 Nexata Jesús pijajivi muxujioba pejumecovënëtsiyaniva fariseo­
vi itsa tsipaebatsi saicayacuenia Dioso pejumelivaisivecua. Jesús jumaitsi 
pijajivijavabelia mapacueniaje:

—Panejumetaema. Xania panayajivitaema fariseovi pijalevadura, jai 
Jesús pijajivijavabelia.

Bajarapacuenia Jesús jumaitsi fariseovi petsipaebilivaisi, nacuaevetsinë 
ata, Herodes, petsipaebilivaisi, Jesús pijajivi pejumecovënëtsiyaniva.

16  Itsiata Jesús pijajivi apo jumeyapëtaetsi. Bajaraxuata Jesús pijajivi 
nabarëcuaicuaijai bajarapacuenia Jesús pejumaitsijume yabara. Jesús 
pijajivi najumaitsi:

—Jesús nacajumaitsi: “Xania panayajivitaema fariseovi pijalevadura,” 
nacajai. Baja raeta pacuenia Jesús nacajumaitsi pan apo vajacaponaexae, 
najai Jesús pijajivi.

17 Jesús pijajivi jamatabëcueneyapëtane bajarapacuenia jamatabëcuene­
navëxaniabiaya penajumaitsijava levadura yabara. Nexata Jesús jumaitsi 
pijajivijavabelia:

—¿Detsa xuajitsia panajumaitsimë: “Baja raeta pacuenia Jesús nacaju­
maitsi pan apo vajacaponaexae,” panajamë? Paxamë abaxë apo paneju­
meyapëtaemë xua yabara pacajumaitsitsi. Pajamatabëcuenetajamë bitso. 
18  Pan yabara raja apo pacajumaitsitsi. Pan itsa namatavenonaejitsipatsi, 
necaëjëpa taexanaenexa. ¿Apo panajamatabënapitsimë tsipaji pacuenia 
exanajë pamatacabi pan namatavenonatsi? 19 Pacujinae epatsicacajë cinco 
papanbëmibeje panetsicobetsanaenexa cinco mil ponëbejejavabelia, baja­
rapacujinae peyajuvënëcopabijavanë, ¿detsa xuabeje pavënëtame bemapi­
recuenia pexanaejavanë? jai Jesús pijajivijavabelia.

Nexata Jesús pijajivi jumaitsi:
—Doce xuabeje pavënëtajë, jai.
20 Jesús icatsia jumaitsi:
—Pacujinae epatsicacajë siete papanëmibeje panetsicobetsanaenexa 

cuatro mil pajivibejejavabelia, bajarapacujinae peyajuvënëcopabijavanë, 
¿detsa xuabeje pavënëtame bemapirecuenia pexanaejavanë? jai Jesús.

Nexata Jesús pijajivi jumaitsi:
—Siete xuabeje pavënëtajë, jai.
21 Nexata Jesús jumaitsi pijajivijavabelia:
—¿Panejumeyapëtaneme tsabaja pan yabara apo patacajumaitsija­

va? Xanë pacajumaitsitsi: “Xania panayajivitaema fariseovi pijalevadu­
ra,” pacajaitsi. Bajarapacuenia pacajumaitsitsi panejumecovënëtsiyaniva 
fariseovi petsipaebilivaisi, panejumecovënëtsiyaniva nacuaevetsinë ata 
Herodes. Tsipaji bajarapamonae pacatsipaebiana saicayacuenia Dioso 
pejumelivaisivecua, jai Jesús pijajivijavabelia.

Pacuenia Jesús itaxutoxaniavaeta bitso pitaxutotsëcënaenë, 
apo petaenë tsiquirijavayo ata, yabara pelivaisi

22 Jesús, pijajivi yajava, patajopa Betsaida tomarata. Nexata Jesús tocanaje­
tarubenatsi bitso pitaxutotsëcënaenë, apo petaenë. Pinijicuenia vajëcatsi Jesús 

pitaxutojayatsinexa bajaraponë pitaxutoxanepanaenexa. 23 Nexata Jesús cobepi­
ta. Barëpona pesaicaeyojavabelia, tomarapënëyabelia. Nexata bajarajotalia Jesús 
peionitota itaxutoexaba. Itaxutojayata. Bajaraxuacujinae Jesús yanijoba.

—¿Cacaëjëpa tsabaja netaejava? jai Jesús.
24 Nexata bajaraponë naëcota. Jumaitsi:
—Taniji pebijivi pejinavanapaejava. Itsiata saya benetsita naejavanë, jai 

bajaraponë.
25 Nexata icatsia Jesús itaxutojayata. Bajara jane xaniavaetsia naitaxu­

tobabatsiaya naëcota. Itaxutoxanepana jane baja. Xaniavaetsia baja tane. 
26  Nexata Jesús jumaitsi bajaraponëjavabelia:

—Naviare nijaboyabelia. Pëtsa abaxë poname tomarabelia. Pëtsa pae­
bame itsajivijavabelia ata pacuene caexanatsi, jai Jesús.

Pacuenia Pedro jumaitsi Jesúsjavabelia: “¡Xamë raja Cristomë! jai 
yabara pelivaisi 

(Mt 16.13-20; Lc 9.18-21)
27 Jesús, pijajivi yajava, najetaruca. Pona pepatsinexa Cesarea de 

Filipovënë tomarajumaverena penaetomaraxijavabelia. Namutua abaxë 
penajetarubenaejavata Jesús jumaitsi pijajivijavabelia:

—¿Detsa jivi jumai tsabiabi xanë yabara? ¿De tsaeta xanë ponënë? jai 
Jesús pijajivijavabelia.

28  Nexata Jesús pijajivi jumaitsi:
—Itsamonae xamë yabara jumai tsabiabi: “Juanpijinëmi raeta jivibautisabinëmi 

icatsia asaë,” jai tsabiabi. Itsamonae pijinia jumai tsabiabi: “Diosojumepaebinëmi 
raeta, profeta Elíaspijinë, ponëmi bajayata ponapona, icatsia asaë,” jai tsabiabi. 
Itsamonae pijinia jumai tsabiabi: “Bajayata raeta Diosojumepaebivimi profetavi­
miyajuvënënë icatsia asaë,” jai tsabiabi xamë yabara, jai Jesús pijajivi.

29 Nexata icatsia Jesús jumaitsi pijajivijavabelia.
—¿Detsa nexata paxamë pajamatabëitsimë xanë yabara? ¿Detsa xanë 

ponënë? jai Jesús pijajivijavabelia.
Nexata Pedro jumaitsi Jesúsjavabelia:
—Xamë cajena Cristomë, athëbëvetsica Dioso pecaitorobinëtsica jivi 

necapanepaenexa, jai Pedro Jesúsjavabelia.
30 Nexata Jesús pijajivijavabelia jumaitsi:
—Pëtsa bajarapacuenia itsajivijavabelia papaebame. “Cristo raja,” paja­

më pëtsa xanë yabara, jai Jesús.

Pacuenia Jesús tajëvelia navajunupaeba pebeyaxuabijavanexatsi 
yabara pelivaisi 

(Mt 16.21-28; Lc 9.22-27)
31 Jesús pebeyaxuabijavanexatsi, tajëvelia navajunupaeba pijajivijavabe­

lia. Jumaitsi mapacueniaje:

SAN MARCOS 8

El Nuevo Testamento en guahibo, 2da ed., © 2011, Wycliffe Bible Translators, Inc.



167

—Xanë, Daxitajivi Pematapijinënë, pinijicuenia bejiobinë tsane. Judíovi 
pijaancianovi, sacerdotevi penamatacaitorobivinua, judíovi pecujarubi­
vinua, apo nejumecovënëtsi tsane Cristonëcuenenë. Nexata bitso nebe­
jiobiaexanaena. Bajaraxuacujinae nebeyaxuabiana. Itsiata baitsi jane 
tatëpaecujinae, acueyabi matacabita, icatsia asaënë tsane, jai Jesús pijaji­
vijavabelia tajëvelia penavajunupaebijavata pebeyaxuabijavanexatsi.

32  Jesús jumenapebetsiaya pijajivi xaniavaetsia tsipaeba mapajume­
je. Nexata Pedro junata Jesús pebarëponatabinexa pesaicaeyojavabelia. 
Nexata Pedro pesaicaeyojavatalia jumaitsi Jesúsjavabelia:

—Pëtsa bajarapacuenia cuaicuaijamë netëpaejavanexa yabara, jai 
Pedro Jesúsjavabelia.

33  Nexata Jesús Pedrovecua napënëyorotaxuaba. Taenuca pijajivi penae­
javabelia. Nexata Jesús napënëyorotsia jumai tsanucae Pedrojavabelia:

—¡Dovathi, nevecuanatixire! Tsipaji xamë apo jitsipaemë pacuenia 
Dioso jitsipa taexanaenexa. Saya ëjivi pacuenia jitsipa taexanaenexa, jitsi­
pame, jai Jesús.

34 Nexata Jesús junata pijajivi, daxita jivibitsaëto yajava. Jumaitsi 
bajarapamonaejavabelia:

—Pajivi jitsipa tanepënaponaejava, bajarapajivi copatsi pejitsipaecuenia 
pexanaenexa penajamatabëxainabiabijavami. Exanaponaponae taitoro­
bicuenia. Najamatabëcueneveretsinua bejiobiaexanaejitsia atatsi, beya­
xuabijitsia atatsinua, Dioso pejumelivaisi yabara piajamatabëcuenesaë 
tsaponaponaenexa. Nexata jane baja xuacujinae nepënaponaena. 35 Pajivi 
exanaponapona penatojitsipaecuenia, apo xainae tsane matacabi apo peve­
reverecaejava. Pajivi xanë tajamatabëcueneta copata penatojitsipaecuenia 
pexanabiabijavami, jivi tacapanepaelivaisitanexa pejamatabëcuenetanua, 
bajarapajivi xainaena matacabi apo pevereverecaejava. 36 Pajivi exanapo­
napona penatojitsipaecuenia, bajarapajivi Diosovecua naxuabiana. Nexata 
bajarapajivi daxitacuene xainae ata mapanacuapijicueneje, itsiata nacuera­
ta. Tsipaji pexainaecuene apo capanepae tsanetsi Diosojavabelia. 37 Tsipaji 
acuenebi tsane itsajivi ata pematamotsinexa penaxuabiyaniva Diosovecua. 
38  Pajivi tajajivitonë ata, Dioso apo pejumecovënëtsivi tuatuajëta, pibi­
siacuene pexanaevi tuatuajëta ata, navënëlivaisicaura tsane xanë tajaji­
vitonëcuene, tanejumecovënëtsijava ata yabara, nexata juya xanë baja­
rapajivi, tajajivitonë ata, tajajivitonëcuene vënëlivaisicauranë tsane taxa 
Diosojavabelia. Bajarapajivi vënëlivaisicauranë tsane pamatacabi icatsia 
patsianicajë. Baitsi pamatacabi xanë, Daxitajivi Pematapijinënë, ángelevi 
yajava, patsianicajë, pamatacabi yajavapatsianicajënua taxa Dioso pijape­
nivenivenaecotia, jai Jesús pijajivijavabelia.

9 �1 Icatsia Jesús jumaitsi jivijavabelia:
—Xaniajanë pacuenia pacatsipaebijitsiatsi. Daxita paxamë patë­

paenejevamë, Dioso taxuxuabiana pijajivi pevetsijava mapanacuataje. 

Nexata paxamëyajuvënëvi pepuatae tsane Dioso petaxuxuabijava pijajivi 
pevetsijava mapanacuataje, tëpaena. Dioso raja pijajivi evetsiana pinijija­
matabëcuenesaëta, jai Jesús jivijavabelia.

Pacuenia Jesús caeepatoyo perabënivenivenataba yabara pelivaisi 
(Mt 17.1-13; Lc 9.28-36)

2  Jesús petëpaejavanexa tajëvelia penavajunupaebicujinae, seis pama­
tacabibejecujinae, Jesús pijajivi, acueyabi ponëbeje, barëpona pinijitsuto­
xanetojumabetsia. Jesús barëjunaya mapamatabëxëyoje: Pedro, Santiago, 
Juan. Bajarapamatabëxëyo Jesús barëjunaya pinijitsutoxanetojumabetsia. 
Nexata petsutojumatatsia Jesús perabënivenivena bajarapamonae pitaba­
rata. 3  Jesús penaxatatsijava bitso nivenivena. Bitso niojai. Mapanacuataje 
pexaniaquiatsiva ata apo caëjëpaetsi bajarapacuenia peniojaiyaexanaene­
xa. 4 Jesús pijajivi bajarajota tane jemata penaitajëtsijava bajayata petë­
paenëmibeje, Elíaspijinëbeje Moiséspijinëbeje. Jesús barëcuaicuaijaitsi 
bajaraponëbeje. 5 Nexata Pedro jumaitsi Jesúsjavabelia mapacueniaje:

—¡Patajatuxanenë, pijacuaxae panebarëponame! Pacatoexanaenatsi 
acueyabi pabobërëtobeje. Itsabobërëto xamënexa tsane. Itsabobërëto 
Moisésnexa tsane. Itsabobërëto Elíasnexa tsane, jai Pedro Jesúsjavabelia.

6  Bajarapacuenia Pedro jumaitsi Jesúsjavabelia canaëjëtsinejeva. Tsipaji 
bitso bajarapamonae najunaviaca. Nexata apo yapëtae pacuenia jumai­
tsijitsia. 7 Nexata daxita bajarapamonae pematatsënëvetsica itarërëbo 
mataacataxuabatsi. Nexata bajarapamonae jumetane bajarapaitarërëboja­
vavetsica Dioso pejumaitsijava.

—Mara ponë taxënato, tasivanëje. Panamuxunaevere bajaraponë, jai­
tsica Dioso Jesús pijajivijavabelia.

8  Bajarajota bajarapamonae itsa naëcobarëcëpalia Jesúsjavabelia, ajibi 
baja bajaraponëbeje. Caenë baja Jesús nuca.

9 Nexata Jesús pijajivi itsa barërunanucaponaica petsutojumavetsica, 
jumeitaveta pijajivi. Jumaitsi pijajivijavabelia:

—Pëtsa patsipaebame itsajivi ata pacuene pataneme. Matapania xanë, 
Daxitajivi Pematapijinënë, icatsia asaënë tsane tatëpaecujinae, nexata 
jane baja matapania patsipaebianame, jai Jesús pijajivijavabelia.

10 Bajarapamonae, acueyabi ponëbeje, jumecovënëta pejumaitsicuenia­
tsi. Itsiata ëpamonae nayanijobabiaba.

—Jesús jumai tsabiabi: “Tatëpaecujinae icatsia asaënë tsane,” jai tsa­
biabi. ¿De tsamëra pajamatabëcuene xaina bajarapalivaisi? najai tsabiabi 
bajarapamonae.

11 Nexata Jesús pijajivi yanijoba Jesúsjavabelia. Jesús pijajivi 
jumaitsi:

—Patajatuxanenë, ¿detsa xuajitsia judíovi pecujarubivi jumai tsabiabi: 
“Bajayata ponëmi ponapona, Elíaspijinë, petëpaecujinae icatsia asaë tsa­
ne. Bajaraponë copiata patsiana. Bajaraxuacujinae patsiana Cristo, ponë 
Dioso athëbëvetsica itorobijitsiatsica pepo vajanacacapanepaenënexa jane 
baja,” jai tsabiabi? jai Jesús pijajivi Jesúsjavabelia.

12  Nexata Jesús jumaitsi pijajivijavabelia:
—“Copiata Elíaspijinë patsiana. Nexata bajaraponë jamatabëcuene­

xanetsiana daxitajivi,” itsa jai, Juanpijinëmi jivibautisabinëmi yabara 
jumaitsi. Nexata baja xaniajai pacuenia judíovi pecujarubivi jumaitsi. 
Tsipaji baja Juanpijinë tavajënaeya jivi jamatabëcuenexanetanajetaruca. 
Xanë, Daxitajivi Pematapijinënë, athëbëvetsica Dioso nitoroba jivi taca­
panepaenexa. Nexata xanë yabara tajëvelia Dioso pejumelivaisibaxutota 
jumaitsi mapacueniaje: “Bejiobi tsane pinijicuenia. Apo jitsipaetsi tsane. 
Naitaxutojematsianatsi,” jai xanë yabara tajëvelia Dioso pejumelivaisiba­
xutota, jai Jesús pijajivijavabelia.

13  Jesús icatsia jumaitsi pijajivijavabelia Juanpijinëmi yabara:
—Xaniajanë pacuenia pacatsipaebijitsiatsi. Elíaspijinë rabaja patajopa. 

Pepatsicujinae baja exanatsi daxita pacuenia jamatabëexanatsi. Nexata 
exanatsi pacuenia baja cajena Dioso pejumelivaisibaxutota tajëvelia 
jumaitsi bajaraponëmi yabara, jai Jesús pijajivijavabelia Juanpijinëmi 
yabara.

Pacuenia Jesús jamatejemayaexana pejevaxinë, dovathi 
peyajavaponaponaenë, yabara pelivaisi 

(Mt 17.14-21; Lc 9.37-43)
14 Jesús pijajivi, acueyabi ponëbeje, petsutojumabetsia pebarëponaecu­

jinae, icatsia barënaviatsica. Itsamonae Jesús pijajivi pepuenetsivijavabe­
tsica, barënaviatsica. Nexata Jesús tane pijajivi jivibitsaëtoxaneto pevajë­
nae pematatoyoronaejavatsi. Jesús tanenua judíovi pecujarubivi anaeya 
pejumenotsijavatsi Jesús pijajivi. 15 Nexata bajarapamonae itsa taerëcëpa 
Jesús, daxita jamatabëcuenebarëyaya cujinaeyeca Jesúsjavabelia pebaja­
cobinexatsi Jesús. 16  Nexata Jesús jumaitsi bajarapamonaejavabelia:

—¿Detsa xua yabara panajumeanaenotame pinijicuenia? jai Jesús.
17 Caenë bajarapajivi bitsaëtoxanetoyajuvënënë jumaitsi Jesúsjavabelia:
—Jesús, mara picani taxënatonëyo, dovathi peyajavaponaponaenëyo, 

catocanajetarucatsije. Maponëyoje dovathi apo netonatsipaebiaexanaetsi. 
18  Itsa raja dovathi vaetababiabatsi, irata xuababiabatsi. Nexata bajara­
jota pecuibothamu tsabiabi. Vonoquiraquirajainua tsabiabi. Daxitanëyo 
aperabëbaba tsatababiabireca. Picani raja nijajivijavabelia jumaitsinë: 
“Panetovecuacapitsapare dovathi,” janë. Itsiata bajarapamonae apo caëjë­
paetsi tanetovecuacapitsapaenexa, jai bajaraponë Jesúsjavabelia.

19 Jesús nexata jumaitsi pijajivijavabelia:
—¡Paxamë baja rovia apo pajumecovënëtsimë Dioso papecayaveno­

naejavanexa! Bajaraxuata apo pacajamatabëcuenecaëjëpae pejevaxinë 
panevecuacapitsapaenexa dovathi. ¿Detsa paepatojebi abaxë paxamëja­
vata ponaponaenajë? ¿Detsa paepatojebi abaxë paxamëjavabelia aja­
matabëcuenesaënë tsaponaponae tsane patanejumecovënëtsinexamë? 
Panetocarenamëre pejevaxinë, jai Jesús pijajivijavabelia.

20 Nexata tocarenatsi Jesús pejevaxinë. Dovathi itsa tanetsi Jesús, nexa­
ta icatsia bajarajota dovathi pejevaxinë tëpajoneyaexanatsi. Irata xuabatsi 
pejevaxinë. Nexata pejevaxinë natorenaba irata. Pethamu pitsapa pecui­
buatsina. 21 Nexata Jesús yanijoba pejevaxinë paxajavabelia.

—¿Detsa pamatacabibeje xaina petaxuxuabicujinaetsi mapacueneje? jai 
Jesús.

Nexata pejevaxinë paxa jumaitsi:
—Penacuetojavaveliacujinae cajena taxuxuabatsi. 22  Bajayajebi picani 

isotojavalia dovathi netoxuababiabaliatsi. Menialia ata netoxuababiaba­
liatsi. Beyaxuabijitsiatsi bajarapacuenia. Xamë itsa cacaëjëpa itsacuenia 
ata taneyavenonaenexamë, ¡nitaxutotsoniataema! ¡Neyavenonare! jai 
pejevaxinë paxa Jesúsjavabelia.

23  Nexata Jesús jumaitsi pejevaxinë paxajavabelia:
—Pajivi jumecovënëta Dioso peyavenonaejavanexatsi, bajarapajivi 

Dioso yavenonatsi daxita xua namatavenona, jai Jesús.

24 Nexata pejevaxinë paxa aëjai. Jumaitsi:
—¡Jumecovënëtajë baja cajena! ¡Neyavenonare bitso orijibia tajumeco­

vënëtsinexa! jai bajaraponë Jesúsjavabelia.
25 Nexata Jesús itsa tane jivibitsaëtoxaneto penacaetuataponaejava 

Jesúsjavaberena, nexata Jesús itaveta dovathi. Jumaitsi:
—Dovathi, xamë pejevaxinë apo nenatsipaebiaexanaenë. Apo nejumetaeyae­

xanaenënua. Xanë caitavetatsi. Pitsapare mapapejevaxinëvecuaje. Pëtsa baja 
icatsia junuame matavëjëa maponëyojavaberenaje, jai Jesús dovathijavabelia.

26  Nexata dovathi pejevaxinë icatsia aëjaiyaexanatsi. 
Tëpajoneyaexanatsi. Vecuapitsapatsi jane baja. Puenetabuatatsi bepetë­
paenëyo. Nexata itsamonae bajarajota jumaitsi:

—Pejevaxinë rabaja tëpa, jai bajarapamonae.
27 Nexata Jesús cobepita pejevaxinë. Cobevaetabiaya yotsina. Nexata 

pejevaxinë nonotabapuna.
28  Nexata xuacujinae Jesús boya itsa joneya, Jesús pijajivi jumaitsi:
—¿Detsa xuajitsia meta paxanë apo panecaëjëpae patavecuacapitsapae­

nexa dovathi? jai Jesús pijajivi.
29 Nexata Jesús jumaitsi pijajivijavabelia:
—Mara paviria dovathije apo jitsipae pepitsapaejavaje. Matapania 

panexaejava apo paxaemë tsipae panevajëtsinexa asaëyata Diosojavabelia 
panecapitsapaenexa dovathi, pitsapaejitsipa, jai Jesús pijajivijavabelia.

Pacuenia icatsia Jesús tajëvelia navajunupaeba pebeyaxuabijavanexatsi 
yabara pelivaisi 

(Mt 17.22-23; Lc 9.43-45)
30 Jesús pejevaxinë dovathi pevecuacapitsapaecujinae, Jesús baja, pijajivi 

yajava, pona. Nexata Jesús, pijajivi yajava, najetaruca Galilea nacuajava. Jesús 
jitsipa pijajivi pebarënajetarucaenexa bajaraxuayo itsajivi ata yapëtaenejevatsi. 
31 Tsipaji Jesús pebeyaxuabijavanexatsi, tajëvelia navajunupaebapona pijajivija­
vabelia. Jumai tsaponae Jesús pijajivijavabelia mapacueniaje:

—Xanë, Daxitajivi Pematapijinënë, necanajetsiana itsamonae pecobeyabe­
lia. Bajarapamonae nebeyaxuabiana. Itsiata baitsi jane tanebeyaxuabicujinae, 
acueyabi matacabita, icatsia asaënë tsane, jai tsaponae Jesús pijajivijavabelia.

32  Itsiata pijajivi apo jumeyapëtaetsi. Bajarapamonae ajumeura 
Jesúsjavabelia peyanijobinexa bajarapalivaisi yabara.

Pacuenia Jesús pijajivi: “¿Detsa ponë vaxaitsiyajuvënënë 
nacavecuaayaijamatabëcuenenë bitso?” najai tsanajetarubenae  

yabara pelivaisi 
(Mt 18.1-5; Lc 9.46-48)

33  Jesús pijajivi barëpata Capernaum tomarata. Jesús pijajivi pebarëpa­
tsicujinae, boyalia itsa barëjoneya Jesús, yanijoba pijajivijavabelia.

—¿Detsa pitsicuene yabara namutua bitso panajumenotanajetarubena­
me? jai Jesús.

34 Nexata Jesús pijajivi moya. Tsipaji Jesús pijajivi namutua najumaitsi 
tsanajetarubenae:

—¿Detsa ponë vaxaitsiyajuvënënë nacavecuaayaijamatabëcuenenë 
bitso? najai tsanajetarubenae Jesús pijajivi.

35 Nexata Jesús eca. Junata pijajivi, doce ponëbeje. Jumaitsi 
pijajivijavabelia:

—Pajivi jitsipa ayaijamatabëcuenejivi penaexanaenexa daxitajivi mata­
toxenetsia, bajarapajivi beveliajamatabëcuenejivi natae peyavenonaenexa 
daxitajivi, jai Jesús pijajivijavabelia.

36  Bajaraxuacujinae Jesús cobepita pejevaxinëyo. Pijajivi pitabarata 
nuteta. Bajaraxuacujinae Jesús isapita. Jumaitsi pijajivijavabelia:

37 —Pajivi copiapita tanejumecovënëtsijiviyo, mapitsipejevaxinëyo ata­
je, xanë taniji tanecopiapitsijava. Pajivi necopiapita, ëxanë apo necopiapi­
tsi. Ponë nitoroba, neyajavacopiapita, jai Jesús pijajivijavabelia.

Pacuenia Jesús jumaitsi pijajivijavabelia itsa vënëlivaisitane itsanë 
dovathi jivivecua pecapitsapaejava Jesús pevënëta yabara pelivaisi 

(Mt 10.42; Lc 9.49-50)
38  Jesús pijajivitonë, Juan, jumaitsi Jesúsjavabelia:
—Tajatuxanenë, pataniji itsanë nevënëta dovathi jivivecua pecapitsa­

paejava. Itsiata bajaraponë apo paxanëyajuvënënë. Nexata paitavetajë 
bajaraponë dovathi jivivecua pecapitsapaponaejava, jai Juan.

39 Nexata Jesús jumaitsi Juanjavabelia:
—Pëtsa paitavetame bajaraponë. Tsipaji raja pajivi pinijicuene pexanae­

java exana tavënëta, bajaraxuacujinae acuenebi bajarapajivi tanebarana­
tsipaebinexa pibisiacuenia. 40 Tsipaji raja pajivi pibisiacuene apo najama­
tabëxainae vaxaitsijavaberena, bajarapajivi nacajamatabëcueneyavenona. 
Bajarapajivi bevaxaitsijamatabëcuenejivi. 41 Xaniajanë pacuenia pacatsi­
paebijitsiatsi. Pajivi tsiquirijavayo ata mera pacarajutsiana paneapaene­
xa patajajivixaemë, bajarapajivi pepacuene Dioso matamotsianatsi mera 
papecarajutsimatamo, jai Jesús Juanjavabelia.

Pacuenia Jesús pijajivi muxujioba itsajivi ata pibisiacuene 
pexanaeyaexanaeyaniva yabara pelivaisi 

(Mt 18.6-9; Lc 17.1-2)
42  Icatsia Jesús jumaitsi pijajivijavabelia:
—Pajivi pibisiacuene exanaeyaexanaejitsipa mapitsipejevaxijivi­

xi ataje, tanejumecovënëtsiyajuvënëjiviyo, bajarapajivi Diosojavabelia 
bitso naneconitsipa. Nexata Dioso ayaicuenia naneconitsiaexanaejitsipa­
tsi. Nexata pajivi najamatabëxaina pibisiacuene pexanaeyaexanaenexa 

tanejumecovënëtsivijavabelia, abaxë pibisiacuene exanaeyaexanaeneje­
va, bajarapajivi bevësicëtatsi ibotoxanetojavabelia. Nexata bajarapajivi 
yamaëya, ibotoxaneto yajava, bexuarecatsi pucaxaneto tuatuajëareca. 
Bajarapajivi bexuarecatsi bitso penaneconitsiyaniva Diosojavabelia 
pibisiacuene itsa exanaeyaexana tanejumecovënëtsiviyajuvënëvi. 
43  Bajaraxuata panecobeta pibisiacuene itsa paexaname, panacobecaucu­
re. Itsiata xanepana panejonenexa cobemataxucaeya apo pevereverecae­
nacuajavabelia. Biji rajane apo xanepanae tsipae panejonenexa infierno­
javabelia anijacobebeje yajava, itsajota isotocotia apo itaxupae caeto ata. 
44 Bajarajota apo tëpae oro, jivivixaevi. Isotocotia ata apo itaxupae caeto 
ata. 45 Itsa panetaxuta ata pibisiacuene paexaname, panataxucaucure. 
Itsiata xanepana panejonenexa taxumataxucaeya apo pevereverecaena­
cuajavabelia. Biji apo xanepanae tsipae panejonenexa infiernojavabelia 
anijataxubeje yajava. 46  Bajarajota apo tëpae oro, jivivixaevi. Isotocotia 
ata apo itaxupae caeto ata. 47 Paneitaxutota ata panetaejava yabara 
pibisiacuene itsa paexaname, panaitaxutocajure. Itsiata xanepana pane­
jonenexa pacaeitaxutojivimë apo pevereverecaenacuajavabelia, Dioso 
pijanacuayabelia. Biji rabiji apo xanepanae tsipae panejonenexa anijaita­
xutobeje yajava infiernojavabelia. 48  Bajarajota apo tëpae oro, jivivixaevi. 
Isotocotia ata apo itaxupae caeto ata.

49 Dajubinë jivi itsa beyaxuaba Diosojavabelia ofrendacuenia pevi pera­
jutsinexa, viexaba yajota pevixanepanaenexa. Bajara pijinia pacuenia 
pejamatabëcuenexanepanaenexa, daxita Dioso pijajivi ata jamatabëcue­
neëjëbianatsi mapanacuataje. 50 Yajo raja xanepana. Itsiata yajo pexai­
caejavami itsa ajibi tsipae, apo xanepanae tsipae itsacuenejavayonexa 
ata. Bajara pijinia pacuenia paxamë ata pajamatabëcueneitsimë tsipae 
Diosojavabelia, itsa apo pavecuapanepaemë tsipae papecajamatabëcuene 
ëjëtaponaejava. Nexata pajamatabëcuenesaëmëre panejamatabëcuenexa­
nepanaenexa Diosojavabelia. Pajinavanapare xaniavaetsia itsamonaejava­
belia ata, jai Jesús pijajivijavabelia itsajivi ata Jesús pijajivi pibisiacuene 
pexanaeyaexanaeyaniva.

Pacuenia Jesús jivi livaisi tsipaeba penacojiobinë pijava pexuabiyaniva 
yabara pelivaisi 

(Mt 19.1-12; Lc 16.18)

10 �1 Jesús baja pona Capernaum tomaravecua. Pona Judea nacuayabe­
lia. Bajaraxuacujinae Jordánmene itsapanabelia, paira, Jesús pona. 

Bajarajotalia icatsia jivibitsaëtoxaneto pata Jesúsjavaberena. Nexata icatsia 
Jesús livaisi tsipaeba bajarapamonae. Tsipaji baja cajena Jesús livaisi petsi­
paebanajetarucaenë. 2  Nexata fariseovi Jesús cujibarenatsi petsipaebilivaisi 
yabara jamatabëcueneëjëbiaya peyanijobinexatsi. Nexata Jesús bijiaya itsa 
jumecanaviata, neconitsijitsiatsi. Nexata fariseovi jumaitsi Jesúsjavabelia:

—¿Xanepana tsaja penacojiobinë pijava pexuabinexa? jai.
3  Jesús nexata jumaitsi fariseovijavabelia:
—¿Detsa pacuenia bajayata Moiséspijinë pacaitoroba panijavajivi pane­

xuabiyaniva? jai Jesús.
4 Nexata fariseovi jumaitsi Jesúsjavabelia:
—Moiséspijinë tocopata, ponë pijava jamatabëxuaba, pexuabinexa. 

Itsiata baitsi jane Moiséspijinë tocopata, ponë pijava xuabijitsia, copiaya 
petoyaquinaenexa cuyalatobaxuto pijavajavabelia. Nexata ponë pijava 
xuabijitsia, copiaya pijava toyaquinabiaba pitavetsilivaisi pexuabinexa 
jane baja pijava. Bajarapacuenia pexanaenexa, ponë pijava jamatabëxua­
ba, Moiséspijinë tocopata, jai fariseovi Jesúsjavabelia.

5 Nexata Jesús jumaitsi fariseovijavabelia:
—Moiséspijinë raja bajarapacuenia pacatocopata paneajamatabëcuene­

livaisitajaxae. 6  Pamatacabi Dioso taxuxuaba nacua pexanaejava, baja­
rapamatacabita Dioso exana pebi, pijava yajava. 7 Bajaraxuata pebi itsa 
nacojioba pijavajavabelia, banatsata paxavecua, pena atavecua. 8  Nexata 
Dioso tane anijajivimibeje becaejivi. Nexata Dioso apo tae beanijajivi­
beje. Becaejivi saya tane Dioso. 9 Bajaraxuata itsanë ata apo bexuabi 
pijava. Tsipaji Dioso pejamatabëcueneta napitsiaexanatsibeje, jai Jesús 
fariseovijavabelia.

10 Bajaraxuacujinae Jesús pijajivi pijaepato itsa barënacopata bota, 
nexata Jesús pijajivi yanijobatsi bajarapacuene yabara. 11 Nexata Jesús 
jumaitsi pijajivijavabelia:

—Ponë pijava pexuabicujinae, itsava icatsia itsa pita, bajaraponë pibi­
siacuene exana pevitota. Nexata naneconita Diosojavabelia. Tsipaji itsava 
jaita pepo pijavavecua. Dioso cajena abaxë bajaraponë pexuabiva pepo 
pijavacuenia totanetsi. 12  Bajara pijinia itsi petiriva ata pamona peve­
cuanaviatsicujinae, itsanë icatsia itsa pitatsi. Bajarapova pibisiacuene 
exana pevitota. Nexata naneconita Diosojavabelia. Tsipaji itsanë jaita 
pepo pamonavecua, ponë abaxë Dioso totanetsi pamonacuenia, jai Jesús 
pijajivijavabelia.

Pacuenia Jesús jumaitsi pejevaxijivixijavabelia yabara pelivaisi 
(Mt 19.13-15; Lc 18.15-17)

13  Jesúsjavaberena itsamonae pejevaxijivixi tocapataponatsi Jesús peja­
yataponaenexa pecobeta. Nexata Jesús pijajivi itaveta pexi pecapatsivi. 
Jesús pijajivi jumaitsi pexi pecapatsivijavabelia:

—Pëtsa patocapataponame panexi Jesúsjavaberena, jai.
14 Nexata Jesús itsa tane bajarapacuenia pijajivi pejumaitsijava, Jesús 

jamatabëcueneanaepanaxuareca. Jumaitsi pijajivijavabelia:
—Pëtsa paitavetame. Pacopare pejevaxijivixi pepatsinexa xanë­

javaberena. Mapitsipejevaxijivixije jumeaebinejeva, xaniavaetsia 

bajumecovënëta palivaisi tsipaebatsi. Nexata pamonae jitsipa pejone­
java Dioso pijanacuayabetsia, bajara pijinia pacuenia jumeaebinejeva 
xaniavaetsia bejumecovënëta Dioso pejumelivaisi. 15 Xaniajanë pacuenia 
pacatsipaebijitsiatsi. Mapitsipejevaxijivixije itsa jumecovënëta palivaisi 
tsipaebatsi, bajumecovënëta xaniavaetsia jumeaebinejeva. Bajara piji­
nia pacuenia jumeaebinejeva, xaniavaetsia bejumecovënëta Dioso peju­
melivaisi pamonae jitsipa pejonejava Dioso pijanacuayabetsia, jai Jesús 
pijajivijavabelia.

16  Nexata Jesús isapitapona pejevaxijivixi, caejiviyo canacujitsia. 
Pecobeta jayatapona. Jesús pejevaxijivixijavabelia jumai tsaponae:

—Dioso xaniavaetsia caevetsiana, jai tsaponae.

Pacuenia pevëjëato, bitso pexainaenë, cuaicuaijai Jesúsjavabelia 
yabara pelivaisi 

(Mt 19.16-30; Lc 18.18-30)
17 Pabota Jesús pejevaxijivixi isapitapona, bajarapabovecua itsajavabe­

lia baja icatsia Jesús ponaejitsia. Nexata baja Jesús itsa naropotsijitsia, 
pevëjëato cujinaerucarena Jesúsjavaberena. Jesús pitabarata pematabaca­
bëta nucajunua. Jumaitsi pevëjëato Jesúsjavabelia:

—Petuxanenë, pexaniajamatabëcuenenëmë. ¿Detsa pitsicuene bexanajë 
taxainaenexa matacabi apo pevereverecaejava? jai pevëjëato.

18  Nexata Jesús jumaitsi pevëjëatojavabelia:
—¿Detsa xuajitsia: “Pexaniajamatabëcuenenëmë,” nejamë? Ajibi raja 

itsapebi ata pexaniajamatabëcuenenë. Caenë rabaja Dioso pexaniajama­
tabëcuenenë. 19 Xamë baja yapëtaneme pacuenia Dioso pejumelivaisita 
itoroba jivi pejumecovënëtsinexa. Jumaitsi mapacueniaje: “Pëtsa jaitame 
itsava nijavavecua. Pëtsa beyaxuabame jivitonë. Pëtsa nacobetoxotame. 
Pëtsa itsamonae pexanaejava yabara najumetsënëtsiaya paebame. Pëtsa 
yamaxëitojorobiaya vecuapitame itsajivi pexainaejava. Axa yaiyataema. 
Ena ata yaiyataema,” jai Dioso pejumelivaisita. Xamë baja yapëtaneme 
bajarapalivaisi, jai Jesús pevëjëatojavabelia.

20 Nexata pevëjëato jumaitsi Jesúsjavabelia:
—Petuxanenë, daxita rabaja bajarapalivaisianë jumecovënëtajë pejeva­

xinëjavaveliacujinaenë, jai pevëjëato.
21 Nexata Jesús asivaya tane pevëjëato. Jumaitsi:
—Caejava raja catosaica nexanaenexa. Ponare necanajetsinexa daxi­

ta nexainaecuenemi. Bajarapamatamomi tsicobetsanaename bepejiobivi. 
Nexata bajarapacuenia xainaename bitso nexainaecuene Dioso pijana­
cuatatsia. Nexata najamatabëcueneverere, cabejiobiaexanae ata, cabe­
yaxuabijitsia atanua tajumelivaisi yabara, niajamatabëcuenesaë tsapo­
naponaenexa. Nexata jane baja xuacujinae nepënaponaename, jai Jesús 
pevëjëatojavabelia.

22  Nexata pevëjëato itsa jumetane bajarapacuenia Jesús pejumaitsijava, 
najamatabëxainaeya baja vecuapona Jesús. Tsipaji pevëjëato daxitacuene 
bitso pexainaenë. Nexata pevëjëato apo jamatabëjumecovënëtsi palivaisi 
Jesús tsipaeba.

23  Nexata pevëjëato pecovëta Jesús pijajivi matatoyorotsia naëcota. 
Jumaitsi:

—¡Pamonae bitso daxitacuene pexainaevi, tsiayapëbejetsi penajamata­
bëcuenecopatsinexa Diosojavabelia pecapanepaenexatsi Dioso pijanacua­
yabetsia! jai Jesús pijajivijavabelia.

24 Nexata Jesús pijajivi jamatabëcuenenabenajaca itsa jumeta­
ne bajarapacuenia Jesús pejumaitsijava. Nexata icatsia Jesús jumaitsi 
pijajivijavabelia:

—Tajamonae, pamonae bitso ëpexainaejavanexa najamatabëxaina, 
bajarapamonae bitso tsiayapëbejetsi tsane pejonenexa taxa Dioso pijana­
cuayabetsia. 25 Pacuenia camello ayainëxae, acuenebi pejonejava palu­
taetoitaxutovojotualia, bajara pijinia pacuenia bitso pexainaenë acuenebi 
tsane pejonejava Dioso pijatomarabetsia. Tsipaji najamatabëxaina bitso 
ayaijava pexainaenexa, jai Jesús pijajivijavabelia.

26  Jesús pijajivi itsa jumetane bajarapacuenia Jesús pejumaitsija­
va, bitso jamatabëcuenenabenajaca. Nexata bajarapamonae jumaitsi 
Jesúsjavabelia:

—¿Detsa nexata pitsivi panepaena Diosojavabelia bitso pexainaevi ata 
itsa apo panepae tsane Diosojavabelia? jai.

27 Nexata Jesús asaëya naëcota pijajivijavabelia. Jumaitsi 
pijajivijavabelia:

—Jivi raja apo caëjëpaetsi pijacuata penacapanepaenexa 
Diosojavabelia. Caenë Dioso caëjëpatsi jivi pecapanepaenexa. Dioso raja 
caëjëpatsi daxitacuene pexanaenexa, jai Jesús pijajivijavabelia.

28  Nexata Pedro jumaitsi Jesúsjavabelia:
—Patajatuxanenë, paxanë rabaja pacopatajë daxitacuene pataxainaeja­

vami. Nexata baja pacapënajinavanapatsi, jai Pedro.
29 Nexata Jesús jumaitsi:
—Xaniajanë pacuenia pacatsipaebijitsiatsi. Pajivi xanë tajamatabë­

cueneta, jivi tacapanepaelivaisitanexa pejamatabëcuenetanua, pueneta 
pijabomi, pematapijivi ata, pejuyapijivi ata, paxa ata, pena ata, pijava ata, 
pexi ata, pijapabianë ata, nexata bajarapajivi bitso ayaijava Dioso rajutsia­
natsi pepuenetsijavanëmi matatoxenetsia. 30 Caejavayomijamatabëcuene 
tsaponae, rajutsianatsi mapanacuataje cien xuabeje tsaponae pevajënae­
yabelia. Bajarapajivi icatsia xainaena bonë, pematapijivi ata, pejuyapi­
jivi ata, pena ata, pexi ata, pabianë ata. Itsiata bajarapajivi itoya tsane­
tsi mapanacuapijivije. Bejiobiaexanabiabianatsinua. Itsiata baitsi jane 
bexëajavabelia xainaena matacabi apo pevereverecaejava. 31 Pamonae 

aeconoxae mapamatacabitaje ayaijamatabëcuenevi tanetsi, bajarapamo­
nae Dioso beveliajamatabëcuenevi exanaenatsi. Pamonae pijinia mapa­
matacabitaje beveliajamatabëcuenevi tanetsi, bajarapamonae Dioso ayai­
jamatabëcuenevi exanaenatsi, jai Jesús pijajivijavabelia.

Pacuenia icatsia Jesús tajëvelia navajunupaeba pebeyaxuabijavanexatsi 
yabara pelivaisi 

(Mt 20.17-19; Lc 18.31-34)
32  Jesús, pijajivi yajava, najetaruca namutua. Pona Jerusalén tomara­

belia. Jesús pijajivi, pepënaponaevitsi, jamatabëcuenenabenajaca. Tsipaji 
Jesús apo junavi bajarabelia peponaejava, yapëtae ata, pacuenia exa­
naejitsiatsi Jerusalén tomarata. Nexata Jesús icatsia junata pijajivi, doce 
ponëbeje, pesaicaeyojavabelia. Navajunupaeba tajëvelia pacuenia exanae­
jitsiatsi Jerusalén tomarata. 33  Jumaitsi Jesús tajëvelia pijajivijavabelia:

—Panejumetaema. Mara Jerusalén tomarabelia ponatsije. Bajarajotalia 
xanë, Daxitajivi Pematapijinënë, sacerdotevi penamatacaitorobivi, judíovi 
pecujarubivinua, pecobeyabelia necanajetsiana tanevaetabinexa. Nexata 
xanë neneconitsiana tanebeyaxuabinexa. Bajaraxuacujinae icatsia neca­
najetsiana itsanacuaverena pepatsivi pecobeyabelia. 34 Bajarapamonae 
necanecaponaena. Nesuabiana. Nejumatitibabena penaneconitsivi 
pejumaconitabiabimacata. Bajaraxuacujinae nebeyaxuabiana jane baja. 
Itsiata baitsi jane tanebeyaxuabicujinae, acueyabi matacabita, icatsia 
asaënë tsane, jai tajëvelia pijajivijavabelia Jesús penavajunupaebijavata 
pebeyaxuabijavanexatsi.

Pacuenia Santiagobeje Juanbeje vajëtabeje Jesúsjavabelia 
pexaniacuene petoexanaenexatsibeje yabara pelivaisi 

(Mt 20.20-28)
35 Zebedeo pexënatobeje, Santiagobeje Juanbeje, imoxoyoliabeje Jesús. 

Jumaitsibeje Jesúsjavabelia:
—Patajatuxanenë, pacuenia pacavajëtsijitsiatsibeje, bajarapacuenia 

pajitsipajëbeje patanetoexanaenexamëbeje, jaibeje Santiagobeje Juanbeje 
Jesúsjavabelia.

36  Nexata Jesús jumaitsi:
—¿Detsa pitsicuene pajitsipamebeje patacatoexanaenexabeje? jai.
37 Nexata Santiagobeje Juanbeje jumaitsibeje:
—Pamatacabi daxitacuene evetsianame, panetocopatsianamebeje pata­

naecaenexabeje nemuxuneneta vajanajuaevetsinexa. Itsanë naecaena 
necujuanenia. Itsanë naecaena netsavenonenia, jaibeje.

38  Nexata Jesús jumaitsi:
—Paxamëbeje apo payapëtaemëbeje xua panevajëta­

mebeje. ¿Pacacaëjëpabeje tsaja panenacaevetsinexabeje 

papecabejiobiaexanaenexabeje pacuenia xanë nacaevetsianajë tanebejio­
biaexanaenexa? ¿Pacacaëjëpabeje tsaja panenacaevetsinexabeje papeca­
beyaxuabinexabeje pacuenia xanë nacaevetsianajë tanebeyaxuabinexa? 
jai Jesús pijajivitonëbejejavabelia.

39 Nexata Santiagobeje Juanbeje jumaitsibeje:
—Jãjã, panecaëjëpabeje cajena, jaibeje.
Nexata icatsia Jesús jumaitsi Santiagobeje Juanbejejavabelia:
—Paxamëbeje pacabejiobiaexanaenabeje pacuenia xanë nebejiobiae­

xanaena. Pacabeyaxuabianabejenua pacuenia xanë nebeyaxuabiana. 
40 Itsiata baitsi jane xua panevajëtamebeje panenaecaenexabeje, itsanë 
tacujuanenia, itsanë tatsavenonenia, bajaraxua Dioso apo netocopatsi 
patacatocopatsinexabeje. Tsipaji raja taxa Dioso ëpitapetsivinexa abaxë 
bajaraxua toxaniavaeta, jai Jesús Santiagobeje Juanbejejavabelia.

41 Diez ponëbeje, Jesús pijajivi, itsa vënëtane pepëya bajaraxua 
Santiagobeje Juanbeje Jesúsjavabelia pevajëcaejavabeje, nexata bajara­
pamonae jamatabëcuenebaraanaepana Santiagobeje Juanbejejavabelia. 
42  Nexata Jesús daxita pijajivi junata. Jesús jumaitsi pijajivijavabelia:

—Payapëtaneme rabaja pacuenia nacuaevetsivi exana. Eveta caenacua 
canacujitsia. Nexata nacuaevetsivi pijajivicuenia eveta pamonae jinavana­
pa pevetsinacuanëjava. Nexata bajarapanacuanë pevetsivi ayaijamatabë­
cuenevi nataeyabiaba. Xua jamatabëitoroba pevetsinacuanëjava pejinava­
napaevi petoexanaenexatsi, ajumesaëya itorobabiaba petoexanaenexatsi. 
43  Pëtsa paxamë bajarapamonae cuenejëpaeya bajarapacuenia paexaname 
itsamonaejavabelia. Biji rajane ponë paxamëyajuvënënë jitsipa ayaijama­
tabëcuenenë penaexanaenexa daxita paxamëvecua, bajaraponë daxita 
paxamë bepanijajivitonëcuenia bepacayavenonabiaba. 44 Ponë paxa­
mëyajuvënënë jitsipa penaexanaenexa papecanamatacaitorobinënexa, 
bajaraponë daxita paxamë bepanijajivitonëcuenia bepacayavenonabiaba. 
45 Tsipaji rabaja xanë ata, Daxitajivi Pematapijinë atanë, apo patajopae­
në jivi taneyavenonaenexa. Biji rajane xanë patajopajë tayavenonaenexa 
daxitajivi. Patajopajë tasivatëpaenexa jivi ayaibitsaëtoxaneto pibisiacuene 
pexanaeneconimi taneconimatamotsinexa, jai Jesús pijajivijavabelia.

Pacuenia Jesús itaxutoxanepanaeyaexana Bartimeo, bitso 
pitaxutotsëcënaenë, apo petaenë, yabara pelivaisi 

(Mt 20.29-34; Lc 18.35-43)
46  Jesús, pijajivi yajava, pata Jericó tomarabelia. Jesús icatsia, pijajivi 

yajava, itsamonaenua ayaibitsaëtoxaneto yajava, pitsapa Jericó tomarave­
cua. Nexata Bartimeovënënë, Timeo pexënato, eca namuto muxuneneta. 
Bartimeo, bitso pitaxutotsëcënaenë, apo petaenë. Jivijavabelia amoneya 
palata pevajëcabiabinë. 47 Nexata Bartimeo itsa jumetane Nazaret tomara­
pijinë Jesús imoxoyo penajetarucaejava, vavajai tsecae.

—¡Jesús, Davidpijinë pemomomë, nitaxutotsoniataema! jai tsecae 
Bartimeo.

48  Nexata picani itsamonae jumeitavetatsi Bartimeo pemoyanexa. 
Itsiata bitsoyo orijibia vavajai tsecae.

—¡Davidpijinë pemomomë, nitaxutotsoniataema! jai tsecae 
Jesúsjavabelia.

49 Nexata Jesús muxunanucojopa. Jumaitsi jivijavabelia:
—Pajunaremena bajaraponë, jai.
Nexata bajarapamonae junarena Bartimeo. Pejunatsivirena jumaitsi 

Bartimeojavabelia:
—Najamatabësaëtaxuare. Nonotapunare. Jesús raja cajunarena, jai 

bajarapamonae.
50 Nexata Bartimeo penajumaxuabipana xuabapuna. Bepijia najetabare­

na Jesúsjavaberena. 51 Nexata Jesús yanijoba Bartimeojavabelia.
—¿Detsa xua jitsipame tacaexanaenexa? jai Jesús.
Nexata Bartimeo bitso pitaxutotsëcënaenë, jumaitsi Jesúsjavabelia:
—Jesús, jitsipajë taitaxutoxanepanaejava, jai.
52  Nexata Jesús jumaitsi:
—Ponare baja. Nesivajamatabëjumaitsimë: “Jesús nitaxutoxanepanae­

yaexanaena,” nesivajamatabëjamë. Bajaraxuata itaxutoxanepaname baja, 
jai Jesús Bartimeojavabelia.

Bajarapacuenia Jesús pejumaitsijavata, Bartimeo baja xaniavaetsia 
tane. Nexata baja bajaraponë Jesús pepëta napona.

Pacuenia Jesús pata Jerusalén tomarata yabara pelivaisi 
(Mt 21.1-11; Lc 19.28-40; Jn 12.12-19)

11 �1 Jesús baja pijajivi barëimoxoyotanajetaruca Jerusaléntomara. 
Barëpata baja Betfagé tomarayobeje Betania tomarayobeje muxu­

neneta. Itsajota petsutojumata nubena olivonaenë, bajarajota Jesús barë­
pata. Bajarajota pebarëpatsicujinae Jesús itoroba anijanëbeje pijajivitonë­
beje. 2  Jesús jumaitsi pijajivitonëbejejavabelia mapacueniaje:

—Paponarebeje mapatomarayo ecaliajejavabelia. Ajena papatsiareme­
liabeje, pataenutsianamebeje burro, pecëtanutsinëtsi. Bajarapaburro itsa­
jivi ata abaxë apo jumaponae. Paisinaenamebeje. Payamaëcarenamëbeje 
tsane. 3  “¿Detsa xuajitsia paisinamebeje burro?” itsa pacajaibeje tsane 
itsajivi, nexata pajumaitsimëbeje tsane: “Vajatuxanenë raja namataveno­
na. Aeconoxae raja icatsia canaviatsiarena,” pajamëbeje tsane, jai Jesús 
pijajivitonëbejejavabelia.

4 Nexata Jesús pijajivitonëbeje liabeje. Caxitajarabanutabeje burro bau­
pa muxuneneta. Cëtanutatsi burro namuto muxuneneta. Nexata bajarapo­
nëbeje burro isinabeje.

5 Nexata bajarajota pejinavanapaevi yanijobatsibeje.

—¿Detsa xuajitsia paisinamebeje burro? jaitsibeje.
6  Nexata bajaraponëbeje jumaitsibeje pacuenia baja Jesús itorobatsibe­

je. Nexata tocopatatsibeje pecaponaenexabeje. 7 Nexata jane baja burro 
capatabeje Jesúsjavaberena. Nexata Jesús pijajivi pijacamisajumavelia 
penaxatabijavanë burro tsijumajeba. Bajarapajumata Jesús ecaya. 8  Jesús 
penajetarucaenamutojavarena jivi ayaibitsaëtoxaneto pijacamisajumave­
lia penaxatabijavanë namutua tsivajënaeyerequejebaponatsi. Itsamonae 
naemaxërananë, pebaxu yajava, ucubaba. Nexata namutua Jesús tsivajë­
naeitabëtsiaya jebaponatsi yaiyataeya Jesús pecopiapitsinexatsi. 9 Jesús 
penajetarucaejavata jivi ayaibitsaëtoxaneto Jesús pevajënaeya namata­
xainaeya najetarubena. Itsabitsaëtoxaneto Jesús pecovëya cotocaeva­
najetarubena. Daxita bajarapamonae vavajai tsanajetarubenae. Jumai 
tsanajetarubenae:

—¡Dioso yavenonaenatsi maponë najetarucaje! ¡Vajatuxanenë pejama­
tabëcueneta najetaruca! 10 ¡Dioso yavenonaenatsi maponë najetarucaje 
nacua pevetsinënexa! ¡Pacuenia bajayata vajasalinainëmi Davidpijinëmi 
nacua eveta, bajarapacuenia evetsijitsia! ¡Nexata vaxaitsi pexaniajamata­
bëcuene rajutatsi Diosojavabelia! jai tsanajetarubenae bajarapamonae.

11 Nexata jane baja Jesús patajopa Jerusalén tomarata. Templobojavalia 
joneya. Nexata Jesús templobota naitaxutocaeveta, pacuene jivi exana 
templobota, petaenexa. Nexata baja Jesús pepuatae pacuene jivi exana 
templobota, Jesús baja icatsia pona. Naviata abaxë Betania tomarabelia 
pijajivi, doce ponëbeje, yajava. Tsipaji baja caniviyotsia.

Pacuenia Jesús bijataenuta higueranae piacuaijibixae yabara pelivaisi 
(Mt 21.18-19)

12  Jesús pijajivi barëmajita Betania tomarata. Nexata bajayacunua Jesús 
icatsia pijajivi barëlia Jerusalén tomarabelia. Nexata Jesús namutua 
penajetarucaejavata, piajani. 13  Jesús namutovecua tajiyotalia higueranae 
yabaxua taenuta. Nexata Jesús taeyojopalia bajaraponae pecuai perube­
naejava. Itsa Jesús pata bajaraponaejavabelia, ëpebaxu saya tsanucae. 
Tsipaji cajena abaxë apo penacuaitsimatacabi. 14 Nexata Jesús jumaitsi 
higueranaejavabelia:

—Itsajivi ata apo cacuaixae tsane matavëjëa, jai Jesús.
Nexata pijajivi jumetanetsi bajarapacuenia Jesús pejumaitsijava 

higueranaejavabelia.

Pacuenia Jesús Jerusalén tomarata templobovecua pitsapaeyaexana 
pecanajetabiabivi, pecomuacabiabivinua, yabara pelivaisi 

(Mt 21.12-17; Lc 19.45-48; Jn 2.13-22)
15 Jesús, pijajivi yajava, pata Jerusalén tomarata. Nexata Jesús 

joneya temploboyalia. Nexata templobota Jesús tane pecanajetabiabivi, 

pecomuacaevinua. Nexata daxita bajarapamonae Jesús pitsapaeyaexa­
na templobovecua. Palata pecambiababiabivi ata pijamesanëmi Jesús 
topënëyorobajaraba. Ucucu pecanajetabiabivi ata penabiabijavanëmi­
nua topënëyorobajaraba. 16  Jesús apo tocopatsi itsajivi ata itsacuenejava 
pecaponaenexa templobojava. 17 Jesús livaisi tsipaeba. Jumaitsi bajarajota 
pepatsivijavabelia:

—Dioso baja cajena pejumelivaisibaxutota mapatemplobo yabara 
tajëvelia jumaitsi mapacueniaje: “Tajabo raja daxitanacuanëpijivi xanëja­
vaberena penavajëcaebo tsane,” jai Dioso pejumaitsijava Dioso pejume­
livaisibaxutota. Itsiata baitsi jane paxamë yamaxëitojorobiaya panena­
cobetoxotsinexa panacaetuatabiabame mapabotaje, jai Jesús templobota 
pecanajetabiabivijavabelia.

18  Sacerdotevi penamatacaitorobivi, judíovi pecujarubivinua, jumeta­
ne daxita pacuenia Jesús exana jivijavabelia templobota. Nexata bajara­
pamonae najumejaita pacuenia Jesús beyaxuabijitsiatsi. Bajarapamonae 
cujunavatsi Jesús. Tsipaji daxitajivi jamatabëcuenenabenajaca Jesús petsi­
paebilivaisi yabara. 19 Ajena baja meravitsia, Jesús yajavapona pijajivi 
Jerusalén tomaravecua.

Pacuenia higueranae tëpanuca yabara pelivaisi 
(Mt 21.20-22)

20 Jesús pijajivi barëmajita Betania tomarata. Nexata bajayacunua Jesús 
icatsia, pijajivi yajava, najetaruca pecovënamutua. Bajarapamonae taenu­
ta higueranae baja petëpanucaejava daxita yatabutopaya. 21 Nexata Pedro 
najamatabënapita higueranae Jesús pebijataenutsijava. Nexata Pedro 
jumaitsi Jesúsjavabelia:

—Tajatuxanenë, jica, taema. Ponae higueranae bijataenutame, tëpanu­
ca baja. ¿Detsa meta pacuenia tëpa baja? jai Pedro.

22  Nexata Jesús jumaitsi pijajivijavabelia:
—Paxamë bitso pajumecovënëre Dioso papecatoexanaenexa pacuenia 

pavajëtame. 23 Xaniajanë pacuenia pacatsipaebijitsiatsi. Itsa pajamatabëju­
maitsimë tsipae Dioso yabara: “Dioso nejumecovënëtsiana xua vajëtsianajë 
Diosojavabelia,” itsa pajamatabëjamë tsipae, pacajumecovënëtsipa mapa­
tsuto ataje. Nexata itsa pajumaitsimë tsipae mapatsutojavabeliaje: “Natixire 
majotavecuaje. Pucaxanetojavabelia jopare,” itsa pajamë tsipae, pacaju­
mecovënëtsipa. Nexata mapatsuto ataje paneitorobicuenia, pacajumecovë­
nëtsipa. Itsa pajumecovënëtsianame Dioso papecatoexanaejavanexa, itsa 
panajamatabëxainaenamenua Dioso ëpapecajumecovënëtsijavanexa, xua 
pavajëtsianame Diosojavabelia, Dioso pacajumecovënëtsiana. 24 Bajaraxuata 
pacajumaitsitsi. Daxita xua pavajëtsianame Diosojavabelia, pasivajama­
tabëjumaitsimë tsane: “Xua vajëtajë Diosojavabelia, pepacuene Dioso 
nejumecovënëtsiana,” pasivajamatabëjamëre. Nexata xua pavajëtsianame 
Diosojavabelia, Dioso pacajumecovënëtsiana. 25 Itsajivi pibisiacuene pape­
caexanaejava, pajamatabëcuenecaevare panevajëtsijavata Diosojavabelia. 
Nexata pabarajamatabëcuenexanepanare bajarapajivi. Nexata pijinia panea­
xa, athëbëtatsia peecaenë, jamatabëcuenecaeviana paxamë ata pitabarata 
pibisiacuene paneexanaejava. 26 Paxamë itsa apo pajamatabëcuenecaevimë 
tsane itsanë pibisiacuene papecaexanaejava, itsa apo pabarajamatabëcuene­
xanepanaemënua tsane, nexata pijinia paneaxa, athëbëtatsia peecaenë, apo 
jamatabëcuenecaevi tsane paxamë pitabarata pibisiacuene paneexanaejava. 
Apo pacabarajamatabëcuenexanepanaenua tsane, jai Jesús pijajivijavabelia.

Pacuenia Jesús caëjëpatsi daxitacuene pexanaenexa yabara pelivaisi 
(Mt 21.23-27; Lc 20.1-8)

27 Jesús, pijajivi yajava, pata Jerusalén tomarata. Jesús itsa ponapona 
templobota, nexata sacerdotevi penamatacaitorobivi, judíovi pecujarubi­
vinua, judíovi pijaancianovinua, parena Jesúsjavaberena. 28  Nexata baja­
rapamonae jumaitsi Jesúsjavabelia:

—¿Jipatsa pejamatabëcueneta pecanajetabiabivi, pecomuacaevinua, 
capitsapame mapatemplobovecuaje? jai bajarapamonae Jesúsjavabelia.

29 Nexata Jesús jumaitsi bajarapamonaejavabelia:
—Xanë copiaya caejumeyo pacayanijobianatsi. Itsa paxamë panejume­

caviatsianame, nexata xanë juya pacatsipaebianatsi ponë nitoroba taexa­
naenexa bajarapacuene. 30 ¿Jipatsa jane pejamatabëcueneta Juanpijinë 
jivi bautisabaponapona? ¿Dioso tsaja pejamatabëcueneta? Itsa jume, 
¿jivi tsaja pejamatabëcueneta? Panejumecanaviare baitsi jane, jai Jesús 
bajarapamonaejavabelia.

31 Nexata ëpamonae nabarëcuaicuaijai. Najumaitsi:
—¿De meta pacuenia jumecanaviatsianatsi? Vaxaitsi itsa jumai tsipae­

tsi: “Dioso raja pejamatabëcueneta,” itsa jai tsipaetsi, nexata Jesús naca­
jumai tsipae: “¿Detsa nexata xuajitsia apo pajumecovënëtsimë Juanpijinë 
pepaebilivaisi?” nacajai tsipae. 32  “Jivi raja saya pejamatabëcueneta 
Juanpijinë jivi bautisabaponapona,” acuenebi vajajaijava. Tsipaji mapa­
tomarapijivije ayaibitsaëtoxaneto Juanpijinë yabara sivajamatabëjumai­
tsi: “Juanpijinë raja pepacuene Diosojumepaebinëmi,” sivajamatabëjai. 
Nexata bajarapamonae nacabeyejebijitsipa, najai Jesús peyanijobivitsi.

33  Nexata saya bajarapamonae jumaitsi Jesúsjavabelia:
—Apo payapëtaenë ponë Juanpijinë itorobatsi jivi pebautisabaponaene­

xa, jai.
Nexata Jesús jumaitsi bajarapamonaejavabelia:
—Nexata xanë ata apo pacatsipaebi tsanetsi ponë nitoroba taexanaene­

xa bajarapacuene, jai Jesús.

Pacuenia exana piajamatabëcuenebejevi, itsanë pijauvabacabo 
petoevetsivi, yabara pelivaisi 

(Mt 21.33-46; Lc 20.9-19)

12 �1 Jesús livaisi tsipaeba sacerdotevi penamatacaitorobivijavabelia, 
judíovi pecujarubivijavabelia ata, judíovi pijaancianovijavabelia 

ata. Jumaitsi mapacueniaje:
—Pijaira pexainaenë pijairata uba ayaibacaboxaneto uvavënëjava. 

Bajaraxuacujinae pijaira matatoyorotsia ibopanaxanetonë mataropotsia 
pefaratsijavata yacaranata. Bajarapayacaranatsijava athëbëabetsia apia 
jivitonë matatoxenetsia. Bajaraxuacujinae irata mëthë cueyeta. Nexata 
pecueyetsimëthëjavata exana uvacuaibarëmene pecayujucabiabijavane­
xa. Bajaraxuacujinae pijauvabacabo tuatuajëta exananuta piapiabotsia, 
penacuaitsimatacabi itsa tonaveretatsi, athëbëyo pevetabiabecaenexa 
pijauvabacabo. Nexata bajaraponë itsamonae evetsiaexana pijauvabaca­
bo. Uvabacabo pexainaenë jumaitsi petoevetsivitsijavabelia: “Pamatacabi 
cuainaveretsiana, natsicobetsatsianatsi. Pamatacabi raja cuainaveretsia­
na, tajajivitonë itorobiarenajë xua panetotsatsianame tanetopitsinexa,” jai 
uvabacabo pexainaenë petoevetsivitsijavabelia. Nexata uvabacabo pexai­
naenë tajë nacuayabelia pona. 2  Itsa baja uvabacabo pexainaenë yapëtane 

SAN MARCOS 11​, ​12

El Nuevo Testamento en guahibo, 2da ed., © 2011, Wycliffe Bible Translators, Inc.



184

pecopiapatsijava uvacuai penaveretsimatacabi penotsinexa, nexata uvaba­
cabo pexainaenë itoroba pijajivitonë. Itoroba petoevetsivitsijavabelia petsi­
cobetsatsinexatsi. 3 Nexata uvabacabo pexainaenë pijajivitonë tovaetabatsi. 
Toconibabiatsi. Petoconibabecujinaetsi cobesa naviatsiaexanaliatsi. 4 Itsiata 
uvabacabo pexainaenë icatsia itoroba itsanë pijajivitonë petsicobetsatsine­
xatsi. Bajaraponë ata icatsia tomatajorobiaxuabatsi. Pibisiacuenia tobija­
tanetsi. 5 Itsiata icatsia uvabacabo pexainaenë itoroba itsanë pijajivitonë. 
Bajaraponë jane baja tobeyaxuabatsi. Bajaraxuacujinae abaxë icatsia uva­
bacabo pexainaenë itoroba itsamonae. Bajarapamonaeyajuvënëvi itsamo­
nae totsaquibabiatsi. Itsamonae tobeyejebatsi.

6  Abaxë uvabacabo pexainaenë icatsia pitorobinexa, caenë tonacopa­
tatsi. Pexënato bitso piasivanë. Nexata jane baja uvabacabo pexainae­
në pexënato icatsia itoroba. Uvabacabo pexainaenë jamatabëjumaitsi: 
“Tajauvabacabo tanetoevetsivi tajajivi apo netoyaiyatae ata, itsiata meta 
taxënato netoyaiyataena,” jamatabëjai uvabacabo pexainaenë. 7 Itsiata 
uvabacabo petoevetsivitsi uvabacabo pexainaenë pexënato ata, apo 
toyaiyataetsi. Itsa tane uvabacabo pexainaenë pexënato, bajarapamonae 
najumaitsi: “Mara ponëje paxa pevënamuto paxa pijauvabacabo pitsipa­
je. Naxanitsia. Beyaxuabatsi. Nexata raja vaxaitsi vajauvabacabo tsane,” 
najai uvabacabo petoevetsivitsi. 8  Nexata icatsia uvabacabo pexainaenë 
pexënato ata tovaetabatsi. Icatsia pexënato ata tobeyaxuabatsi. Petëpaenë 
xuabatsi bajarapauvabacabo pënëyabelia, jai Jesús sacerdotevi penamata­
caitorobivijavabelia, judíovi pecujarubivijavabelia ata, judíovi pijaancia­
novijavabelia ata.

9 Icatsia Jesús jumaitsi bajarapamonaejavabelia:
—¿De meta nexata xua exanaena uvabacabo pexainaenë pijauvaba­

cabo petoevetsivitsijavabelia? Uvabacabo raja pexainaenë patsiarena. 
Verebiabiana daxita bajarapamonaemi. Nexata icatsia itsamonae evetsiae­
xanaena bajarapauvabacabo, jai Jesús bajarapamonaejavabelia.

10 Icatsia Jesús jumaitsi:
—Payapëtaneme rabaja pacuenia Dioso pejumelivaisibaxutota tajëvelia 

jumaitsi xanë yabara. Iboto pelivaisicuenia Dioso pejumelivaisibaxutota 
jumaitsi xanë yabara mapacueniaje:

Paiboto itsamonae boexanaevi naitaxutojematabuatsiana 
petsitaabejexaetsi itajara, bajarapaiboto itsanë pitsiana. Nexata 
bajarapaibotota xaniavaetsia nayaëtsiana botabu daxita 
itsaibo matatoxenetsia. 11 Vajatuxanenë Dioso raja exanaena 
bajarapacuene. Nexata nacatsita pexaniacuene bitso tsane 
bajarapacuene,

jai tajëvelia Dioso pejumelivaisibaxutota xanë yabara.
Bajarapacuenia tajëvelia Dioso pejumelivaisibaxutota itsa jumaitsi, 

paxamë apo patanejumecovënëtsijavanexamë yabara jumaitsi. Dioso 

taneitapetsijava daxitajivi tacapanepaenexa yabara ata jumaitsi, jai Jesús 
bajarapamonaejavabelia.

12  Bajarapamonae picani Jesús jamatabëvaetabatsi. Tsipaji bajarapamo­
nae jumeyapëtanetsi Jesús pejumaitsijava bajarapamonae yabara. Itsiata 
abaxë apo vaetabitsi. Tsipaji cujunava jivi. Nexata baja Jesús bajarapamo­
nae vecuapona.

Pacuenia Jesús jamatabëcueneëjëbiaya yanijobatsi impuestomatamo 
pematamotsijava yabara pelivaisi 

(Mt 22.15-22; Lc 20.20-26)
13  Fariseoviyajuvënëvi, Herodes pijajiviyajuvënëvinua, najetarubena 

Jesúsjavaberena. Bajarapamonae pevetsivitsi itorobatsi livaisi peyanijo­
binexatsi Jesús. Nexata Jesús bajarapamonae bijiaya itsa jumecanaviata, 
peneconitsinexatsi picani nacuaevetsinëjavabelia. 14 Nexata bajarapamo­
nae pata Jesúsjavaberena. Bajarapamonae jamatabëcueneëjëbiaya jumai­
tsi Jesúsjavabelia:

—Jesús, payapëtaniji cajena nexaniajaicuene, xua yabara tsipaeba­
biabame livaisianë. Petuxanevi ata xamë apo cujunavimë. Apo auramë 
livaisi netsipaebabiabijava. Nexata daxitajivi najëpaeya livaisi tsipaeba­
biabame. Pexaniajailivaisi tsipaebabiabame pacuenia Dioso jitsipa jivi 
pejinavanapaenexa. ¿Xanepana tsaja vajamatamotsinexa impuestomata­
mo Romanonacua pepo pevetsinëjavabelia? Itsa jume, ¿apo xanepanae 
tsaja vajamatamotsinexa? jai bajarapamonae jamatabëcueneëjëbiaya 
Jesúsjavabelia.

15 Itsiata baitsi jane Jesús jamatabëcueneyapëtane bajarapamonae 
jamatabëcueneëjëbiaya peyanijobijavatsi peneconitsinexatsi picani. 
Nexata Jesús jumaitsi bajarapamonaejavabelia:

—¿Detsa xuajitsia jamatabëcueneëjëbiaya paneyanijobame? 
Panetocarenamëre palatanëyo. Taejitsianë, jai Jesús.

16  Nexata bajarapamonae Jesús tocaponarenatsi palatanëyo. Nexata 
Jesús jumaitsi bajarapamonaejavabelia:

—¿Jipatsa mapitabaraje, pevënënua, ruca mapapalatanëyotaje? jai 
Jesús.

Nexata bajarapamonae jumaitsi Jesúsjavabelia:
—Romanonacua raja pepo pevetsinë pitabara, pevënënua, jai.
17 Nexata Jesús jumaitsi bajarapamonaejavabelia:
—Nexata parajutabiabianame Romanonacua pepo pevetsinë pijaja­

va. Parajutabiabianame pijinia saicaya Diosojavabelia Dioso pijajava, jai 
Jesús.

Nexata Jesús itsa jumecanaviata bajarapacuenia, bajarapamonae jama­
tabëcuenenabenajaca bajarapacuenia Jesús pejumaitsijavata. Nexata baja­
rapamonae jamatabëjumaitsi:

—¡Xaniavaetsia baja rovia Jesús panejumecanaviata! jamatabëjai.

Pacuenia Jesús tsipaeba jivi petëpaecujinae icatsia piasaëjavanexa 
yabara pelivaisi 

(Mt 22.23-33; Lc 20.27-40)
18  Saduceovi saicaya itsalivaisi xaina. Bajarapamonae jamatabëcuene­

navëxaniabiaya jumai tsabiabi: “Petëpaevi rabaja petëpaecujinae, icatsia 
apo asaë tsane,” jai tsabiabi. Nexata saduceovi imoxoyorenatsi Jesús. 
Saduceovi jumaitsi Jesúsjavabelia mapacueniaje:

19 —Jesús, Moiséspijinë bajayata vajanacatoyaquinaelivaisi, jumaitsi 
mapacueniaje: “Ponë pematapijinë pepua penacojiobinë baja, totëpatsi 
pexi xainaenejeva, nexata juyapijinë bepita pematapijinëmi pijavami. 
Bajarapacuenia juyapijinë bepita pematapijinëmi pijavami pexi pexai­
naenexa bajarapovajavabelia. Nexata pexi itsa xainabeje, bematapijinë­
mi pexi petaenexa daxitajivi,” jai Moiséspijinë bajayata vajanacatoya­
quinaelivaisi. 20 Nexata jinavanapa ënacaemonae siete ponëbeje. Pepo 
matapijinë copiaya nacojioba. Nexata bajaraponë pijava vecuatëpa pexi 
xainaenejeva. 21 Nexata pematapijinëmi pepënarucaenë pita pematapi­
jinëmi pijavami. Nexata icatsia bajaraponë ata tëpa pexi xainaenejeva 
bajarapovajavabelia. Nexata icatsia itsanë tuatuajëmatapijinë pita bajara­
pova. Bajaraponë ata icatsia tëpa pexi xainaenejeva bajarapovajavabelia. 
22  Bajarapacuenia tëpa daxita siete ponëmibeje nacaemonae, bajarapova 
pepitaponaevi. Itsiata itsanë ata pexi apo xainae bajarapovajavabelia. 
Bajaraxuacujinae belia bajarapova ata tëpa baja. 23  “Jivi raja petëpaecuji­
nae, Dioso icatsia asaëyaexanaenatsi,” jamë. ¿Detsa nexata ponë, bajara­
pamonaeyajuvënënë, pijava tsane bajarapova bajarapamatacabi? Daxita 
pamonae siete ponëmibeje, nacaemonae, pitapona picani bajarapovami, 
jai saduceovi Jesúsjavabelia.

24 Nexata Jesús jumaitsi saduceovijavabelia:
—Paxamë saya pajamatabëcuenenavëxaniabame. Paxamë raja apo 

payapëtaemë pacuenia Dioso pejumelivaisibaxutota jumaitsi. Apo 
payapëtaemënua pacuenia Dioso caëjëpatsi daxitacuene pexanae­
nexa. Bajaraxuata jamatabëcuenenavëxaniabiaya paneyanijobame: 
“¿Detsa ponë pitsiana bajarapova?” panejamë. 25 Pamatacabi raja petë­
paevimi Dioso icatsia asaëyaexanaenatsi, apo nacojiobi baja tsane. 
Bajarapamatacabita itsajivi ata pexënatoyo apo canajetsi tsane pebijava­
belia petonacojiobinexatsi. Bajarapamonae nacojiobinejeva, jinavanapae­
na athëbëtatsia pacuenia ángelevi jinavanapa. 26  Itsa pepacuene paxamë 
paneyanijobame Dioso icatsia piasaëyaexanaejavanexatsi petëpaevi­
mi, nexata pacatsipaebianatsi. Paxamë rabaja payapëtaneme pacuenia 
bajayata Moiséspijinë peyaquinaebaxutota jumaitsi. Bajarapabaxutota 
jumaitsi pacuenia Moiséspijinë Dioso barëcuaicuaijaitsi tsiquirinaemëyo 

petajueyecaecotiajavaverena. Abraham baja pepuatëpae, Isaac ata 
baja pepuatëpae, Jacob ata baja pepuatëpae, bajarapamonae yaba­
ra bajayata Dioso jumaitsi Moiséspijinëjavabelia mapacueniaje: “Xanë 
rabaja abaxë Abraham pijaDiosonë, Isaac ata pijaDiosonë, Jacob ata 
pijaDiosonë,” jai Dioso Moiséspijinëjavabelia bajayata petëpaevimi yaba­
ra. 27 Bajarapacuenia Dioso pejumaitsixae, nayapëtane bajarapamonae 
bajayata tëpae ata, Diosovecua apo penaxuabijava. Aeconoxae ata baja­
rapamonae Dioso yajavajinavanapa athëbëtatsia. Nexata paxamë itsa 
pajumaitsimë: “Petëpaevi rabaja petëpaecujinae, icatsia apo asaë tsa­
ne,” itsa pajamë, pinijicuenia pajamatabëcuenenavëxaniabame, jai Jesús 
saduceovijavabelia.

Palivaisi bitso jivi bejumecovënëta daxita Dioso pitorobilivaisianë 
pejumecovënëtsijava matatoxenetsia yabara pelivaisi 

(Mt 22.34-40)
28  Judíovi pecujarubinë pata Jesúsjavaberena. Nexata bajaraponë Jesús 

jumetanetsi xaniavaetsia pejumecanaviataponaejava saduceovijavabelia. 
Nexata judíovi pecujarubinë jumaitsi Jesúsjavabelia:

—¿Detsa palivaisi bitso jivi bejumecovënëta daxita Dioso pitorobilivai­
sianë pejumecovënëtsijava matatoxenetsia? jai.

29 Jesús nexata jumaitsi judíovi pecujarubinëjavabelia:
—Palivaisi bitso jivi bejumecovënëta, daxita Dioso pitorobilivaisianë 

pejumecovënëtsijava matatoxenetsia jumaitsi mapacueniaje: “Paxamë, 
Israelpijinë papemomoximë, pajumetaema. Vajatuxanenë rabaja caenë 
Dioso. 30 Bajaraponë panijatuxanenë, panijaDioso, daxita panejamata­
bëëthëtojavavetsina pasivamëre. Pasivamërë daxita panejamatabëcue­
neta ata, daxita panenajamatabëxainaesaëta ata, daxita panesaëta ata,” 
pejailivaisi bitso jivi bejumecovënëta daxita Dioso pitorobilivaisianë 
pejumecovënëtsijava matatoxenetsia. 31 Bajaraxuacujinae pecotocaevili­
vaisi, palivaisi bitso jivi bejumecovënëta, jumaitsi icatsia mapacueniaje: 
“Pasivamëre itsajivi ata pacuenia paxamë panijacuata panaasivamë,” 
jai. Bajarapalivaisi ata jivi bitso bejumecovënëta. Ajibi rabaja itsalivaisi 
pematatsënëa, Dioso pitorobilivaisi, palivaisi bitso jivi bejumecovënëta,” 
jai Jesús judíovi pecujarubinëjavabelia.

32  Nexata icatsia judíovi pecujarubinë jumaitsi Jesúsjavabelia:
—Jesús, xaniajamë rabaja pacuenia jumaitsimë. Caenë tsaena Dioso 

ponapona. Ajibi tsaena pematatsënëa itsanë Dioso. 33  Bejumecovënëtatsi 
Dioso daxita vajajamatabëëthëtojavavetsina, daxita vajanajamatabëxai­
naesaëta ata, daxita vajasaëta ata. Biasivatsi itsajivi ata pacuenia vaxaitsi 
vajacuata nasivatsi. Daxita bajaraxua itsa jumecovënëtatsi, bitso nacato­
namatamota Diosojavabelia. Bajaraxua bitso nacatonamatamota ofrenda 
Diosojavabelia vajarajutabiabijava matatoxenetsia. Baitsi xua Diosonexa 

ofrendacuenia totajuitabiabatsi, dajubicuene itsa tobeyabiabatsi, baja­
raxua matatoxenetsia bitso nacatonamatamota, jai judíovi pecujarubinë 
Jesúsjavabelia.

34 Jesús itsa jumetane judíovi pecujarubinë xaniavaetsia pejumecana­
viatsijavatsi, nexata Jesús jumaitsi judíovi pecujarubinëjavabelia:

—Tsiquirijavayo catosaica Diosojavabelia nenajamatabëcuene­
copatsinexa nijatuxanenë Dioso nexanaenexa, jai Jesús judíovi 
pecujarubinëjavabelia.

Bajaraxuacujinae daxitajivi baja Jesús cujunavatsi. Nexata baja Jesús 
jivi jamatabëcueneëjëbiaya livaisi apo yanijobitsi.

Pacuenia Jesucristo yabara Davidpijinë bajayata tajëvelia: 
“Tajatuxanenë,” jai, yabara pelivaisi 

(Mt 22.41-46; Lc 20.41-44)
35 Jesús livaisi tsipaeba templobota. Jesús pijacuata nayabarajumaitsi:
—¿Detsa xuajitsia judíovi pecujarubivi apo jumecovënëtsi Cristo Dioso 

pexënatocuene, ponë athëbëvetsica Dioso itorobijitsiatsica jivi pecapa­
nepaenexa? Bajarapamonae saya jamatabëcuenenavëxaniabiaya jumai 
tsabiabi Cristo yabara: “Cristo raja itsa patsiana, Davidpijinë pemomo tsa­
ne,” jai tsabiabi. 36  Davidpijinë bajayata Espíritu Santo pejamatabëcueneta 
tajëvelia jumaitsi Cristo yabara mapacueniaje:

Dioso jumaitsi tajatuxanenëjavabelia: “Ecare abaxë 
tacujuanenia. Vecatsivajënae jumecovënëtsiaexanaenatsi 
abaxë copiaya nijavajabitsaë nitorobicuenianexa,” jai Dioso 
tajatuxanenëjavabelia,

jai bajayata tajëvelia Davidpijinë mapacueniaje Cristo yabara.
37 ’Nexata Davidpijinë bajayata Cristo yabara: “Tajatuxanenë,” itsa jai, 

nexata Cristo Davidpijinë apo pemomo. Tsipaji baja cajena Cristo saicaya 
Dioso pexënato, nayabarajai Jesús judíovi pecujarubivi pecanaëjëtsinexa 
Cristo Dioso pexënatocuene.

Nexata jivibitsaëtoxaneto Jesús pejumetaevitsi jumebarëyatanetsi.

Pacuenia Jesús jumaitsi jivijavabelia: “Judíovi pecujarubivi bitso 
pinijicuenia Dioso naneconitsiaexanaenatsi,” jai yabara pelivaisi 

(Mt 23.1-36; Lc 11.37-54; 20.45-47)
38  Jesús jivi ayaibitsaëtoxanetojavabelia, pijajivijavabelia ata, livaisi tsi­

paeba. Nexata Jesús livaisi petsipaebijavata jumaitsi mapacueniaje:
—Xania, panayajivitaema, palivaisi judíovi pecujarubivi tsipaeba­

pona, panejumecovënëtsiyaniva. Bajarapamonae jitsipabiaba tomara 
tuatuajëjava piapiajavanë penaxatababiabavanapaenexa jivi peyaiyatae­
nexatsi. Jitsipabiabanua bitso yaiyataeya pebajacobinexatsi callejava. 
39 Bajarapamonae itsa najoneyabiaba judíovi penacaetuatabiabibonëjava, 

jitsipabiaba penaenexa pexaniaviriajavanëta. Nexata natsiitapetabiaba 
penaenexa peyaiyataevitsi penaenexa petsinubijavanëta. Bajarapamonae 
itsa napatabiaba fiestajava ata, jitsipabiaba penaenexa peyaiyataevi­
tsi penaenexa petsinubijavanëta. 40 Bajarapamonae yamaxëitojorobiaya 
vecuanotabiabanua pamonajivi pevecuatëpaevanëtsi pecobecovëjavaxi. 
Bajarapamonae itajara pinijicuenia vajëcabiaba Diosojavabelia. Itsiata 
pepo pexaniajaijamatabëcueneta apo vajëcabiabi. Bajarapacuenia vajë­
cabiaba saya jivi petaenexatsi Dioso itajara bitso bepejumecovënëtsivi. 
Nexata bajarapamonae bitso pinijicuenia Dioso naneconitsiaexanaenatsi 
pamatacabi Dioso naneconitsiaexanaena daxita pamonae Dioso apo peju­
mecovënëtsivi, jai Jesús judíovi pecujarubivi yabara.

Pacuenia ofrenda rajuta Diosojavabelia pamona pevecuatëpaevatsi 
yabara pelivaisi 

(Lc 21.1-4)
41 Itsamatacabi Jesús eca templobota. Pacajonita jivi palata jeyabiaba 

ofrendacuenia perajutsijava Diosojavabelia, bajarapacajoni pecanacujitsi­
ta Jesús eca. Nexata Jesús cobetaeyeca jivi palata pejeponaejava baja­
rapacajonita. Ayaijava palata pexainaevi, caejivi canacujitsia, ayaijava 
palata jepona. 42  Bajarajota napata pamona pevecuatëpaevatsi, bepejiobi­
va. Nexata bajarapova najia anijapalatanëyobeje piamatamobinëyobeje. 
43  Nexata Jesús junata pijajivi. Jumaitsi pijajivijavabelia:

—Xaniajanë pacuenia pacatsipaebijitsiatsi. Mapovaje pamona pevecua­
tëpaevatsi bejiobi bitso. Xuayo jia cajonita ofrendacuenia perajutsinexa 
Diosojavabelia, bajaraxuayo bitso Dioso sivajamatabëcuenebarëya daxita 
xua itsamonae jia bajarapacajonita matatoxenetsia. 44 Tsipaji rabaja xua 
bajarapamonae apo namatavenonae, jia bajarapacajonita ofrendacuenia 
perajutsinexa Diosojavabelia. Itsiata mapovaje bepejiobiva daxitajavayo­
mi penaevetsijavayotaminexa, jia bajarapacajonita ofrendacuenia peraju­
tsinexa Diosojavabelia, jai Jesús pijajivijavabelia.

Pacuenia Jesús pijajivitonëjavabelia tajëvelia tsipaeba itsamatacabi 
itsanacuapijivi templobo pexuabijavanexatsica yabara pelivaisi 

(Mt 24.1-2; Lc 21.5-6)

13 �1 Itsa baja Jesús, pijajivi yajava, pitsaparena templobovecua, Jesús 
pijajivitonë jumaitsi Jesúsjavabelia:

—¡Tajatuxanenë, jica, nataema mapaibotoxanetonëje, mapaboxanetonë 
ataje! jai Jesús pijajivitonë.

2  Nexata Jesús tajëvelia jumaitsi pijajivitonëjavabelia:
—Daxita raja mapaboxanetonë tanemeje, bajarapaboxanetonëmi itsamataca­

bi itsanacuapijivi penetsianica irabetsica. Nexata mapaibotoxanetonëmije itsai­
boto ata pejumavereca apo bocae tsane, jai Jesús tajëvelia pijajivitonëjavabelia.

Pacuenia itsijitsia Jerusalén tomarata, daxitanacuanëjava ata, 
mapanacua pecopiarucaevajënaeje yabara pelivaisi 

(Mt 24.3-28; Lc 21.7-24; 17.22-24)
3  Jesús eca petsutojumata. Patsutojumata olivonaenë apaaxayo 

templobo canacujitsijavalia, bajarapatsutojumata Jesús eca. Nexata 
Pedro, Santiago, Juan, Andrés, bajarapamatabëxëyo pijaepatojavata 
Jesúsjavabelia jumaitsi:

4 —Patajatuxanenë, pajitsipajë patanetsipaebinexamë patayapëtaenexa 
paepatota copiapatsijitsia xua vajunupaebame. ¿Detsa peneta pitsicuene 
pataenajë itsa copiapatsijitsia xua jumaitsimë templobo yabara? jai baja­
rapamonae Jesúsjavabelia.

5 Jesús nexata tajëvelia vajunupaeba pacuenia itsamatacabi itsijitsia 
mapanacuataje. Jesús jumaitsi pijajivijavabelia mapacueniaje:

—Xania panayajivitaename. Pëtsa panacopatame itsajivi ata pape­
cayamaxëitojorobinexa. 6  Tsipaji raja peyamaxëitojorobivinexa ayaibi­
tsaëto patsiana bexanë itajara tsane. Bajarapamonae najumetsënëtsiaya 
jumai tsane: “Xanë raja Cristonë, Dioso athëbëvetsica taneitorobinëtsi­
ca jivi tacapanepaenexa,” jai tsane. Bajarapamonae jivi, ayaibitsaëto 
yamaxëitojorobiana.

7 ’Vajabitsaë pexanaejava imoxoyonacuanëjava, tajënacuanëjava ata, 
pavënëlivaisitaename. Itsiata pëtsa pajunavame. Bajara peneta itsane 
mapanacua pevereverecaevajënaeje. Itsiata baitsi jane bepijia bajarapa­
matacabi mapanacuaje abaxë apo vereverecajuni tsane. 8  Mapanacuaje 
pevereverecaevajënae peneta copiaya itsaviriavi nabena itsaviriavija­
vabelia. Itsanacuanëpijivi pijinia nabena itsanacuanëpijivijavabelia. Ira 
najëabiana ayaicuenia nacuanëjava. Ayaijaniboxaneto najetarucaena 
nacuanëjava. Ayaicuenia bitso jivi bejiobi tsane nacuanëjava. Daxita baja­
rapacuene itsa pataename, saya abaxë taxuxuabaponaena piayaicuene, jai 
Jesús pijajivijavabelia tajëvelia pevajunupaebijavata pacuenia itsamataca­
bi itsijitsia mapanacuata.

9 Icatsia Jesús tajëvelia vajunupaeba pacuenia itsamatacabi itsijitsia 
mapanacuataje. Jesús jumaitsi pijajivijavabelia mapacueniaje:

—Nexata paxamë xania panayajivitaename. Tsipaji raja xanë patajaji­
vixaemë, tomara pevetsivijavabelia pacacaponabiabiana. Bajarapamonae 
pacajumaconibabeyabiabiana judíovi penacaetuatabiabibonëta. Paxamë 
patajajivixaemë pacanubiana nacuaevetsivi pitabarata, presidentevi 
ata pitabarata. Nexata bajarajota bajarapamonaejavabelia patsipae­
bianame xanë talivaisi. 10 Nexata daxitanacuanëpijivijava patsipaeba­
najetarubenaename pecapanepaelivaisinexatsi. 11 Itsa pacataicaena 
papecaneconitsinexa nacuaevetsivijavabelia, pëtsa pajamatabëcuene­
bëjamë panenayajivicuaicuaijainexa bajarapamonaejavabelia. Palivaisi 

panejamatabëcuenevetsina pacatonaitajëtsiana, patsipaebianame baja­
rapamonaejavabelia. Tsipaji raja bajarapaepatota Espíritu Santo paca­
cuaicuaijaiyaexanaena. Paxamë baitsi panejamatabëcueneta apo pacuai­
cuaijamë tsane. 12  Bajarapamatacabi patajajivixaemë, panacaemonae 
atamë, itsajivi panijamonaejivi ata pacacanajetsiana nacuaevetsivijava­
belia papecabeyaxuabinexa. Paneaxa ata, paneena ata, pacacanajetsiana 
nacuaevetsivijavabelia papecabeyaxuabinexa. Panexi ata pacacanaje­
tsiana nacuaevetsivijavabelia papecabeyaxuabinexa. 13  Daxitajivi pacai­
toya tsane patajajivixaemë. Itsiata pajivi ajamatabëcuenesaë tsane Dioso 
pejumecovënëtsijava nacua pecopiarucaejavabelianexa, bajarapajivi Dioso 
capanepaenatsi, jai Jesús pijajivijavabelia tajëvelia pevajunupaebijavata 
pacuenia itsamatacabi itsijitsia mapanacuataje.

14 Icatsia Jesús tajëvelia vajunupaeba papiayaicuene itsamataca­
bi copiapatsijitsia Jerusalén tomarata. Jesús jumaitsi pijajivijavabelia 
mapacueniaje:

—Diosojumepaebinëmi, profeta Danielpijinë, tajëvelia Dioso pitorobi­
cueniatsi piayaicuene pevajunupaebilivaisi bajayata yaquina. Xua pani­
jatomaranëmi vereverecaeyaexanaejitsiatsi, bajaraxua pelivaisi yaquina. 
(Pajivi lebiana mapalivaisije, yapëtaena papiayaicuene vajunupaeba 
mapalivaisitaje.) Nexata paxamë pataename bajarapapiayaicuene penu­
caejava templobota, itsajota picani apo benucae. Nexata Judea nacuata 
pejinavanapaevi itsa vënëlivaisitaena bajarapapiayaicuene penucaejava 
templobota, pëtsa nubena. Naxanitsiayo bajarapamonae rëcëpecaena 
ibotsutonëjavabelia. 15 Pajivi pijabojumata athëbëyo ecaya, itsa vënëli­
vaisitaena bajarapapiayaicuene penucaejava templobota, bajarapajivi 
perunaecujinaetsica bepijia najetabajiraviana. Pëtsa joneya pijaboyalia 
pejutsinexa pecobecovë. 16  Pajivi pijinia nacuenebaponapona pijapabi­
ta, itsa vënëlivaisitaena bajarapapiayaicuene penucaejava templobota, 
bepijia najetabajiraviana. Pëtsa naviata pijaboyabelia pejutsinexa pena­
xatabijava. 17 ¡Papetiriavi penacueto yacotajinavanapa, bitso bejiobi tsane 
bajarapamatacabi! ¡Bitso nabejiobitsiaya jinavanapaena! ¡Papetiriavi ata 
mitoapaenacuetoxi isajinavanapa, bitso bejiobi tsane bajarapamatacabi! 
18  Bajaraxuata tajëvelia Diosojavabelia pavajëcare piayapëbejematacabita 
papecatocopiapatsiyaniva bajarapapiayaicuene. Nexata pamatacabi parë­
cëpecaename, pexaniamatacabi Dioso pacatocopatsiana bitso nabejiobi­
tsiaya paneponaeyaniva. 19 Tsipaji raja bajarapamatacabi bitso jivi bejiobi 
tsane. Pabejiobicuene abaxë jivi caeto ata apo tae Dioso nacua pexanae­
cujinae, bajarapabejiobicuene taena. Bajaraxuacujinae icatsia itsamonae 
bejiobiaexanae atatsi tsane, itsiata bajarapacuenia bitso apo bejiobiaexa­
naetsi tsane. Tsipaji Dioso epatua yatuucutsiana jivi bitso nabejiobitsiaya 
pejinavanapaematacabianëminexa, bitso jivi nabejiobitsia pejinavanapae­
yaniva. 20 Dioso epatua itsa apo yatuucutsi tsipae bitso jivi nabejiobitsiaya 

SAN MARCOS 13

El Nuevo Testamento en guahibo, 2da ed., © 2011, Wycliffe Bible Translators, Inc.



192

pejinavanapaematacabianëminexa, caejivi ata apo asaë tsipae. Itsiata 
baitsi jane Dioso piasivaxae pijajivi, pitapetsivi, Dioso epatua yatuucutsia­
na bitso jivi nabejiobitsiaya pejinavanapaematacabianëminexa, jai Jesús 
pijajivijavabelia tajëvelia pevajunupaebijavata papiayaicuene itsamatacabi 
copiapatsijitsia Jerusalén tomarata.

21 Icatsia Jesús tajëvelia vajunupaeba pacuenia itsamatacabi mapana­
cuataje patsijitsia peyamaxëitojorobivi Dioso pejumecovënëtsivi peyama­
xëitojorobinexatsi. Jesús jumaitsi pijajivijavabelia mapacueniaje:

—Nexata itsajivi yamaxëitojorobiaya itsa pacajumaitsi tsane: “Pataema. 
Mara Cristo nucaje,” itsa pacajai tsane, pëtsa pajumecovënëtame. Itsa 
pacajumaitsi tsane: “Bajarajota nuca Cristo,” itsa pacajai tsane, pëtsa 
pajumecovënëtame. 22  Itsamonae jumai tsane: “Xanë raja Cristonë,” jai 
tsane. Itsiata jemajai tsane. Itsamonae jumai tsane: “Diosojumepaebinënë 
raja, profetanënë,” jai tsane. Itsiata jemajai tsane. Bajarapamonae ita­
jara exanaena pinijicuene pexanaejavanë peyamaxëitojorobinexa saya 
jivi. Nexata bajarapacuenia itsamonae yamaxëitojorobaponaenatsi. 
Itsiata pamonae pepacuene Dioso pijajivi, Dioso pitapetsivitsi, bajara­
pamonae apo yamaxëitojorobi tsanetsi. 23  ¡Xania baja tsane! Xanë raba­
ja pacatsipaebatsi tajëvelia daxitacuene panenayajivitaenexa, jai Jesús 
pijajivijavabelia tajëvelia pevajunupaebijavata pacuenia itsamatacabi 
mapanacuataje patsijitsia peyamaxëitojorobivi Dioso pejumecovënëtsivi 
peyamaxëitojorobinexatsi.

Pacuenia Jesús tajëvelia navajunupaeba icatsia pepatsijavanexatsica 
petëpaecujinae yabara pelivaisi 

(Mt 24.29-35, 42, 44; Lc 21.25-36)
24 Jesús tajëvelia navajunupaeba itsamatacabi icatsia pepatsijavanexa­

tsica. Jesús jumaitsi pijajivijavabelia mapacueniaje:
—Xanë tapatsivajënaetsica, jivi taena pecujunavicuene. Jivi nabejio­

bitsiaya jinavanapaena. Nexata jivi nabejiobitsiaya pejinavanapaema­
tacabicujinae matacabipijijuameto aitaquiri tsane. Meravipijijuameto 
ata aitaquiri tsane. 25 Tulupu ata othopaenica irabetsica. Daxitacuene, 
xua rubena athëbëtatsia, najëabiana. Xaniavaetsia apo rubenae tsane. 
26  Nexata bajarapaepatota xanë, Daxitajivi Pematapijinënë, jivi netaena 
athëbëvetsica itarërëbota tanajetarucaejava. Patsianicajë daxitacuene 
taevetsinexa. Tanivenivenaecotia yajavapatsianicajë. 27 Bajaraxuacujinae 
ángelevi itorobianajë, pamonae tajajivi, Dioso pitapetsivitsi, daxita­
nacuanëjavaverena tanetocaetuatsinexa xanëjavaberena, jai Jesús 
pijajivijavabelia tajëvelia penavajunupaebijavata itsamatacabi icatsia 
pepatsijavanexatsica.

28  Icatsia Jesús tajëvelia vajunupaeba pacuenia itsamatacabi itsijitsia 
mapanacuataje. Jesús jumaitsi pijajivijavabelia mapacueniaje:

—Pacanaëjëre pacuenia itsi higueranae. Itsa maxëranajuva, nexata pejanaba­
xu pitsapa. Nexata bajarapacuenia payapëtaneme vai baja imoxoyo pevajënae 
pejonejavanexa. 29 Bajara pijinia pacuenia peneta itsa pataename pecopiapatsi­
java, xua yabara pacatsipaebatsi, nexata payapëtaename imoxoyo baja tava­
jënae tsane tapatsijavanexatsica. 30 Xaniajanë pacuenia pacatsipaebijitsiatsi. 
Pitsijamatabëcuenevi aeconoxae mapamatacabitaje jinavanapa, bajarapitsijama­
tabëcuenevi abaxë, bexëajavabelia ata, apo vereverecae tsane. Matapania xua 
yabara pacatsipaebatsi, itsa baja copiapatsiana, bajarapamonae jane baja vereve­
recaena. 31 “Itaboxo, ira yajava, tsitecaena daxitamatacabijavabelianexa,” jama­
tabëjai ata tsane itsamonae, itsiata jamatabëcuenenavëxaniabiana. Tsipaji jemata 
itaboxo, ira yajava, vereverecaena. Nexata palivaisi pacatsipaebatsi, apo najume­
tsënëtsinë tsane. Nexata xua yabara pacatsipaebatsi, pacuenia baja najumeca­
panepaeya jumaitsinë, daxita bajaraxua copiapatsiana, jai Jesús pijajivijavabelia 
tajëvelia pevajunupaebijavata pacuenia itsamatacabi itsijitsia mapanacuataje.

32  Jesús icatsia jumaitsi pijajivijavabelia:
—Itsajivi ata apo yapëtae pamatacabita, paepatota ata, copiapatsijitsia 

daxita xua yabara tajëvelia pacatsipaebatsi. Athëbëpijivi ata, ángelevi, 
apo yapëtae. Xanë, Dioso pexënato atanë, apo yapëtaenë. Caenë taxa 
Dioso yapëtane, jai Jesús pijajivijavabelia.

33  Icatsia Jesús jumaitsi pijajivijavabelia:
—Xania baja tsane. Daxitamatacabi saya panecopiaevetavanapaename. Tsipaji 

raja apo payapëtaemë tsane paepatota patsijitsianëtsica. 34 Nexata pacuenia bo 
pexainaenë, pijabo evetsiaexana pijajivi, bajara xanë itsinë tsane. Bo pexainaenë 
itsa ponaejitsia tajënacuayabelia, pijajivi evetsiaexana pijabo. Nexata pijajivi, cae­
jivi canacujitsia, rajutapona petonacuenebavanapaejavanexatsi pecovëta. Nexata 
pijajiviyajuvënënë itoroba baupa pevetsinënexa petoevetabiabinexatsi pijabo­
baupa. Bo pexainaenë jumaitsi bajaraponëjavabelia: “Xaniavaetsia netoeveta­
biabianame baupa matapania tapatsimatacabijavabelianexa,” jai bo pexainaenë. 
35 Nexata paxamë ata bajarapacuenia panecopiaevetavanapaename matapania 
tapatsimatacabitsicajavabelianexa. Tsipaji raja apo payapëtaemë tsane pamataca­
bita patsijitsianëtsica. Ajena meravi, caecanivia, patsipajë. Meravi tuatuajëta ata 
patsipajë. Matacabivëpata ata patsipajë. Bajayacunua ata patsipajë. 36 Bajaraxuata 
xania baja tsane. Daxitamatacabi saya panecopiaevetavanapaename. Jemata itsa 
patsipajë, paepatota apo panecopiaevetsimë, pacacaxitajarabijitsipatsi panemaji­
tsijavata. 37 Palivaisi pacatsipaebatsi paxamëjavabelia, daxitajivinexa jumaitsinë. 
¡Daxitamatacabi saya panecopiaevetavanapaename! jai Jesús pijajivijavabelia.

Pacuenia picani Jesús pijavajabitsaë jamatabëvaetabatsi  
yabara pelivaisi 

(Mt 26.1-5; Lc 22.1-2; Jn 11.45-53)

14 �1 Anijamatacabibeje abaxë ajibi pejonenexa pascuafiesta, itsafies­
tanua, pafiestajava judíovi baxane levadurata matajërëbinejeva 

pexanaepan. Nexata bajarapafiestabejevajënaeya, sacerdotevi penamata­
caitorobivi, judíovi pecujarubivinua, najumejaita picani bajarapafiestaja­
va pevaetabinexatsi Jesús. Penajumetsënëtsilivaisita picani jamatabëvae­
tabatsi Jesús pebeyaxuabinexatsi. 2  Itsiata bajarapamonae najumaitsi:

—Fiestajava meta abaxë apo vaetabi tsanetsi jivi vajanacaitsacueniabi­
yaniva, najai bajarapamonae.

Pacuenia Jesús petiriva tsimataepanatsi petuxujuviaceitera yabara pelivaisi 
(Mt 26.6-13; Jn 12.1-8)

3 Jesús ponapona Betania tomarata, Simón pijabota. Simón bajayajebi bitso 
peperabëtsabanaenëmi. Nexata Jesús pexaeyecaejavata mesata, petiriva 
cobenaimoxoyorenatsi petuxujuviaceitera, nardovënëra, alabastrobotellabëta 
pejeaceitera. Bajarapora bitso penamatamotsira. Nexata bajarapova yavëto­
xobiaxuaba bajarapora, petuxujuviaceitera. Bajaraxuacujinae Jesús tsimatae­
panaicatsi bajarapaaceitera. 4 Bajarajota itsamonae penaenaevi itsa taeyena 
Jesús petsimataepanaejavatsitsica, bajarapamonae jamatabëanaepanareca. 
Nexata ëpamonae najumai tsenae:

—¿Detsa xuajitsia saya xuaba bajarapacuenia maporaje? 5 Canajetsipa 
rajane. Nexata matamopitsipa trescientos padenariobeje matatoxenetsia. 
Bajarapapalata rajutsipa bepejiobivi bajarapacuenia peyavenonaenexa, 
najai tsenae ëpamonae.

Bajarapamonae anaepana bajarapovajavabelia.
6  Nexata Jesús jumaitsi bajarapamonaejavabelia:
—¿Detsa xuajitsia bajarapacuenia pajumaitsimë bajarapova pexanaejava 

yabara? Mara povaje pexaniacuene nexanaje. 7 Daxitamatacabi raja bepejiobivi 
jinavanapa itsaxuayo pajinavanapame. Pamatacabi pajitsipame pexaniacuene 
panetoexanaenexa bepejiobivijavabelia, nexata patoexanaename. Itsiata baitsi 
jane xanë daxitamatacabi apo ponaponaenë tsane paxamëjavata. 8 Mara pape­
tirivaje pexaniacuene netoexana pacuenia baja cuenecaëjëpatsi. Itsamonae 
petëpaejivi batsiperabëepana petuxujuviaceitera peperabëxaniavaetsinexa 
pemëthëtsivajënae. Bajara pijinia pacuenia mapovaje netsimataepana petuxu­
juviaceitera, abaxë apo tëpae atanë. Nexata baja bajarapova neperabëxaniavae­
ta itsamonae tanemëthëtsivajënae. 9 Xaniajanë pacuenia pacatsipaebijitsiatsi. 
Daxitanacuanëjava tajajivi itsa paebanajetarubenaena pexanialivaisi jivi taca­
panepaelivaisinexa, vajunupaebabiabiananua pacuenia exana xanëjavaberena 
mapapetirivaje, jai Jesús pijajivijavabelia.

Pacuenia Judas pona Jesús pijavajabitsaë pecobeyabelia 
pecanajetsinexatsi yabara pelivaisi 

(Mt 26.14-16; Lc 22.3-6)
10 Jesús pijajivi doce ponëbejeyajuvënënë pevënë Judas. Itsavënë 

Iscariote. Nexata Judas pona sacerdotevi penamatacaitorobivijavabelia. 

Jesús jane baja yajumejailiatsi pecanajetsinexatsi. Nexata jane baja 
Judas Jesús canajetatsi sacerdotevi penamatacaitorobivi pecobeyabe­
lia. 11 Nexata sacerdotevi penamatacaitorobivi itsa tane bajarapacuene, 
barëya. Jumaitsi bajarapamonae Judasjavabelia:

—Palata pacarajutsianatsi, jai.
Nexata jane baja xuacujinae Judas Jesús naitaxutocaevetaponaponatsi. 

Nexata paepatota Judas toyapëxanepanatsi, perajutsinexa jane baja baja­
rapamonae pecobeyabelia.

Pacuenia Jesús barënabane pijajivi pecopiarutsinabani baja 
pebeyaxuabivajënaetsi yabara pelivaisi 

(Mt 26.17-29; Lc 22.7-23; Jn 13.21-30; 1 Co 11.23-26)
12  Junua jane baja fiesta, pafiestajava judíovi baxane levadurata mata­

jërëabinejeva pexanaepan. Bajarapamatacabi ovejaxi babia pexaenexa 
pascua fiestamatacabi. Nexata Jesús yanijobatsi pijajivi.

—¿Detsa belia paponaenajë patacamitsaexanaenexa pascua fiestamata­
cabi pexaejava nexaenexa? jai Jesús pijajivi.

13  Nexata Jesús itoroba anijanëbeje pijajivitonëbeje. Jumaitsi:
—Tomarabelia paponarebeje. Bajarajotalia pacaxitajarabianamebeje 

mera canalito pecanajetarucaenë. Bajaraponë papënanajetarucaename­
beje. 14 Pabota bajaraponë joneyojopaena, bajarapabo pexainaenëjava­
belia pajumaitsimëbeje tsane: “Vajanacacujarubinë raja jumaitsi: ‘¿Detsa 
jota pënëyatuucutsibo eca, pabota tajajivi barëxaejitsianë xua jivi baxane 
pascua fiestamatacabi?’ jai raja vajanacacujarubinë,” pajamëbeje tsane 
bajarapabo pexainaenëjavabelia. 15 Nexata athëbëabetsia anijairabeje 
pënëyatuucutsibojavata, pacatsitajëtsianabeje. Bajarapaboënëta athë­
bëyotsia paira ayaiënëtuatuajë tsane. Daxitacuene bajarajota xainae­
na. Nexata vajaxaejavanexa bajarajotatsia paexanaenamebeje, jai Jesús 
pijajivitonëbejejavabelia.

16  Nexata jane baja ponabeje Jesús pijajivitonëbeje. Patabeje baja toma­
rabelia. Caxitajarababeje daxita pacuenia Jesús jumaitsitsibeje. Nexata 
xua jivi baxane pascua fiestamatacabi daxita Jesús pijajivi pebarëxaene­
xa, bajaraponëbeje exanabeje jane baja.

17 Itsa baja meravitsia, Jesús patajopa bajarajota pijajivi, doce ponë­
beje, yajava. 18  Daxita mesata pexaeyenaejavata, Jesús jumaitsi 
pijajivijavabelia:

—Xaniajanë pacuenia pacatsipaebijitsiatsi. Caenë paxamëyajuvënënë, 
xanëjavata pexaeyecaenë, necanajetsiana tajavajabitsaë pecobeyabelia, jai 
Jesús.

19 Nexata Jesús pijajivi bejamatabëjiobireca. Nexata Jesús pijajivi, caenë 
canacujitsia, Jesúsjavabelia yanijobapona.

—¿Xanë tsaja tsane? jai tsaponae Jesús pijajivi.

20 Nexata Jesús jumaitsi pijajivijavabelia:
—Doce paponëmëbejeyajuvënënë raja. Ponëbeje peneta caecue­

nia panajuacajabutsianajëbeje panbë platojavabelia, bajaraponë tsane. 
21 Nexata xanë, Daxitajivi Pematapijinënë, tëpaenajë pacuenia baja cajena 
xanë yabara Dioso pejumelivaisibaxutota tajëvelia jumaitsi. Itsiata ponë 
tajavajabitsaë pecobeyabelia necanajetsiana, bajaraponë bitso bejiobi tsa­
ne pinijicuenia. Itsa meta bajaraponë apo naexanae tsipae, bajarapacue­
nia apo necanajetsi tsipae. Nexata xanepanaejitsipatsi bajaraponë itsa apo 
naexanae tsipae. Tsipaji apo naneconitsi tsipae Diosojavabelia, jai Jesús 
pijajivijavabelia.

22  Nexata pexaeyenaejavata Jesús pita panbë. Jesús jumaitsi 
Diosojavabelia:

—Pexaniacuene panetoexaname. Panerajutame pan, jai.
Bajaraxuacujinae epatsënëquejeba bajarapapanbë. Rajuta pijajivi. Jesús 

jumaitsi pijajivijavabelia:
—Paxaema. Mara tavitoje, jai.
23  Bajaraxuacujinae icatsia Jesús copavënëjavata yapita pijajivi pebarëa­

paeranexa. Diosojavabelia jumaitsi:
—Pexaniacuene panetoexaname. Panerajutame maporaje, jai.
Bajaraxuacujinae pijajivi bajarapora rajuta. Daxita Jesús pijajivi bajara­

pora apa.
24 Jesús pijajivijavabelia jumaitsi:
—Tajana raja othopaena jivi ayaibitsaëtoxaneto pecapanepaenexatsi. 

Nexata tatëpaejava pejamatabëcueneta, jivi yapëtaena pepacuene xania­
jai Dioso jivi pecapanepaejavanexa, pacuenia baja cajena tajëvelia Dioso 
najumecapanepaeya jumaitsi. 25 Xaniajanë pacuenia pacatsipaebijitsiatsi. 
Xanë rabaja matavëjëa apo apaenë tsane uvacuaira mapanacuataje, mata­
pania icatsia apaenajë Dioso pijanacuatatsia pejanauvacuaira, jai Jesús 
pijajivijavabelia.

Pacuenia Jesús tajëvelia jumaitsi Pedrojavabelia: “Pedro, xamë raja 
nayavajunuaxainaename tajajivitonëcuenemë,” jai, yabara pelivaisi 

(Mt 26.30-35; Lc 22.31-34; Jn 13.36-38)
26  Jesús pijajivi barënaxëana Diosojumevajianë. Bajaraxuacujinae Jesús 

pijajivi barëpona petsutojumabelia. Patsutojumata olivonaenë apaaxayo, 
bajarapatsutojumabelia barëpona. 27 Nexata bajarapatsutojumata Jesús 
jumaitsi pijajivijavabelia:

—Daxita raja paxamë ajena, pameravi, panexuabarëcëpecaename. 
Tsipaji rabaja patanexuabarëcëpecaejavanexamë yabara, Dioso pejumeli­
vaisibaxutota tajëvelia jumaitsi mapacueniaje: “Beyaxuabianatsi raja ove­
ja pevetsinë. Nexata pijaovejabitsaëto nacayajatsia rëcëpecaena,” jai Dioso 
pejumelivaisibaxutota paxamë patanexuabarëcëpecaejavanexamë yabara. 

Nexata ajena, pameravi, tajavajabitsaë itsa nevaetabiana tanebeyaxua­
binexa, daxita paxamë panexuabarëcëpecaename. 28  Itsiata baitsi jane 
tatëpaecujinae icatsia asaënë tsane. Nexata paxamë panevajënaeyabelia 
copiata ponaenajë Galilea nacuayabelia, jai Jesús pijajivijavabelia.

29 Nexata Pedro jumaitsi Jesúsjavabelia:
—Daxita mapamonaeje caxuabarëcëpecae ata tsane, xanë cajena apo 

caxuabatabajiravi tsanetsi, jai Pedro.
30 Nexata Jesús jumaitsi Pedrojavabelia:
—Xaniajanë pacuenia catsipaebijitsiatsi. Ajena rabaja, pameravi, nania­

naevëpata, anijajumebeje vacara pefiabivajënaeya, nayavajunuaxainaena­
me tajajivitonëcuenemë. “Apo yapëtaenë cajena bajaraponë,” jamë tsane 
xanë yabara acueyabi xuabeje, jai Jesús Pedrojavabelia.

31 Itsiata Pedro ajumesaëya jumaitsi Jesúsjavabelia:
—Nebeyaxuabijitsia ata tsane xamë yajava, itsiata cajena apo nayavaju­

nuaxainaenë tsane nijajivitonëcuenenë, jai Pedro Jesúsjavabelia.
Daxita Jesús pijajivi bajarapacuenia jumaitsi.

Pacuenia Jesús vajëta Diosojavabelia Getsemanívënëjavata yabara pelivaisi 
(Mt 26.36-46; Lc 22.39-46)

32  Jesús, pijajivi yajava, pata Getsemanívënëjavata. Bajarajota Jesús 
jumaitsi pijajivijavabelia:

—Paneevetenare abaxë majotaje tavajëtsiepatoyo Diosojavabelia, jai.
33  Nexata Pedro, Santiago, Juan, bajara saya pamatabëxëyo, Jesús barë­

pona pesaicaeyojavabelia. Bajaraxuacujinae Jesús bitso najamatabëxaina. 
Nexata bejamatabëjiobireca. 34 Nexata Jesús jumaitsi pijajivi acueyabi 
ponëbejejavabelia:

—Xanë bitso pinijicuenia najamatabëxainajë. Nexata tanajamatabëxai­
naejava yatëpaejitsianë. Paxamë abaxë majotaje panacopabare. Paitavamë 
tsane. Pëtsa pamajitame, jai Jesús pijajivi acueyabi ponëbejejavabelia.

35 Nexata Jesús, caenë, pevajënaeyabelia icatsia tsiquirijavayo ponata­
ba. Tsipaji Jesús tajëvelia yapëtane pacuenia Dioso tocopatatsi bitso ayai­
cuenia pebejiobiaexanaenexatsi paepatota pijavajabitsaë beyaxuabijitsia­
tsi. Nexata Jesús irataeya bocajunua pevajëtsinexa Diosojavabelia. Vajëta 
picani Diosojavabelia bitso bejiobitsiaya pebeyaxuabiyanivatsi. 36  Nexata 
Jesús pevajëtsijavata Diosojavabelia, jumaitsi:

—Taxa Diosomë, netocopatame picani tanebeyaxuabinexa betajiobicueneta. 
Daxitacuene raja cacaëjëpa nexanaenexa. Nexata necapanepare bajarapabejio­
bicuenevecua. Itsiata xanë apo tajitsipaecuene ata, pacuenia xamë jitsipame, 
netocopatsianame, jai Jesús pevajëtsijavata Diosojavabelia.

37 Bajaraxuacujinae Jesús naviarena acueyabi ponëbeje pijajivijavabere­
na. Caxitajaraba Jesús pijajivi pemajitanubenaevi. Nexata Jesús jumaitsi 
Pedrojavabelia:

—Simón, ¿pamajitanubename tsaja? ¿Apo pacacaëjëpae tsabaja rovia 
caeepatoyo ata paneaitavatsenaenexa? 38  Pëtsa pamajitame. Paitavamëre. 
Pavajëre Diosojavabelia pibisiacuene paneexanaeyaniva. Tsipaji raja dova­
thi pacajamatabëcueneëjëbiana. Paxamë picani panejamatabëcueneta 
pexaniacuene jamatabëpaexanabiabame. Itsiata baitsi jane apo pajamata­
bëcuenesaëmë pexaniacuene paneexanaenexa, jai Jesús Pedrojavabelia.

39 Nexata icatsia Jesús pona pecovëyabelia pevajëtsinexa icatsia 
Diosojavabelia. Bajara icatsia pacuenia Jesús vajëta Diosojavabelia pacue­
nia vajëta copiata. 40 Icatsia Jesús naviarena pijajivijavaberena. Caxitajaraba 
icatsia Jesús pijajivi pemajitanubenaevi. Tsipaji baja Jesús pijajivi bitso ita­
majitsipana. Nexata Jesús pijajivi apo yapëtae pacuenia jumecanaviatsijitsia 
Jesúsjavabelia. 41 Icatsia abaxë Jesús naviata pecovëyabelia pevajëtsinexa 
icatsia Diosojavabelia. Bajaraxuacujinae, acueyabi baja xuabeje pevajëtsicu­
jinae, Jesús icatsia rena pijajivijavaberena. Jumaitsi Jesús pijajivijavabelia:

—¿Abaxë tsarovia tsiteca pamajitanubename? Ajibi rabaja. Copiapata 
rabaja paepatota xanë, Daxitajivi Pematapijinënë, necanajetsijitsia pibi­
siacuene pexanaevi pecobeyabelia. 42  Panonobapunare baja. Ponaenatsi 
baja. Imoxoyo rabaja najetaruca tajavajabitsaë pecobeyabelia tanecanaje­
tsinënexa, jai Jesús pijajivijavabelia Judas yabara.

Pacuenia Jesús vaetabatsi pijavajabitsaë yabara pelivaisi 
(Mt 26.47-56; Lc 22.47-53; Jn 18.2-11)

43  Jesús pijavajabitsaë pevaetabijavatanexatsi, cuaicuaijai tsanucae pija­
jivijavabelia. Nexata bajarapaepatota patanajetaruca Judas, Jesús pijajivi 
doce ponëbejeyajuvënënëmi. Judas pënanajetarubenatsi jivi ayaibitsaë­
toxaneto. Bajarapamonaeyajuvënëvi itsamonae canajetarubena espada­
në. Itsamonae canajetarubena naebonë yajava. Bajarapamonae itorobatsi 
sacerdotevi penamatacaitorobivi, judíovi pecujarubivi ata, judíovi pijaan­
cianovi ata. 44 Judas pebarërenavajënae bajarapamonae, copiaya baja 
cajena Judas tsipaeba pacuenia bajarapamonae yapëtaejitsia Jesúscuene. 
Judas jumaitsi mapacueniaje:

—Ponë raja peneta bajacobiaya itabaratsutsunexuabianajë, bajaraponë 
Jesús tsane. Bajaraponë pavaetabianame. Pacobecëtsianame xaniavaetsia. 
Nexata panecobecëtsinë pacaponaeremena, jai baja cajena Judas pemata­
canajetarucaevijavabelia pebarërenavajënae.

45 Nexata jane baja Judas itsa patanajetaruca, exana pacuenia baja cajena 
jumaitsi pematacanajetarucaevijavabelia. Judas Jesús itabaratsutsuniaya baja­
cobatsi, Judas jane baja pematacanajetarucaevi peyapëtaenexa Jesúscuene. 
46 Nexata jane baja Jesús pijavajabitsaë vaetabatsi. Cobecëtatsi xaniavaetsia.

47 Bajarajota Jesús pijajiviyajuvënënë pijaespada navemarajonotaxuabi­
na. Muxuyoropaebiaxuaba sacerdotevi pepo penamatacaitorobinë pijajivi­
tonë. 48  Nexata Jesús jumaitsi pevaetabivitsijavabelia:

—Paxamë meta panetaneme betanacobetoxotsinë. Bajaraxuata pacapo­
name espadanë, naebonë yajava, patanevaetabinexamë pacuenia pavae­
tababiabame penacobetoxotsinë. 49 Xanë caematacabi canacujitsia Dioso 
pejumelivaisi paxamëjavabelia pacatsipaebabiabatsi templobota. Itsiata 
bajarapamatacabi apo panevaetabimë. Mara pacuenia panevaetabameje 
tanetocopiapatsixae baja pacuenia Dioso pejumelivaisibaxutota bajayata 
tajëvelia jumaitsi xanë yabara, jai Jesús pevaetabivitsijavabelia.

50 Nexata jane baja Jesús pijavajabitsaë pevaetabijavatatsi, daxita Jesús 
pijajivi xuabarëcëpecatsi pacuenia baja cajena Jesús jumaitsi tajëvelia 
pijajivijavabelia.

Pacuenia pevëjëato najetabajirava yabara pelivaisi
51 Pevëjëato pënanajetaruca Jesús pecaponaevitsi. Sábanata namata­

quinanajetaruca. Nexata pevëjëato bajarapamonae yasábanavaetabatsi. 
52  Nexata pevëjëato sábana naisinaxuaba. Najetabajirava jumasanë.

	 � SAN MARCOS 14

Pacuenia Jesús nutatsi judíovi penamatacaitorobivi pitabarata  
yabara pelivaisi 

(Mt 26.57-68; Lc 22.54-55, 63-71; Jn 18.12-14, 19-24)
53  Jesús caponaliatsi sacerdotevi pepo penamatacaitorobinë pijabo­

yabelia. Nacaetuata bajarajota daxita sacerdotevi penamatacaitorobivi, 
judíovi pijaancianovi ata yajava, judíovi pecujarubivi ata yajava. 54 Itsa 
baja Jesús caponaliatsi, nexata Pedro bajarapamonae pecovëya tajiyo 
najetaruca. Sacerdotevi pepo penamatacaitorobinë pijabo matatoyoro­
tsia yacaranata ibopanaxanetonë, mataropotsia pefaratsijavaxanetota. 
Nexata bajarapayacaranatsijavaxaneto baupa, Pedro najoneya bopana­
bojavabelia, itsabelia Jesús cajunuatsi. Nexata sacerdotevi pepo pena­
matacaitorobinë pijabopanabota, Pedro nanonopeca isoto muxuneneta 
templobopijipolicíavita.

55 Nexata bajarapabo ënëtuatuajëta sacerdotevi penamatacaitorobivi, 
judíovi pijaancianovi ata yajava, judíovi pecujarubivi ata yajava, nabarë­
cuaicuaijai. Bajarapamonae nayanijoba.

—¿Jipatsa yapëtane Jesús pibisiacuene pexanaejava, paneconi yabara 
beyaxuabijitsiatsi? najai tsaponae.

Itsiata bajarapamonae apo caxitajarabi itsaneconi ata Jesús pijaneco­
ni. 56  Itsamonae saya penajumetsënëtsilivaisi paeba Jesús yabara. Itsiata 
caelivaisi najuapaebi ata, najumejëpaeya apo paebi bajarapamonae. 
57 Itsamonae nonobapuna. Penajumetsënëtsilivaisi paeba Jesús yabara. 
Penonobapunaeviyajuvënënë jumaitsi mapacueniaje:

58  —Paxanë raja, pamatabëxëyo panubenajë majotaje, pajumetani­
ji Jesús pejumaitsijava. Bajaraponë jumaitsi: “Xanë raja xuabianicajë 
mapatemploboje, jivi pexanaebo. Acueyabi matacabita icatsia itsa­
bo veretetsianajë. Jivi apo pexanaebo tsane,” jai maponë Jesúsje, jai 
penonobapunaeviyajuvënënë.

59 Itsiata daxita bajarapamonae najumejëpaeya apo paebi.
60 Nexata jane baja sacerdotevi pepo penamatacaitorobinë nonotapuna 

bajarapamonae pitabarata. Nexata jumaitsi Jesúsjavabelia:
—¿Apo yapëtaemë tsaja itsalivaisiyo ata nejumecanaviatsinexa? 

¿Xaniajai tsabaja pacuenia mapamonae caneconitsiajumaitsije? jai 
Jesúsjavabelia sacerdotevi pepo penamatacaitorobinë.

61 Jesús itsiata moya. Apo jumepitsi cajena. Nexata icatsia sacerdotevi 
pepo penamatacaitorobinë jumaitsi Jesúsjavabelia:

—¿Xamë tsabaja pepacuene Cristomë, athëbëvetsica Dioso pecaitorobi­
nëtsica jivi necapanepaenexa? ¿Xamë tsaja, Dioso pexënatomë? jai.

62  Nexata Jesús jumaitsi bajaraponëjavabelia:
—Jãjã, xanë rabaja. Paxamë raja panetaename, Daxitajivi 

Pematapijinënë, taecaejava Dioso pecujuanenia, daxitajamatabëcuene 

pecaëjëpaenëtsi. Panetaenamenua tanajetarucaejava athëbëvetsica itarë­
rëbota, jai Jesús.

63  Bajarapacuenia Jesús pejumaitsijava itsa jumetane, sacerdotevi pepo 
penamatacaitorobinë penaxatatsijava anaeya titinaxuaba. Bajarapacuenia 
titinaxuaba pianaepanaexae Jesús pejumaitsijava yabara. Nexata sacerdo­
tevi pepo penamatacaitorobinë jumaitsi daxita penacaetuatsivijavabelia:

—Pijacuata rabaja pejumaitsijumeta naneconita. Pematatsënëa apo 
namatavenonaetsi itsamonae vajanacatsipaebinexa paneconi yaba­
ra maponëje naneconitsiaexanaejitsiatsi. 64 Paxamë rabaja pajumeta­
neme maponëje Dioso apo pejitsipaecuenia pecuaicuaijaijava. Tsipaji 
Dioso bepexënato nataeya cuaicuaijai. ¿Detsa nexata paxamë paja­
matabëitsimë? jai sacerdotevi pepo penamatacaitorobinë daxita 
penacaetuatsivijavabelia.

Nexata daxita penacaetuatsivi jumaitsi:
—Naneconita rabaja Diosojavabelia. Nexata baja beyaxuabianatsi, jai 

bajarapamonae Jesús yabara.
65 Nexata bajarapamonaeyajuvënëvi Jesús itabarasuabatsi. 

Bajaraxuacujinae papaëbërëpanata itaxutocëtatsi. Pitaxutocëtsicujinaetsi 
itabaratsaquibabeponatsi pecobethaitonëta. Nexata bajarapamonae jumai 
tsaponae Jesúsjavabelia:

—¡Vënëjonare ponë caitabaratsaquibabepona! jai tsaponae 
bajarapamonae.

Bajaraxuacujinae templobopijipolicíavi itabarapacabiaxuabatsi Jesús.

Pacuenia jane baja Pedro nayavajunuaxaina Jesús pijajivitonëcuene 
yabara pelivaisi 

(Mt 26.69-75; Lc 22.56-62; Jn 18.15-18, 25-29)
66  Itsa abaxë Jesús sacerdotevi pepo penamatacaitorobinë pijabo ënë­

tuatuajëalia yanijobaponatsi xua yabara naneconitsiaexanaejitsiatsi, 
Pedro naitaxutocaevetsiaya naeca bopanabota. Nexata bajarajota taeyeta­
tsi petiriva, sacerdotevi pepo penamatacaitorobinë pijabota penacuenebi­
va. 67 Bajarapova Pedro taeyetatsi penanonopecaejavata. Nexata bajarapo­
va naitaxutobabatsia asaëya taenucatsi Pedro. Jumaitsitsi:

—Xamë ata rabaja naponaponame Jesústa, Nazaret tomarapijinëta, 
jaitsi.

68  Nexata Pedro itsiata nayavajunuaxaina Jesús pijajivitonëcuene. 
Nexata Pedro jumaitsi bajarapovajavabelia:

—Jume raja. Apo yapëtaenë cajena bajaraponë. Apo yapëtaenë pacue­
ne yabara nejumaitsimë, jai Pedro.

Bajaraxuacujinae Pedro pejonebaupajavaverenajavabelia natixilia. 
Nexata vacara fiaba. 69 Icatsia bajarapova Pedro tanetsi. Nexata pamonae 
bajarajota nubena, bajarapamonaejavabelia bajarapova jumaitsi:

—Mara ponëje Jesús pijajiviyajuvënënëje, jai bajarapova Pedro yabara.
70 Icatsia nexata Pedro jumaitsi:
—Jume raja. Apo yapëtaenë cajena bajaraponë, jai.
Bajaraxuacujinae, icatsia caeepatoyocujinae, bajarajota penubenaevi 

Pedro jumaitsitsi:
—Xaniajai raeta baja cajena. Xamë Jesús pijajiviyajuvënënëmë. Tsipaji 

rabaja Galilea nacuapijinëmë. Galilea nacuapijivi pecuaicuaijaicuenia 
cuaicuaijamë, jaitsi.

71 Nexata Pedro pejumexaniataenexatsi, ajumesaëya jumaitsi:
—Itsa apo xaniajanë tsipae paxamëjavabelia, nexata Diosojavabelia naneconi­

tsipajë. Apo yapëtaenë cajena ponë yabara panejumaitsimë, jai Pedro.
72 Itsa baja Pedro najumevereta bajarapacuenia pejumaitsijava, vacara icatsia 

fiaba. Nexata bajarajota Pedro najamatabënapitajaraba pacuenia Jesús jumai­
tsitsi: “Anijajumebeje vacara pefiabivajënaeya, nayavajunuaxainaename tajajivi­
tonëcuenemë. ‘Xanë cajena apo yapëtaenë bajaraponë,’ jamë tsane xanë yabara 
acueyabi xuabeje,” pejaijavatsi Jesús, Pedro najaaraba. Nexata bajarajota Pedro 
bitso najamatabëxaina Jesús pejumaitsijumetsi yabara. Pedro nexata nua.

Pacuenia Jesús nutatsi Pilato pitabarata yabara pelivaisi 
(Mt 27.1-2, 11-14; Lc 23.1-5; Jn 18.28-38)

15 �1 Ajena baja matacabi tsarucaponae, sacerdotevi penamatacaitorobivi, 
judíovi pijaancianovi ata yajava, judíovi pecujarubivi ata yajava, nacae­

tuata. Icatsia pematatsënëa itsamonae bajarapitsijamatabëcuenevi yajavanacae­
tuata penabarëcuaicuaijainexa. Bajaraxuacujinae bajarapamonae Jesús cobecë­
tsiaya caponaliatsi nacuaevetsinë Pilatojavabelia. 2 Nexata Pilato yanijobatsi Jesús.

—¿Xamë tsaja judíovi pepo nevetsinë? jaitsi.
Nexata Jesús jumaitsi Pilatojavabelia:
—Jãjã, xanë rabaja pacuenia nejumaitsimë, jai Jesús Pilatojavabelia.
3  Sacerdotevi penama itsamonae bajarapitsijamatabëcuenevi yajtacaito­

robivi jumaitsi Pilatojavabelia:
—Jesús raja bitso pibisiacuene exanabiaba, jai.
4 Nexata icatsia Pilato yanijobatsi Jesús.
—¿Itsalivaisiyo ata tsaja apo yapëtaemë nejumecanaviatsinexa? ¿Apo 

jumetaemë mapacuenia pecaneconitsijavaje? jaitsi.
5 Itsiata Jesús matavëjëa apo jumepitsi Pilatojavabelia. Bajaraxuata 

Pilato apo yapëtae pacuenia exanaejitsia Jesúsjavabelia.

Pacuenia baja Pilato tocopata Jesús pebeyaxuabinexatsi  
yabara pelivaisi 

(Mt 27.15-31; Lc 23.13-25; Jn 18.38-19.16)
6  Nacuaevetsinë Pilato xaina pijacujirucuene. Caevai canacuji­

tsia, pascua fiestamatacabi, Pilato copatabiaba caenë penaneconitsinë 

pepitsapaenexa penaneconitsivi pejebabiabibovecua. Pajivi yabara 
jivi Pilatojavabelia vajëcabiaba, Pilato nexata copatabiaba bajarapaji­
vi pascua fiestamatacabi. Bajarapacuenia Pilato caenë copatabiaba jivi 
pesivajamatabëcuene xanepanaenexatsi. 7 Pamatacabi Jesús naneconi­
tsiaexanatsi, bajarapamatacabi Barrabásvënënë jivi pebarëbevi barëna­
neconitsiaponapona penaneconitsivi pejebabiabibota. Barrabás, itsamo­
nae yajava, barënabia picani gobierno pijajivijavabelia. Nexata taicatsi. 
Naneconitsiaexanejebatsi penaneconitsivi pejebabiabibota. 8  Nexata jivi 
pona Pilatojavabelia. Jumaitsi bajarapamonae Pilatojavabelia:

—Pacuenia pascua fiestamatacabi copatabiabame caenë pepitsapae­
nexa penaneconitsivi pejebabiabibovecua, bajarapacuenia panetocopare 
caenë pepitsapaenexa penaneconitsivi pejebabiabibovecua, jai bajarapa­
monae Pilatojavabelia.

9 Nexata Pilato jumaitsi bajarapamonaejavabelia:
—¿Pajitsipame tsaja patacatocopatsijava pepitsapaenexa Jesús, pajudío­

vimë pepo papecaevetsinë? jai Pilato.
10 Bajarapacuenia Pilato jumaitsi tsipaji yapëtane pajamatabëcuene 

yabara sacerdotevi penamatacaitorobivi tocaponarenatsi Jesús. Pilato 
jamatabëcueneyapëtane sacerdotevi penamatacaitorobivi Jesús pecue­
neitoyaxaetsi petocaponaejavatsirena. 11 Nexata bajarapamonae asaëya 
vajëca Barrabás pecapitsapaenexatsi. Tsipaji baja cajena sacerdotevi pena­
matacaitorobivi muxubijiapenetsia jumaitsi jivijavabelia:

—Asaëya pavajëcaename Barrabás pecopatsinexatsi. Nexata Barrabás 
copatsianatsi pepitsapaenexa penaneconitsivi pejebabiabibovecua. Pëtsa 
pavajëcame Jesús pecopatsinexatsi, jai baja cajena sacerdotevi penamata­
caitorobivi jivijavabelia.

12  Nexata icatsia Pilato yanijoba jivijavabelia:
—¿Detsa nexata xua pajitsipame taexanaenexa maponëjavabeliaje: 

“Judíovitsi pepo vajanacaevetsinë,” paneyabarajainëjavabelia? jai Pilato 
judíovijavabelia Jesús yabara.

13  Nexata bajarapamonae vavajai pinijijumeta.
—¡Cruzajavabelia cobematabiabarutsiaexanare! jai Pilatojavabelia.
14 Nexata Pilato jumaitsi bajarapamonaejavabelia:
—¿Detsa pitsineconi yabara nexata cobematabiabarutsiaexanaejitsipa­

jë? jai Pilato Jesús yabara.
Itsiata bajarapamonae icatsia pinijijumeta vavajai.
—¡Cruzajavabelia cobematabiabarutsiaexanare! jai tsaponae.
15 Nexata baja Pilato tocopata Barrabás pepitsapaenexa penaneconitsivi 

pejebabiabibovecua jivi barajamatabëcuenexanepanaeya petaenexatsi. Nexata 
Pilato pijajivi, vajabitsaëvi, itoroba copiaya Jesús ayaicuenia pejumatitibabe­
nexatsi penaneconitsivi pejumaconitabiabimacata. Bajaraxuacujinae Pilato 
tocopata baja Jesús vajabitsaëvi pecobematabiabarutsinexatsi cruzajavabelia.

16  Nexata baja vajabitsaëvi Jesús caponaliatsi nacuaevetsinë Pilato 
pijaboxanetojavabelia. Nexata bajarajota nacaetuata daxita vajabitsaë­
vi. 17 Bajaraxuacujinae Jesús quenetsiataeya xatatatsi peraënaetsau­
tsaucaejava. Xua nacuaevetsinë banaxatata, bajaraxua xatatatsi bena­
cuaevetsinëcuenia petaenexatsi. Coronacuenia pemataxatatsinexatsi, 
peejuvitoyoroto tsimataexanatsi. Bajarapatoyoroto Jesús mataxatatatsi. 
18  Bajaraxuacujinae quenetsiataeya bajacobaponatsi.

—¡Bajaco, judíovi pepo pevetsinë! jai tsaponae bajarapamonae 
Jesúsjavabelia.

19 Bajarapamonae caenë canacujitsia mataconibiaxuabaponatsi naebota. 
Suabaponatsinua. Beyaiyataeya itajara pematabacabëta tonubenajoneya­
biabatsi Jesús pitabarata. 20 Jesús quenetsiataeya pecapocaponaecujinae­
tsi, vejumajonotatsi baja xua xatatatsi, peraënaetsautsaucaejava. Jesús 
baja icatsia xatatatsi penaxatatsijava. Caponaliatsi jane baja pecobemata­
biabarutsinexatsi cruzajavabelia.

Pacuenia jane baja Jesús cruzajavabelia cobematabiabarutatsi  
yabara pelivaisi 

(Mt 27.32-44; Lc 23.26-43; Jn 19.17-27)
21 Alejandrobeje Rufobeje paxa, Simónvënënë, Cirene tomarapijinë. 

Nexata Simón najetaruca vayafotusatojavaverena. Nexata vajabitsaë­
vi Simón junatatsi, pacruzajavabelia Jesús cobematabiabarutsijitsiatsi, 
peyavenonaeyacaponaenexa.

22  Caponaliatsi Jesús Gólgotavënë tsutojavabelia. “Gólgota,” itsa jai 
hebreojumeta, mapajumetaje pejumaitsijume: “Jivimatasipatsuto,” pejai­
jume. 23  Bajarajota picani Jesús rajutatsi vinora piapaenexa, pematajërëa­
bira mirravënëjavata, bitso penavixaetaeyaniva pecobematabiabijavatatsi 
cruzajavabelia. Itsiata Jesús apo apae. 24 Nexata jane baja Jesús vajabi­
tsaëvi cobematabiabarutatsi cruzajavabelia. Bajaraxuacujinae vajabitsaëvi 
bajarajota canamuxusita beibotoxi. Bajarapacuenia canamuxusita peya­
pëtaenexa ponë pitaponaejitsia caejava canacujitsia Jesús penaxatatsi­
javami, xua jumaponapona. Bajarapacuenia vajabitsaëvi natsicobetsana 
Jesús penaxatatsijavami.

25 Bajayacunuaepatota, a las nueve, Jesús cobematabiabarutatsi cru­
zajavabelia. 26  Bajarajota Jesús pematabocoto matatsënëyo yaquinaruta 
tablapayota itsamonae ata peyapëtaenexa pajamatabëcuene yabara Jesús 
cobematabiabarutatsi cruzajavabelia. Jumai tsarutsi peyaquinarutsiita­
ne cruzajavata mapacueniaje: “Mara ponëje judíovi pepo pevetsinëje,” 
jai tsarutsi Jesús yabara. 27 Anijanëbeje penacobetoxotsinëbeje, Jesús 
yajavacobematabiabarutatsi. Caenë canacujitsia pijacruzata rubatsi. 
Bajaraponëbeje Jesús pemuxuneneta rutatsibeje. Itsanë Jesús pecujuane­
nia rutatsi. Itsanë Jesús petsavenonenia rutatsi. 28  Bajarapacuenia Jesús 

itsa yajavacobematabiabarutatsi penacobetoxotsinëbeje, nexata Jesús 
tocopiapatatsi pacuenia baja cajena Dioso pejumelivaisibaxutota tajëve­
lia jumaitsi Jesús yabara. Dioso pejumelivaisibaxutota tajëvelia jumaitsi 
Jesús yabara mapacueniaje: “Naneconitsiaexanaenatsi bepibisiacuene 
pexanaenëcuenia,” jai baja cajena tajëvelia Dioso pejumelivaisibaxutota 
Jesús yabara.

29 Jesús pecobematabiabarutsijavatatsi cruzajavabelia, bajaraxuayo 
penajetarubenaevi Jesús itaropitsiaya bijataeyabiabatsi. Jumai tsabiabi 
bajarapamonae:

—Yiara jane maitsimëje. Xamë raja imata jumaitsimë: “Xuabianicajë 
templobo. Acueyabi matacabita icatsia veretetsianajë itsabo,” jamë. 
30 Nacapanepare jane baja nijacuata. Cruzajavavetsica runaimica, jai tsa­
biabi Jesúsjavabelia bajaraxuayo penajetarubenaevi.

31 Bajara pijinia pacuenia sacerdotevi penamatacaitorobivi, judíovi 
pecujarubivi ata, capocaponatsi Jesús. Ëpamonae najumaitsi:

—Maponëje itsamonae yabara jumai tsabiabi: “Capanepaenajë jivi,” 
jai tsabiabi. Caranata pijacuata penacapanepaenexa, apo caëjëpaetsi. 
32  Itsa xaniajai pepacuene Cristo, athëbëvetsica Dioso pitorobinëtsica jivi 
pecapanepaenexa, Israel nacuapijivi pepo pevetsinënexanua, aeconoxae 
runaenica cruzajavavetsica vajataenexa. Nexata jane baja jumecovënëtsia­
natsi Cristonëcuene, najai bajarapamonae capocaponaeya Jesús yabara.

Ponëbeje ata Jesús yajavacobematabiabarutatsi, bajaraponëbeje ata, 
Jesús bijataerucatsibeje.

Pacuenia baja Jesús tëpa yabara pelivaisi 
(Mt 27.45-56; Lc 23.44-49; Jn 19.28-30)

33  Jesús baja itsa tëpaejitsia, ajena matonejejitsia, daxita nacuajava aita­
quiri tsajuni. Matapania caniviyojavabelia, bejamatabëcuene a las tres, 
nacua napebeta icatsia. 34 Nexata icatsia paepatota nacua napebeta, baja­
rapaepatota pinijicuenia Jesús aëjai. Jumaitsi:

—Eloi, Eloi, ¿lama sabactani? jai Jesús.
Bajarapacuenia Jesús itsa jumaitsi pijajumeta, mapajumetaje pejumai­

tsijume: “TajaDioso, tajaDioso, ¿detsa xuajitsia baja tajaepato necopata­
me?” pejaijume.

35 Nexata itsamonae bajarajota penubenaevi bijiaya jumetane bajarapa­
cuenia Jesús pejumaitsijava. Nexata saya jamatabëcuenenavëxaniabiaya 
jumaitsi bajarapamonae:

—Jica, pajumetaema. Mara ponë junata profeta Elíaspijinëmije, 
Diosojumepaebinëmi, jai bajarapamonae.

36  Nexata bajarapamonaeyajuvënënë piajatuvinorayalia bepijia jabu­
taxuaba esponjavënëjava. Bajaraxuacujinae esponjavënëjava naebou­
pita cëtaruta. Toyotsiatsi picani Jesús petsutsuninexa bajaraxua. Ponë 

picani Jesús toyotsiatsi bajaraxua petsutsuninexa, bajaraponë jumaitsi 
penajuanubenaevijavabelia:

—Bajarapacuenia abaxë copatarutatsi Jesús. Taenatsi Elíaspijinë itsa naje­
taruca cruzavecua penutsinexatsitsica Jesús, jai bajaraponë capocaponaeya.

37 Jesús icatsia pinijicuenia aëjai. Bajaraxuacujinae jane baja Jesús tëpa­
najereca. 38  Paepatota Jesús tëpanajereca, bajarapaepatota templobo ënë­
tuatuajëalia peyatuucutarutsipana, ayaipapaëbërëpanaxaneto, titititica 
tuatuajëareca, athëbëvetsicacujinae irabereca. 39 Nexata paepatota Jesús 
tëpanajereca, vajabitsaëvi pijacapitán Jesús pitabara canacujitsialia nuca. 
Nexata bajaraponë taenuca Jesús pinijicuenia peaëjaijava. Taenucanua 
Jesús petëpanajetsijavareca. Nexata vajabitsaëvi pijacapitán jumaitsi:

—Matsaena ponë tëpaje, pepacuene baja rovia Dioso pexënato, jai.
40 Bajarajota petiriavibitsaëtoxaneto tajiyoverena taenubena Jesús 

petëpaejava. Bajarapapetiriavi tuatuajëta nanubena mapamatabëxëyoje. 
Itsava Maríavënëva, Magdala tomarapijiva. Itsava Salomévënëva. Itsava 
icatsia Maríavënëva. Bajarapova Santiagobeje Josébeje pena. Bajaraponë 
Santiago, pevëjëato abaxë itsanë Santiagovënënëvecua. 41 Pamatacabi 

abaxë Jesús ponapona Galilea nacuata, bajarapapetiriavi Jesús pënajina­
vanapatsi peyavenonaenexatsi. Papetiriavibitsaëtojavata Maríabana nanu­
bena, bajarapapetiriavi ata Maríabana Jesús najuapënaponarena Galilea 
nacuaverena Jerusalén tomaraberena.

Pacuenia Jesús petëpaenë mëthëtatsi yabara pelivaisi 
(Mt 27.57-61; Lc 23.50-56; Jn 19.38-42)

42-43  José Arimatea tomarapijinë, judíovi pevetsinë, peyaiyataenëtsi. 
Bajaraponë José copiaevetaponapona pecopiapatsijava pamatacabi cae­
në Dioso evetsijitsia daxita pijajivi mapanacuataje. Judíovi baja pena­
cueraevetsimatacabinexa pevajënaeya pamatacabi, caniviyotsia baja. 
Bajarapamatacabi judíovi banacuenevereta baja penacuenebijava. Nexata 
bajarapaepatota José acueneura ata, najamatabësaëta. Nexata lia nacuae­
vetsinë Pilatojavabelia. Nexata José vajëta Pilatojavabelia petocopatsine­
xatsi Jesús petëpaenë pemëthëtsinexa. 44 Nexata Pilato jamatabëjumaitsi:

—Xaniajai tsamë rabaja Jesús tëpa, jamatabëjai tsipaji abaxë bajayajebi 
Jesús apo rucae cruzajavabelia pecobematabiabarutsicujinaetsi.

Nexata Pilato junata vajabitsaëvi pijacapitán. Nexata Pilato yanijoba 
vajabitsaëvi pijacapitánjavabelia, Jesús petëpaecuene Pilato peyapëtaene­
xa. 45 Nexata vajabitsaëvi pijacapitán tsipaeba Pilatojavabelia.

—Jesús rabaja capanepaeya tëpa, jai.
Nexata jane baja Pilato José tocopatatsi cruzajavavetsica pepitsi­

nexa Jesús petëpaenë. 46  Nexata José comuata pexaniaviriasábana. 
Bajaraxuacujinae José jane baja cruzajavavetsica pitsica Jesús petëpaenë. 
Daxitanëreca mataquionaeya matacacëba pexaniaviria piapiasábanapana­
ta. Bajaraxuacujinae itsajota cajena José iboitapajanitojavata pinijiibovaju 
exanaeyaexanabuata petëpaevi pebuataponaenexa, bajarapaibovajualia 
José buata Jesús petëpaenë. Bajaraxuacujinae pinijiibopanaxaneto José 
tixirena. Yavajuvëpaacatabuata. 47 María Magdala tomarapijiva, itsava 
pijinia María, José pena, bajarapovabeje tanebeje itsajota Jesús buatatsi 
petëpaenë.

Pacuenia Jesús pet;epaecujinae icatsia asaë yabara pelivaisi 
(Mt 28.1-10; Lc 24.1-12; Jn 20.1-10)

16 �1 Judíovi baja penacueraevetsimatacabi itsa verevereca, acue­
yabi povamaxëto comuata petuxujuvira. Itsava Maríavënëva, 

Magdala tomarapijiva. Itsava Salomévënëva. Itsava icatsia Maríavënëva. 
Bajarapova Santiago pena. Bajarapamonae petuxujuvira comuata pepe­
rabëexabinexa picani Jesús petëpaenë. 2  Nexata baja judíovi penacuerae­
vetsimatacabi itsa verevereca, meravia pitsijavata, ajena baja matacabi 
tsarucaponae, bajarapamonae ponalia Jesús pebuatsiibovajutsijavabelia. 
3  Nexata bajarapamonae namutualia najumaitsi tsanajetarubenae:

—¿Jipatsa meta nacatotixitsiana Jesús peyavajuvëpa acatabuatsiibopa­
naxanetotsi? najai tsanajetarubenae bajarapamonae.

4 Nexata bajarapamonae itsa imoxoyotabuatapona, naëcobarëcëpalia 
ibovajujavabelia. Nexata taeyabuata ibopanaxanetomi petixitabuatsi­
javalia ibovajuvëpavecua. Bajarapaibopana bitso pinijiibopanaxaneto. 
5 Nexata petiriavi itsa joneya Jesús pebuatsiibovajutsijavalia, taeye­
ta pecujuanenia pevëjëato. Bajaraponë naxatateca piapiajava penio­
ponaejava. Nexata petiriavi najunaviaca. 6  Nexata pevëjëato jumaitsi 
petiriavijavabelia:

—Pëtsa panajunaviacame. Paxamë picani pajaitame Jesús, Nazaret 
tomarapijinë, ponë cobematabiabarutatsi cruzajavabelia. Asaë rabaja ica­
tsia bajaraponë petëpaecujinae. Ajibi rabaja tsarucae majotaje. Pataema 
jane itsajota picani buatatsi. 7 Paponare baja. Patsipaebianame pijajivija­
vabelia, Pedrojavabelia ata. Pajumaitsimë tsane bajarapamonaejavabe­
lia: “Jesús pina panevajënaeyabelia pona Galilea nacuayabelia. Baja pina 
jotalia pacaxitajarabianame Jesús pacuenia baja pacajumaitsitsi,” pajamë 
tsane pijajivijavabelia, jai pevëjëato petiriavijavabelia.

8  Nexata saya bajarapapetiriavi rëcëpeca Jesús pebuatsiibovajutsivecua. 
Neconecojai saya pecajunavi. Nexata namutoepatua apo tsipaebi itsajivi­
javabelia ata. Tsipaji bitso junava.

Pacuenia Jesús petëpaecujinae, icatsia itsa asaë, tsitanaitajëta María 
Magdala tomarapijivajavabelia yabara pelivaisi 

(Jn 20.11-18)
9 Judíovi baja penacueraevetsimatacabi itsa verevereca, meravia pitsi­

javata, ajena baja matacabi tsarucaponae, Jesús icatsia asaë petëpae­
cujinae. Bajarapamatacabi copiata Jesús tsitanaitajëta María, Magdala 
tomarapijivajavabelia. Bajarapova cajena copiaya Jesús vecuacapitsapa 
siete padovathibeje itsa abaxë Jesús apo beyaxuabitsi. 10 Nexata María, 
Magdala tomarapijiva, Jesús petsitanaitajëtsicujinaetsi, pona Jesús pijaji­
vijavabelia. Nexata María pevajënae Jesús pijajivi abaxë vënueyena Jesús. 
Nexata María itsa pata Jesús pijajivijavabelia, tsipaeba pacuenia María 
tane Jesús. 11 María jumaitsi Jesús pijajivijavabelia:

—Jesús rabaja icatsia asaë petëpaecujinae. Taniji rabaja tajacuata, jai.
Itsiata Jesús pijajivi apo jumexaniataetsi María.

Pacuenia Jesús petëpaecujinae icatsia itsa asaë, tsitanaitajëta 
pijajivitonëbejejavabelia yabara pelivaisi 

(Lc 24.13-35)
12  Jesús pijajivitonëbeje najetarucabeje namutua. Nexata Jesús pijajivito­

nëbeje namutua penajetarucaejavatabeje, Jesús tsitanaitajëta beitsanëcue­
nia pijajivitonëbejejavabelia. 13 Nexata Jesús pijajivitonëbeje itsa tanebeje 

Jesús, naviatecabeje. Nexata pacuenia tanebeje Jesús, tsipaebabeje itsamo­
nae Jesús pijajivijavabelia. Itsiata bajarapamonae apo jumexaniataetsibeje.

Pacuenia Jesús petëpaecujinae, icatsia itsa asaë, pijajivi itoroba 
pexanialivaisi jivi petsipaebanajetarubenaenexa daxitanacuanëjava 

yabara pelivaisi 
(Mt 28.16-20; Lc 24.36-49; Jn 20.19-23)

14 Bexëajavabelia icatsia Jesús tsitanaitajëta pijajivi once ponëbejeja­
vabelia penabanenaejavata mesata. Nexata Jesús pinijicuenia muxujioba 

pijajivi piajamatabëcuenetajaxae. Muxujiobanua apo pejumecovënëtsixae 
petsipaebijavatsi pamonae tane Jesús icatsia piasaëjava petëpaecujinae. 
15 Nexata Jesús jumaitsi pijajivijavabelia:

—Paponare daxitanacuanëjava daxitajivi panetsipaebanajetarubenae­
nexa pexanialivaisi pecapanepaelivaisinexatsi. 16  Pajivi jumecovënëtsiana 
bajarapalivaisi, nexata pabautisabianame. Bajarapajivi Diosojavabelia 
capanepaenatsi. Pajivi apo jumecovënëtsi tsane bajarapalivaisi, daxita­
matacabijavabelianexa naneconitsiana Diosojavabelia. 17 Pamonae pene­
ta jumecovënëtsiana bajarapalivaisi, mapacuenia exanavanapaenaje. 
Tavënëta jivivecua capitsapaponaena dovathi. Itsaviriajumetanua, apo 
penatsipaebijumemi ata, jemata natsipaebiana. 18  Bajarapamonae jomo 
pecobeta pitsi ata tsane, apae atanua tsane jivi petëpaeyaexanaera, itsia­
ta apo tëpae tsane. Bajarapamonae itsa nacobebuatsiana piavitanejivi 
pematatsënëvereca, pejayatsijivi jamatejema tsane piavitanejavavecua, jai 
Jesús pijajivijavabelia.

Pacuenia Jesús petëpaecujinae, icatsia itsa asaë, naviata baja 
athëbëabetsia yabara pelivaisi 

(Lc 24.50-53)
19 Vajatuxanenë Jesús livaisi petsipaebicujinae pijajivijavabelia, Dioso 

baja pesaëta catsiatsi athëbëabetsia. Nexata athëbëtatsia Jesús eca Dioso 
pecujuanenia penajuaevetsinexabeje daxitacuene. 20 Nexata jane baja 
Jesús pijajivi daxitanacuanëjava jivi tsipaebanajetarubena bajarapapexa­
nialivaisi. Nexata daxita pamonae jumetaeyabiabatsi, jumecovënëtabiaba­
tsi pexaniajailivaisi petsipaebicuene. Tsipaji Jesús pijajivi jamatabëcuene­
yavenonabiaba Jesús pijajivi pinijicuene pexanaenexa jivijavabelia livaisi 
petsipaebabiabijavata. 

Pacuenia Lucas taxuxuaba mapabaxutotaje Jesucristo pelivaisi, 
petoyaquinaejava Teófilovënënëjavabelia, yabara pelivaisi

1 �1-2  Pamatacabi abaxë Jesús ponapona mapanacuataje, jivi ayaibi­
tsaëtoxaneto tanetsi peponaponaejava. Bajarapamonae tanetsi Jesús 

petaxuxuabijavaveliacujinae jivi livaisi petsipaebaponaejava. Nexata baja­
rapamonae paebanajetarubena tomaranëjava Jesús pelivaisi, pexaniali­
vaisi. Nexata tomaranëjava Jesús pelivaisi pejumetaevi, ayaibitsaëto, baja 
cajena yaquina juya mataropotsia petsipaebinexa itsamonaejavabelia. 
Pacuenia Jesús petaevitsi vajunupaebatsi, bajarapamonae yaquina baja 
cajena Jesucristo pelivaisi. 3  Nexata xanë ata mapamatacabitaje yanijo­
baponajë bajarapalivaisi daxita peyapëtaevijavabelia. Yanijobaponajë 
xaniavaetsia tayapëtaenexa pacuenia Jesús exanaponapona petaxuxuabi­
javaveliacujinae mapanacuataje. Teófilo, catoyaquinatsi. Catoyaquinatsi 
mapabaxutotaje xamë ata xaniavaetsia neyapëtaenexa daxita bajarapa­
livaisi, Jesucristo pelivaisi. Netsitaxanepana tacatoyaquinaenexa daxita 
bajarapalivaisi neyapëtaenexa pacuenia jumai tsaponae caelivaisi cana­
cujitsia Jesús pexanaponaejavanë yabara, caejava canacujitsia. 4 Copiaya 
baja picani itsamonae catsipaeba bajarapalivaisi. Itsiata icatsia xanë 
catoyaquinatsi neyapëtaenexa jane baja xaniavaetsia bajarapalivaisi 
pexaniajailivaisicuene.

Pacuenia ángel tajëvelia jumaitsi Zacaríasjavabelia: 
“Nexënatonëyo raja xainaename,” jai yabara pelivaisi

5 Pamatacabi abaxë Herodes eveta Judeanacua, bajarapama­
tacabi ponapona sacerdotenë Zacarías. Bajaraponë sacerdotevi 
Abíasvënëviyajuvënënë. Zacarías pijava pevënë Elisabet. Bajarapova 
sacerdotenëmi Aarónpijinë pemomoxiyajuvënëva. 6  Bajarapajivibeje 

xaniavaetsia aneconijibia Dioso pitabarata toponaponabeje. Dioso jume­
covënëtsiaya ponaponabeje pacuenia Dioso itorobatsi judíovi xaniavaetsia 
pejinavanapaenexa. 7 Itsiata bajarapajivibeje pexi apo xainaebeje. Tsipaji 
Elisabet mavecova. Nexata bajarapajivibeje bitso baja perujujiviyobeje.

8 Nexata itsamatacabi Zacarías templobota nanacuenebijitsia sacerdo­
tevi penacuenebicuene Dioso pitabarata. Pasemanata daxita sacerdotevi, 
Abíasvënëvi, nacobenaevetsijitsia templobo, bajarapasemana Zacarías daxi­
tasemana nanacuenebijitsia templobota. 9 Nexata abaxë sacerdotevi petaxu­
xuabivajënaeya penacuenebijava, pijacujirucuenia exana penayapëtaeponae­
nexa xua caenë canacujitsia nacuenebijitsia templobota. Nexata sacerdotevi 
pijacujirucuenia pexanaecujinae, itsa baja yapëtane xua caenë canacujitsia 
nacuenebijitsia templobota, nexata Zacarías tocopatatsi temploboënëalia 
petajuitsinexa inciensovënëjava, petuxujuvijava. Bajaraxuata Zacarías joneya 
temploboyalia petajuitsinexa jane baja inciensovënëjava temploboënëalia. 
10 Paepatota Zacarías tajuitanuca inciensovënëjava temploboënëalia, jivi ayai­
bitsaëtoxaneto templobojumavelia vajëcanubena Diosojavabelia. 11 Nexata 
Zacarías temploboënëalia, altarvënëjava muxuneneta, tsitanaitajëtatsi ángel. 
Paaltarvënëjavajumata incienso tajuitabiaba Diosonexa, bajarapaaltarvënëjava 
pecujuanenia pamuxunenejavata, Zacarías taenuta ángel. 12 Nexata Zacarías 
itsa taenuta ángel, apo yapëtae pacuenia exanaejitsia Zacarías. Bitso jamatabë­
cuenenajunaviaca. 13 Nexata ángel jumaitsi Zacaríasjavabelia:

—Zacarías, pëtsa junavame. Dioso baja cajena cajumetane nevajëtsija­
va. Nexata nijava Elisabet catonacoxitsiana. Nexënatonëyo baja xainaename. 
Vënërubianame bajaraponëyo Juan. 14 Pinijicuenia, jivi ayaibitsaëto yajava, 
barëyamë tsane bajaraponëyo itsa catonaexanaena. 15 Tsipaji bajaraponëyo 
ayaijamatabëcuenenë tsane Dioso pitabarata. Apo apae tsane piataneranë. 
Vinora ata apo apae tsane. Penaexanaejavaveliacujinae tsijamatabëvënëcae­
natsi Espíritu Santo. Nexata Espíritu Santo pitorobicueniatsi, exanabiabiana. 
16 Bajaraponë, Juan, Israel nacuapijivi najamatabëcuenecopatsiaexanaena 
Diosojavabelia. 17 Bajayata Diosojumepaebinëmi, profeta Elíaspijinë, ayaijamata­
bëcuenenëmi, Dioso pesaë yajavaponapona. Espíritu Santo ata pitorobicueniatsi, 
exanaponapona. Bajara icatsia itsane Juan ata. Bajaraponë pejamatabëcueneta, 
penacoxiitoyavimi ata, icatsia nacoxiasiva tsane. Bajaraponë pejamatabëcue­
neta, itsamonae pijinia pibisiajamatabëcuene pexainaevi ata, jamatabëcuene 
xanepanaeyaexanaena pexaniajamatabëcuene pexainaenexa. Bajarapacuenia 
bajaraponë jivi jamatabëcuene xanepanaeyaexanaena pepo petuxanenë pena­
jetarucaevajënaeya. Nexata bajarapamonae xaniavaetsia copiapitsiana pepo 
petuxanenë pamatacabi najetarucaena, jai ángel Zacaríasjavabelia.

18  Zacarías nexata yanijoba ángeljavabelia. Jumaitsi:
—Itsa taxënato xainaejitsianë, ¿detsa peneta pitsicuene taenajë taya­

pëtaenexa? Tsipaji rabaja xanë perujunënë. Tajava ata baja perujuva, jai 
Zacarías.

19 Nexata ángel jumaitsi Zacaríasjavabelia:
—Xanë raja Gabrielnë, Dioso pijajivitonënë. Dioso baja cajena nitoro­

ba tacatsipaebinexa mapapexanialivaisije. 20 Xamë saya nejumeaebame, 
xaniavaetsia catsipaebi atatsi xua pepacuene catocopiajopaejitsia. Nexata 
baja aeconoxae apo cacaëjëpae tsane necuaicuaijaijava. Matapania jane 
baja pamatacabi catocopiajopaena xua yabara najumecapanepaeya catsi­
paebatsi, natsipaebianame icatsia, jai ángel Zacaríasjavabelia.

21 Bajarapaepatota jivi templobo jumavelia evetanubenatsi Zacarías 
pepitsapaejavarena. Najumaitsi bajarapamonae:

—¿De meta xuajitsia Zacarías bepijia apo pitsapaerena templobovecua? 
najai bajarapamonae.

22  Itsa jane baja Zacarías pitsaparena templobovecua, apo caëjëpaetsi 
pecuaicuaijaijava. Nexata pamonae evetanubenatsi templobo jumavelia, 
najumaitsi:

—Zacarías raeta bemajitsinaebota temploboënëlia itsacuene tane, najai.
Nexata Zacarías apo pecaëjëpaexaetsi pecuaicuaijaijava, pecobeta tsi­

paeba besiyanëcuenia jivi peyapëtaeyaexanaenexa.
23  Itsa baja Zacarías vereta penacuenebijava templobota pama­

tacabibeje itorobatsi penacuenebinexa, naviata baja pijaboyabelia. 
24 Bajaraxuacujinae Zacarías pijava, Elisabet, nacoxita jane baja. Nexata 
bajarapova penacoxitsijava itsa yapëtane, cinco pajuametobejecuenia itsa­
javabelia pijabovecua apo ponaponae. 25 Elisabet jamatabëjumaitsi:

—Dioso raja taneitaxutotsoniataexae, neyavenona tanacoxitsinexa 
mapacueniaje. Nexata baja apo auranë tsane tacoxibijava yabara, jamata­
bëjai Elisabet.

Pacuenia ángel tajëvelia jumaitsi Maríajavabelia yabara pelivaisi
26  Elisabet baja seis pajuametobeje pepuaxainae penacoxitsicujinae, 

Dioso icatsia itoroba pijaángel Gabriel. Pijaángel itoroba Nazaret tomara­
belia, Galilea nacuata peecaetomarabelia. 27 Dioso itoroba ángel petsipae­
binexa Maríajavabelia. María abaxë pebi apo pequenetsiataevatsi. Angel 
pepatsivajënaeya Maríajavabelia, Maríabeje baja cajena Josébeje nabarë­
cuaicuaijaibeje penapitsinexabeje. Nacuaevetsinëmi Davidpijinë pemomo­
xiyajuvënënë José. 28  Angel nexata joneya María peponaponaebota. Angel 
jumaitsi Maríajavabelia:

—María, cabajacobatsi. Pexaniajamatabëcuenia Dioso pecataeva. Dioso 
cayajavaponaponaena. Bitso cayavenonaena xamë daxita nevëna petiriavi 
matatoxenetsia, jai ángel.

29 Nexata María itsa jumetane bajarapacuenia ángel pejumaitsijavatsi, 
María jamatabëjumaitsi:

—¿Detsa meta pitsijamatabëcuene yabara nejumaitsi ángel mapacue­
niaje? jamatabëjai María.

30 Icatsia ángel tajëvelia jumaitsi Maríajavabelia:
—María, pëtsa junavame. Tsipaji raja Dioso pexaniajamatabë­

cuenia catane. 31 Xamë raja nacoxitsianame. Cavecuanaexanaena 
raja pebinëyo. Bajaraponëyo vënërubianame Jesús. 32  Bajaraponëyo 
ayaijamatabëcuenenë tsane. “PinijiDioso, athëbëtatsia peecaenë, 
mapexënatoje,” jaitsi tsane jivi. Nexata vajatuxanenë Dioso nacuae­
vetsinë exanaenatsi. Pacuenia pijasalinainëmi Davidpijinë bajaya­
ta nacuaevetsinëmi, bajara icatsia itsane. 33  Bajaraponë evetsiana 
Israel nacuapijivi daxita matacabijavabelianexa, jai ángel tajëvelia 
Maríajavabelia.

34 Nexata María jumaitsi ángeljavabelia:
—¿Detsa pacuenia nacoxitsipajë? Xanë raja tamona apo xainaenë, jai 

María ángeljavabelia.
35 Angel nexata tajëvelia jumaitsi Maríajavabelia:
—Espíritu Santo raja patsianica xamëjavabetsica. Nexata Espíritu Santo 

Dioso pesaëta caevetsiana. Bajaraxuata panacuetonëyo cavecuanaexa­
naena, tsatsianatsi Diosonexa. “Dioso ra mapexënatoje,” jaitsi tsane jivi. 
36  Nijamonaeva ata Elisabet, perujuva ata, exanaena penacuetonëyo. 
“Mavecova raja,” jai atatsi jivi, itsiata baja penacoxitsicujinae xaina baja 
seis pajuametobeje. 37 Dioso raja caëjëpatsi daxitacuene pexanaenexa, jai 
ángel tajëvelia Maríajavabelia.

38  Nexata María jumaitsi ángeljavabelia:
—Xanë raja Dioso pijajivitovanë. Pacuenia nejumaitsimë, bajarapacue­

nia Dioso xanëjavaberena exanaena, jai María.
Nexata baja María vecuaponatsi ángel.

Pacuenia María sivaxaina Elisabetjavabelia yabara pelivaisi
39 María penacoxitsijavanexa petsipaebicujinaetsi ángel, caemata­

cabibejecujinae, María pona petsutonënacuata peecaetomarabelia. 
Bajarapatomara eca Judea nacuata. 40 Nexata María joneya Zacarías 
pijaboyalia. Bajacobanuta pijamonaeva Elisabet. 41 María itsa bajacoba­
nuta Elisabet, nexata Elisabet peyacotajinaenacuetoyo tsicotonayucuta­
jarabatsi. Nexata jane baja Elisabet tsijamatabëvënëcatsi Espíritu Santo. 
42  Nexata Elisabet Espíritu Santo itorobatsi pinijijumeta Maríajavabelia 
pejumaitsinexa mapacueniaje:

—Dioso cajena bitso cayavenona daxita petiriavi matatoxenetsia. 
Panacuetonëyo ata exanaename, bajarapanacuetonëyo Dioso bitso peya­
venonabiabinëtsi tsane. 43  Xamë tajatuxanenë penamë tsane. ¿Detsa 
xuajitsia beveliajamatabëcueneva atanë, nesivaxainamerë? 44 Itsa neba­
jacobanutame, tayacotajinaenacuetoyo nayucutajaraba pebarëyaxae. 
45 Barëyamë Dioso pecajumaitsicuenia nejumecovënëtsiva. Tsipaji pepa­
cuene catocopiapatsiana daxita pacuenia vajatuxanenë Dioso pitorobinë­
tsica ángel tajëvelia catsipaeba, jai Elisabet Maríajavabelia.

46  Nexata María jumaitsi Elisabetjavabelia:
Tajamatabëëthëtojavavetsina jumaitsinë Diosojavabelia: 

“Ayaijamatabëcuenenëmë bitso,” janë. 
47 Sivajamatabëcuenebarëyanë Dioso tanecapanepaenënexa. 
48  Sivajamatabëcuenebarëyanë. Tsipaji pijajivitovanë, 
beveliajamatabëcueneva atanë, Dioso nitapeta. Tatëpaecujinae ata 
tsane, tavënamuto, pevajënaeyabelia daxitajivi xanë yabara jumai 
tsabiabi tsane: “Dioso bitso peyavenonaevamitsi,” jai tsabiabi 
tsane. 49 Bajarapacuenia daxitajivi jumai tsabiabi tsane xanë 
yabara. Tsipaji ayaijamatabëcuenenë Dioso netoexanabiabiana 
ayaicuene pexanaejavanë. Dioso raja apo pejitsipaenë jivi 
pibisiacuene pexanaejava. 50 Daxita pamonae Dioso yaiyataena, 
bajarapamonae juya Dioso itaxutotsoniataeyabiabiana. 51 Dioso 
raja pecaëjëpaenëtsi pinijicuene ata pexanaenexa pecobeta. 
Pamonae jamatabëjumaitsi tsavanapae: “Vaxaitsi cajena 
ayaijamatabëcuenevitsi,” jamatabëjai tsavanapae, bajarapamonae 
Dioso nacayajatsiaexana baja. 52  Pinijinacuanë pevetsivimi ata, 
bajarapanacuanë pevetsijavami Dioso vecuapitsapaeyaexana. 
Nexata bajaraxuacujinae Dioso juya evetsiaexana bajarapanacuanë 
beveliajamatabëcuenevimi ata. 53  Pamonae pijinia bitso piajani, 
bajarapamonae Dioso rajuta pexanianabanijava. Pamonae pijinia 
bitso pexainaevi mapanacuapijicuene, bajarapamonae Dioso apo 
pejumecovënëtsixae, bajarapamonae Dioso apo rajutsi. 54 Dioso 
yavenona pijajivi, Israel nacuapijivi. Apo nacofënëtsi cajena. Dioso 

itaxutotsoniataeyabiaba Israel nacuapijivi. 55 Bajarapacuenia Dioso 
pijajivi itaxutotsoniataeyabiaba daxitamatacabijavabelianexa. 
Tsipaji baja cajena bajarapacuenia Dioso najumecapanepaeya 
jumaitsi vajasalinainëmi Abrahampijinëjavabelia, daxita 
pemomoxijavabelianexa ata pitaxutotsoniataeyabiabijavanexa 
yabara,

jai María Elisabetjavabelia.
56  Nexata María acueyabi pajuametobeje naponapona Elisabet pijabota. 

Bajaraxuacujinae María baja naviata pijaboyabelia.

Pacuenia Juan naexana jivibautisabinënexa yabara pelivaisi
57 Juameto baja ecaica, pajuametota Elisabet penacueto vecuanaexanae­

jitsiatsi. Penacuetonëyo jane baja vecuanaexanatsi. 58  Itsa Elisabet yapëta­
ne Dioso pitaxutotsoniataecuenetsi, bitso Elisabet jamatabëcuenebarëya. 
Daxita pamonae ata ena imoxoyo, pijabo muxuneneta, bajarapova pija­
monaeyajuvënëvi ata, sivajamatabëcuenebarëyatsi. 59 Itsa baja penacue­
tonëyo caesemana xaineca penaexanaecujinae, Elisabetbeje Zacaríasbeje 
pexënatonëyo perabëcaucutsiaexanabeje judíovicuenia. Baitsi boupipe­
rabëcaucutsiaexanabeje. Nexata daxita bajarapamonae pata Elisabetbeje 
Zacaríasbejejavaberena. Bajarajota picani penacuetonëyo tovënërubiji­
tsiatsibeje paxa pevënëcuenia paxa picani pevënëxainaenexa. 60 Itsiata 
Elisabet jumaitsi pamonaejavabelia picani tovënërubijitsiatsibeje:

—Jume. Pevënë raja tsane Juan, jai Elisabet bajarapamonaejavabelia.
61 Nexata bajarapamonae jumaitsi:
—¿Detsa xuajitsia jitsipame bajarapavënë? Itsanë ata cajena nijamonae­

yajuvënënë apo xainae bajarapavënë, jai bajarapamonae Elisabetjavabelia.
62  Nexata bajarapamonae penacuetonëyo jane baja paxa junata. 

Pecobeta yanijoba pavënë Zacarías jitsipa petovënërubinexatsi. 63  Nexata 
Zacarías vajëta tablapayo peyaquinaenexa. Nexata yaquinaruta: “Juan 
rabaja pevënë,” pejaiitane. Nexata daxita bajarapamonae jamatabëcuene­
nabenajaca. 64 Bajarajota jemata icatsia Zacarías cuaicuaijai baja. Nexata 
jivi pitabarata Zacarías jumai tsaponae Diosojavabelia:

—Diosomë, ayaijamatabëcuenenëmë bitso, jai tsaponae.
65 Daxita pamonae bajarapatomarata imoxoyo penaevi, itsa jumeta­

ne pacuenia Zacarías Dioso yavenonaponatsi, pinijicuenia jamatabë­
cuenenabenajaca. Itsamonae bajarapanacuata petsutonëjava penaevi 
ata, daxita bajarapamonae ata, vënëlivaisitane bajarapacuene yabara. 
66  Daxita pamonae jumetane bajarapacuene yabara, apo nacofënëtsi. 
Jamatabënajinavanapabiaba bajarapacuene. Nexata bajarapamonae 
nayanijobabiaba.

—¿De meta jamatabëcueneitsi tsane bajarapanacuetonëyo itsa vitsabia­
na? najai tsabiabi bajarapamonae.

Bajarapacuenia nayanijobabiaba tsipaji bitso Dioso yavenonaponatsi 
bajarapanacuetonëyo.

Pacuenia Zacarías tajëvelia jumaitsi yabara pelivaisi
67 Zacarías, Juan jivibautisabinënexa paxa, tsijamatabëvënëcatsi 

Espíritu Santo. Nexata Zacarías Espíritu Santo itorobatsi jivijavabelia 
pejumaitsinexa mapacueniaje:
	 68	Pexaniajamatabëcuene rajutatsi vaxaitsi pepo vajatuxanenëjavabelia, 

Israel nacuapijivitsi vajaDiosojavabelia. Tsipaji pijajivitsi 
nacatoitorobianica vajanacacapanepaenënexa vajaneconivecua. 
69 Dioso cajena nacatoitorobianica pinijicuene pexanaejava 
pecaëjëpaenëtsi vajanacacapanepaenexa. Bajaraponë Dioso 
pijajivitonëmi Davidpijinë pemomoxiyajuvënënë tsane. 
70 Bajayata Diosojumepaebivimi profetavi, Dioso pitorobicueniatsi 
pejinavanapaevi, tajëvelia najumecapanepaeya jumaitsi 
bajaraponë vajanacacapanepaejavanexa yabara. 71 Tajëvelia 
profetavimi najumecapanepaeya jumaitsi bajaraponë 
vajanacacapanepaejavanexa vajavajabitsaëvivecua, daxita 
vajanacaitoyavi atavecua. 72  Dioso nacaitaxutotsoniataena 
pacuenia tajëvelia najumecapanepaeya jumaitsi 
vajasalinaivimijavabelia. Dioso cajena apo nacofënëtsi pacuenia 
najumecapanepaeya jumaitsi vajasalinaivimijavabelia. 73  Bajayata 
copiaya bajarapacuene yabara Dioso najumecapanepaeya 
jumaitsi vajasalinainëmi Abrahampijinëjavabelia. 74 Dioso 
baja najumecapanepaeya jumaitsi vajanacacapanepaenexa 
vajavajabitsaëvecua. Bajarapacuenia Dioso nacacapanepaena 
ajunavijibia vajatonacuenebavanapaenexa. 75 Nexata 
bajarapacuenia Dioso itsa tonacuenebavanapaenatsi, 
jinavanapaenatsi pibisiacuene exanaenejevatsi Dioso pitabarata 
vajaasaëtsavanapaeepato abaxë mapanacuataje,

jai Zacarías jivijavabelia tajëvelia pevajunupaebijavata Jesús Dioso pitoro­
bijavanexatsitsica vajanacacapanepaenexa.

76  Icatsia Zacarías jumaitsi pexënatonëyojavabelia mapacueniaje:
Taxënatonëyo, xamë yabara itsamonae jumai tsabiabi tsane: “Mara 

ponëje pinijiDioso, athëbëtatsia peecaenë, pijaprofetanëje,” 
jai tsabiabi tsane. Xamë raja itsaxuayo pepo petuxanenë 
najetarucaejitsia, pevajënaeya jivi tsipaebanajetarucaename pesi
vanajamatabëcuenecopatsinexa bajaraponëjavabelia pamatacabi 
bajaraponë najetarucaena. 77 Tsipaebanajetarucaename 
jivijavabelia pacuenia Dioso bajarapamonae capanepaejitsiatsi. 
Tsipaji bajarapamonae pibisiacuene pexanaeneconimi Dioso 
vecuaajibiaexanaenatsi. 78  Dioso vajanacaitaxutotsoniataexae, 

nexata nacayapëtaeyaexanaena vajanacacapanepaenënexa 
athëbëvetsica pepatsijavanexatsica. 79 Nexata bajaraponë 
jivijavabelia itsa tsipaebanajetarucaena pexaniajailivaisi, 
jamatabëcueneitayotsiana daxita piajamatabëcueneitaquirivimi. 
Baitsi pamonae picani cujunava petëpaejava, bajaraponë 
petsipaebilivaisi pejamatabëcueneta, bajarapamonae yapëtaena 
jamatabëcuenexanepanaeya pejinavanapaenexa,

jai Zacarías pexënatonëyojavabelia tajëvelia pevajunupaebijavata Jesús 
jivijavabelia Dioso pejumelivaisi petsipaebanajetarucaejavanexa.

80 Nexata jane baja xuacujinae Juan jivibautisabinënexa vitsabanajeta­
ruca. Yajavaajamatabëcuenesaë baja cajena tsanajetarucae Dioso pejume­
livaisi yabara. Nexata baja Juan itsa penaveretsinë, ponapona petusato 
nacuata. Matapania itsa taxuxuabijitsia jivi petsipaebinexa Jesús pelivai­
si, naitajëta jivijavabelia pevënëlivaisitaenexatsi daxita Israel nacuapijivi.

Pacuenia Jesús naexana yabara pelivaisi 
(Mt 1.18-25)

2 �1 Imoxoyo baja pevajënae Jesús penaexanaejavanexa. Nexata 
bajarapamatacabijava Romanonacua pepo pevetsinë, Augusto, 

taxuxuaba pijajivi pitorobijava jivi petonamataëjëtsinexatsi. Jumaitsi 
pijajivijavabelia:

—Daxitajivi, pamonae taevetsinacuanëjava jinavanapa, panetonama­
taëjëtsianame, jai.

2  Bajarapamatacabi pijinia nacuaevetsinë Cireniovënënë saicaya itsana­
cua eveta, Siriavënënacua. 3  Nexata nacuaevetsinë Augusto pevetsinacua­
nëjava penaetomaranëta pejinavanapaevi, apo jinavanapae ëpijatomara­
nëjava. Itsamonae najinavanapa itsatomaranëjava. Bajaraxuata pamonae 
najinavanapa itsatomaranëjava, caejivi canacujitsia, pijasalinaivimi 
pijatomaranëjavabelia pona. Bajarapamonae pona penamataëjëtsinexatsi 
pijasalinaivimi pijatomaranëjava.

4 Bajaraxuata José ata barëpona Belén tomarabelia. José barënaro­
pota Nazaret tomarata, Galilea nacuata peecaetomarata. José barë­
pona Belén tomarabelia, Judea nacuata peecaetomarabelia. Tsipaji 
baja cajena José pijasalinainëmi, Davidpijinë, bajayata Belén tomara­
ta ponapona. 5 José barëpona María, pova pita pijavanexa. Bajarapova 
yacotapona itsa baja imoxoyo pevajënae penacueto pevecuanaexanae­
nexatsi. 6-7 Nexata baja itsa patabeje Belén tomarata, ponaponabeje 
dajubi pevetabiabibota. Tsipaji baja pabota jivi patabiaba, pevajënae­
beje baja jivi yavënëca. Nexata apo nayacaëjëpaetsibeje bajarapabota 
penaecaenexabeje. Bajaraxuata patabeje dajubi pevetabiabibota. Nexata 
dajubi pevetabiabibota María jane baja vecuanaexanatsi penacueto­
nëyo, copiaya penacoxitsinacueto. Barëeca dajubi pevetabiabibota. 

Jumaquioneta papaëbërëpanaxita. Buateta dajubi pexaejavanexa 
pemitsaothocabiabimoënëta.

Pacuenia ángelevi patsica Jesús penaexanaelivaisi 
petsipaebinexa oveja pevetsivijavabelia yabara pelivaisi

8  Belén tomarajumaverena imoxoyovayafota, oveja pevetsivi eveta­
vanapa. Bajarapamonae meravi nacobenaevetabiaba pijaovejabitsaë­
tonë. 9 Jemata oveja pevetsivi tsitanaitajëtatsi Dioso pijaángel. Nexata 
Dioso pijapenivenivenaecotia oveja pevetsivi matatoyorotsia itayotatsi. 

Najunaviaca bajarapamonae pinijicuenia. 10 Nexata ángel jumaitsi oveja 
pevetsivijavabelia:

—Pëtsa panajunaviacame. Pexanialivaisi raja pacatocanajetarucatsi 
pesivabarëyanexa daxitajivi. 11 Ajena rabaja, mapameravitaje, naexana 
baja daxitajivi pecapanepaenënexa. Naexana Belén tomarata, patoma­
rata bajayata nacuaevetsinëmi Davidpijinëmi ponapona. Ponë naexana, 
bajaraponë pepo petuxanenë Cristo, Dioso athëbëvetsica pitorobinëtsi­
tsica jivi pecapanepaenexa. 12  Paneyapëtaenexa pacuenia pacatsipaeba­
tsi, penacuetonëyo pataeyabuatetsianame mapacueniaje. Penacuetonëyo 
pataeyabuatetsianame papaëbërëpanaxita pejumaquionaenacuetonëyotsi. 
Boquecaena dajubi pexaejava pemitsaothocabiabimoënëta, jai ángel oveja 
pevetsivijavabelia.

13  Bajara saya jota jemata oveja pevetsivi tsitanaitajëtatsi ayaibitsaë­
toxaneto ángelevi, copiaya petsipaebiángelnëtsijavata. Bajarapamonae 
ángelevi pexaniajamatabëcuene rajuta Diosojavabelia. Penaxëanaejavata 
ángelevi jumaitsi mapacueniaje:
	 14	¡Dioso, athëbëtatsia peecaenë, pinijicuene rabaja exana! Pamonae 

Dioso jumecovënëta, Dioso sivajamatabëcuenebarëyatsi. 
Daxita bajarapamonae jamatabëcuenexanepanaeya 
jinavanapaeyaexanaena Dioso,

jai ángelevi penaxëanaejavata.

15 Itsa baja ángelevi naviaba athëbëabetsia, oveja pevetsivi ángelevi 
pecovëta najumaitsi:

—Ponaliatsi Belén tomarabelia. Taenatsi pecopiapatsijava pacuene 
yabara vajatuxanenë Dioso pitorobiángelnëtsica nacatsipaeba, najai oveja 
pevetsivi ángelevi pecovëta.

16  Nexata bajarapamonae bepijiayo ponalia Belén tomarabelia. Pata 
itsajota Maríabeje Josébeje barëecabeje penacuetonëyo. Penacuetonëyo 
boqueca dajubi pexaejava pemitsaothocabiabimoënëta. 17 Oveja pevetsivi 
itsa taeyabuateta penacuetonëyo pacuenia baja cajena ángelnë tsipae­
batsi, nexata pona petsipaebaponaenexa daxitajivijava pacuenia bajara­
panacuetonëyo taeyabuateta. 18  Nexata daxita pamonae jumetane oveja 
pevetsivi pepaebilivaisi, jamatabëcuenenabenajaca. 19 María baja caje­
na pejamatabëëthëtota yapëtaeponapona daxita bajarapacuene yabara. 
20 Oveja baja pevetsivi naviabaponalia. Oveja pevetsivi namutualia jumai 
tsanajetarubenae Diosojavabelia:

—Diosomë, bitso ayaijamatabëcuenenëmë. Pexaniajamatabëcuene pacara­
jutatsi patanetoexanaexaemë pexaniacuene, jai tsaponaelia oveja pevetsivi.

Bajarapacuenia jumaitsi tsipaji baja tane daxita pacuenia ángelnë 
tsipaebatsi.

Pacuenia Jesúsnëyo caponaliatsi temploboyabelia yabara pelivaisi
21 Jesúsnexa penaexanaecujinae, ocho matacabita, perabëcaucutatsi 

judíovicuenia. Baitsi boupiperabëcaucutatsi. Vënërubatsinua jane baja 

pevënë pexainaenexa. Vënërubatsi “Jesús,” pejaivënëta. Tsipaji baja 
cajena abaxë María nacoxitsinejeva Jesúsnexa, tajëvelia ángel jumaitsi 
Maríajavabelia: “Bajaraponëyo vënërubianame Jesús,” jai.

22  Nexata jane baja tocopiajopatsibeje Josébeje Maríabeje pexanaene­
xabeje pacuenia bajayata Dioso Moiséspijinëta penajumecopatsilivaisi 
itorobatsi daxita judíovi pexanaenexa penacuetonëyo itsa tonaexana­
tsi. Nexata Jerusalén tomarabelia barëponabeje penacuetonëyo. Nexata 
Jerusalén tomarata, templobota, María ofrenda rajuta Diosojavabelia 
penajamatabëcuene xaniavaetsinexa Diosojavabelia. Rajutabejenua 
penacuetonëyo Diosojavabelia pijajivitonënexa petonacuenebinexa itsa 
penaveretsinë. 23  Bajarapacuenia Josébeje Maríabeje exanabeje tsipaji 
Dioso Moiséspijinëta penajumecopatsilivaisi jumaitsi: “Penacasabijivibeje 
pexi itsa xainabeje, nexata copiaya panacuetonëyo xainabeje, totsatsibe­
je Dioso pijajivitonënexa,” jai. 24 Josébeje Maríabeje rajutabeje ofrenda 
Diosojavabelia pacuenia Dioso Moiséspijinëta penajumecopatsilivaisi ito­
robatsibeje. Rajutabeje tsiquiriviria ucucutoyobeje. Itsa jume, rajutabeje 
meta pinijiyoviria ucucutobeje.

25 Bajarapamatacabi ponapona Jerusalén tomarata Simeónvënënë. 
Bajaraponë jumecovënëtsiaponapona pacuenia Dioso pejumelivaisiba­
xutota jumaitsi. Nexata bajarapamatacabi Israelnacua eveta Romano 
nacuaverena ëpepatsivi. Nexata Romano nacuaverena pepatsivi peve­
tsixae Israelnacua, bejiobiaexanabiabatsi Israel nacuapijivi. Bajaraxuata 
Simeón copiaevetaponapona Dioso pejamatabëcueneta petovecuajutsine­
xatsi Israelnacua pevetsivi. Nexata baja Romano nacuaverena pepatsivi, 
pevecuapitsapaenexa Israelnacua pevetsicuene. Espíritu Santo yajavapo­
naponatsi Simeón. 26  Nexata Espíritu Santo pejamatabëcueneta Simeón 
tajëvelia yapëtaeyaexanatsi pacuenia Simeón petëpaevajënae taejitsia 
Cristo, ponë Dioso athëbëvetsica itorobiapaebica jivi pecapanepaene­
xa. 27 Nexata Espíritu Santo pejamatabëcueneta Simeón joneyaexanatsi 
temploboyabelia. Bajaraxuata Simeón tane Maríabeje Josébeje pebarë­
jonejavatabeje Jesúsnëyo temploboyarena pexanaenexabeje pacuenia 
Dioso Moiséspijinëta penajumecopatsilivaisi itorobatsibeje. 28  Nexata 
Simeón isapita Jesúsnëyo. Pexaniajamatabëcuene rajuta Diosojavabelia. 
Pexaniajamatabëcuene Simeón perajutsijavata Diosojavabelia, Simeón 
jumaitsi mapacueniaje:
	 29	Tajatuxanenë, baja rajane netocopatsianame nijajivitonënë 

jamatabëcuenexanepanaeya tatëpaenexa. Tsipaji 
baja netaeyaexaname pacuenia baja cajena tajëvelia 
najumecapanepaeya nejumaitsimë. 30 Taitaxutota rabaja 
taniji maponëje, ponë itorobimica jivi pecapanepaenënexa 
xamëjavabelia. 31 Ponë itorobimica jivi pecapanepaenënexa, 
daxitajivi taenatsi. 32  Maponëje petsipaebilivaisita, pamonae 

apo judíovi ata, jamatabëcueneitayotsiana. Yapëtaeyaexanaena 
pacuenia jamatabëcueneitsimë. Nexata maponëje 
pejamatabëcueneta apo judíovi yaiyataena nijajivi judíovi,

jai Simeón templobota Diosojavabelia pexaniajamatabëcuene perajutsija­
vata Jesúsnëyo yabara.

33  Nexata Josébeje Maríabeje itsa jumetanebeje bajarapacuenia 
Simeón pejumaitsijava Jesúsnëyo yabara, jamatabëcuenenabenajacabeje. 
34-35  Bajaraxuacujinae Simeón tovajëta Diosojavabelia peyavenonaenexa­
tsibeje Josébeje Maríabeje, Jesúsnëyo yajava. Bajaraxuacujinae Simeón 
jumaitsi Maríajavabelia:

—Mapanacuetonëyoje, Dioso itapetatsi. Maponëje petsipaebilivaisi jivi 
ayaibitsaëtoxaneto apo jumecovënëtsi tsanetsi. Nexata jivi ayaibitsaëtoxaneto 
naxuabiana, Israel nacuapijivi. Ayaibitsaëtoxaneto pijinia jumecovënëtsianatsi. 
Nexata pijinia ayaibitsaëtoxaneto capanepaena. Maponëje Dioso pesaëta pini­
jicuene pexanaejava, tsitaexanaena jivi peyapëtaenexa Dioso pitorobinëtsitsi­
ca. Maponëje itajëtsiana pacuenia jivi ayaibitsaëtoxaneto, caejivi canacujitsia, 
bëpënëa pibisiajamatabëcuene najamatabëxainabiaba. Jivi ayaibitsaëtoxaneto 
apo jumecovënëtsi tsanetsi. Pibisiacuenia saya baranatsipaebianatsi. María, 
xamë nexata pepo nejamatabëëthëtojavavetsina bitso sivajamatabëcuenebëja­
më tsane itsa yapëtaename pacuenia exanaejitsiatsi, jai Simeón Maríajavabelia 
Jesús yabara tajëvelia pevajunupaebijavata pacuenia Jesús exanaejitsiatsi.

36-37 Bajara pijinia pamatacabi templobota ponapona Diosojumepaebiva pro­
fetava, Anavënëva. Bajarapova Fanuelpijinë pexënatoyo, Aserpijinë pemomo­
xiyajuvënëva. Bajarapova bitso baja perujuva. Ochenta y cuatro baja pavaibeje 
xaina. Nacasaba picani abaxë itsa pejanava. Penacasabicujinae siete pavaibeje 
pepuaxainae pamonajavabelia, vecuatëpatsi pamona. Itsajavabelia apo vecua­
ponabiabi templobo. Matacabijebi, meravijebi yajava, Dioso tonacuenebabiaba 
templobota. Itsajavata pexaejava apo xaeyabiabi pamatacabibeje vajëcabia­
ba Diosojavabelia. 38 Nexata bajarapova ata pata itsajota Josébeje Maríabeje 
nucabeje templobota. Simeón pisanucaejavata Jesúsnëyo, isataenuta bajarapo­
va. Nexata bajarapova pexaniajamatabëcuene rajuta Diosojavabelia Jesúsnëyo 
yabara. Romano nacuaverena pepatsivi Israelnacua pevetsixae, Israel nacuapi­
jivi copiaevetavanapa Dioso pejamatabëcueneta petovecuajutsinexatsi, nexata 
baja Romano nacuaverena pepatsivi pevecuapitsapaenexa Israelnacua peve­
tsicuene. Nexata daxita pamonae copiaevetavanapa Dioso pejamatabëcueneta 
petovecuajutsinexatsi Israelnacua pevetsivi, daxita bajarapamonaejavabelia, 
bajarapova tsipaebabiaba Jesúsnëyo pelivaisi.

Pacuenia Jesús ponapona Nazaret tomarata 
pebarënaviatsicujinaetsi templobojavaverena yabara pelivaisi

39 Josébeje Maríabeje Jerusalén tomarata templobota exanaevereta­
beje baja daxita pacuenia Dioso Moiséspijinëta penajumecopatsilivaisi 

itorobatsibeje. Nexata baja pijatomarabelia Jesúsnëyo barënaviatabeje, 
Nazaret tomarabelia, Galilea nacuata peecaetomarabelia. 40 Nexata jane 
baja Jesúsnëyo vitsaba Nazaret tomarata. Ajamatabëcuenesaë tsaponae 
Dioso pijacuene yabara. Jamatabëcuenevitsabaponanua. Dioso yavenona­
ponatsi ayaicuenia.

Pacuenia Jesúsnëyo templobota barëcuaicuaijai 
judíovi pecujarubivijavabelia yabara pelivaisi

41 Caevai canacujitsia Josébeje Maríabeje ponabiababeje Jerusalén 
tomarabelia. Ponabiababeje pascuavënëfiesta penataeyabiabinexabeje. 
42  Nexata baja Jesúsnëyo doce pavaibeje itsa xaina, barëponabeje icatsia 
Jerusalén tomarabelia pascuafiesta penataenexa. 43  Itsa baja copiaruca 
pascuafiesta, daxita baja penataevi bajarapafiesta, naviaba baja pijabo­
nëjavabelia. Nexata Jesúsnëyo nacopatanucalia Jerusalén tomaratalia. 
Maríabeje Josébeje abaxë apo yapëtaebeje Jesúsnëyo pevecuanacopatsija­
vatsiliabeje. 44 Jamatabëjumaitsibeje saya:

—Jesúsnëyo raeta nanajetaruca vajanajuaponaevita, jamatabëjaibeje.
Bajaraxuata caematacabi baja pepuaponaebeje namutua, itaxanabeje 

Jesúsnëyo. Nexata yanijobabeje pijamonaejavabelia, peyapëtaevitsibejeja­
vabelia ata. 45 Itsiata apo caxitajarabibeje. Nexata naviatecabeje Jerusalén 
tomarabelia pejaitsinexabeje Jesúsnëyo.

46  Acueyabi matacabita caxitajarababeje templobota. Jesúsnëyo nae­
ca judíovi pecujarubivi tuatuajëta. Jumetaeyeca bajarapamonae pena­
barëcuaicuaijailivaisi. Nexata Jesúsnëyo yanijobapona bajarapamonae 
penabarëcuaicuaijailivaisi yabara. 47 Nexata daxita Jesúsnëyo pejume­
taeyenaevitsi, taeyena Jesúsnëyo xaniavaetsia pejumeyapëtaejava judío­
vi pecujarubivi penabarëcuaicuaijailivaisi. Taeyenanua xaniavaetsia 
pejumecanaviataponaejava, abaxë tsiquirinëyovajëto ata. Bajaraxuata 
jamatabëcuenenabenajaquena bajarapamonae. 48  Josébeje Maríabeje itsa 
tanebeje bajarajota Jesúsnëyo penaecaejava, nexata jamatabëcuenenabe­
najacabeje. María nexata jumaitsi:

—Taxënato, ¿detsa xuajitsia panevepënacoparemenabeje? Paxanëbeje 
patacajaitarutsijavatabeje, bitso pacaitaxanatsibeje, jai María.

49 Nexata Jesúsnëyo jumaitsi penajavabelia:
—¿Detsa xuajitsia bajarapacuenia panejaitarutamebeje? 

Panejaitsipamebeje raja mapabotaje. Tsipaji raja xanë taxa Dioso pijacue­
ne taexanaenexa mapabotaje, nejamatabëcueneenabiaba, jai Jesúsnëyo.

50 Itsiata bajarapajivibeje apo jumeyapëtaebeje pajamatabëcuene yaba­
ra jumaitsi Jesúsnëyo.

51 María baja cajena pejamatabëëthëtota yapëtaeponapona daxita baja­
rapacuene yabara. Nexata baja bajarapajivibeje pepëta Jesúsnëyo napo­
na baja Nazaret tomarabelia. Nazaret tomarata Jesúsnëyo xaniavaetsia 

jumecovënëtsiaponapona pacuenia Josébeje Maríabeje itorobabiababeje. 
52  Jesús abaxë vitsabanajetaruca. Jamatabëcuene vitsabanajetarucanua. 
Nexata Dioso pexaniajamatabëcuenia tanetsi. Daxita pamonae Jesúsnëyo 
yapëtanetsi, pexaniajamatabëcuenia tanetsi.

Pacuenia Juan jivibautisabinë jivi livaisi tsipaeba petusato nacuata 
yabara pelivaisi 

(Mt 3.1-12; Mr 1.1-8; Jn 1.19-28)

3 �1 Pamatacabi pepo nacuaevetsinë Tiberiovënënë xaina quince pavaibeje 
pevetsicujinae Romanonacua, bajara pijinia pamatacabi itsanacuanë eveta 

itsamonae. Bajarapamatacabi nacuaevetsinë Poncio Pilato eveta Judeanacua. 
Bajara pijinia pamatacabi nacuaevetsinë Herodes eveta Galileanacua. 
Bajara pijinia pamatacabi Herodes pejuyapijinë, nacuaevetsinë Felipe, eveta 
Itureanacua, Traconitenacua yajava. Bajara pijinia pamatacabi nacuaevetsinë 
Lisanias eveta Abilinianacua. 2 Bajara pijinia pamatacabi Anásbeje Caifásbeje 
Israel nacuata sacerdotevi pepo penamatacaitorobinëbeje tsaponaponae. Bajara 
pijinia pamatacabi Juan, Zacarías pexënato, petusato nacuata ponapona. Nexata 
Dioso itorobatsi jivi petsipaebanajetarucaenexa Dioso pitorobilivaisi. 3 Nexata 
Juan jivi tsipaebanajetaruca Dioso pitorobilivaisi daxita Jordánmene imoxoyo 
penaenacuanëta pejinavanapaevijava. Juan jumai tsanajetarucae jivijavabelia:

—Panajamatabëcuenepënëyorore Diosojavabelia. Pacopabare pibisia­
cuene paneexanabiabijava. Nexata pacabautisabianatsi Dioso papecave­
cuaajibiaexanaenexa pibisiacuene paneexanaeneconimi, jai tsanajetaru­
cae Juan jivijavabelia.

4 Bajarapacuenia Juan jivi itsa tsipaebanajetaruca, copiajopa jane baja 
pacuenia Diosojumepaebinëmi profeta Isaíaspijinë bajayata tajëvelia 
yaquina Juan yabara. Juan jivibautisabinë Dioso pitorobilivaisi jivijava­
belia petsipaebanajetarucaejavanexa yabara, yaquina. Profeta Isaíaspijinë 
peyaquinaelivaisita tajëvelia jumaitsi mapacueniaje:

Tanejumelivaisipaebinë vavajai tsane petusato nacuata. Jumai tsane 
jivijavabelia: “Jivi baxaneba panamutoverena najetarucaejitsia 
petuxanenë. Batoroviaexananua namuto. 5 Daxita namutua 
pafotonë rubena, atsa baothoca penamatajëpaeyaexanaenexa 
namuto. Daxita petsutonëmi, pinijiibotsutoxanetonëmi 
ata, banamatajëpaeyaexana. Baroviayaexananua 
penatoxorotsinamutomi ata. Banamatajëpayaexananua namutua 
pebobenaemëthëanëmi ata. Bajara pijinia pacuenia paxamë ata 
panajamatabëcuenexaniavaere pepo petuxanenë pepatsivajënaeya 
paxamëjavaberena. 6  Nexata daxitanacuanëpijivi yapëtaena Dioso 
pecapanepaejavanexatsi pijaneconivecua,”

jai baja cajena profeta Isaíaspijinë bajayata peyaquinaelivaisita, Dioso 
pitorobilivaisi, Juan jivi petsipaebanajetarucaejavanexa yabara.

7 Jivi ayaibitsaëtoxaneto pata Juanjavaberena Juan picani pebautisabi­
nexa bajarapamonae. Bajarapamonae apo jumecovënëtsi ata Dioso pitoro­
bilivaisi, jamatabëcuenenavëxaniabiaya jamatabëjumaitsi:

—Juan itsa nacabautisabiana, Dioso nacacapanepaena, jamatabëjai.
Nexata Juan jumaitsi bajarapamonaejavabelia:
—¡Panejamatabëcuenenavëxaniabivi! Pacuenia jomo rëcëpeca itsa tane 

isoto petajuenajetarucaejava, bajara saya paitsimë. Dioso rabaja papeca­
naneconitsia exanaematacabinexa pacaimoxoyotapona. Itsiata acuenebi 
tsane panevecuapanepaenexa Dioso papecananeconitsia exanaemataca­
binexavecua. 8  Itsa pajitsipame Dioso papecacapanepaejava, pacopabare 
pibisiacuene paneexanabiabijava. Dioso pajumecovënëtsiajinavanapare. 
Nexata daxitajivi pacayapëtaena pepacuene baja panecopabijava pibi­
siacuene paneexanabiabijavami. Pacayapëtaenanua panenajamatabë­
cuene pënëyorotsijava Diosojavabelia. Jamatabëcuenenavëxaniabiaya 
pëtsa panajumaitsimë: “Vaxaitsi cajena Abrahampijinë pemomoxitsi. 
Nexata Dioso nacacapanepaena,” panajamë pëtsa. Abrahampijinë picani 
papemomoxi atamë, itsiata pibisiacuene itsa paexanavanapame, nexa­
ta bajarapacuene apo pacatonamatamotsi tsipae papecacapanepaenexa 
Diosojavabelia. Dioso baja cajena caëjëpatsi jivi pexanaenexa mapaiboto­
nëmi ataje, Abrahampijinë bepemomoxi Dioso petaenexa. Nexata bajara­
pamonae ata Dioso itsa apo jumecovënëtsi, Dioso apo capanepae tsipae. 
Nexata pacopabare pibisiacuene paneexanabiabijavami papecacapanepae­
nexa Dioso. 9 Peubinaenë pexainaenë itsa apo tonacuaitsitsi pexaniacuai, 
nicata sipalita daxita ponaenë apo tonacuaitsitsi pexaniacuai. Nexata baja 
penicatsicujinae, itsa niona bajaraponaenë, caetuata. Xuaba isotojavabe­
lia. Nexata bajaraponaenëmi tajuatsi. Bajara pijinia pacuenia paxamë ata 
Dioso pacaxuabiana infiernojavabelia papecatajuenexa, Dioso apo pane­
jumecovënëtsivi, jai Juan bajarapamonaejavabelia.

10 Nexata bajarapamonae jumaitsi Juanjavabelia:
—¿Detsa nexata pacuene paexanaenajë daxitajivi pataneyapëtaene­

xa pepacuene patacopabijava pibisiacuene pataexanabiabijavami? jai 
bajarapamonae.

11 Nexata Juan jumaitsi bajarapamonaejavabelia:
—Pajivi anijacamisabeje xaina, rajutsi pajiviyo apo xainae camisa. 

Pajivi pexaejava xaina, tsicobetsatsi pajiviyojavabelia apo xainae pexaeja­
va, jai Juan.

12  Gobierno pejamatabëcuene impuestomatamo pematamoyanijobabia­
bivi ata, pata Juanjavaberena Juan picani pebautisabinexa bajarapamo­
nae. Nexata bajapamonae ata jumaitsi Juanjavabelia:

—Juan, ¿detsa pacuene paexanaenajë daxitajivi pataneyapëtaene­
xa pepacuene patacopabijava pibisiacuene pataexanabiabijavami? jai 
bajarapamonae.

13  Nexata Juan jumaitsi bajarapamonaejavabelia:
—Itsa pamatamoyanijobabiabame impuestomatamo, pamatamoyani­

jobabiabare pamatamota papecaitorobivi pacatocopata paneyanijobabia­
binexa. Pëtsa matatoxenetsia bajarapamatamovecua yamaxëitojorobiaya 
payanijobabiabame paxamë saya panepitsinexa bajarapapalata, jai Juan 
bajarapamonaejavabelia.

14 Nexata icatsia vajabitsaë ata jumaitsi Juanjavabelia:
—Juan, ¿jica paxanë tsane? ¿Detsa pacuene paexanaenajë daxitajivi 

pataneyapëtaenexa pepacuene patacopabijava pibisiacuene pataexanabia­
bijavami? jai vajabitsaë.

Nexata Juan jumaitsi vajabitsaëjavabelia:
—Pëtsa panejumesaëta itsajivi ata palata payacajërëtame. Pëtsa naju­

metsënëtsiaya itsajivi ata pananeconitsiaexaname saya palata papecaraju­
tsinexa pecajunavi. Saya pasivabarëyamëre pacueneta pacamatamotapo­
na papecaitorobivi, jai Juan vajabitsaëjavabelia.

15 Jivi itatsacajinaeya copiaevetavanapa Cristo, ponë Dioso athëbëve­
tsica itorobijitsia pepatsijavatsica jivi pecapanepaenexa. Nexata bajarapa­
monae Juan itsa tanetsi, bajarapamonae jamatabëcuenenavëxaniabiaya 
jamatabëjumaitsi Juan yabara:

—Baja raeta jane maCristoje, daxitajivi pecapanepaenënexa, jamatabë­
jai bajarapamonae Juan yabara.

16  Nexata Juan jumaitsi daxita bajarapamonaejavabelia:
—Xanë raja saya pacabautisabatsi merata. Itsiata baitsi jane itsanë 

tacovëverena najetarucaena. Bajara jane ponë pacatsijamatabëjoneyae­
xanaena Espíritu Santo, pitarunutsicotia yajava. Xanë raja saya bevelia­
jamatabëcuenenënë bajaraponëvecua. Nexata bajaraponë vecuaauranë 
pijazapato ata tataxujonotsinexa bepijajivitonëcuenianë. 17 Arrozxainaenë 
baja itsa vereta arroz penotsijava, jëaba arroz pejëabijavata ëpexu pepitsi­
nexa. Nexata pijaarroz pejëabijavata, tsatapona saicaya ëpexu pesivecua. 
Nexata ëpexu xaniavaeteta peetsibojavabelia. Pesi pijinia penetapona 
vayafuabelia petajuitsinexa. Bajara pijinia pacuenia paxamë ata, Dioso 
pejumecovënëtsivivecua Dioso pacatsatsiana papecaxuabinexa infierno­
javabelia panenaxuabinexa baja daxitamatacabijavabelianexa. Pamonae 
pijinia Dioso pejumecovënëtsivi, Dioso capanepaenatsi pijanacuayabetsia. 
Pamonae pijinia Dioso apo jumecovënëtsi, Dioso naneconitsiaexanaenatsi 
daxitamatacabijavabelianexa apo pevereverecaeisotojavabelia, jai Juan 
daxita bajarapamonaejavabelia.

18  Bajarapacuenia ayailivaisianëta Juan muxujiobapona jivi. 
Tsipaebanajetaruca pexanialivaisi pecapanepaelivaisinexatsi 
Diosojavabelia. 19 Bajaraxuacujinae icatsia Juan itaveta nacuaevetsinë 
Herodes. Tsipaji Herodes pejuyapijinë pijava yacajërëta, Herodíasvënëva. 
Daxita Herodes pibisiacuene pexanaejavanë ata, itaveta Juan. 20 Itsiata 

baitsi jane Juan Herodes apo jumecovënëtsitsi. Caranata biji orijibia ica­
tsia Herodes pibisiacuene exana. Herodes itoroba pijajivi Juan pevaetabi­
nexatsi, penaneconitsivi pejebabiabibota peetsinexatsi.

Pacuenia Juan bautisaba Jesús yabara pelivaisi 
(Mt 3.13-17; Mr 1.9-11)

21 Juan pevaetabivajënaetsi penaneconitsivi pejebabiabibota peetsine­
xatsi, jivi bautisabaponapona. Bajarapamatacabi Juan bautisaba Jesús 
ata. Jesús pebautisabicujinaetsi itsa vajëta Diosojavabelia, athëbëtatsia 
itaboxo napatsia. 22  Athëbëvetsica Espíritu Santo naitajëtsiaya Jesús tsi­
matarunaicatsi beucucuto. Nexata Jesús jumetane athëbëvetsica Dioso 
pejumaitsijavatsi: “Xamë raja taxënatomë, bitso tacaasivanë. Bitso casiva­
jamatabëcuenebarëyatsi,” pejaijavatsi.

Jesucristo pijasalinaivimi pevënëanë yabara pelivaisi 
(Mt 1.1-17)

23  Itsa baja Jesús xaina bejamatabëcuene treinta pavaibeje, taxuxuaba 
jane baja jivi Dioso pitorobilivaisi petsipaebijava. Jivi tanetsi Jesús beJosé 
pexënato. José paxapijinë pevënë Elí. 24 Elí paxapijinë pevënë Matat. 
Matat paxapijinë pevënë Leví. Leví paxapijinë pevënë Melqui. Melqui 
paxapijinë pevënë Jana. Jana paxapijinë pevënë José. 25 José paxapiji­
në pevënë Matatías. Matatías paxapijinë pevënë Amós. Amós paxapijinë 
pevënë Nahum. Nahum paxapijinë pevënë Esli. Esli paxapijinë pevënë 
Nagai. 26  Nagai paxapijinë pevënë Maat. Maat paxapijinë pevënë Matatías. 
Matatías paxapijinë pevënë Semei. Semei paxapijinë pevënë Josec. Josec 
paxapijinë pevënë Judá. 27 Judá paxapijinë pevënë Joanán. Joanán paxa­
pijinë pevënë Resa. Resa paxapijinë pevënë Zorobabel. Zorobabel paxa­
pijinë pevënë Salatiel. Salatiel paxapijinë pevënë Neri. 28  Neri paxapijinë 
pevënë Melqui. Melqui paxapijinë pevënë Adi. Adi paxapijinë pevënë 
Cosam. Cosam paxapijinë pevënë Elmadam. Elmadam paxapijinë pevënë 
Er. 29 Er paxapijinë pevënë Josué. Josué paxapijinë pevënë Eliezer. Eliezer 
paxapijinë pevënë Jorim. Jorim paxapijinë pevënë Matat. 30 Matat paxa­
pijinë pevënë Leví. Leví paxapijinë pevënë Simeón. Simeón paxapijinë 
pevënë Judá. Judá paxapijinë pevënë José. José paxapijinë pevënë Jonam. 
Jonam paxapijinë pevënë Eliaquim. 31 Eliaquim paxapijinë pevënë Melea. 
Melea paxapijinë pevënë Mena. Mena paxapijinë pevënë Matata. Matata 
paxapijinë pevënë Natán. 32  Natán paxapijinë pevënë David. David paxa­
pijinë pevënë Isaí. Isaí paxapijinë pevënë Obed. Obed paxapijinë pevë­
në Booz. Booz paxapijinë pevënë Sala. Sala paxapijinë pevënë Naasón. 
33  Naasón paxapijinë pevënë Aminadab. Aminadab paxapijinë pevënë 
Admin. Admin paxapijinë pevënë Arni. Arni paxapijinë pevënë Esrom. 
Esrom paxapijinë pevënë Fares. Fares paxapijinë pevënë Judá. 34 Judá 

paxapijinë pevënë Jacob. Jacob paxapijinë pevënë Isaac. Isaac paxapiji­
në pevënë Abraham. Abraham paxapijinë pevënë Taré. Taré paxapijinë 
pevënë Nacor. 35 Nacor paxapijinë pevënë Serug. Serug paxapijinë pevënë 
Ragau. Ragau paxapijinë pevënë Peleg. Peleg paxapijinë pevënë Heber. 
Heber paxapijinë pevënë Sala. 36  Sala paxapijinë pevënë Cainán. Cainán 
paxapijinë pevënë Arfaxad. Arfaxad paxapijinë pevënë Sem. Sem paxapiji­
në pevënë Noé. Noé paxapijinë pevënë Lamec. 37 Lamec paxapijinë pevënë 
Matusalén. Matusalén paxapijinë pevënë Enoc. Enoc paxapijinë pevënë 
Jared. Jared paxapijinë pevënë Mahalaleel. Mahalaleel paxapijinë pevënë 
Cainán. 38  Cainán paxapijinë pevënë Enós. Enós paxapijinë pevënë Set. Set 
paxapijinë pevënë Adán. Adánpijinë Dioso pexanaenëtsi.

Pacuenia picani Jesús jamatabëcueneëjëbatsi dovathi yabara pelivaisi 
(Mt 4.1-11; Mr 1.12-13)

4 �1 Jesús baja naviarena Jordán meneverena Juan pebautisabicujinae­
tsi. Tsijamatabëvënëcatsi bitso Espíritu Santo. Nexata Espíritu Santo 

ponaeyaexanatsi petusato nacuayabelia. 2  Bajarajotalia Jesús ponapona 
cuarenta pamatacabibeje. Bajara pijinia pamatacabibeje Jesús pexaejava 
apo xae. Jesús nexata bitso piajani. Dovathi nexata jamatabëcueneëjëba­
tsi pibisiacuene picani pexanaenexa. 3  Dovathi jumaitsi Jesúsjavabelia:

—Itsa pepacuene Dioso pexënatomë, itorobare mapaibotoyoje penaexa­
naenexa panbë, jai dovathi Jesúsjavabelia.

4 Jesús nexata jumaitsi dovathijavabelia:
—Jume raja. Dioso raja pejumelivaisibaxutota jumaitsi mapacueniaje: 

“Jivi raja apo namatavenonae ëpexaejava pexaenexa. Jivi raja namatave­
nona daxita Dioso pejumelivaisi ata pejumecovënëtsinexa pexainaenexa 
matacabi apo pevereverecaejava,” jai raja Dioso pejumelivaisibaxutota, 
jai Jesús dovathijavabelia.

5 Bajaraxuacujinae icatsia Jesús barëliatsi dovathi pinijitsutoxanetojava­
belia. Barëjunayatsi bajarapatsutojumabetsia. Nexata bajarapatsutojuma­
vetsica dovathi Jesús tsitajëtatsi bepijia daxitanacuanë. 6  Nexata icatsia 
dovathi jumaitsi Jesúsjavabelia:

—Xanë raja carajutsianatsi daxita mapanacuanëje nevetsinexa. 
Daxita bajarapanacuanëta paitabëcuene taneme, cayajavarajutsiana­
tsi. Nexata bitso nexainaenë tsane nexainaejava. Daxita tanerajutsija­
vanëmi, necaëjëpa juya tarajutsinexa pajivijavabelia jamatabërajuta­
jë. 7 Ayaijamatabëcuenenënë netaeya taitabarata nematabacabëta itsa 
netonucajunuame, nexata daxita mapanacuanëje nijanacuanë tsane, jai 
dovathi Jesúsjavabelia.

8  Nexata Jesús jumaitsi dovathijavabelia:
—Dovathi, nevecuanatixire. Dioso raja pejumelivaisibaxutota jumai­

tsi mapacueniaje: “Daxitajivi vajëcae pematabacabëta caenë, pepo 

petuxanenë Diosojavabelia. Tonacuenebinua bajaraëponënexa,” jai raja 
Dioso pejumelivaisibaxutota, jai Jesús dovathijavabelia.

9 Bajaraxuacujinae abaxë icatsia Jesús barëliatsi dovathi Jerusalén 
tomarabelia. Jerusalén tomarata barëjunayatsi temploboxaneto mata­
tuyabetsia. Nexata templobo matatutatsia dovathi icatsia jumaitsi 
Jesúsjavabelia:

—Itsa pepacuene Dioso pexënatomë, jirevaremeca irabereca. 
10 Bajarapacuenia jirevaremeca irabereca. Tsipaji xamë peitsacueneyaniva 
pecaevetsinexa, Dioso pejumelivaisibaxutota jumaitsi mapacueniaje:

Dioso itorobianica pijaángelevi pecaevetsinexa. 11 Nexata ángelevi 
pecobeta cayotsiana pecataxutsaquitsiyaniva ibotonëjavabelia,

jai Dioso pejumelivaisibaxutota xamë pecaevetsinexa ángelevi, jai dova­
thi Jesúsjavabelia.

12  Jesús nexata icatsia jumaitsi dovathijavabelia:
—Jume raja. Dioso raja pijinia pejumelivaisibaxutota jumaitsi mapa­

cueniaje: “Itsajivi ata jamatabëcuenenavëxaniabiaya pijacuata apo beja­
matabëjumaitsi: ‘Xanë Dioso jamatabëcueneëjëtsianajë. Nexata natoexa­
naenajë pacuene bitso netsiayai tatëpaenexa. Itsiata Dioso neyavenonaena 
tavecuapanepaenexa bajaraxua. Nexata bajarapacuenia yapëtaenajë 
Dioso taneyavenonaejava,’ apo bejamatabëjai,” jai Dioso pejumelivaisiba­
xutota, jai Jesús dovathijavabelia.

13  Bajaraxuacujinae itsa baja dovathi daxitacuene Jesús jamatabëcue­
neëjëbiveretatsi pibisiacuene picani Jesús pexanaenexa, nexata abaxë 
yatucopatatsi itsamatacabijavabelia icatsia pejamatabëcueneëjëtsinexatsi.

Pacuenia Jesús Galilea nacuata taxuxuaba Dioso pitorobilivaisi jivi 
petsipaebijava yabara pelivaisi 

(Mt 4.12-17; Mr 1.14-15)
14 Jesús baja itsa naviata petusato nacuaverena, Galilea nacuayaberena, 

Espíritu Santo pesaë yajavaponapona. Nexata daxita Galilea nacuapijivi 
vënëlivaisitanetsi Jesús. 15 Judíovi penacaetuatabiabibonëjava Jesús jivi 
livaisi tsipaebanajetaruca. Daxitajivi nexata Jesús yabara jumai tsabiabi: 
“Maponëje bitso ayaijamatabëcuenenë,” jai tsabiabi.

Pacuenia Jesús naviata pijatomarabelia, Nazaret tomarabelia,  
yabara pelivaisi 

(Mt 13.53-58; Mr 6.1-6)
16 Nexata Jesús naviata pevitsabitomarabelia, Nazaret tomarabelia. 

Nexata pepatsicujinae Nazaret tomarata, judíovi penacueraevetsimatacabita 
Jesús najoneya judíovi penacaetuatabiabiboyalia. Tsipaji baja cajena Jesús 
bajarapacuenia exanabiaba. Nexata judíovi penacaetuatabiabibota Jesús 
nonotapuna Dioso pejumelivaisibaxuto petsimuxulebinexa daxita bajarajota 

penaevi pejumetaenexa. 17 Nexata Jesús tsicoberutatsi profeta Isaíaspijinë 
bajayata peyaquinaebaxuto. Nexata Jesús bajarapabaxuto baxupata. Nexata 
jane baja daxita bajarajota penaevi pejumetaenexa, Jesús tsimuxuleba itsa­
jota bajarapabaxutota tajëvelia Jesús yabara jumaitsi mapacueniaje:
	 18	Dioso pijaEspíritu Santo netsijamatabëeca. Tsipaji Dioso nitapeta 

tatsipaebinexa pexanialivaisi pibisiacuene pexanabiabijava 
bepeyajamatabëcuenejiobivijavabelia. Nitorobanua 
tajamatabëcuenexaniavaetsinexa bajarapamonae pibisiacuene 
pexanabiabineconi yabara bepeyajamatabëcuenejiobijavave
cua. Nitorobanua tajamatabëcuenexaniavaetsinexa pamonae 
piajamatabëcueneitaquirivi, pamonae abaxë apo yapëtae 
pexaniajailivaisi. Nitorobanua tacapanepaenexa pamonae 
jamatabëcuenebejiobitabiabatsi pijavajabitsaë. 19 Nitorobanua 
tatsipaebinexa pacuenia baja Dioso najamatabëcuenevereta 
pecapanepaenexa pijajivi,

pejaiitanejavata tajëvelia Jesús yabara Isaíaspijinë peyaquinaebaxutota 
Jesús tsimuxulebanuca daxita bajarajota penaevi pejumetaenexa.

20 Bajaraxuacujinae Jesús baja bajarapabaxuto baxuacata. 
Tocanaviata baja judíovi penacaetuatabiabibota penacuenebinëjavabe­
lia. Bajaraxuacujinae Jesús baja icatsia ecareca. Daxita pamonae judíovi 
penacaetuatabiabibota ena, Jesús asaëyata taeyenatsi. 21 Nexata icatsia 
Jesús jumaitsi bajarapamonaejavabelia:

—Aeconoxae Dioso pejumelivaisibaxuto pacatsimuxulebiveretatsi. Xua 
yabara bajarapabaxutota jumaitsi, bajaraxua baja aeconoxae mapamata­
cabitaje copiapata baja, jai Jesús bajarapamonaejavabelia.

22  Nexata daxitajivi pexaniajamatabëcuenia Jesús yabara cuaicuaijai. 
Jamatabëcuenenabenajaca pexanialivaisi Jesús petsipaebixae. Nexata 
bajarapamonae Jesús jamatabëcueneaebiatanetsi. Nexata bajarapamonae 
nayanijobena. Najumaitsi:

—¿Matsa baja ponë Josépijinë apo pexënatoje? najai tsenae bajarapa­
monae Jesús yabara.

Tsipaji saya bajarapamonae jamatabëjumai tsenae:
—Josépijinë raja pexënato, jamatabëjai tsenae.
23  Nexata Jesús jamatabëcueneyapëtane pacuenia sivanajamatabëxaina­

tsi bajarapamonae. Nexata Jesús jumaitsi bajarapamonaejavabelia:
—Xaniajanë cajena pacuenia pacatsipaebijitsiatsi. Pacuenia pajumaitsi­

më tsabiabi pajiviyojavabelia pajamatabëcueneaebiataneme, bajara pijinia 
pacuenia xanëjavaberena ata panejumaitsimë tsane patanejamatabëcue­
neaebiataexaemë. Panejumaitsimë tsane mapacueniaje: “Pacuenia pacavë­
nëlivaisitanetsi Dioso pesaëta pinijicuene nexanaejava Capernaum tomara­
ta, bajara icatsia pitsicuene exanare majotaje nevitsabitomarata,” panejamë 
tsane, jai Jesús judíovi penacaetuatabiabibota penaevijavabelia.

24 Icatsia Jesús jumaitsi bajarapamonaejavabelia:
—Xaniajanë cajena pacuenia pacatsipaebijitsiatsi. Itsanë ata 

Diosojumepaebinëmi profetanë pijanacuapijivi apo jumecovënëtsitsi 
petsipaebilivaisi. Jamatabëcuene aebiataeyabiabatsi pijanacuapijivi. 
25 Bajayata profetanëmibeje pinijicuene exanae atabeje, pinijicuene apo 
exanaebeje pijanacuata. Bajara pijinia pacuenia xanë ata pinijicuene apo 
exanaenë tsane tavitsabitomarata. Bajayata, abaxë pamatacabi profeta 
Elíaspijinë ponapona Israel nacuata, bajarapamatacabi, emarapae ata, 
ema apo jopae. Nexata acueyabi pavaibeje epatua ajibi ema. Nexata daxi­
ta nacuanëjava bitso janibo. Bajarapamatacabi janibovajënaeya pamo­
najivi pevecuatëpaevanëtsi ayaibitsaëto jinavanapa Israel nacuata. Bitso 
bejiobi tsavanapae. 26  Itsiata Elíaspijinë Dioso apo itorobitsi peyavenonae­
nexa bajarapamonaeyajuvën;eva. Elíaspijinë Dioso itorobatsi peponaene­
xa Sarepta tomarapijivijavabelia, Sarepta tomarata pamona pevecuatë­
paevatsi Elíaspijinë peyavenonaenexa. Sareptatomara eca Sidón nacuata. 
27 Bajayata, Elíaspijinë pevënamuto, profeta Eliseopijinë ponapona Israel 
nacuata. Bajayajebi bitso peperabëtsabanaevi, ayaibitsaëto picani jinava­
napa Israel nacuata. Itsiata bajarapamatacabi profeta Eliseopijinë cae­
në ata pijanacuapijinë, bajayajebi bitso peperabëtsabanaeviyajuvënënë, 
apo jamatejemayaexanae. Caenë bajayajebi bitso peperabëtsabanaenë 
Naamán, Siria nacuaverena pepatsinë, jamatejemayaexana, jai Jesús 
judíovi penacaetuatabiabibota penaevijavabelia.

28  Nexata bajarapamonae itsa jumetane bajarapacuenia Jesús pejumai­
tsijava, bitso Jesús baraanaepanatsi bajarapamonae. 29 Bajarapamonae 
nonobapuna. Vaetabatsi Jesús. Caponaliatsi tomarajumabelia. 
Patsutoyenepanata eca Nazarettomara, bajarapatsutojumabetsia Jesús 
caponayatsi pexuabinexatsireca picani bajarapatsuto itapajanitojavare­
ca. 30 Itsiata baitsi jane Jesús bajarapamonae tuatuajëta najetarucae ata, 
pëtaenejevatsi vecuapona baja Capernaum tomarabelia. Nexata baja 
Jesús vecuapanepa bajarapamonae.

Pacuenia pebi, dovathi peyajavaponaponaenë, Jesús 
jamatejemayaexana yabara pelivaisi 

(Mr 1.21-28)
31 Jesús pata Capernaum tomarata. Capernaum tomara eca Galilea 

nacuata. Nexata Capernaum tomarata Jesús jivi livaisi tsipaeba judío­
vi penacueraevetsimatacabita. 32  Itsa bajarapamonae jumetane palivaisi 
Jesús tsipaeba, jamatabëcuenenabenajaca. Tsipaji xaniavaetsia tsipaeba 
Dioso pitorobinëtsicuenia.

33  Bajarajota judíovi penacaetuatabiabibota pebi, dovathi peyajavapo­
naponaenë, naeca. Nexata bajaraponë Jesúsjavabelia vavajai tsaxuabi. 
Jumaitsi:

34 —¡Jesús, Nazaret tomarapijinëmë, panevecuaponare baja! ¿Detsa xua 
paneexanaejitsiamë? ¿Najetarucame tsaja pataneveretsinexamë? Xanë 
cajena cayapëtanetsi. Xamë raja Dioso pexënatomë, pepo pexaniajamata­
bëcuenenëmë, jai dovathi peyajavaponaponaenë Jesúsjavabelia.

35 Jesús nexata jumeitaveta dovathi. Jumaitsi:
—¡Moyamëre! ¡Vecuapitsapare baja maponëje! jai Jesús.
Nexata dovathi pebi xuabatsi irata daxita bajarapamonae pitabara­

ta. Dovathi baja pebi vecuapitsapatsi itsiata itsacuene exanaenejevatsi. 
36  Nexata daxitajivi bajarapacuene itsa tane, bitso jamatabëcuenenabena­
jaca. Najumaitsi bajarapamonae:

—¿De meta pacuenia maponë caëjëpatsi pijumeta pexanaenexa mapa­
cueniaje? ¡Maponëje Jesús, beDioso pitorobinëtsitsica! ¡Itaveta dovathi 
pepitsapaenexa jivivecua! ¡Nexata baja dovathi pitsapa jivivecua! najai 
bajarapamonae.

37 Nexata Jesús vënëlivaisitanetsi daxita bajarapanacuapijivi.

Pacuenia Simón Pedro pijava pena Jesús tojamatejemayaexana  
yabara pelivaisi 

(Mt 8.14-15; Mr 1.29-31)
38  Judíovi penacaetuatabiabibo pevecuapitsapaecujinae, Jesús joneya 

Simón Pedro pijaboyalia. Nexata bajarajota Jesús pevajënae, Simón 
pijava pena bitso romaebanucatsi. Nexata bajarajota itsamonae Jesús 
tsipaebarëcëpatsi bajarapova peromaebanucaejavatsi. 39 Jesús nexa­
ta cujilia peromaebanucaevatsi. Vecuaitaveta peromaebijavatsi. Nexata 
bajarajota peromaebanucaevatsi domae baja vecuaajibi tsanajetsitsireca. 
Bajarapova baja jamatejema. Nexata bajarapova Jesúsbana pexaejavane­
xa toexanatsi.

Pacuenia ayaibitsaëto jivi, piavitanevi, Jesús jamatejemayaexana 
yabara pelivaisi 

(Mt 8.16-17; Mr 1.32-34)
40 Itsa baja ajena meravitsia, jivi piavitanevi, daxitaviriavitane pexai­

naevi, tocapatatsi Jesúsjavaberena. Jesús nexata perabëjayatapona caejivi 
canacujitsia, piavitanevi. Bajarapacuenia Jesús jamatejemayaexana daxi­
ta piavitanevi. 41 Itsamonae ayaibitsaëto, dovathi peyajavajinavanapaevi, 
Jesús vecuacapitsapapona. Nexata dovathi itsa pitsapa, vavajai tsabiabi 
Jesúsjavabelia.

—Xamë raja Dioso pexënatomë, jai tsabiabi.
Nexata Jesús jumeitavetabiaba dovathi. Apo tocopatabiabi pecuai­

cuaijainexa petsipaebiyaniva itsamonaejavabelia. Tsipaji dovathi 
xaniavaetsia yapëtanetsi Cristo athëbëvetsica Dioso pitorobijavatsi jivi 
pecapanepaenexa.

Pacuenia Dioso pitorobilivaisi Jesús jivi tsipaeba Galilea nacuata 
yabara pelivaisi 

(Mr 1.35-39)
42  Bajayacunua, ajena baja matacabi tsarucaponae, Jesús pitsapa toma­

ravecua. Pona pesaicaeyojavabelia. Nexata jivi pëjaitatsi. Yapënapatatsi 
itsajota Jesús eca. Asivatsi bajarapamonae Jesús pevecuaponaeyaniva 
itsajavabelia. 43  Nexata Jesús jumaitsi bajarapamonaejavabelia:

—Itsatomaranëjava ata raja tsipaebijitsianë pexanialivaisi pacuenia 
Dioso evetsijitsia pijajivi mapanacuataje. Bajarapalivaisi tatsipaebinexa 
jivi, Dioso baja cajena nitoroba, jai Jesús bajarapamonaejavabelia.

44 Bajarapacuenia Jesús Judea nacuajava livaisi jivi tsipaebanajetaruca 
judíovi penacaetuatabiabibonëjava.

Pacuenia dujuai bitso ayaijavaxaneto juta peyamatajucaejavata  
yabara pelivaisi 

(Mt 4.18-22; Mr 1.16-20)

5 �1 Itsamatacabi Jesús nuca Genesaret pucaxaneto itapata. Nexata 
jivi ayaibitsaëtoxaneto cënënaponatsi imoxoyo pejumetaenexatsi 

Jesús petsipaebilivaisi, Dioso pitorobilivaisi. 2  Nexata Jesús anijajerabe­
je taeruta bajarajota pucaitapata. Bajarapamobeje dujuai peyamataju­
caevi Simónbana vecuanonobajunarëcëpa. Nexata bajarajota imoxoyo 
Simónbana quiatanubena dujuai peyamatajucaejava. 3  Nexata Jesús runa­
reca jera ënëabereca, Simón pijajera ënëabereca. Jesús itoroba Simón jera 
peyatorotsinexatsilia tsiquirijavayo puca tuatuajëyojavabelia. Jesús eca 
jeraënëta. Nexata Jesús jera ënëjavaverena livaisi tsipaebeca bajarapajivi 
bitsaëtoxanetojavabelia. 4 Itsa baja Jesús copata jivi livaisi petsipaebijava, 
nexata jumaitsi Simónjavabelia:

—Pavaeremelia jera piavajubuajavabelia. Pacoparemeca dujuai paneya­
matajucaejava. Payamatajutsianame dujuai, jai Jesús Simónjavabelia.

5 Nexata Simón jumaitsi Jesúsjavabelia:
—Jesús, payamatajucajë rabaja picani meravijebi. Itsiata apo payama­

tajutsinë caenëyo ata. Itsiata pacuenia paneitorobame, pacopatsiarecajë 
dujuai patayamatajucaejava, jai Simón Jesúsjavabelia.

6  Nexata copareca pitorobicueniatsi. Itsa jutsina dujuai peyamatajucae­
java, ayaijavaxaneto bitso dujuai yajutsina. Nexata dujuai peyamatajucae­
java imoxo peyamaëucuucucae. 7 Nexata itacovaebarena penajuayamata­
jucaevi peponaenexarena itsamota peyavenonaenexatsi. Bajarapamonae 
nubenalia puca itapatalia. Nexata bajarapamonae ponarena. Vënëta baja­
rapamobeje dujuai. Imoxo dujuai peyabubunae bajarapamobeje. 8  Nexata 
Simón Pedro itsa tane bajarapacuene, pematabacabëta tonuca Jesús pita­
barata. Jumaitsi Jesúsjavabelia:

—Tajatuxanenë, nevecuanatixire. Tsipaji xanë pibisiacuene taexanaenë, 
jai Simón Jesúsjavabelia.

9 Bajarapasamota peyavenonaenexatsi. Bajarapamonae nubenalia puca 
itapatalia. Nexata bajarapamonae ponarena. Vëncuenia Simón jumai­
tsi tsipaji penajuayamatajucaevi yajava bitso jamatabëcuenenabenajaca, 
bitso ayaijavaxaneto dujuai peyamatajutsixae. 10 Ponëbeje Simón yana­
tatsi, Santiagobeje Juanbeje. Bajaraponëbeje Zebedeo pexënatobeje. 
Bajaraponëbeje ata jamatabëcuenenabenajacabeje. Nexata Jesús jumaitsi 
Simónjavabelia:

—Pëtsa najunaviacame. Cacujarubianatsi jivi nejucaenexa. Nexata 
pacuenia dujuai jucabiabame, bajarapacuenia jivi jucaename Dioso pijaji­
vinexa, jai Jesús Simónjavabelia.

11 Nexata bajarapamonae robobocalia jerabeje tajetabojavabelia. 
Bajaraxuacujinae bajarapamonae pecajinavanapaejavaximi rajuta itsamo­
naejavabelia. Bajaraxuacujinae pënapona baja Jesús.

Pacuenia Jesús jamatejemayaexana bajayajebi bitso 
peperabëtsabanaenë yabara pelivaisi 

(Mt 8.1-4; Mr 1.40-45)
12  Jesús itsa ponapona tomarata, nexata bajarajota patajopa pebi, 

bajayajebi bitso peperabëtsabanaenë. Itsa bajaraponë tane Jesús, pema­
tabacabëta irataeya bocajunua Jesús pitabarata. Vajëta pinijicuenia 
Jesúsjavabelia. Jumaitsi:

—Tajatuxanenë, cacaëjëpa raja tanejamatejemayaexanaenexamë mapa­
vitanevecuaje. Itsa jitsipame, nejamatejemayaexanare mapavitanevecua­
je, jai bitso peperabëtsabanaenë Jesúsjavabelia.

13  Nexata Jesús pecobeta perabëjayalia bitso peperabëtsabanaenë. 
Jumaitsi bajaraponëjavabelia:

—Jãjã, jitsipajë cajena. Jamatejemamë rabaja, jai Jesús 
peperabëtsabanaenëjavabelia.

Bajarapacuenia Jesús pejumaitsijavata peperabëtsabanaenëmi baja 
perabëxanepananajereca. 14 Nexata Jesús jumeitaveta bajayajebi bitso 
peperabëtsabanaenëmi petsipaebiyaniva itsajiviyojavabelia ata pacuenia 
Jesús jamatejemayaexana bajaraponë. Jesús jumaitsi:

—Naitajëremelia jane sacerdotenëjavabelia, templobota penacue­
nebinëjavabelia. Nexata sacerdotenë cataena pecavecuaajibijava baja 
niavitanejavami. Diosonexa rajuremelia ofrenda sacerdotenëjavabe­
lia pecavecuaajibixae niavitanejavami. Bajara tsipaji pacuenia baja­
yata vajasalinainëmi Moiséspijinë nacaitoroba. Nexata jivi yapëtaena 
pepacuene baja pecavecuaajibijava niavitanejavami, jai picani Jesús 
bajayajebi bitso peperabëtsabanaenëmijavabelia jivi ayaibitsaëto 
pevënëlivaisitaeyanivatsi.

15 Itsiata Jesús vënëlivaisitanetsi daxita bajarapanacuapijivi. 
Nexata Jesús jivi itsa vënëlivaistanetsi, ayaibitsaëtoxaneto pata­
pona Jesúsjavaberena penamuxunaevetsinexatsi petsipaebilivaisi. 
Bajarapamonae pata Jesús pejamatejemayaexanaenexanua piavitanejava­
vecua. 16  Itsiata Jesús itsajavata jivivecua natixitabiaba pesaicaeyojavabe­
lia. Bajarajota vajëtabiaba Diosojavabelia.

Pacuenia Jesús jamatejemayaexana petabusipacuenabinëtsi  
yabara pelivaisi 

(Mt 9.1-8; Mr 2.1-12)
17 Itsamatacabi Jesús jivi livaisi tsipaeba. Bajarajota naena fariseovi. 

Naenanua judíovi pecujarubivi ata. Bajarapamonae pata Galilea nacua­
ta penaetomaranëjavaverena, Judea nacuata penaetomaranëjavaverena 
ata, Jerusalén tomaraverena ata. Nexata bajarapamatacabi Jesús Dioso 
pesaëta caëjëpaeyaexanatsi jivi pejamatejemayaexanaenexa piavitane­
javavecua. 18  Nexata bajarajota Jesúsjavaberena pebijivi camayota yavë­
tacaraparena petabusipacuenabinëtsi. Bajarapamonae picani bajaraponë 
boyalia yavëtacarajonejitsialia peyabuatsinexa Jesús pitabarata. 19 Itsiata 
acuenebi boyalia pecajonejava. Tsipaji bitso jivi bajarapabo yavënëca. 
Nexata bajarapamonae petabusipacuenabinëtsi bojumabetsia cajunaya. 
Bomatatujavavetsica vojoexana. Nexata bajarapavojotuatsica petabusi­
pacuenabinëtsi camayota yacopatsicatsi jivi tuatuajëatsica Jesús pita­
barayatsica. 20 Jesús jamatabëcueneyapëtane pacuenia bajarapamonae 
sivanajamatabëxainatsi. “Nacatojamatejemayaexanaenatsi cajena,” pesi­
vajamatabëjaijavatsi Jesús jamatabëcueneyapëtane. Bajaraxuata petabusi­
pacuenabinëtsijavabelia Jesús jumaitsi mapacueniaje:

—Pibisiacuene rabaja nexanaeneconimi cavecuaajibiaexanatsi, jai Jesús 
bajaraponëjavabelia.

21 Nexata judíovi pecujarubivi, fariseovinua, itsa jumetaeyena 
Jesús pejumaitsijava bajarapacuenia, najamatabëxainena bëpënëa 
mapacueniaje:

—¿De meta maponëje? Maponëje Dioso apo pejitsipaecuenia cuaicuai­
jai. Itsanë ata cajena apo caëjëpaetsi itsajivi pibisiacuene pexanaeneconi­
mi pevecuaajibiaexanaenexa. Caenë Dioso caëjëpatsi itsajivi pibisiacuene 
pexanaeneconimi pevecuaajibiaexanaenexa, jamatabëjai tsenae bajarapa­
monae bëpënëa Jesús yabara.

22  Nexata Jesús jamatabëcueneyapëtane bajarapamonae bëpënëa 
pesivanajamatabëxainenaejava bajarapacuenia. Nexata Jesús jumaitsi 
bajarapamonaejavabelia:

—Pëtsa bajarapacuenia panesivanajamatabëxainame. Tsipaji cajena 
xanë necaëjëpa jivi pibisiacuene pexanaeneconi tavecuaajibiaexanaene­
xa. 23  Paxamë apo pacacaëjëpae ata itsajivi pibisiacuene pexanaeneconi 

panevecuaajibiaexanaenexa, pacacaëjëpa picani saya jema panejumai­
tsinexa pejamatejemavijavabelia mapacueniaje: “Cavecuaajibiaexanatsi 
rabaja pibisiacuene nexanaeneconimi,” panejainexa. Tsipaji itsajivi ata 
apo yapëtae tsipae saya jema panejumaitsijava. Itsiata baitsi jane itsa 
pepacuene apo pacacaëjëpae panejamatejemayaexanaenexa petabusi­
pacuenabinëtsi, nexata acuenebi panejumaitsinexa bajaraponëjavabelia 
mapacueniaje: “Nonotapunare. Ponare baja,” panejainexa. Tsipaji bajara­
pacuenia pajumaitsimë ata, itsa apo jamatejema tsipae bajaraponë, nexa­
ta daxitajivi pacayapëtaejitsipa apo papecacaëjëpaecuene panejamateje­
mayaexanaenexa bajaraponë, jai nexata Jesús bajarapamonaejavabelia.

24 Icatsia Jesús jumaitsi bajarapamonaejavabelia:
—Xanë, Daxitajivi Pematapijinënë, mapanacuata necaëjëpa tavecuaa­

jibiaexanaenexa itsajivi pibisiacuene pexanaeneconimi ata pacuenia baja 
exanajë maponëjavabeliaje. Nexata patanecueneyapëtaenexamë tanecaë­
jëpaejava tavecuaajibiaexanaenexa itsajivi pibisiacuene pexanaeneconimi 
ata, pataema pacuenia jamatejemayaexanaejitsianë maponëje, jai Jesús 
bajarapamonaejavabelia.

Nexata icatsia Jesús jumaitsi petabusipacuenebinëtsijavabelia:
—Xamë cajumaitsitsi. Nonotapunare. Nijacamayo pire. Nijaboyabelia 

baja ponare, jai Jesús.
25 Nexata bajarapacuenia Jesús pejumaitsijavata, petabusipacuenebinë­

mitsi nonotabapuna baja daxitajivi pitabarata. Pebocaecamayo pita. Pona 
baja pijaboyabelia. Penajetarucaejavata namutua, Diosojavabelia jumai 
tsanajetarucae: “Diosomë, pexaniacuene netoexaname,” jai tsanajetaru­
cae bajaraponë. 26  Nexata daxita pamonae tane petabusipacuenabinëmitsi 
baja pejamatejemajava, pinijicuenia jamatabëcuenenabenajaca. Nexata 
bajarapamonae jumaitsi Diosojavabelia:

—Diosomë, pexaniacuene bitso nexanaenë, jai Diosojavabelia.
Daxitajivi itsa tane bajaraponë pejamatejemajava, pejamatabëcueneta 

bëpënëa bitso junava. Nexata bajarapamonae najumaitsi:
—Ajena, mapamatacabitaje, tanetsi Dioso pinijicuene pexanaejava, 

najai bajarapamonae.

Pacuenia Jesús pijajivitonënexa junata Levívënënë yabara pelivaisi 
(Mt 9.9-13; Mr 2.13-17)

27 Jesús baja vecuapona pabota jamatejemayaexana petabusipacuenabi­
nëtsi. Nexata Jesús penajetarucaejavata taeyeta Levívënënë. Bajaraponë 
pematamoyanijobinë impuestomatamo gobierno pejamatabëcuene. 
Pabota jivijavabelia matamoyanijobabiaba impuestomatamo, bajarapabo­
ta eca Leví. Nexata Jesús jumaitsi Levíjavabelia:

—Leví, nepënaponare, jai Jesús.
28  Jejai Leví. Nexata nonotapuna. Copata baja daxita pacuene bajarajo­

ta nacuenebabiaba. Pënapona Jesús.
29 Bajaraxuacujinae Leví pijabota napata Jesús. Nexata Leví pinijifiesta 

toexana Jesúsnexa. Tsipaji Leví jamatabëcuenebarëya Jesús pejunatsi­
xaetsi pijajivitonënexa. Nexata Leví pijabota naena ayaibitsaëto jivijava­
belia impuestomatamo pematamoyanijobivi gobierno pejamatabëcuene. 
Itsamonae ata Leví pijabota naena mesa muxuneneta. 30 Nexata fariseo­
vi, judíovi pecujarubavinua, Leví pijabo jumapënëvelia penubenaevi, 
jamatabëcuenenavëxaniabiaya baracuaicuaijaitsi Jesús pijajivijavabelia. 
Bajarapamonae Jesús yabara jumaitsi:

—Jesús rabaja naneconita Diosojavabelia. Tsipaji gobierno pejamatabë­
cuene impuestomatamo pematamoyanijobabiabivijavata, piajamatabëcue­
nebejevijavatanua, naxaeyeca pexaejava, jai bajarapamonae jamatabëcue­
nenavëxaniabiaya Jesús pijajivijavabelia.

31 Jesús itsa jumetane fariseovi, judíovi pecujarubivinua, pebaracuaicuai­
jaijavatsi, nexata Jesús jumaitsi bajarapamonaejavabelia mapacueniaje:

—Pevaëbinë raja apo vaëbi pejamatejemavi. Pevaëbinë raja piavi­
tanevi vaëba. 32  Bajara pijinia xanë ata itsinë. Apo sivapatajopaenë 

tajunatsinexa pamonae baja aneconijibi tsavanapae. Sivapatajopajë raja 
tajunatsinexa pijaneconi pexainaevi. Bajarapamonae junataponajë peco­
pabinexa pibisiacuene pexanaejava, penajamatabëcuenepënëyorotsinexa 
Diosojavabelia, jai Jesús bajarapamonaejavabelia.

Pacuenia Jesús yanijobatsi pamatacabibeje jivi vajëtapona 
Diosojavabelia pexaejava apo pexaeyabiabixae yabara pelivaisi 

(Mt 9.14-17; Mr 2.18-22)
33  Fariseovi, judíovi pecujarubivinua, jumaitsi Jesúsjavabelia:
—Juan pijajivi, fariseovi pijajivinua, pexaejava apo xaeyabiabi pama­

tacabibeje Diosojavabelia vajëcapona. ¿Detsa xuajitsia xamë nijajivi 
pexaejava xaeyabiaba Diosojavabelia pevajëcaematacabianë ata? jai 
bajarapamonae.

34 Jesús nexata comparacióncuenia jumaitsi bajarapamonaejavabelia:
—Pamonae junatatsi penacasabifiestajavabelia penanabaninexa, apo 

atsobi pexaejava itsa abaxë yajavaecatsi pejananacasabinë. 35 Itsiata 
baitsi jane itsa pejananacasabinë tsimaxëpatsipatsi pijavajabitsaë peve­
cuacaponaenexatsi itsajavabelia, nexata pecovëta bajarapamonae apo 
xae tsipae pexaejava. Tsipaji bitso najamatabëxainaejitsipa. Bajara pijinia 
itsi tajajivi ata. Tayajavaponaponaeepato abaxë apo atsobabiabi pexae­
java pamatacabibeje Diosojavabelia vajëtapona. Itsiata pamatacabi xanë 
necaponaena bajarapamonaevecua, nexata jane baja bajarapamatacabi 
pexaejava apo xae tsane bitso tanesivanajamatabëxainaexae, jai Jesús 
peyanijobivitsijavabelia.

36  Nexata bajarapamonae perujujamatabëcuene baja penavecuacopa­
tsinexa, Jesús livaisi tsipaeba comparacióncuenia, bajarapamonae peju­
mecovënëtsinexa ëpejanalivaisi, Jesús petsipaebilivaisi. Bajarapamonae 
anijajamatabëcuenebeje pexainaeyaniva, perujujamatabëcuene baja 
penavecuacopabinexa, Jesús livaisi tsipaeba comparacióncuenia. 
Perujujamatabëcuene yabara Jesús jumaitsi bajarapamonaejavabelia 
mapacueniaje:

—Itsajivi ata apo caucutsi pejananaxatatsijava pejanapana pecatsataru­
tsinexa perujunaxatatsiesetojavabelia. Itsa caucutsipa pecatsatarutsinexa 
pejanapana perujunaxatatsiesetojavabelia, nexata bijianaejitsipa pejana­
naxatatsijava. Apo itajitsipaenua tsipae pejanapana perucaejava peruju­
naxatatsiesetojavabelia. 37 Itsajivi ata pijinia apo epacae pejanavinoranë 
perujubocodoruanëjavabelia bajayajebi peyajebinexa. Pejanavinoranë itsa 
epacaejitsipa perujubocodoruanëjavabelia, nexata pejanavinoranë yatititi­
bia tsipae. Tsipaji perujubocodoruanë apo yanayeretsi tsipae xaniavaetsia. 
Tsipaji pejanavinoranë pejumalitsëxë abaxë xaina. Nexata itsa yatititibia 
tsipae, naxuabijitsipa vinoranëmi. 38  Bajaraxuata bepaca pejanavinoranë 
pejanabocodoruanëjavabelia. 39 Itsajivi perujuvinora piapaecujinae, apo 

jitsipae piapaenexa pejanavinora. Tsipaji jamatabëjumaitsi: “Perujuvinora 
bitso xanepana pejanavinora matatoxenetsia,” jamatabëjai, jai Jesús baja­
rapamonaejavabelia comparacióncuenia. Bajarapacuenia Jesús jumaitsi 
comparacióncuenia tsipaji bajarapamonae catsiteca perujujamatabëcuene. 
Nexata Jesús jitsipa bajarapamonae pejumecovënëtsinexa ëpejanalivaisi, 
palivaisi Jesús tsipaeba.

Pacuenia Jesús pijajivi namutua siricanajetarubena trigoxu judíovi 
penacueraevetsimatacabita yabara pelivaisi 

(Mt 12.1-8; Mr 2.23-28)

6 �1 Judíovi penacueraevetsimatacabita Jesús, pijajivi yajava, naje­
taruca namutua trigo pabianëjava. Nexata Jesús pijajivi piajani­

xae, trigoruanë siricanajetarubena. Xunacobenacaquiatanajetarubena. 
Xuxaeyabuatapona. 2  Nexata fariseoviyajuvënëvi jumaitsi Jesús 
pijajivijavabelia:

—Paxamë raja paexaname Dioso Moiséspijinëta penajumecopatsilivaisi 
vajanacaitavetsicuene. Apo nacaitavetsi ata trigoxu vajaxaeyaniva, itsiata 
ajena penacueraevetsimatacabixae, apo bepaexanaemë mapacueniaje, jai 
fariseovi Jesús pijajivijavabelia.

3  Jesús nexata jumaitsi fariseovijavabelia:
—Ajena, penacueraevetsimatacabita, tajajivi bajarapacuenia exanae 

ata, itsiata apo pibisiacuene. Tsipaji bitso piajani. ¿Apo palebimë tsipaji 
Dioso pejumelivaisibaxuto paneyapëtaenexa pacuenia vajasalinainëmi 
Davidpijinë, pebarëponaponaevi yajava, exana pamatacabi bitso pia­
jani? 4 Bajaraponë Davidpijinë joneya Dioso pijatemploboyalia. Nexata 
Dioso pijatemploboënëta, mesajumata bobena Diosonexa ofrendacuenia 
petojebipanbëanë. Bajarapapanbëanë itsajivi ata apo tocopatsitsi pexae­
nexa penaneconitsiyaniva Diosojavabelia. Ësacerdotevi picani pexae­
nexa tocopatatsi. Davidpijinë apo sacerdotenë ata, pijajivi barëxae ata 
bajarapapanbëanë, itsiata apo vënananeconitsi Diosojavabelia, jai Jesús 
fariseovijavabelia.

5 Icatsia pematatsënëa Jesús jumaitsi fariseovijavabelia:
—Xanë, Daxitajivi Pematapijinënë, netoxanepana cajena tatsipaebinexa 

pacuene xanepana jivi pexanaenexa penacueraevetsimatacabita ata, jai 
Jesús.

Pacuenia Jesús jamatejemayaexana pebi pecobetsaquenaenë  
yabara pelivaisi 

(Mt 12.9-14; Mr 3.1-6)
6  Itsamatacabi Jesús joneya judíovi penacaetuatabiabiboyalia judíovi 

penacueraevetsimatacabita. Nexata bajarajota Jesús jivi livaisi tsipaeba. 
Bajarajota pebi pecujuanenia pecobetsaquenaenë, naeca. 7 Nexata Jesús 

SAN LUCAS 5,  6

El Nuevo Testamento en guahibo, 2da ed., © 2011, Wycliffe Bible Translators, Inc.



240

naitaxutocaevetenatsi judíovi pecujarubivi, fariseovinua, petaenexatsi 
Jesús pejamatejemayaexanaejava pecobetsaquenaenë judíovi penacuerae­
vetsimatacabita. Nexata Jesús pecobetsaquenaenë itsa jamatejemayaexa­
na penacueraevetsimatacabita, “Jesús raja pibisiacuene exana,” pejainexa 
bajarapamonae. 8  Nexata Jesús yapëtane pacuenia bajarapamonae sivana­
jamatabëxainatsi. Nexata Jesús jumaitsi pecobetsaquenaenëjavabelia:

—Nonotapunare. Nucare majotaje mapamonae pitabarataje, jai Jesús.
Nexata pecobetsaquenaenë nonotapuna. Nuca bajarapamonae pitabara­

ta. 9 Nexata Jesús jumaitsi penaitaxutocaevetenaevitsijavabelia:
—Penacueraevetsimatacabita ata xanepana vajaexanaenexa pexania­

cuene. Xanepana vajajamatejemayaexanaenexa piavitanevi, jai Jesús 
penaitaxutocaevetenaevitsijavabelia.

10 Jesús matatoyorotsia naëcoba daxita pamonae ena bajarajota. Jesús 
jumaitsi pecobetsaquenaenëjavabelia bajarapamonae pitabënejeva:

—Namaxërovire, jai Jesús.
Nexata baja pecobetsaquenaenë namaxërovita. Bajarajota cobexanepa­

nanajereca baja. Pecobetsaquenaejavami ajibi. 11 Nexata judíovi pecujaru­
bivi, fariseovinua, itsa tane Jesús pecobexanepanaeyaexanaejava peco­
betsaquenaenë, bitso anaepana. Nexata jane baja najumejaita pacuenia 
Jesús beyaxuabijitsiatsi.

Pacuenia Jesús pijajivi ayaibitsaëtoxanetoyajuvënëvi itapeta saya doce 
ponëbeje apóstolevinexa yabara pelivaisi 

(Mt 10.1-4; Mr 3.13-19)
12 Jesús pijajivi ayaibitsaëtoxanetoyajuvënëvi, doce saya ponëbeje, itapeta 

apóstolevinexa. Jesús pitapetsivajënaeya apóstolevinexa, junaya petsutoju­
mabetsia pevajëtsinexa Diosojavabelia. Nexata Jesús meravijebi bajarapatsu­
tojumatatsia vajëtapona Diosojavabelia. 13 Bajayacunua, ajena baja matacabi 
tsarucaponae, Jesús junata daxita pijajivibitsaëtoxaneto bajaraponëjavabelia. 
Nexata bajarajota itapeta pijajivibitsaëtoxanetoyajuvënëvi, doce saya ponëbeje. 
Bajarapamonae Jesús vënëruba apóstolevi. 14 Pamonae Jesús itapeta apóstole­
vinexa mapevënëanëje. Copiaya ponë, pevënë Simón. Bajaraponë Jesús vënë­
ruba itsavënë, Pedro. Itsanë Andrës, Simón Pedro jane baja pejuyapijinë. Itsanë 
Santiago. Itsanë Juan. Itsanë Felipe. Itsanë Bartolomé. 15 Itsanë Mateo. Itsanë 
Tomás. Itsanë Santiago, Alfeo pexënato. Itsanë Simón, celotenë. 16 Itsanë Judas, 
Santiago pejuyapijinë. Itsanë Judas Iscariote. Bajaraponë bexëajavabelia Jesús 
canajetsijitsiatsi pijavajabitsaë pecobeyabelia pebeyaxuabinexatsi.

Pacuenia Jesús jivi ayaibitsaëtoxaneto livaisi tsipaeba yabara pelivaisi 
(Mt 4.23-25)

17 Jesús baja, pijajivi ayaibitsaëtoxaneto yajava, runaica petsutojuma­
vetsica. Nexata epatua petsutoyenepanajavata, itsajota ira namatajëpa, 

Jesús yajavanuca pijajivi ayaibitsaëtoxaneto. Bajarajota nexata jivi nacae­
tuata ayaibitsaëtoxaneto. Bajarapamonae Judea nacuapijivi, itsamonae 
Jerusalén tomarapijivi, itsamonae Tiro tomarapijivi, itsamonae Sidón 
tomarapijivi. Tiro tomarabeje Sidón tomarabeje, manuameneitapata 
ecabeje. Daxita bajarapatomaranëpijivi nacaetuata pejumetaenexa Jesús 
petsipaebilivaisi. Bajarapamonae patanua Jesús pejamatejemayaexanae­
nexa piavitanejavavecua. 18  Bajarapamonaeyajuvënëvi itsajamatabëcuene 
tsabiabi dovathi pejamatabëcueneta. Bajarapamonaenua Jesús jamateje­
mayaexana. 19 Daxita pamonae bajarajota nacaetuata, Jesús picani jama­
tabëjayabatsi. Tsipaji Jesús daxitajivi piavitanejavavecua jamatejemayae­
xanapona pecaëjëpaejamatabëcuenetatsi.

Pacuenia Jesús pijajivi tsipaeba Jesús pijajivi 
pejamatabëcuenebarëyajavanexa, apo pejamatabëcuenebarëyajavanex

anua, yabara pelivaisi 
(Mt 5.1-12)

20 Jesús pijajivi naëcota asaëya. Jumaitsi bajarapamonaejavabelia:
—Panajamatabëcuenecopabame baja Diosojavabelia paneponaenexa 

Dioso pijatomarabetsia. Bajaraxuata paxamë bepanejamatabëcuenejio­
bivimi panijaneconi yabara, aeconoxae baja pajamatabëcuenebarëyamë 
Diosojavabelia.

21 ’Pajitsipame Dioso pijacuene. Pajamatabëcuenebarëyamë baja. Tsipaji 
Dioso athëbëtatsia pacarajutsiana daxitacuene xua panamatavenoname.

’Paneyanuevimi pibisiacuene paneexanaeneconi yabara, pacavecuaaji­
biaexana baja bajarapaneconi. Bajaraxuata itsamatacabi pajamatabëcue­
nebarëyamë tsane.

22  ’Xanë, Daxitajivi Pematapijinënë, patajajivixaemë, itsa pacaitoya 
tsane jivi, itsiata pasivajamatabëcuenebarëyamë tsane. Bajarapamonae 
pacanavecuaitavetsi ata tsane, itsiata pasivajamatabëcuenebarëyamë tsa­
ne. Pibisiacuenia pacabijatae ata tsane, pibisiacuenia pacabaracuaicuaijai 
ata tsane, itsiata pasivajamatabëcuenebarëyamë tsane. 23  Bajarapacuenia 
pacaexanae ata tsane, itsiata pasivajamatabëcuenebarëyamë tsane. Tsipaji 
raja Dioso athëbëtatsia pacarajutsiana bitso pexaniacuene jivi papecaito­
yajamatabëcuene. Pamonae pacaitoya tsane, bajarapamonae pijasalinai­
vimi bajayata itoya Diosojumepaebivimi profetavi. Nexata bajarapamonae 
pijasalinaivimi bajayata bejiobiaexanapona Diosojumepaebivimi profe­
tavi. Bajarapamonae aeconoxae ata pijasalinaivimi cuenejëpavanapa. 
Bajaraxuata paxamë ata icatsia bajarapamonae pacaitoya tsane pijasali­
naivimi pecuenejëpavanapaexae.

24 ’Daxitacuene mapanacuata panexainaevi, Dioso bitso ayaicuenia 
pacabejiobiaexanaena. Tsipaji pacabarëyamë tsavanapae ëpanexainaejava 
mapanacuataje.

25 ’Bitso bepajamatabëcuenejiobimë tsane daxitacuene mapanacuata 
panenatojitsipaecuene panexainaevi. Pasivajamatabëcuenebarëyamë pica­
ni tsavanapae panexainaejava. Itsiata baitsi jane itsamatacabi itsa patë­
paename, panetëpaecujinae panajamatabëxainaename ayaicuenia.

’Bepajamatabëcuenejiobimë tsane panejëajëajaitsabiabivi sivabarëyaya 
mapanacuapijicueneje. Paneasaëtsavanapaeepato abaxë mapanacuataje 
panesivajamatabëcuenebarëya tsabiabixae bajarapacuene, panetëpaecuji­
nae bitso payanuename pibisiacuene paneexanaeneconi.

26  ’Mapanacuapijivi pexaniacuenia pacabaracuaicuaijai tsabiabi saica­
yacuenia Dioso pejumelivaisivecua panetsipaebabiabixae. Itsiata baitsi 
jane pamatacabi Dioso pacananeconitsiaexanaena, bitso bepajama­
tabëcuenejiobimë tsane. Tsipaji pacuenejëpame bajayata pamonaemi 
jinavanapa. Bajarapamonaemi bajayata jivi tsipaebabiaba saicayacue­
nia Dioso pejumelivaisivecua. Nexata bajarapamonaemi pexaniacue­
nia baracuaicuaijaitsi tsabiabi mapanacuapijivije, jai Jesús pijajivi 
ayaibitsaëtoxanetojavabelia.

Pacuenia Jesús pijajivi muxujioba piasivanexa pitoyavi atatsi  
yabara pelivaisi 

(Mt 5.38-48; 7.12)
27 Icatsia Jesús jumaitsi petsutoyenepanajavata pijajivi 

ayaibitsaëtoxanetojavabelia:
—Pacatsipaebijitsiatsi icatsia patanenamuxunaevetsivimë. Pasivamëre 

papecaitoyavi ata. Pexaniacuene patoexanare pamonae pacaitoya. 
28  Payavenonare pamonae pacabijatane pibisiacuenia. Pamonae pacabara­
cuaicuaijai pibisiacuenia, patovajëre Diosojavabelia peyavenonaenexatsi. 
29 Itsajivi itsa pacaitabarapacabiaxuaba anaeya, nexata icatsia itsanenia 
ata patonaitabaracaevere papecaitabarapacabiaxuabinexa. Itsajivi itsa 
pacayacajërëta panijacamisajumavelia panenaxatatsijava, nexata pato­
copare panijacamisa ata papecayacajërëtsinexa. 30 Pajivi itsacuenejavayo 
amoneya pacavajëta, parajure. Itsajivi itsa pacayacajërëta itsacuenejava­
yo, pëtsa payanijobame papecatocanaviatsinexa. 31 Xua pexaniacuene, 
paxamë pajitsipame itsamonae papecatoexanaenexa, copiaya paxamë 
bajarapapexaniacuene patoexanare bajarapamonaejavabelia, jai Jesús 
pijajivi ayaibitsaëtoxanetojavabelia.

32  Icatsia Jesús jumaitsi pijajivijavabelia:
—Itsa pasivamë tsipae ëpapecaasivavi, nexata pexaniacuene apo paxai­

naemë tsipae Diosojavabelia. Tsipaji piajamatabëcuenebejevi ata, pamo­
nae asivatsi, banamataenetsianasiva. 33  Pexaniacuene itsa patoexanaejitsi­
pame pexaniacuene ëpapecatoexanaevijavabelia, nexata apo paxainaemë 
tsipae pexaniacuene Diosojavabelia. Tsipaji piajamatabëcuenebejevi ata, 
pexaniacuene batoexana penajamatabëcuenejëpaevijavabelia. 34 Itsa 

patsicopatsipame ëpanejamatabëcuene yapëtaevijavabelia baja, papeca­
tocanaviatsinexa pacuenia patsicopatame, nexata apo paxainaemë tsipae 
pexaniacuene Diosojavabelia. Tsipaji piajamatabëcuenebejevi ata, batsi­
copata penajamatabëcuenejëpaevijavabelia, pamonae jamatabëcueneya­
pëtane baja petocanaviatsinexatsi. 35 Nexata pasivamëre panijavajabitsaë 
ata. Bajarapamonaejavabelia pexaniacuene patoexanare. Bajarapamonae 
patsicopare panajamatabëxainaenejevamë papecatocanaviatsinexa pane­
tsicopatsicuenia. Bajarapacuenia bitso paxainaename pexaniacuene 
Diosojavabelia papecarajutsinexa athëbëtatsia. Bajarapacuenia itsa paexa­
navanapaename, Dioso, athëbëtatsia peecaenë, pexicuenia pacaexanaena. 
Tsipaji Dioso pitaxutotsoniataenë piajamatabëcuenebejevi ata. Itsamonae 
Dioso yavenonae atatsi, itsiata apo canaëjëtsi Dioso peyavenonaejavatsi. 
Bajarapamonae apo canaëjëtsi ata Dioso peyavenonaejavatsi, itsiata tsite­
ca Dioso itaxutotsoniataeyabiaba. 36  Pacuenia Dioso daxitajivi itaxutotso­
niataeyabiaba, bajarapacuenia paxamë ata itsamonae ata paitaxutotsonia­
taename, jai Jesús pijajivi ayaibitsaëtoxanetojavabelia.

Pacuenia Jesús pijajivi muxujioba pitaxutotsoniataenexa itsamonae 
ata, pacuenia bajarapamonae ata Dioso itaxutotsoniatanetsi,  

yabara pelivaisi 
(Mt 7.1-5)

37 Icatsia Jesús jumaitsi pijajivi ayaibitsaëtoxanetojavabelia 
petsutoyenepanajavata:

—Pëtsa panataneme pepacuene bepaneaneconijibivi. Nexata itsamonae 
pibisiacuene pexanaejava xaniavaetsia payapëtaenejevamë, pëtsa paba­
racuaicuaijamë mapacueniaje: “Bajarapitsipibisiacuene pexanaevi, Dioso 
bitso ayaicuenia naneconitsiaexanaenatsi,” pajamë pëtsa. Nexata paxamë 
ata juya bajarapacuenia itsamonae apo pacabaracuaicuaijai tsane pibisia­
cuene paneexanaejava yabara. Itsamonae pibisiacuene pacaexanae ata, 
pajamatabëcuenecaevare. Pabarajamatabëcuenexanepanarenua. Nexata 
pijinia Dioso pitabarata pibisiacuene paneexanaejava Dioso jamatabëcue­
necaeviana. Pacabarajamatabëcuenexanepanaenanua. 38  Parajutaponare 
itsamonaejavabelia penamatavenonaejavaxi. Nexata juya paxamë Dioso 
pacarajutaponaena pacuenia jitsipa papecarajutsinexa. Pacarajutsiana 
xuavajëto itsamonae parajutame matatoxenetsia, jai Jesús daxitajivijava­
belia petsutoyenepanajavata.

39 Jesús icatsia comparacióncuenia tsipaeba bajarapamonaejavabelia 
mapalivaisije:

—Ponë bitso itaxutotsëcëna, apo caëjëpaetsi pematacaponaenexa 
itsanë, ponë pijinia bitso itaxutotsëcëna. Itsa matacaponaejitsipa, nexa­
ta najuajopaejitsiparecabeje bajaraponëbeje caemëthëxanetojavareca. 
40 Itsajivi pijinia itsa nacujaruba, yapëtae ata baja penacujarubijava, apo 

jamatabëcuenematatoxenetsi pecujarubinëtsi. Itsa baja penacujarubijivi 
vereta xaniavaetsia penacujarubijava, nexata saya najamatabëcuenejëpa­
beje pecujarubinëtsibeje, jai Jesús pijajivijavabelia.

41 Jesús pijajiviyajuvënëvi pepacuene bepianeconijibivi natane. Nexata 
itsa cujirutane itsamonae itsacuenejavayo pexanaejava, jumai tsabiabi: 
“Mapitsicuene pexanaevi Dioso bitso ayaicuenia naneconitsiaexanaena­
tsi,” jai tsabiabi. Nexata bajarapacuenia pejumaitsabiabixae, Jesús pijajivi 
piurabinexa jumaitsi mapacueniaje:

—Pëtsa paxamë pepacuene bepaneaneconijibivi nataeya pamuxujiobame 
itsajivi pijaneconi yabara. Tsipaji raja apo payapëtaemë paxamë ata pijinia 
paneconivajëto paxainame. 42  Nexata paxamë ata ayaineconixaneto itsa 
paxainame, nexata itsanëjavabelia apo bepajumaitsimë: “Tajabananë, papibi­
siacuene exaname, copare,” apo bepajamë. Yamaxëitojorobiaya saya bepexa­
niajamatabëcuenevi nataeya pacuaicuaijamë tsabiabi. Itsamonae pijaneconi 
yabara pabaracuaicuaijamë tsabiabi. Itsiata pijinia paxamë ata paneconiva­
jëto paxainame, apo payapëtaemë. Paxamë copiaya pacopabare pibisiacuene 
paneexanabiabijava. Bajara jane xuacujinae paitavetsianame itsamonae ata 
pibisiacuene pexanaejava penavecuacopatsinexa, jai Jesús pijajivijavabelia.

Pacuenia peubinaenë itsa nacuaita, nayapëtane pavirianaecuene 
yabara pelivaisi 

(Mt 7.17-20; 12.34-35)
43  Icatsia Jesús jumaitsi pijajivi ayaibitsaëtoxanetojavabelia 

petsutoyenepanajavata:
—Pexaniavirianaenë itsa ubatsi, nacuaita pijinia pexaniacuai. Apo 

nacuaitsi pibisiacuai. Ponae pijinia pibisianae, apo nacuaitsi pexaniacuai. 
44 Caevirianae canacujitsia yapëtanetsi itsa nacuaita. Higovënecuaito apo 
paucutsimë cucunanaeta. Uvaru pijinia apo paucutsimë saya pejuviënëbo­
tota. 45 Bajara pijinia itsi jivi ata. Pexaniajamatabëcuenenë pexaniacuene 
yabara cuaicuaijai. Tsipaji pexaniajamatabëcuene xaina pejamatabëë­
thëtota. Pibisiajamatabëcuenenë pijinia pibisiacuene yabara cuaicuai­
jai. Tsipaji pibisiajamatabëcuene najamatabëxaina pejamatabëëthëtota. 
Nexata pacuene yabara pebi pecuaibovojotota cuaicuaijai, bajarapacuene 
pitsapa pejamatabëëthëtojavavetsina, jai Jesús pijajivijavabelia.

Pacuenia Jesús livaisi tsipaeba anijanëbeje bo pexanaenëbeje 
pelivaisicuenia yabara pelivaisi 

(Mt 7.24-27)
46  Icatsia Jesús jumaitsi pijajivi ayaibitsaëtoxanetojavabelia 

petsutoyenepanajavata:
—¿Detsa xuajitsia: “Tajatuxanenë,” panejamë tsabiabi ata, itsiata apo 

panejumecovënëtsimë patacaitorobicuenia? 47-48  Pajivi xanëjavaberena 

pata tanenamuxunaevetsinexa, tanejumecovënëtsinexanua, bajarapaji­
vi apo nacueratsi tsane. Bajarapajivi piatajairata bo bepexanaenë tsane. 
Bajarapajivi yabara pacatsipaebianatsi. Bo pexanaenënexa, peyapëtaexae 
itsajota pijabo exanaejitsia pebubutsijavanexa, nexata naesituru atajaya 
xaniavaetsia mëthëca piatajairata. Nexata pijabo toyabubutsi ata, peto­
jopaeyanivatsi. Bajaraxuacujinae bo baja vereteta. Itsa baja mene avaju­
buatsica, pijabo toyabubutatsi. Mera asaëtsica bojavabetsica. Itsiata pijabo 
apo tonanequetsitsi. Tsipaji naesituru xaniavaetsia mëthëca piatajairata. 
Nexata bajaraponë apo nacueratsi bo pexanaejava. 49 Pajivi nejumetae ata 
tsane tatsipaebilivaisi, itsiata itsa apo nejumecovënëtsi tsane tatsipaebili­
vaisi, nacueratsiana. Bajarapajivi tajetabota bo bepexanaenë tsane. Ponë 
tajetabota pijabo exaneta, yapëtae ata emarapae pecopiapatsijavanexa, 
bajaraponë nacuerata bo pexanaejava. Tsipaji bo peveretetsicujinae, mene 
avajubuatsica. Nexata pijabo toyabubutatsi. Bo nexata jopaica. Pepacuene 
baja nexata abeje, jai Jesús pijajivijavabelia.

Pacuenia vajabitsaë pijacapitán pijabota 
petonacuenebaponaponaenëtsi, Jesús tojamatejemayaexana  

yabara pelivaisi 
(Mt 8.5-13)

7 �1 Jesús baja itsa najumevereta pijajivi ayaibitsaëtoxaneto livaisi 
petsipaebijava petsutoyenepanajavata, pona baja Jesús Capernaum 

tomarabelia. 2  Capernaum tomarata ponapona Romano nacuapijinë, vaja­
bitsaë pijacapitán. Bajaraponë pijajivitonë, bitso piasivanë, toavitanetsi. 
Totëpaejitsiatsi baja. 3  Bajaraponë capitán vënëlivaisitanetsi Jesús peja­
matejemayaexanaponaejava piavitanevi. Nexata capitán jumaitsi judíovi 
pijaancianovijavabelia:

—Panetojunaremelia Jesús. Pabarëpatsiaremena tajaboyabere­
na tanetojamatejemayaexanaenexa tajajivitonë, jai capitán judíovi 
pijaancianovijavabelia.

4 Nexata bajarapamonae pona Jesúsjavabelia. Itsa pata Jesúsjavabelia, 
pinijicuenia junata. Jumaitsi Jesúsjavabelia:

—Bajaraponë capitán bitso pexaniajamatabëcuenenë. Nexata tojama­
tejemayaexanaename pijajivitonë. 5  Tsipaji raja bajaraponë nacaasiva 
vaxaitsi judíovitsi. Matamota cajena pijapalatata vajanacatoexanetsinexa 
vajanacaetuatabiabibonexa, jai judíovi pijaancianovi Jesúsjavabelia.

6  Nexata Jesús nalia bajarapamonae pepëta. Itsa baja imoxoyotanajeta­
rubena capitán pijabo, nexata capitán icatsia peyapëtaevitsi itoroba Jesús 
pemataenenaenexatsi. Capitán peyapëtaevitsi itoroba Jesúsjavabelia peju­
maitsinexa mapacueniaje:

—Petuxanenë, pëtsa paremena tajaboyaberena. Apo caquenetsiataeji­
tsipaetsi. Beveliajamatabëcuenenënë raja saya xanë xamëvecua. Nexata 

apo xanepanae tsipae nenajonejava tajaboyaberena. 7 Apo nejamatabë­
cuenecaëjëpaenua taponaejava xamëjavabelia ata. Saya bajaraverena 
itorobare ënijume. Nexata tajajivitonë netojamatejema tsane. 8  Xanë ata 
xainajë taneitorobabiabivi taneitorobicuenia tajumecovënëtabiabinexa. 
Xanë ata juya xainajë vajabitsaë, tajajivi, taitorobicuenia tanetoexanabia­
binexa. Nexata itsa itorobajë caenë vajabitsaënë peponaenexa, bajaraponë 
ponabiaba. Itsa junarenajë itsanë vajabitsaënë pepatsinexa maberenaje, 
bajaraponë patabiabarena. Itsa itorobajë tajajivitonë tanetoexanaenexa 
itsacuenejavayo, nexata netoexanabiaba. Bajara pijinia pacuenia xamë 
ata nexanaenexa, cacaëjëpa. Nexata saya bajaraverena ënijume itorobare 
saya ënijumeta tajajivitonë tanetojamatejemayaexanaenexamë, jai capi­
tán mapacueniaje petonajumeitorobijume Jesúsjavabelia.

9 Jesús itsa jumetane bajarapacuenia capitán petonajumeitorobijumetsi, 
jamatabëcuenenabenajaca capitán petonajumeitorobijumetsi yabara. Nexata 
napënëyorotaxuaba Jesús. Jumaitsi pepënanajetarubenaevitsijavabelia:

—Xaniajanë pacuenia pacatsipaebijitsiatsi. Caeto ata cajena Israel 
nacuapijinë apo caxitajarabaxuabinë xanëjavaberena bitso tanesivana­
jamatabëcuenecopatsinë pacuenia mapacapitán nesivajamatabëcuene­
copatsiaya jumaitsije, jai Jesús capitán yabara. 10 Nexata baja pamonae 
capitán itorobalia Jesús petsipaebinexatsi capitán penajumeitorobilivaisi, 
naviabarena baja capitán pijaboyaberena. Itsa baja pata boyaberena, caxi­
tajaraba baja capitán pijajivitonë pejamatejemanë.

Pacuenia pamona pevecuatëpaevatsi pexënato Jesús 
toasaëyaexana, petëpaenëmi, yabara pelivaisi

11 Jesús pona Naín tomarabelia. Nexata yanatatsi pijajivi, itsamonae 
yajava, ayaibitsaëtoxaneto. 12  Itsa baja Jesús patanajetaruca Naín tomara 
imoxoyojavata, nexata camataenenatsi petëpaenë pecanajetarubenaevi. 
Bajarapamonae petëpaenë tomaravelia capitsapa pemëthëtsinexa tomara­
pënëyabelia. Ponë tëpa, bajaraponëmi pamona pevecuatëpaevatsi pexëna­
to, pepo cainë. Nexata pamona pevecuatëpaevatsi pexënato, petëpaenë, 
itsa caponaliatsi pemëthëtsinexatsi, tomaraverena jivi ayaibitsaëtoxaneto 
pënaponatsi. 13  Nexata Jesús itsa tane bajarapova, tsitabejiobitsi bitso. 
Nexata Jesús jumaitsi bajarapovajavabelia:

—Matanueyabijitsipame, jai Jesús.
14 Nexata Jesús cujitabalia petëpaenë peyacajoniacanajetarubenaevi. 

Pecobeta jayata cajoni. Nexata petëpaenë peyacajoniacanajetarubenaevi, 
nubenaothopa. Nexata Jesús jumaitsi petëpaenëjavabelia:

—Pevëjëato, xanë raja cajumaitsitsi. Namatacore, jai Jesús.
15  Nexata baja petëpaenëmi namatacota. Cuaicuaijai. Jesús baja tocana­

viata piasaënë penajavabelia. 16  Nexata daxita petaevitsi jamatabëcuene­
nabenajaca. Najumaitsi bajarapamonae:

—Dioso bitso ayaijamatabëcuenenë. Pinijijamatabëcuene pexainaenë, 
profeta, nacatsitanajamatabëcueneitajëta. Dioso pinijicuene pexanaejava 
ata nacatsitajëta vajataenexa, najai bajarapamonae Jesús yabara.

17 Daxita Judea nacuapijivi, imoxoyo nacuanëjava ata pejinavanapaevi, 
Jesús vënëlivaisitanetsi xua exana.

Pacuenia Juan jivibautisabinë itoroba pijajivitonëbeje Jesúsjavabelia 
yabara pelivaisi 

(Mt 11.2-19)
18  Juan jivibautisabinë naneconitsia ponapona penaneconitsivi peje­

babiabibota. Nexata pijajivi tsipaebatsi daxita Jesús pexanaponaejava 
yabara. Nexata Juan junata anijanëbeje pijajivitonëbeje pitorobine­
xa Jesúsjavabelia. 19 Juan pitorobivajënae pijajivitonëbeje, jumaitsi 
bajaraponëbejejavabelia:

—Pajumaitsimëbeje tsane Jesúsjavabelia: “ ‘¿Xamë tsabaja Cristomë? 
¿Xamë tsabaja tajëvelia cavajunupaebapona nepatsijavanexatsica daxi­
tajivi necapanepaenexa? Itsa apo Cristomë, ¿abaxë tsaja pacopiaeveta­
vanapaenajë itsanë athëbëvetsica Dioso pitorobinexatsicatsi jivi peca­
panepaenexa?’ jai raja Juan,” pajamëbeje tsane Jesúsjavabelia, jai Juan 
pijajivitonëbejejavabelia.

20 Nexata Juan pijajivitonëbeje itsa patabeje Jesúsjavabelia, Juan pijaji­
vitonëbeje jumaitsibeje Jesúsjavabelia:

—Juan raja jivibautisabinë paneitorobabeje patacayanijobinexabeje. 
“¿Xamë tsabaja Cristomë? ¿Xamë tsabaja tajëvelia cavajunupaebapo­
na nepatsijavanexatsica daxitajivi necapanepaenexa? Itsa apo Cristomë, 
¿abaxë tsaja pacopiaevetavanapaenajë itsanë pepatsijavanexatsica?” jai 
raja Juan, jaibeje jane baja Jesúsjavabelia.

21 Nexata bajaraponëbeje pitabëta Jesús jamatejemayaexanapona ayai­
bitsaëtoxaneto piavitanevi. Dovathi peyajavajinavanapaevi ata vecuacapi­
tsapa dovathi. Itaxutoxanepanaeyaexananua pamonae bitso itaxutotsëcë­
na. 22  Nexata Jesús jumaitsi Juan pijajivitonëbejejavabelia:

—Paponarebeje baja. Patsipaebianamebeje Juanjavabelia pacuenia baja 
patanemebeje taexanaponaejava. Patsipaebianamebejenua pacuenia baja 
pajumetanemebeje tatsipaebilivaisi jivijavabelia. Apo petaevimi ata ita­
xutoxaniavaetaponajë xaniavaetsia petaenexa. Petabusipacuenabivitsinua 
daxita jinavanapaeyaexanaponajë. Bajayajebi bitso peperabëtsabanaevi­
nua vecuaajibiaexanaponajë baja. Bitso pemuxusipanaevinua jumetae­
yaexanaponajë baja xaniavaetsia pejumetaenexa. Petëpaevimi ata icatsia 
asaëyaexanaponajë. Pexanialivaisinua pecapanepaelivaisinexatsi pibi­
siacuene pexanaeneconimivecua, tsipaebaponajë bepejiobivijavabelia. 
Daxita bajaraxua taexanaponaejava patanetaejavamëbeje, patsipaebiana­
mebeje Juanjavabelia. 23  Pajumaitsimëbejenua tsane Juanjavabelia: “Jesús 

raja jumaitsi: ‘Jamatabëcuenebarëya pajivi tsiteca nejumecovënëta xanë 
Dioso pexënatocuenenë,’ jai raja Jesús,” pajamëbeje tsane Juanjavabelia, 
jai Jesús Juan pijajivitonëbejejavabelia.

24 Itsa baja Juan pijajivitonëbeje naviatabeje, nexata bajaraponëbe­
je pecovëta Jesús taxuxuaba jivijavabelia petsipaebijava Juan pelivaisi. 
Jesús jumaitsi jivijavabelia:

—Itsa paponame petusato nacuayabelia pamatacabi Juan ponapona 
petusato nacuata, ¿detsa pitsicuene pajamatabënaponaremelia panetae­
nexa bajarajotalia? ¿Paponaremelia tsaja saya panetaenexa musuli pena­
jëabijava jovibota? 25 Itsa apo paponaemëlia panetaenexa musuli pena­
jëabijava jovibota, ¿detsa nexata pitsicuene panetaenexa paponaremelia? 
¿Paponaremelia tsaja saya panetaenexa naitabëtsiaya pexaniajava pena­
xatatsinë? Paxamë rabaja payapëtaneme mapacueneje. Pamonae naitabë­
tsiaya pexaniajava naxatababiaba, pamonae ata nabanebiaba pexaniana­
banijavanë, bajarapamonae jinavanapa nacuanë pevetsivi pijabonëjava. 
26  ¿Detsa nexata xua pajamatabënaponaremelia panetaenexa petusato 
nacuayabelia? Paponaremelia raja panetaenexa Diosojumepaebinë profeta­
në. Xaniajanë pacuenia pacatsipaebijitsiatsi. Juan itsa pataneme, pepacue­
ne jane baja pepo profetanë, Diosojumepaebinë, pataneme. Nexata saya 
bevelia profetanë apo pataemë. 27 Juan pexanaejavanexa, bajayata tajëve­
lia Dioso pejumelivaisibaxutota vajunupaeba. Dioso tanejumaitsijava ata 
xanëjavaberena, Dioso pejumelivaisibaxutota jumaitsi mapacueniaje:

Itorobianajë nevajënaeyabelia tanejumelivaisipaebinënexa jivi 
pecatsivajënae najamatabëcuenexaniavaetsinexa,

jai bajayata Dioso pejumelivaisibaxutota athëbëvetsica tapatsivajënaeya­
tsica Juan tanelivaisi paebanajetarucaejavanexa yabara.

28  Juan ayaijamatabëcuenenë mapanacuataje. Nexata bajayata Juan 
pevajënaeya paprofetavimi jinavanapa, itsanë ata Juan apo jamatabëcue­
nematatoxenetsitsi. Itsiata baitsi jane pajivi beveliajamatabëcuenejivi ata, 
itsa najamatabëcopata baja Diosojavabelia pijatuxanenë pexanaenexa, 
bajarapajivi juya Dioso ayaijamatabëcuenejivi exanaenatsi Juan matato­
xenetsia, jai Jesús Juan jivibautisabinë yabara.

29 Juan vënëlivaisitanetsi daxitajivi. Impuestomatamo pematamoyani­
jobivi ata gobierno pejamatabëcuene, vënëlivaisitanetsi. Bajarapamonae 
jumecovënëta palivaisi Dioso najumecopata Juanjavabelia. Nexata Juan 
bautisaba bajarapamonae. 30 Itsiata fariseovi, judíovi pecujarubivinua, 
namuxujemata bajarapalivaisi. Nexata picani pacuenia Dioso tojitsipa­
tsi bajarapamonae pexanaenexa, apo exanae. Nexata Juan apo bautisabi 
bajarapamonae.

31 Jesús icatsia jumaitsi jivijavabelia:
—¿Detsa meta pacuenia yapëtaeyaexanaenajë itsamonaejavabe­

lia bajarapamonae xaniavaetsia papecayapëtaenexa pacuenia paxamë 

pajamatabëcueneitsimë tsavanapae? Jumaitsinë meta tsane paxamë yaba­
ra mapacueniaje: 32  “Bajarapamonae abaxë saya bepejevaxijivixi, pajivixi 
tomara tuatuajëjava banamuxusitenavanapa. Pejevaxijivixi itsa namu­
xusitenavanapa, bavavajai tsenae penajua namuxusitenaevijavabelia. 
Pevavajaijavata bajumaitsi: ‘Pacatoobecatsi picani flauta. Itsiata apo paya­
vajibimë. Pacatonaxëanecatsi picani panemuxunanuevajinexa ata. Itsiata 
apo panuemë,’ bajai tsenae pejevaxi penajua namuxusitenaejivixijavabe­
lia. Bajara saya jamatabëcueneitsi pamonae aeconoxae jinavanapa mapa­
nacuataje,” janë meta tsane paxamë yabara. 33  Juan jivibautisabinë Dioso 
pitorobilivaisi jivi tsipaebanajetaruca. Pexaejava itsajavata apo xaeyabiabi 
pamatacabibeje Diosojavabelia vajëtapona. Vinora ata apo apaeyabiabi. 
Nexata bajaraponë yabara jamatabëcuenenavëxaniabiaya pajumaitsimë 
tsabiabi: “¡Juan raja dovathi yajavaponapona!” pajamë tsabiabi jama­
tabëcuenenavëxaniabiaya. 34 Bajaraxuacujinae icatsia xanë, Daxitajivi 
Pematapijinënë, najetarucajë. Itaxutojema xaniji. Matavëjëa apaeya­
biabajënua. Nexata xanë yabara icatsia jamatabëcuenenavëxaniabiaya 
pajumaitsimë tsabiabi: “¡Pataema maponëje! Ayaijava xaeyabiaba. Ayaira 
matavëjëa apaeyabiabanua piaitajibinexa. Barënajamatabëcuenejëpanua 
gobierno pejamatabëcuene impuestomatamo pematamoyanijobabiabivi. 
Pamonae ata piajamatabëcuenebejevi, barënajamatabëcuenejëpa,” pajamë 
tsabiabi xanë yabara. 35  Itsiata baitsi jane itsamonae xaniavaetsia yapë­
taena paxanëbeje Juanbeje Dioso pejamatabëcueneta bitso pataneyapë­
taeyaexanaejavabeje. Nexata daxita bajarapamonae yapëtaena pacuenia 
Dioso paneyapëtaeyaexanabeje pepacuene pepo pexaniajaijamatabëcue­
ne, jai Jesús mapacueniaje jivijavabelia.

Pacuenia Jesús exanatsi Simón pijabota yabara pelivaisi
36  Fariseonë, Simónvënënë, pijabota Jesús penanabaninexa, junatatsi. 

Nexata Jesús napona Simón pijaboyabelia. Jesús naeca mesa muxunene­
ta penanabaninexa. 37 Bajarapatomarata ponapona petiriva, pibisiacue­
ne pexanabiabiva pevitota palata pepitsinexa. Bajarapova itsa jumetane 
penanabanijavanexa Jesús Simón pijabota, nexata bajarapova capata 
alabastrovënë ibotota pexanaebotellabë. Pevënëcaebë pexaniapetuxuju­
viaceitera. Bajarapova capata bajarapaaceitera Jesús petsitaxuepacaenexa. 
38  Nexata bajarapova Jesús petaxusalibënenia, pematabacabëta nucaju­
nua petsitaxuepacaenexa jane baja bajarapaaceitera. Nexata saya bajara­
jota itacarajeta bajarapova nua. Tsipaji pibisiacuene pexanabiabineconi 
bitso yanajamatabëxaina. Nexata bajarapova pitaxutobarëmene otho­
pa Jesús petaxujavabereca. Nexata bajarapova pematanata taxuiquica. 
Bajaraxuacujinae yaiyataeya taxutsutsune. Tsitaxuepaca jane baja petuxu­
juviaceitera. 39 Nexata Simón, ponë Jesús junatatsi, itsa tane pacuenia peti­
riva exana Jesúsjavabelia, nexata Simón jamatabëjumaitsi mapacueniaje:

—Itsa peneta pepacuene maponë Jesús, pepo profetanë tsipaeje, nexata 
yapëtaejitsipa pitsijamatabëcueneva taxujayabatsi. Yapëtaejitsipa bajara­
pova pibisiacuene pexanabiabivacuene. Nexata apo tocopatsi tsipae peta­
xujayabinexatsi, jamatabëjai Simón Jesús yabara.

40 Nexata Jesús jumaitsi Simónjavabelia:
—Simón, xainajë livaisiyo tacatsipaebinexa, jai Jesús.
Simón nexata jumaitsi:
—Jesús, netsipaebare, jai.
41 Nexata Jesús jumaitsi Simónjavabelia comparacióncuenia:
—Palata petsicopababiabinë amoneyabatsi anijanëbeje. Caenë amone­

yabatsi quinientos padenariobeje. Itsanë amoneyabatsi saya cincuenta 
padenariobeje. 42  Nexata bajaraponëbeje apo xainaebeje juya petocana­
viatsinexabeje petsicopatsimatamotsibeje. Nexata palata petsicopatsinë 
jumaitsi bajaraponëbejejavabelia: “Iquinajë baja bajaraxuami patania­
moneyabijavamëbeje. Naxuabi baja jema,” jai. ¿Detsa nexata ponë bitso 
sivajamatabëcuenebarëya palata petsicopatsinëtsibejejavabelia? jai Jesús 
Simónjavabelia.

43  Simón nexata jumaitsi Jesúsjavabelia:
—Ponë meta picani ayaijava amoneyaba, sivajamatabëcuenebarëya 

palata petsicopatsinëtsijavabelia, jai Simón.
Nexata Jesús jumaitsi:
—Xaniajamë rabaja, jai Jesús Simónjavabelia.
44 Jesús napënëyorota petirivajavabelia. Nexata jumaitsi Simónjavabelia:
—Simón, ¿taneme tsabaja pacuenia exana xanëjavaberena mapovaje? 

Xanë junuajë nijaboyaberena. Itsiata yaiyataeya xaniavaetsia apo neco­
piapitsimë. Apo nerajutsimë mera ata tanataxuquiatsinexa. Mapovaje 
netaxuquiata baja pitaxutobarëmeneta. Netaxuiquicanua pematanata. 
45  Xamë nijabota patsi atanë, apo nitabaratsutsunimë tanecopiapitsinexa­
më xaniavaetsia. Mapovaje tapatsicujinae apo copatsi cajena yaiyataeya 
tanetaxutsutsuneponaejava. 46  Xamë xaniavaetsia tanecopiapitsinexamë, 
apo netsimataepanaemë aceitera. Mapovaje netsitaxuepaca pexaniape­
tuxujuviaceitera. 47 Nexata catsipaebatsi neyapëtaenexa mapacueneje. 
Mapovaje pinijicuenia nesivajamatabëcuenebarëya. Tsipaji ayaineconi ata 
pibisiacuene pexanaeneconimi, vecuaajibiaexanajë. Pajivi saya tsiquiri­
neconiyo vecuaajibiaexanajë, pibisiacuene pexanaeneconi, nayapëtane. 
Tsipaji saya bajarapajivi tsiquirijavayo nesivajamatabëcuenebarëya, jai 
Jesús Simónjavabelia.

48  Nexata Jesús jumaitsi petirivajavabelia:
—Pibisiacuene rabaja nexanaeneconimi cavecuaajibiaexanatsi, jai Jesús.
49 Itsamonae ata, pamonae Simón junata penanabaninexa Simón pijabo­

ta, naena mesa muxuneneta. Nexata bajarapamonae najumai tsenae Jesús 
yabara:

—¿Detsa meta maponëje? Jamatabëcuenenavëxaniabiaya natane bepe­
jamatabëcuenecaëjëpaenëtsi jivi pibisiacuene pexanaeneconi pevecuaaji­
biaexanaenexa, najai tsenae bajarapamonae.

50 Nexata Jesús jumaitsi petirivajavabelia:
—Dioso pecacapanepaeva tsane pibisiacuene nexanaeneconimivecua. 

Tsipaji nesivanajamatabëcuenecopatame xanëjavaberena. Jamatejema 
baja ponare. Cavecuaajibiaexanatsi rabaja pibisiacuene nexanaeneconimi, 
jai Jesús petirivajavabelia.

Pacuenia Jesús, pijajivi, pebijivi, petiriavinua, 
yajavanajetaruca yabara pelivaisi

8 �1 Simón pijabota Jesús penanabanicujinae, najetaruca pinijito­
maranëjava, tsiquiritomaraxijava ata. Tsipaebanajetaruca pacue­

nia Dioso pijajivi evetsijitsia. Jesús, pijajivi doce ponëbeje, apóstolevi, 
yajavanajetaruca. 2  Jesús yajavanajetaruca petiriavinua, papetiriavi 
dovathi vecuacapitsapa yajuvënëvi. Papetiriavi ata piavitanejavave­
cua Jesús jamatejemaya exana yajuvënëvi, Jesús yajavanajetaruca. 
Bajarapapetiriaviyajuvënëva, caeva pevënë María, Magdala toma­
rapijiva. Bajarapova Jesús vecuacapitsapa siete ponëbeje dovathi­
vi. Bajarapadovathivi Jesús pevecuacapitsapaecujinae, María pëna­
ponatsi. 3  Itsava pevënë Juana, Cuzavënënë pijava. Bajaraponë 
Cuzavënënë, nacuaevetsinë Herodes pijajivitonë. Itsava pevënë Susana. 
Bajarapapetiriavi pematatsënëa, itsapetiriavi, ayaibitsaëto, yajavana­
jetaruca Jesús. Bajarapapetiriavi pexainaepalatayajuvënëjava, rajuta 
Jesúsjavabelia. Nexata xuaxi Jesús pijajivi barënamatavenona pebarëco­
muatsinexa bajarapapalatata.

Pacuenia Jesús jivi livaisi tsipaeba peubinë pelivaisicuenia  
yabara pelivaisi 

(Mt 13.1-9; Mr 4.1-9)
4 Jivi naropoba tomaranëjavaverena. Pata Jesúsjavaberena petaenexa­

tsi. Itsa baja ayaibitsaëtoxaneto nacaetuata Jesúsjavaberena, nexata Jesús 
livaisi tsipaeba peubinë pelivaisicuenia. Jesús jumaitsi mapacueniaje:

5 —Peubinë pona pabiabelia peubinexa. Nexata itsa pata pabita, peu­
bixu pexucayajabajarabicuenia ubanajetaruca. Nexata itsaxu othopa 
pabi tuatuajëjava penajetarucaenamutojumata. Bajarapaxu jivi taxuna­
nonoba. Nexata bajarapaxumi juvinejeva baratsui xane. 6  Itsaxu pijinia 
othopa ibopananëjumata, itsajota bitso ira apo aitayaë. Nexata baja­
rapaxu juvi ata, tsaquenapona. Tsipaji ira tseva. 7 Itsaxu pijinia otho­
pa xanëebacabomijavata. Nexata peubixu xanëebotonë caecuenia itsa 
yajavajuva, bitso xanëebotonë matacënënatsi peubijavami. 8  Itsaxu pijinia 
othopa pexaniairata. Bajarapaxu itsa juva, vitsaba. Nexata xaniavaetsia 

nacuaita. Itsabotonë capitsapa cien paxutoyobeje ata, jai Jesús jivi 
ayaibitsaëtoxanetojavabelia.

Itsa Jesús tsipaeba bajarapalivaisi, pinijijumeta jumaitsi:
—Pajivi jamatabëjumeyapëtane patacatsipaebilivaisi, nenamuxunaeve­

tsi xaniavaetsia, jai Jesús bajarapalivaisi petsipaebivijavabelia.

Pacuene yabara Jesús jivijavabelia livaisi tsipaeba ëcomparacióncuenia 
yabara pelivaisi 

(Mt 13.10-17; Mr 4.10-12)
9 Nexata Jesús pijajivi yanijobatsi. Jesús pijajivi jumaitsi Jesúsjavabelia:
—Palivaisi jivijavabelia tsipaebame peubinë pelivaisicuenia, paja­

matabëcuene xaina, patayapëtaenexa panetsipaebare, jai Jesús pijajivi 
Jesúsjavabelia.

10 Jesús nexata jumaitsi pijajivijavabelia:
—Paxamë rabaja xaniavaetsia Dioso pacayapëtaeyaexana Dioso papi­

jajivimë papecaevetsijava. Bajarapacuene abaxë daxitajivi apo yapëtae. 
Bajaraxuata bajarapamonae itsa tsipaebajë livaisi, ëcomparacióncuenia 
tsipaebaponajë. Nexata bajarapamonae tae ata Dioso pesaëta pinijicue­
ne taexanaejava, itsiata apo yapëtae pajamatabëcuene yabara exanajë 
pinijicuene taexanaejava. Namuxunaevetsi ata tatsipaebilivaisi, itsia­
ta apo jumeyapëtae pajamatabëcuene xaina tatsipaebilivaisi, jai Jesús 
pijajivijavabelia.

Pacuenia Jesús yapëtaeyaexana pijajivi pajamatabëcuene xaina 
palivaisi tsipaeba peubinë pelivaisicuenia yabara pelivaisi 

(Mt. 13.18-23; Mr 4.13-20)
11 Icatsia Jesús jumaitsi pijajivijavabelia:
—Mara pajamatabëcuenelivaisi xainaje, palivaisi pacatsipaebatsi pabita 

peubinë pelivaisicuenia. Pacuenia itsi pabita peubixu, bajara pijinia itsi 
Dioso pitorobilivaisi jivi pejamatabëëthëtota. Dioso pitorobilivaisi jivi itsa 
tsipaebatsi, tsijamatabëubatsi Dioso pitorobilivaisi. 12  Nexata pacuenia 
itsi pabita peubixu, paxu othopa pabi tuatuajëjava penajetarucaenamu­
tojumata, bajara tsijamatabëcueneitsitsi itsamonae Dioso pitorobilivaisi. 
Bajarapamonae itsa tsipaebatsi Dioso pitorobilivaisi, jumetane picani. 
Tsijamatabëubatsi jane baja picani Dioso pitorobilivaisi. Itsiata baitsi 
jane pejumetaecujinae bajarapalivaisi, bepijia dovathi najetaruca baja­
rapamonaejavaberena. Nexata bajarapamonae tsijamatabëjuvinejevatsi, 
petsijamatabëubilivaisitsi dovathi baja vecuapitatsi bajarapalivaisimi. 
Vecuapitatsi pevajënaeyabelia Dioso pejumecovënëtsiyaniva, Dioso peca­
panepaeyanivatsi pibisiacuene pexanaeneconivecua. 13  Pacuenia pijinia 
itsi paxu othopa ibopananëjumata, itsajota bitso ira apo aitayaë, bajara 
tsijamatabëcueneitsitsi itsamonae Dioso pitorobilivaisi. Bajarapamonae 

Dioso pitorobilivaisi jumetane. Nexata picani bajarapalivaisi barëyaya 
jumecovënëta. Itsiata baitsi jane pacuenia irabereca apo atabunepepiare­
ca paxu othopa ibopananëjumata, nexata nabijiana, bajara tsijamatabë­
cueneitsitsi bajarapamonae Dioso pitorobilivaisi. Tsipaji saya caeepatoyo 
jumecovënëta bajarapalivaisi. Nexata paepatota dovathi jamatabëcueneë­
jëtatsi, copaba baja bajarapalivaisi pejumecovënëtsijavami. 14 Pacuenia 
pijinia paxu othopa xanëebacabomijavata, itsa juva, bitso matacënënatsi 
xanëebotonë, bajara tsijamatabëcueneitsitsi itsamonae Dioso pitorobili­
vaisi. Jumetane picani bajarapamonae Dioso pitorobilivaisi. Itsiata baitsi 
jane bitso jamatabëcueneenatsi mapanacuapijicuene yabaraje. Tsipaji 
najamatabëxaina ayaijava palata pexainaenexa. Najamatabëxainanua 
pexanaenexa pacuene mapanacuapijivi exana saya jema pebarëyanexa. 
Bajaraxuata Dioso pitorobilivaisi apo tovitsabitsi pejamatabëëthëtota. 
Nexata pacuenia itsi pabita piacuaijibibotonë, bajara itsi bajarapamo­
nae. Tsipaji Dioso xaniavaetsia apo tojinavanapae. 15 Pacuenia pijinia 
itsi paxu othopa pexaniairata, bajara tsijamatabëcueneitsitsi itsamo­
nae Dioso pitorobilivaisi. Bajarapamonae ajamatabëcuenexuirajibi. 
Ëpexaniajamatabëcuene najamatabëxaina. Casaë tsavanapae pevajënae­
yabelia Dioso pejumelivaisi pejumecovënëtsijava. Nexata Dioso pejume­
livaisi tsijamatabëcuenevitsabaponatsi pevajënaeyabelia. Tsipaji exana­
vanapa Dioso pitorobicueniatsi, jai Jesús pijajivijavabelia itsa tsipaeba 
peyapëtaeyaexanaenexa palivaisi jivijavabelia tsipaeba pabita peubinë 
pelivaisicuenia.

Pacuenia Jesús pijajivijavabelia livaisi tsipaeba lámparabë 
pelivaisicuenia yabara pelivaisi 

(Mr 4.21-25)
16  Icatsia Jesús jumaitsi pijajivijavabelia:
—Itsajivi ata lámparabë pitanojotsicujinae, apo mataacatetsi itsacue­

nejavata. Cama bëxëpanalia ata apo etsi. Biji rajane athëbëyo etsia jivi 
boyaberena pejonevi petsivajënaeitayotecaenexa. 17 Bajara pijinia itsi pali­
vaisianë tsipaebaponajë comparacióncuenia daxitajivi picani peyapëtae­
nexa. Najumematayatsia apo tsipaebaponaenë. Itsamonae nejumetae ata, 
aeconoxae abaxë apo nejumeyapëtae pajamatabëcuene xaina tatsipaebili­
vaisianë. Itsiata itsamatacabi, bexëajavabelia, daxitajivi nejumeyapëtaena 
pajamatabëcuene xaina palivaisianë comparacióncuenia tsipaebaponajë, 
jai Jesús pijajivijavabelia.

18  Icatsia Jesús jumaitsi pijajivijavabelia:
—Panejumecanaëjëre patacatsipaebilivaisi. Itsamonae ata itsa paca­

tsipaebiana, bajarapamonae ata pajumecanaëjëtsianame papecatsi­
paebilivaisi. Palivaisivajëto panejumecanaëjëtsianame, nexata baja­
rapalivaisivajëto panejumeyapëtaename. Itsiata icatsia pematatsënëa 

bajarapitsilivaisivajëto Dioso pacayapëtaeyaexanaena. Pajivi xaniavae­
tsia nejumeyapëtane patacatsipaebilivaisi, bajarapajivi icatsia itsalivaisi 
pematatsënëa Dioso jumeyapëtaeyaexanaenatsi. Itsiata pajivi apo jitsipae 
pematatsënëa pejumeyapëtaeponaenexa, bajarapajivi palivaisiyovajëto 
picani jumeyapëtane, nacofënëtsiana, jai Jesús pijajivijavabelia.

Pacuenia Jesús pejuyapijivi, pena yajava, nubena bojumavelia  
yabara pelivaisi 

(Mt 12.46-50; Mr3.31-35)
19 Jesús pejuyapijivi, pena yajava, pata Jesúsjavaberena. Itsiata acue­

nebi bajarapamonae pimoxoyotsijava Jesús. Tsipaji bitso jivi ayaibitsaëto 
Jesús matatoyorotsia vënëcatsi. 20 Nexata pamonae Jesús petsipaebilivaisi 
matatoyorotsia jumetaeyenatsi, jumaitsi Jesúsjavabelia:

—Patajatuxanenë, ena raja, nejuyapijivi yajava, nuca patapënëverena. 
Bajarapamonae pina jitsipa pecataejava, jai Jesúsjavabelia.

21 Nexata Jesús jumaitsi daxita bajarapamonaejavabelia:
—Pamonae jumetane Dioso pejumelivaisi, jumecovënëtanua pacuenia 

Dioso itorobatsi, bajarapamonae jane baja tajuyapijivi, taenajivinua, jai 
Jesús bajarapamonaejavabelia.

Pacuenia Jesús itaveta joviboxaneto, malataca yajava, piayaijavami 
yabara pelivaisi 

(Mt 8.23-27; Mr 4.35-41)
22  Itsamatacabi Galilea nacuata Jesús, pijajivi yajava, runareca jera 

ënëabereca. Jumaitsi pijajivijavabelia:
—Nicabaliatsi mapapucaxaneto itsapanabeliaje, jai Jesús.
23  Itsa baja naropobalia, Jesús majitanuca. Nexata pinijijoviboxane­

to jemata najetaruca. Malataca nexata bitso ayai. Nexata malataca jera 
ënëaberena mera epabajarabapona. Mera nexata vënëcapona jera ënëa­
berena. Bubunaejitsia baja bajarapamo. 24 Nexata Jesús pemajitanucaenë 
pijajivi yaitavabatsi. Jesús pijajivi jumaitsi:

—¡Patajatuxanenë, vaxaitsimi rabaja yaothopaenatsi! jai Jesús pijajivi.
Nexata Jesús pemajitanucaenëmi naëcotapuna. Pinijijumeta itavetaxua­

ba jovibo, malataca yajava. Jovibo baja nexata ajibi tsaxuabi. Mene ata 
baja nexata vainae ecaxuaba. 25 Nexata Jesús jumaitsi pijajivijavabelia:

—¿Detsa xuajitsia bitso pajunavame? ¿Tsipaji apo payapëtaemë Dioso 
papecaevetsijava? jai Jesús pijajivijavabelia.

Nexata Jesús pijajivi itsa tane Jesús pitavetsijava jovibo, malataca yajava, Jesús 
pijajivi jamatabëcuenenajunaviaca bëpënëa. Nexata Jesús pijajivi najumaitsi:

—¿De meta tsipaji maponëje? ¡Itaveta jovibo, malataca yajava! ¡Nexata 
jumecovënëtatsi! ¡Nexata baja jovibo, malataca yajava, ajibi tsaxuabi! 
najai Jesús pijajivi.

Pacuenia pebi, dovathivi peyajavaponaponaenë, Jesús vecuacapitsapa 
Gerasa nacuata yabara pelivaisi 

(Mt 8.28-34; Mr 5.1-20)
26  Jesús pijajivi barëyaëta pucaxaneto itsapanabelia, Gerasa nacuaya­

belia. Gerasanacua boca puca itsapanaverena, Galileanacua pecanacuji­
tsialia. 27 Itsa Jesús jeravecua nonotajunaya, mataenenarenatsi bajarapa­
nacuapijinë, dovathivi peyajavaponaponaenë. Bajaraponë bajayajebi baja 
jumasa ponaponabiaba. Pijabota apo ponaponae. Jivimëthëanëjavata saya 
ponaponabiaba. 28  Nexata bajaraponë itsa pata Jesúsjavaberena, pemata­
bacabëta nucajunua Jesús pitabarata. Pinijijumeta aëjai.

—Jesús, Dioso athëbëtatsia peecaenë pexënatomë. ¿Detsa 
xua jaitame xanëjavaberena? Pexaniacuene bitso cavajëtatsi. 
Nejamatabëcuenebejiobitsipame, jai dovathivi peyajavaponaponaenë 
Jesúsjavabelia.

29 Bajarapacuenia jumaitsi dovathivi peyajavaponaponaenë tsipaji Jesús 
jerajavavetsina penonotajunaejavata, dovathivi peyajavaponaponaenë 
pemataenenaejavatatsi, Jesús itaveta dovathivi. Jesús jumaitsi dovathivi­
javabelia mapacueniaje: “¡Dovathivi, bajaraponë baja pavecuapitsapare!” 

jai. Bajaraponë anijatonë dovathivi vaetababiabatsi. Jivi picani bajara­
ponë cadenamaëtonëta cobecëtabiabatsi. Yajavataxucëtabiabatsi cade­
namaëtonëta xaniavaetsia picani peecaenexa. Itsiata baitsi dovathivi 
peyajavaponaponaenë ucubabiaba cadenamaëtonëmi. Dovathivi pejama­
tabëcueneta najetabajiravabiaba petusatuabelia. 30 Nexata Jesús jumaitsi 
bajaraponëjavabelia:

—¿Detsa pavënëmë? jai Jesús.
Nexata bajaraponë navënëpaeba.
—Tavënë raja Legión, jai.
Bajarapacuenia navënëpaeba tsipaji dovathivi ayaibitsaëtoxane­

to tsijamatabëjinavanapatsi. 31 Bajarapadovathivi vajëta Jesúsjavabelia 
infiernojavabelia Jesús pitorobiyaniva. 32  Nexata bajarajota, imoxoyo 
petsutojavata, marranobitsaëtoxaneto xaevanapa. Dovathivi bitso vajëta 
Jesúsjavabelia.

—Panetocopare patajonenexa marranobitsaëtoxanetojavabelia, jai 
dovathivi.

Jesús nexata pevajëtsicueniatsi tocopata. 33  Nexata dovathivi pebi 
vecuapitsapecatsi. Nexata marranobitsaëtoxanetojavabelia baja junua 
dovathivi. Nexata daxita bajarapamarranobitsaëtoxanetomi cujinaeyeca. 
Pucaxaneto itapajanituareca othopareca. Bajarajota daxita marranobi­
tsaëtoxanetomi meneta bubuna.

34 Marrano pevetsivi itsa tane bajarapacuene, rëcëpeca. Pona, pacuene 
tane, petsipaebinexa tomarapijivijavabelia, petsipaebinexa vayafotusa­
tojava penaevijavabelia ata. 35 Nexata jivi ponarena petaenexa bajara­
pacuene. Jivi itsa parena Jesúsjavaberena, taeyeta dovathivi peyaja­
vaponaponaenëmi peecaejava Jesús pemuxuneneta. Penaxatatsijava 
baja bajaraponë naxatateca. Jamatejema baja. Xaniavaetsia eca. Nexata 
bajarapamonae cujunavatsi Jesús. 36  Pamonae cuenetanetsi Jesús peja­
matejemayaexanaejava dovathivi peyajavaponaponaenëmi, bajarapa­
monae paeba pepatsivijavabelia daxita pacuenia tane. 37 Bajarapamonae 
bitso cujunavatsi Jesús. Nexata daxita Gerasa nacuapijivi jumaitsi 
Jesúsjavabelia:

—Pexaniacuene pacavajëtatsi. Ponare baja patajanacuavecua, jai 
Gerasa nacuapijivi Jesúsjavabelia tsipaji cujunavatsi.

Nexata baja Jesús runareca jera ënëabereca. Ponaejitsia baja. 38  Nexata 
dovathivi peyajavaponaponaenëmi bitso picani navajëca Jesúsjavabelia 
penaponaenexa picani Jesús pepëta.

—Petuxanenë, netocopare tanaponaenexa nepëta, jai picani 
Jesúsjavabelia.

Itsiata Jesús apo jejai. Jumaitsi bajaraponëjavabelia:
39 —Ponare nijamonaejavabelia. Tsipaebianame pacuenia ayaicuene 

nijatuxanenë Dioso catoexana, jai Jesús.

SAN LUCAS 8

El Nuevo Testamento en guahibo, 2da ed., © 2011, Wycliffe Bible Translators, Inc.



257

Nexata baja bajaraponë pona. Tsipaebapona daxita pijatomarapijivija­
vabelia pacuenia Jesús jamatejemayaexanatsi.

Pacuenia Jesús copiaya namutoepatota jamatejemayaexana 
piavitaneva, pacuenia icatsia cotocaevi toasaëyaexana Jairo 

pexënatovayo, petëpaevayomi, yabara pelivaisi 
(Mt 9.18-26; Mr 5.21-43)

40 Jesús icatsia pecovëyaberena naviarena jerata pucaxaneto itsapa­
naverena. Nexata jivi ayaibitsaëtoxaneto copiapitatsi barëyaya. Tsipaji 
baja cajena copiaevetavanapatsi pepatsijavarena. 41 Nexata bajarajota 
napatajopa Jairovënënë. Bajaraponë judíovi penacaetuatabiabibo peve­
tsinë. Jairo pematabacabëta yaiyataeya Jesús pitabarata nucajunua. 
Pinijicuenia junata. Jumaitsi Jesúsjavabelia:

—Tapëta ponare tajaboyabelia, jai.
42  Bajarapacuenia Jairo jumaitsi Jesúsjavabelia tsipaji caevayo pexë­

natovayo totëpaejitsiatsi. Bajarapovayo xaina doce pavaibeje. Itsa Jesús 
napona Jairo pepëta, jivibitsaëtoxaneto Jesús pepënaponaevitsi matatoyo­
rotsia cënënanajetarubenatsi.

43  Bajarapajivibitsaëtoxaneto tuatuajëta, itsava pijanacuene pecapunae­
vatsi nanajetaruca. Bajarapova pijanacuene pecapunaecujinaetsi, doce 
baja pavaibeje xaina. Beyajiobi tsabiabi bajarapajana. Daxita pexainae­
javaximi navecuavereta pematamobita pevaëbivitsi. Itsiata baitsi jane 
itsanë ata pevaëbivitsi apo jamatejemayaexanaetsi bajarapavitanevecua. 
44 Nexata bajarapova ponataba Jesús pepënëvelia, jivibitsaëtoxaneto 
tuatuajëalia. Nexata bajarapova tojayataba Jesús penaxatatsijavacopia. 
Nexata bajarapaepatota pijanacuenemi vecuaajibitsi baja.

45 Jesús nexata jumaitsi:
—¿Jipatsa tanaxatatsijava netojayataba? jai Jesús.
Daxitajivi jumaitsi Jesúsjavabelia:
—Xanë cajena apo cajayatabitsi, jai.
Nexata Pedrobana jumaitsi:
—Patajatuxanenë, jivibitsaëtoxaneto raja camatatoyorotsia cënënanaje­

tarubena. Apo becaajayatsijibi. ¿Detsa xuajitsia: “¿Jipatsa tanaxatatsijava 
netojayataba?” jamë? Itsajiviyo raeta baja cajayataba, jai Pedrobana.

46  Nexata Jesús jumaitsi:
—Itsajiviyo baja cajena tanaxatatsijava netojayataba. Yapëtaniji bajara­

pajiviyo tajamatejemayaexanaejava tasaëta, jai Jesús.
47 Nexata petiriva jamatabëjumaitsi:
—Jesús baja yapëtane tanejamatejemayaexanaejava, jamatabëjai.
Nexata bajarapova najetabarena Jesús pitabarayaberena. Neconecojai 

pecajunavi. Pematabacabëta tonucajunua Jesús pitabarata. Bajarapova 
nexata navajunupaeba daxitajivi tuatuajëta pacuene yabara tojayataba 

Jesús penaxatatsijava. Navajunupaebanua pacuenia jamatejemayaexana­
tsi pejayatabijavata. 48  Nexata Jesús jumaitsi bajarapovajavabelia:

—Xamë nesivajamatabëjumaitsimë: “Jesús penaxatatsijava itsa toja­
yatabianajë, tavitanejavami nevecuaajibi tsane,” nesivajamatabëjamë. 
Bajaraxuata jamatejemamë baja. Ponare baja jamatejema, jai Jesús 
bajarapovajavabelia.

49 Bajarapacuenia Jesús pejumaitsanucaejavata namutoepatota, pataba 
jivitonë Jairo pijaboverena. Bajaraponë jumaitsi Jairojavabelia:

—Jairo, nexënatoyo rabaja tëpa. Pëtsa baja matavëjëa jamatabëitonota­
poname Jesús, jai bajaraponë Jairojavabelia.

50 Jesús jumetae ata bajarapajume, itsiata jumaitsi Jairojavabelia:
—Jairo, pëtsa najamatabëxainame. Najamatabëcuenecopare saya ëxanë­

javaberena. Nexënatovayo raja jamatejema tsane, jai Jesús Jairojavabelia.
51 Itsa Jesús pata Jairo pijabota, apo tocopatsi ayaibitsaëto penajonene­

xa Jesús pepëta petëpaevayo pebocaejavabelia. Tocopata saya penajone­
nexa mapamatabëxëyoje. Pedro, Santiago, Juan, petëpaevayo paxa, pena, 
bajara saya pamatabëxëyo tocopata penajonenexa Jesús pepëta. Pamonae 
Jesús pevajënae ena Jairo pijabota, bajarapamonae Jesús pitsapaeyaexa­
na. 52  Daxitajivi pinijicuenia matanueyaba petëpanucaevayo. Nexata Jesús 
jumaitsi:

—Pëtsa pamatanueyabame. Pejanava raja apo tëpae. Saya raja majita­
nuca, jai Jesús bajarapamonaejavabelia tsipaji yapëtane Jesús piasaëyae­
xanaejavanexa bajarapovayo.

53  Bajarapacuenia Jesús pejumaitsijava, bajarapamonae saya Jesús 
jumecapocaponatsi. Tsipaji bajarapamonae yapëtane bajarapovayo baja 
picani pepacuene petëpaejava. 54 Nexata Jesús petëpaevayo cobepita. 
Jumaitsi pinijijumeta:

—Pejanavayo, nonotabapunare, jai Jesús.
55 Nexata bajarapacuenia Jesús pejumaitsijavata, petëpanucaevayomi 

nonotabapuna. Asaë baja icatsia petëpaevayomi. Nexata Jesús jumaitsi 
pejanavayo penajavabelia:

—Nexënatovayo pexaejava rajure, jai Jesús.
56  Nexata pejanavayo paxa, pena ata, bitso jamatabëcuenenabenajaca­

beje. Nexata Jesús jumaitsi bajarapajivibejejavabelia:
—Pëtsa papaebamebeje itsajivijavabelia ata pacuene pacatoexanatsibe­

je, jai Jesús.

Pacuenia Jesús pijajivi itoroba Dioso pitorobilivaisi jivi 
petsipaebanajetarubenaenexa yabara pelivaisi 

(Mt 10.5-15; Mr 6.7-13)

9 �1 Jesús junata pijajivi, doce ponëbeje, penacaetuatsinexa. Nexata 
Jesús jumaitsi bajarapamonaejavabelia mapacueniaje:

—Pacajamatabëcuene caëjëpaeyaexanatsi rabaja papecacaëjëpaeja­
matabëcuene dovathi peyajavajinavanapaevi ata panevecuacapitsapa­
ponaenexa. Pacajamatabëcuene caëjëpaeyaexanatsinua piavitanevi ata 
panejamatejemayaexanaponaenexa. 2  Patsipaebanajetarubenaename 
daxitajivijava pacuenia Dioso pijajivi evetsijitsia. Piavitanevi ata pajama­
tejemayaexanaponaename, jai Jesús pijajivijavabelia.

3  Jesús jane baja pijajivi penaropobivajënae, Jesús jumaitsi pijajivijava­
belia mapacueniaje:

—Pëtsa itsacuenejava ata pacaponame panijanamutonexa. Pëtsa paca­
poname naebo, doro ata, panemarue ata, palata ata. Caejava saya pane­
naxatatsijava pajumaponare. Pëtsa anijacamisabeje pacaponame. 4 Itsa 
papatabiabianame tomarata, caebota pamajitabiabianame. Pëtsa panatixi­
taponame itsaboyabelia panemajitsinexa. Matapania icatsia itsajavabelia 
itsa paponaename, bajarapabovecua papitsapaename. 5 Patomarata apo 
pacacopiapitsi tsane pexanialivaisi panetsipaebinexa, nexata pavecuapo­
naename bajarapatomara. Panevecuaponaevajënae bajarapatomara, baja­
rapatomarata panataxuatsapërëvarëbianame. Bajarapacuenia itsa panata­
xuatsapërëvarëbianame, yapëtaena bajarapatomarapijivi Diosojavabelia 
penaneconitsicuene apo papecacopiapitsixae papecanamuxunaevetsinexa 
panetsipaebilivaisi, jai Jesús pijajivijavabelia.

6  Bajaraxuacujinae Jesús pijajivi naropoba jane baja. Najetarubena 
daxitatomaraxijava. Tsipaebanajetarubena jane baja pexanialivai­
si jivi pecapanepaelivaisinexatsi pibisiacuene pexanaeneconimivecua. 
Jamatejemayaexanaponanua piavitanevi daxitajava.

Pacuenia Juanpijinë jivibautisabinëmi beyaxuabatsi yabara pelivaisi 
(Mt 14.1-12; Mr 6.14-29)

7 Herodes, Galileanacua pevetsinë, vënëlivaisitanetsi daxita Jesús 
pinijicuene pexanaponaejava. Nexata Herodes najamatabëcueneepatajë­
rërëcaeya najamatabëxaina Jesús yabara. Tsipaji itsamonae jamatabëcue­
nenavëxaniabiaya Jesús yabara jumai tsaponae: “Juanpijinë raeta jivibau­
tisabinëmi petëpaecujinae icatsia asaë,” jai tsaponae Jesús yabara. Nexata 
bajarapacuenia itsamonae pejumaitsaponaejava Herodes pejumetaexae, 
najamatabëcueneepatajërërëcaeya najamatabëxaina Jesús yabara.

8  Itsamonae pijinia jumai tsaponae Jesús yabara:
—Bajayata raeta ponëmi ponapona, profeta Elíaspijinëmi, icatsia asaë, 

jai tsaponae itsamonae.
Itsamonae pijinia jumai tsaponae Jesús yabara:
—Bajayata raeta pamonaemi jinavanapa, profetavimiyajuvënënë, ica­

tsia asaë, jai tsaponae itsamonae Jesús yabara.
Bajarapacuenia itsamonae jamatabëcuenenavëxaniabiaya pejumaitsa­

ponaejava Jesús yabara, Herodes jumetane.

9 Nexata Herodes jamatabëjumaitsi:
—Xanë bajayata tajajivi itorobajë Juanpijinë jivibautisabinëmi pebeya­

xuabinexa. Nexata baja tajajivi Juanpijinëmi vësiucutaxuaba. Beyaxuaba 
baja. ¿De tsaeta nexata ponë pinijicuene pexanaponaejava, vënëlivaisitae­
yabiabajë? jamatabëjai Herodes Jesús yabara.

Bajaraxuata Herodes bitso jamatabëtane Jesús.

Pacuenia Jesús pexaejava rajuta cinco mil ponëbeje yabara pelivaisi 
(Mt 14.13-21; Mr 6.30-44; Jn 6.1-14)

10 Jesús pitorobivi, apóstolevi, jivi pexanialivaisi petsipaebanajetaru­
benaecujinae, naviabanajetarubena baja Jesúsjavaberena. Nexata bajara­
pamonae pepatsicujinae Jesúsjavaberena, navajunupaeba Jesúsjavabelia 
daxita pacuenia exanavanapa. Nexata Jesús barëpona pijajivi pesaji­
naejavabelia, Betsaidatomara imoxoyojavabelia. 11 Itsiata baitsi jane jivi 
ayaibitsaëtoxaneto pëtanetsi. Nexata bajarapamonae Jesús pecovëvelia 
pëjaitatsi. Nexata bajarapamonae itsa pata Jesúsjavata, Jesús copiapi­
ta xaniavaetsia. Nexata Jesús tsipaeba bajarapamonaejavabelia pacue­
nia Dioso eveta pijajivi mapanacuataje. Jesús jamatejemayaexananua 
piavitanevi.

12  Itsa baja caniviyo tsaponae, Jesús pijajivi doce ponëbeje cujibarena­
tsi. Jumaitsitsi:

—Itorobaremelia baja jivi peponaenexa imoxoyo penaetomaraxijavabe­
lia, imoxoyo penaebonëjavabelia ata. Bajarabelia bajarapamonae namaji­
tsiana. Pexaejavanua namitsavajëtsiana. Majotaje ajibi pexaejava. Tsipaji 
itsajivi ata pijabo apo xainae majotaje, jai Jesús pijajivi.

13  Nexata Jesús jumaitsi pijajivijavabelia:
—Paxamë parajure pexaejava, jai Jesús.
Nexata Jesús pijajivi jumaitsi:
—Paxainajë saya cinco papanbëbeje, anijanëyobeje dujuainëyobeje 

yajava. ¿Jitsipame tsaja patacomuacaenexa pexaejava daxita mapamonae 
penaxaenexaje? jai Jesús pijajivi.

14 Bajarapajivibitsaëtoxaneto bejamatabëcuene cinco mil ponëbeje. 
Nexata Jesús jumaitsi pijajivijavabelia:

—Paenaeyaexanare pepobitsaëtonë, bejamatabëcuene cincuenta ponë­
beje tsaponae caebitsaëtota, jai Jesús pijajivijavabelia.

15 Nexata Jesús pijajivi bajarapacuenia exana. Enaeyaexana jane 
baja daxita jivibitsaëtoxaneto. 16  Nexata Jesús pita cinco papanbëbe­
je, anijanëyobeje dujuainëyobeje yajava. Athëbëa benaëcotsia. Jumaitsi 
Diosojavabelia:

—Pexaniacuene panetoexaname. Panerajutame pataxaejava, jai Jesús.
Bajaraxuacujinae Jesús pan epatsicacapona, dujuainëyobeje yaja­

va. Pepatsicacaejava pijajivijavabelia rajutapona petsicobetsanaenexa 

daxitajivi. 17 Daxita xaniavaetsia nabane. Bajaraxuacujinae jivi peyajuvë­
nëcopabejebijavanë, Jesús pijajivi vënëba doce xuabeje bemapirecuenia 
pexanaejavanë.

Pacuenia Pedro jumaitsi Jesúsjavabelia: “¡Xamë raja Cristomë!” jai 
yabara pelivaisi 

(Mt 16.13-19; Mr 8.27-29)
18  Itsamatacabi Jesús caenë vajëta Diosojavabelia pijajivi pitabëta. 

Nexata xuacujinae Jesús jumaitsi pijajivijavabelia:
—¿Detsa jivi jumai tsabiabi xanë yabara? ¿De tsaeta xanë ponënë? jai 

Jesús pijajivijavabelia.
19 Nexata Jesús pijajivi jumaitsi:
—Itsamonae xamë yabara jumai tsabiabi: “Juanpijinë raeta jivibau­

tisabinëmi icatsia asaë,” jai tsabiabi. Itsamonae pijinia jumai tsabiabi: 
“Diosojumepaebinëmi raeta. Profeta Elíaspijinë, ponëmi bajayata ponapo­
na, icatsia asaë,” jai tsabiabi. Itsamonae pijinia jumai tsabiabi: “Bajayata 
raeta Diosojumepaebivimi profetavimiyajuvënënë icatsia asaë,” jai tsabia­
bi xamë yabara, jai Jesús pijajivi.

20 Nexata icatsia Jesús jumaitsi pijajivijavabelia:
—¿Detsa nexata paxamë pajamatabëitsimë xanë yabara? ¿Detsa xanë 

ponënë? jai Jesús pijajivijavabelia.
Nexata Pedro jumaitsi Jesúsjavabelia:
—Xamë raja cajena Cristomë, athëbëvetsica Dioso pecaitorobinëtsica jivi 

necapanapaenexa. Xamë cajena Dioso pexënatomë, jai Pedro Jesúsjavabelia.

Pacuenia Jesús tajëvelia navajunupaeba pebeyaxuabijavanexatsi 
yabara pelivaisi 

(Mt 16.20-28; Mr 8.30-9.1)
21 Jesús jumeitaveta pijajivi. Jumaitsi mapacueniaje:
—Pëtsa pajumaitsimë jivijavabelia: “Jesús raja Dioso pexënato,” pajamë 

pëtsa, jai Jesús.
22  Nexata Jesús pebeyaxuabijavanexatsi, tajëvelia navajunupaeba. 

Jumaitsi pijajivijavabelia mapacueniaje:
—Xanë, Daxitajivi Pematapijinënë, pinijicuenia bejiobinë tsane. Judíovi 

pijaancianovi, sacerdotevi penamatacaitorobivinua, judíovi pecujarubi­
vinua, apo nejumecovënëtsi tsane xanë Cristonëcuenenë. Nexata bitso 
nebejiobiaexanaena. Bajaraxuacujinae nebeyaxuabiana. Itsiata baitsi jane 
tatëpaecujinae, acueyabi matacabita, icatsia asaënë tsane, jai Jesús pijaji­
vijavabelia tajëvelia penavajunupaebijavata pebeyaxuabijavanexatsi.

23  Bajaraxuacujinae Jesús jumaitsi daxitajivijavabelia:
—Pajivi jitsipa tanepënaponaejava, bajarapajivi copatsi penatojitsipae­

cuenia pexanaenexa penajamatabëxainabiabijavami. Exanaponaponae 

taitorobicuenia. Bajarapajivi caematacabi canacujitsia najamatabëcueneve­
retsinua, bejiobiaexanaejitsia atatsi, beyaxuabijitsia atatsinua, Dioso peju­
melivaisi yabara piajamatabëcuenesaë tsaponaponaenexa. Nexata jane baja 
xuacujinae nepënaponaena. 24 Pajivi exanaponapona penatojitsipaecuenia, 
apo xainae tsane matacabi apo pevereverecaejava. Pajivi xanë tajamatabë­
cueneta copata penatojitsipaecuenia pexanaejavami, bajarapajivi xainaena 
matacabi apo pevereverecaejava. 25 Pajivi exanaponapona penatojitsipaecue­
nia, bajarapajivi Diosovecua naxuabiana. Nexata bajarapajivi daxitacuene 
xainae ata mapanacuapijicueneje, itsiata nacuerata. Tsipaji pexainaecuene 
apo capanepae tsanetsi Diosojavabelia. 26 Pajivi tajajivitonë ata, navënëlivai­
sicaura tsane jivijavabelia xanë tajajivitonëcuene, tanejumecovënëtsijava ata 
yabara, nexata juya xanë, Daxitajivi Pematapijinënë, bajarapajivi tajajivi­
tonë ata, tajajivitonëcuene vënëlivaisicauranë tsane taxa Diosojavabelia. 
Bajarapajivi vënëlivaisicauranë tsane pamatacabi icatsia patsianicajë taxa 
Dioso pijapenivenivenaecotia yajava, tananeconitsiaexanaenexa daxita pija­
neconi pexainaevi. Yajavapatsianicajënua Dioso pijaángelevi. 27 Xaniajanë 
pacuenia pacatsipaebijitsiatsi. Daxita paxamë patëpaenejevamë, Dioso taxu­
xuabiana daxita pijajivi pevetsicuene mapanacuataje. Nexata paxamëyaju­
vënëvi pepuatae tsane Dioso petaxuxuabijava daxita pijajivi pevetsicuene 
mapanacuataje, tëpaena, jai Jesús bajarapamonaejavabelia.

Pacuenia Jesús caeepatoyo perabënivenivenataba yabara pelivaisi 
(Mt 17.1-8; Mr 9.2-8)

28  Jesús petëpaejavanexa tajëvelia penayajunupaebicujinae, bejama­
tabëcuene ocho pamatacabibejecujinae, Jesús pijajivi, acueyabi ponë­
beje, barëjunaya petsutojumabetsia. Barëjunaya mapamatabëxëyoje: 
Pedro, Santiago, Juan. Bajarapamatabëxëyo Jesús barëjunaya petsuto­
jumabetsia pevajëtsinexa Diosojavabelia. 29 Diosojavabelia pevajëtsija­
vata, Jesús itabaranivenivena. Penaxatatsijava ata bitso nivenivenaeya 
niojai. 30 Bajarajota jemata naitajëta anijanëbeje, ponëmibeje bajayata 
tëpa. Bajaraponëbeje Jesús barëcuaicuaijaitsi. Bajaraponëbeje tsaena 
Moiséspijinëbeje Elíaspijinëbeje. 31 Bajaraponëbeje matatoyorotsia nive­
nivenabeje. Jesúsbana nabarëcuaicuaijai Jesús petëpaejavanexa yabara. 
Pacuenia Jesús bejiobiaexanaejitsiatsi Jerusalén tomarata, bajarapacuene 
yabara nabarëcuaicuaijai. 32  Pedrobana penajuajinavanapaevi bitso itama­
jitsipanae ata, itsiata naëcotavanapa. Nexata bajarapamonae tane Jesús 
matatoyorotsia penivenivenaejava. Tanenua Moisésbeje Elíasbeje pebarë­
cuaicuaijavatsi Jesús. 33  Itsa baja Moisésbeje Elíasbeje Jesúsvecua ponaeji­
tsiatsibeje, nexata bajarapaepatota Pedro jumai tsaxuabi Jesúsjavabelia:

—¡Patajatuxanenë, pijacuaxae panebarëponame! Pacatoexanaenatsi 
acueyabi pabobërëtobeje. Itsabobërëto xamënexa tsane. Itsabobërëto 
Moisésnexa tsane. Itsabobërëto Elíasnexa tsane, jai Pedro.

Pedro xaniavaetsia najamatabëxainaenejeva, bajarapacuenia jumai­
tsi. 34 Pedro abaxë itsa cuaicuaijai tsanucae, itarërëbo mataacataxuabatsi 
daxita bajarapamonae. Jesús pijajivi najunaviaca itsa mataacataxuabatsi 
itarërëbo. 35 Nexata bajarapaitarërëbojavavetsica Dioso jumaitsitsica:

—Mara ponë taxënato, tasivanëje. Bajaraponë panamuxunaevere, jai­
tsica Dioso itarërëbojavavetsica Jesús pijajivijavabelia.

36  Itsa baja Dioso najumevereta bajarapacuenia pejumaitsijavatsica, 
Jesús pijajivi tane caenë baja Jesús penucaejava bajarajota. Jesús pijajivi 
tae ata bajarapacuene, moya saya jinavanapa. Bajarapamonae abaxë apo 
tsipaebi itsamonaejavabelia, tae ata bajarapacuene.

Pacuenia Jesús jamatejemayaexana pejevaxinë, dovathi 
peyajavaponaponaenë, yabara pelivaisi 

(Mt 17.14-21; Mr 9.14-29)
37 Jesús pebarëcuaicuaijaicujinae Moisésbeje Elíasbeje, pijajivi acueyabi 

ponëbeje yajava, naviatsica petsutojumavetsica. Nexata mataenenatsi jivi 
ayaibitsaëtoxaneto. 38  Nexata caenë bajarapajivi bitsaëtoxanetoyajuvënënë 
pinijijumeta jumaitsi Jesúsjavabelia:

—Jesús, nitaxutotsoniataema. Netotaema taxënatonëyo. Caenëyo 
rabaja tsipaji xainajë. 39 Dovathi vaetababiabatsi. Nexata jemata aëjai 
tsabiabi. Tëpajoneyaexanabiabatsi. Daxitanë neconecojaiya aperabë­
baba tsatababiabireca. Nexata bajarajota pecuibothamu tsabiabi. Bitso 
bejiobiaexanabiabatsi. Dovathi abaxë apo jamatabëcopatsitsi. 40 Picani 
raja nijajivijavabelia jumaitsinë: “Panetovecuacapitsapare dovathi,” 
janë. Itsiata apo caëjëpaetsi tanetovecuacapitsapaenexa, jai bajaraponë 
Jesúsjavabelia.

41 Nexata Jesús jumaitsi daxita pijajivijavabelia:
—¡Paxamë baja rovia apo pajumecovënëtsimë Dioso papecayaveno­

naejavanexa! Bajaraxuata apo pacajamatabëcuenecaëjëpae pejevaxi­
në panevecuacapitsapaenexa dovathi. ¡Paneajamatabëcuenetajavi baja 
rovia! ¿Detsa paepatojebi abaxë paxamëjavabelia ajamatabëcuenesaë­
në tsaponaponae tsane patanejumecovënëtsinexamë? jai Jesús daxita 
pijajivijavabelia.

Nexata Jesús jumaitsi pejevaxinë paxajavabelia:
—Barërenamëre nexënatonëyo, jai Jesús.
42  Ajena pejevaxinë imoxoyotabarena Jesúsjavaberena, dovathi 

icatsia irata xuabatsi pejevaxinë. Daxitanë aperabëbaba tsatabire­
ca. Nexata Jesús itaveta dovathi pejevaxinë pevecuapitsapaenexa­
tsi. Nexata baja Jesús jamatejemayaexana pejevaxinë. Tocanaviata 
baja pejamatejemanë paxajavabelia. 43  Daxitajivi bitso jamatabëcue­
nenabenajaca Dioso pesaëta Jesús pevecuacapitsapaexae dovathi 
bajaraponëyo.

Pacuenia icatsia Jesús tajëvelia navajunupaeba pebeyaxuabijavanexatsi 
yabara pelivaisi 

(Mt 17.22-23; Mr 9.30-32)
Jivibitsaëtoxaneto Jesús jamatabëcuenebarëyaya tanetsi daxita Jesús 

pexanaejava yabara. Nexata Jesús pebeyaxuabijavanexatsi, tajëvelia 
navajunupaeba pijajivijavabelia. Jesús jumaitsi mapacueniaje:

44 —Xaniavaetsia panenamuxunaevere. Pëtsa panacofënëtame. 
Xanë, Daxitajivi Pematapijinënë, necanajetsiana itsamonae pecobe­
yabelia, jai Jesús pijajivijavabelia tajëvelia penavajunupaebijavata 
pebeyaxuabijavanexatsi.

45 Itsiata baitsi jane Jesús pijajivi apo jumeyapëtae xua yabara Jesús 
jumaitsi. Baitsi bajarapamonae Dioso apo tocopatsitsi pejumeyapëtaeya­
niva xua yabara Jesús jumaitsi. Bajarapamonae ajumeura Jesúsjavabelia 
peyanijobijava xua yabara Jesús jumaitsi.

Pacuenia Jesús pijajivi: “¿Detsa ponë vaxaitsiyajuvënënë 
nacavecuaayaijamatabëcuenenë bitso?” najai tsanajetarubenae 

namutua yabara pelivaisi 
(Mt 18.1-5; Mr 9.33-37)

46  Jesús pijajivi anaeya namutua najumenotsiaya nalivaisitanajetarube­
na. Najumaitsi tsanajetarubenae bajarapamonae:

—¿Detsa ponë vaxaitsiyajuvënënë nacavecuaayaijamatabëcuenenë 
bitso? najai tsanajetarubenae Jesús pijajivi.

47 Nexata Jesús pijajivi jamatabëcueneyapëtane pacuenia najamata­
bëxaina. Nexata Jesús cobepita pejevaxinëyo. Pemuxuneneta nuteta. 
48  Jumaitsi pijajivijavabelia:

—Pajivi copiapita tanejumecovënëtsijiviyo, mapitsipejevaxinëyo ataje, 
xanë taniji tanecopiapitsijava. Pajivi necopiapita, ëxanë apo necopiapitsi. 
Ponë nitoroba, neyajavacopiapita. Nexata pëtsa bepaayaijamatabëcuene­
vimë panataneme. Tsipaji ponë paxamëyajuvënënë beveliajamatabëcue­
nenë natane paxamëvecua, bajaraponë bitso ayaijamatabëcuenenë taena­
tsi Dioso daxita paxamë matatoxenetsia, jai Jesús pijajivijavabelia.

Pacuenia Jesús jumaitsi pijajivijavabelia itsa vënëlivaisitane itsanë 
dovathi jivivecua pecapitsapaejava Jesús pevënëta yabara pelivaisi 

(Mr 9.38-40)
49 Jesús pijajivitonë, Juan, jumaitsi Jesúsjavabelia:
—Tajatuxanenë, pataniji itsanë nevënëta dovathi jivivecua pecapitsa­

paejava. Itsiata bajaraponë apo paxanëyajuvënënë. Nexata paitavetajë 
bajaraponë dovathi jivivecua pecapitsapaponaejava, jai Juan.

50 Nexata Jesús jumaitsi Juanjavabelia:

—Pajivi pibisiajamatabëcuene apo najamatabëxainae vaxaitsijavabe­
rena, bajarapajivi nacajamatabëcueneyavenona. Bajarapajivi bevaxaitsi­
jamatabëcuenejivi. Bajaraxuata pëtsa baja paitavetame bajaraponë xanë 
tavënëta jivivecua dovathi itsa capitsapapona, jai Jesús Juanjavabelia.

Pacuenia Jesús jumeitaveta Santiagobeje Juanbeje yabara pelivaisi
51 Itsa baja imoxoyo pevajënae pamatacabi Jesús athëbëabetsia Dioso 

caponaejitsiatsi, ajamatabëcuenesaë baja peponaenexa Jerusalén toma­
rabelia. 52  Jesús nexata pevajënaeyabelia pijajivitonëbeje natsivajënaeito­
roba, Santiagobeje Juanbeje. Bajaraponëbeje ponabeje Samaria nacuata 
peecaetomarajavabelia petocovaetsinexabeje pabota picani Jesús patsi­
jitsia. 53  Itsiata baitsi jane Samaria nacuapijivi apo jamatabëcopiapitsi­
tsi Jesús. Tsipaji baja bajarapamonae yapëtane Jesús peponaejavanexa 
Jerusalén tomarabelia. 54 Nexata Jesús pijajivitonëbeje itsa yapëtanebeje 
Samaria nacuapijivi Jesús apo pecopiapitsijavanexatsi, nexata jumaitsibe­
je Jesúsjavabelia:

—Patajatuxanenë, bajayata profeta Elíaspijinë vajëta Diosojavabelia 
Dioso pitorobinexatsica isotocotia peverebiabinexa piajamatabëcuene­
bejevi. ¿Baja tsaja pitsicuene jitsipame patavajëtsinexa Diosojavabelia 
peveriapaenexatsi pamonae apo jitsipae pecacopiapitsijava? jaibeje Jesús 
pijajivitonëbeje.

55 Nexata Jesús naëcota pijajivitonëbejejavabelia. Jumeitaveta pijajivito­
nëbeje. Jesús jumaitsi:

—Paxamëbeje apo pajamatabëcueneyapëtaemëbeje Espíritu Santo, 
ponë pacayajavaponaponabeje. 56  Xanë, Daxitajivi Pematapijinënë, apo 
patsinëtsica taverebiabinexa jivi. Biji rajane patsicajë tacapanepaenexa 
jivi pibisiacuene pexanaeneconivecua, jai Jesús pijajivitonëbejejavabelia.

Nexata baja Jesús, pijajivi yajava, pona itsatomarabelia.

Pacuenia picani itsamonae Jesús jamatabëpënaponatsi yabara pelivaisi 
(Mt 8.19-22)

57 Jesús pijajivi namutua peyajavanajetarucaejavata, judíovi pecujarubi­
në jumaitsi Jesúsjavabelia:

—Jesús, itsabelia poname, capënaponaenatsi cajena, jai judíovi 
pecujarubinë.

58  Nexata Jesús jumaitsi bajaraponëjavabelia:
—Itsa nepënaponaejitsipame, apo napatabiabimë tsipae tajabota nena­

cueraevetabiabinexa. Tsipaji tajabo apo xainaenë. Namo pijamëthëanë 
xaina pepatabiabinexa pemajitabiabinexanua. Baratsui ata pematapenanë 
xaina. Itsiata baitsi jane xanë, Daxitajivi Pematapijinënë, itsajavabelia ata 
apo xainaenë, itsajota nacueraevetabiabijitsianë, jai Jesús.

59 Bajaraxuacujinae Jesús jumaitsi icatsia itsanëjavabelia:

—Nepënaponare, jai Jesús.
Nexata bajaraponë jumaitsi:
—Tajatuxanenë, caeepatoyo abaxë necopare tamëthëtsinexa taxa petë­

paenë, jai bajaraponë Jesúsjavabelia.
60 Jesús nexata jumaitsi bajaraponëjavabelia:
—Copare matacabi apo pevereverecaejava apo pexainaevinexa pemë­

thëcaenexatsi nijamonaemi itsa tëpa. Xamë saicaya nepënaponare jivi 
netsipaebinexa pacuenia Dioso evetsijitsia daxita pijajivi mapanacuataje, 
jai Jesús bajaraponëjavabelia.

61 Bajaraxuacujinae icatsia itsanë jumaitsi Jesúsjavabelia:
—Tajatuxanenë, jitsipajë tacapënaponaejava. Itsiata abaxë caeepa­

toyo necopare tanapëjiobinexa tajabota pejinavanapaevijavabelia, jai 
bajaraponë.

62  Nexata Jesús jumaitsi bajaraponëjavabelia:
—Pajivi Dioso tonacuenebi ata, itsiata jamatabënajinabiaba pijaperuju­

jamatabëcuene, xua exanabiaba, bajarapajivi apo caëjëpaetsi xaniavaetsia 
Dioso petonacuenebinexa pitorobicueniatsi. Tsipaji najamatabëcueneepa­
tajërërëcaeya nacueneba, jai Jesús bajaraponëjavabelia.

Pacuenia Jesús pijajivi itoroba, setenta ponëbeje, Dioso 
pejumelivaisi jivi petsipaebanajetarubenaenexa yabara pelivaisi

10 �1 Jesús icatsia itsamonae itapeta pijajivinexa, setenta ponëbeje. 
Bajarapamonae Jesús itoroba anijanëbeje tsaponae Jesús peva­

jënaeya Dioso pejumelivaisi jivi petsipaebanajetarubenaenexa. Itoroba 
petsipaebanajetarubenaenexa daxita tomaranëjava, tsiquiritomaraxijava 
ata, itsaxuayo Jesús najetarucaejitsia. 2  Jesús pijajivi penaropobivajënae, 
Jesús jumaitsi pijajivijavabelia mapacueniaje:

—Xaniajanë pacuenia pacatsipaebijitsiatsi. Ayaipabi pexainaenë cae­
cuenia uba ayaijava peubijava. Nexata baja itsa tonaveretatsi peubijava, 
caejiviyobeje tonotatsi. Nexata notsi ata, abaxë bitso ayaijava tosajinatsi 
penotsinexa. Bajara pijinia itsi jivi ata Diosojavabelia penajamatabë­
cuenecopabivinexa. Abaxë sajina ayaibitsaëtoxaneto. Itsiata baitsi jane 
paxamë Dioso panetonacuenebivi pacaejiviyomëbeje saya. Bajaraxuata 
Diosojavabelia pavajëre icatsia Dioso pijajivi pematatsënëa itsamonae 
pitorobinexa papecayavenonaenexa. 3  Paponare baja Dioso pejumelivaisi 
jivi panetsipaebanajetarubenaenexa. Panayajivitaeyajinavanapaename. 
Pacaitorobianatsi raja bitso pibisiacuene pexanabiabivijavabelia. Pacuenia 
ovejaxi tsiayaitsi itsa jinavanapa pianaepanaevi nevëthë tuatuajëata, 
bajarapaitsimë tsane. 4 Pëtsa pacaponame itsacuenejava ata, doro ata, 
palata ata, zapato ata. Itsa pabajacobianame itsajivi namutoepatota, 
pëtsa bajayajebi pabarëcuaicuaijamë tsanunubenae panenajematsiyaniva. 
5 Itsa pajonejitsiamë itsamonae pijaboyalia, panejonevajënaelia copiaya 

pajumaitsimë tsane Diosojavabelia: “Dioso, yavenonare mapabopijivije 
jamatabëcuenexanepanaeya pejinavanapaenexa,” pajamë tsane copiaya 
Diosojavabelia. 6  Bajarapabo pexainaenë itsa jitsipaena pejamatabëcue­
ne xanepanaeyaexanaenexatsi Dioso, nexata bajaraponë jamatabëcuene 
xanepanaeyaexanaenatsi Dioso. Itsa apo muxujitsipae tsane bajarapa­
cuenia panejumaitsijava, nexata Dioso apo jamatabëcuene xanepanae­
yaexanae tsanetsi bajaraponë. 7 Itsajota papatabiabianame, caebota 
pamajitabiabianame. Pëtsa panatixitaponame itsaboxijavabelia. Aurajibia 
paxaeyabiabianamenua xua pacaabata bajarapabota. Pëtsa pauramë 
panexaejava papecarajutsijava yabara. Tsipaji panetsipaebixae patacaito­
robilivaisi, pacarajutsiana panexaejava. Tsipaji itsajivi itsa tonacueneba 
itsanëjavabelia, barajutatsi pexaejava. 8  Itsa papatabiabianame tomarata, 
itsa pabota bajarapatomarapijivi xaniavaetsia pacacopiapita, nexata pana­
xaename xua pacaabata. 9 Bajarapatomarata pajamatejemayaexanaename 
piavitanevi. Pajumaitsimë tsane bajarapatomarapijivijavabelia: “Dioso 
daxita pijajivi pevetsimatacabinexa, imoxoyo baja pevajënae pecopiapa­
tsinexa,” pajamë tsane. 10 Itsiata baitsi jane patomarata panepatsicujinae 
apo pacacopiapitsi tsane, bajarapatomarapijicallejavata panubenae­
name. Pajumaitsimë tsane bajarapatomarapijivijavabelia mapacuenia­
je: 11 “Panijatomarapijiatsapërë patataxuta rubena. Nexata panaveta­
xuvarëbajë. Bajarapacuenia panavetaxuvarëbajë panenayapëtaenexa 
Diosojavabelia panenaneconitsijava. Pananeconitame Diosojavabelia. 
Tsipaji apo panecopiapitsimë patanenamuxunaevetsinexamë palivaisi 
picani pacatsipaebijitsiatsi. Itsiata panenamuxunaevere paneyapëtaenexa 
mapalivaisije. Dioso daxita pijajivi pevetsimatacabinexa, imoxoyo baja 
pevajënae pecopiapatsinexa,” pajamë tsane. 12  Xaniajanë pacuenia paca­
tsipaebijitsiatsi. Pamatacabi Dioso naneconitsiaexanaena daxita pijaneco­
ni pexainaevi, bajarapamatacabi bitso ayaicuenia Dioso naneconitsiaexa­
naena patomarapijivi apo pacacopiapitsi tsane. Paneconivajëtota bajayata 
Dioso naneconitsiaexana Sodoma tomarapijivimi, bajarapaneconivajëto 
matatoxenetsia Dioso naneconitsiaexanaena patomarapijivi apo pacaco­
piapitsi tsane, jai Jesús pijajivijavabelia, setenta ponëbejejavabelia.

Pacuenia Jesús jumaitsi patomarabejepijivi Dioso xuabijitsia 
infiernojavabelia apo pejumecovënëtsixaetsi yabara pelivaisi 

(Mt 11.20-24)
13  Icatsia Jesús jumaitsi pijajivijavabelia, setenta ponëbejejavabelia:
—¡Bitso bejiobi tsane Corazín tomarapijivi! ¡Bitso bejiobi tsane Betsaida 

tomarapijivi ata! Pinijicuene Dioso pesaëta taexanaejavanë, xua itsajivi 
ata apo caëjëpaetsi pexanaenexa, bajarapatomarabejepijivi tae ata, itsiata 
apo nejumecovënëtsi. Apo copabi pibisiacuene pexanabiabijava. Apo naja­
matabëcuenepënëyorotsi Diosojavabelia. Bajayata Tiro tomarapijivimi, 

Sidón tomarapijivimi ata, petuatuajëta bajarapitsipinijicuene itsa tsitaexa­
naejitsipajë, nexata bajarapamonaemi copabijitsipa pibisiacuene pexanae­
java. Najamatabëcuenepënëyorotsipa Diosojavabelia. Bajarapamonaemi 
nexata pibisiacuene pexanaebiabineconi bitso yajamatabëcuenebëjai 
tsipae. Nexata Diosojavabelia petsitanajamatabëcueneitajëtsinexa peya­
jamatabëcuenebëjaijava pibisiacuene pexanabiabineconi, naxatabijitsipa 
piayopapaëbërëjavanë. Enaejitsipa irata. Ipumana ata natsimataothocae­
jitsipa bitso peyajamatabëcuenebëjaixae pibisiacuene pexanabiabineco­
ni. 14 Itsiata baitsi jane Corazín tomarapijivi, Betsaida tomarapijivi ata, 
tae ata pinijicuene Dioso pesaëta taexanaejavanë, apo nejumecovënëtsi. 
Nexata pamatacabi Dioso naneconitsiaexanaena daxita pijaneconi pexai­
naevi, bajarapamatacabi bitso ayaicuenia Dioso naneconitsiaexanaenatsi. 
Paneconivajëtota bajayata Dioso naneconitsiaexana Tiro tomarapijivimi, 
Sidón tomarapijivimi ata, bajarapaneconivajëto matatoxenetsia Dioso 
bitso ayaicuenia naneconitsiaexanaena Corazín tomarapijivi, Betsaida 
tomarapijivi ata. 15 Capernaum tomarapijivi picani najamatabëxaina 
Dioso pecaponaejavatsi athëbëabetsia. Itsiata baitsi jane bajarapamonae 
apo tanejumecovënëtsixae, Dioso xuabianatsi infiernojavabelia, jai Jesús 
Corazín tomarabeje Betsaida tomarabejepijivi yabara.

16  Icatsia Jesús jumaitsi pijajivijavabelia, setenta ponëbejejavabelia:
—Pajivi pacanamuxunaevetsiana, bajarapajivi taenajë xanë tanenamu­

xunaevetsijava. Pajivi pacanayajiviitavetsiana, bajarapajivi taenajë xanë 
tanenayajiviitavetsijava. Bajarapajivi Dioso ata taenatsi Dioso penayaji­
viitavetsijava. Bajarapacuenia Dioso ata taenatsi penayajiviitavetsijava 
tsipaji xanë Dioso nitoroba, jai Jesús pijajivijavabelia Jesús pijajivi setenta 
ponëbeje pitorobivajënaeya.

Nexata jane baja Jesús pijajivi naropoba. Dioso pejumelivaisi jivi tsi­
paebanajetarubena daxita tomaranëjava. Saicaya navecuanajetarubena 
anijanëbeje tsaponae.

Pacuenia Jesús pijajivi, setenta ponëbeje, naviabanajetarubena, 
Dioso pejumelivaisi jivi daxitanacuanëjava 

petsipaebanajetarubenaecujinae, yabara pelivaisi
17 Jesús pijajivi, setenta ponëbeje, Dioso pejumelivaisi jivi daxitana­

cuanëjava petsipaebanajetarubenaecujinae, barëyaya naviabanajetaru­
bena Jesúsjavaberena. Nexata pepatsicujinae bajarapamonae jumaitsi 
Jesúsjavabelia:

—Tajatuxanenë, dovathivi baja cajena itsa paitavetaponajë nevënëta, 
panejumecovënëtabiaba, jai bajarapamonae Jesúsjavabelia.

18  Jesús nexata jumaitsi pijajivijavabelia:
—Xanë baja cajena taniji dovathi athëbëvetsica pejopaejavatsica pacuenia 

yamaxë bajopaica. 19 Xanë baja cajena pacajamatabëcuene caëjëpaeyaexanatsi 

papecacaëjëpaejamatabëcuene panejamatabëcuene matatoxenetsinexa vaja­
vajabitsaënë dovathi. Nexata jomo pacuetsacuetsanae atamë tsane, aqueto ata 
pacuetsacuetsanae atamë tsane, apo pacaitsacueniabi tsane. 20 Itsiata pëtsa bitso 
pasivajamatabëcuenebarëyamë dovathi itsa paitavetame papecajumecovënëtsi­
java. Bitso jane pasivajamatabëcuenebarëyamëre tsavanapae Dioso papijajivi­
xaemë Dioso papecavënëyaquinarubijava athëbëtatsia, jai Jesús pijajivijavabe­
lia, setenta ponëbejejavabelia.

Pacuenia Jesús jamatabëcuenebarëya yabara pelivaisi 
(Mt 11.25-27; 13.16-17)

21 Jesús bitso jamatabëcuenebarëyayaexanatsi Espíritu Santo. Nexata 
Jesús jumaitsi paxa Diosojavabelia:

—Axa, nevetsinë athëbëtatsia. Nevetsinë mapanacuajava ataje. 
“Ayaijamatabëcuenenëmë bitso,” cajaitsi. Tsipaji pamonae bitso apo penacujaru­
bivi ata, yapëtaeyaexaname pacuenia itsamatacabi daxita nijajivi evetsijitsiamë 
mapanacuataje. Bajarapamonae yapëtaeyaexanaename pexanialivaisi, xanë 
talivaisi, palivaisi vecuamatayatame bitso peyapëtaevi mapanacuapijilivaisije. 
Bajarapalivaisi vecuamatayatame bitso penacujarubivi ata mapanacuapijicue­
ne yabaraje. Bajarapacuenia exaname tsipaji baja exaname nejitsipaecuenia, jai 
Jesús paxa Diosojavabelia pevajëtsijavata.

22  Icatsia Jesús jumaitsi pijajivijavabelia, jivijavabelia ata:
—Taxa Dioso baja cajena netocopata tayapëtaenexa daxitacuene. Itsajivi ata 

apo nejamatabëcueneyapëtae pacuenia xanë jamatabëcueneitsinë, Dioso pexë­
natonë. Caenë, taxa Dioso, nejamatabëcueneyapëtane. Itsajivi ata apo jamatabë­
cueneyapëtae pacuenia taxa Dioso jamatabëcueneitsi. Caenënë, xanë pexënato­
në, jamatabëcueneyapëtaniji pacuenia taxa Dioso jamatabëcueneitsi. Pamonae 
tojitsipajë tayapëtaeyaexanaenexa pacuenia taxa Dioso jamatabëcueneitsi, baja­
rapamonae ata yapëtaeyaexanaenajë, jai Jesús pijajivijavabelia, jivijavabelia ata.

23  Nexata Jesús napënëyorota. Ëpijajivijavabelia jumaitsi:
—Paxamë baja pajamatabëcuenebarëyamë panetaexae pacuene baja pataepo­

name. 24 Xaniajanë pacuenia pacatsipaebijitsiatsi. Bajayata ayaibitsaëto profeta­
vimi necopiaevetavanapa picani tanetaenexa tapatsijavatsica. Nacuaevetsivimi 
ata necopiaevetavanapa picani tanetaenexa tapatsijavatsica. Itsiata netaenejeva 
tapatsijavatsica, bajarapamonaemi tëpa baja. Jamatabëjumetaeyabiabanua pica­
ni palivaisianë baja aeconoxae paxamë pacatsipaebaponatsi. Itsiata apo jumetae­
nejeva bajarapalivaisinë, bajarapamonaemi tëpa baja, jai Jesús pijajivijavabelia.

Pacuenia pexaniajamatabëcuenenë, Samaria 
nacuapijinë, yavenona itsanë yabara pelivaisi

25 Itsamatacabi Jesús livaisi tsipaebanuca pijajivijavabelia. Nexata baja­
rajota judíovi pecujarubinë nonotapuna. Bajaraponë Jesúsjavabelia jama­
tabëcueneëjëbiaya jumaitsi:

—Jesús, ¿detsa xua exanaenajë Dioso tanerajutsinexa matacabi apo 
pevereverecaejava? jai judíovi pecujarubinë.

26  Nexata Jesús jumaitsi judíovi pecujarubinëjavabelia:
—¿Detsa jane jumaitsi bajarapacuene yabara bajayata Dioso 

Moiséspijinëta penajumecopatsilivaisi jivi pejumecovënëtsinexa? jai 
Jesús.

27 Nexata judíovi pecujarubinë jumaitsi Jesúsjavabelia:
—Bajayata Dioso Moiséspijinëta penajumecopatsilivaisi jumaitsi mapa­

cueniaje: “Daxita panejamatabëëthëtojavavetsina, daxita panejamatabë­
cueneta ata, daxita panesaëta ata, daxita panenajamatabëxainaesaëta ata, 
pasivamëre panijatuxanenë panijaDioso. Pasivamëre itsajivi ata pacuenia 
paxamë panijacuata panasivamë,” jai bajayata Dioso Moiséspijinëta pena­
jumecopatsilivaisi, jai judíovi pecujarubinë Jesúsjavabelia.

28  Nexata icatsia Jesús jumaitsi judíovi pecujarubinëjavabelia:
—Xaniavaetsia nejumecanaviatame. Bajarapacuenia exanaponapona­

re. Nexata pepacuene xainaename matacabi apo pevereverecaejava, jai 
Jesús.

29 Itsiata baitsi jane judíovi pecujarubinë bijiaya jumecovënëta bajara­
palivaisi. Asivaya apo tae itsamonae ata. Bajaraxuata judíovi pecujarubi­
në matavëjëa jumaitsi Jesúsjavabelia:

—¿Detsa nexata pitsijivi asivanë tsane? jai judíovi pecujarubinë.
30 Nexata icatsia Jesús jumaitsi judíovi pecujarubinëjavabelia 

mapacueniaje:
—Pebi namutua najetaruca Jerusalén tomaraverena. Naropota pepa­

tsinexa Jericó tomaraberena. Nexata jivi pecaponaejava peyacajërëba­
biabivi, bajaraponë epatua vaetabatsi. Daxita pecobecovë yacajërëtatsi. 
Penaxatabijavanëmi ata yacajërëtatsi. Nexata pinijicuenia conibabiatsi. 
Puenetabuatatsi picani petëpanucaenexa bajarajota. 31 Nexata bajara­
panamutua sacerdotenë najetaruca, templobota penacuenebabiabinë. 
Nexata sacerdotenë bajaraponë itsa taeyabuata, matavaquetanucapona. 
Pona baja rovia. 32  Bajaraxuacujinae icatsia bajarapanamutua itsanë, 
templobota penacuenebabiabinë, najetaruca. Bajaraponë taenucajopa. 
Bajaraxuacujinae matavaquetanucapona. Pona baja icatsia rovia bajara­
ponë ata. 33  Bajaraxuacujinae icatsia bajarapanamutua Samaria nacuapi­
jinë najetaruca. Nexata bajaraponë itsa taeyabuata, tsitabejiobitsi bitso. 
34 Nexata bajaraponë cujilia. Vajënëvaëba aceiterata, vinorata yajava. 
Vajënëcëba papaëbërëpanaxita. Bajaraxuacujinae Samaria nacuapijinë 
pijaburrojumata buatsia. Nexata bajaraponë capona jivi pepatabiabibo­
yabelia. Bajarajota Samaria nacuapijinë eveta xaniavaetsia. 35 Meravia 
pitsijavata Samaria nacuapijinë itsa baja ponaejitsia itsabelia najetaruca, 
juta anijapalatanëbeje, bitso penamatamotsinëbeje. Matamota bajarapabo 
pexainaenë. Jumaitsi bajaraponëjavabelia: “Netoevetsianame maponëje. 

Itsa matamovereverecaena, pematatsënëa nevetsimatamo, bajarapapalata 
icatsia caevëarena camatamotsianatsi,” jai Samaria nacuapijinë bo pexai­
naenëjavabelia, jai Jesús mapacueniaje judíovi pecujarubinëjavabelia.

36  Bajaraxuacujinae judíovi pecujarubinëjavabelia Jesús yanijoba baja­
rapalivaisi yabara. Jumaitsi mapacueniaje:

—Pamonae, acueyabi ponëmaxëto, taeyabuata pecobecovë peyacajërë­
tsinëtsi. ¿Detsa ponë bajarapamonaeyajuvënënë asivaya tane bajaraponë? 
jai Jesús.

37 Nexata judíovi pecujarubinë jumaitsi Jesúsjavabelia:
—Ponë pitaxutotsoniataexae yavenona, bajaraponë asivaya tane, jai 

judíovi pecujarubinë Jesúsjavabelia.
Nexata Jesús jumaitsi judíovi pecujarubinëjavabelia:
—Ponare baja. Xamë ata bajarapacuenia asivaya itaxutotsoniataeyabia­

bianame itsamonae ata, jai Jesús judíovi pecujarubinëjavabelia.

Pacuenia Jesús jumaitsi Martabeje Maríabeje pijabota yabara pelivaisi
38  Jesús, pijajivi yajava, najetaruca pevajënaeyabelia. Nexata tomara­

yota pata. Bajarapatomarayota Jesús xaniavaetsia copiapitatsi petiriva, 
Martavënëva. Nexata Marta pijabota Jesús napata. 39 Marta pejuyapijiva 
xaina, Maríavënëva. Nexata María eca Jesús pitabarata penamuxunae­
vetecaenexa Jesús petsipaebilivaisi. 40 Nexata Marta bitso jamatabëcue­
neenatsi penacuenabijava, Jesús pexaejavanexa ata pemitsaexanaenexa. 
Nexata Marta cujilia Jesús. Jumaitsi:

—Tajatuxanenë, tajuyapijiva netocopata caevanë taexanaenexa daxita 
xua exanaejitsianë. Itorobare taneyavenonaenexa, jai Marta Jesúsjavabelia.

41 Nexata Jesús jumaitsi Martajavabelia:
—Marta, xamë bitso cajamatabëcueneena nexanaenexa daxita xuanë 

jamatabëexaname. 42  Caejava bitso xanepana nexanaenexa, tanenamuxu­
naevetsinexamë. María baja cajena tanenamuxunaevetecaexae tatsipae­
bilivaisi, catsuitapeta pexaniacuene daxitacuene matatoxenetsia. Nexata 
acuenebi itsajivi ata peyacajërëtsijavatsi tatsipaebilivaisi pejumetaejava, 
jai Jesús Martajavabelia.

Pacuenia Jesús pijajivi tsipaeba pacuenia Diosojavabelia vajëcaejitsia 
yabara pelivaisi 

(Mt 6.9-15; 7.7-11)

11 �1 Jesús vajëtabiaba Diosojavabelia. Nexata itsamatacabi, itsa baja 
Jesús najumevereta pevajëtsijava Diosojavabelia, Jesús pijajiviya­

juvënënë jumaitsi Jesúsjavabelia:
—Patajatuxanenë, panejumecujarubare pacuenia pavajëtabiabijitsianë 

Diosojavabelia. Pacuenia Juanpijinë jivibautisabinëmi jumecujarubabiaba 
pijajivi pacuenia vajëtabiabijitsia Diosojavabelia, bajara pijinia pacuenia 
xamë ata panejumecujarubare pavajëtabiabijitsianë Diosojavabelia, jai 
Jesús pijajiviyajuvënënë.

2  Jesús nexata jumaitsi pijajivijavabelia mapacueniaje:
—Itsa pavajëtabiabianame Diosojavabelia, pajumaitsimë tsabiabi tsane:

Taxamë, athëbëtatsia neecaenë, jitsipajë pecayaiyataejava 
daxitajivi. Jitsipajë naxanitsiayo pecopiapatsijava daxita 
nijajivi nevetsijava mapanacuataje. Jitsipajë daxitajivi 
mapanacuata nejitsipaecuenia pecatoexanabiabijava, pacuenia 
baja athëbëtatsia nijajivi nejitsipaecuenia catoexanabiaba, 
bajarapacuenia pecatoexanavanapaenexa mapanacuapijivi 
ataje. 3  Caematacabi canacujitsia panerajure pataxaejavanexa 
pacuenia panamatavenonajë. 4 Panebarajamatabëcuene 
xanepanarenua nitabarata pibisiacuene pataexanaejava. Nexata 
panevecuaajibiaexanare pibisiacuene pataexanaeneconi. 
Tsipaji paxanë ata itsamonae paxanëjavaberena pibisiacuene 
patanexanaejava pajamatabëcuenecaevajë. Nexata 
pabarajamatabëcuenexanepanajë. Panevecuatsare dovathi 
patanejamatabëcueneëjëbiyaniva. Panecapanepare jane 
pibisiacuenevecua, pajamë tsane mapacueniaje itsa 
pavajëtabiabianame Diosojavabelia,

jai Jesús pijajivijavabelia.
5 Icatsia Jesús pijajivijavabelia jumaitsi comparacióncuenia Jesús pijaji­

vi peyapëtaenexa pacuenia vajëcabiabijitsia Diosojavabelia:

—Paxamëyajuvënënë meravi tuatuajëta ponaejitsipa bitso peyapëtae­
nëtsi pijaboyabelia. Nexata jumai tsipae: “Cacovaetatsi acueyabi papan­
bëyobeje. 6 Itsanë raja, taneyapëtaenë, tajëverena peponaenë, aeconoxae 
tajabota netopata. Nexata bitso piajani. Itsiata xanë apo xainaenë itsacue­
nejavayo ata pexaejava tarajutsinexa,” jai tsipae paxamëyajuvënënë mera­
vi tuatuajëta peyapëtaenëtsijavabelia. 7 Nexata bo ënëverena bajaraponë 
jumepitsipatsi. Jumaitsi tsipae: “Nejamatabëitonotsipame. Baupa rabaja 
xaniavaetsia xatatanutajë. Taxi raja barëmajitanucajë caecamata. Nexata 
acuenebi tanonotapunaejava tacarajutsinexa xua nevajëtame. Itsa nono­
tapunaejitsipajë, yaitavabijitsipajë taxi,” jai tsipae peyapëtaenëtsi. Itsiata 
baitsi jane bajaraponë perajutsinexatsi ajumesaëya vajëcaponaejitsipa. 
8  Xaniajanë pacuenia pacatsipaebijitsiatsi. Bajaraponë apo jamatabëno­
notapunae ata, itsiata nonotapunaejitsipa perajutsinexa pecovaebijavatsi. 
Itsiata peyapëtaenëxaetsi, bajarapacuenia apo rajutsi tsipae. Biji rajane 
rajutsipa daxita pacuenia namatavenona ajumesaëya pevajëcaponaexaetsi. 
9 Xaniajanë pacuenia pacatsipaebijitsiatsi. Itsacuenejavayo itsa pacatona­
xuabijitsipa, nexata bajayajebi ata pajaitsipame matapania panecaxitajara­
bijavabelianexa. Bajara pijinia pacuenia bajayajebi ata pavajëtabiabianame 
Diosojavabelia papecajumecovënëtsinexa. Bo ata itsa baupa xatatanuta, 
nexata asaëyata pabaupadocodocotsipame matapania papecatobaupa­
tsijavabelianexa. Bajara pijinia pacuenia asaëyata pavajëtabiabianame 
Diosojavabelia papecajumecovënëtsinexa. 10 Bajarapacuenia asaëyata pava­
jëtabiabianame Diosojavabelia. Tsipaji pajivi vajëtabiaba, rajutabiabatsi. 
Pajivi ata jaitabiaba, caxitajarababiaba. Pajivi ata baupa docodocotabiaba, 
tobaupatabiabatsi, jai Jesús pijajivijavabelia comparacióncuenia.

11-12  Icatsia Jesús jumaitsi pijajivijavabelia:
—Paxamë papebijivimë, panexi panexainaevi. Panexënatonëyo itsa 

pacavajëta panbë, apo panacoxirajutsimë tsipae iboto. Itsa pacavajëta 
dujuainëyo, apo panacoxirajutsimë tsipae jomo. Itsa pacavajëta vacarato­
bëto, apo panacoxirajutsimë tsipae aqueto. 13  Paxamë paneajamatabëcue­
nebejevi ata, payapëtaneme panenacoxirajutsinexa pexaniajava. Paneaxa, 
athëbëtatsia peecaenë, bitso biji cajena pexaniajamatabëcuenenë paxamë 
matatoxenetsia. Bajaraponë pacarajutsiana pexaniacuene itsa pavajëtame. 
Bajaraponë rajutsiana Espíritu Santo daxita pamonae vajëtatsi, jai Jesús 
pijajivijavabelia.

Pacuenia itsamonae Jesús yabara jamatabëcuenenavëxaniabiaya 
jumaitsi: “Beelzebú raja pesaëta Jesús dovathi jivivecua 

capitsapapona,” jai yabara pelivaisi 
(Mt 12.22-30; Mr 3.20-27)

14 Pebi ponapona, dovathi pejamatabëcueneta apo penatsipaebinë. 
Nexata bajaraponë Jesús dovathi vecuacapitsapa. Pebi baja dovathi Jesús 

itsa vecuacapitsapa, natsipaeba baja. Jivibitsaëtoxaneto petaevi bajara­
pacuene, bitso jamatabëcuenenabenajaca. 15 Itsiata baitsi jane itsamonae 
fariseovi Jesús baracuaicuaijaitsi pibisiacuenia.

—Maponë Jesúsje, dovathi jivivecua capitsapabiaba Beelzebú pesaëta. 
Beelzebú raja daxita dovathivi pepo penamatacaitorobinë, jai fariseovi 
jamatabëcuenenavëxaniabiaya Jesús yabara.

16  Itsamonae icatsia fariseovi Jesús picani jamatabëcueneëjëbiaya 
itorobatsi pinijicuene Dioso pesaëta pexanaejava Jesús petsitaexanaene­
xa. Bajarapacuenia picani itorobatsi fariseovi peyapëtaenexa pepacuene 
Jesús Dioso pitorobinëcuenetsitsica. 17 Itsiata Jesús jamatabëcueneyapëta­
ne pacuenia fariseovi sivanajamatabëxainatsi. Nexata fariseovijavabelia 
Jesús jumaitsi mapacueniaje:

—Nacaenacuapijivi ata itsa navecuanatsanaejitsipa penasivanavaja­
bitsaëtsinexa, nexata namataenetsia naverebiabijitsipa daxita bajara­
pamonae. Bajara pijinia pacuenia nacaemonae ata itsipae. Itsa nave­
cuanatsanaejitsipa penasivanavajabitsaëtsinexa, nexata namataenetsia 
naverebiabijitsipa nacaemonae ata. 18  Bajara pijinia itsipae dovathi ata. 
Dovathi jivivecua itsa capitsapaponaejitsipa pijajivi, dovathivi, nexata 
bepijavajabitsaë taejitsipa pijajivi. Itsajamatabëcuene vecuaxainaejitsipa 
pijajivi. Pesaë ata apo xainaponae tsipae. Mapacuenia pacatsipaebatsije 
tsipaji paxamë xanë yabara apo pacanaëjëtsinejevamë jamatabëcuene­
navëxaniabiaya pajumaitsimë: “Jesús raja dovathi jivivecua capitsapa­
biaba Beelzebú pesaëta,” pajamë xanë yabara. 19 Paxamë ata panijajivi 
dovathi jivivecua capitsapabiaba. Nexata xanë Beelzebú pesaëta dovathi 
jivivecua itsa capitsapabiabajë, ¿detsa nexata ponë pesaëta panijajivi ata 
dovathi jivivecua capitsapabiaba? Caenë rabaja Dioso pesaëta. Nexata 
panijajivi ata pacayapëtane bajarapacuenia jamatabëcuenenavëxaniabia­
ya panejumaitsijava xanë yabara. 20 Espíritu Santo pesaëta xanë dova­
thi jivivecua capitsapabiabajë. Nexata baja picani jivi beyapëtane Dioso 
baja petaxuxuabijava pijajivi pevetsijava paxamë tuatuajëta, jai Jesús 
fariseovijavabelia.

21 Fariseovi pecanaëjëtsinexa Jesús bitso piasaënëcuene dovathi mata­
toxenetsia, Jesús icatsia comparacióncuenia jumaitsi fariseovijavabelia 
mapacueniaje:

—Ponë bitso piasaënë, aitatsacaya pijanae cobenaevetabiabijitsipa pija­
bo, itsamonae peyacarëjëtsiyanivatsi pecobecovë. Nexata daxita pecobe­
covë xaniavaetsia tobobenaejitsipatsi, jai Jesús dovathi pijajivi pevetsijava 
yabara.

22  Icatsia Jesús pijacuata nayabarajumaitsi mapacueniaje:
—Itsiata baitsi jane itsa najetarucaejitsipa itsanë bitso piasaënë boxai­

naenë matatoxenetsia, nexata cueneamoneyabijitsipatsi. Aitatsacaya 
pijanae cobenaevetabiabi ata tsipae, itsiata vecuapitsipatsi pijanae, daxita 

pecobecovëjavaxi yajava, nayabarajai Jesús pijacuata comparacióncuenia 
dovathi pejamatabëcueneamoneyabijava yabara.

23  Icatsia Jesús jumaitsi fariseovijavabelia:
—Pajivi apo neyavenonaeyacaetuatsi jivi Dioso pijajivinexa, bajarapajivi 

betajavajabitsaëjivi. Tsipaji apo taneyavenonaeyacaetuatsixae, jivi nevecuana­
cayajata Dioso picani pejumecovënëtsiviminexa, jai Jesús fariseovijavabelia.

Pacuenia dovathi jivitonë pevejamatabëpitsapaecujinaetsi, icatsia naviarena 
pecovëyaberena petsijamatabëecaenexatsi icatsia yabara pelivaisi 

(Mt 12.43-45)
24 Icatsia Jesús jumaitsi fariseovijavabelia:
—Dovathi itsa vejamatabëpitsapa jivitonë, nexata dovathi jinaruta petsevii­

ranëjava. Jaitapona itsanëjavabelia petsijamatabëjonenexa dovathi penacue­
raevetsinexa bajaraponëjavata. Itsa apo caxitajarabi, ponëjavabelia tsijama­
tabëjonejitsia, nexata dovathi jamatabëjumaitsi: “Naviatsianajë meta icatsia 
tajabomijavabelia, paboverena pitsapajë,” jamatabëjai dovathi, ponëjavaverena 
pitsapa icatsia petsijamatabëjonenexatsi. 25 Dovathi baja caevëa itsa naviarena, 
caxitajaraba peyajavaponaponaenëmitsi. Nexata peyajavaponaponaenëmitsi 
pejamatabëëthëto, dovathi tane bepënësajinecaebo, bepënëxaniavaetetsibo, 
bepiracajuetetsibo. 26 Nexata dovathi icatsia sivapona peyajavapatsinexarena 
itsadovathivi, siete ponëbeje. Bajarapadovathivi bitso piacujirubejevi copiaya 
padovathi matatoxenetsia. Daxita bajarapadovathivi pebi tsijamatabëjunuatsi 
peyajavaponaponaenexa. Belia jane baja pebi dovathivi bitso bejiobiaexanatsi. 
Copiaya abaxë caenë itsa tsijamatabëecatsi pacuenia bejiobiaexanabiabatsi, 
matatoxenetsia bejiobiaexanatsi, jai Jesús fariseovijavabelia.

Pacuenia Jesús tsipaeba xua yabara jivi 
jamatabëcuenebarëya yabara pelivaisi

27 Itsa abaxë Jesús livaisi tsipaeba fariseovijavabelia, petiriva bajarapajivi 
bitsaëtoxanetoyajuvënëva pinijijumeta vavajai tsaxuabi. Jumaitsi Jesúsjavabelia:

—¡Jamatabëcuenebarëya baja cajena ena, pecanavitaniabiva, pecavi­
tsatsiva! jai petiriva Jesúsjavabelia.

28  Nexata Jesús jumaitsi bajarapovajavabelia:
—Xaniajamë rabaja. Itsiata baitsi jane pamonae jumetane Dioso pejumelivai­

si, nexata itsa jumecovënëta bajarapalivaisi, bajarapamonae jane bitso jamata­
bëcuenebarëya tsavanapae taena matatoxenetsia, jai Jesús petirivajavabelia.

Pacuenia pibisiajamatabëcuenevi Jesús picani itorobatsi Dioso pesaëta 
pinijicuene pexanaejava petsitaexanaenexa yabara pelivaisi 

(Mt 12.38-42; Mr 8.12)
29 Jivi ayaibitsaëtoxaneto Jesús itsa matatoyorotsia nacaetuatatsi, nexa­

ta Jesús jumaitsi:

—Pamonae aeconoxae jinavanapa, bitso pibisiajamatabëcuenevi. 
Bajarapamonae picani nitoroba Dioso pesaëta pinijicuene taexanaejava 
tatsitaexanaenexa, taneyapëtaenexa Dioso pepacuene athëbëvetsica tanei­
torobinëcuenetsica. Itsiata baitsi jane Dioso pesaëta pinijicuene taexanae­
java, apo tsitaexanaenë tsane. Bajayata pacuenia Diosojumepaebinëmi 
profeta Jonáspijinë exanatsi, bajara ëpitsicuene taneexanaejava, tsi­
tajëtsianajë. 30 Bajayata daxita Nínive tomarapijivi yapëtane profeta 
Jonáspijinë Dioso pitorobinëcuenetsi. Tsipaji ayaicuene exanatsi Dioso. 
Bajara pijinia pacuenia xanë ata, Daxitajivi Pematapijinënë, pinijicue­
ne Dioso nexanaena. Nexata daxita pamonae aeconoxae jinavanapa, 
neyapëtaena pepacuene Dioso athëbëvetsica taneitorobinëcuenetsica. 
31 Itsamatacabi copiapatsiana Dioso penaneconitsiaexanaematacabinexa 
daxita pijaneconi pexainaevi. Bajarapamonae nubianatsi Dioso pitaba­
rata. Nexata bajarapamatacabi bajayata povami ponapona, Saba nacua­
pijivimi pevetsivami, nonotapunaena. Nexata bajarapova Diosojavabelia 
neconitsiana pamonae aeconoxae jinavanapa, Dioso apo pejumecovënëtsi­
vi. Bajarapova neconitsiana tsipaji bajayata bajarapovami tajë nacuatabu­
verena ata muxunanajetaruca pejumetaenexa Salomónpijinë, bitso daxi­
talivaisi peyapëtaenëmi, petsipaebilivaisi. Xanë raja majotaje ponaponajë, 
bitso ayaijamatabëcuenenënë Salómonpijinëmi matatoxenetsia. Itsiata 
baitsi jane pamonae aeconoxae jinavanapa mapanacuataje, apo nenamu­
xunaevetsi. Bajaraxuata ayaineconi xaina Diosojavabelia, jai Jesús.

32  Icatsia Jesús jumaitsi jivi ayaibitsaëtoxanetojavabelia:
—Bajayata Nínive tomarapijivi itsa jumetane Dioso pitorobilivai­

si, Jonáspijinë petsipaebilivaisi, copaba pibisiacuene pexanaejava. 
Najamatabëcuenepënëyorota Diosojavabelia. Pamatacabi copiapatsia­
na Dioso penaneconitsiaexanaematacabinexa daxita pijaneconi pexai­
naevi, bajarapamatacabi Nínive tomarapijivimi ata nonobapunaena 
Diosojavabelia peneconitsinexa pamonae aeconoxae jinavanapa, Dioso 
apo pejumecovënëtsivi. Tsipaji xanë majota ponaponajë bitso ayaijamata­
bëcuenenënë Jonáspijinëmi matatoxenetsia. Itsiata baitsi jane pamonae 
aeconoxae jinavanapa mapanacuataje, tsipaebi atanë Dioso pejumeli­
vaisi, apo najamatabëcuenepënëyorotsi pibisiacuene pexanaejavavecua. 
Bajaraxuata Dioso naneconitsiaexanaenatsi bajarapamonae, jai Jesús jivi 
ayaibitsaëtoxanetojavabelia tajëvelia pevajunupaebijavata itsamatacabi 
Dioso jivi penaneconitsiaexanaejavanexa.

Pacuenia vajaitaxuto belámparabë yabara pelivaisi 
(Mt 5.15; 6.22-23)

33  Icatsia Jesús jumaitsi jivibitsaëtoxanetojavabelia:
—Itsajivi ata lámparabë pitanojotsicujinae, apo mataacatetsi itsacuene­

javata. Cajoniënëalia ata apo etsi lámparabë. Biji rajane athëbëyo etsia. 

Jivi boyaberena pejonevi tsivajënaeitayotecaejitsia. 34 Lámparabë boënë­
ta itayoteca xaniavaetsia vajataenexa. Bajara pijinia itsi paneitaxuto ata. 
Paneitaxutoxanepanaexae, xaniavaetsia panatsivajënaetaneme. Itsa paita­
xutobejemë tsipae, nexata xaniavaetsia apo panatsivajënaetaemë tsipae. 
Pacatsitaaitaquiri saya tsipae. Bajara pijinia itsi panejamatabëcuene ata. 
Dioso itsa pacajamatabëcueneitayota, pajitsipaename paneexanabiabine­
xa pacuenia Dioso pacaitoroba. Nexata xaniavaetsia pajinavanapaename. 
Itsa panajamatabëxainaejitsipame bitso panexainaejava ëpaxamënexa, 
nexata bitso pajamatabëcueneitaquirimë tsipae. 35 Panayajivitaema xua 
panajamatabëxainabiabame, papecajamatabëcuene aitaquiriyaexanae­
yaniva. 36  Itsa paexanavanapaename pacuenia Dioso pacaitoroba, nexata 
pacajamatabëcueneitayotsiana Dioso. Tsiquirijavayo ata apo aitaquiri tsa­
ne panejamatabëcuene. Nexata pacuenia lámparabë daxita boënë xania­
vaetsia itayoteca pecotiata, bajara pijinia pacuenia paxamë ata pacajama­
tabëcueneitayotsiana Dioso, jai Jesús jivi ayaibitsaëtoxanetojavabelia.

Pacuenia Jesús tsipaeba fariseovijavabelia, judíovi 
pecujarubivijavabelia ata, pacuenia bajarapamonae naneconita 

Diosojavabelia yabara pelivaisi 
(Mt 23.1-36; Mr 12.38-40; Lc 20.45-47)

37 Itsa baja Jesús najumevereta livaisi petsipaebijava, nexata fariseonë 
junatatsi Jesús penanabaninexa fariseonë pijabota. Jesús nexata najo­
neya fariseonë pijaboyalia. Naeca mesa muxuneneta penanabaninexa. 
38  Fariseonë itsa tane Jesús penabanijava anijatonë nacobequiatsinejeva, 
fariseonë jamatabëcuenenabenajaca. Pacuenia daxita judíovi pijacuenia 
anijatonë nacobequiatabiaba penabanivajënae, apo itsi Jesús. 39 Nexata 
Jesús jumaitsi fariseovijavabelia:

—Paxamë pafariseovimë panecaxaevajënae plato, taza ata, naniavelia 
bapaquiatame xaniavaetsia panijacuenia. Tsipaji jamatabëcuenenavëxa­
niabiaya pajamatabëjumaitsimë tsabiabi: “Itsa caxaejitsipajë xaniavae­
tsia quiatsinejevanë, Diosojavabelia naneconitsipajë,” pajamatabëjamë 
tsabiabi. Bajarapacuenia paquiatabiabi atamë xaniavaetsia panecaxae­
javanënexa papecajamatabëcuene bijianaeyaniva picani, itsiata pana­
neconitaponame Diosojavabelia. Tsipaji bajarapacuenia paquiatabiabi 
atamë, caranata panejamatabëëthëtota panajamatabëxainabiabame 
pibisiacuene. Panajamatabëxainabiabame itsanë pecobecovë paneyacajë­
rëtsinexa. Panajamatabëxainabiabamenua paneexanaenexa pibisiacuene 
ata. 40 ¡Apo paneyapëtaevi baja rovia! Dioso cajena pexanaenë daxita­
cuene. Dioso baja cajena pacaperabëexana. Pacajamatabëëthëexananua. 
41 Pejanajamatabëcuene itsa paxainaejitsipame, nexata pexaniacuene 
patoexanabiabijitsipame itsamonaejavabelia. Daxita xua ata papecaja­
matabëcuene bijianaeyaniva, pajanijunavame panexaeyaniva, xua ata 

pacobejunavame panejayatsiyaniva, apo pacatsitapibisiacuene tsipae, jai 
Jesús fariseovijavabelia.

42  Icatsia Jesús jumaitsi fariseovijavabelia:
—¡Paxamë pafariseovimë ayaineconi panatsixainame Diosojavabelia! 

Panenacanabijava diez xuabejeyajuvënëjava, caejavayo, parajutabiabame 
ofrendacuenia Diosojavabelia. Daxitaviria paneubijavaxi ata diez xuabeje­
yajuvënëjava, caejavayo, parajutabiabame ofrendacuenia Diosojavabelia. 
Xanepana baja picani bajarapacuenia panerajutabiabijava Diosojavabelia. 
Itsiata bajarapacuenia parajutabiabi atamë, pepacuene apo pajitsipaemë 
Dioso. Bajaraxuata pananeconitame Diosojavabelia. Pananeconitamenua 
Diosojavabelia tsipaji pacuene ata picani xanepana panetoexanabiabine­
xa itsamonaejavabelia, apo pasivanajamatabëxainaemë. Bajaraxua picani 
paxamë bepanajamatabëxainame panetoexanabiabinexa itsamonaejava­
belia, jai Jesús fariseovijavabelia.

43  Icatsia Jesús jumaitsi fariseovijavabelia:
—¡Paxamë pafariseovimë ayaineconi panatsixainame Diosojavabelia! 

¡Tsipaji bepaayaijamatabëcuenevimë panataeyabiabame! Judíovi penacae­
tuatabiabibonëjava itsa panajoneyabiabame, pajitsipabiabame paneenaene­
xa peyaiyataevitsi penaenexa petsinubijavanëta. Pajitsipabiabamenua jivi 
papecabajacobinexa callejava bitso yaiyataeya, jai Jesús fariseovijavabelia.

44 Icatsia Jesús jumaitsi judíovi pecujarubivijavabelia, fariseovijavabelia 
ata:

—¡Paxamë judíovi panecujarubivi, paxamë ata pijinia pafariseovimë, 
ayaineconi panatsixainame Diosojavabelia! Paxamë itajara jivi bepatsi­
ta pexaniajamatabëcuenevimë tsabiabi pibisiajamatabëcuene panexai­
naevi ata. Pacuenia itsamonae pona jivi pemëthëanë matatsënëa apo 
peyapëtaexae xua xaina bëpënëareca, bajara pijinia itsi pamonae paca­
yaiyatane apo peyapëtaexae pacuenia pajamatabëcuenebejemë bëpënëa. 
Bajarapamonae pacayaiyatane tsipaji apo yapëtae bajarapamonae bëpë­
nëa paneajamatabëcuenebejejava, jai Jesús judíovi pecujarubivijavabelia, 
fariseovijavabelia ata.

45 Nexata bajarapacuenia Jesús pejumaitsijavata, judíovi pecujarubivi­
yajuvënënë jumaitsi Jesúsjavabelia:

—Jesús, itsa mapacuenia jumaitsimëje, paxanë yabara ata pibisiacue­
nia jumaitsimë, jai Jesúsjavabelia judíovi pecujarubiviyajuvënënë.

46  Jesús nexata jumaitsi judíovi pecujarubinëjavabelia:
—¡Paxamë ata, judíovi panecujarubivi, ayaineconi panatsixainame 

Diosojavabelia! Palivaisianë ayapëbeje itsajivi ata pejumecovënëtsine­
xa, bajarapalivaisianë jivi patsipaebabiabame pejumecovënëtsinexa. 
Bajarapalivaisianë patsipaebabiabi atamë itsamonae pejumecovënëtsine­
xa, paxamë itsiata apo panajamatabëxainaemë paneexanaenexa bajarapa­
cuenia, jai Jesús judíovi pecujarubinëjavabelia.

47 Icatsia Jesús jumaitsi judíovi pecujarubivijavabelia:
—¡Paxamë judíovi panecujarubivi, ayaineconi panatsixainame 

Diosojavabelia! Bajayata pamatacabi jinavanapa panijasalinaivimi, beya­
xuababiaba Diosojumepaebivimi profetavi. Nexata juya paxamë baja­
rapaprofetavimi pemëthëanëjumavereca bonë paexanajebame, jivi itsa 
tane bajarapabonë, penajamatabënapitabiabinexa bajarapaprofetavimi. 
48  Bajarapacuenia paneexanaexae, pacuenejëpame bajayata panijasali­
naivimi pexanaecuene. Panijasalinaivi bajayata beyaxuababiaba profe­
tavimi. Nexata juya paxamë bonë paexanajebame bajarapaprofetavimi 
pemëthëanëjumavereca, jai Jesús judíovi pecujarubivijavabelia.

49 Icatsia Jesús jumaitsi judíovi pecujarubivijavabelia:
—Bajarapacuenia paneexanaejavanexa yabara, daxitacuene Dioso 

peyapëtaenëxae, bajayata tajëvelia jumaitsi paxamë yabara mapacuenia­
je: “Bajarapamonaejavabelia toitorobianajë profetavi. Toitorobianajënua 
apóstolevi ata. Bajarapamonae itsiata beyaxuababiabiana tatoitorobiviya­
juvënëvi. Bejiobiaexanabiabiananua tatoitorobiviyajuvënëvi,” jai baja caje­
na bajayata tajëvelia Dioso bajarapacuenia paxamë paneexanaejavanexa 
yabara. 50 Dioso baja cajena nacua pexanaejavaveliacujinae, panijasalinai­
vimi beyaxuabapona profetavimi. Nexata bajarapaneconi yajava paxa­
më pananeconitame Diosojavabelia. Nexata bajarapaneconi yajava Dioso 
pacananeconitsiaexanaena, paxamë aeconoxae mapamatacabitaje pane­
jinavanapaevi. 51 Panijasalinaivimi profetavimi pebeyaxuabaponaejava, 
taxuxuaba Abelpijinëta. Bajaraxuacujinae icatsia pevajënaeyabelia beya­
xuabapona itsaprofetavimi ata. Nexata bexëajavaberena ata icatsia pani­
jasalinaivimi beyaxuaba Zacaríaspijinëmi. Zacaríaspijinëmi panijasalinai­
vimi beyaxuaba templobopanabota, baitsi templobobeje altarvënëjavabeje 
petuatuajëta. Xaniajanë pacuenia pacatsipaebijitsiatsi. Nexata bajarapane­
coni yajava Dioso pacananeconitsiaexanaena paxamë, aeconoxae mapama­
tacabitaje panejinavanapaevi, jai Jesús judíovi pecujarubivijavabelia.

52  Icatsia Jesús jumaitsi judíovi pecujarubivijavabelia:
—¡Paxamë judíovi panecujarubivi, ayaineconi panatsixainame 

Diosojavabelia! “Vaxaitsi xaniavaetsia Dioso pejumelivaisi yapëtanetsi,” 
pajamatabëjamë tsabiabi picani. Itsiata baitsi jane apo payapëtaemë. 
Saicayalivaisi Dioso pejumelivaisivecua jivi patsipaebabiabame. Pacuenia 
bo baupaxatata jivi pejoneyaniva, bajara saya pacuenia paxamë pae­
xaname jivijavabelia. Nexata itsamonae jitsipae ata pejonejava picani 
Dioso pijanacuayabetsia, paxamë saicayalivaisi panetsipaebabiabixae, 
apo pacopatsimë pejonenexa Dioso pijanacuayabetsia. Paxamë ata apo 
pajitsipaemë panejonenexa Dioso pijanacuayabetsia, jai Jesús judíovi 
pecujarubivijavabelia.

53-54 Bajarapacuenia Jesús pejumaitsicujinae, pitsapa baja bovecua. 
Bajaraxuacujinae judíovi pecujarubivi, fariseovi yajava, Jesús itoyatsi. 

Nexata jamatabëitonotabiabatsi. Jamatabëcueneëjëbiaya livaisi yanijoba­
biabatsi. Nexata Jesús bijiaya itsa jumecanaviata, bajarapalivaisi yabara 
peneconitsinexatsi picani nacuaevetsinëjavabelia.

Pacuenia Jesús tsipaeba jivi pejumecovënëtsiyaniva 
fariseovi petsipaebilivaisitsi yabara pelivaisi

12 �1 Penacaetuataponaejavata jivi pepo ayaibitsaëtoxaneto cajena 
tsaponae, baitsi miles pajivibeje. Nexata jivi nataxucuetsabata­

xuabapona. Nexata Jesús pijajivijavabelia copiaya tsipaeba livaisi, peju­
mecovënëtsiyaniva fariseovi itsa tsipaebatsi saicayalivaisi Dioso pejumeli­
vaisivecua. Jesús pijajivijavabelia jumaitsi mapacueniaje:

—Xania panayajivitaema fariseovi pijalevadurayaniva. “Levadura,” 
itsa janë, peyamaxëitojorobilivaisi yabara pacajumaitsitsi. Fariseovi 
raja bepacatsita pexaniajamatabëcuenevi itajara tsane, pibisiajamata­
bëcuene pexainaevi ata. 2  Daxita abaxë palivaisianë jivi aeconoxae apo 
yapëtae, bajarapalivaisianë itsamatacabi daxitajivi yapëtaeponaena 
xaniavaetsia. Pibisiacuene muetsia itsajivi pexanaejava ata, itsamatacabi 
xaniavaetsia yapëtaena daxitajivi. 3  Xua ata muetsia pavajunupaebame 
meravi, bajaraxua ata, itsamatacabi itsajivi vajunupaebiana mataca­
bita daxitajivijavata. Xua ata pënëyatuucutsiboënëta baupa xatatsiaya 
muetsia vëpaxapaxajaiya pavajunupaebame, bajaraxua ata itsamatacabi 
itsajivi pinijijumeta vajunupaebiana jivi penacaetuatsijavata, jai Jesús 
pijajivijavabelia.

Pacuenia Jesús tsipaeba pijajivi pecujunaviyaniva jivibevi  
yabara pelivaisi 
(Mt 10.26-31)

4 Icatsia Jesús jumaitsi pijajivijavabelia:
—Tajamonae, pacatsipaebijitsiatsi. Pëtsa pacujunavame jivibevi ata. 

Bajarapamonae pacabeyaxuabi ata tsipae, acuenebi matavëjëa papecaitsa­
cueniabinexa. 5 Biji rajane pacatsipaebijitsiatsi panecujunavinexa Dioso. 
Tsipaji Dioso caëjëpatsi papecaxuabinexa infiernojavabelia papecabeya­
xuabicujinae, jai Jesús pijajivijavabelia.

6  Icatsia Jesús jumaitsi pijajivijavabelia:
—Cinco ponëbeje baratsui saya namatamota anijapalatanëyobe­

je. Tsipaji amatamobi. Bajarapacuenia amatamobi ata, itsiata caenëyo 
ata Dioso apo nacofënëtsi bajarapabaratsuiyajuvënënë. 7 Paxamë rabiji 
bitso Dioso pacaasiva baratsui matatoxenetsia. Tsipaji panamatamo­
tame baratsui matatoxenetsia. Dioso bitso papecaasivaxae, panema­
tanatoxi ata, caematanatoyo canacujitsia, Dioso baja cajena nama­
taëjëta. Bajaraxuata pëtsa pacujunavame itsacuenejava ata, jai Jesús 
pijajivijavabelia.

Pacuenia Jesús pijajivi apo benayavajunuaxainae Jesús pijajivicuene 
yabara pelivaisi 

(Mt 10.32-33; 12.32; 10.19-20)
8  Icatsia Jesús jumaitsi pijajivijavabelia:
—Pacatsipaebijitsiatsi raja. Daxita pamonae tajajivi, jivi pitabarata 

navajunupaebiana tajajivicuene. Bajarapamonae juya xanë, Daxitajivi 
Pematapijinënë, vajunupaebianajë tajajivicuene Dioso pijaángelevi pitaba­
rata. 9 Pamonae jumai tsane itsamonaejavabelia: “Xanë cajena Jesús apo 
pijajivitonënë,” jai tsane, bajarapamonae yabara juya xanë, jumaitsinë 
tsane: “Mara pamonae cajena apo tajajivije,” janë tsane Dioso pijaángele­
vi pitabarata, jai Jesús pijajivijavabelia.

10 Icatsia Jesús jumaitsi pijajivijavabelia:
—Pajivi pibisiacuenia nebaracuaicuaijai ata, xanë, Daxitajivi 

Pematapijinënë, bajarapaneconi yabara itsa navajëta Diosojavabelia, 
itsiata vecuaajibiaexanaenatsi Dioso. Itsiata baitsi jane pajivi pibisiacue­
nia baracuaicuaijai Espíritu Santo, bajarapajivi bajarapaneconi Dioso apo 
vecuaajibiaexanaetsi tsane, jai Jesús pijajivijavabelia.

11 Icatsia Jesús jumaitsi pijajivijavabelia:
—Itsa pacacaponaelia tomaraevetsivijavabelia, judíovi penacaetuata­

biabibojavabelia ata, papecayanijobinexa, pëtsa pajamatabëcuenebëjamë 
panenayajivicuaicuaijaijavanexa yabara. 12  Tsipaji raja bajarapaepatota, 
Espíritu Santo pacacuaicuaijaiyaexanaena pacuenia panayajivicuaicuaija­
mëjitsia, jai Jesús pijajivijavabelia.

Pacuenia Jesús jivi livaisi tsipaeba bitso pesivanajamatabëxainaeyaniva 
ayaijava pexainaejava pexainaenexa yabara pelivaisi

13  Jivi ayaibitsaëtoxanetoyajuvënënë jumaitsi Jesúsjavabelia:
—Jesús, taxapijinë picani petëpaevajënae netocopata pevënamuto tapi­

tsinexa pecobecovëyajuvënëjavanë. Nexata tamatapijinë pita bajaraxua­
në. Nexata itorobare tamatapijinë tanerajutsinexa taxapijinë tanerajutsia­
paebijavanë, jai bajaraponë Jesúsjavabelia.

14 Jesús nexata jumaitsi bajaraponëjavabelia:
—Itsajivi ata cajena apo nitorobi jueznënexanë, tananeconitsiaexanae­

nexa ponë naneconita. Itsajivi ata cajena apo nitorobi axapijinë pecobeco­
vë patacatsicobetsatsinexabeje, jai Jesús.

15 Nexata icatsia Jesús jumaitsi daxitajivijavabelia:
—Xania pataema. Pëtsa bitso panajamatabëxainame ëpaxamënexa 

ayaijava panexainaenexa. Tsipaji jivi pexainaejava ayaijava xainae ata 
tsipae, bajarapamonae pexainaejava yabara jamatabëcuenexanepanaeya 
apo jinavanapae tsipae, jai Jesús.

16  Nexata Jesús tsipaeba livaisi bajarapamonaejavabelia mapacueniaje:

—Ponapona bitso riconë. Pijapabianë tocapitsapabiabatsi ayaijava 
pexainaecuene. 17 Riconë nexata jamatabëjumaitsi: “¿De meta pacuenia 
exanaenajë? Netoajibi baja rovia taetaponaejavabelianexa taubijava,” 
jamatabëjai riconë. 18  Riconë nexata icatsia jamatabëjumaitsi: “Yapëtaniji 
rajane baja pacuenia exanaejitsianë. Paboxita jebabiabajë taubijava, 
penetsianicajë taexanaenexa icatsia ayaiboxanetonë bajarapacovëta. 
Bajarapaboxanetonëta jane baja jebianajë daxita taubijava, daxita taco­
becovë yajava. 19 Nexata baja xainaenajë bajayajebinexa daxitacuene 
xua namatavenonajë. Nexata jane baja xuacujinae nacueraevetsianajë. 
Pexaniacuene nabanebiabianajë. Pexaniaviriaranënua matavëjëa apae­
yabiabianajë taitajibinexa. Nexata barëyanë tsabiabi tsane,” jamatabëjai 
riconë. 20 Nexata bajarapaepatota Dioso jumaitsi riconëjavabelia: “Apo 
neyapëtaenë baja rovia xamë. Ajena baja, mapameravitaje, tëpaename. 
¿Jipatsa nexata nevënamuto pitsiana daxita nexaniavaetejebijavanëmi?” 
jai Dioso riconëjavabelia, jai Jesús mapalivaisije daxitajivijavabelia.

21 Icatsia Jesús jumaitsi bajarapamonaejavabelia:
—Bajara pijinia pacuenia paxamëyajuvënëvi ata tocopiapatsiana­

tsi pamonae ayaijava natocaetuatapona ëpamonae pexainaenexa. 
Bajarapamonae itsiata pepacuene bepejiobivi tsane Diosojavabelia, jai 
Jesús bajarapamonaejavabelia.

Pacuenia Dioso pijajivi eveta mapanacuataje yabara pelivaisi 
(Mt 6.25-34)

22  Jesús nexata jumaitsi pijajivijavabelia:
—Xaniajanë pacuenia pacatsipaebijitsiatsi. Pëtsa pasivanajamatabëxai­

name ëpanexaejava panevënajinavanapaenexa. Pëtsa pasivanajamata­
bëxainamenua ëpanenaxatabijavanexa ata. 23  Apo jinavanapaetsi cajena 
ëvajaxaejavanexa. Apo jinavanapaetsinua ëvajanaperabëxatabinexa. 
24 Pacanaëjëre pacuenia baratsui apo ubi pexaejavanexa. Apo notsinua 
penaveretaponaejava. Apo xainaenua penaveretaponaejava peetsibonexa. 
Itsiata Dioso rajutabiabatsi pexaejavanexa. ¡Paxamë rabiji bitsoyo Dioso 
pacaasiva baratsuimonae matatoxenetsia papecarajutsinexa daxita xua 
panamatavenoname! Bajaraxuata pëtsa pasivanajamatabëxainame ëpa­
nexaejavanexa, ëpanenaxatabijavanexa ata. 25 ¿Detsa jane ponë paxamë­
yajuvënënë caëjëpatsi pijacujiruta medio metrocuenia matavëjëa pena­
vitsabiaexanaenexa? Ajibi. Bitso jamatabëbëjai ata tsipae pevitsabinexa, 
itsiata apo navitsabiaexanae tsipae pijacujiruta. Nexata saya najamatabë­
cuenecueratsipa pejamatabëcuenebëjaijava penavitsabiaexanaejavanexa. 
Tsipaji apo tonamatamotsitsi bajaraxua. 26  Bajara pijinia pacatoitsi paxa­
më ata daxita xua pasivajamatabëcuenebëjamë. Apo pacatonamatamotsi. 
Bajaraxuata apo bepajamatabëcuenebëjamë itsacuenejavayo ata yabara, 
jai Jesús pijajivijavabelia.

27 Icatsia Jesús jumaitsi pijajivijavabelia:
—Pacanaëjëre pacuenia bitso pexaniamatono pitsapa, mapamatonoje. 

Bajarapamatono apo natsijumanacuenebi. Penaxatatsijavanexa ata apo 
natoexanae. Bajayata nacuaevetsinë Salomónpijinë bitso pexainaenëmi. 
Naitabëtsiaya naxatababiaba bitso pexaniaviriajavanë. Itsiata baitsi jane 
Salomónpijinë penaitabëtsijava matatoxenetsia bitso aitabë mapamatono­
toxije. 28  Paxamë, bevelia Dioso panejumecovënëtsivi, asaëya bepajumeco­
vënëtame Dioso papecaevetsijava. Ajena pitsijavata vayafota tanetsi pexa­
niaponamatanotoxi. Bajaraxuacujinae, caematacabibejecujinae, tajuatsi 
baja bajarapaponamatonotoximi. Pacuenia Dioso aitabëyaexana ponama­
tonotoxi, bajara pijinia pacuenia paxamë ata itsamatacabi Dioso pacaxata­
biana piaitabëjava. 29 Bajaraxuata pëtsa pasivanajamatabëxainavanapame 
ëpanexaejavanexa, ëpanematavëjëaapaejavanexa ata. Biji rajane pajume­
covënëtavanapare Dioso. 30 Pamonae Dioso apo pejumecovënëtsivi, bitso 
sivanajamatabëxainabiaba ëpexaejavanexa, ëpenaxatabijavanexa ata. 
Itsiata baitsi jane paneaxa Dioso paxainame. Bajaraponë yapëtane daxita 
xua panamatavenoname. 31 Bajaraxuata, daxita xua panamatavenoname, 
matatoxenetsia Dioso pijacuene bitso pasivanajamatabëxainabiabianame 
Dioso pijacuene panetoexanavanapaenexa. Nexata Dioso pacarajutsiana 
daxita xua panamatavenoname, jai Jesús pijajivijavabelia.

Pacuenia Jesús tsipaeba pijajivi xaniavaetsia Dioso 
petonacuenebavanapaenexa itsamatacabi ayaijava pexainaenexa 

athëbëtatsia yabara pelivaisi 
(Mt 6.19-21)

32  Icatsia Jesús jumaitsi pijajivijavabelia:
—Tajamonae, paxamë patajajivimë pacaejiviyomëbeje ata, pëtsa paju­

navame. Tsipaji paneaxa pacaitapeta panecobenaevetsinexa pamatacabi 
bajaraponë evetsiana daxitacuene. 33  Pacanajere panexainaeyajuvënë­
java, bitso paneasivajava ata. Nexata bajarapapalata parajutsianame 
bitso bepejiobivijavabelia. Nexata juya Dioso athëbëtatsia pacarajutsiana 
bitso penamatamotsijava, apo pevereverecaejava. Bajarajotatsia acuene­
bi pejonejava penacobetoxotsivi papecayacajërëtsinexa. Itsanë ata ajibi 
papecatoucubaxaenënexa. 34 Panacuatatsia pacatoxaniavaeta panexainae­
javanexa, bajarapanacua panejamatabëëthëtovetsina pajamatabënajinava­
napaename, jai Jesús pijajivijavabelia.

Pacuenia Jesús pijajivi tsipaeba pacujinae icatsia 
patsijitsiatsica najamatabëcuenexaniavaetsiaya pevajënae 

pijajivi pecopiaevetavanapaenexatsi yabara pelivaisi
35 Jesús icatsia pepatsijavanexatsica tajëvelia navajunupaeba. Jesús 

jumaitsi pijajivijavabelia mapacueniaje:

—Icatsia raja jemata patsianicajë. Nexata najamatabëcuenexaniavae­
tsiaya panecopiaevetavanapaename. 36  Payapëtaneme rabaja mapacuene­
je. Petuxanenë itsa pona penacasabifiestajavabelia, pijajivi tonajumeco­
pata meravijebi ata pecopiaevetavanapaenexatsi pepatsijavarena. Nexata 
petuxanenë pijajivi meravi ata copiaevetavanapatsi. Nexata petuxanenë 
jemata meravi najetarucae ata, baupa itsa docodocota, nexata bajarapa­
monae bepijia tobaupata pijatuxanenë. 37 Bajarapamonae barëya pijatu­
xanenë naëcotsiaya pecopiaevetavanapaejavata pepatsixae. Xaniajanë 
pacuenia pacatsipaebijitsiatsi. Nexata petuxanenë pijajivi caecuenia 
petobaupatsixaetsi, petuxanenë pijajivi sivajamatabëcuenebarëya. Nexata 
petuxanenë pepatsicujinae xaniavaeta mesa. Enaeyaexanaena pijajivi. 
Nexata caranata petuxanenë bajarapamonae bepijajivitonë nataeya rajuta 
pexaejava pijajivi. 38  Meravi tuatuajëta petuxanenë patsi ata, itsa jume, 
matacabivëpata patsi ata, nexata petuxanenë pijajivi naëcotsiaya peco­
piaevetavanapaejavata pijatuxanenë pecaxitajarabixaetsi, petuxanenë 
pijajivi barëya. 39 Pacanaëjëre mapacueneje. Bo pexainaenë itsa yapëtae­
jitsipa paepatota meravi pijabojavaberena patsijitsia pecobecovë petona­
cobetoxotsinënexatsi, nexata apo majitsi tsipae. Vajënaeevetecaejitsipa 
meravijebi. Apo copatsi tsipae pijaboyaberena petojoneyanivatsi penaco­
betoxotsinënexa. 40 Bajara pijinia pacuenia paxamë ata najamatabëcue­
nexaniavaetsiaya panecopiaevetavanapaename tapatsijavatsica. Tsipaji 
xanë, Daxitajivi Pematapijinënë, paepatota apo panejamatabënajinaemë 
tapatsijavanexatsica, jemata icatsia patsianicajë, jai Jesús pijajivijavabelia 
tajëvelia penavajunupaebijavata icatsia pepatsijavanexatsica.

Pacuenia Jesús pijajivijavabelia livaisi tsipaeba, petuxanenë 
pijajivitonëbeje pelivaisicuenia, yabara pelivaisi 

(Mt 24.45-51)
41 Pedro jumaitsi Jesúsjavabelia:
—Tajatuxanenë, ¿palivaisi aeconoxae panetsipaebame, baja tsaja pali­

vaisi ëpaxanë panijajivinexanë? Itsa jume, ¿itsamonaenexa ata tsaja yaja­
va? jai Pedro.

42  Jesús nexata jumaitsi Pedrojavabelia:
—Mara pejamatabëcueneitsivinexa yabara pacatsipaebatsije. 

Petuxanenë pijajivitonë, ponë xaniavaetsia pijatuxanenë pecovëta tona­
cuenebaponapona pijacuene, maitsije. Petuxanenë pijajivitonë itsaja­
matabëcuene xainaenejeva, copiaevetaponapona pijatuxanenë pepa­
tsimatacabijavabelianexa. Bajaraponë pijatuxanenë pijajivi pecovëta 
toevetaponapona xaniavaetsia. Toabataponapona pexaejava caematacabi 
canacujitsia pacuenia itorobatsi pijatuxanenë. 43  Bajaraponë bitso barëya 
pamatacabi pijatuxanenë pata xaniavaetsia pijajivi pecovëta petoe­
vetaponaponaexae. 44 Xaniajanë pacuenia pacatsipaebijitsiatsi. Ponë 

bajarapacuenia xaniavaetsia tonacueneba pijatuxanenë pecovëta, bajara­
ponë icatsia evetsiaexanatsi daxita xua xaina pijatuxanenë. 45 Petuxanenë 
pijajivitonë itsa piajamatabëcuenebejenë tsipae, nexata bajaraponë 
pijatuxanenë pecovëta jamatabëjumai tsipae: “Tajatuxanenë ajibi tsaru­
cae tsane bajayajebi,” jamatabëjai tsipae. Nexata pijatuxanenë pijajivi, 
pamonae evetsiaexanatsi xaniavaetsia picani petoevetsinexa, toconibabe­
yabiabijitsipa. Conibabeyabiabijitsipa pebijivi, petiriavi ata. Bajaraponë 
ayaijava pexaejava xaeyabiabijitsipa. Aitajibinua tsabiabi tsipae. 46  Nexata 
itsajota apo jamatabënajinae tsipae pijatuxanenë pepatsijavanexa, bajara­
paepatota jemata patsipa pijatuxanenë. Nexata bajaraponë pijatuxanenë 
pinijicuenia naneconitsiaexanaejitsipatsi. Bajara pijinia pacuenia Dioso 
ata itsamatacabi pinijicuenia naneconitsiaexanaena pamonae Dioso apo 
pejumecovënëtsivi, jai Jesús Pedrojavabelia.

47 Icatsia Jesús jumaitsi pijajivijavabelia:
—Ponë itsanë pijajivitonë, yapëtae ata picani pacuenia itorobatsi pija­

tuxanenë petoexanaenexa, itsiata itsa apo toexanae pijatuxanenë pito­
robicueniatsi, bajaraponë pinijicuenia jumaconibabejitsipatsi ayaicue­
robocotota. 48  Ponë ata pijinia itsanë pijajivitonë, itsa apo jumeyapëtae 
xaniavaetsia petoexanaenexa pacuenia pijatuxanenë itorobatsi, nexata 
pijatuxanenë pitorobicueniatsi saicayacuenia itsa toexana, bajaraponë ata 
jumaconibabejitsipatsi. Itsiata pinijicuenia apo jumaconibabe tsipaetsi. 
Pajivi pijinia ayaijava rajutatsi, bajarapajivi yabara vaxaitsi basivajama­
tabëjumaitsitsi: “Juya meta mapajivije ayaijava rajutabiabiana itsamonae­
javabelia,” basivajamatabëjaitsi. Pajivi pijinia evetsiaexanatsi ayaijava, 
bajarapajivi pevetsiaexanaenëtsi sivajamatabëjumaitsitsi: “Itsa netocana­
cuenebiana taevetsiaexanaejava, ayaijava netopitsapaena,” sivajamatabë­
jaitsi pevetsiaexanaenëtsi, jai Jesús pijajivijavabelia.

Pacuenia Jesús apo penajuajumecovënëtsixae, nacaemonae ata apo 
najamatabëcuenejëpae tsane yabara pelivaisi 

(Mt 10.34-36)
49 Icatsia Jesús jumaitsi pijajivijavabelia:
—Xanë raja patajopajë daxitanacuapijivi pibisiacuene pexanaeneco­

ni yabara tasivatëpaenexa. Nexata bajarapamonaeyajuvënëvi itsamonae 
nejumecovënëtsiana. Nexata nacaemonae ata apo najamatabëcuenejëpae 
tsane. Itsa baja capanepaeya cruzata daxitajivi sivatëpaejitsipajë, jamata­
bëcuenebarëyanë baja tsipae. 50 Itsiata baitsi jane abaxë netosajina baja­
raxua yabara tanejamatabëcueneëjëtsinexa tanebeyaxuabijavata. ¡Bitso 
baja rovia najamatabëxainajë! ¡Matapania nebeyaxuabiana, jamatabëcue­
necaevianajë! 51 Pëtsa panesivajamatabëjumaitsimë mapacueniaje: “Jesús 
rabaja patsica mapanacuayabetsicaje daxitajivi mapanacuataje najama­
tabëcuenejëpaeya pejinavanapaeyaexanaenexa,” panesivajamatabëjamë 

pëtsa. Bajaraxuanexa apo patsinëtsica. Biji rajane xanë tapatsixaetsica 
mapanacuayabetsicaje, jivi itsa nejumecovënëtsiana, apo najamatabë­
cuenejëpae tsane pamonaejavabelia apo nejumecovënëtsi, nacaemonae 
ata. Itsamonae napijavajabitsaë tsane. Nexata apo najamatabëcuenejëpae 
tsane. 52  Ajena mapamatacabijavaveliacujinaeje jivi apo najamatabëcue­
nejëpae tsane. Cinco pajivibeje, nacaemonae ata, caebota pejinavanapaevi 
ata, apo najamatabëcuenejëpae tsane xanë apo tanenajuajumecovënëtsi­
xaebeje. Pamonae cinco pajivibeje nacaemonae, bajarapamonaeyajuvë­
nëvi, acueyabi pajivibeje, nejumecovënëtsiana. Anijajivibeje apo nejume­
covënëtsi tsane. Itsa jume, anijajivibeje nejumecovënëtsiana. Acueyabi 
pajivibeje apo nejumecovënëtsi tsane. 53  Bajarapabopijivi, paxabeje pexë­
natobeje, apo najamatabëcuenejëpaebeje tsane xanë apo tanenajuajume­
covënëtsixaebeje. Petirivabeje pijinia, penabeje pexënatoyobeje ata, apo 
najamatabëcuenejëpaebeje tsane xanë apo tanenajuajumecovënëtsixaebe­
je. Pamebeje pecopenabeje ata apo najamatabëcuenejëpaebeje tsane xanë 
apo tanenajuajumecovënënëtsixaebeje, jai Jesús pijajivijavabelia.

Pacuenia Jesús asaëya jivi muxujioba apo pecanaëjëtsixae Jesús Dioso 
pexënatocuene yabara pelivaisi 

(Mt 16.1-4; Mr 8.11-13)
54 Jesús icatsia jumaitsi jivi ayaibitsaëtoxanetojavabelia:
—Itsa pataneme vaëvetsica itarërëbo pepitsapaejava, nexata pajumai­

tsimë tsabiabi: “Ajena raja emajitsia,” pajamë tsabiabi. Nexata bajarapa­
matacabi ema jopabiaba. 55 Itsa pataneme jovibo pepitsapaejava epata­
jërëtsiarena la surverena, pajumaitsimë tsabiabi: “Ajena raja icotia ataju 
tsane,” pajamë tsabiabi. Nexata bajarapamatacabi icotia ataju tsabiabi. 
56  Nexata itsamonae pacatane bepatsita pexaniajamatabëcuenevimë itaja­
ra, papibisiajamatabëcuenevi atamë. Payapëtaeyabiabame pacuenia mata­
cabi itsijitsia itarërëbo pepitsapaejava panetaeyabiabixae. Bajarapacuenia 
picani payapëtaeyabiabame. Itsiata baitsi jane patae atamë daxita xua 
Juanpijinëmi jivibautisabinëmi exanapona, patae atamënua daxita xua 
xanë ata exanaponajë, caranata xanë apo paneyapëtaemë Dioso athëbëve­
tsica taneitorobinëcuenetsica, jai Jesús jivi ayaibitsaëtoxanetojavabelia.

Pacuenia penaneconitsijivi xaniavaetsia bebarëcuaicuaijai 
pajivijavabelia naneconita penasivajamatabëxanepanaenexabeje, 

peneconitsiyanivatsi jueznëjavabelia, yabara pelivaisi 
(Mt 5.25-26)

57 Jesús icatsia jumaitsi jivi ayaibitsaëtoxanetojavabelia:
—Pacanaëjëre panijacuata paneexanaenexa pacuene xanepana. 

58  Itsa pananeconitame itsajivijavabelia, nexata itsa pacacapona baja­
rapajivi jueznëjavabelia papecaneconitsinexa, namutua xaniavaetsia 

panabarëcuaicuaijamërebeje panenasivajamatabë xanepanaenexabeje 
xua yabara pacaneconitsijitsia. Bajarapacuenia xaniavaetsia panabarë­
cuaicuaijamërebeje papecanutsiyaniva jueznë pitabarata. Tsipaji raja 
jueznë itorobijitsipa policíavi panijaneconi yabara papecacaponaenexa 
penaneconitsivi pejebabiabiboyabelia. Nexata policíavi pacananeconi­
tsiaexanetsipa penaneconitsivi pejebabiabibota. 59 Xaniajanë pacuenia 
pacatsipaebijitsiatsi. Nexata penaneconitsivi pejebabiabibota itsa paca­
naneconitsiaexanetsipa, bajaraverena bepijia apo papitsapaemë tsipae. 
Matapania pamatamotsipame daxita xua yabara pacananeconitsiaexane­
ta, papitsapaejitsipame, jai Jesús jivi ayaibitsaëtoxanetojavabelia.

Pacuenia jivi benajamatabëcuenepënëyorota pibisiacuene 
pexanabiabijavavecua yabara pelivaisi

13 �1 Itsamonae jumaitsi Jesúsjavabelia:
—Galilea nacuaverena pepatsivi, baca beyaxuaba Jerusalén 

tomarata templobota. Bajarapamonae baca beyaxuaba ofrendacuenia 
pevi perajutsinexa Diosojavabelia. Nexata bajarapaepatota nacuaevetsi­
në Pilato pibisiacuene exana. Itoroba vajabitsaë Galilea nacuapijivimi 
pebeyejebinexatsi templobota. Itsajota Galilea nacuapijivimi baca beya­
xuababuata, bajarapacovëta icatsia beyejebatsi bajarapamonaemi. Nexata 
bajarapamonaemi pijana namatajërëata bacajana yajava, jai itsamonae 
Jesúsjavabelia.

2  Jesús nexata jumaitsi bajarapamonaejavabelia:
—“Pamonaemi bajarapacuenia beyejebatsi, bitso meta pibisiacuene 

pexanaevimi daxita pijanacuapijivi matatoxenetsia. Bajaraxuata beye­
jebatsi penaxuabinexa Diosovecua,” ¿pajamatabëjamë tsaja? 3  Jume 
baja cajena. Bajarapamonaemi ata picani bitso pibisiacuene apo exanae 
pijanacuapijivi matatoxenetsia. Itsiata Dioso tocopatatsi bajarapamo­
naemi pebeyejebinexatsi, penacopabivi pecanaëjëtsinexa Diosojavabelia 
penaneconitsijava. Paxamë ata itsa apo pacopabimë tsane pibisiacuene 
peneexanabiabijava, itsa apo panajamatabëcuenepënëyorotsimë tsa­
ne Diosojavabelia, nexata bajarapacuenia paxamë ata panaxuabiana­
me Diosovecua itsa patëpaename. 4 Pamatacabi ata jemata Jerusalén 
tomarata jopanucaya athëbëabetsia piapiabotsia, Torre de Siloévënëbo, 
dieciocho pajivibeje matacënëbatsi. Nexata baja tëpa bajarapamo­
naemi. “Pamonaemi matacënëbatsi, pibisiacuene meta bitso pexa­
naevimi daxita Jerusalén tomarapijivi matatoxenetsia. Bajaraxuata 
matacënëbatsi penaxuabinexa Diosovecua,” ¿pajamatabëjamë tsaja? 
5 Jume baja cajena. Bajarapamonaemi ata picani bitso pibisiacuene 
apo exanae pijatomarapijivi matatoxenetsia. Paxamë ata itsa apo paco­
pabinë tsane pibisiacuene paneexanaejava, itsa apo panajamatabë­
cuenepënëyorotsimë tsane Diosojavabelia, nexata daxita paxamë ata 

bajarapacuenia panaxuabianame Diosovecua itsa patëpaename, jai Jesús 
bajarapamonaejavabelia.

Pacuenia Jesús jivi livaisi tsipaeba piacuaijibihigueranae 
pelivaisicuenia yabara pelivaisi

6  Jesús jivi livaisi tsipaeba piacuaijibihigueranae pelivaisicuenia. 
Jesús jivi piacuaijibihigueranae pelivaisicuenia petsipaebijavata, pija­
perujujamatabëcuene apo penavecuacopatsivi yabara Jesús jumaitsi 
mapacueniaje:

—Pebi pijapabi tuatuajëta caenae peubinae xainanuta, higueravënë­
nae. Nexata picani taeyojopalia bajaraponae penacuaitsijava. Itsiata baitsi 
jane apo nacuaitsi. 7 Nexata jumaitsi pijapabi petoevetsinëtsijavabelia: 
“Taema maponaeje. Acueyabi picani pavaibeje taeyopajë tacuainotabia­
binexa maponaecuaije. Itsiata acuaijibi tsabiabi. Nexata baja netonica­
taxuare. Apo becopatanutsitsi bajaraponae. Ira caranatanuca saya,” jai 
pijapabi pexainaenë. 8  Itsiata baitsi jane pijapabi petoevetsinëtsi jumaitsi: 
“Copatanutsianatsibeje abaxë mapavaije. Nexata bacatuirabianajë baca­
tasitoxita. 9 Baja raeta xuacujinae xanepanaena. Nexata aeconoxae pavai 
nacuaitsiana. Nexata aeconoxae pavai ata itsa apo nacuaitsi tsane, nexata 
jane baja catonicataxuabianatsi,” jai pijapabi petoevetsinëtsi, jai Jesús.

Bajarapacuenia Jesús jumaitsi tsipaji Dioso xuabijitsia pamonae pijape­
rujujamatabëcuene apo pecopatsivi.

Pacuenia Jesús jamatejemayaexana judíovi penacueraevetsimatacabita 
penajumafurutsivami yabara pelivaisi

10 Itsamatacabi judíovi penacueraevetsimatacabita, Jesús jivi livaisi tsi­
paeba judíovi penacaetuatabiabibota. 11 Bajarajota naeca petiriva. Dovathi 
pejamatabëcueneta bajarapova dieciocho pavaibeje xaina penajumafu­
rutsicujinae. Nexata apo caëjëpaetsi tsiquirijavayo ata penaepasirovitsi­
java. 12  Itsa Jesús taeyeta bajarapova, nexata junarena. Jesús jumaitsi 
bajarapovajavabelia:

—Niatanejavami rabaja cavecuaajibi, jai Jesús bajarapovajavabelia.
13  Jesús tsimatanacobebuata bajarapova. Nexata bajarajota petiri­

va naepasirovitsixanepana baja. Nexata bajarapova jumai tsaponae 
Diosojavabelia:

—¡Diosomë, bitso pexaniacuene netoexaname ayaijamatabëcuenenë­
xaemë! jai tsaponae bajarapova Diosojavabelia.

14 Itsiata baitsi jane judíovi penacaetuatabiabibo pevetsinë Jesús 
baraanaepanatsi judíovi penacueraevetsimatacabita Jesús pejamatejema­
yaexanaexae penajumafurutsiva. Tsipaji judíovi apo jitsipae itsajivi ata 
itsacuenejavayo pexanaenexa penacueraevetsimatacabita. Nexata judíovi 
penacaetuatabiabibo pevetsinë jamatabëjumaitsi:

—Jesús nacueneba penacueraevetsimatacabita. Jesús apo jumecovënë­
tsi patajasalinaivi patanitavetsicuene, jamatabëjai.

Nexata judíovi penacaetuatabiabibo pevetsinë najumejematsiaya jumai­
tsi jivijavabelia:

—Caesemana canacujitsia xainaponatsi seis pamatacabibeje vajana­
cuenebinexa. Bajarapamatacabijava bepatatsi vajanacajamatejemayaexa­
naenexa. Nexata abaxë penacueraevetsimatacabita apo bepatsitsi vaja­
nacajamatejemayaexanaenexa, jai judíovi penacaetuatabiabibo pevetsinë 
najumejematsiaya jivijavabelia.

15 Nexata Jesús jumaitsi judíovi penacaetuatabiabibo pevetsinëjavabelia:
—Paxamë saya jivi paneyamaxëitojorobivi. Bepatsita pexaniajamatabë­

cuenevimë itajara itsamonae, papibisiajamatabëcuenevi atamë. Paxamë 
ata panacuenebabiabame penacueraevetsimatacabita ata. Paxamë pena­
cueraevetsimatacabita ata panijabaca, burro ata, paisinabiabame paneca­
ponaenexa merajavabelia mera piapaenexa. 16  Mapovaje Abrahampijinë 
pemomoxiyajuvënëva jamatejemayaexanajë. Tsipaji bajarapova namata­
mota Dioso pitabarata dajubinë matatoxenetsia. Dovathi pejamatabëcue­
neta penajumafurutsicujinae, xaina baja dieciocho pavaibeje. Bajaraxuata 
penacueraevetsimatacabita ata jamatejemayaexanajë piatanecuenevecua, 
jai Jesús judíovi penacaetuatabiabibo pevetsinëjavabelia.

17 Bajarapacuenia Jesús itsa jumaitsi, nexata daxita pecueneitoyavitsi 
moya ena. Aura tsenae bajarapamonae. Itsamonae pijinia Jesús sivajama­
tabëcuenebarëyatsi pinijicuene Dioso pesaëta pexanaponaejavanë yabara.

Pacuenia mostazaxutoyo pejuvicujinae, mostazanae bepijia vitsaba 
yabara pelivaisi 

(Mt 13.31-32; Mr 4.30-32)
18  Jesús jumaitsi jivijavabelia:
—¿De meta xua pelivaisi jëpa Dioso pijajivi bepijia ayaibitsaëtoxaneto 

penaexanaejavanexa? Jivi meta peyapëtaenexa ayaibitsaëtoxaneto bepijia 
Dioso pijajivi penaexanaejavanexa, mostazaxutoyo meta pelivaisicuenia 
tsipaebianajë. 19 Pebi capona mostazaxutoyo peubinexa pijapabita. Nexata 
baja mostazaxutoyo pebi itsa uba pijapabita, bajarajota mostazanae bepi­
jia vitsaba. Bepijia baja mostazanae pinijinae naexana. Baratsui ata exana 
pematapenanë bajaraponaemaxëranaxijava. Bajara pijinia pacuenia Dioso 
pijajivi ata itsane. Bepijia ayaibitsaëtoxaneto naexanaena Dioso pijajivi, 
jai Jesús jivijavabelia.

Pacuenia pan pexanaematabënexa, levaduravënëjava fufunaeyaexana 
yabara pelivaisi 

(Mt 13.33)
20 Icatsia Jesús jumaitsi jivijavabelia:

—¿De meta palivaisi jëpa pecacaëjëpaejava Dioso pijajivi pevetsicuene 
daxitanacuanëjava? ¿De meta pacuenia jivi livaisi tsipaebianajë peyapë­
taenexa Dioso pijajivi pevetsicuene peyacaëjëpaejava daxitanacuanëja­
va? 21 Levaduravënëjava meta pelivaisicuenia tsipaebianajë. Petiriva pan 
pexanaenexa, acueyabi patarrobeje trigobenonë matajërëaba levaduravë­
nëjavata. Nexata pan pexanaematabënexa, ayaimatabë.

Tsiquiribaupayo epatajërëtsialia yabara pelivaisi 
(Mt 7.13-14, 21-23)

22  Jesús jivi livaisi tsipaebanajetaruca pinijitomaranëjava, tsiquirito­
maraxijava ata, pepatsinexa Jerusalén tomarabelia. 23  Nexata Jesús jivi 
livaisi petsipaebijavata, itsanë yanijobatsi Jesús. Bajaraponë jumaitsi 
Jesúsjavabelia:

—Jesús, ¿Dioso tsaja capanepaena caebitsaëtoyo saya? jai.
Nexata Jesús jumaitsi daxita jivijavabelia:
24 —Xaniajanë pacuenia pacatsipaebijitsiatsi. Pajamatabëcuenesaëmëre 

bitso panevajënaeyabelia itsamatacabi athëbëtatsia panejonenexa tsiqui­
ribaupayojavalia. Jivi picani itsamatacabi athëbëtatsia ayaibitsaëtoxane­
to jamatabëjonena tsiquiribaupayojavalia. Itsiata apo caëjëpaetsi tsane 
pejonenexa. 25 Bo pexainaenë itsa nonotapunaena baupa pexatatsinexa, 
paxamë bo jumapënëvelia panubenaename. Nexata picani panejonenexa 
pabaupadocodocotsianame. Pajumaitsimë tsane: “Tajatuxanenë, pane­
tobaupare,” pajamë tsane. Itsiata bajaraponë pacajumaitsi tsane: “Apo 
pacayapëtaetsi cajena paxamë. Itsaverena ata papatame, apo yapëtaenë,” 
pacajai tsane. 26 Nexata paxamë pajumaitsimë tsane: “Xamë baja cajena 
panebarënabaneme. Panebarëmatavëjëaapamenua. Patajatomaranëjava 
ata baja cajena jivi livaisi tsipaebabiabame,” pajamë tsane. 27 Itsiata baja­
raponë pacajumaitsi tsane: “Apo pacayapëtaetsi cajena paxamë. Itsaverena 
ata papatame, apo yapëtaenë. Pibisiacuene paneexanabiabivi, pane­
vecuaponare baja,” pacajai tsane. 28  Dioso pijanacuatatsia pataename 
Abrahampijinë, Isaacpijinë ata, Jacobpijinë ata, daxita Diosojumepaebivimi 
profetavi ata. Daxita bajarapamonae penajuajinavanapaejava Dioso pijana­
cuatatsia pataename. Nexata paxamë bajarajota pinijicuenia panatsinue­
name. Panavonosinianamenua bitso paneanaepanaexae. Tsipaji paxamë 
Dioso pijanacuavecua panenaxuabinexa pacaxuabiana infiernojavabelia. 
29 Itsaviriajumevi patsiana daxitanacuanëjavaverena. Nexata daxita bajara­
pamonae naenaena penabaninexa Dioso pijanacuatatsia. 30 Pamonae aeco­
noxae mapamatacabitaje ayaijamatabëcuenevi tanetsi, bajarapamonaeya­
juvënëvi, ayaibitsaëtoxaneto, itsamatacabi Dioso beveliajamatabëcuenevi 
exanaenatsi. Pamonae pijinia mapamatacabitaje beveliajamatabëcuenevi 
tanetsi, bajarapamonaeyajuvënëvi, ayaibitsaëtoxaneto, itsamatacabi Dioso 
ayaijamatabëcuenevi exanaenatsi, jai Jesús daxitajivijavabelia.

Pacuenia Jesús najamatabëxainaeya sivanua Jerusalén tomarapijivi 
yabara pelivaisi 
(Mt 23.37-39)

31 Itsa baja Jesús najumevereta jivi livaisi petsipaebijava, fariseovi pata 
Jesúsjavaberena. Nexata fariseovi jumaitsi Jesúsjavabelia:

—Jesús, mapatomara baja vecuaponareje. Nacuaevetsinë raja Herodes 
cabeyaxuabiapaeba, jai fariseovi.

32  Jesús nexata jumaitsi fariseovijavabelia:
—Paponaremelia. Bajaraponë Herodes, jivi peyamaxëitojorobabiabinëja­

vabelia, pajumaitsimë tsane mapacueniaje: “Jesús raja jumaitsi: ‘Ajena raja 
abaxë, meravia ata icatsia, vecuacapitsapaponaenajë dovathi peyajavajinava­
napaevi. Piavitanevi ata jamatejemayaexanaponaenajë. Nexata abaxë pame­
ravia bajarapacuenia taexanaejava copatsianajë,’ jai raja Jesús,” pajamë 
tsane Herodesjavabelia. 33 Diosojumepaebivimi profetavimi beyejebabiabatsi 
Jerusalén tomarata. Tsipaji profetavi acuenebi saicayatomarata petëpaejava 
Jerusalén tomaravecua. Bajaraxuata xanë ata ponaenajë tavajënaeyabelia 
Jerusalén tomarabelia. Nexata ponaenajë ajena. Itsa jume, meravia, pamera­
via ata, tanebeyaxuabinexa Jerusalén tomarata, jai Jesús fariseovijavabelia.

34 Nexata Jesús najamatabëxainaeya sivanua Jerusalén tomarapijivi. 
Jerusalén tomarapijivi Jesús najamatabëxainaeya pesivanuejavata, jumai­
tsi mapacueniaje:

—¡PaJerusalén tomarapijivimë, pabeyajebabiabame Diosojumepaebivimi 
profetavi! ¡Ibotonëta ata patseconabiabame bajarapacuenia panebeyaxua­
babiabinexa Diosojumelivaisi pecaponaevi paxamëjavaberena! ¡Pacuenia 
vacara banacoxicaetuata pecorofetobëxëpanaberena, bajara pijinia pacuenia 
xanë ata picani bitso jitsipabiabajë patacacaetuatsinexa, patacacapanepae­
nexa picani panijaneconivecua! ¡Itsiata baitsi jane paxamë apo pajejamë 
cajena! 35 Panejumetaema. Dioso rabaja pacacopata papecaevetabiabijava­
mi. Nexata baja panijatemplobota Dioso apo ponaponae. Xaniajanë pacue­
nia pacatsipaebijitsiatsi. Paxamë baja apo panetaemë tsane matavëjëa. 
Matapania itsa panejumecovënëtame Cristonëcuenenë, Dioso taneitorobi­
nëtsica, icatsia panetaename. Itsa panesivajamatabëjumaitsimënua tsane: 
“Dioso, bitso yavenonare maponë najetarucaje. Bajaraponë nejamatabëcue­
neta najetaruca,” itsa panesivajamatabëjamë tsane, nexata jane baja icatsia 
panetaename itsa patsianicajë, jai Jesús mapacueniaje najamatabëxainaeya 
pesivanuejavata Jerusalén tomarapijivi.

Pacuenia Jesús jamatejemayaexana pebi, bitso 
daxitanë peyajinaenë, yabara pelivaisi

14 �1 Itsamatacabi, judíovi penacueraevetsimatacabita, Jesús pona 
fariseovi penamatacaitorobinë pijaboyabelia penanabaninexa. 

Nexata bajarapabota itsamonae fariseovi Jesús naitaxutocaevetatsi. 
2  Nexata Jesús pitabarata eca pebi, daxitanë peyajinaenë. 3  Jesús nexata 
jumaitsi judíovi pecujarubivijavabelia, fariseovijavabelia ata:

—¿Penacueraevetsimatacabita ata tsaja piavitanevi vajajamatejema­
yaexanaenexa, Dioso nacatocopata? Jume. ¿Apo nacatocopatsi tsaja? jai 
Jesús judíovi pecujarubivijavabelia, fariseovijavabelia ata.

4 Itsiata bajarapamonae moya ena. Nexata Jesús cobepita peyajinaenë. 
Jamatejemayaexana baja. Itoroba baja peponaenexa bajarapabovecua. 
5 Jesús nexata jumaitsi judíovi pecujarubivijavabelia, fariseovijavabelia 
ata:

—Itsa panijaburro, panijabaca ata, pacatojopaejitsipareca meramëthëa­
reca, nexata penacueraevetsimatacabita ata, bepijia pajutarëcëpaejitsipa­
me. ¿Baja tsabaitsi jane? jai Jesús judíovi pecujarubivijavabelia, fariseovi­
javabelia ata.

6  Nexata bajarapamonae acuenebi pejumecanaviatsijava Jesúsjavabelia.

Pacuenia Jesús jivi muxujioba peyaiyataevitsi penaenexa 
petsinubijavanëta penaenexa penatsiitapetsiyaniva yabara pelivaisi

7 Fariseonë pijabota Jesús tane fariseonë pejunatsivi. Bajarapamonae 
natsiitapeta peyaiyataevitsi penaenexa petsinubijavanëta penaenexa mesa 
muxuneneta. Nexata Jesús muxujioba bajarapamonae beveliajamatabë­
cuenevi penataenexa. Jesús jumaitsi daxitajivijavabelia mapacueniaje:

8  —Itsa pacajunata panenanabaninexa penacasabifiestajavabelia, pëtsa 
panatsiitapetame paneenaenexa peyaiyataevitsi penaenexa petsinubi­
javanëta. Tsipaji itsanë ayaijamatabëcuenenë paxamë matatoxenetsia 
itsa najunatatsi, napatsipa. 9 Nexata papecajunatsinë pacacujitsiparena. 
Nexata pacajumai tsipae: “Tocopare bajaraxua maponë peecaenexaje,” 
pacajai tsipae. Nexata paxamë pauramë tsipae itsa pacanatixitsiaexa­
na paneecaenexa beveliajamatabëcuenevi penaenexa petsinubijavanë­
ta. 10 Itsa pacajunata, paenaename beveliajamatabëcuenevi penaenexa 
petsinubijavanëta. Matapania papecajunatsinë itsa pacajumai tsane: 
“Natixiremena. Peyaiyataevitsi penaenexa tatsinubijavanëta ecare,” itsa 
pacajai tsane, paenaename bajaraxuanëta. Nexata bajarapacuenia daxita 
mesa muxuneneta panenajuaenaevi pacataena papecayaiyataejava pape­
cajunatsinë. 11 Pajivi ayaijamatabëcuenejivi natane, bajarapajivi bevelia­
jamatabëcuenejivi taenatsi Dioso. Pajivi pijinia beveliajamatabëcuenejivi 
natane, bajarapajivi ayaijamatabëcuenejivi taenatsi Dioso, jai Jesús judío­
vi pecujarubivijavabelia, fariseovijavabelia ata.

12  Nexata Jesús icatsia jumaitsi pejunatsifariseonëtsijavabelia:
—Itsa junatame itsamonae nebarënabaninexa nijabota matoneje­

pijijava, itsa jume, caniviyopijijava ata, pëtsa junatame ëneyapëtae­
vi. Pëtsa junatame nebarënabaninexa ënijamonae. Pëtsa junatame 

ënijamonaeviriavi ata. Pëtsa junatame ëricovi, pamonae nijabo muxu­
neneta jinavanapa. Tsipaji bajarapamonae juya canamatamojunatsipa 
pijabota pecabarënabaninexa. Nexata bajarapacuenia canamatamotsipa 
bajarapamonae. 13  Itsa junatame itsamonae fiesta nebarëexanaenexa, 
junatsianame bepejiobivi, penabejenaevi ata, pejayujayunaevi ata, bitso 
pitaxutotsëcënaevi ata. 14 Nexata bajarapacuenia pepacuene jamatabëcue­
nebarëyamë tsane. Tsipaji bajarapitsivi acuenebi juya pecanamatamoju­
natsijava tsane. Nexata nijamatamo xainaename pamatacabi icatsia Dioso 
asaëyaexanaena pamonae tëpa, pexaniajamatabëcuenevimi, jai Jesús 
pejunatsifariseonëtsijavabelia.

Pacuenia Jesús jivi livaisi tsipaeba pinijifiesta pexanaenë 
pelivaisicuenia yabara pelivaisi 

(Mt 22.1-10)
15 Daxita mesa muxuneneta penaevi jumetane Jesús petsipaebilivaisi. 

Nexata fariseoviyajuvënënë jumaitsi Jesúsjavabelia:
—Jamatabëcuenebarëya tsane pajivi nanabaniana Dioso pijanacuata­

tsia, jai fariseoviyajuvënënë.
16  Nexata fariseovi peyapëtaenexa itsamonae Dioso apo pejumecovënë­

tsijava, junatsi atatsi, Jesús jumaitsi comparacióncuenia mapacueniaje:
—Fiesta pexanaenë pijajivi itoroba ayaijava pexaejava pexanaene­

xa. Nexata tajëvelia junatsiaexana jivi ayaibitsaëtoxaneto petopatsine­
xatsi. 17 Bajaraxuacujinae pexaejava baja itsa vereta, fiesta pexanaenë 
itoroba pijajivitonë peponaenexa pejunatsivijavabelia: “Naxanitsia baja. 
Pexaejava rabaja vereta,” pejainexa. 18  Itsiata baitsi jane daxita pejuna­
tsivi apo topatsitsirena. Itsanë saya peponaeyaniva, pijajivitonëta tona­
jumeitorobarenatsi pejumaitsilivaisi mapacueniaje: “Xanë aeconoxaeta 
comuatabajë ira. Nexata ponaejitsianë bajarabelia tataenexa bajarapaira. 
Pexaniacuene netoexanaename. Pëtsa jamatabëcueneanaepaname xanë­
javaberena,” pejailivaisi tonajumeitorobarenatsi pijajivitonëta. 19 Itsanë 
pijinia saya peponaeyaniva, pijajivitonëta tonajumeitorobarenatsi peju­
maitsilivaisi mapacueniaje: “Xanë comuatajë diez ponëbeje bueyu tane­
toroborobocaevinexa. Nexata ponaejitsianë taëjëtsinexa bajarapabueyu. 
Pexaniacuene netoexanaename. Pëtsa jamatabëcueneanaepaname xanëja­
vaberena,” pejailivaisi tonajumeitorobarenatsi pijajivitonëta. 20 Itsanë piji­
nia saya peponaeyaniva, pijajivitonëta tonajumeitorobarenatsi pejumai­
tsilivaisi mapacueniaje: “Xanë raja aeconoxaeta nacasabajë. Bajaraxuata 
acuenebi taponaejava,” pejailivaisi tonajumeitorobarenatsi pijajivitonëta. 
Bajarapacuenia daxita pamonae picani fiesta pexanaenë junata, peponae­
yaniva saya tonajumeitorobarenatsi pijajivitonëta. 21 Nexata fiesta pexa­
naenë pijajivitonë naviarena pijatuxanenëjavaberena. Tsipaeba pijatuxa­
nenëjavabelia daxita pacuenia najumerubatsi. Nexata fiesta pexanaenë 

anaepana. Jumaitsi pijajivitonëjavabelia: “Naxanitsiayo liamëre tomara­
belia. Junatanajetarucaename jivi pinijicallexanetonëjava, tsiquiricallexi­
java ata. Junatsianame bepejiobivi, penabejenaevi ata, pejayujayunaevi 
ata, bitso pitaxutotsëcënaevi ata, penanabaninexa tajabota,” jai fiesta 
pexanaenë pijajivitonëjavabelia. Nexata baja pijajivitonë pona pejunatsi­
nexa jivi. 22  Jivi pebarëpatsicujinaerena, jumaitsi pijatuxanenëjavabelia: 
“Tajatuxanenë, exanajë rabaja taneitorobicueniamë. Itsiata abaxë sajina­
nubena itsamesanë itsamonaenexa,” jai bajaraponë pijatuxanenëjavabelia. 
23  Nexata petuxanenë icatsia jumaitsi pijajivitonëjavabelia: “Liamëre ica­
tsia carreteranëjavabelia, namutonëjavabelia ata. Junatanajetarucaename 
asaëyata carreterajava peponaevi, namutojava ata peponaevi, penanaba­
ninexa tajabota pevënëcaenexa tajabo. 24 Pamonae picani copiata junatajë 
penanabaninexa, caenë ata bajarapamonaeyajuvënënë, apo naxae tsane 
bajarapapexaejava,” jai petuxanenë pijajivitonëjavabelia, jai Jesús fariseo­
viyajuvënënëjavabelia jivi peyapëtaenexa itsamonae Dioso apo pejumeco­
vënëtsijava, junatsi atatsi.

Pacuenia Jesús tsipaeba jivijavabelia, pajivi Jesús 
jamatabëpënaponatsi, copiaya penajamatabëcueneveretsinexa Jesús 

pepënaponaevajënaeyatsi yabara pelivaisi 
(Mt 10.37-38)

25 Jivibitsaëtoxaneto Jesús pënajinavanapatsi. Nexata Jesús napënëyo­
rota bajarapamonaejavabelia. Jesús jumaitsi mapacueniaje:

26 —Ponë xanëjavaberena patsi ata, itsiata itsa apo niasiva tsane daxi­
ta pijamonae matatoxenetsia, nexata bajaraponë apo tajajivitonë tsane. 
Bajaraponë itsa apo niasiva tsane paxa, pena ata, pematapijivi ata, pejuyapi­
jivi ata, piasivajava matatoxenetsia, nexata apo tajajivitonë tsane. Bajaraponë 
itsa apo niasiva tsane pijava, pexi ata, pijacuata penaasivajava ata, mata­
toxenetsia, nexata bajaraponë apo tajajivitonë tsane. 27 Ponë xanë yabara 
itsamonae jamatabëpebeyaxuabixaetsi, jamatabëpebejiobiaexanaexaetsinua, 
nexata pecajunavi itsa apo nepënaponae tsane, bajaraponë apo tajajivitonë 
tsane. 28 Paxamëyajuvënënë itsa jamatabëexana bo, athëbëabetsia piapiabo­
xanetotsia, nexata copiaya najamatabëcueneveretsipa pacuenia exanaejitsia. 
“¿Netocaëjëpa tsamëra baja tajapalatata taveretsinexa tajabo?” jamatabëjai 
tsipae copiaya. 29 Itsa apo najamatabëcueneveretsi tsipae copiaya, nexata bo 
pexanaejava taxuxuabi ata, apo veretsi tsipae itsa apo tocaëjëpaetsi pijapa­
lata. Nexata pijabo petotaevitsi, capocaponaejitsipatsi. 30 Baracuaicuaijaitsi 
tsipae: “Bajaraponë picani taxuxuaba pijabo pexanaejava. Itsiata apo tocaëjë­
paetsi pijapalata peveretsinexa pijabo,” jaitsi tsipae capocaponaeya petotae­
vitsi. 31 Nacuaevetsinë pijinia, itsanacuaverena itsa sivanavajabitsaëtsijitsiatsi, 
nexata copiaya najamatabëxainaejitsipa. Jamatabëjumaitsi tsipae mapacue­
niaje: “Tajajivi saya diez mil ponëbeje. Tanebarëtsimaxëponaevinexa, veinte 

mil ponëbeje. ¿Baja tsamëra tajajivi nebarëcuenecaëjëpaena tabarëbenexa 
tajavajabitsaënë pijajivi, veinte mil ponëbejejavabelia?” jamatabëjai tsipae 
copiaya. 32  Nexata bajarapacuenia penajamatabëxainaecujinae, bajaraponë 
yapëtaejitsipa apo pebarëcuenecaëjëpaejavatsi pebarëbenexa pijavajabitsaënë 
pijajivijavabelia. Itsa abaxë tajë pevajënae pepatsijavarena pijavajabitsaënë, 
nexata najumexuabijitsipalia pijajivita penabarajamatabëcuene xanepa­
naenexabeje vajabitsaëcuene pexanaeyanivabeje. 33 Bajara pijinia pacuenia 
paxamëyajuvënëvi ata itsa apo najamatabëcueneveretsi copiaya penajamata­
bëcuenepënëyorotsinexa daxita pexainaejavavecua, nexata acuenebi tajajivi 
taexanaenexa, jai Jesús jivi ayaibitsaëtoxanetojavabelia.

Pacuenia Jesús jivi livaisi tsipaeba comparacióncuenia pacuenia 
jamatabëcueneitsi tsipae Jesús pijajivitonë itsa copatsipa Jesús 

pejumecovënëtsijavami yabara pelivaisi 
(Mt 5.13; Mr 9.50)

34 Jesús icatsia comparacióncuenia jumaitsi jivi ayaibitsaëtoxanetojava­
belia mapacueniaje:

—Yajo abaxë itsa xaica, xanepana. Itsiata yajo pexaicaejavami itsa 
ajibi tsipae, ¿detsa pacuenia icatsia naxaicaeyaexanaejitsipa? Acuenebi. 
35 Itsacuenejavayonexa ata baja apo xanepanae tsipae. Nexata peubijava 
petsibacaothocaenexa ata, apo xanepanae tsipae. Tsipaji pacuenia peu­
bijava petsibacaothocaebeno, itsa tsibacaothoca, peubijava naxaniabiae­
xana, bajara apo itsi tsipae bajarapayajomi. Pacuenia bacatasi ata itsa 
tsibacaothoca, peubijava naxaniabiaexana, bajara apo itsi tsipae bajarapa­
yajomi. Nexata saya jema xuabijitsipa bajarapayajomi. Pajivi jamatabëne­
jumeyapëtane patacatsipaebilivaisi, nenamuxunaevetsi xaniavaetsia, jai 
Jesús comparacióncuenia bajarapamonaejavabelia.

Bajarapacuenia Jesús jumaitsi comparacióncuenia jivi peyapëtaene­
xa pacuenia jamatabëcueneitsipae Jesús pijajivitonë itsa copatsipa Jesús 
pejumecovënëtsijavami. Nexata Diosovecua naxuabijitsipa.

Pacuenia Jesús jivi livaisi tsipaeba oveja penaxuabinë pelivaisicuenia 
yabara pelivaisi 
(Mt 18.10-14)

15 �1 Gobierno pejamatabëcuene impuestomatamo pematamoyani­
jobabiabivi, pata Jesúsjavaberena. Yajavaparenanua piajama­

tabëcuenebejevi. Bajarapamonae pata penamuxunaevetsinexa Jesús 
petsipaebilivaisi. 2  Nexata fariseovibeje judíovi pecujarubivibeje itsa tane 
gobierno pejamatabëcuene impuestomatamo pematamoyanijobabiabivi 
pepatsijava Jesúsjavaberena, itsa tanenua piajamatabëcuenebejevi ata 
pepatsijava Jesúsjavaberena, nexata fariseovibeje judíovi pecujarubivibe­
je Jesús baracuaicuaijaitsi. Bajarapamonae najumaitsi mapacueniaje:

—Mara ponëje naneconita Diosojavabelia. Tsipaji copiapitabiaba 
piajamatabëcuenebejevi ata. Naxaeyabiabanua pexaejava bajarapa­
monaeta, najai fariseovibeje judíovi pecujarubivibeje Jesús yabara 
jamatabëcuenenavëxaniabiaya.

3  Nexata Jesús pebaracuaicuaijaixaetsi, Jesús bajarapamonaejavabelia 
livaisi tsipaeba mapacueniaje:

4 —Paxamëyajuvënënë xainaejitsipa cien ponëbeje oveja. Nexata itsa 
toyajuvënënaxuabijitsipatsi caenë, oveja pexainaenë petusatota puenetsi­
pa noventa y nueve ponëbeje. Nexata jaitsipa petonaxuabinëtsi matapania 
pecaxitajarabijavabelianexa. 5 Nexata oveja pexainaenë itsa baja caxitaja­
rabijitsipa petonaxuabinëmitsi, barëyataejitsipa. Boyaberena vëtacarapa­
tsipa petonaxuabinëmitsi. 6  Nexata oveja pexainaenë petonaxuabinëmitsi 
itsa capatsipa boyaberena, junatsipa peyapëtaevitsi. Junatsipa pijabo 
muxuneneta imoxoyo penaevi ata. Nexata oveja pexainaenë jumai tsipae 
bajarapamonaejavabelia: “Panecobenabarëyamëre. Tsipaji tajaovejayo, 
tanetonaxuabinëyomi picani, caxitajarabajë baja,” jai tsipae oveja pexai­
naenë bajarapamonaejavabelia. 7 Xaniajanë pacuenia pacatsipaebijitsiatsi. 
Mapanacuataje Dioso pitabarata pijaneconi pexainaejivi ata, itsa copa­
tsiana pibisiacuene pexanabiabijava, itsa najamatabëcuenepënëyorota 
Diosojavabelia, bajara pijinia pacuenia sivabarëyatsi tsane athëbëtatsia 
pejinavanapaevi. Bajarapajivi, athëbëtatsia pejinavanapaevi, sivabarëyatsi 
tsane noventa y nueve pajivibeje Dioso pitabarata pianeconijibitsavana­
paevi pesivabarëyatsabiabijava matatoxenetsia, jai Jesús fariseovijavabe­
lia, judíovi pecujarubivijavabelia ata.

Pacuenia Jesús livaisi tsipaeba penaxuabipalatanëyo 
pelivaisicuenia yabara pelivaisi

8  Icatsia Jesús jumaitsi fariseovijavabelia, judíovi pecujarubivijavabelia 
ata:

—Petiriva xainaejitsipa diez ponëbeje palatanëanë, bitso penamata­
motsinëanë. Nexata itsa toyajuvënënaxuabijitsipatsi caenë, itanojotsipa 
lámpara. Bo ira cajuetsipa xaniavaetsia pejaitsinexa. Matapania itsa pita­
buatsipa petonaxuabipalatanëtsi, copatsipa pejaitsijava. 9 Itsa baja caxita­
jarabijitsipa petonaxuabipalatanëmitsi, nexata junatsipa peyapëtaevitsi. 
Junatsipa pijabo muxuneneta imoxoyo penaevi ata. Bajarapova nexata 
jumai tsipae bajarapamonaejavabelia: “Panecobenabarëyamëre. Tsipaji 
tajapalatanëyo, tanetonaxuabinëyomi picani, caxitajarabajë baja,” jai 
tsipae petiriva bajarapamonaejavabelia. 10 Xaniajanë pacuenia pacatsipae­
bijitsiatsi. Pajivi copatsiana pibisiacuene pexanabiabijavami, itsa najama­
tabëcuenepënëyorotsiananua Diosojavabelia, bajara pijinia pacuenia athë­
bëtatsia ángelevi sivabarëyatsi tsane, jai Jesús fariseovijavabelia, judíovi 
pecujarubivijavabelia ata.

Pacuenia picani juyapijinë paxavecua naxuabaponapona yabara pelivaisi
11 Icatsia Jesús livaisi tsipaeba fariseovijavabelia, judíovi pecujarubivi­

javabelia ata. Jesús jumaitsi mapacueniaje:
—Pebi xaina anijanëbeje pexënatobeje. 12  Nexata juyapijinë jumaitsi 

paxajavabelia: “Axa, xuanë picani netocopatame tapitsinexa nevëna­
muto, bajaraxuanë abaxë apo tëpae atamë, nerajure baja tajajavanexa,” 
jai juyapijinë. Nexata pexënatobeje pexainaenë pexënatobejejavabelia 
rajuta daxita pexainaejavanëmi. 13  Nexata paxa perajutsicujinaetsibeje, 
caematacabibejecujinae, juyapijinë canajeta daxita pexainaejavanëmi 
pecaetuatsinexa palata. Bajaraxuacujinae jane baja pona tajënacuayabe­
lia. Bajarajotalia pibisiacuene exanaponapona. Nexata vereta daxita paxa 
perajutsijavanëmitsi. 14 Nexata daxita bajarapanacuapijivi janibocuene 
tsipatatsi. Bajaraponë peveretsicujinae daxita pijapalatami, bitso nama­
tavenona pexaejava. 15 Nexata jaita penacuenebinexa bajarapanacuata 
peecaenëjavabelia. Bajaraponë itorobatsi pijairanëjava petoevetaponapo­
naenexa pijamarrano. 16  Nexata bajaraponë bitso piajanixae, pepenenexa 
picani ayaijava jamatabëxaeyabiaba bopocuai, marrano pexaeyabiabijava. 
Bajarajota itsajivi ata apo rajutsitsi pexaejavanexa. 17 Nexata belia baja­
raponë xaniavaetsia najamatabëxaina. Jamatabëjumaitsi mapacueniaje: 
“Taxa pijabota pexaejava ayaijava xaina pijajivi ayaibitsaëto piabatsinexa. 
Tonacopatabiabatsi ayaijava pexaejava. Itsiata xanë majotaje tëpaejitsianë 
baja tajani. 18  Nexata taxajavabelia naviatsianajë. Jumaitsinë meta tsane 
taxajavabelia: ‘Axa, pibisiacuene exanajë Diosojavabelia, xamëjavabelia 
ata. 19 Abejenë raja. Auranë baja rovia xamëjavabelia: “Taxënato,” taneja­
mëjava. Nexata saya nijajivitonënë nexanare,’ janë meta tsane taxajavabe­
lia,” jamatabëjai juyapijinë. 20 Nexata baja naviata paxajavabelia.

’Itsa abaxë tajëverena najetaruca, pexënato pexainaenë copiatane. 
Nexata bajaraponë pexënato itaxutobejiobiatane. Mataenetsia cujinaejina­
lia pexënato. Nacoxivaetabarucapona. Copiapitsiaya itabaratsutsunexuaba 
pexënato. 21 Nexata bajaraponë jumaitsi paxajavabelia: “Axa, pibisiacuene 
raja exanajë Diosojavabelia, xamëjavabelia ata. Abejenë raja. Nexata baja 
rovia auranë xamëjavabelia: ‘Taxënato,’ tanejamëjava,” jai paxajavabelia. 
22  Itsiata baitsi jane pexënato pexainaenë bajarajota jumaitsi pijajivijava­
belia: “Naxanitsia. Bepijiayo taxënato patocaponaremena daxita matato­
xenetsia pexaniapana, penajumaxuabipana. Pajumaacare bajarapapanata. 
Anillonua pacobesixatare. Zapatonua pataxuxatare. 23  Penasitsinë becerro 
papiremelia. Pabeyaxuabianame vajaxaenexa. ¡Fiesta exanaenatsi vaja­
barëyanexa! 24 Tsipaji raja maponë taxënatoje: ‘Tëpa meta baja,’ sivaja­
matabëjanë picani. Itsiata tsaena ponapona. ‘Naxuaba meta baja,’ sivaja­
matabëjanë picani. Itsiata baja icatsia patajopa,” jai pexënato pexainaenë 
pijajivijavabelia. Nexata taxuxuaba fiesta pexanaejava.

25 ’Bajarapamatacabi matapijinë pabiabelia nacuenebaponapona. 
Nexata penaviatsinë bo itsa imoxoyotanajetaruca, jumetane música. 
Jumetanenua peyavajibijava. 26  Nexata bajaraponë junata paxa pijaji­
viyajuvënënë. Jumaitsi: “¿Detsa pitsicuene yabara fiesta paexaname?” 
jai matapijinë. 27 Nexata paxa pijajivitonë jumaitsi: “Nejuyapijinë baitsi 
patajopa. Axa nexata paneitoroba patabeyaxuabinexa becerro, penasitsi­
në. Jamatejema tsaena ponapona nejuyapijinë,” jai bajaraponë matapiji­
nëjavabelia. 28  Nexata matapijinë bitso anaepana. Apo jitsipae boyabelia 
pejonejava. Nexata paxa sivapitsaparenatsi. Jumaitsi pexënatojavabelia: 
“Naxanitsia. Najonemeya,” jai pexënatojavabelia. 29 Nexata matapijinë 
jumaitsi paxajavabelia: “Jume. Bajayajebi baja rovia catonacuenebapona­
ponatsi xanë. Caeto ata cajena apo cajumeapajejaitsi. Itsiata baitsi jane 
caeto ata apo nerajutsimë chivoyo ata fiesta tabarëexanaenexa tayapëtae­
vi. 30 Itsiata aeconoxae patajopa baja nexënato, ponë vereta nijapalatami 
petiriavijavabelia. Nexata tobeyaxuabame becerro, penasitsinë,” jai mata­
pijinë paxajavabelia. 31 Nexata bajaraponë jumaitsi pexënatojavabelia: 
“Taxënato, xamë cajena xanëjavata ponaponame daxitamatacabi. Nexata 
daxita xua taxainaejava nijajava baja cajena. 32  Itsiata aeconoxae namata­
venonatsi vajabarëyanexa. Tsipaji nejuyapijinë: ‘Tëpa meta baja,’ tasiva­
jamatabëjainëmi, itsiata tsaena asaë. Penaxuabaponaponaenëmi icatsia 

baja patajopa,” jai bajaraponë pexënatojavabelia, jai Jesús mapalivaisije 
fariseovijavabelia, judíovi pecujarubivijavabelia ata.

Pacuenia pijatuxanenë pecobecovë petoevetsinë 
toveretapona pevetsiaexanaejavanëtsi yabara pelivaisi

16 �1 Jesús pijajivijavabelia livaisi tsipaeba. Jumaitsi mapacueniaje:
—Petuxanenë, bitso pexainaenë, ponapona. Bajaraponë xaina 

pijajivitonë petoevetsinexatsi pecobecovë. Itsiata pepëya pijajivitonë peco­
becovë toveretaponatsi. Nexata itsamonae tsipaebatsi pepëya pijajivitonë 
pecobecovë petoveretaponaejavatsi. 2  Nexata petuxanenë pijajivitonë juna­
ta. Jumaitsi pijajivitonëjavabelia: “Xamë pina tapëya netoveretaponame 
tacaevetsiaexanaejava. Pabaxutojavabelia matamoyaquinarubame xuanë 
canajetaponame tacobecovë, xuanënua netocomuataponame, bajarapaba­
xuto netocanaviatsianame. Nexata baja itsa netocanaviatsianame bajara­
pabaxuto, matavëjëa apo netoevetsimë tsane tacobecovë,” jai petuxanenë 
pijajivitonëjavabelia. 3 Nexata pijajivitonë sivapona bajarapabaxuto petoca­
naviatsinexa pijatuxanenë. Nexata bajarapabaxuto petocanaviatsivajënae 
jamatabëjumaitsi: “¿De tsaeta xua exanaenajë? Tajatuxanenë baja necapi­
tsapaejitsia pecobecovë tatoevetaponaponaejavavecua. Apo necaëjëpae tsa­
ne tanacuenebinexa pabi tajacuata tanaevetsinexa. Bitso auranënua tsipae 
itsamonaejavabelia amoneya tavajëtaponaenexa palata tanamitsacomua­
tabiabinexa taxaejava. 4 Taneamoneyabivi meta abaxë, xua niamoneyaba, 
bevelia tovënëjonaponaenajë. Nexata tajatuxanenë tanecapitsapaecujinae, 
bajarapamonae pijaboyabelia itsa ponaenajë, xaniavaetsia necopiapitsiana. 
Nexata bajarapamonaejavata naponaponaenajë,” jamatabëjai bajaraponë. 
5 Nexata bajaraponë junata daxita pamonae abaxë amoneyabatsi. Nexata 
pamonae amoneyabatsi, bajarapamonae, caenë canacujitsia, patapona 
bajaraponëjavaberena. Nexata bajaraponë copiaya petopatsinëtsijavabe­
lia jumaitsi: “¿Detsa pacuenia niamoneyabame abaxë, xua tajatuxane­
në pijajava catsicopatatsi? jai bajaraponë. 6 Nexata ponë amoneyabatsi, 
jumaitsi: “Camoneyabatsi abaxë tacarajutsinexa aceiteranë ochocientos 
pagalónbeje,” jai. Nexata bajaraponë jumaitsi piamoneyabinëtsijavabelia: 
“Bevelia saya catocopatsianatsi. Mara picani pacuenia niamoneyabameje, 
tanetoitanerubibaxutotamëje. Pire cajena. Icatsia itsabaxutojavabelia saya 
cuatrocientos pagalónbejenexa bepijia yaquinarure. Nexata saya bajara­
pacuenia tajatuxanenë rajutsianame,” jai bajaraponë piamoneyabinëtsija­
vabelia. 7 Bajaraxuacujinae icatsia itsanë topatatsi. Nexata icatsia jumaitsi 
bajaraponëjavabelia: “¿Jica xamë? ¿Detsa pacuenia niamoneyabame?” jai. 
Nexata bajaraponë jumaitsi: “Camoneyabatsi abaxë tacarajutsinexa cien 
pabultobeje trigoxubultonë,” jai. Nexata bajaraponë jumaitsi piamoneya­
binëtsijavabelia: “Mara picani pacuenia niamoneyabameje, tanetoitane­
rubibaxutotamëje. Pire cajena. Icatsia itsabaxutojavabelia saya ochenta 

pabultobejenexa yaquinarure. Nexata saya bajarapacuenia tajatuxanenë 
rajutsianame,” jai bajaraponë piamoneyabinëtsijavabelia. Bajarapacuenia 
exanapona daxita piamoneyabivitsijavabelia pesivajamatabëcuene xanepa­
naenexatsi, xaniavaetsia pecopiapitsinexatsi pijabota penaponaponaenexa, 
pijatuxanenë itsa navecuacapitsapatsi. Nexata jane baja daxita piamoneya­
bivitsi tocanaviabatsi. Bevelia matamota petoyaitanetuarutaponae baxu­
tonëtsi. 8  Bajaraxuacujinae pijatuxanenëjavabelia pona perajutsinexa jane 
baja bajarapabaxutonë. Nexata pijatuxanenë jumaitsitsi: “Xamë baja rovia 
pibisiacuene exaname. Itsiata baitsi jane niaitatsacaxae, exaname pacue­
nia catoxanepanaejitsia nevajënaeyabelia,” jaitsi pijatuxanenë. Nexata 
pacuenia pijatuxanenë pepëya pecobecovë petocanajetabiabinë ajamatabë­
cueneitatsaca, bajara pijinia pacuenia Dioso apo pejumecovënëtsivi ajama­
tabëcueneitatsaca Dioso pejumecovënëtsivi matatoxenetsia mapanacuapiji­
cuene yabaraje, jai Jesús pijajivijavabelia.

9 Icatsia Jesús jumaitsi pijajivijavabelia:
—Pacamuxujiobatsi xaniavaetsia. Mapanacuapijipalatata payavenonare 

itsamonae. Nexata pacuenia pijatuxanenë pecobecovë petoevetsinë, pesi­
vajamatabëcuene xanepanaevitsi xaina, xaniavaetsia pecopiapitsinexatsi 
pijabota penaponaponaenexa pijatuxanenë pecapitsapaecujinaetsi, bajara 
pijinia pacuenia paxamë ata athëbëtatsia paxainaename papecasivaja­
matabëcuene xanepaenaevi. Nexata pamatacabi patëpame, itsajota apo 
panamatavenonaemë palata, Dioso pacacopiapitsiana apo pevereverecae­
bonëjavatatsia, jai Jesús pijajivijavabelia.

10 Icatsia Jesús jumaitsi pijajivijavabelia:
—Pajivi xaniavaetsia toeveta tsiquirijavayo ata itsanë pecobecovë, baja­

rapajivi xaniavaetsia toevetsipa ayaijava ata. Pajivi bijiaya toeveta tsiqui­
rijavayo ata itsanë pecobecovë, bajarapajivi bijiaya toevetsipa ayaijava 
ata. 11 Itsanë pecobecovë, mapanacuapijicueneje, palata ata, xaniavaetsia 
itsa apo patoevetsimë tsipae, nexata itsajivi ata apo pacaevetsiaexanae 
tsipae Dioso pijacuene, xua bitso namatamota mapanacuapijicuene mata­
toxenetsiaje. 12  Itsa xaniavaetsia apo patoevetsimë tsipae itsanë pecobe­
covë, nexata pitsijava picani pacaevetsiaexana, bajarapitsijava itsajivi ata 
apo pacarajutsi tsipae pepo panijajavanexa, jai Jesús pijajivijavabelia.

13  Icatsia Jesús jumaitsi pijajivijavabelia:
—Itsajivi ata acuenebi caecuenia petonacuenebijava anijanëbe­

je pijatuxanenëbeje. Caenëjavabelia jitsipaejitsipa petonacuenebijava. 
Itsanëjavabelia apo jitsipae tsipae petonacuenebijava. Bajara pijinia itsi 
pajivi bitso jitsipa Dioso. Pajivi bitso jitsipa Dioso, nexata itsa tonacuene­
ba Dioso, acuenebi bitso pejitsipaejava palata, jai Jesús pijajivijavabelia.

14 Fariseovi, bitso palata pejitsipaevi, jumetaeyena Jesús petsipaebili­
vaisi pijajivijavabelia. Nexata fariseovi jumecapocaponatsi Jesús. 15 Jesús 
nexata jumaitsi fariseovijavabelia:

—Paxamë pajitsipabiabame jivi pejumaitsinexa paxamë yabara: 
“Fariseovi raja pexaniajamatabëcuenevi,” pejainexa. Itsiata baitsi jane 
Dioso pacajamatabëcueneyapëtane pexaniajamatabëcuene apo panexai­
naevicuene. Pacuene bitso jivi tsitapexaniacuenetsi, bajarapacuene Dioso 
apo tsitapexaniacuenetsi, jai Jesús fariseovijavabelia.

Pacuenia Jesús tsipaeba fariseovijavabelia bajayata 
Dioso Moiséspijinëta penajumecopatsilivaisi, pacuenia 

ata Dioso pijajivi evetsijitsia, yabara pelivaisi
16  Icatsia Jesús jumaitsi fariseovijavabelia:
—Juanpijinë jivibautisabinëmi pepatsivajënaeya, jivi xaina Dioso 

Moiséspijinëta penajumecopatsilivaisi pejumecovënëtsinexa. Bajayata 
Diosojumepaebivi profetavi ata petsipaebilivaisianë ata, xaina jivi peju­
mecovënëtsinexa. Itsiata Juanpijinë pepatsicujinae, pexanialivaisi tsi­
paebaponajë. Tsipaebaponajë Dioso pijajivi pevetsijavanexa. Nexata 
daxitajivi bitso jitsipa penajonenexa Dioso pijanacuayabetsia, jai Jesús 
fariseovijavabelia.

17 Icatsia Jesús jumaitsi fariseovijavabelia:
—Mapanacuaje, itaboxo yajava, jemata vereverecaena. Itsiata baitsi 

jane palivaisi Dioso Moiséspijinëta najumecopata, bajarapacuenia apo 
vereverecae tsane. Nexata daxita pacuene yabara tajëvelia vajunupaeba 
bajarapalivaisita, pepacuene xaniajai tsane, jai Jesús fariseovijavabelia.

Pacuenia Jesús livaisi tsipaeba penacojiobinë pijava pexuabiyaniva 
yabara pelivaisi 

(Mt 19.1-12; Mr 10.1-12)
18  Icatsia Jesús jumaitsi fariseovijavabelia:
—Ponë pijava xuaba, nexata icatsia itsava itsa pita, bajaraponë pibi­

siacuene exana pevitota. Nexata naneconita Diosojavabelia. Tsipaji pepo 
pijavavecua jaita itsava. Dioso cajena abaxë bajaraponë pexuabiva pepo 
pijavacuenia totanetsi. Ponë ata itsanë pexuabiva pita, bajaraponë ata 
pibisiacuene exana pevitota. Nexata naneconita Diosojavabelia. Tsipaji 
itsanë pijava yacajërëta, pova abaxë Dioso tanetsi itsanë pepo pijavacue­
nia, jai Jesús fariseovijavabelia.

Bitso riconë Lázarobeje yabara pelivaisi
19 Icatsia Jesús livaisi tsipaeba fariseovijavabelia. Jesús jumaitsi 

mapacueniaje:
—Bitso pexainaenë, riconë, ponapona. Daxitamatacabi naxatababiaba 

bitso pexaniaviriajavanë. Pexaejava, pexaniaviriajava, xaeyabiaba. 20 Riconë 
pijabo matatoyorotsia yacaranata ibopanaxanetonë mataropotsia pefa­
ratsijavaxanetota. Nexata bajarapacaranatsijavaxaneto jumavelia baupa 

muxuneneta, bepejiobinë, Lázarovënënë, boquecabiaba. Lázaro daxitanë 
perabëtsabana. 21 Lázaro picani jamatabëxaeyabiaba riconë pexaeyabia­
bijavata piothopaepërë mesa bëxëpanareca. Avirixi ata patabiaba itsajota 
Lázaro bocabiaba. Petsabanaejava raebabiabatsi. 22  Nexata baja belia Lázaro 
tëpa. Petëpaecujinae Lázaro ángelevi caponayatsi Dioso pijanacuayabetsia, 
itsabetsia Abrahampijinë petëpaecujinae ponapona. Bajaraxuacujinae riconë 
ata tëpa. Mëthëtatsi. 23 Riconëmi petëpaecujinae pata petëpaevi pepata­
biabinacuayabelia. Nexata bajarapanacuata riconëmi bitso navixaetaeya 
bejiobi tsaponaponae. Nexata riconëmi athëbëa benaëcotsia. Tajëtatsia 
taenuta Abraham penucaejava. Lázaro nucaya Abraham pemuxunenetatsia. 
24 Nexata riconëmi vavajai. Jumaitsi Abrahamjavabelia: “Amo Abraham, 
nitaxutotsoniataema. Netoitorobimica Lázaro. Nacobeupijabutsi merata 
neebarëtocainejebiaexanaejitsia. Bitso jamatabëfaenajë mapatajutaje,” jai 
riconëmi. 25 Nexata Abraham jumaitsi riconëmijavabelia: “Tamomo, najama­
tabënapire. Pamatacabi pinaena abaxë asaëmë tsaponaponae nenaexanaei­
rata, ëpexaniacuene picani xainame. Lázaro pijinia pamatacabi abaxë asaë 
tsaponaponae, bitso picani bejiobi. Itsiata juya mapamatacabije pexaniacue­
nia majotaje catsuponapona. Xamë biji navixaetaeya ponaponame. 26 Itsajivi 
jamatabëponae ata bajarabereca, acuenebi itsiata pepanepaenexa bajarabe­
reca. Tsipaji bitso ayaiitapajanitoxanetoreca. Bajaraxuata paxamë ata apo 
pacacaëjëpae panepanepaenexa mabetsinaje,” jai Abraham. 27 Nexata icatsia 
riconëmi jumaitsi Abrahamjavabelia: “Amo Abraham, pexaniacuene cava­
jëtatsi. Tonajumeitorobianame Lázarota taxa pijaboyabelia. 28 Bajarajotalia 
xainajë cinco ponëbeje tajuyapijivi. Xaniavaetsia Lázaro tsipaebiana. 
Muxujiobiana bajarapamonae ata peponaeyaniva mapanavixaetaeyabiabina­
cuaya berenaje,” jai riconëmi Abrahamjavabelia. 29 Nexata icatsia Abraham 
jumaitsi riconëmijavabelia: “Bajarapamonae baja xaina Moiséspijinë peya­
quinaelivaisianë. Diosojumepaebivimi profetavi ata peyaquinaelivaisianë 
ata, xaina baja. Nexata nejuyapijivi itsa apo jitsipae tsane peponaenexa baja­
rapanacuayabelia, nexata nejuyapijivi jumecovënëtsiana bajarapamonaemi 
peyaquinaelivaisianë,” jai Abraham riconëmijavabelia. 30 Riconëmi icatsia 
jumaitsi Abrahamjavabelia: “Jume raja. Apo jumecovënëtsi tsane cajena 
bajarapalivaisianë. Itsiata itsajivi itsa asaë tsane petëpaecujinae penaviatsi­
nexa pecovëyabelia, tsipaebiana tajuyapijivijavabelia. Nexata tajuyapijivi 
copabiana pibisiacuene pexanabiabijava. Najamatabëcuenepënëyorotsiana 
Diosojavabelia,” jai riconëmi Abrahamjavabelia. 31 Nexata icatsia 
Abraham jumaitsi riconëmijavabelia: “Nejuyapijivi itsa apo jumecovënëtsi 
Moiséspijinë peyaquinaelivaisianë, Diosojumepaebivimi profetavi peya­
quinaelivaisi ata, nexata pajivi asaë petëpaecujinae, mavelia ponae ata 
tsipaeje petsipaebinexa nejuyapijivijavabelia, itsiata nejuyapijivi apo jume­
covënëtsi tsipae bajarapajivi ata,” jai Abraham riconëmijavabelia, jai Jesús 
fariseovijavabelia.

Pacuenia Dioso pijajivixae, itsamonae jamatabëcueneëjëbijitsiatsi 
pibisiacuene pexanaenexa yabara pelivaisi 

(Mt 18.6-7,21-22; Mr 9.42)

17 �1 Jesús jumaitsi pijajivijavabelia:
—Xanë tajajivixae, itsamonae jamatabëcueneëjëbabiabianatsi 

pibisiacuene pexanaenexa. Nexata itsamonae pejamatabëcueneta tajajivi 
pibisiacuene exanaena. Nexata pajivi pejamatabëcueneta tajajivi pibisia­
cuene exanaena, bajarapajivi Diosojavabelia bitso naneconitsiana. Nexata 
bajarapajivi pinijicuenia Dioso naneconitsiaexanaenatsi. 2  Itsamonae 
Dioso pejumecovënëtsivi, abaxë bepejevaxijamatabëcuene xaina Dioso 
pejumecovënëtsijava yabara. Nexata apo ajamatabëcuenesaë. Nexata paji­
vi tajajivijavabelia pibisiacuene jamatabëexanaeyaexana, abaxë tajajivi­
javabelia pibisiacuene exanaeyaexanaenejeva, bajarapajivi bevësicëtatsi 
ibotoxanetojavabelia. Nexata bajarapajivi yamaëya, ibotoxaneto yajava, 
bexuarecatsi pucaxaneto tuatuajëareca. Bajarapacuenia bexuarecatsi, 
tajajivijavabelia pibisiacuene itsa exanaeyaexana bitso penaneconitsiyani­
va Diosojavabelia. 3  Nexata xania. Panayajivitaema pibisiacuene, jai Jesús 
pijajivijavabelia.

Icatsia Jesús jumaitsi pijajivijavabelia:
—Itsanë Dioso panenajuajumecovënëtsivi pibisiacuene itsa pacaexanae­

na paxamëjavaberena, bajaraponë xaniavaetsia paitavetsianame. Nexata 
baja itsa aura tsane pibisiacuene papecaexanaejava yabara, nexata pexa­
niajaijumeta itsa pacanavajunupaebiana pecopatsijavanexa bajarapacue­
ne, pajamatabëcuenecaevianame pibisiacuene papecaexanaejava. Pabaraj
amatabëcuenexanepanaename bajaraponë. 4 Caematacabita siete xuabeje 
pibisiacuene pacaexanae ata tsane, itsiata siete xuabeje itsa aura tsa­
ne pibisiacuene papecaexanaejava yabara, nexata pexaniajaijumeta itsa 
pacanavajunupaebiana pecopatsijavanexa bajarapacuene, itsiata pajama­
tabëcuenecaevianame. Pabarajamatabëcuenexanepanaename bajaraponë, 
jai Jesús pijajivijavabelia.

Pacuenia Jesús jumaitsi pijaapóstolevijavabelia yabara pelivaisi
5 Jesús pijaapóstolevi jumaitsi Jesúsjavabelia:
—Patajatuxanenë, paneyavenonare: “Xanë cajena necaëjëpa daxitacue­

ne taexanaenexa,” nejaitsabiabijava orijibia patacajumecovënëtsinexa, jai 
Jesús pijaapóstolevi.

6  Nexata Jesús jumaitsi pijaapóstolevijavabelia:
—Tsiquirijavayo ata xanë yabara itsa pajamatabëjumaitsimë tsi­

pae: “Xaniajai cajena. Jesús caëjëpatsi daxitacuene pexanaenexa,” 
itsa pajamatabëjamë tsipae, nexata paxamë ata pacacaëjëpaejitsi­
pa ayaicuene paneexanaenexa. Nexata itsa pajumaitsimë tsipae 

mapanaejavaxanetojavabeliaje: “Yatabutopaya natixire. Nucaename puca­
xaneto tuatuajëtalia,” itsa pajamë tsipae, nexata naejava ata pacajumeco­
vënëtsipa cajena, jai Jesús pijaapóstolevijavabelia.

Pacuenia itsajivi pijatuxanenë pitorobicueniatsi 
toexanabiaba yabara pelivaisi

7 Jesús icatsia jumaitsi pijaapóstolevijavabelia:
—Paxamëyajuvënënë xainaejitsipa pijajivitonë. Nexata itorobijitsipa 

petonacuenebaponaponaenexatsi. Nexata bajaraponë pijatuxanenë ira 
petocueponaponaecujinae, patsipa pijatuxanenë pijaboyaberena. Itsa 
jume, baca petoevetaponaponaecujinae patsipa. Nexata paxamëyajuvë­
nënë petuxanenëxae, pijajivitonëjavabelia apo jumai tsipae: “Jonemena 
baja. Ecare nexaejava tacarajutsinexa,” apo jai tsipae pijajivitonëjava­
belia. 8  Jume baja cajena. Biji rajane jumai tsipae pijajivitonëjavabelia: 
“Netoexanare taxaejavanexa. Nexata abaxë nevetanucaename tana­
banijavata. Bajaraxuacujinae xamë nabanianame,” jai tsipae pijajivi­
tonëjavabelia. 9 “Xanepana rabaja. Pexaniacuene bitso netoexaname,” 
apo jai tsabiabinua pijajivitonëjavabelia petonacuenebabiabijavatsi 
yabara. Bajarapacuenia apo jumai tsabiabi tsipae tsipaji saya pijajivito­
në tsaponaponae. Nexata pacuenia pijatuxanenë itorobatsi, bajarapo­
në exanabiabijitsipa. 10 Bajarapacuenia paxamë ata patoexanare Dioso 
papecaitorobicuenia. Itsa patoveretsianame Dioso papecaitorobicuenia 
panetoexanavanapaejava, nexata saya namataenetsia panajumaitsi­
më tsane: “Vaxaitsi saya vajatuxanenë pijajivitsi. Nexata vajanacaito­
robicuenia toexanavanapatsi,” panajamë tsane. Pëtsa panajumaitsimë: 
“Itsajivi meta nacajumai tsane: ‘Xanepana rabaja. Xaniavaetsia Dioso 
patonacuenebame,’ nacajai meta tsane,” panajamë pëtsa, jai Jesús 
pijaapóstolevijavabelia.

Pacuenia Jesús jamatejemaya exana diez ponëbeje, 
bajayajebi bitso peperabëtsabanaevi, yabara pelivaisi

11 Jesús pona Jerusalén tomarabelia. Itsajota Samaria nacuabeje Galilea 
nacuabeje namuxunenecaxitajarababeje, bajaraxuayo Jesús najetaru­
ca. 12  Itsa baja Jesús patsijitsia tsiquiritomarayojavabelia, mataenenatsi 
diez ponëbeje bajayajebi bitso peperabëtsabanaevi. Itsiata tajiyo bajara­
pamonae vecuanubenaothopatsi. 13  Bajarapamonae ayaijumeta jumaitsi 
Jesúsjavabelia:

—¡Jesús, paneitaxutotsoniataema! jai.
14 Nexata Jesús itsa tane bajarapamonae, Jesús jumaitsi 

bajarapamonaejavabelia:
—Panaitajëtsianame sacerdotevijavabelia papecaperabëtaenexa, jai 

Jesús bajarapamonaejavabelia.

Nexata bajarapamonae pona sacerdotevijavabelia. Nexata bajarapamo­
nae namutua penajetarubenaejavata pepatsinexa sacerdotevijavabelia, 
namutua baja perabëxanepananajetarubena. 15 Daxita bajarapamonae 
peperabëxanepanaejava itsa tane, nexata caenë saya bajarapamonae­
yajuvënënë naviateca Jesúsjavabelia. Bajaraponë namutua ayaijumeta 
Diosojavabelia jumai tsanajetarucae: “¡Diosomë, bitso ayaijamatabëcue­
nenëmë! ¡Tavitanejavami baja vecua, nejamatejemayaexaname!” jai tsa­
najetarucae bajaraponë Diosojavabelia.

16  Bajaraponë itsa pata Jesúsjavabelia, pematabacabëta irataeya bocaju­
nua Jesús pitabarata.

—Pexaniacuene netoexaname. Nejamatejemayaexaname baja tavitane­
javamivecua, jai Jesúsjavabelia.

Bajaraponë Samaria nacuapijinë. 17 Nexata Jesús jumaitsi bajarajota 
penubenaevijavabelia:

—Diez ponëbeje bitso peperabëtsabanaevi jamatejemayaexanajë. 
¿Detsa meta xuajitsia daxita apo najuapatsi? 18  Maponëje caenë saicaya 
nacuapijinë, apo judíonë ata, naviateca Diosojavabelia pejumaitsinexa: 
“¡Diosomë, bitso ayaijamatabëcuenenëmë! ¡Tavitanejavami baja vecua, 
nejamatejemayaexaname!” pejainexa Diosojavabelia, jai Jesús bajarajota 
penubenaevijavabelia Samaria nacuapijinë yabara.

19 Nexata Samaria nacuapijinëjavabelia Jesús jumaitsi:
—Nonotapunare. Ponare baja. Jamatejemamë rabaja tanejumecovënë­

tsixaemë tacajamatejemayaexanaejavanexa, jai Jesús.

Pacuenia Jesús tsipaeba pijajivijavabelia, fariseovijavabelia ata, 
pecopiapatsijava baja Dioso pijajivi pevetsijava mapanacuataje  

yabara pelivaisi 
(Mt 24.23-28,36-41)

20 Fariseovi jumaitsi Jesúsjavabelia:
—¿Detsa paepatota copiapatsiana Dioso pijajivi pevetsijava pijajivi 

mapanacuataje? jai fariseovi.
Nexata Jesús jumaitsi fariseovijavabelia:
—Dioso taxuxuabi ata pijajivi pevetsijava mapanacuataje, apo taetsi 

vajaitaxutota. 21 Nexata jivi apo jumai tsane: “Copiapata rabaja majotaje 
Dioso pijajivi pevetsijava mapanacuataje,” apo jai tsane. “Copiapata raba­
ja majotaliaje Dioso pijajivi pevetsijava mapanacuataje,” apo jainua tsane. 
Dioso rabaja capanepaeya aeconoxae evetapona pijajivi paxamë tuatuajë­
ta, jai Jesús fariseovijavabelia.

22  Nexata Jesús itsamatacabi mapanacuaje pevetsijavanexa, tajëvelia 
navajunupaeba pijajivijavabelia. Jesús jumaitsi mapacueniaje:

—Itsamatacabi xanë, Daxitajivi Pematapijinënë, mapanacuaje taevetsi­
në tsane. Nexata paxamë picani bitso pajitsipaename patanetaenexamë 

mapanacuaje taevetsicuene. Itsiata baitsi jane apo pataemë tsane 
mapanacuaje taevetsicuene. 23  Nexata itsamonae pacajumai tsane: 
“Bajarajotalia eca mapanacua pepo pevetsinëje,” pacajai tsane xanë 
yabara. Itsa jume, pacajumai tsane: “Majota ecaje, mapanacua pepo 
pevetsinëje,” pacajai tsane xanë yabara. Itsiata pëtsa paponame. Pëtsa 
pamuxunaponamenua bajarapamonae pepëta. 24 Pacuenia yamaxë itsa 
nivejai tsajuni athëbëvetsica, caecuenia jivi cotiatane daxitajava, baja­
ra pijinia pacuenia daxitanacuanëpijivi caecuenia netaena pamatacabi 
patsianicajë xanë, Daxitajivi Pematapijinënë. 25 Itsiata copiaya ayaicue­
nia navixaetaeya bejiobinë tsane. Mapanacuataje pejinavanapaevi apo 
nejumecovënëtsinua tsane Dioso athëbëvetsica taneitorobinëcuenetsica. 
26  Pacuenia bajayata jemata itsi pamatacabi Noépijinë ponapona, bajara 
icatsia jemata itsane pamatacabi xanë, Daxitajivi Pematapijinënë, jema­
ta icatsia patsianicajë. 27 Bajayata pamatacabi Noépijinë ponapona, jivi 
picani xaniavaetsia jamatejema pexaejava xaevanapa. Apaevanapanua. 
Nacojiobapona itsamonae. Itsamonae pexënatoyonë pebijavabelia canaje­
tapona petonacojiobinexatsi. Bajarapamonae jamatejema saya jinavanapa. 
Nexata bajarapamatacabi Noépijinë ëpijamonae pinijibarcojavabelia barë­
junua. Nexata daxitajivi merata bubuna jemata ira itsa bubuta. 28  Bajara 
pijinia itsi bajayata pamatacabi Lotpijinë ponapona. Jivi saya jamateje­
ma jinavanapa. Pexaejava xaevanapa. Apaevanapanua. Comuacapona. 
Canajetapona. Ubapona pijapabianë. Pijabonë ata exanapona. 29 Itsiata 
baitsi jane pamatacabi Lotpijinë Sodomatomara vecuapitsapa, jemata 
athëbëvetsica pinijicuenia isotonë othopaica. Othopaica pitarutsiibotonë­
nua. Nexata daxita Sodoma tomarapijivimi tajuatsi. Nexata baja verebia­
batsi. 30 Bajara pijinia pacuenia icatsia jemata itsane pamatacabi xanë, 
Daxitajivi Pematapijinënë, jemata icatsia patsianicajë, jai Jesús pijajivija­
vabelia tajëvelia penavajunupaebijavata icatsia pepatsijavanexatsica.

31 Icatsia Jesús jumaitsi pijajivijavabelia:
—Pamatacabi xanë jemata patsianicajë, itsajivi ata pëtsa sivanajama­

tabëxaina mapanacuapijicueneje. Nexata pajivi athëbëyo bojumatatsia 
ecaya, perunaecujinaetsica, pëtsa sivanajamatabëxaina pijaboënëa­
lia pebobenaejavanë pejutsinexa. Pajivi pijinia pijapabita nacuene­
baponapona, pëtsa najamatabëxaina penaviatsinexa pijaboyabelia. 
32  Panajamatabënapire pacuenia bajayata Lotpijinë pijavami exanatsi. 
Lotpijinë pijavami pesivanajamatabëxainaexae mapanacuapijicuene, 
napijivitaeyojopa. Nexata baja tëpa. 33  Pajivi exanaponapona penatoji­
tsipaecuenia, apo xainae tsane matacabi apo pevereverecaejava. Itsiata 
baitsi jane pajivi xanë tajamatabëcueneta copatsiana penatojitsipaecuenia 
pexanabiabijavami, bajarapajivi xainaena matacabi apo pevereverecaeja­
va, jai Jesús pijajivijavabelia.

34 Icatsia Jesús jumaitsi tajëvelia pijajivijavabelia:

—Xaniajanë pacuenia pacatsipaebijitsiatsi. Pamatacabi patsianicajë, 
bajarapameravi anijanëbeje majitanucaenabeje caecamata. Itsanë tane­
jumecovënëtsinë tsane. Itsanë apo tanejumecovënëtsinë tsane. Nexata 
tanejumecovënëtsinë pitsianatsi ángelnë. Apo tanejumecovënëtsinë 
copatabuatsianatsi. 35 Anijavabeje pijinia najuacuabanucaenabeje caeja­
vata. Nexata tanejumecovënëtsiva pitsianatsi. Apo tanejumecovënëtsiva 
copatanutsianatsi. 36  Anijanëbeje pijinia najuanacuenebanucaenabeje 
pabita. Nexata tanejumecovënëtsinë pitsianatsi. Apo tanejumecovënëtsinë 
copatanutsianatsi, jai Jesús tajëvelia pijajivijavabelia.

37 Jesús nexata pijajivi itsa jumetane bajarapacuenia Jesús pejumaitsija­
va, bajarapamonae jumaitsi Jesúsjavabelia:

—Patajatuxanenë, ¿detsa jota bajarapacuenia yajuvënëpitsianatsi? jai 
Jesús pijajivi.

Nexata Jesús jumaitsi tajëvelia pijajivijavabelia:
—Pacuenia quequeremonae bepijia yapëtane itsajota petuxutsaebinë 

boca bajarajota penacaetuatsinexa, bajara pijinia pacuenia daxita tajajivi 
bepijia yapëtaena tapatsijavatsica penacaetuatsinexa xanëjavaberena, jai 
Jesús pijajivijavabelia.

Pacuenia Jesús pijajivijavabelia livaisi tsipaeba 
jueznë pelivaisicuenia yabara pelivaisi

18 �1 Jesús pijajivi livaisi tsipaeba mapacueniaje Jesús pijajivi jama­
tabëcuenecueranaenejeva pevajëtabiabinexa Diosojavabelia. 

2  Nexata Jesús jumaitsi pijajivijavabelia:
—Tomarata ponapona jueznë. Bajaraponë pevetsinë jivi penaneconi­

tsiaexanaecuene. Bajaraponë Dioso apo cujunavi. Jivi ata apo cujunavi. 
3  Bajarapatomarata ponapona pamona pevecuatëpaevatsi. Bajarapova 
ponabiaba jueznëjavabelia pejumaitsabiabinexa: “Naneconitsiaexanare 
ponë xanëjavaberena naneconita. Naneconitsiaexanare pacuenia caito­
roba nijatuxanenë bajarapitsivi nenaneconitsiaexanaenexa,” pejaitsabia­
binexa, bajarapova ponabiaba jueznëjavabelia. 4 Itsiata abaxë bajayajebi 
jueznë apo jamatabëcueneyavenonae bajarapova. Belia baja bexëa jueznë 
jejai. Nexata jueznë jamatabëjumaitsi: “Dioso picani apo cujunavinë. Jivi 
ata picani apo cujunavinë. 5 Itsiata mapovaje tanejamatabëitonotabia­
bixae, yavenonaenajë pacuenia nitorobabiaba. Nexata baja bajarapova 
matavëjëa apo patabiabirena tsane xanëjavaberena tanecueranaeyaexa­
naenexa,” jamatabëjai jueznë, jai Jesús pijajivijavabelia.

6  Jesús icatsia jumaitsi pijajivijavabelia:
—Bajara jamatabëcueneitsi jueznë, pibisiajamatabëcuenenë ata. 

Yavenona bajarapova asaëya pevajëcabiabixaetsi. 7 Bajara pijinia pacue­
nia Dioso ata pijajivi yavenonaena itsamonae pibisiacuene itsa exa­
natsi. Bajarapacuenia Dioso pijajivi yavenonaena bajarapamonae itsa 

vajëtabiabiana Diosojavabelia matacabijebi, meravi yajava. Dioso cajena 
apo cuenenajematsi tsane itsa yavenonaena pijajivi. 8  Xaniajanë pacue­
nia pacatsipaebijitsiatsi. Dioso apo cuenenajematsi tsane itsa yavenonae­
na pijajivi itsamonae pibisiacuene pexanaeyanivatsi. Pamatacabi xanë, 
Daxitajivi Pematapijinënë, icatsia patsianicajë, ¿caxitajarabianajë tsaja 
abaxë tanecopiaevetavanapaevi? jai Jesús pijajivijavabelia.

Pacuenia itsanë fariseonë, itsanë impuestomatamo 
gobierno pejamatabëcuene pematamoyanijobinë, 

vajëtabeje Diosojavabelia yabara pelivaisi
9 Itsajota Jesús pijajivijavabelia livaisi tsipaeba, bajarajota nubena itsa­

monae. Bajarapamonae jamatabëjumai tsabiabi: “Vaxaitsi cajena pexania­
jamatabëcuenevitsi itsamonaevecua. Itsamonae bitso nacavecuapibisia­
jamatabëcuenevi,” jamatabëjai tsabiabi. Nexata bajarapamonaejavabelia 
Jesús livaisi tsipaeba. Jumaitsi mapacueniaje:

10 —Anijanëbeje tsiabeje templobojavabetsia pevajëtsinexabe­
je Diosojavabelia. Caenë fariseonë. Itsanë gobierno pejamatabëcuene 
impuestomatamo pematamoyanijobabiabinë. 11 Nexata fariseonë nuca. 
Fariseonë pevajëtsijavata Diosojavabelia, bitso bepexaniajamatabëcue­
nenë nataeya jumaitsi mapacueniaje: “Diosomë, pexaniajamatabëcuene 
carajutatsi. Tsipaji pacuenia itsamonae jamatabëcueneitsi tsenae, bajara 
xanë apo jamatabëcueneitsinë. Yamaxëitojorobiaya jivi apo tavecuana­
cobetoxotsinë. Apo tacujirubejenë cajena. Apo tajaitsinë itsava tajava­
vecua. Pacuenia maponëje gobierno pejamatabëcuene impuestomatamo 
pematamoyanijobabiabinë jamatabëcueneitsije, bajara xanë apo taja­
matabëcueneitsinë. 12  Caesemana canacujitsia, anijamatacabibeje, naja­
matabëcuenexaniavaetsiaya ponaponabiabajë xaenejevanë taxaejava 
tacavajëtsinexa xamëjavabelia. Daxita pacuene nacanabajë, diez xuabe­
jeyajuvënëjava, caejava, xamëjavabelia carajutabiabatsi ofrendacuenia,” 
jai mapacueniaje fariseonë templobota pevajëtsijavata Diosojavabelia. 
13  Nexata ponë gobierno pejamatabëcuene impuestomatamo pematamo­
yanijobabiabinë, pevajëtsijavata Diosojavabelia tajiyo nucalia piauraxae. 
Athëbëabetsia ata penavëyotsijava cujunava. Namëpabëbenuca pecobeta 
pejamatabëbëjaixae pibisiacuene pexanaeneconi yabara. Nexata bajara­
ponë Diosojavabelia pevajëtsijavata jumaitsi mapacueniaje: “¡Diosomë, 
nitaxutotsoniataema! ¡Pibisiacuene cajena bitso xanë exanabiabajë!” jai 
bajaraponë templobota pevajëtsijavata Diosojavabelia, jai Jesús mapacue­
niaje bepexaniajamatabëcuenevi penataevijavabelia.

14 Icatsia Jesús jumaitsi bajarapamonaejavabelia:
—Xaniajanë pacuenia pacatsipaebijitsiatsi. Ponë gobierno pejamata­

bëcuene impuestomatamo pematamoyanijobabiabinë, bajarapacuenia 
pevajëtsixae Diosojavabelia, Dioso baja vecuaajibiaexanatsi pibisiacuene 

pexanaeneconimi. Nexata baja bajaraponë naviata pijaboyabelia piane­
conijibinë. Ponë fariseonë, navajëtsi ata Diosojavabelia, itsiata pijaneco­
ni yajava naviata pijaboyabelia. Tsipaji beayaijamatabëcuenenë natane 
pevajëtsijavata Diosojavabelia. Bajaraxuata pajivi beayaijamatabëcueneji­
vi natane itsamonaevecua, bajarapajivi beveliajamatabëcuenejivi exanae­
natsi Dioso. Pajivi saya beveliajamatabëcuenejivi natane itsamonaevecua, 
bajarapajivi ayaijamatabëcuenejivi exanaenatsi Dioso, jai Jesús bepexa­
niajamatabëcuenevi penataevijavabelia.

Pacuenia Jesús jumaitsi pejevaxijivixijavabelia yabara pelivaisi 
(Mt 19.13-15; Mr 10.13-16)

15 Itsamonae pejevaxijivixi tocapataponatsi Jesús pecobeta pejayata­
ponaenexa. Nexata Jesús pijajivi itsa tane bajarapacuene, Jesús pijajivi 
itaveta pexi pecapatsivi. Jesús pijajivi jumaitsi pexi pecapatsivijavabelia:

—Pëtsa patocapataponame panexi Jesúsjavabelia, jai.
16  Nexata Jesús jumaitsi pijajivijavabelia:
—Pëtsa paitavetame. Pacopare pejevaxijivixi pepatsinexa xanëjava­

berena. Mapitsipejevaxijivixije jumeaebinejeva xaniavaetsia bajumeco­
vënëta palivaisi tsipaebatsi. Nexata pamonae jitsipa pejonejava Dioso 
pijanacuayabetsia, bajara pijinia pacuenia jumeaebinejeva xaniavaetsia 
bejumecovënëta Dioso pejumelivaisi. 17 Xaniajanë pacuenia pacatsipae­
bijitsiatsi. Mapitsipejevaxijivixije itsa jumecovënëta palivaisi tsipaebatsi, 
bajumecovënëta xaniavaetsia jumeaebinejeva. Nexata pamonae jitsipa 
pejonejava Dioso pijanacuayabetsia, bajara pijinia pacuenia jumeaebi­
nejeva xaniavaetsia bejumecovënëta Dioso pejumelivaisi. Nexata pamo­
nae jumeaebinejeva xaniavaetsia jumecovënëtsiana Dioso pejumelivaisi, 
bajarapamonae jonena Dioso pijanacuayabetsia. Itsiata baitsi jane pamo­
nae Dioso pejumelivaisi jumeaebinejeva xaniavaetsia apo jumecovënëtsi 
tsane, apo jone tsane Dioso pijanacuayabetsia, jai Jesús pijajivijavabelia.

Pacuenia pevëjëato, bitso pexainaenë, cuaicuaijai Jesúsjavabelia 
yabara pelivaisi 

(Mt 19.16-30; Mr 10.17-31)
18  Pevëjëato, judíovi pevetsinë, yanijoba Jesúsjavabelia. Pevëjëato 

jumaitsi mapacueniaje:
—Petuxanenë, pexaniajamatabëcuenenëmë, ¿detsa pitsicuene exanae­

najë taxainaenexa matacabi apo pevereverecaejava? jai pevëjëato.
19 Nexata Jesús jumaitsi pevëjëatojavabelia:
—¿Detsa xuajitsia: “Pexaniajamatabëcuenenëmë,” nejamë? Ajibi raja 

itsapebi ata pexaniajamatabëcuenenë. Caenë rabaja Dioso pexaniajama­
tabëcuenenë. 20 Xamë baja yapëtaneme pacuenia Dioso pejumelivaisita 
itoroba jivi pejumecovënëtsinexa. Jumaitsi mapacueniaje: “Pëtsa jaitame 

itsapetiriva nijavavecua. Pëtsa beyaxuabame jivitonë. Pëtsa nacobetoxo­
tame. Pëtsa itsamonae pexanaejava yabara najumetsënëtsiaya paebame. 
Axa yaiyataema. Ena ata yaiyataema,” jai Dioso pejumelivaisita. Xamë 
baja yapëtaneme bajarapalivaisi, jai Jesús pevëjëatojavabelia.

21 Nexata pevëjëato jumaitsi Jesúsjavabelia:
—Daxita rabaja bajarapalivaisianë jumecovënëtajë pejevaxinënëjavave­

liacujinae, jai pevëjëato.
22  Itsa Jesús jumetane bajarapacuenia pejumecanaviatsijavatsi, nexata 

icatsia jumaitsi pevëjëatojavabelia:
—Abaxë raja catosaica caejava nexanaenexa. Canajere daxita 

nexainaejavami. Bajarapamatamomi tsicobetsanaename bepejiobivi. 
Bajaraxuacujinae nepënaponaename. Nexata bajarapacuenia xainaename 
bitso nexainaecuene Dioso pijanacuatatsia, jai Jesús pevëjëatojavabelia.

23  Bajarapacuenia Jesús itsa jumaitsi pevëjëatojavabelia, nexata pevë­
jëato bitso bejamatabëjiobi tsanajetsireca. Tsipaji pevëjëato daxitacuene 
bitso pexainaenë. Nexata pevëjëato apo jamatabëjumecovënëtsi palivaisi 
Jesús tsipaeba. 24 Itsa Jesús tane pevëjëato bepejamatabëjiobi tsanajetsija­
vareca, nexata pevëjëato pecovëta jumaitsi pijajivijavabelia:

—¡Pamonae bitso daxitacuene pexainaevi, tsiayapëbejetsi bitso pena­
jamatabëcuenecopatsinexa Diosojavabelia pecapanepaenexatsi Dioso 
pijanacuayabetsia! 25 Pacuenia camello acuenebi pejonejava palutaetoita­
xutovojotualia, bajara pijinia pacuenia bitso pexainaenë acuenebi tsane 
pejonejava Dioso pijatomarabetsia, jai Jesús pijajivijavabelia.

26  Nexata Jesús pijajivi jumaitsi Jesúsjavabelia:
—¿Detsa nexata pitsivi panepaena Diosojavabelia, bitso pexainaevi ata, 

itsa apo panepae tsane Diosojavabelia? jai Jesús pijajivi.
27 Jesús nexata jumaitsi pijajivijavabelia:
—Pacuene jivi apo caëjëpaetsi pexanaenexa, bajarapacuene Dioso caë­

jëpatsi pexanaenexa, jai Jesús pijajivijavabelia.
28  Nexata Pedro jumaitsi Jesúsjavabelia:
—Patajatuxanenë, paxanë rabaja pacopatajë daxitacuene pataxainaeja­

vami. Nexata baja pacapënajinavanapatsi, jai Pedro.
29-30 Jesús nexata jumaitsi:
—Xaniajanë pacuenia pacatsipaebijitsiatsi. Pajivi Dioso pijacuene peto­

nacuenebinexa pueneta pijabomi, paxa ata, pena ata, pematapijivi ata, 
pejuyapijivi ata, pijava ata, pexi ata, nexata bajarapajivi mapanacuataje 
pepuenetsijavami matatoxenetsia Dioso rajutsianatsi. Nexata bajarapajivi 
bexëajavabelia petëpaecujinae ata Dioso rajutsianatsi matacabi apo peve­
reverecaejava, jai Jesús pijajivijavabelia.

Pacuenia icatsia Jesús tajëvelia navajunupaeba pebeyaxuabijavanexatsi 
yabara pelivaisi 

(Mt 20.17-19; Mr 10.32-34)
31 Jesús itsamonaevecua ëpijajivi, doce ponëbeje, junata pimoxoyotsi­

nexatsi. Nexata Jesús pebeyaxuabijavanexatsi, tajëvelia navajunupaeba 
pijajivijavabelia. Jesús jumaitsi mapacueniaje:

—Panejumetaema. Mara Jerusalén tomarabelia ponatsije. Bajayata 
Diosojumepaebivimi profetavi, xanë, Daxitajivi Pematapijinënë, talivaisi 
tajëvelia yaquina. Pacuenia nexanaejitsia, daxita bajarapalivaisi bajaya­
ta profetavimi tajëvelia yaquina. Nexata daxita pacuenia xanë talivaisi 
bajayata tajëvelia profetavimi yaquina, daxita jane baja bajarapacuene 
Jerusalén tomaratalia netocopiapatsiana. 32  Itsanacuaverena pepatsivi 
pecobeyabelia necanajetsiana tanebeyaxuabinexa. Bajarapamonae neca­
necaponaena. Nebijataena pibisiacuenia. Nesuabiana. 33  Nejumatitibabena 
penaneconitsivi pejumaconitabiabimacata. Bajaraxuacujinae nebeya­
xuabiana. Itsiata baitsi jane tanebeyaxuabicujinae, acueyabi matacabita, 
icatsia asaënë tsane, jai Jesús pijajivijavabelia tajëvelia penavajunupaebi­
javata pebeyaxuabijavanexatsi.

34 Itsiata Jesús pijajivi apo jumeyapëtae pajamatabëcuene yabara Jesús 
jumaitsi.

Pacuenia Jesús itaxutoxanepanaeyaexana bitso pitaxutotsëcënaenë, 
Jericó tomarapijinë, yabara pelivaisi 

(Mt 20.29-34; Mr 10.46-52)
35 Jesús imoxoyotanajetaruca Jericótomara. Nexata namuto muxuneneta eca 

bitso pitaxutotsëcënaenë, apo petaenë. Bajaraponë amoneya palata vajëcabia­
beca jivijavabelia. 36 Nexata bitso pitaxutotsëcënaenë itsa jumetane jivibitsaëto­
xaneto pecuaicuaijai tsanajetarubenaejava namutua, bajaraponë epajunateca.

—¿Detsa xua pajaitame? jai tsecae bajaraponë.
37 Nexata jivi jumaitsi bajaraponëjavabelia:
—Jesús raja, Nazaret tomarapijinë, maxuayo najetarucaje, jai jivi.
38  Nexata pitaxutotsëcënaenë vavajai tsecae.
—¡Jesús, Davidpijinë pemomomë, nitaxutotsoniataema! jai tsecae 

bajaraponë.
39 Nexata picani itsamonae, Jesús pevajënaeya penajetarubenaevi, jumeita­

veta bajaraponë pemoyanexa. Itsiata biji bitsoyo orijibia vavajai tsecae.
—¡Davidpijinë pemomomë, nitaxutotsoniataema! jai tsecae 

pitaxutotsëcënaenë.
40 Nexata Jesús muxunanucojopa. Jumaitsi pijajivijavabelia:
—Panetocomacaponaremena pitaxutotsëcënaenë, jai Jesús.
Itsa baja imoxoyo tocanajetarubenatsi, Jesús jumaitsi 

pitaxutotsëcënaenëjavabelia:
41 —¿Detsa xua jitsipame tacaexanaenexa? jai Jesús.
Nexata bitso pitaxutotsëcënaenë jumaitsi Jesúsjavabelia:
—Jesús, jitsipajë taitaxutoxanepanaejava, jai pitaxutotsëcënaenë.
42  Jesús nexata jumaitsi pitaxutotsëcënaenëjavabelia:
—Itaxutoxanepaname rabaja. Tsipaji nesivajamatabëjumaitsimë mapa­

cueniaje: “Jesús nitaxutoxanepanaeyaexanaena,” nesivajamatabëjamë, jai 
Jesús pitaxutotsëcënaenëjavabelia.

43  Bajarapacuenia Jesús pejumaitsijavata, bitso pitaxutotsëcënaenë­
mi xaniavaetsia baja tane. Nexata bajaraponë napona baja Jesús pepëta. 
Bajaraponë namutua jumai tsanajetarucae Diosojavabelia:

—¡Diosomë, bitso pexaniacuene netoexaname! jai tsanajetarucae 
bajaraponë.

Pamonae ata tane bajaraponë pitaxutoxanepanaejava baja, daxita baja­
rapamonae ata Diosojavabelia jumai tsanajetarubenae:

—¡Diosomë, bitso ayaijamatabëcuenenëmë! jai tsanajetarubenae 
Diosojavabelia.

Pacuenia nabarëcuaicuaijaibeje Jesúsbeje Zaqueobeje yabara pelivaisi

19 �1 Jesús najetaruca Jericó tomarajava. 2  Jericó tomarata pona­
pona Zaqueovënënë. Bajaraponë gobierno pejamatabëcuene 

impuestomatamo pematamoyanijobabiabivi penamatacaitorobinë. 
Zaqueo bitso pexainaenë pexainaejava. 3  Nexata Zaqueo jamatabëtane 
Jesús. Itsiata apo caëjëpaetsi petaejava. Tsipaji Zaqueo petoyaecaenëyo. 
Jivibitsaëtoxaneto matatoyorotsia nubenatsi Jesús Zaqueo pevajënae. 
4 Nexata Zaqueo cujinaeponalia jivibitsaëtoxaneto pevajënaeyabelia Jesús 
peponaenamutuabelianexa. Junaya naejavatsia athëbëvetsica petaenu­
caenexa Jesús penajetarucaejava. 5 Nexata Jesús namutua itsa imoxoyo­
tanajetaruca, itsa ponaeta Zaqueo athëbëyo nucaya, bajaraponaejavatsia 
Jesús naëcotsia. Nexata Jesús taenutsia Zaqueo. Jesús nexata jumaitsi 
Zaqueojavabelia:

—Zaqueo, naxanitsiayo runaimica. Nijaboyabelia raja patsijitsianë, jai 
Jesús.

6  Nexata Zaqueo naxanitsiayo runajopaica. Barëyaya copiapita pijabo­
yabelia pebarëponaenexa Jesús. 7 Daxita pamonae Jesús matatoyorotsia 
najetarubenatsi, itsa tane bajarapacuene, Jesús baracuaicuaijaitsi tsanaje­
tarubenae. Ëpamonae najumaitsi tsanajetarubenae Jesús yabara:

—Jesús raja naponaponaejitsia Zaqueo pijabota, caranata pibisiacuene 
pexanaenë pijabota, najai tsanajetarubenae bajarapamonae Jesús yabara.

8  Nexata Zaqueo pijabota Jesús eca mesa muxuneneta. Bajarajota Jesús 
pitabarata Zaqueo nonotapuna. Jumaitsi Jesúsjavabelia:

—Tajatuxanenë nejumetaema. Tsatsianejë namatajëpaeya taxainaijava 
tarajutsinexa bepejiobivijavabelia. Pamonae yamaxëitojorobiaya vecuano­
tajë tamatamoyanijobijavata impuestomatamo, bajarapamonae tocanavia­
bianajë. Nexata tayamaxëitojorobijamatabëcuene bajarapamonae rajutsia­
najë juya cuatro xuabeje tsaponai caijavayomijamatabëcuene, jai Zaqueo 
Jesúsjavabelia.; 9 Nexata Jesús jumaitsi Zaqueojavabelia:

—Zaqueo, ajena rabaja pamatacabi, caxitajarabame, nijamonae yaja­
va, nijaneconivecua pecacapanepaejavanexa Diosojavabelia. Tsipaji baja 
nijamonae barëjumecovënëtame Dioso. Zaqueo, xamë Abrahampijinë 
pemomo atamë, abaxë picani Dioso apo catae Abrahampijinë pemomo­
mëcuenia. Itsiata baitsi jane ajena baja Diosojavabelia nenajamatabëcue­
necopatsixae, Dioso jane baja catane pepacuene Abrahampijinë pemomo­
mëcuenia. 10 Xanë, Daxitajivi Pematapijinënë, sivapatajopajë tajaitsinexa 
Diosovecua penaxuabivi tacapanepaenexa pijaneconivecua, jai Jesús 
Zaqueojavabelia.

Oro palatanëanë, diez ponëbeje, yabara pelivaisi 
(Mt 25.14-30)

11 Zaqueo pijabota itsamonae namuxunaevetena Jesús petsipaebilivaisi 
Zaqueojavabelia. Pamonae namuxunaevetena, jamatabëcuenenavëxania­
biaya jamatabëjumai tsenae: “Imoxoyo rabaja ecalia Jerusaléntomara. 
Nexata Jesús itsa patsialia Jerusalén tomarabelia, copiajopaena jane baja 

daxita Dioso pijajivi pevetsijava,” jamatabëjai tsenae bajarapamonae. 
Bajarapacuenia jamatabëjumai tsenae tsipaji baja Jerusaléntomara imoxo­
yo ecalia Jesús pepatsinexa. 12  Bajaraxuata Jesús livaisi tsipaeba bajara­
pamonaejavabelia. Jesús jumaimatabëcuenenavëxaniabiaya jamatabëju­
mai tsenae: “Imoxoyo rabaja ecaliatsi mapacueniaje:

—Petuxanenë ponapona pijanacuata. Nexata pepo nacuaevetsinë 
tonajumeitorobarenatsi tajënacuaverena. Petonajumeitorobijumetsirena 
jumaitsirena mapacueniaje: “Ponaename maberenaje nacua nevetsinë­
nexa tacaexanaenexa nijanacua nevetsinexa. Bajaraxuacujinae navia­
tsiaremelia nijanacua jane baja nevetsinexa,” jaitsirena petonajumeito­
robijumetsirena. 13  Nexata petuxanenë peponaevajënae, junata pijajivi, 
diez ponëbeje. Nexata petuxanenë pijajivi evetsiaexana pijapalatanëanë, 
oronëanë, bitso penamatamotsinëanë. Caenë canacujitsia caepalatanë 
evetsiaexanapona. Nexata petuxanenë pijajivi jumaitsi pijajivijavabelia: 
“Bajarapapalatata pacomuataponaename. Xua pacomuataponaename, 
icatsia pacanajetaponaename. Nexata bajarapacuenia netoayaijava tsapo­
nae tsane tajapalata,” jai petuxanenë pijajivijavabelia. Bajaraxuacujinae 
pona jane baja. 14 Itsiata baitsi jane pevetsinacuatanexa pejinavana­
paevi, bitso itoyatsi petuxanenë. Nexata bajarapamonae petuxanenë 
pecovëvelia itsamonae itorobalia, itsajotalia petuxanenë nacua pevetsi­
nënexa exanaejitsiatsi, bajarajotalia pejumaitsinexa: “Apo pajitsipaenë 
bajaraponë patanevetsinënexa patajanacuata,” pejainexa petuxanenë 
yabara. 15 Itsiata baitsi jane petuxanenë pijanacua baja pevetsinëne­
xa exanatsi. Nexata baja naviarena pijanacuayaberena pevetsinexa 
jane baja pijanacua. Nexata baja parena. Nexata petuxanenë pepatsi­
cujinaerena, junata icatsia pijajivi peyapëtaenexa jane baja pacuenia 
caenë canacujitsia pijapalatanëanë pijajivi tocanacuenebatsi pecovëta. 
16  Copiaya pepatsinë jumaitsi pijatuxanenëjavabelia: “Tajatuxanenë, 
nijapalatanë, taneevetsiaexanaenëmë, catopitsapa baja diez ponëbe­
je. Nexata baja daxitata once ponëbeje,” jai. 17 Nacuaevetsinë nexata 
jumaitsi pijajivitonëjavabelia: “Xanepana rabaja. Xaniavaetsia netoe­
vetaponaponame. Tsiquirijavayo ata xaniavaetsia netoevetame. Nexata 
icatsia diez patomarabeje netoevetaponaponaename,” jai nacuaevetsinë 
pijajivitonëjavabelia. 18  Icatsia itsanë pijatuxanenë pijapalatanë petoe­
vetsinë pata. Nexata bajaraponë jumaitsi: “Tajatuxanenë, nijapalatanë, 
taneevetsiaexanaenëmë, catopitsapa baja cinco ponëbeje pematatsënëa,” 
jai. 19 Nacuaevetsinë nexata jumaitsi pijajivitonëjavabelia: “Xamë ica­
tsia cinco patomarabeje netoevetaponaponaename,” jai nacuaevetsinë 
pijajivitonëjavabelia. 20 Nexata icatsia itsanë pijatuxanenë pijapalatanë 
petoevetsinë pata. Jumaitsi pijatuxanenëjavabelia: “Tajatuxanenë, mara 
nijapalatanëje, taneevetsiaexanaenëmë. Pañuelopanayota yamatacë­
tsiaya catoevetatsi. 21 Bajarapacuenia catoevetatsi tsipaji cacujunavatsi. 

Niajamatabëcuenesaënë. Xamë apo itaxutobejiobiataeyabiabimë nijajivi, 
pamonae catoeveta nijajava. Itorobabiabame nijajivi pecatopitsinexa apo 
nijajava ata. Itorobabiabamenua pecatonotsinexa apo neubiaexanaejava 
ata,” jai pijatuxanenë pijapalatanë petoevetsinë. 22  Nexata nacuaevetsinë 
jumaitsi pijajivitonëjavabelia: “¡Acujirubejemë xamë! Bijiaya netoeveta­
me. Naneconitame bajarapacuenia tanejumaitsijavamë yabara. Xamë baja 
cajena yapëtaneme tajamatabëcuenesaënëjava tajajava yabara. Pacuenia 
itorobabiabajë tajajivi tanetopitsinexa apo tajajava ata, yapëtaneme baja. 
Pacuenia ata itorobabiabajë tanetonotsinexa apo taubiaexanaejava ata, 
yapëtaneme baja. 23  Xanepanaejitsipa xamë banco pevetsivi itsa netoca­
nacuenebiaexanaejitsipame tajapalatanë. Nexata banco pevetsivi aeco­
noxae tajapalatanë netocanaviatsipa. Nexata pecacovaetsijamatabëcuene 
itsajava palata netoyajavacanaviatsipa,” jai nacuaevetsinë pijajivitonëja­
vabelia. 24 Nexata nacuaevetsinë jumaitsi pijajivijavabelia: “Tajapalatanë 
panetovecuapire maponëje. Nexata juya parajure ponë xaniavaetsia 
netoeveta tajapalatanë. Bajaraponë xaniavaetsia netocanacueneba. 
Nexata baja pematatsënëa diez papalatanëbeje netopitsapaeyaexana. 
Nexata taevetsiaexanaenëta once ponëbeje,” jai nacuaevetsinë. 25 Nexata 
nacuaevetsinë pijajivi jumaitsi pijatuxanenëjavabelia: “Patajatuxanenë, 
bajaraponë xaina baja ayaijava. ¿Detsa xuajitsia rajutsijitsiamë pemata­
tsënëa?” jai pijajivi. 26  Nexata nacuaevetsinë jumaitsi pijajivijavabelia: 
“Pacatsipaebatsi rabaja. Pajivi baja ayaijava xaina, pematatsënëa ica­
tsia itsajava rajutsianatsi. Itsiata pajivi tsiquirijavayo xaina, bajarapajivi 
pijatsiquirijavayomi vecuapitsianatsi. 27 Tajavajabitsaë, pamonae picani 
apo jitsipae mapanacua taevetsijavaje, bajarapamonae pacaponaremena 
maberenaje patanevecuaverebiabinexamë taitabëta,” jai nacuaevetsinë 
pijajivijavabelia, jai Jesús livaisi petsipaebijavata Zaqueo pijabota.

Pacuenia Jesús pata Jerusalén tomarata yabara pelivaisi 
(Mt 21.1-11; Mr 11.1-11; Jn 12.12-19)

28  Jesús baja itsa najumevereta livaisi petsipaebijava Zaqueo pijabota, 
pona baja Jerusalén tomarabelia. 29 Jerusalén tomaravecua imoxoyo eca 
petsuto. Bajarapatsutojumata nubena olivonaenë. Bajarapatsuto canacu­
jitsita anijatomarayobeje ecabeje, Betfagé tomarayobeje Betania toma­
rayobeje. Jesús itsa imoxoyotanajetaruca bajarapatomarayobeje, nexata 
itoroba pijajivitonëbeje bajarapatomarayobejejavabelia. 30 Jesús jumaitsi 
pijajivitonëbejejavabelia:

—Paponarebeje mapatomarayo ecaliajejavabelia. Itsa raba­
ja papatsiaremeliabeje, pataenutsianamebeje burro pecëtanutsinëtsi. 
Bajarapaburro itsajivi ata abaxë apo jumaponae. Paisinaenamebeje. 
Payamaëcarenamëbeje tsane. 31 “¿Detsa xuajitsia paisinamebeje bur­
ro?” itsa pacajaibeje tsane itsajivi, nexata pajumaitsimëbeje tsane: 

“Vajatuxanenë raja namatavenona,” pajamëbeje tsane, jai Jesús 
pijajivitonëbejejavabelia.

32  Nexata Jesús pijajivitonëbeje liabeje. Pacuenia Jesús jumaitsi, baja­
rapacuenia caxitajarabanucabeje burro. 33  Nexata itsa isinabeje, burro 
pexainaevi jumaitsitsibeje:

—¿Detsa xuajitsia paisinamebeje burro? jaitsibeje.
34 Nexata Jesús pijajivitonëbeje jumaitsibeje burro pexainaevijavabelia:
—Vajatuxanenë raja namatavenona. Bajaraxuata paisinajëbeje, jaibeje.
35 Nexata jane baja burro capatabeje Jesúsjavaberena. Nexata Jesús 

pijajivi burro tsijumajeba pijacamisajumavelia penaxatabijavanë. Jesús 
baja bajarapaburrojumata ecaya. 36  Jesús itsa yanajetaruca burrota, pana­
mutovelia Jesús patsijitsia Jerusalén tomarabelia, bajarapanamutua jivi 
pijacamisajumavelia penaxatabijavanë namutua tsivajënaeyerequejebapo­
natsi yaiyataeya pecopiapitsinexatsi. 37 Patsutojumata olivonaenë nubena, 
bajarapatsutojavatsica namuto namatononocarucaica. Nexata bajarapana­
mutuatsica Jesús imoxoyotanajetaruca pepatsinexa Jerusalén tomarata. 
Nexata jivi ayaibitsaëtoxaneto, Jesús pijajivi yajava, vavajai tsanajetaru­
benae. Sivabarëyaya vavajai Diosojavabelia:

—¡Diosomë, bitso ayaijamatabëcuenenëmë! jai tsanajetarubenae 
bajarapamonae.

Bajarapacuenia vavajai tsanajetarubenae tsipaji bajarapamonae 
cujirutaeyabiaba Jesús Dioso pesaëta ayaicuene pexanaponaejavanë. 
38  Bajarapamonae jumai tsanajetarubenae Jesús yabara:

—¡Maponë najetarucaje, bitso ayaijamatabëcuenenë Dioso pejamata­
bëcueneta najetaruca jivi pevetsinënexa! ¡Jamatabëcuenexanepanaeya 
jinavanapa daxita pamonae athëbëtatsia jinavanapa! ¡Pinijicuene rabaja 
exana Dioso! jai tsanajetarubenae namutua daxita Jesús pijajivi.

39 Nexata fariseovi najetarubena bajarapajivibitsaëtoxaneto tuatuajëta. 
Nexata fariseovi jumaitsi Jesúsjavabelia:

—Jesús, jumeitavere baja nijajivi bajarapacuenia pejumaitsiyaniva 
xamë yabara, jai fariseovi.

40 Nexata Jesús jumaitsi fariseovijavabelia:
—Xaniajanë pacuenia pacatsipaebijitsiatsi. Mapamonaeje moya itsa 

najetarubenaejitsipa, nexata juya ibotonë vavajai tsenae tsipae, jai Jesús 
fariseovijavabelia.

41 Itsa baja Jesús imoxoyo taeyeta Jerusaléntomara, nexata Jesús siva­
nua Jerusalén tomarapijivi. 42  Jesús pesivanuejavata Jerusalén tomarapiji­
vi, Jesús jumaitsi Jerusalén tomarapijivi yabara mapacueniaje:

—¡Bitso picani jitsipajë Jerusalén tomarapijivi mapamatacabitaje peya­
pëtaenexa pacuenia Dioso pepacuene jamatabëcuene xanepanaeyaexa­
naejitsipatsi, itsa nejumecovënëtsipa! Abaxë raja aeconoxae Dioso apo 
tocopatsitsi peyapëtaeyaniva bajarapacuene. 43  Nexata tocopiapatsianatsi 

pibisiamatacabi. Pijavajabitsaë tsimaxëpatsianatsi. Nexata pijatomara 
matatoyorotsia foto yacaranatsia cuerutsianatsi petsimaxënubenaenexatsi 
bajarapafotota. Pijatomara matatoyorotsia peyacaranatsiibopanaxanetopë­
nëya, pijavajabitsaë foto matatoyorotsia cuenatsi. Bajarapacuenia yacara­
natsianatsi pijavajabitsaë. 44 Nexata irabetsica topenetsianatsi pijabonëmi. 
Nexata daxita Jerusalén tomarapijivi benatsi. Pijatomara matatoyorotsia 
peyacaranatsiibopanaxanetomi ata tosarababenatsi. Nexata itsaibopana 
ata apo bocae tsane itsaibopana jumavereca. Bajarapacuenia itsane tsipa­
ji xanë apo neyapëtae Dioso athëbëvetsica taneitorobinëtsica, Daxitajivi 
Pematapijinënë, jai Jesús pesivanuejavata Jerusalén tomarapijivi.

Pacuenia Jesús Jerusalén tomarata templobovecua pitsapaeyaexana 
pecanajetabiabivi, pecomuacabiabivinua, yabara pelivaisi 

(Mt 21.12-17; Mr 11.15-19; Jn 2.13-22)
45 Jesús pepatsicujinae Jerusalén tomarata, joneya temploboyalia. 

Nexata templobota Jesús tane pecanajetabiabivi, pecomuacabiabivinua. 
Nexata daxita bajarapamonae Jesús pitsapaeyaexana templobovecua. 
46  Jesús jumaitsi bajarapamonaejavabelia:

—Dioso baja cajena pejumelivaisibaxutota mapatemplobo yabara tajë­
velia jumaitsi mapacueniaje: “Tajabo raja jivi xanëjavaberena penavajë­
caebo tsane,” jai Dioso pejumelivaisibaxutota. Itsiata baitsi jane paxamë 
yamaxëitojorobiaya panenacobetoxotsinexa, panacaetuatabiabame mapa­
botaje, jai Jesús templobota pecanajetabiabivijavabelia.

47 Bajaraxuacujinae caematacabi canacujitsia Jesús jivi livaisi tsipae­
babiaba bajarapatemplobota. Nexata sacerdotevi penamatacaitorobivi, 
judíovi pecujarubivinua, tomaraevetsivinua, najumejaita picani Jesús 
pebeyaxuabinexatsi. 48  Itsiata acuenebi Jesús pebeyaxuabijavatsi. Tsipaji 
Jesús itsacueneneconi ata apo xainae. Daxitajivi yaiyatanetsi. Jesús jivi 
petsipaebilivaisianë xaniavaetsia namuxunaevetabiabatsi.

Pacuenia Jesús caëjëpatsi daxitacuene pexanaenexa yabara pelivaisi 
(Mt 21.23-27; Mr 11.27-33)

20 �1 Itsamatacabi Jesús templobota jivi livaisi tsipaeba. Tsipaeba 
pexanialivaisi jivi pecapanepaelivaisinexatsi pibisiacuene pexa­

naeneconivecua. Nexata bajarajota pata sacerdotevi penamatacaitorobivi, 
judíovi pecujarubivinua, judíovi pijaancianovinua. 2  Nexata bajarapamo­
nae jumaitsi Jesúsjavabelia:

—Panetsipaebare cajena. ¿Jipatsa pejamatabëcueneta pecanajetabiabi­
vi, pecomuacabiabivinua, capitsapame mapatemplobovecuaje? jai.

3  Jesús nexata jumaitsi bajarapamonaejavabelia:
—Xanë copiaya caejumeyo pacayanijobianatsi patanejumeca­

naviatsinexamë. 4 ¿Jipatsa jane pejamatabëcueneta Juanpijinë jivi 

bautisabaponapona? ¿Dioso tsaja pejamatabëcueneta? Itsa jume, ¿jivi tsa­
ja pejamatabëcueneta? jai Jesús bajarapamonaejavabelia.

5 Nexata ëpamonae nabarëcuaicuaijai. Najumaitsi:
—¿De meta pacuenia jumecanaviatsianatsi? Vaxaitsi itsa jumai tsipaetsi: 

“Dioso raja pejamatabëcueneta,” itsa jai tsipaetsi, nexata Jesús nacajumai 
tsipae: “¿Detsa nexata xuajitsia apo pajumecovënëtsimë Juanpijinë pepae­
bilivaisianë?” nacajai tsipae. 6 “Jivi raja saya pejamatabëcueneta Juanpijinë 
jivi bautisabaponapona,” itsa jai tsipaetsi, nexata daxitajivi anaeya ibotonë­
ta nacatseconaejitsipa vajanacabeyejebinexa. Bajarapacuenia nacabeyejebi­
jitsipa tsipaji daxitajivi Juanpijinë yabara sivajamatabëjumaitsi: “Juanpijinë 
raja pepacuene Diosojumepaebinëmi,” sivajamatabëjai, najai sacerdotevi 
penamatacaitorobivi, judíovi pecujarubivinua, judíovi pijaancianovinua.

7 Nexata saya bajarapamonae jumaitsi Jesúsjavabelia:
—Apo payapëtaenë ponë Juanpijinë itorobatsi jivi pebautisabaponaene­

xa, jai.
8  Nexata Jesús jumaitsi bajarapamonaejavabelia:
—Nexata xanë ata apo pacatsipaebi tsanetsi ponë nitoroba tacapitsa­

paenexa bajarapamonae templobovecua, jai Jesús.

Pacuenia exana piajamatabëcuenebejevi, itsanë pijauvabacabo 
petoevetsivi yabara pelivaisi 
(Mt 21.33-44; Mr 12.1-11)

9 Jesús taxuxuaba livaisi petsipaebijava jivijavabelia. Jumaitsi 
mapacueniaje:

—Pijaira pexainaenë pijairata uba ayaibacaboxaneto uvavënëjava. 
Bajaraxuacujinae itsamonae evetsiaexana pijauvabacabo. Jumaitsi baja­
rapamonaejavabelia: “Pamatacabi cuainaveretsiana, natsicobetsanae­
natsi. Pamatacabi raja cuainaveretsiana, tajajivitonë itorobiarenajë xua 
panetotsatsianame tanetopitsinexa,” jai uvabacabo pexainaenë petoeve­
tsivitsijavabelia. Nexata uvabacabo pexainaenë tajënacuayabelia pona 
bajayajebi piajibitsarucaenexa. 10 Itsa baja uvabacabo pexainaenë yapë­
tane pecopiapatsijava uvacuai penaveretsimatacabi penotsinexa, nexata 
uvabacabo pexainaenë itoroba pijajivitonë. Itoroba petoevetsivitsijava­
belia petsicobetsatsinexatsi. Nexata uvabacabo pexainaenë pijajivitonë 
tovaetabatsi. Toconibabiatsi. Petoconibabecujinaetsi cobesa naviatsiaexa­
naliatsi. 11 Itsiata uvabacabo pexainaenë icatsia itoroba itsanë pijajivitonë 
petsicobetsatsinexatsi. Bajaraponë ata icatsia pibisiacuenia tobijatanetsi. 
Toconibabiatsi. Peconibabecujinaetsi cobesa naviatsiaexanaliatsi. 12  Itsiata 
uvabacabo pexainaenë icatsia itoroba itsanë pijajivitonë. Icatsia bajarapo­
në ata tomatajorobabiatsi. Uvabacabopënëyabelia xuabatsi.

13  ’Nexata uvabacabo pexainaenë jamatabëjumaitsi: “¿Detsa nexata xua 
exanaenajë? Itorobianajë cajena taxënato, tasivanë. Itsa raeta itorobianajë 

taxënato, bajarapamonae netoyaiyataena,” jamatabëjai uvabacabo pexai­
naenë. 14 Itsiata baitsi jane uvabacabo petoevetsivitsi, uvabacabo pexai­
naenë pexënato ata apo toyaiyataetsi. Itsa tane uvabacabo pexainaenë 
pexënato, bajarapamonae najumaitsi: “Mara ponëje itsamatacabi paxa 
pevënamuto paxa pijauvabacabo pitsipaje. Naxanitsia. Beyaxuabatsi. 
Nexata raja vaxaitsi vajauvabacabo tsane,” najai uvabacabo petoeve­
tsivitsi. 15 Nexata uvabacabo pexainaenë pexënato ata tovaetabatsi. 
Caponaliatsi bajarapauvabacabo pepënëyabelia. Bajarapacuenia icatsia 
tobeyaxuabatsi, jai Jesús.

Nexata Jesús yanijoba bajarapalivaisi petsipaebivijavabelia. 
Jumaitsi:

—¿De meta nexata xua exanaena uvabacabo pexainaenë pijau­
vabacabo petoevetsivitsijavabelia? 16  Uvabacabo raja pexainae­
në, patsiarena. Verebiabiana daxita bajarapamonaemi. Nexata 
icatsia itsamonae evetsiaexanaena bajarapauvabacabo, jai Jesús 
bajarapamonaejavabelia.

Jesús penamuxunaevetsivitsi itsa jumetane bajarapacuenia Jesús peju­
maitsijava, bajarapamonae jumaitsi:

—¡Dioso pëtsa copata bajarapacuenia pexanaenexa paxanëjavaberena! 
jai bajarapamonae.

17 Nexata Jesús asaëyata naëcota bajarapamonaejavabelia. Jumaitsi 
bajarapamonaejavabelia:

—Payapëtaneme rabaja pacuenia Dioso pejumelivaisibaxutota tajëvelia 
jumaitsi xanë yabara. Iboto pelivaisicuenia Dioso pejumelivaisibaxutota 
jumaitsi xanë yabara mapacueniaje:

Paiboto itsamonae boexanaevi naitaxutojematabuatsiana 
petsitaabejexaetsi itajara, bajarapaiboto itsanë pitsiana. Nexata 
bajarapaibotota xaniavaetsia nayaëtsiana botabu daxita itsaibo 
matatoxenetsia,

jai tajëvelia Dioso pejumelivaisibaxutota xanë yabara.
’Bajarapacuenia tajëvelia Dioso pejumelivaisibaxutota itsa jumaitsi, 

judíovi penamatacaitorobivi apo tanejumecovënëtsijavanexa yabara 
jumaitsi. Dioso taneitapetsijava daxitajivi tacapanepaenënexa yabara ata 
jumaitsi, jai Jesús.

18  Icatsia Jesús jumaitsi mapacueniaje:
—Pamonae apo nejumecovënëtsi Dioso pexënatocuenenë, baja­

rapamonae bitso bejamatabëjiobi tsane apo tanejumecovënëtsixae. 
Pacuenia ibotojumata pefirapecaejivi, itsa tsapatecatsi, pevixae bitso 
yanabejiobita, bajara itsane. Pamonae naneconitsiaexanaenajë, baja­
rapamonae pepacuene naxuabiana daxitamatacabijavabelianexa. 
Pacuenia iboto pematacënëbinëtsi apo asaë, bajara itsane, jai Jesús 
bajarapamonaejavabelia.

Pacuenia Jesús jamatabëcueneëjëbiaya yanijobatsi impuestomatamo 
pematamotsijava yabara pelivaisi 

(Mt 22.15-22; Mr 12.13-17)
19 Palivaisi Jesús tsipaeba templobota, bajarapalivaisi sacerdotevi pena­

matacaitorobivi, judíovi pecujarubivi ata, jumeyapëtane. Nexata bajara­
pamonae najumaitsi:

—Vaxaitsi raja Jesús nacajai, najai.
Nexata picani bajarajota bajarapamonae Jesús jamatabëvaetaba­

tsi. Itsiata bajarapamonae abaxë apo vaetabitsi. Tsipaji cujunava jivi. 
20 Nexata itsamatacabi bajarapamonae itorobarena pijajivi yaenebiaya 
petonamuxunaevetsinexatsi Jesús. Nexata bajarapamonae pijajivi bepe­
xaniajamatabëcuenevi itajara jinavanapa Jesúsjavata. Bajarapamonae 
namuxunaevetena Jesús jivi livaisi petsipaebijavata. Bijiaya Jesús jivi 
livaisi itsa tsipaeba, bajarapalivaisi yabara picani Jesús pecaponaenexa­
tsi nacuaevetsinëjavabelia peneconitsinexatsi. 21 Nexata bajarapamonae 
jamatabëcueneëjëbiaya jumaitsi Jesúsjavabelia mapacueniaje:

—Jesús, pacayapëtanetsi jivi pepacuene pexaniajailivaisi netsipaebija­
va. Daxitajivi, ricovi ata, bepejiobivi ata, najëpaeya yaiyataeya pexania­
jailivaisi tsipaebabiabame bajarapamonae pejinavanapaenexa pacuenia 
Dioso jitsipa. 22  Panetsipaebare. ¿Xanepana tsaja vajamatamotsinexa 
impuestomatamo Romanonacua pepo pevetsinëjavabelia? Itsa jume, ¿apo 
xanepanae tsaja vajamatamotsinexa? jai bajarapamonae jamatabëcueneë­
jëbiaya Jesúsjavabelia.

23  Itsiata baitsi jane Jesús jamatabëcueneyapëtane bajarapamonae 
jamatabëcueneëjëbiaya peyanijobijavatsi peneconitsinexatsi picani. 
Nexata Jesús jumaitsi bajarapamonaejavabelia:

—¿Detsa xuajitsia panejamatabëcueneëjëbame? 24 Panetsitajëre palata­
nëyo, jai Jesús.

Nexata bajarapamonae tsitajëtatsi palatanëyo. Nexata Jesús jumaitsi 
bajarapamonaejavabelia:

—¿Jipatsa mapitabaraje, pevënënua, ruca mapapalatanëyojumataje? jai 
Jesús.

Nexata bajarapamonae jumaitsi Jesúsjavabelia:
—Romanonacua raja pepo pevetsinë pitabara, pevënënua, jai.
25 Nexata Jesús jumaitsi bajarapamonaejavabelia:
—Nexata parajutabiabianame Romanonacua pepo pevetsinë pijaja­

va. Parajutabiabianame pijinia saicaya Diosojavabelia Dioso pijajava, jai 
Jesús.

26  Nexata bajarapamonae ajibi Jesús peyabaravaetabijavatsi jivija­
vabelia livaisi petsipaebijava yabara. Tsipaji xaniavaetsia Jesús jume­
canaviata bajarapamonae jamatabëcueneëjëbiaya peyanijobijavatsi. 

SAN LUCAS 20

El Nuevo Testamento en guahibo, 2da ed., © 2011, Wycliffe Bible Translators, Inc.



321

Caranata bajarapamonae jamatabëcuenenabenajaca xaniavaetsia Jesús 
pejumecanaviatsixae bajarapamonaejavabelia. Moya baja nexata ena 
bajarapamonae.

Pacuenia Jesús tsipaeba jivi petëpaecujinae icatsia piasaëjavanexa 
yabara pelivaisi 

(Mt 22.23-33; Mr 12.18-27)
27 Saduceovi saicaya itsalivaisi xaina. Bajarapamonae jamatabëcuene­

navëxaniabiaya jumai tsabiabi: “Petëpaevi rabaja petëpaecujinae, apo 
asaë icatsia tsane,” jai tsabiabi. Nexata saduceovi imoxoyobatsi Jesús. 
Saduceovi jumaitsi Jesúsjavabelia mapacueniaje:

28  —Jesús, Moiséspijinë bajayata vajanacatoyaquinaelivaisi, jumaitsi 
mapacueniaje: “Ponë pematapijinë pepua penacojiobinë baja, itsa tëpa 
pexi xainaenejeva, nexata juyapijinë bepita pematapijinëmi pijavami. 
Bajarapacuenia juyapijinë bepita pematapijinëmi pijavami pexi pexai­
naenexa bajarapovajavabelia. Nexata pexi itsa xainabeje, bematapijinë­
mi pexi petaenexa daxitajivi,” jai Moiséspijinë bajayata vajanacatoya­
quinaelivaisi. 29 Nexata jinavanapa ënacaemonae, siete ponëbeje. Pepo 
matapijinë copiata nacojioba. Nexata bajaraponë pijava vecuatëpa pexi 
xainaenejeva. 30 Nexata pematapijinëmi pepënarucaenë pita pemata­
pijinëmi pijavami. Nexata icatsia bajaraponë ata tëpa pexi xainaeneje­
va bajarapovajavabelia. 31 Nexata icatsia itsanë tuatuajëmatapijinë pita 
bajarapova. Bajara icatsia ponë ata tëpa pexi xainaenejeva bajarapova­
javabelia. Bajarapacuenia daxita baja siete ponëbeje, nacaemonaemi, 
pitaponae ata bajarapova, itsiata itsanë ata pexi apo xainae bajarapova­
javabelia. Bajarapacuenia daxita siete ponëmibeje tëpa. Verevereca baja. 
32  Belia baja bajarapova ata tëpa. 33  “Jivi raja petëpaecujinae, Dioso icatsia 
asaëyaexanaenatsi,” jamë. ¿Detsa nexata ponë, bajarapamonaeyajuvë­
nënë, pijava tsane bajarapova bajarapamatacabi? Daxita pamonae siete 
ponëmibeje, nacaemonaemi, pitapona picani bajarapovami, jai saduceovi 
Jesúsjavabelia.

34 Nexata Jesús jumaitsi saduceovijavabelia:
—Aeconoxae mapanacuataje pebijivi, petiriavi ata, nacojiobapona. 

Itsamonae pexënatoyonë pexainaevi pebijavabelia canajetapona petonaco­
jiobinexatsi. 35 Itsiata baitsi jane pamonae Dioso itapetatsi, apo peverevere­
caenacuatatsia jinavanapaena. Bajarapamonae petëpaecujinae, Dioso ica­
tsia asaëyaexanaenatsi. Bajarapamonae bajarapanacuatatsia apo nacojiobi 
baja tsane. Bajarajotatsia itsajivi ata pexënatoyo apo canajetsi tsane pebi­
javabelia petonacojiobinexatsi. 36 Bajarapamonae acuenebi tsane petëpae­
java. Tsipaji bajarapamonae jinavanapaena athëbëtatsia pacuenia ángelevi 
jinavanapa. Bajarapamonae baja Dioso pexi tsane. Tsipaji baja petëpae­
cujinae Dioso icatsia asaëyaexanaenatsi. 37 Moiséspijinë bajayata yaquina 

pacuenia Dioso tsipaebatsi tsiquirinaemëyo petajueyecaecotiajavaverena. 
Nexata Moiséspijinë peyaquinaelivaisita, jumaitsi pacuenia Dioso icatsia 
asaëyaexanaejitsia petëpaevimi. Nexata Moiséspijinë nacayapëtaeyaexana 
Dioso icatsia piasaëyaexanaejavanexa petëpaevimi. Tsipaji baja Abraham 
pepuatëpae, Isaac ata baja pepuatëpae, Jacob ata baja pepuatëpae, bajara­
pamonae yabara bajayata Moiséspijinë peyaquinaelivaisita jumaitsi mapa­
cueniaje: “Xanë rabaja Abraham pijaDiosonë, Isaac ata pijaDiosonë, Jacob 
ata pijaDiosonë,” jai baja cajena Dioso bajayata Moiséspijinëjavabelia. 
38  Bajarapacuenia Dioso pejumaitsixae, nayapëtane bajarapamonae bajaya­
ta tëpae ata, Diosovecua apo penaxuabijava. Aeconoxae ata bajarapamo­
nae Dioso yajavajinavanapa athëbëtatsia. Daxita petëpaevi Dioso cajena 
apo tsitatëpaetsi, jai Jesús saduceovijavabelia.

39 Nexata judíovi pecujarubivi jumaitsi Jesúsjavabelia:
—Jesús, saduceovi xaniavaetsia jumecanaviatame, jai judíovi 

pecujarubivi.
40 Bajaraxuacujinae saduceovi cujunava baja icatsia peyanijobijava 

Jesúsjavabelia.

Pacuenia Jesucristo yabara Davidpijinë bajayata tajëvelia: 
“Tajatuxanenë,” jai yabara pelivaisi 

(Mt 22.41-46; Mr 12.35-37)
41 Jesús pijacuata nayabarajumaitsi judíovi pecujarubivijavabelia 

mapacueniaje:
—¿Detsa xuajitsia jivi apo canaëjëtsi Cristo Dioso pexënatocuene? 

Jivi saya jamatabëcuenenavëxaniabiaya jumai tsabiabi Cristo yaba­
ra: “Cristo raja itsa patsiana, saya Davidpijinë pemomo tsane,” jai tsa­
biabi. 42  Davidpijinë bajayata tajëvelia pejumaitsijava Cristo yabara 
Salmosvënëbaxutota, jumaitsi mapacueniaje:

Dioso jumaitsi tajatuxanenëjavabelia: “Ecare abaxë tacujuanenia. 
43  Vecatsivajënae jumecovënëtsiaexanatsi abaxë copiaya 
nijavajabitsaë nitorobicuenianexa,” jai Dioso tajatuxanenëjavabelia,

jai Salmosvënëbaxutota Davidpijinë bajayata pejumaitsijava Cristo yabara.
44 ’Nexata Davidpijinë bajayata Cristo yabara: “Tajatuxanenë,” itsa jai, 

nexata Cristo Davidpijinë apo pemomo. Tsipaji baja cajena Cristo saicaya 
Dioso pexënato, nayabarajai Jesús judíovi pecujarubivijavabelia, judíovi 
pecujarubivi pecanaëjëtsinexa Cristo Dioso pexënatocuene.

Pacuenia Jesús tsipaeba pijajivijavabelia judíovi pecujarubivi 
penaneconitsijava Diosojavabelia yabara pelivaisi 

(Mt 23.1-36; Mr 12.38-40; Lc 11.37-54)
45 Itsa abaxë daxitajivi namuxunaevetatsi Jesús petsipaebilivaisi, Jesús 

jumaitsi pijajivijavabelia:

46  —Xania, panayajivitaema palivaisi judíovi pecujarubivi tsipaeba­
pona panejumecovënëtsiyaniva. Bajarapamonae jitsipabiaba tomara 
tuatuajëjava piapiajavanë penaxatababiabavanapaenexa jivi peyaiyatae­
nexatsi. Jitsipabiabanua bitso yaiyataeya pebajacobinexatsi callejava. 
Bajarapamonae itsa najoneyabiaba judíovi penacaetuatabiabibonëjava, 
jitsipabiaba penaenexa pexaniaviriajavanëta. Nexata natsiitapetabiaba 
penaenexa peyaiyataevitsi penaenexa petsinubijavanëta. Bajarapamonae 
itsa napatabiaba fiestajava ata, jitsipabiaba penaenexa peyaiyataevi­
tsi penaenexa petsinubijavanëta. 47 Bajarapamonae yamaxëitojorobiaya 
vecuanotabiabanua pamonajivi pevecuatëpaevanëtsi pecobecovëjavaxi. 
Bajarapamonae itajara pinijicuenia vajëcabiaba Diosojavabelia. Itsiata 
pepo pexaniajaijamatabëcueneta apo vajëcabiabi. Bajarapacuenia vajë­
cabiaba saya jivi petaenexatsi Dioso itajara bitso bepejumecovënëtsivi. 
Nexata bajarapamonae bitso pinijicuenia Dioso naneconitsiaexanaenatsi 
pamatacabi Dioso naneconitsiaexanaena daxita pamonae Dioso apo peju­
mecovënëtsivi, jai Jesús pijajivijavabelia judíovi pecujarubivi yabara.

Pacuenia ofrenda rajuta Diosojavabelia pamona pevecuatëpaevatsi 
yabara pelivaisi 
(Mr 12. 41-44)

21 �1 Templobota Jesús cobetane bitso pexainaevi ayaijava palata 
pejeponaejava cajonijavabelia. Bajarajota jivi palata jeyabiaba 

ofrendacuenia perajutsijava Diosojavabelia. 2  Bajarajota Jesús cobetane­
nua pamona pevecuatëpaevatsi, bepejiobiva, penajejava anijapalatanëyo­
beje. Bajarapova najia anijapalatanëyobe­
je piamatamobinëyobeje. 3  Jesús nexata 
jumaitsi pijajivijavabelia:

—Xaniajanë pacuenia pacatsipae­
bijitsiatsi. Mapovaje pamona peve­
cuatëpaevatsi bejiobi bitso. Xuayo jia 
cajonita ofrendacuenia perajutsinexa 
Diosojavabelia, bajaraxuayo bitso Dioso 
sivajamatabëcuenebarëya daxita xua 
itsamonae jia bajarapacajonita matato­
xenetsia. 4 Tsipaji rabaja xua bajarapa­
monae apo namatavenonae, jia bajara­
pacajonita ofrendacuenia perajutsinexa 
Diosojavabelia. Itsiata mapovaje, bepejio­
biva, daxitajavayo penaevetsijavayotami­
nexa jia bajarapacajonita ofrendacuenia 
perajutsinexa Diosojavabelia, jai Jesús 
pijajivijavabelia.

Pacuenia Jesús tajëvelia tsipaeba pijajivi itsamatacabi itsanacuapijivi 
pexuabijavanexatsica templobo yabara pelivaisi 

(Mt 24.1-2; Mr 13.1-2)
5 Jerusalén tomarata templobo itabëtsiaya exaneta pexaniaviriaibotonë­

ta. Jivi Diosojavabelia ofrendacuenia perajutsijavanë ata, templobota ita­
bëtsiaya ruba templobo pitaitabëtsecaenexa. Nexata Jesús pijajiviyajuvë­
nëvi nabarëcuaicuaijai tsaponae templobo pitabëtetsijava yabara. Nexata 
Jesús tajëvelia vajunupaeba pacuenia itsamatacabi itsanacuapijivi xua­
bijitsiatsica templobo, daxita bajarapaaitabëcuene yajava. Jesús jumaitsi 
pijajivijavabelia mapacueniaje:

6  —Itsamatacabi itsanacuapijivi xuabianica mapatemplobomije. Nexata 
daxita xua pataneme, pitabëcuene yajava, penetsianica. Nexata temp­
lobopijiibotonë caeiboto ata pejumavereca apo bocae tsane, jai Jesús 
pijajivijavabelia.

Pacuenia itsijitsia Jerusalén tomarata, daxitanacuanëjava ata, 
mapanacua pecopiarucaevajënaeje yabara pelivaisi 

(Mt 24.3-28; Mr 13.3-23)
7 Jesús pijajivi jumaitsi:
—Patajatuxanenë, pajitsipajë patanetsipaebijavamë patayapëtaenexa 

paepatota copiapatsijitsia xua vajunupaebame. ¿Detsa pitsicuene peneta 
pataenajë itsa copiapatsijitsia xua jumaitsimë templobo yabara? jai Jesús 
pijajivi.

8  Jesús nexata tajëvelia vajunupaeba pacuenia itsamatacabi itsijitsia 
mapanacuataje. Jesús pijajivijavabelia jumaitsi mapacueniaje:

—Xania panayajivitaename. Pëtsa panacopatame itsajivi ata papeca­
yamaxëitojorobinexa. Tsipaji raja peyamaxëitojorobinexa, ayaibitsaëto 
patsiana bexanë itajara tsane. Bajarapamonae najumetsënëtsiaya jumai 
tsane: “Xanë raja Cristonë, athëbëvetsica Dioso taneitorobinëtsica jivi 
tacapanepaenexa,” jai tsane. “Imoxoyo rabaja pevajënae nacua pevereve­
recaenexa,” jai tsane itsamonae. Itsiata pëtsa pajumecovënëtame baja­
rapamonae. Pëtsa papënaponamenua. 9 Vajabitsaë pexanaejava imoxo­
yonacuanëjava, tajënacuanëjava ata, pavënëlivaisitaename. Itsiata pëtsa 
pajunavame. Peneta bajara itsane mapanacua pevereverecaevajënaeje. 
Itsiata baitsi jane bepijia bajarapamatacabi mapanacuaje abaxë apo vere­
verecajuni tsane, jai Jesús pijajivijavabelia tajëvelia pevajunupaebijavata 
pacuenia itsamatacabi itsijitsia mapanacuata.

10 Jesús icatsia tajëvelia vajunupaeba pacuenia itsamatacabi itsijitsia 
mapanacuataje. Jesús jumaitsi pijajivijavabelia mapacueniaje:

—Mapanacuaje pevereverecaevajënae, peneta copiaya itsavi­
riavi nabena itsaviriavijavabelia. Itsanacuanëpijivi pijinia nabena 

itsanacuanëpijivijavabelia. 11 Ira najëabiana ayaicuenia nacuanëjava. 
Nacuanëjava ayaijaniboxaneto najetarucaena, piavitanecuene yajava. 
Itaboxotatsia pitsapaena piayaijunavicuene, pinijicuene pexanaejavanë 
yajava, jai Jesús pijajivijavabelia.

12  Icatsia Jesús tajëvelia vajunupaeba pacuenia itsamatacabi itsijitsia 
mapanacuataje. Jesús jumaitsi pijajivijavabelia mapacueniaje:

—Bajarapacuene pecopiajopaevajënaeya patajajivixaemë, pacataicaena. 
Pacabejiobiaexanaena. Pacacaponaena judíovi penacaetuatabiabibonëja­
vabelia papecaneconitsinexa. Penaneconitsivi pejebabiabibota pacajebia­
na. Patajajivixaemë, pacanubiana presidentevi pitabarata, nacuaevetsivi 
pitabarata ata. 13  Nexata bajarajota xanë talivaisi, pexanialivaisi, patsi­
paebianame xaniavaetsia. 14 Nexata pëtsa tajëvelia panatsinajamatabë­
xainame pacuenia panayajivicuaicuaijamëjitsia bajarapamonaejavabelia. 
15 Tsipaji paepatota panayajivicuaicuaijamëjitsia, bitso peyapëtaevicuenia 
pacacuaicuaijaiyaexanaenatsi. Nexata caenë ata panijavajabitsaënë apo 
caëjëpaetsi tsane papecajumecanaviatsinexa. 16  Bajarapamatacabi pata­
jajivixaemë, panacaemonae atamë, itsajivi panijamonaejivi ata pacaca­
najetsiana nacuaevetsivijavabelia papecabeyaxuabinexa. Paneaxa ata, 
paneena ata, panijabanajivi ata, bitso papecayapëtaejivi ata, bajarapa­
monae caranata pacacanajetsiana. Nexata pacayajuvënëbeyaxuabiana. 
17 Daxitajivi pacaitoya tsabiabi tsane patajajivixaemë. 18  Itsiata baitsi jane 
pepo panejamatabëcuenelivaisi bajarapamonae apo itsacueniabi tsane. 
19 Itsa pajamatabëcuenesaëmë tsavanapae tsane, nexata matacabi apo 
pevereverecaejava paxainaename, jai Jesús pijajivijavabelia tajëvelia 
pevajunupaebijavata pacuenia itsamatacabi itsijitsia mapanacuataje.

20 Icatsia Jesús tajëvelia vajunupaeba papiayaicuene itsamataca­
bi copiapatsijitsia Jerusalén tomarata, Jesús jumaitsi pijajivijavabelia 
mapacueniaje:

—Itsa pataename vajabitsaë, itsanacuaverena pepatsivi, 
Jerusaléntomara matatoyorotsia peyacaranatsijavatsi, nexata pajamata­
bëitsimë tsane: “Imoxoyo rabaja pevajënae Jerusaléntomara pevereve­
recaenexa,” pajamatabëjamë tsane. 21 Nexata bajarapamatacabi Judea 
nacuata pejinavanapaevi, itsa tane bajarapacuene, berëcëpeca cajena ibo­
tsutonëjavabelia. Jerusalén tomarapijivi ata berëcëpeca pijatomaravecua. 
Itsamonae pijinia, Jerusalén tomarapijivi, bajarapamatacabi Jerusalén 
tomarapënëyabelia itsa jinavanapa, apo benaviabirena pijaboyaberena. 
22  Bajarapacuenia Jerusalén tomarapijivi itsa tocopiajopaenatsi, toco­
piajopaenatsi jane baja Dioso penaneconitsiaexanaematacabitsi. Nexata 
jane baja tocopiajopaenatsi daxita pacuenia baja cajena pepo bajayata­
mi tajëvelia vajunupaeba Diosojumelivaisibaxutota. 23  Bajarapavajabitsa
ëmatacabi bitso ayaicuenia bejiobi tsane mapanacuapijivije. ¡Papetiriavi 
penacueto yacotajinavanapa, bitso bejiobi tsane bajarapamatacabi bitso 

nabejiobitsiaya peponaexae tsane! ¡Papetiriavi ata mitoapaenacueto­
xi isajinavanapa, bitso bejiobi tsane bajarapamatacabi! Bajarapacuenia 
daxita mapanacuapijivije pinijicuenia Dioso naneconitsiaexanaenatsi. 
24 Bajarapavajabitsaëmatacabi itsanacuaverena Jerusalén tomarapijivi 
vajabitsaë tsimaxëpatsianatsi. Nexata itsabitsaëtomi, Jerusalén tomara­
pijivimi, beyejebianatsi. Itsabitsaëtomi pijinia, Jerusalén tomarapijivimi, 
caponaenatsi itsanacuanëjavabelia. Nexata bajaraxuacujinae itsanacua­
nëpijivi patsiana Jerusalén tomarata. Nexata juya bajarapamonae jinava­
napaena Jerusalén tomarata. Nexata itsanacuaverena pepatsivi evetsiana 
Jerusaléntomara. Matapania daxita itsanacuaverena pepatsivi vecuapi­
tsapaena Jerusaléntomara, copatsiana baja bajarapamonae pevetsijava 
Jerusaléntomara, jai Jesús pijajivijavabelia tajëvelia pevajunupaebijavata 
papiayaicuene itsamatacabi copiapatsijitsia Jerusalén tomarata.

Pacuenia Jesús tajëvelia navajunupaeba icatsia pepatsijavanexatsica 
petëpaecujinae yabara pelivaisi 

(Mt 24.29-35,42-44; Mr 13.24-37)
25 Jesús tajëvelia navajunupaeba itsamatacabi icatsia pepatsijavanexa­

tsica. Jesús jumaitsi pijajivijavabelia mapacueniaje:
—Xanë tapatsivajënaetsica, jivi taena pecujunavicuene. 

Matacabipijijuametotatsia, xua naitajëtsiana, meravipijijuametotatsia 
ata, xua naitajëtsiana, tulupujavatatsia ata, xua naitajëtsiana, bajara­
xuanë jivi bitso cujunaviana. Daxita nacuanëpijivi bitso najunaviacae­
na itsa jumetaena manuameneta pinijimalataca bitso penajumetsijava. 
26  Daxitanacuanëjava bitso jivi najamatabëxainaena itsa taena piayai­
cuene petocopiajopaejavatsi. Nexata daxita nacuanëjava jivi tëpajone­
yabiabiana pecajunavi. Daxita xua athëbëtatsia rubena, najëabiana. 
Xaniavaetsia apo rubenae tsane. 27 Nexata bajarapaepatota jivi netaena, 
Daxitajivi Pematapijinënë, athëbëvetsica itarërëbota tanajetarucaejava. 
Patsianicajë daxitacuene taevetsinexa. Tanivenivenaecotia yajavapatsia­
nicajë. 28  Itsa pataename pecopiajopaejava bajarapacuene, nexata panaja­
matabëcuenesaëtsianame. Tsipaji rabaja imoxoyo pevajënae tsane pape­
cacapanepaenexa jivi papecabejiobia exanaebiabijavamivecua, jai Jesús 
pijajivijavabelia tajëvelia penavajunupaebijavata itsamatacabi icatsia 
pepatsijavanexatsica.

29 Icatsia Jesús tajëvelia vajunupaeba pacuenia itsamatacabi itsijitsia 
mapanacuataje. Jesús jumaitsi pijajivijavabelia mapacueniaje:

—Pacanaëjëre pacuenia itsi higueranae, itsavirianaenë ata. 30 Itsa baja 
imoxoyo pevajënae tsaponae vai pejonejavanexa, bajaraponaenë peja­
nabaxu juva. Nexata bajarapacuenia payapëtaneme vai baja imoxoyo 
pevajënae pejonejavanexa. 31 Bajara pijinia pacuenia peneta itsa pataena­
me pecopiapatsijava xua yabara pacatsipaebatsi, nexata payapëtaename 

imoxoyo baja pevajënae pecopiapatsijavanexa tsane pamatacabi daxita 
Dioso pijajivi evetsijitsia mapanacuataje, jai Jesús pijajivijavabelia tajëve­
lia pevajunupaebijavata pacuenia itsamatacabi itsijitsia mapanacuataje.

32  Icatsia Jesús jumaitsi pijajivijavabelia:
—Xaniajanë pacuenia pacatsipaebijitsiatsi. Pitsijamatabëcuenevi aeco­

noxae mapamatacabitaje jinavanapa, bajarapitsijamatabëcuenevi abaxë, 
bexëajavabelia ata, apo vereverecae tsane. Matapania xua yabara pacatsi­
paebatsi itsa baja copiapatsiana, bajarapamonae jane baja vereverecaena. 
33  “Itaboxo, ira yajava, tsitecaena daxitamatacabijavabelianexa,” jamata­
bëjai ata tsane itsamonae, itsiata jamatabëcuenenavëxaniabiana. Tsipaji 
jemata itaboxo, ira yajava, vereverecaena. Nexata palivaisi pacatsipae­
batsi, apo najumetsënëtsinë tsane. Nexata xua yabara pacatsipaebatsi, 
pacuenia baja najumecapanepaeya jumaitsinë, daxita bajaraxua copiapa­
tsiana, jai Jesús pijajivijavabelia.

34 Icatsia Jesús jumaitsi pijajivijavabelia:
—Nayajivitaeya pajinavanapaename. Pëtsa panajamatabëxainame 

pibisiacuene paneexanaenexa, paneaitajibinexa ata. Pëtsa pasivanaja­
matabëxainame maëpanacuapijijamatabëcueneje. Belia bajarapacuenia 
paneexanavanapaejavata, jemata copiapatsipa tapatsimatacabinexatsica. 
35 Pacuenia dujuai peyamatajucaejava, meniareca jemata jivi xuareca 
dujuai peyamatajutsinexa, bajara pijinia pacuenia xanë tapatsimataca­
binexatsica, jemata daxitanacuanëjava copiapatsiana. 36  Bajaraxuata 
nayajivitaeya pajinavanapaename. Daxitamatacabi canacujitsia panaya­
jivivajëcabiabianame Diosojavabelia paneajamatabëcuenesaë tsaponae­
nexa, panevecuapanepaponaenexa daxita papibisiacuene pacatocopiapa­
taponaena. Daxita bajarapapibisiacuene panevecuapanepaecujinae ata, 
pavajëcabiabianame Diosojavabelia. Nexata pamatacabi xanë, Daxitajivi 
Pematapijinënë, patsianicajë, papecacaëjëpaenexa panenubenaejava taita­
barata, jai Jesús pijajivijavabelia.

37 Caematacabi canacujitsia Jesús livaisi tsipaebabiaba templobota. 
Nexata icatsia caemeravi canacujitsia Jesús tomaravecua pitsapabiaba 
pemajitabiabinexa petsutojumabelia. Nexata patsutojumata olivonaenë 
nubena, bajarapatsutojumata Jesús majitabiaba. 38  Daxita bajayacunua 
canacujitsia jivi patabiaba templobota penamuxunaevetabiabinexatsi 
Jesús petsipaebilivaisi.

Pacuenia Judas pona Jesús pijavajabitsaë pecobeyabelia 
pecanajetsinexatsi yabara pelivaisi 

(Mt 26.1-5,14-16; Mr 14.1-2,10-11; Jn 11.45-53)

22 �1 Imoxoyo baja pevajënae pejonenexa pascuavënëfiesta. 
Bajarapafiestamatacabi jivi baxane levadurata matajërëabinejeva 

pexanaepan. 2  Sacerdotevi penamatacaitorobivi, judíovi pecujarubivinua, 

najumejaita pacuenia picani bajarapamonae Jesús beyaxuabijitsiatsi. 
Itsiata abaxë bajarapamonae Jesús apo beyaxuabitsi. Tsipaji bajarapamo­
nae jivi cujunava.

3 Nexata dovathi tsijamatabëjunuatsi Judas. Judas, ponë vënërubatsi 
itsavënë, Iscariote. Bajaraponë Jesús pijajivi, doce ponëbejeyajuvënënë. 
4 Judas yapëtane itsajota nacaetuata sacerdotevi penamatacaitorobivi, 
templobopijipolicíavi penamatacaitorobivi yajava. Nexata bajarabelia 
Judas pona pebarëcuaicuaijainexa bajarapamonae. Nexata Judas tsipaeba 
pacuenia rajutsijitsia Jesús bajarapamonae pecobeyabelia. 5 Nexata bajara­
pamonae barëya. Rajutsiapaebatsi palata. 6 Jejai Judas. Nexata Judas Jesús 
naitaxutocaevetsia ponapona. Paepatota Judas toyapëxanepanatsi, pera­
jutsinexa jane baja Jesús bajarapamonae pecobeyabelia. Bajarapacuenia 
Judas najamatabëxaina pexanaenexa itsajota bitso jivi apo navitsi.

Pacuenia Jesús barënabane pijajivi pecopiarutsinabani baja 
pebeyaxuabivajënaetsi yabara pelivaisi 

(Mt 26.17-29; Mr 14.12-25; Jn 13.21-30; 1 Co 11.23-26)
7 Junua jane baja pascuavënëfiesta, pafiestamatacabi jivi baxane leva­

durata matajërëabinejeva pexanaepan. Bajarapamatacabi ovejaxi babia 
pexaenexa pascua fiestamatacabi. 8  Nexata Jesús itoroba pijajivitonëbeje, 
Pedrobeje Juanbeje. Jesús jumaitsi pijajivitonëbejejavabelia:

—Paponarebeje paneexanaenexabeje vajaxaejavanexa. Xua jivi baxa­
ne pascua fiestamatacabi, bajaraxua vajaxaenexa paexanaenamebeje, jai 
Jesús pijajivitonëbejejavabelia.

9 Nexata Pedrobeje Juanbeje jumaitsibeje Jesúsjavabelia:
—¿Detsa jota jitsipame bajaraxua pataexanaenexabeje? ¿Detsajota 

bajaraxua xaenatsi? jaibeje.
10 Jesús nexata jumaitsi pijajivitonëbejejavabelia:
—Tomarabelia itsa papatsianamebeje, pacaxitajarabianamebeje mera 

canalito pecanajetarucaenë. Bajaraponë papënanajetarucaenamebe­
je. Pabota bajaraponë joneyojopaena, bajarapabota panapatsianamebe­
je. 11 Nexata pajumaitsimëbeje tsane bajarapabo pexainaenëjavabelia: 
“Vajanacacujarubinë raja Jesús jumaitsi: ‘¿Detsa jota pënëyatuucutsibo eca, 
pabota tajajivi barëxaejitsianë xua jivi baxane pascua fiestamatacabi?’ jai 
raja Jesús,” pajamëbeje tsane bajarapabo pexainaenëjavabelia. 12  Nexata 
athëbëabetsia anijairabeje pexainaebojavata, pacatsitajëtsianabeje. 
Bajarapaboënëta, athëbëyotsia paira, ayaiënëtuatuajë tsane. Daxitacuene 
bajarajota xainaena. Nexata xua jivi baxane pascua fiestamatacabi, bajara­
jota paexanaenamebeje vajaxaenexa, jai Jesús pijajivitonëbejejavabelia.

13  Nexata jane baja bajaraponëbeje ponabeje. Caxitajarababeje daxita 
pacuenia Jesús jumaitsi. Nexata xua jivibaxane pascua fiestamatacabi, 
daxita Jesús pijajivi pebarëxaenexa, bajaraponëbeje exanabeje jane baja.

14 Itsa baja copiajopa pexaeepatotanexa, Jesús, pijajivi doce ponëbe­
je, apóstolevi, yajava, eca mesa muxuneneta. 15 Nexata Jesús jumaitsi 
pijajivijavabelia:

—Tatëpaevajënae bitso jitsipajë patacayajavaxaejava mapapascua 
fiestamatacabi pexaejavaje. 16  Xaniajanë pacuenia pacatsipaebijitsiatsi. 
Matavëjëa rabaja mapanacuataje apo xaenë tsane pascua fiestamatacabi 
pexaejava. Matapania daxita patajajivimë Dioso itsa pacacapanepaena 
panijaneconivecua, bajara jane icatsia matapania taxa Dioso pijanacuata­
tsia xaenajë pascua fiestamatacabi pexaejava, jai Jesús pijajivijavabelia.

17 Nexata Jesús copavënëjavata yapita pijajivi pebarëapaeranexa. Jesús 
jumaitsi Diosojavabelia:

—Pexaniacuene panetoexaname. Panerajutame maporaje, jai Jesús.
Bajaraxuacujinae pijajivijavabelia jumaitsi:
—Maporaje payapire. Papaema padaxitamë mapacopataje. 18  Xaniajanë 

pacuenia pacatsipaebijitsiatsi. Matavëjëa rabaja mapanacuataje apo apae­
në tsane uvacuaira. Matapania itsa copiajopaena daxita Dioso pijajivi 
pevetsimatacabi, apaenajë icatsia, jai Jesús pijajivijavabelia.

19 Bajaraxuacujinae Jesús pita panbë. Jesús jumaitsi Diosojavabelia:
—Pexaniacuene panetoexaname. Panerajutame pan, jai Jesús.
Bajaraxuacujinae epatsënëquejeba bajarapapanbë. Rajuta pijajivi. Jesús 

jumaitsi pijajivijavabelia:
—Paxaema. Mara tavitoje, patacasivatëpaejava paxamënexa. 

Tatëpaecujinae mapacuenia paexanabiabianameje patanenajamatabënapi­
tabiabinexamë, jai Jesús pijajivijavabelia.

20 Nexata jane baja daxita Jesús pijajivi barënabane. Penabanicujinae 
Jesús icatsia yapita pijajivi pebarëapaeranexa. Jesús jumaitsi 
pijajivijavabelia:

—Dioso baja cajena najumecapanepaeya jumaitsi pejanalivaisi pape­
cacapanepaenexa bajaraponëjavabelia. Bajarapacuenia pacacapanepae­
na tajana pejamatabëcueneta. Tajana raja runaena papecacomuatsinexa 
pibisiacuene paneexanaeneconimivecua. Mapacapaejavataje padaxitamë 
papaema panenajamatabënapitabiabinexa pacuenia Dioso bajarapapeja­
nalivaisita najumecapanepaeya jumaitsi papecacapanepaenexa bajarapo­
nëjavabelia, jai Jesús pijajivijavabelia.

21 Icatsia Jesús jumaitsi pijajivijavabelia:
Panejumetaema. Ponë necanajetsijitsia tajavajabitsaë pecobeyabelia, baja­

raponë naeca mapamesa muxunenetaje. 22  Xanë, Daxitajivi Pematapijinënë, 
tëpaenajë pacuenia tajëvelia Dioso netocopata. Itsiata baitsi jane ponë neca­
najetsiana tajavajabitsaë pecobeyabelia, bitso bejiobi tsane, jai Jesús.

23  Nexata Jesús pijajivi najumai tsenae:
—¿De meta ponë vaxaitsiyajuvënënë, canajetsiana Jesús pijavajabitsaë 

pecobeyabelia? najai tsenae Jesús pijajivi.

Pacuenia Jesús pijajivi: “¿Detsa ponë vaxaitsiyajuvënënë 
nacavecuaayaijamatabëcuenenë bitso?” najai yabara pelivaisi

24 Jesús pijajivi anaeya najumenotsiaya nalivaisita. Najumaitsi:
—¿Detsa ponë vaxaitsiyajuvënënë nacavecuaayaijamatabëcuenenë? 

najai Jesús pijajivi.
25 Nexata Jesús jumaitsi pijajivijavabelia:
—Nacuaevetsivi pacuenia jamatabëpacaitoroba panetoexanaenexa, 

ajumesaëya pacaitorobabiaba papijajivimë, bajarapamonae pevetsinacua­
nëjava panejinavanapaevi. Itsiata baitsi jane bajarapacuenia pacabejio­
biaexanabiabi ata, bajarapamonae jitsipabiaba paxamë bajarapamonae 
yabara panejumaitsinexa: “Bajaraponë vajanacayanacuaevetsinë, bitso 
pexaniacuene nacatoexanabiaba,” panejainexa. 26  Pëtsa paxamë bajara­
pamonae cuenejëpaeya bepaayaijamatabëcuenevimë panataneme. Ponë 
raja peneta paxamëyajuvënënë daxita paxamë pacavecuaayaijamatabë­
cuenenë, bajaraponë peneta daxitajivi bepijajivitonëcuenia yavenonaena. 
27 Mapanacuata petuxanenë itsa xaeyeca mesata, petuxanenë jamatabë­
cueneevetatsi pijajivitonë. Tsipaji petuxanenë ayaijamatabëcuenenë pijaji­
vitonë matatoxenetsia. Itsiata xanë bajarapitsijamatabëcuene apo xainae­
në. Ponaponajë paxamëjavata daxita paxamë bepanijajivitonënëcuenia 
patacayavenonaenexa, jai Jesús.

28  Icatsia Jesús jumaitsi pijajivijavabelia:
—Pacuenia jivi nitoya, nebejiobiaexananua, bajarapacuenia paxamë ata 

patajajivixaemë, pacaexana. Bajarapacuenia pacaexanae ata tsane, itsiata 
apo panenavecuacopabimë tsane. Tsitecaeya paneyajavajinavanapame. 
29 Bajaraxuata nexata pacuenia taxa Dioso nitoroba jivi taevetsinexa, 
bajara pijinia pacuenia juya xanë ata paxamë pacaitorobatsi jivi panee­
vetsivinexa. 30 Nexata paxamë pacajamatabëcuenecaëjëpaena taevetsi­
nacuatatsia tajamesata panenanabaninexa, panenamatavëjëaapaenexa­
nua. Paenaename jueznëcuenia panenaneconitsiaexanaenexa pijaneconi 
pexainaevi. Nexata pananeconitsiaexanaename Israelpijinëmi pexi, doce 
ponëmibeje, pemomoxiyajuvënëvi, jai Jesús pijajivijavabelia.

Pacuenia Jesús tajëvelia jumaitsi Pedrojavabelia: “Pedro, xamë raja 
nayavajunuaxainaename tajajivitonëcuenemë,” jai yabara pelivaisi 

(Mt 26.31-35; Mr 14.27-31; Jn 13.36-38)
31 Jesús jumaitsi Pedrojavabelia:
—Simón, dovathi baja cajena jamatabëcapita xanëvecua. Bitso cajama­

tabëcueneëjëbiana tanenavecuacopatsinexamë. Pacuenia arrozxainaenë 
arrozxu jëaba pesi pevecuaxuabinexa, bajara pijinia pacuenia pecaxua­
binexa xanëvecua cajamatabëcueneëjëbiana dovathi. 32  Itsiata baitsi jane 
catovajëtatsi Diosojavabelia necopatsiyaniva tanejumecovënëtsijavamë. 

Itsa navecuapaebianame nenaneconitsijava Diosojavabelia, nexata jane 
baja bajaraxuacujinae jamatabëcuene babataponaponaename Dioso peju­
mecovënëtsivi, jai Jesús Pedrojavabelia.

33  Pedro nexata jumaitsi Jesúsjavabelia:
—Tajatuxanenë, najamatabëcueneveretajë baja. Penaneconitsivi pejebabia­

bibota caetsi ata, tanaponaponaenexa xamëta. Najamatabëcueneveretajë baja 
tacayajavatëpaenexanua, jai Pedro Jesúsjavabelia.

34 Nexata icatsia Jesús jumaitsi:
—Pedro, xaniajanë pacuenia catsipaebijitsiatsi. Ajena, mapameravitaje, 

vacara pefiabivajënaeya nayavajunuaxainaename tajajivitonëcuenemë. 
“Xanë cajena apo yapëtaenë bajaraponë,” jamë tsane acueyabi xuabeje 
xanë yabara, jai Jesús Pedrojavabelia.

Pacuenia baja itsa imoxoyo pevajënae Jesús pebeyaxuabinexatsi, 
tsipaeba pijajivijavabelia yabara pelivaisi

35 Jesús yanijoba pijajivijavabelia. Jesús jumaitsi mapacueniaje:
—Imata panamuto itsa pacaitorobatsi Dioso pejumelivaisi jivi daxitana­

cuanëjava panetsipaebanajetarubenaenexa, pacaitavetatsi panecaponae­
yaniva doro, palata ata, zapato ata. ¿Bajarapamatacabi panamatavenona­
me tsaja itsacuenejava? jai Jesús pijajivijavabelia.

Nexata Jesús pijajivi jumaitsi:
—Jume. Apo panamatavenonaenë cajena itsacuenejava ata bajarapa­

matacabi, jai.
36  Jesús nexata jumaitsi:
—Baja rajane aeconoxae panamuto, pajivi doro xaina, bajarapajivi caponae 

pijadoro. Palata ata caponae. Pajivi espada apo xainae, bajarapajivi penajuma­
xuabipana canajetsi. Comuatsi espada. 37 Xaniajanë pacuenia pacatsipaebijitsia­
tsi. Pacuenia xanë yabara Diosojumelivaisibaxutota tajëvelia jumaitsi, bajara­
pacuenia netocopiapatsiana. Dioso pejumelivaisibaxutota tajëvelia xanë yabara 
jumaitsi mapacueniaje: “Naneconitsiaexanaenatsi bepibisiacuene pexanaenë­
cuenia,” jai tajëvelia xanë yabara Diosojumelivaisibaxutota. Nexata bajarapa­
cuene imoxoyo baja pevajënae tanetocopiapatsinexa, jai Jesús pijajivijavabelia.

38  Nexata Jesús pijajivi jumaitsi:
—Tajatuxanenë, mara anijaespadabejeje, jai Jesús pijajivi.
Nexata Jesús jumaitsi pijajivijavabelia:
—Xanepana rabaja, jai Jesús.

Pacuenia Jesús vajëta Diosojavabelia Getsemanívënëjavata  
yabara pelivaisi 

(Mt 26.36-46; Mr 14.32-42)
39 Jesús pitsapa bovecua. Pacuenia ponabiaba, bajarapacuenia ica­

tsia pona petsutojumabelia. Patsutojumata olivonaenë apaaxayo, 

bajarapatsutojumabelia pona. Nexata Jesús pijajivi pënaponatsi. 
40 Jesús pijajivi itsa barëpata bajarapatsutojumabelia, Jesús jumaitsi 
pijajivijavabelia:

—Pacajamatabëcueneëjëbiana raja dovathi pejamatabëcueneta. 
Pavajëtaponare aeconoxae Diosojavabelia paneajamatabëcuenesaënexa 
panecopabiyaniva patanejumecovënëtsijavamë, jai Jesús.

41 Nexata Jesús pijajivi vecuanatixilia bejamatabëcuene treinta met­
ro. Jesús nucajunua pematabacabëta pevajëtaponaenexa Diosojavabelia. 
42  Jesús pevajëtsijavata jumai tsaponae Diosojavabelia:

—Taxa Diosomë, netocopatame picani tanebeyaxuabinexa betajiobi­
cueneta. Itsa jitsipame, necapanepare bajarapabejiobicuenevecua. Itsiata 
xanë apo tajitsipaecuene ata, pacuenia xamë jitsipame, netocopatsiana­
me, jai Jesús pevajëtsijavata Diosojavabelia.

43  Nexata Jesús athëbëpijiángel tsitanaitajëtatsi pejamatabëcuene 
asaëyaexanaenexatsi. 44 Jesús pebeyaxuabijavanexatsi yabara, bitso 
natsinajamatabëxaina. Nexata Jesús bitso orijibia asaëyata vajëtapona 
Diosojavabelia. Jesús bitso janetatsi. Pacuenia itsi pijana, bajara itsi Jesús 
pejanetsibarëmenetsi. Topitopijai irabereca.

45 Jesús pevajëtsicujinae itsa nonotapuna, lia pijajivijavabelia. Nexata 
Jesús pijajivi caxitajaraba pemajitanubenaevi. Tsipaji Jesús pijaji­
vi bitso penajamatabëxainaejava, cuerana. 46  Nexata Jesús jumaitsi 
pijajivijavabelia:

—¿Detsa xuajitsia pamajitanubename? Panonobapunare. 
Pavajëtaponare Diosojavabelia, dovathi pejamatabëcueneta pacajamata­
bëcueneëjëbi ata paneajamatabëcuenesaënexa, jai Jesús pijajivijavabelia.

Pacuenia Jesús vaetabatsi pijavajabitsaë yabara pelivaisi 
(Mt 26.47-56; Mr 14.43-50; Jn 18.2-11)

47 Jesús pijavajabitsaë pevaetabijavatanexatsi, cuaicuaijai tsanucae pija­
jivijavabelia. Nexata bajarapaepatota jivi ayaibitsaëtoxaneto, Jesús petsi­
maxëponaevitsi, najetarubena. Ponë vënërubatsi Judas, Jesús pijajivi doce 
ponëbejeyajuvënënëmi, matacanajetaruca bajarapamonae. Nexata Judas 
najetabalia Jesúsjavabelia. Itabaratsutsuniaya bajacobatsi. 48  Nexata Jesús 
bajarajota jumaitsi Judasjavabelia.

—Judas, ¿matsa pacuenia nitabaratsutsuniaya nebajacobame xanë, 
Daxitajivi Pematapijinënë, tanecanajetsinexamë tajavajabitsaë pecobeya­
beliaje? jai Jesús.

49 Jesús pijajivi itsa tane pacuenia Jesús exanaejitsiatsi, nexata bajara­
pamonae jumaitsi Jesúsjavabelia:

—Tajatuxanenë, ¿namaxëvanitsianatsi tsaja espadata? jai Jesús pijajivi.
50 Nexata caenë Jesús pijajiviyajuvënënë namaxëva­

nita. Sacerdotevi pepo penamatacaitorobinë pijajivitonë 

muxuyoropaebiaxuaba pecujuanenia pamuxuyoroto. 51 Nexata Jesús 
jumaitsi pijajivitonëjavabelia:

—Copabare baja, jai Jesús.
Nexata Jesús bajaraponë muxuyorojayataba. Jesús baja muxuyororuta 

icatsia bajaraponë. 52  Pamonae Jesús tsimaxëpatatsi, itsamonae sacerdote­
vi penamatacaitorobivi, itsamonae templobopijipolicíavi penamatacaito­
robivi, itsamonae judíovi pijaancianovi. Bajarapamonae caponaejitsiatsi­
lia Jesús. Nexata Jesús jumaitsi bajarapamonaejavabelia:

—Paxamë meta panetaneme betanacobetoxotsinë. Bajaraxuata pacapo­
name espadanë, naebonë yajava, patanevaetabinexamë pacuenia pavae­
tababiabame penacobetoxotsinë. 53  Xanë caematacabi canacujitsia Dioso 
pejumelivaisi paxamëjavabelia pacatsipaebabiabatsi templobota. Itsiata 
bajarapamatacabi apo panevaetabimë. Nexata mapaepatotaje panetsima­
xëpatame dovathi, jivi piajamatabëcuene itaquiriyaexanaenë, papecaito­
robixae, jai Jesús petsimaxëpatsivitsijavabelia.

Pacuenia jane baja Pedro nayavajunuaxaina Jesús pijajivitonëcuene 
yabara pelivaisi 

(Mt 26.57-58,69-75; Mr 14.53-54,66-72; Jn 18.12-18,25-27)
54 Jesús pevaetabicujinaetsi, caponaliatsi sacerdotevi pepo penamata­

caitorobinë pijaboyabelia. Nexata Pedro bajarapamonae pecovëvelia taji­
yo pënanajetaruca. 55 Nexata pabota Jesús capatatsi, bajarajota, panabo 
tuatuajëta, vajabitsaë isoto itajuruteta. Bajarapamonae isoto matatoyoro­
tsia ena. Pedro nexata naitaxutocaevetsiaya naeca bajarapamonaejavata. 
56  Nexata bajarapabota penacuenebiva, Pedro itsa taeyetatsi penanonope­
caejavata isoto muxuneneta, naitaxutobabatsia asaëya taenucatsi. Nexata 
itsamonaejavabelia bajarapova jumaitsi Pedro yabara:

—Mara ponë ata Jesús pijajivitonëje, jai bajarapova.
57 Nexata Pedro jumaitsi bajarapovajavabelia:
—Jume raja. Xanë cajena apo yapëtaenë bajaraponë, jai Pedro bajara­

povajavabelia Jesús yabara.
58  Bajaraxuacujinae icatsia itsajivi Pedro taeyetatsi. Bajarapajivi ata ica­

tsia jumaitsi Pedrojavabelia:
—Xamë ata rabaja cajena Jesús pijajiviyajuvënënëmë, jai.
Nexata Pedro jumaitsi bajarapajivijavabelia:
—Jume raja. Xanë raja cajena apo Jesús pijajiviyajuvënënënë, jai 

Pedro.
59 Bejamatabëcuene caehoracujinae, icatsia itsanë jumaitsi:
—Xaniajai rabaja cajena. Maponëje Jesústa naponaponaje. Tsipaji raba­

ja bajaraponë ata Galilea nacuapijinë, jai bajaraponë Pedro yabara.
60 Nexata Pedro nayajumetane. Pedro nexata jumaitsi 

bajaraponëjavabelia:

—Apo yapëtaenë cajena pacuene yabara jumaitsimë, jai Pedro.
Bajarapacuenia Pedro pejumaitsijavata, vacara baja fiaba. 61 Nexata Jesús 

boverena namuxufeta Pedrojavaberena. Taeyerenatsi Pedro. Nexata baja­
rapaepatota Pedro najamatabënapitajaraba Jesús pejumaitsijavatsi: “Pedro, 
ajena, mapameravitaje, vacara pefiabivajënaeya nayavajunuaxainaename 
tajajivitonëcuenemë. ‘Xanë cajena apo yapëtaenë bajaraponë,’ jamë tsane 
xanë yabara acueyabi xuabeje,” pejaijavatsi Jesús, najamatabënapitajaraba 
Pedro. 62  Nexata baja Pedro pitsapalia bopanabovecua. Pinijicuenia nua.

Pacuenia Jesús pijavajabitsaë capocaponatsi yabara pelivaisi 
(Mt 26.67-68; Mr 14.65)

63  Pamonae Jesús vaetabatsi, capocaponatsi. Itabaratsaquibabeponatsi 
pecobethaitonëta. 64 Papaëbërëpanata itaxutocëtatsi. 
Pitaxutocëtsicujinaetsi icatsia itabaratsaquibabeponatsi pecobethaitonëta. 
Nexata bajarapamonae jumai tsaponae Jesúsjavabelia:

—¡Vënëjonare ponë caitabaratsaquibaba! jai tsaponae.
65 Pibisiacuenianua bajarapamonae jumai tsaponae Jesúsjavabelia.

Pacuenia Jesús nutatsi judíovi penamatacaitorobivi pitabarata  
yabara pelivaisi 

(Mt 26.59-66; Mr 14.55-64; Jn 18.19-24)
66  Ajena baja matacabi tsarucaponae, nacaetuata judíovi pijaanciano­

vi, sacerdotevi penamatacaitorobivi yajava, judíovi pecujarubivi yajava. 
Nexata Jesús caponarenatsi bajarapamonae penacaetuatsijavaberena. 
Bajarajota bajarapamonae jumaitsi Jesúsjavabelia:

67 —Panetsipaebare. ¿Xamë tsabaja rovia Cristomë, athëbëvetsica Dioso 
pecaitorobinëtsica jivi necapanepaenënexa? jai bajarapamonae.

Nexata Jesús jumaitsi bajarapamonaejavabelia:
—“Xanë rabaja Cristonë, athëbëvetsica Dioso taneitorobinëtsica jivi 

tacapanepaenexa,” pacajai atatsi tsipae, itsiata apo panejumecovënëtsimë 
tsipae. 68  Itsalivaisiyo pacayanijobi atatsi tsipae, itsiata apo panejume­
canaviatsimë tsipae. Apo panecopatsimënua tsipae. 69 Itsiata baitsi jane 
tavajënaeyabelia xanë, Daxitajivi Pematapijinënë, ecaenajë taxa Dioso 
pecujuanenia patanajuaevetsinexabeje daxitacuene. Bajaraponë pecaëjë­
paenëtsi daxitajamatabëcuene, jai Jesús bajarapamonaejavabelia.

70 Nexata daxita bajarapamonae jumaitsi Jesúsjavabelia:
—¿Xamë tsabaja Dioso pexënatomë? jai bajarapamonae.
Nexata Jesús jumaitsi bajarapamonaejavabelia:
—Jãjã, xanë rabaja pacuenia panejumaitsimë. Bajaraponënë, jai Jesús.
71 Nexata bajarapamonae najumaitsi:
—Ajibi rabaja abaxë vajaevetaponaejava jivi neconitsiaya vajanacatsi­

paebaponaenexa pacuene yabara naneconitsiaexanaejitsiatsi maponëje. 

Vaxaitsi rabaja vajacuata jumetanetsi pacuenia maponëje cuaicuai­
jai Dioso apo pejitsipaecuenia. Tsipaji beDioso pexënato natane, najai 
bajarapamonae.

Pacuenia Jesús nutatsi Pilato pitabarata yabara pelivaisi 
(Mt 27.1-2,11-14; Mr 15.1-5; Jn 18.28-38)

23 �1 Daxita judíovi pijaancianovi nonobapuna. Sacerdotevi pena­
matacaitorobivi ata nonobapuna. Judíovi pecujarubivi ata 

nonobapuna. Nexata bajarapamonae Jesús caponaliatsi itsaboyabelia, 
Judeanacua pevetsinë Pilato pijaboyabelia. 2  Bajarajota Pilato pitabarata 
bajarapamonae neconitsiaya jumaitsi Jesús yabara:

—Mara ponëje naneconita. Tsipaji muxubijiapenetapona jivi pianaepa­
naenexa nacuaevetsivijavabelia. Paneitavetaponanua patamatamotsiya­
niva Romanonacua pepo pevetsinë pejamatabëcueneta impuestomatamo 
pataneyanijobijava. Jumai tsaponaenua: “Xanë raja Cristonë, nacua taeve­
tsinë,” jai tsaponae maponëje, jai bajarapamonae Jesús yabara neconitsia­
ya Pilatojavabelia.

3  Nexata Pilato jumaitsi Jesúsjavabelia:
—¿Xamë tsaja judíovi pepo nevetsinë? jai.
Nexata Jesús jumaitsi Pilatojavabelia:
—Jãjã, xanë rabaja pacuenia nejumaitsimë, jai Jesús Pilatojavabelia.
4 Pilato nexata jumaitsi sacerdotevi penamatacaitorobivijavabelia, jivi 

ayaibitsaëtoxanetojavabelia ata:
—Apo caxitajarabinë cajena itsacujiruneconi ata pexainaejava maponë­

je, paneconi yabara naneconitsijitsia, jai Pilato.
5 Itsiata bajarapamonae ajumesaë. Orijibia neconitsia jumaitsi Jesús 

yabara:
—Bajaraponë daxita Judea nacuapijivi muxubijiapenetapona bajara­

pamonae pianaepanaenexa Judeanacua pevetsivijavabelia. Taxuxuaba 
cajena bajaraponë bajarapacuene pexanaejava Galilea nacuata. Nexata 
maberena ataje bajarapacuenia icatsia exanapona, jai bajarapamonae 
Jesús yabara Pilatojavabelia.

Pacuenia Jesús nutatsi Herodes pitabarata yabara pelivaisi
6  Pilato itsa jumetane bajarapamonae peneconitsijavatsi Jesús, nexata 

Pilato jumaitsi bajarapamonaejavabelia:
—¿Matsa ponëje Jesús, Galilea nacuapijinëje? jai Pilato.
7 Nexata bajarapamonae tsipaeba Pilatojavabelia Jesús Galilea 

nacuapijinëcuene. Nexata Pilato itoroba pijajivi Jesús pecaponaene­
xatsilia Herodesjavabelia. Tsipaji Herodes Galileanacua pevetsinë. 
Bajarapamatacabi Herodes ponapona Jerusalén tomarata. 8  Nexata 
Herodes itsa tane Jesús, barëya. Tsipaji Herodes vënëlivaisitaeyabiaba 

Dioso pesaëta Jesús pinijicuene pexanaponaejavanë. Nexata Jesús pini­
jicuene pexanaejava Dioso pesaëta jamatabëtane Herodes. 9 Nexata 
Herodes ayaicuenia yanijobapona Jesúsjavabelia. Itsiata Jesús apo jume­
pitsi caejumeyo ata. 10 Bajarajota nubena sacerdotevi penamatacaitoro­
bivi, judíovi pecujarubivi yajava. Bajarapamonae ayaijumeta neconita­
ponatsi Jesús Herodesjavabelia. 11 Nexata Herodes, pijajivi yajava, Jesús 
capocaponatsi. Bitso pexaniajava, xua nacuaevetsinë banaxatata, bajara­
xua Jesús quenetsiataeya xatatatsi. Bajarapacuenia Jesús quenetsiataeya 
xatatatsi pepo nacuaevetsinëcuenia petaenexatsi. Bajaraxuacujinae icatsia 
canaviabarenatsi Pilatojavaberena. 12  Pilatobeje Herodesbeje naitoyabe­
je picani. Itsiata bajarapamatacabi nabarajamatabëcuenexanepanabeje. 
Naxaniababeje baja.

Pacuenia baja Pilato tocopata Jesús pebeyaxuabinexatsi yabara pelivaisi 
(Mt 27.15-26; Mr 15.6-15; Jn 18.39-19.16)

13  Pilato junata penacaetuatsinexa sacerdotevi penamatacaitorobivi. 
Junata penacaetuatsinexa judíovi pevetsivi ata. Junata penacaetuatsinexa 
bajarapatomarata pejinavanapaevi ata. 14 Nexata Pilato jumaitsi bajarapa­
monaejavabelia Jesús yabara:

—Paxamë panetocapatame maponëje. “Mara ponëje naneconita. Tsipaji 
muxubijiapenetapona jivi pianaepanaenexa nacuaevetsivijavabelia,” 
panejamë. Itsiata baitsi jane xanë picani tajacuata yanijobajë xaniavae­
tsia paneitabëta. Nexata xua yabara paneconitame, ajibi picani. Maponëje 
itsacujiruneconi ata apo xainae, paneconi yabara naneconitsijitsia. 
15 Herodes ata apo naneconitsiaexanaetsi. Saya icatsia nacatocanaviare­
na. Pataneme rabaja. Itsacujiruneconi ata apo xainae maponëje, paneconi 
yabara beyaxuabijitsiatsi. 16  Nexata tajajivi itorobianajë bajaraponë saya 
tajajivi pejumaconibabenexa penaneconitsivi pejumaconibabeyabiabima­
cata. Bajaraxuacujinae copatsianajë, jai Pilato bajarapamonaejavabelia.

17 Caevai canacujitsia, pascuavënë fiestamatacabi, Pilato copatabia­
ba caenë penaneconitsinë pepitsapaenexa penaneconitsivi pejebabiabi­
bovecua. Pilato copatabiaba ponë jivi vajëtatsi pecopatsinexa. Nexata 
bajarapacuenia copatabiaba jivi pesivajamatabëcuene xanepanaenexatsi. 
18  Nexata bajarapamonae itsa jumetane Pilato picani Jesús pecopatsia­
paebijava, nexata daxita bajarapamonae caecuenia vavajai Jesús yabara. 
Bajarapamonae pevavajaijavata, Jesús yabara jumaitsi Pilatojavabelia 
mapacueniaje:

—¡Majane ponë beyaxuareje! ¡Barrabás jane panetocapitsapare! jai 
bajarapamonae.

19 Bajaraponë Barrabás Jesús pevajënaeya bajarapatomarata barë­
nabia gobierno pijajivijavabelia. Nexata Barrabás jivitonë beyaxuaba. 
Bajaraxuata naneconitsiaponapona penaneconitsivi pejebabiabibota. 

20 Pilato picani jamatabëcopata Jesús. Bajaraxuata picani icatsia Pilato 
tsipaebijitsia jivijavabelia Jesús baja pecopatsinexa. 21 Itsiata baitsi jane 
bajarapamonae orijibia vavajai.

—¡Cruzajavabelia cobematabiabarutsiaexanare! ¡Cruzajavabelia 
cobematabiabarutsiaexanare! jai tsaponae bajarapamonae 
Pilatojavabelia.

22  Icatsia Pilato jumaitsi bajarapamonaejavabelia:
—¿Detsa xuajitsia? ¿Detsa papibisiacuene exana maponëje? Apo caxita­

jarabinë cajena itsacujiruneconi ata, paneconi yabara beyaxuabijitsiatsi. 
Nexata tajajivi itorobianajë bajaraponë saya tajajivi pejumaconibabenexa 
penaneconitsivi pejumaconibabeyabiabimacata. Bajaraxuacujinae copa­
tsianajë peponaenexa baja, jai Pilato.

23  Itsiata bajarapamonae ajumesaë. Vavajai tsaponae.
—¡Cruzajavabelia cobematabiabarutsiaexanare! jai tsaponae bajarapa­

monae Pilatojavabelia.
Nexata bajarapamonae, sacerdotevi penamatacaitorobivi yajava, bitso 

pevavajaitsaponaexae, belia baja Pilato jejai. 24 Nexata baja Pilato toco­
pata pacuenia bajarapamonae vajëtatsi. 25 Nexata Pilato itoroba pijajivi 
Barrabás, ponë jivitonë beyaxuaba, pecapitsapaenexatsi pepitsapaenexa 
baja penaneconitsivi pejebabiabibovecua. Caranata Jesús, pianeconijibi­
në, pebeyaxuabinexatsi Pilato itoroba pijajivi.

Pacuenia jane baja Jesús cruzajavabelia cobematabiabarutatsi  
yabara pelivaisi 

(Mt 27.32-44; Mr 15.21-32; Jn 19.17-27)
26  Vajabitsaë itsa caponaliatsi Jesús cruzajavabelia pecobematabiaba­

rutsinexatsi, Simón pijinia najetaruca vayafoverena. Nexata vajabitsaë 
vaetabatsi Simón. Simón Cirene tomarapijinë. Nexata Simón vajabitsaë 
itorobatsi, pacruzajavabelia Jesús cobematabiabarutsijitsiatsi, petoca­
ponaenexa. Nexata bajarapacruza Simón tovëtacaranajetaruca Jesús 
pecovëya.

27 Jesús pënanajetarubenatsi, jivi ayaibitsaëtoxaneto. 
Bajarapamonaeyajuvënëvi, petiriavi ayaibitsaëto, Jesús bitso pënue­
yababuataponatsi ayaijumeta. 28  Nexata Jesús napënëyorota. Jumaitsi 
bajarapapetiriavijavabelia:

—Paxamë petiriavi, paJerusalén tomarapijivimë, pëtsa panepënueya­
bame xanë. Paxamë jane panatsinuema. Panexi ata patsinuema. 29 Itsa 
copiajopaena piayaimatacabi, jivi bitso bejiobi tsane. Nexata jivi jumai 
tsane: “Mavecovi itsiata bevelia nacatsunabejiobitane pexi apo pexai­
naexae,” jai tsane jivi bajarapamatacabi mavecovi yabara. 30 Nexata 
bajarapamatacabi jivi bitso itsa nabejiobitaena, belia jitsipaena petëpae­
java. Nexata jivi najumai tsane: “Vajatëpaenexa, nacatoxanepanaejitsipa 
pinijiibotsutonë itsa nacamatacënëbajarabijitsipa,” najai tsane jivi. 31 Xanë 
itsacujiruneconi apo xainae atanë, nebejiobiaexanaena itsa necobemata­
biabarutsiana cruzajavabelia. Nexata pamonae pibisiacuene pexanaevi 
bitso xanë matatoxenetsia, bejiobiaexanaenaenatsi itsa tocopiapatsianatsi 
piayaimatacabi, jai Jesús bajarapapetiriavijavabelia.

32  Itsabelia vajabitsaë Jesús caponatsi, bajarabelia anijanëbeje penane­
conitsinëbeje, Jesús yajava, caponatsi. Bajaraponëbeje piajamatabëcuene­
bejenëbeje vajabitsaë caponatsibeje Jesús peyajavabeyaxuabinexatsibeje. 
33  Itsa baja capaliatsi Jivimatasipavënë tsutojavabelia, nexata cruzajava­
belia Jesús yajavacobematabiabarutatsi bajaraponëbeje. Itsanë rutatsi 
itsacruzata Jesús pecujuanenia. Itsanë rutatsi itsacruzata Jesús petsave­
nonenia. 34 Jesús baja cruzajavabelia pepuacobematabiabarutsi, jumaitsi 
paxa Diosojavabelia:

—Axa, mapamonaeje itaxutotsoniataema. Vecuaxuare paneconi xai­
na pibisiacuene taneexanaexae mapacueniaje. Tsipaji raja apo yapëtae. 
Bajaraxuata mapacuenia nexanaje, jai Jesús paxa Diosojavabelia.

Nexata vajabitsaë, pamonae Jesús cobematabiabarutatsi cruzajavabe­
lia, bajarajota namuxusita. Penamuxusitsijavaxi irata natsipenepeneta. 
Bajarapacuenia vajabitsaë penamuxusitsijavaxi canamuxusita peyapëtae­
nexa ponë pitaponaejitsia caejava canacujitsia Jesús penaxatatsijavami, 
xua jumaponapona. 35 Bajarajota daxitajivi taenubena. Judíovi pevetsivi 

Jesús capocaponatsi. Bajarapamonae capocaponaeya jumaitsi Jesús 
yabara:

—Ëitsamonae yabara jumai tsabiabi: “Capanepaenajë jivi,” jai tsabiabi. 
Baja rajane pijacuata nacapanepae itsa xaniajai pepacuene Cristo, Dioso 
athëbëvetsica pitorobinëtsitsica jivi pecapanepaenexa, jai judíovi pevetsi­
vi Jesús yabara.

36  Vajabitsaë ata Jesús capocaponatsi. Nexata capocaponaeya cujibare­
natsi. Rajutsijitsiatsi piajatuvinora piapaenexa Jesús. 37 Nexata vajabitsaë 
jumaitsi Jesúsjavabelia:

—Itsa xamë judíovi pepo nevetsinë, nexata nacapanepare nijacuata, jai 
vajabitsaë Jesúsjavabelia.

38  Bajarajota Jesús pematabocoto matatsënëyo tablapajumata, Pilato 
pijajivi yaquinaruta acueyabi paviriavibeje pijajumeta. Itsaitane yaqui­
naruta griegojumeta. Itsaitane yaquinaruta latínjumeta. Itsaitane yaqui­
naruta hebreojumeta. Peyaquinarubiitane jumai tsarubi mapacueniaje: 
“Mara ponëje judíovi pepo pevetsinëje,” jai tsarubi Jesús yabara. 39 Itsanë 
piajamatabëcuenebejenë cruzajavabelia pecobematabiabarutsinëtsi, Jesús 
anaeya bijataerucatsi.

—Itsa xamë Cristomë, athëbëvetsica Dioso pecaitorobinëtsica jivi neca­
panepaenexa, nijacuata nacapanepare. Paxanëbeje ata panecapanepare­
beje, jai tsarucae Jesúsjavabelia.

40 Itsanë pijinia itsacruzajavabelia pecobematabiabarutsinëtsi, jumeita­
vetaruca. Jumai tsarucae penajuananeconitsinëbejejavabelia:

—¿Dioso tsaja apo cujunavimë netëpaenexa, cacobematabiabi ata nija­
neconi yabara mapacueniaje? 41 Vaxaibeje rabiji vajaneconi xainatsibeje 
vajatëpaenexabeje. Nacarutabeje mapacueniaje pibisiacuene vajaexanae­
xaebeje. Mabiji ponëje caeto ata pibisiacuene apo exanae, jai tsarucae 
bajaraponë jumeitavetsiaya penajuananeconitsinëbejejavabelia.

42  Icatsia xuacujinae bajaraponë jumaitsi Jesúsjavabelia:
—Jesús, xanë nenajamatabënapitsianame pamatacabi xamë evetsiana­

me mapanacuaje, jai bajaraponë Jesúsjavabelia.
43  Nexata Jesús jumaitsi bajaraponëjavabelia:
—Xaniajanë pacuenia catsipaebijitsiatsi. Ajena, pamatacabi, neyajava­

ponaponaename paraísojavatatsia, jai Jesús bajaraponëjavabelia.

Pacuenia baja Jesús tëpa yabara pelivaisi 
(Mt 27.45-56; Mr 15.33-41; Jn 19.28-30)

44 Jesús baja itsa tëpaejitsia, matonejeepatota, daxita nacuanëjava aitaqui­
ri tsajuni. Matapania acueyabi pahorabejecujinae, caniviyojavabelia, nacua 
napebeta icatsia. 45 Paepatota Jesús tëpanajereca, bajarapaepatota templobo 
ënëtuatuajëalia pënëyatuucutarutsipana, ayaipapaëbërëpana, tuatuajëatsica 
titititicaica. 46 Nexata Jesús ayaijumeta jumaitsi Diosojavabelia:

—Axa, xamëjavabelia daxita tajamatabëcuene carajutatsi, jai Jesús.
Itsa baja Jesús najumevereta bajarapajume, tëpanajereca jane baja.
47 Nexata Romano nacuapijinë, vajabitsaë pijacapitán, itsa tane daxita 

bajarapacuene, bajaraponë Diosojavabelia jumaitsi:
—Diosomë, bitso ayaijamatabëcuenenëmë. Xaniajai tsaena baja. 

Maponë tëpaje, pianeconijibinë, jai vajabitsaë pijacapitán.
48  Daxita pajivibitsaëtoxaneto taenubena pacuenia Jesús jumalivere­

vereca, bajarapamonae bitso najamatabëxainaeya naviaba pijabonëja­
vabelia. 49 Daxita pamonae Jesús peyapëtaevitsi, pebijivi, petiriavi ata, 
pamonae Galilea nacuaverena pënaponatsi, tajiyojavaverena taenubena, 
petaenexa Jesús pebeyaxuabijavatsi.

Pacuenia Jesús petëpaenë buatatsi ibovajualia yabara pelivaisi 
(Mt 27.57-61; Mr15.42-47; Jn 19.38-42)

50 Jerusalén tomarata ponapona José, Arimatea tomarapijinë. Bajaraponë pexa­
niajamatabëcuenenë, xaniavaetsia peponaponaenë Dioso pitabarata. Bajaraponë 
judíovi pevetsinë. 51 José copiaevetaponapona pecopiajopaejava pamatacabi caenë 
Dioso evetsijitsia daxita pijajivi mapanacuataje. Nexata José apo jamatabëcue­
nejëpae pacuenia judíovi exana Jesúsjavabelia. 52 José nexata lia nacuaevetsi­
në Pilatojavabelia. Vajëta petocopatsinexatsi pemëthëtsinexa petëpaenë Jesús. 
53 Bajaraxuacujinae José cruzajavavetsica pitsica Jesús petëpaenë. Daxitanëreca 
mataquionaeya matacacëba pexaniaviria piapiasábanapanata. Nexata cajena 
itsajota José iboitapajanitojavata pinijiibovaju toexanabuatatsi petëpaevi pebua­
taponaenexa, bajarapaibovajualia buata Jesús petëpaenë. Bajarapavajualia abaxë 
itsajiviyo ata petëpaejiviyo José apo buatsi. 54 Pamatacabi José bajarapacuenia 
vajëta Pilatojavabelia Jesús petëpaenë pemëthëtsinexa, bajarapamatacabi judíovi 
penacuenebijava banacuenevereta baja pecopiajonevajënaeya penacueraevetsi­
matacabinexa. Nexata paepatota José ibovajualia buata Jesús petëpaenë, bajara­
paepatota José baja tocopiapataponatsi penacueraevetsimatacabinexa.

55 Papetiriavi Jesús pënaponatsi Galilea nacuaverena, bajarapapetiriavi 
tajiyo José pecovëya najetarubena. Nexata bajarapapetiriavi tane Jesús 
petëpaenë José pebuatsijava bajarapaibovajualia. 56  Bajaraxuacujinae 
bajarapapetiriavi naviaba baja pijaboyabelia. Nexata pepatsicujinae pija­
boyabelia, bajarapapetiriavi xaniavaeta pexaniapetuxujuvira, pexania­
petuxujuvitsapato yajava, Jesús petëpaenë peperabëexabinexa. Nexata 
abaxë bajarapapetiriavi nacueraeveta judíovi penacueraevetsimatacabita 
pacuenia itorobatsi Dioso Moiséspijinëta bajayata penajumecopatsilivaisi.

Pacuenia Jesús petëpaecujinae icatsia asaë yabara pelivaisi 
(Mt 28.1-10; Mr 16.1-8; Jn 20.1-10)

24 �1 Judíovi baja penacueraevetsimatacabi verevereca. Nexata 
meravia pitsijavata, ajena juameto pitsapaina, papetiriavi 

xaniavaeta pexaniapetuxujuvijava, icatsia ponalia Jesús petëpaenë 
pebuatsiibovajutsijavabelia. Patuxujuvijava xaniavaeta Jesús petëpae­
në peperabëexabinexa, caponalia Jesús petëpaenë peperabëexabinexa 
jane baja picani. Itsapetiriavi yajava ponalia peyanabinexatsi. 2  Itsa baja 
palia, nexata bajarapapetiriavi tane Jesús petëpaenë pebuatsiibovajutsi 
peyavëpaacatsiibopanaxanetomi petixitanutsijavalia. 3  Bajarapamonae 
joneya picani Jesús pebuatsiibovajutsijavalia. Itsiata baitsi jane apo 
caxitajarababuatsi petëpaenë, pepo petuxanenë Jesús. 4  Nexata baja­
rapapetiriavi bitso jamatabëcuenenajunaviaca. Apo yapëtae pacuenia 
exanaejitsia. Bajarajota nexata bajarapapetiriavi taenuta anijanëbe­
je ángelnëbeje. Bajaraponëbeje penaxatatsijavabeje nivenivena bitso. 
5  Bajarapapetiriavi bitso cujunava bajarapaángelnëbeje. Nexata peca­
junavi pematabacabëta irataeya bobena. Nexata bajarapaángelnëbeje 
jumaitsi petiriavijavabelia:

—¿Detsa xuajitsia petëpaenë pebuatsijavatatsi, pajaitame? Bajaraponë 
asaë baja icatsia. 6  Bajaraponë majotaje ajibi baja tsarucae. Dioso raba­
ja icatsia asaëyaexanatsi. Panajamatabënapire pacuenia pacatsipaeba 
Galilea nacuata pamatacabi abaxë asaë tsaponaponae. 7 Bajaraponë baja 
cajena tajëvelia pacajumaitsi: “Xanë, Daxitajivi Pematapijinënë, necana­
jetsiana pibisiajamatabëcuenevi pecobeyabelia. Nexata bajarapamonae 
cruzajavabelia necobematabiabarutsiana tanebeyaxuabinexa. Itsiata bai­
tsi jane tanebeyaxuabicujinae, acueyabi matacabita, icatsia asaënë tsane,” 
pacajai baja cajena tajëvelia Jesús itsa abaxë pamatacabi pacayajavapona­
pona, jai ángelnëbeje petiriavijavabelia.

8  Nexata bajarapapetiriavi najamatabënapita pacuenia Jesús tajëvelia 
jumaitsi. 9 Nexata baja bajarapapetiriavi naviabarena Jesús petëpaenë 
pebuatsiibovajutsijavaverena. Nexata bajarapapetiriavi tsipaeba daxi­
ta bajarapacuene yabara once ponëbeje, Jesús pijaapóstolevijavabelia. 
Tsipaebanua daxita itsamonae Jesús pijajivijavabelia ata. 10 Bajarapa
petiriaviyajuvënëvi itsava Maríavënëva. Bajarapova Magdala tomara­
pijiva. Itsava pijinia Juanavënëva. Itsava pijinia icatsia Maríavënëva. 
Bajarapova Santiago pena. Itsapetiriavi yajava tsipaeba bajarapacue­
ne yabara apóstolevijavabelia. 11 Bajarapapetiriavi apóstolevijavabelia 
tsipaebi ata bajarapacuene yabara, itsiata apóstolevi apo jumexania­
taetsi. Apóstolevi saya bajarapalivaisi yabara jamatabëjumaitsi: “Saya 
meta bajarapapetiriavi pijacuata exana bajarapalivaisi,” jamatabëjai 
apóstolevi.

12  Itsiata baitsi jane Pedro pitsapalia bovecua. Nexata cujinaejinalia 
Jesús petëpaenë pebuatsiibovajutsijavabelia. Nexata Pedro bajarapaibo­
vajualia itsa naëcolia, taeyejeba pebobenaejava bajarajota daxitanëreca 
Jesús mataquionaeya pematacacëbipanamitsireca. Nexata baja Pedro 
naviata boyaberena. Najamatabëxaina bajarapacuene yabara.

Pacuenia Jesús petëpaecujinae icatsia itsa asaë, pijajivitonëbeje 
pëcaxitajarabaxuaba, Emaús tomarabelia peponaenëbeje,  

yabara pelivaisi 
(Mr 16.12-13)

13  Pamatacabi bajarapapetiriavi tane ángelnëbeje, bajarapamataca­
bi Jesús pijajivitonëbeje Jerusalén tomaravelia naropotabeje. Ponabeje 
Emaús tomarabelia. Bajarapatomara eca once pakilómetrobeje Jerusalén 
tomaravecua. 14 Bajaraponëbeje baracuaicuaijaibeje tsanajetarucae daxita 
pacuene copiapata. 15 Itsa abaxë bajarapalivaisi cuaicuaijai tsanucapo­
naebeje, Jesús pëcaxitajarabalia. Nexata Jesús muxunenianajetaruca 
bajaraponëbeje. 16  Bajaraponëbeje tae atabeje Jesús, itsiata apo yapëtae­
beje Jesúscuene. 17 Nexata Jesús yanijoba bajaraponëbejejavabelia. Jesús 
jumaitsi:

—¿Detsa pitsicuene pabaracuaicuaijamëbeje tsanucaponae namu­
tua? ¿Detsa xuajitsia bepajamatabëcuenejiobimëbeje? jai Jesús 
bajaraponëbejejavabelia.

18  Bajaraponëbeje itsanë pevënë Cleofas. Nexata Cleofas jumaitsi 
Jesúsjavabelia:

—Daxitajivi baja cajena yapëtane pacuene copiapata Jerusalén toma­
rata mapamatacabitaje. ¿Xamë tsaja caenëmë apo nijanayapëtae baja­
rapacuene, naponaponae atamë bajarapatomarata? jai Cleofas caranata 
Jesúsjavabelia.

19 Nexata Jesús jumaitsi bajaraponëbejejavabelia:
—¿Detsa pitsicuene copiapata? jai.
Nexata icatsia bajaraponëbeje jumaitsi Jesúsjavabelia:
—Jesúspijinë raja, Nazaret tomarapijinëmi, profetanëmi. Pinijicuene 

exanapona Dioso pesaëta. Bitso xaniavaetsia jivi pexanialivaisi tsipaeba­
pona. Nexata daxitajivi sivajamatabëcuenebarëya bajaraponëmi. Dioso 
ata sivajamatabëcuenebarëyatsi. 20 Nexata sacerdotevi penamatacaitoro­
bivi, vajanacaevetsivi yajava, canajetatsi Jesúspijinëmi. Canajetaxuabatsi 
Jesúspijinë cruzajavabelia pecobematabiabarutsinexatsi pebeyaxuabi­
nexatsi. 21 Paxanë picani bajaraponëmi yabara pajamatabëjumaitsinë: 
“Bajaraponë nacavecuacapitsapaena itsanacuaverena pepatsivi, pamonae 
apo judíovi, vajanacayanacuaevetsijavavecua pepitsapaenexa,” paja­
matabëjanë tsavanapae picani Jesúspijinë yabara. Nexata Jesúspijinë 
pebeyaxuabicujinaetsi, ajena baja xaina acueyabi pamatacabibeje. 
22  Paxanëyajuvënëvi, petiriavi, ajena, bajayacunua, panenabenajacaeyae­
xana. Bajarapamonae bajayacunua, ajena juameto pitsapaina, ponalia 
Jesús petëpaenë pebuatsiibovajutsijavabelia. 23  Itsiata apo caxitajara­
babuatsi bajarajota Jesús petëpaenë. Nexata bajarapapetiriavi navia­
barena. Bajarapamonae panetsipaeba pacuenia bemajitsinaebota tane 

ángelnëbeje. Angelnëbeje pina nexata jumaitsibeje petiriavijavabelia: 
“Jesús rabaja asaë tsaponaponae icatsia,” jai pina. 24 Nexata itsamonae 
paxanëjuvënëvi pona Jesús petëpaenë pebuatsiibovajutsijavabelia. Nexata 
tane pacuenia baja petiriavi panetsipaeba. Jesús itsiata petëpaenë apo 
taeyabuatsi, jaibeje Jesúsjavabelia Emaús tomarabelia peponaenëbeje.

25 Nexata Jesús jumaitsi bajaraponëbejejavabelia:
—¡Paxamëbeje saya paneajamatabëcuenetajanëbeje! Apo pajumecovë­

nëtsimëbeje daxita profetavi peyaquinaelivaisianë. 26  Nexata apo paya­
pëtaemëbeje pacuenia Cristo, Dioso athëbëvetsica pitorobinëtsitsica jivi 
pecapanepaenexa, copiaya bitso bejiobiaexanaejitsiatsi peponaevajënaeya 
paxa Diosojavabetsia athëbëtatsia paxa pemuxuneneta peecaenexa, naya­
barajai Jesús bajaraponëbejejavabelia.

27 Nexata Jesús xaniavaetsia navajunupaeba bajaraponëbejejavabe­
lia daxita pacuenia Dioso pejumelivaisibaxutota tajëvelia jumaitsi Jesús 
yabara. Taxuxuaba jane baja penavajunupaebijava pacuenia Moiséspijinë 
peyaquinaebaxutota tajëvelia jumaitsi Jesús yabara. Bajaraxuacujinae 
icatsia navajunupaeba pacuenia daxita itsaprofetavi peyaquinaebaxutonë­
ta ata jumaitsi Jesús yabara.

28  Itsa baja imoxoyotanajetarubena patomarata bajaraponëbeje patsi­
jitsiabeje, Jesús itajara rovia bepeponaejitsia bajaraponëbejevecua. 
29 Nexata bajaraponëbeje bitso asivabeje Jesús penajuamajitsinexa bajara­
patomarata. Jumaitsibeje bajaraponëbeje Jesúsjavabelia:

—Namajire abaxë mapatomarataje. Caniviyo rabaja bitso. Meravijitsia 
rabaja, jaibeje bajaraponëbeje Jesúsjavabelia.

Nexata baja Jesús najoneya pabota bajaraponëbeje patabeje. 30 Itsa 
bajaraponëbeje yajavaecabeje mesa muxuneneta, Jesús pita panbë. 
Jumaitsi paxa Diosojavabelia:

—Pexaniacuene panetoexaname. Panerajutame pan, jai Jesús.
Bajaraxuacujinae epatsënëquejeba panbë. Rajutatsi bajaraponëbeje. 

31 Bajarajota matapania bajaraponëbeje yapëtanebeje Jesúscuene. Itsiata 
baitsi jane bajarajota vecuacaevatsibeje Jesús. Apo taebeje baja matavëjëa.

32  Nexata bajaraponëbeje najumaitsibeje:
—Namutua vajanacanavajunu paebanucaponaejavatabeje pacuenia 

jumaitsi Diosojumelivaisibaxutota, bitso muxunajamatabëcuenebarëyatsi­
beje, najaibeje bajaraponëbeje.

33  Nexata bajarajota bepijia naropotabeje Emaús tomaravecua. 
Naviatabeje baja Jerusalén tomarabelia. Nexata Jerusalén tomarabelia 
itsa patabeje, caxitajarababeje penacaetuatsijavata once ponëbeje após­
tolevi, itsamonae yajava Jesús pijajivi. 34 Nexata penacaetuatsivi jumaitsi 
bajaraponëbejejavabelia:

—Xaniajai baja cajena. Vajatuxanenë icatsia asaë tsaponaponae. Simón 
baja tsitanaitajëtatsi, jai bajarapamonae.

35 Nexata ponëbeje Emaús tomaraverena patabeje, tsipaebabeje baja­
rapamonaejavabelia pacuenia namutoepatualia pëcaxinatsibeje Jesús. 
Tsipaebabejenua pacuenia matapania yapëtanebeje Jesúscuene, pitabëta 
itsa epatsënëquejeba panbë.

Pacuenia Jesús petëpaecujinae tsitanaitajëta pijajivijavabelia  
yabara pelivaisi 

(Mt 28.16-20; Mr 16-20; Mr 16.14-18; Jn 20.19-23)
36  Ponëbeje Emaús tomaraverena patabeje, tsipaebabeje Jesús pijaji­

vijavabelia pacuenia tanebeje Jesús Emaús tomaratalia. Nexata bajara­
paepatota Jesús tsitanaitajëta pijajivijavabelia. Jesús jemata nuca pijajivi 
tuatuajëta. Jesús bajacoba pijajivi.

37 Nexata Jesús pijajivi bitso nabenajaca.
—Petëpaenëmi raeta pejumape maje, jamatabëjai bajarapamonae Jesús 

yabara.
38  Nexata Jesús jumaitsi pijajivijavabelia:
—¿Detsa xuajitsia pajunavame? ¿Detsa xuajitsia panejamatabëëthë­

tota pajumeaebame icatsia tasaëjava? 39 Panecobetaema. Tataxubeje ata 
pataema. Xanë rabaja maje. Panejayabare. Paneyorobarenua xaniavae­
tsia. Petëpaenëmi raja peneta pejumape avijibi. Asijibinua. Apo perabëitsi 
cajena pacuenia xanë perabëitsinë, jai Jesús pijajivijavabelia.

40 Jesús itsa jumaitsi mapacueniaje, nacobeitajëta pijajivijavabelia. 
Nataxuitajëta yajava. 41 Jesús pijajivi bitso tsitapexaniacuenetsi. Itsiata 
baitsi jane Jesús pijajivi abaxë apo jumexaniatae xaniavaetsia Jesúscuene. 
Jesús nexata jumaitsi pijajivijavabelia:

—¿Paxainame tsabaja itsacuenejavayo patanerajutsinexamë taxaenexa? 
jai Jesús.

42  Nexata Jesús pijajivi rajutatsi pesebidujuaijavayo, jabëperiyo yajava. 
43  Pita baja Jesús. Nexata Jesús pijajivi pitabarata xane. 44 Nexata Jesús 
jumaitsi pijajivijavabelia:

—Mapacuene taneexanaejavanexa yabaraje, pacatsipaebabiaba­
tsi baja cajena tajëvelia pamatacabi abaxë pacayajavaponaponatsi. 
“Pacuenia bajayata tajëvelia xanë yabara jumaitsi Moiséspijinë peya­
quinaebaxutota, Diosojumepaebivimi profetavi peyaquinaebaxuto­
ta ata, Salmosvënëbaxutota ata, bajarapacuenia netocopiapatsiana,” 
pacajaitsi tsabiabi baja cajena pamatacabi abaxë pacayajavaponapo­
natsi. Daxita rabaja bajarapacuene netocopiapata jane baja, jai Jesús 
pijajivijavabelia.

45 Nexata Jesús pijajivi jamatabëcuenecaëjëpaeyaexana Jesús pijajivi 
xaniavaetsia pejumeyapëtaenexa pacuenia Dioso pejumelivaisibaxu­
tota tajëvelia jumaitsi Jesús yabara. 46  Jesús jumaitsi pijajivijavabelia 
mapacueniaje:

—Dioso pejumelivaisibaxutota tajëvelia jumaitsi pacuenia xanë, 
Cristonë, athëbëvetsica Dioso taneitorobinëtsica jivi tacapanepaenexa, 
nebejiobitsiaya nebeyaxuabijitsia. Jumaitsinua pacuenia tatëpaecujinae, 
acueyabi matacabita, icatsia Dioso niasaëyaexanaejitsia tatëpaejavavecua. 
47 Jumaitsinua pacuenia patajajivimë tajumelivaisi patsipaebaponaejitsia­
më daxitajivijavabelia. Nexata tajumelivaisi patsipaebaponaename daxi­
tajivi penajamatabëcuenepënëyorotsinexa Diosojavabelia, pibisiacuene 
pexanaeneconimi pevecuaajibiaexanaenexatsi Dioso. Copiaya Jerusalén 
tomarata pataxuxuabianame panetsipaebijava. Bajaraxuacujinae patsi­
paebanajetarubenaename daxitanacuanëjava. 48  Paxamë rabaja pataneme 
daxita pacuene netocopiapata. Nexata jivi patsipaebaponaename daxita 
bajarapacuene yabara. 49 Espíritu Santo, ponë taxa Dioso najumecapane­
paeya pacarajutsiapaeba, pacatoitorobianicatsi papecatsijamatabëjonene­
xa. Abaxë pajinavanapaename majotaje Jerusalén tomarata. Matapania 
Dioso athëbëvetsica pacajamatabëcuene caëjëpaeyaexanaena pinijicuene 
paneexanaponaenexa, paponaename jane baja tajumelivaisi jivi panetsi­
paebanajetarubenaenexa daxitanacuanëjava, jai Jesús pijajivijavabelia.

Pacuenia Jesús petëpaecujinae icatsia itsa asaë, tsia baja athëbëabetsia 
yabara pelivaisi 
(Mr 16.19-20)

50 Jesús pijajivi matacalia Betania tomarabelia. Jesús nacobeyotsiaya 
pijajivi tovajëcanuca Diosojavabelia Jesús pijajivi peyavenonaenexatsi 
Dioso. 51 Nexata saya bajarajota Jesús pijajivi athëbëabetsia baja vecuapo­
na. Jesús baja Dioso caponatsi athëbëabetsia.

52  Jesús pijajivi jamatabëjumaitsi:
—¡Vajatuxanenë bitso ayaijamatabëcuenenë! jamatabëjai.
Bajaraxuacujinae Jesús pijajivi barëyaya naviaba Jerusalén tomara­

belia. 53  Templobojavabelia Jesús pijajivi joneyabiaba pevajëcabiabi­
nexa Diosojavabelia. Jesús pijajivi pexaniajamatabëcuene rajutabiaba 
Diosojavabelia. 

Pacuenia vaxaitsi banaexanatsi mapanacuataje, bajarapacuenia 
Cristo penaexanaejava mapanacuataje paxa Dioso 

pejamatabëcuenelivaisi itajëtsinexa yabara pelivaisi

1 �1 Itsa abaxë ajibi itsacuenejavayo ata mapanacuataje, Cristo baja 
cajena ponapona athëbëtatsia. Cristo raja paxa Dioso pejamatabë­

cuenelivaisiitajëtsinë jivijavabelia. Cristobeje paxa Diosobeje najuapona­
ponabeje. Cristo ata rabaja Dioso baja cajena. 2  Daxitacuene baja cajena 
pexanaejava petaxuxuabivajënaeya ata, Cristobeje paxa Diosobeje najua­
ponaponabeje. 3  Cristo baja cajena daxitacuene mapanacuapijicueneje 
exana. Exana athëbëpijicuene ata. Bajarapacuene exanaeyaexanatsi paxa 
Dioso. Bajaraxuata itsacuenejavayo ata apo vecuaexanaetsi itsanë ata. 
4 Cristo baja cajena rajuta piasaëjumali daxitacueneviria mapanacuata­
je. Cristo baja cajena bepecotia picani. Nexata jivi jamatabëcueneitayota 
pexaniajailivaisita. 5 Pacuenia pecotia itayota piaitaquirijavata, bajarapa­
cuenia Cristo petsipaebilivaisita jivi jamatabëcueneitayota. Nexata dova­
thi, jivi piajamatabëcuene itaquiriyaexanaenë, apo caëjëpaetsi pevereve­
recaeyaexanaenexa bajarapalivaisi.

6  Nexata Dioso itoroba caenë pebi. Bajaraponë pevënë Juan. 7 Nexata 
Juan pona petsipaebinexa jivijavabelia Cristo pelivaisi. Nexata Juan 
tsipaeba daxitajivi pejumetaenexa Cristo pelivaisi, pejumecovënëtsi­
nexanua. 8  Juan raja jivi apo pejamatabëcueneitayotsinë. Juan raja 
pona saya jivi petsipaebanajetarucaenexa xaniavaetsia Cristo pelivai­
si. 9 Bajaraponë Cristo jamatabëcueneitayotsiana daxitajivi. Bajaraponë 
xaniajai jivi pejamatabëcueneitayotsinë. Bajaraponë Cristo patsica baja 
mapanacuayabetsicaje.

10 Cristo, ponë paxa Dioso jamatabëcuenelivaisiitajëta jivijavabelia, 
ponapona baja mapanacuataje. Itsiata baitsi jane mapanacuapijivi apo 

Pexanialivaisi Jesucristo 
pelivaisi, San Juan 
peyaquinaelivaisi

yapëtae bajaraponë mapanacua pexanaenëcueneje. 11 Cristo patsica 
pexanaenacuayabetsica. Itsiata baitsi jane mapanacuapijivi apo jume­
covënëtsitsi Dioso pexënatocuene. 12  Itsiata itsamonae jumecovënëtatsi. 
Nexata Cristo tocopata bajarapamonae paxa Dioso pexi pexanaenexa­
tsi. 13  Bajarapamonae penaexanaematacabi, abaxë Dioso pexicuenia apo 
taetsi. Pebi petiriva pepitsicujinae, pexi itsa jamatabëxainabeje, pexi 
xainabeje. Itsiata bajarapamonae itsa naexana, abaxë Dioso apo pexi. 
Matapania pacuenia Dioso tojitsipatsi, bajarapamonae itsa jumecovënëta 
Cristo Dioso pexënatocuene, Dioso pexi exanatsi.

14 Cristo, paxa Dioso pejamatabëcuenelivaisi itajëtsinënexa jivijavabe­
lia, itsa patsica mapanacuayabetsicaje, naexana pacuenia vaxaitsi bae­
xanatsi mapanacuataje. Nexata bajarapacuenia Cristo ponapona vaxaitsi 
tuatuajëta. Bajaraponë vënërubatsi Jesús. Paxanë payapëtaniji Cristo 
ayaijamatabëcuenenëcuene. Tsipaji pataniji pinijicuene pexanaejava­
në. Bajaraponë Cristo, pepo caenë Dioso pexënato. Pinijicuenia asiva 
mapanacuapijivije. Cuaicuaijai ëpexaniajailivaisi. 15 Bajaraxuata Juan, 
Jesús itsa vajunupaebanajetaruca jivijavabelia, jumai tsanajetarucae 
mapacueniaje:

—Baja rajane maponë yabara pacajumaitsitsije: “Ponë tacovëverena 
patsiana, bajaraponë bitso xanë nevecuaayaijamatabëcuenenë. Tsipaji 
baja cajena tanaexanaevajënaeya ata bajaraponë ponapona,” jai tsanaje­
tarucae Juan jivijavabelia Jesús yabara.

16  Bajaraponë Jesús cajena pepo pexaniajamatabëcuenenë. 
Pexaniacuene nacatoexanabiaba. Nacayavenonabiaba. 17 Bajayatami baja 
cajena picani Dioso Moiséspijinëta najumecopata jivi pejumecovënëtsine­
xa. Itsiata baitsi jane mapamatacabita Jesucristo patajopaica mapanacua­
yabetsicaje vajanacatsipaebinexa paxa Dioso vajanacaasivajava, vajanaca­
tsipaebinexanua pexaniajailivaisi. 18  Itsajivi ata vaxaitsiyajuvënëjivi Dioso 
apo tae. Bajaraxuata apo yapëtaetsi pacuenia Dioso jamatabëcuenelivai­
siitsi. Itsiata caenë Dioso pexënato, ponëbeje najuaponaponabeje, baja­
raponë nacayapëtaeyaexanaica pacuenia jamatabëcuenelivaisiitsi paxa 
Dioso.

Pacuenia Juan jivibautisabinë Jesucristo pelivaisi xaniavaetsia 
tsipaebanajetaruca jivijavabelia yabara pelivaisi 

(Mt 3.11-12; Mr 1.7-8; Lc 3.15-17)
19 Judíovi, Jerusalén tomarapijivi, Juanjavabelia itoroba sacerdotevi, 

itsamonae templobo pevetsivi yajava, bajarapamonae peyanijobinexa 
Juanjavabelia. Nexata bajarapamonae itsa pata Juanjavabelia, yanijoba 
Juanjavabelia. Jumaitsi:

—¿Jipatsamë xamë? ¿Xamë tsaja Dioso pecaitapetsinë? jai bajarapamo­
nae Juanjavabelia.

20 Juan nexata bajarapamonaejavabelia xaniavaetsia rovialia navajunu­
paeba. Jumaitsi:

—Xanë ra apo Cristonë, ponë Dioso athëbëvetsica itorobijitsiatsica jivi 
pecapanepaenexa, jai Juan.

21 Nexata icatsia matavëjëa yanijobatsi.
—¿Detsa nexata ponëmë? ¿Xamë tsaja profeta Elíaspijinëmë, ponëmi 

bajayata ponapona? jai bajarapamonae Juanjavabelia.
Nexata Juan jumaitsi:
—Jume raja. Xanë raja bajara apo ponënë, jai Juan.
Nexata icatsia yanijobatsi matavëjëa.
—¿Xamë tsabaja nexata profetanëmë? ¿Xamë tsabaja pacacopiaeveta­

vanapatsi nepatsijavanexatsica? jai bajarapamonae Juanjavabelia.
Nexata icatsia Juan jumaitsi:
—Jume raja. Xanë raja apo bajaraponënë, jai.
22  Nexata bajarapamonae jumaitsi:
—¿Detsa nexata ponëmë? Pajitsipajë patanenavajunupaebinexamë xaniavae­

tsia patayapëtaenexa ponëcuenemë patatsipaebinexa patanitorobivijavabelia. 
¿Detsa nexata pacuenia navajunupaebianame? jai bajarapamonae Juanjavabelia.

23  Juan nexata jumaitsi bajarapamonaejavabelia:
—Xanë raja saya petusato nacuata itsa jumelivaisipaebajë, tavavajainë: 

“Panajamatabëcuenexaniavaere pepo petuxanenë pepatsivajënaeyarena,” 
tajainë. Bajarapacuenia tajumaitsijavanexa, bajayatami tajëvelia yaquina 
profeta Isaíaspijinë, jai Juan.

24 Nexata fariseovi pitorobivitsi icatsia yanijobatsi Juan.
25 —Itsa xamë apo Cristomë, apo Elíaspijinëmënua, apo profetanëmë­

nua, ponë pacopiaevetavanapajë pepatsijavanexatsica, ¿detsa nexata xua­
jitsia xamë jivi bautisabaponame? jaitsi bajarapamonae.

26  Juan nexata jumaitsi:
—Xanë saya bautisabaponajë ëmerata. Itsiata paxamë tuatuajëta pona­

pona ponë apo payapëtaemë. 27 Bajaraponë tacovëverena jane baja pata. 
Itsiata xanë bajaraponëvecua beveliajamatabëcuenenënë. Nexata acobeu­
ranë tatoisinaenexa ata pijazapatomaëto tataxujonotsinexa pijazapato, jai 
Juan bajarapamonaejavabelia Jesús yabara.

28  Bajarapacuenia Juan yanijobatsi Jordánmene itsapanatalia, 
Betaniavënë tomarajavata, Juan jivi itsa bautisabaponapona.

Pacuenia Jesús beovejayo tanetsi yabara pelivaisi
29 Fariseovi pijajivi Juan peyanijobicujinaetsi peyapëtaenexatsi ponë­

cuene, meravia pitsijavata, Juan taetaba Jesús penajetarucaejava 
Juanjavaberena. Nexata Juan jumaitsi jivijavabelia:

—Pataema, mara ponëje, Dioso athëbëvetsica pitorobinëtsitsicaje. 
Bajaraponë Dioso bepijaovejayo tsane. Pacuenia jivi ovejayo babeyaxuaba 

pevi ofrendacuenia perajutsinexa Diosojavabelia, bajara itsanetsi mapo­
nëje. Nacaevetsiana pebeyaxuabinexatsi. Nexata bajarapacuenia matamo­
tsiana daxita nacuanëpijivi pibisiacuene pexanaeneconimi. 30 Baja rajane 
maponë yabara itsa pacatsipaebatsi, pacajumaitsitsi tsabiabi mapacue­
niaje: “Tacovëverena patsiana itsanë. Bajaraponë nevecuaayaijamatabë­
cuenenë bitso. Tsipaji baja cajena tanaexanaevajënaeya ata, bajaraponë 
ponapona,” pacajaitsi tsabiabi. 31 Apo yapëtaenë picani bajaraponë. Itsiata 
apo yapëtae atanë, pacabautisabanajetarucatsi merata paIsrael nacuapiji­
vimë. Ponë yabara pacatsipaebatsi, bajara jane maponë najetarucaje, jai 
Juan jivijavabelia Jesús penajetarucaejavata.

32  Icatsia Juan jumaitsi jivijavabelia Jesús yabara:
—Xanë taniji Espíritu Santo perunaejavatsica athëbëvetsica beucucu­

to. Nexata tsimatanacopatsicatsi bajaraponë. 33  Xanë abaxë itsiata apo 
yapëtaenë bajaraponë Cristocuene. Itsiata Dioso, taneitorobinë merata jivi 
tabautisabaponaenexa, nejumaitsi baja cajena copiata: “Papebi pemata­
tsënëatsica taename Espíritu Santo perunaejavatsitsica petsijamatabëe­
caenexatsi, bajaraponë jane baja jivi tsijamatabëjoneyaexanaena Espíritu 
Santo,” nejai baja cajena copiata Dioso. 34 Pacuenia baja cajena taniji, 
pacatsipaebatsi. Bajaraponë baja cajena Dioso pexënato, jai Juan jivijava­
belia Jesús yabara.

Pamonae copiaya Jesús yajavaponapona yabara pelivaisi
35 Juan jivijavabelia petsipaebicujinae Jesús Dioso pexënatocuene, 

meravia pitsijavata, Juan yajavaponapona anijanëbeje pijajivitonëbeje. 
36  Itsa Juan tane Jesús pexenetanajetarucaejavatsi, nexata Juan jumaitsi 
pijajivitonëbejejavabelia:

—Pataemabeje. Mara ponë najetarucaje, Dioso bepijaovejayo tsane, jai 
Juan pijajivitonëbejejavabelia Jesús pebeyaxuabijavanexatsi yabara, tsipa­
ji Jesús tocopiapatsijitsiatsi pacuenia Dioso tocopatatsi.

37 Nexata Juan pijajivitonëbeje itsa jumetanebeje bajarapacuenia Juan 
pejumaitsijava, Juan pijajivitonëmibeje pënaponabeje Jesús. 38  Jesús 
napënëyorotojopa. Taenucajopa. Yanijoba bajaraponëbejejavabelia.

—¿Detsa xua pajaitamebeje? jai Jesús.
Nexata bajaraponëbeje jumaitsibeje:
—Petuxanenë, ¿detsa jota ecame? jaibeje Jesúsjavabelia.
39 Jesús nexata jumaitsi bajaraponëbejejavabelia:
—Naxanitsia. Panataenamebeje itsajota ponaponajë, jai Jesús.
Nexata bajaraponëbeje naponabeje baja Jesús pepëta caniviyoepatota. 

Nexata baja tanebeje itsajota ponapona Jesús. Nexata bajarapamatacabi 
nayacaniviyobeje tsaponaponae Jesúsjavata.

40 Bajaraponëbejeyajuvënënë itsanë pevënë Andrés. Andrés raja 
Simón Pedro pejuyapijinë. 41 Andrés nexata bepijia pona pematapijinë 

Simón pejaitsinexa. Itsa baja Andrés pematapijinë caxitajaraba, jumaitsi 
pematapijinëjavabelia:

—Pacaxitajarabajë rabaja Mesías, jai Andrés pematapijinëjavabelia.
Bajarapamonae pijajumeta: “Mesías,” itsa jai, mapajumetaje pejumai­

tsijume: “Cristo, ponë athëbëvetsica Dioso itorobijitsiatsica jivi pecapane­
paenexa,” pejaijume.

42  Nexata Andrés barëlia pematapijinë Simón Jesúsjavabelia. Itsa Jesús 
tane Simón, nexata Jesús jumaitsi Simónjavabelia:

—Simón, xamë raja Jonás pexënatomë. Cavënërubianatsi Cefas, jai 
Jesús Simónjavabelia.

“Cefas,” itsa jai, bajarapamonae pijajumeta mapajumetaje pejumaitsiju­
me: “Pedro,” pejaijume.

Pacuenia Jesús junata Felipebeje Natanaelbeje 
Jesús pijajivitonëbejenexa yabara pelivaisi

43  Jesús baja ponaejitsia Galilea nacuayabelia. Jesús nexata peponaeva­
jënae, caxitajarabaxuaba Felipe. Nexata Jesús jumaitsi Felipejavabelia:

—Nepënaponaename, jai Jesús.
44 Bajaraponë Felipe Betsaida tomarapijinë. Andrésbeje Pedrobeje ata 

Betsaida tomarapijinëbeje. 45 Felipe nexata pona pejaitsinexa Natanael. 
Itsa baja Felipe caxitajaraba, jumaitsi Natanaeljavabelia:

—Pacaxitajarabajë rabaja ponë pelivaisi bajayatami tajëvelia 
Moiséspijinë yaquina. Dioso penajumecopatsilivaisi jivi pejumecovënë­
tsinexa bajayata Moiséspijinë itsa yaquina, yaquinanua bajaraponë ata 
pelivaisi. Bajaraponë pelivaisi bajayata profetavi ata tajëvelia yaquina. 
Bajaraponë Jesús Nazaret tomarapijinë, Josépijinë pexënato, jai Felipe 
Natanaeljavabelia.

46  Nexata Natanael jumaitsi:
—Itsanë ata cajena pexaniajamatabëcuenenë Nazaret tomarata apo 

ponaponae, jai Natanael.
Felipe nexata jumaitsi Natanaeljavabelia:
—Naxanitsia. Nataename jane, jai Felipe.
47 Jesús itsa tane Natanael pecujitanajetarucaejavatsi, nexata Jesús 

Natanael yabara jumaitsi pijajivijavabelia:
—Mara ponë najetarucaje, Israelpijinë pemomo, Dioso pitabarata 

xaniavaetsia peponaponaenë. Apo peyamaxëitojorobinë itsajivi ata, jai 
Jesús pijajivijavabelia Natanael yabara.

48  Nexata Natanael jumaitsi Jesúsjavabelia:
—¿Detsa pacuenia nejamatabëcueneyapëtaneme? jai Natanael.
Nexata Jesús jumaitsi Natanaeljavabelia:
—Felipe cajena pecajunatsivajënaeya, catanetsi neecaejava higueranae 

bëxëpanata. Nexata cajamatabëcueneyapëtanetsi, jai Jesús.

49 Natanael nexata jumaitsi Jesúsjavabelia:
—Petuxanenë, xamë rabaja Dioso pexënatomë. Israelnacua pepo neve­

tsinë, jai Natanael Jesúsjavabelia.
50 Jesús nexata jumaitsi:
—“Catanetsi cajena neecaejava higueranae bëxëpanata,” tacajaixae, 

jamatabëjumaitsimë xanë yabara: “Maponëje Dioso cajena pexënato,” 
jamatabëjamë. Xamë taename bajarapacuene matatoxenetsia Dioso pesaë­
ta pinijicuene taexanaejavanë, jivi apo pexanaecapanepaejavanë. Nexata 
bajaraxuanë taexanaejava itsa taename, pepacuene jane baja neyapëtae­
name Dioso pexënatocuenenë, jai Jesús Natanaeljavabelia.

51 Icatsia Jesús jumaitsi pijajivijavabelia:
—Xaniajanë pacuenia pacatsipaebijitsiatsi. Pataename itaboxo pena­

patsijava. Pataenamenua Dioso pijaángelevi pejunaejavatsia athëbëa­
betsia. Pataenamenua perunaejavatsica ata xanëjavabetsica, Daxitajivi 
Pematapijinënëjavabetsica, jai Jesús pijajivijavabelia.

Pacuenia Jesús exana Caná tomarata pamatacabi 
Caná tomarapijinë nacasaba yabara pelivaisi

2 �1 Jesús pebarëcuaicuaijaicujinae Natanael, acueyabi pamatacabibe­
jecujinae, Caná tomarapijinë exana penacasabifiestanexa. Galilea 

nacuata eca Canátomara. Jesús pena naponapona fiesta pexanaejavata. 
2  Nexata Jesús pijajivi nabarëjunatatsi penacasabifiestajavabelia. Jesús 
nexata pijajivi nabarëpata penacasabifiestajavabelia. 3  Fiesta pexanaenë 
itsa baja tovereverecatsi vinora, Jesús pena jumaitsi:

—Vinora rabaja tovereverecatsi, jai pexënatojavabelia.
4 Jesús nexata jumaitsi penajavabelia:
—Ena, ¿detsa xuajitsia netsipaebame bajarapacuene? Abaxë raja apo 

netocopiapatsi paepatota exanaejitsianë bajaraxua, jai Jesús penajavabelia.
5 Nexata Jesús pena jumaitsi mesa pevetsivijavabelia:
—Daxita pacuenia taxënato aeconoxae pacaitorobiana, paexanaename, 

jai.
6  Nexata bajarajota nubena seis pacanalitobeje, ibocanalitonë. 

Caecanalitota mera caëjëpapona bejamatabëcuene quince pagalónbeje. 
Nexata bajarapacanalitonëta peyaenaemeranëta, judíovi pijacuenia ani­
jatonë xaniavaetsia nacobequiatabiaba penabanivajënae. 7 Jesús nexata 
jumaitsi mesa pevetsivijavabelia:

—Pavënëbare mera mapacanalitonë nubenaje, jai Jesús.
Nexata mesa pevetsivi xaniavaetsia mera vënëba bajarapacanalitonë. 

Piupiyorotoxijava copabapona.
8  Nexata Jesús jumaitsi bajarapamonaejavabelia:
—Papuare tsiquirirayo. Patocaponaremelia fiesta pevetsinë pepajanine­

xa, jai Jesús.

Nexata baja mesa pevetsivi tocaponalia. 9 Nexata jane baja fiesta 
pevetsinë pajane bajarapora, merami pexanaevinora. Bajaraponë abaxë 
apo yapëtae itsaverena capitsapa bajarapavinora. Itsiata mesa pevetsi­
vi yapëtane mera pevënëbixae bajarapacanalitonëta. Pepajanicujinae 
vinora, fiesta pevetsinë junata fiesta pexanaenë, ponë pejananacasabinë. 
10 Nexata fiesta pevetsinë jumaitsi pejananacasabinëjavabelia:

—Mapavinoraje bitso xanepana. Daxita pamonae fiesta pexanaevi, 
copiaya batsanaeyaexana pexaniavinora. Nexata baja fiesta pexanaenë 
pejunatsivi itsa apa ayaijava, cotocaevi batsanaeyaexana bevelia penama­
tamotsivinoranë. Tsipaji baja ayaijava piapaexae, cotocaevi apae ata beve­
liara, apo yapëtae beveliaracuene. Itsiata baitsi jane xamë bajarapacuenia 
apo exanaemë. Evetame abaxë cotocaevi patanerajutsinexamë pexaniavi­
nora, jai fiesta pevetsinë pejananacasabinëjavabelia.

11 Bajarapapinijicuene Dioso pesaëta Jesús exana Caná tomarata. 
Canátomara eca Galilea nacuata. Caná tomarata Jesús jane baja taxuxua­
ba Dioso pesaëta pinijicuene pexanaponaejava. Bajarajota jane baja Jesús 
najamatabëcueneitajëta Dioso pesaëta ayaicuene pexanaejava pecaëjëpae­
nëcuenetsi. Nexata pijajivi orijibia sivanajamatabëcuenecopabaponatsi. 
Jesús pijajivi jamatabëjumaitsi:

—Xaniajai rabaja. Pepacuene Cristo, ponë copiaevetavanapatsi pepatsi­
javatsica vajanacacapanepaenexa, jamatabëjai.

12  Bajaraxuacujinae Jesús baja pona Capernaum tomarabelia. 
Yajavapona pena, pejuyapijivinua, pijajivinua. Capernaum tomarata cae­
matacabibeje jinavanapa.

Pacuenia Jesús Jerusalén tomarata templobovecua pitsapaeyaexana 
pecanajetsivi, pecomuacaevinua, yabara pelivaisi 

(Mt 21.12-13; Mr 11.15-18; Lc 19.45-46)
13  Judíovi baja pijafiesta pexanaenexa, toimoxoyotsi pascuavënëfiesta. 

Bajaraxuata Jesús pona Jerusalén tomarabelia. 14 Nexata Jerusalén toma­
rata, templobota, Jesús caxitajarabaxuaba pecanajetanubenaevi baca, 
oveja ata, ucucu ata. Tane palata pecambiabenaevinua. 15 Jesús itsa tane 
bajarapacuene, nexata quiobataba peyorotsimacanexa. Nexata Jesús daxi­
tajivibitsaëto capitsaparena temploboënëverena. Bajarapamonae pijaoveja 
yajava, pijabaca yajava, Jesús capitsaparena. Nexata palata pecambiabe­
naevi pijapalata irabelia tocayajabajaraba. Pijamesaxi ata topënëyoroba­
jaraba. 16  Nexata ucucu pecanajetanubenaevijavabelia Jesús jumaitsi:

—Mapaucucuje pacapitsaparemelia. ¡Pëtsa pacanajetame mapaboënëta­
je, taxajavabelia jivi penavajëcaebota! jai Jesús.

17 Nexata Jesús pijajivi itsa jumetane bajarapacuenia Jesús pejumaitsija­
va, jumenajamatabënapita pacuenia Dioso pejumelivaisibaxutota jumai­
tsi. Bajarapacuenia Jesús pexanaponaejavanexa yabara, tajëvelia Dioso 

pejumelivaisibaxutota jumaitsi mapacueniaje: “Neyabarabeyaxuabijitsia 
ata tsane, jitsipajë Dioso pijabo petoyaiyataejavatsi,” jai Dioso 
pejumelivaisibaxutota.

18  Nexata judíovi itsa tane Jesús jivi pecapitsapaejava temploboënëvere­
na, judíovi jumaitsi Jesúsjavabelia:

—¿Dioso tsaja caitoroba nejutsinexa bajarapamonae temploboënëve­
cua? Itsa caitoroba Dioso bajarapacuenia nexanaenexa, nexata pinijicuene 
ata exanare Dioso pesaëta patacayapëtaenexa Dioso pecaitorobinëcuene, 
jai judíovi Jesúsjavabelia.

19 Nexata Jesús jumaitsi judíovijavabelia:
—Itsa paxuabimica mapatemploboje, nexata icatsia veretetsianajë acue­

yabi matacabita, nayabarajai Jesús judíovijavabelia petëpaecujinae icatsia 
Jesús piasaëjavanexa yabara.

20 Nexata judíovi apo jumeyapëtae xua yabara Jesús jumaitsi. 
Bajaraxuata judíovi jumaitsi mapacueniaje:

—Xamë acueyabi matacabita apo matacotsimë tsipae. Itsamonae baja 
cajena mapatemploboxanetoje peveretsinexa, nacueneba cuarenta y seis 
pavaibeje, jai judíovi.

21 Itsiata baitsi jane Jesús peperabëto yabara: “Mapatemploboje,” jai saya. 
22  Bajaraxuata icatsia Jesús itsa asaë petëpaecujinae, Jesús pijajivi jumena­
jamatabënapitatsi. Jesús pijajivi jumenajamatabënapitatsi tajëvelia Jesús 
penavajunupaebijava mapacueniaje: “Itsiata baitsi jane tatëpaecujinae, acue­
yabi matacabita, icatsia asaënë tsane,” pejaijava, Jesús pijajivi jumenajama­
tabënapitatsi. Nexata Jesús pijajivi jumecovënëta pacuenia Dioso pejumeli­
vaisibaxutota jumaitsi. Jesús ata pacuenia jumaitsi, jumecovënëta.

Pacuenia Jesús jamatabëcueneyapëtane daxitajivi yabara pelivaisi
23  Pamatacabi pascuafiesta exana, Jesús ponapona Jerusalén toma­

rata. Nexata Jerusalén tomarata jivi ayaibitsaëtoxaneto jumecovënëta 
Cristocuene. Tsipaji bajarapamonae Jesús cuenetanetsi Dioso pesaëta 
pinijicuene pexanaejavanë, jivi apo pexanaecapanepaejavanë. Itsiata 
baitsi jane bajarapamonae pepacuene xaniavaetsia apo jumecovënëtsi. 
24 Bajaraxuata Jesús apo yajavaponaponae bajarapamonae. Tsipaji Jesús 
jamatabëcueneyapëtane bajarapamonae xaniavaetsia apo pejumecovënë­
tsijavatsi. 25 Jesús apo namatavenonae itsajivi petsipaebinexatsi peyapë­
taenexa pacuenia jamatabëcueneitsi jivi. Tsipaji Jesús pejamatabëcuene­
yapëtaenë pacuenia daxitajivi jamatabëcueneitsi.

Pacuenia Jesús barëcuaicuaijai Nicodemo yabara pelivaisi

3 �1 Nicodemo fariseonë. Nexata catsitecaponapona fariseovi pijacuene. 
Nicodemo judíovi pevetsiviyajuvënënë. 2  Nexata Nicodemo meravi 

pona Jesúsjavabelia. Nexata itsa pata, Jesúsjavabelia Nicodemo jumaitsi:

—Petuxanenë, pacayapëtanetsi baja cajena athëbëvetsica Dioso pecai­
torobinëcuenetsica patanetsipaebaponaenexamë Dioso pejumelivaisi. Itsa 
Dioso apo cayajavaponaponae tsipae, nexata apo exanaemë tsipae pinijicue­
ne nexanaejavanë, xuanë baja exanaponame, jai Nicodemo Jesúsjavabelia.

3  Nexata Jesús jumaitsi Nicodemojavabelia:
—Xaniajanë pacuenia catsipaebijitsiatsi. Pajivi Dioso pejamatabëcuene­

ta apo naexanae tsane icatsia bepejananaexanaejiviyo, bajarapajivi Dioso 
apo pijajivitonë tsane, jai.

4 Nexata Nicodemo jumaitsi Jesúsjavabelia:
—¿Detsa jane pacuenia penaveretsijivi baja icatsia naexanaejitsi­

pa bepejananaexanaejiviyo? ¡Apo caëjëpaetsi rabaja icatsia pejonenexa 
pena pecototualia penaexanaenexa icatsia bepejananaexanaejiviyo! jai 
Nicodemo Jesúsjavabelia.

5-6  Jesús nexata jumaitsi Nicodemojavabelia:

—Xaniajanë pacuenia catsipaebijitsiatsi. Pajivi pena pecototoverena 
naexana, yaperabëanaexana baja cajena. Pajivi pijinia Espíritu Santo 
pejamatabëcueneta naexana bepejananaexanaejiviyo, bajarapajivi 
Diosojavabelia ajamatabëcuenesaëyaexanatsi, Espíritu Santo petsijama­
tabëecaexaetsi. Pajivi Dioso pejamatabëcueneta jamatabënaexana icatsia 
bepejananaexanaejiviyo, bajarapajivi xanepana pebautisabinexatsi mera­
ta. Nexata bajarapajivi Espíritu Santo rajutsianatsi pejanajamatabëcuene. 
Nexata bajarapajivi Dioso pijajivitonëcuenia evetsianatsi. 7 “Xamë ata baja 
cajena icatsia benaexaname bepejananaexanaejiviyocuenia,” tacajaijava 
yabara, pëtsa jamatabëcuenenabenajacame. 8  Jovibo banajetaruca itsabe­
lia jamatabënajetaruca. Jumetaneme saya ëpijume. Itsiata apo yapëtaemë 
itsaverena pona, itsabelia ata pona. Bajara pijinia pacuenia apo yapëtae­
më pacuenia jivi Espíritu Santo pejamatabëcueneta naexanaeyaexanatsi 
bepejanaexanaejivicuenia, jai Jesús Nicodemojavabelia.

9 Nexata icatsia Nicodemo jumaitsi Jesúsjavabelia:
—¿Detsa pacuenia itsipae bajaraxua? jai Nicodemo.
10 Jesús nexata jumaitsi:
—Xamë picani Israel nacuapijivi necujarubinë. ¿Itsiata tsaja apo jumeyapë­

taemë palivaisi catsipaebatsi? 11 Xaniajanë pacuenia catsipaebijitsiatsi. Juan 
jivibautisabinë. Bajaraponëbeje patayapëtaelivaisibeje, jivi patsipaebapona­
jëbeje. Xua pepacuene patanijibeje, bajaraxua ata jivijavabelia patsipaeba­
ponajëbeje. Itsiata baitsi jane patatsipaebilivaisianëbeje, apo panejumeco­
vënëtsimë. 12  Catsipaebi atatsi xua Dioso exanapona mapanacuataje, itsiata 
apo nejumecovënëtsimë. ¿Detsa nexata pacuenia nejumecovënëtsianame itsa 
catsipaebianatsi xua Dioso exanapona athëbëtatsia? jai Jesús.

13  Icatsia Jesús pijacuata nayabarajumaitsi Nicodemojavabelia:
—Itsajivi ata cajena apo ponae Dioso pijanacuayabetsia icatsia pepatsi­

nexatsica mapanacuayabetsicaje petsipaebinexa jivijavabelia pacuenia itsi 
athëbëtatsia. Caenë, Daxitajivi Pematapijinë, caëjëpatsi jivi petsipaebine­
xa pacuenia itsi athëbëtatsia. Tsipaji baja cajena bajaraponë athëbëvetsica 
pepatsinë. Tsipaji baja cajena athëbëtatsia peponaponaenë. 14 Bajayata 
petusato nacuata jivi ayaibitsaëto yatëpapona jomo pesinijavatsi. Nexata 
bajarapaepatota Moiséspijinë jomo jumapecataeya pexanaenë, naeja­
vata athëbëyo ruta. Nexata jomo pesinivitsi peyatëpaeviminexa, itsa 
taepona bajaraponë, asaë tsaponae. Bajara pijinia pacuenia, Daxitajivi 
Pematapijinë ata, athëbëyo rutsianatsi cruzajavabelia. Bajarapacuenia 
rutsianatsi cruzata petëpaenexa. 15 Nexata pajivi bajaraponëjavabelia 
sivanajamatabëcopata, apo naxuabi tsane. Bajarapajivi xainaena mataca­
bi apo pevereverecaejava, nayabarajai Jesús pijacuata Nicodemojavabelia.

Pacuenia Dioso exana piasivaxae mapanacuapijivije yabara pelivaisi
16  Icatsia Jesús pijacuata nayabarajumaitsi Nicodemojavabelia:

—Pinijicuenia Dioso asiva mapanacuapijivije. Bajaraxuata itoro­
bica pepo caenë pexënato mapanacuayabetsicaje mapanacuapijivije 
Diosovecua penaxuabiyaniva. Pamonae sivanajamatabëcopata Dioso 
pexënatojavabelia, apo naxuabi tsane. Bajarapamonae matacabi apo 
pevereverecaejava, Dioso rajutsianatsi. 17 Dioso apo itorobitsica pexënato 
mapanacuayabetsicaje mapanacuapijivije pijaneconi yabara penaneconi­
tsiaexanaenexa. Biji rajane Dioso itorobica pexënato, pejamatabëcueneta 
Dioso pecapanepaenexa mapanacuapijivije pibisiacuene pexanaeneconi­
mivecua, nayabarajai Jesús pijacuata Nicodemojavabelia.

18  Icatsia Jesús pijacuata nayabarajumaitsi Nicodemojavabelia:
—Pajivi sivanajamatabëcopata Daxitajivi Pematapijinëjavabelia, 

bajarapajivi Dioso apo naneconitsiaexanaetsi tsane pibisiacuene pexa­
naeneconimi yabara. Pajivi apo sivanajamatabëcopatsi Daxitajivi 
Pematapijinëjavabelia, bajarapajivi baja naneconita Diosojavabelia. 
Nexata Dioso naneconitsiaexanaenatsi. Tsipaji apo sivanajamatabëcopa­
tsi pepo caenë Dioso pexënatojavabelia. 19 Ponë Daxitajivi Pematapijinë, 
bepecotia picani. Tsipaji jivi tsipaebapona pexaniajailivaisi jivi pejama­
tabëcueneitayotsinexa. Itsiata mapanacuapijivi apo jitsipae pejamata­
bëcueneitayotsinexatsi. Jitsipa saya piaitaquirijamatabëcuene. Tsipaji 
bajarapamonae pibisiacuene exanavanapa. Bajaraxuata bajarapamo­
nae naneconitsiaexanaenatsi Dioso. 20 Daxita pamonae pibisiacuene 
pexanavanapaevi, apo jitsipae Daxitajivi Pematapijinë pejamatabëcue­
neitayotsinexatsi. Bajaraxuata Daxitajivi Pematapijinëjavabelia apo 
patsi. Tsipaji cujunava peyapëtaeyaexanaeyanivatsi penaneconitsi­
java Diosojavabelia pibisiacuene pexanaeneconi yabara. 21 Pamonae 
jumecovënëta Dioso pexaniajailivaisi, bajarapamonae apo cujunavi. 
Bajarapamonae pata Daxitajivi Pematapijinëjavabelia pejamatabëcuenei­
tayotsinexatsi. Bajarapamonae jitsipa daxitajivi peyapëtaenexatsi Dioso 
peyavenonaponaejavatsi xua exanavanapa, nayabarajai Jesús pijacuata 
Nicodemojavabelia.

Pacuenia Juan jivibautisabinë vajunupaeba Jesús yabara pelivaisi
22  Jesúsbeje Nicodemobeje pecuaicuaijaicujinaebeje, Jesús baja, pija­

jivi yajava, pona Judea nacuayabelia. Nexata Judea nacuata bajayajebi 
Jesús pijajivi barëponapona. Bajarapamonae bautisabapona jivi. 23  Juan 
pijinia itsamonae bautisabaponapona Enón tomarata. Enóntomara eca 
Salimtomara imoxoyojavata. Bajarajota Juan jivi bautisabaponapona tsi­
paji ayaimera. Juan jivi topataponatsi pebautisabinexa. Nexata pepatapo­
naevi, Juan bautisabapona. 24 Bajarapacuenia Juan jivi bautisabaponapo­
na abaxë itsa apo etsitsi penaneconitsivi pejebabiabibota.

25 Nexata Juan pijajiviyajuvënëvi anaeya najumenotsiaya cuaicuaijai 
judíonëjavabelia. Juan pijajivi jumaitsi:

—¿De meta ponë itsa nacabautisaba, nacajamatabëcuenexaniavaetsia­
na Dioso vajanacabarajamatabëcuene xanepanaenexa? jai Juan pijajivi 
judíonëjavabelia.

26  Nexata Juan pijajivi pona Juanjavabelia. Nexata bajarapamonae 
Juanjavabelia jumaitsi Jesús yabara:

—Ponë caxitajarabame Jordánmene itsapanatalia, ponë vajunupae­
bame paxanëjavaberena, bajaraponë ata aeconoxae jivi bautisabapona. 
Nexata daxitajivi bajaraponëjavabelia pona, jai Juan pijajivi.

27 Nexata Juan jumaitsi pijajivijavabelia:
—Xuavajëto xaina caejivi canacujitsia, Dioso perajutsixaetsi xaina. 

28  Pamatacabi jumaitsinë tsabiabi jivijavabelia: “Xanë raja apo Cristonë, 
ponë Dioso athëbëvetsica itorobijitsiatsica jivi pecapanepaenexa. Saya raja 
taneitorobinë Cristo pevajënaeya, talivaisipaebanajetarucaenënexa,” itsa 
janë, paxamë ata panejumetaeyabiabame. 29 Ponë pita petiriva pijavane­
xa, nacasaba. Nexata pejananacasabinë peyapëtaenëtsi, namuxunaeveta­
nuca imoxoyo. Bajaraponë ata nabarëya itsa jumetane pejananacasabinë 
pebarëyajava. Bajara pijinia pacuenia xanë ata aeconoxae bitso jamata­
bëcuenebarëyanë, itsa vënëlivaisitaniji jivi peponaejava Jesúsjavabelia. 
30 Pevajënaeyabelia jivi ayaibitsaëtoxaneto Jesús pënaponaenatsi. Xanë 
nexata tanepënaponaevi bevelia tsaponae tsane, jai Juan pijajivijavabelia.

Pacuenia Juan tsipaeba pijajivijavabelia Jesús 
athëbëvetsica pepatsijava yabara pelivaisi

31 Icatsia Juan jumaitsi pijajivijavabelia:
—Athëbëvetsica pepatsinë, bitso cajena ayaijamatabëcuenenë daxitajivi 

matatoxenetsia. Pamonae naexana mapanacuataje, bajarapamonae saya 
mapanacuapijivije. Nexata saya cuaicuaijai ëmapanacuapijicuene yabara­
je. Itsiata baitsi jane ponë athëbëvetsica pepatsinë, bajaraponë daxitajivi 
matatoxenetsia bitso ayaijamatabëcuenenë. 32  Bajaraponë picani tsipaeba 
jivijavabelia pacuene tane athëbëtatsia. Tsipaebanua picani palivaisi ata 
jumetane athëbëtatsia. Itsiata baitsi jane daxitajivi jumeaebatsi petsipae­
bilivaisianë. 33  Pajivi jumecovënëta athëbëvetsica pepatsinë pepaebilivai­
si, bajarapajivi Dioso ata yabara jamatabëjumaitsi: “Dioso cajena pexa­
niajailivaisi pepaebinë,” jamatabëjai. 34 Ponë Dioso itorobatsi, bajaraponë 
tsipaeba jivijavabelia Dioso pitorobilivaisi. Tsipaji Dioso rajutatsi Espíritu 
Santo. Yajavaponaponaeyaexanatsinua Espíritu Santo ayaicuenia. 35 Dioso 
bitso asiva pexënato. Tocopata daxitacuene pevetsinexa, pitorobinexanua. 
36  Pajivi najamatabëcopata Dioso pexënatojavabelia, xainaena matacabi 
apo pevereverecaejava. Pajivi apo najamatabëcopatsi Dioso pexënatoja­
vabelia, matacabi apo pevereverecaejava apo xainae tsane. Bajarapajivi 
Dioso naneconitsiaexanaenatsi daxita matacabijavabelianexa, jai Juan 
pijajivijavabelia.

Pacuenia Jesús barëcuaicuaijai Samaria nacuapijiva yabara pelivaisi

4 �1 Fariseovi jumetane jivi pejumaitsijava: “Jesús baja pijajivi ayaibi­
tsaëtoxaneto xainaponapona. Bautisabaponanua jivi ayaibitsaëto 

Juan matatoxenetsia,” pejaijava. 2  Itsiata Jesús pecobeta apo bautisabi 
caejivi ata. Jesús rajane pijajivi bautisabapona jivi. 3  Nexata Jesús itsa 
yapëtane fariseovi pevënëlivaisitaejavatsi pacuenia jivi baracuaicuaijaitsi, 
nexata naviata Judea nacuaverena. Pona Galilea nacuayabelia.

4 Nexata Galilea nacuayabelia peponaenë, Jesús, pijajivi yajava, pata­
najetaruca Samaria nacuajava. Tsipaji bajaraxuayo namuto najetaru­
ca. 5 Nexata Jesús ecojopa Samaria nacuata peecaetomarata, Sicarvënë 
tomarata. Sicar tomaravecua imoxoyo boca pairayo Jacobpijinë bajayata 
rajuta pexënato Josépijinë. 6  Bajarapairayota eca meramëthë, pamë­
thë Jacobpijinë bajayata cueyeta. Jesús sicuerana peponaejava namuto. 
Nexata Jesús ecojopa meramëthë muxuneneta. Matonejeepatota Jesús 
ecojopa. 7-8  Jesús caenë eca meramëthëjavata. Tsipaji Jesús pijajivi toma­
rabelia pona pecomuacaenexa pexaejava. Nexata bajaraberena Samaria 
nacuapijiva rena pepuatsinexa mera bajarapamëthëta. Nexata Jesús 
jumaitsi Samaria nacuapijivajavabelia:

—Mera nerajure, jai Jesús.
9 Nexata Samaria nacuapijiva jumaitsi:
—¿Detsa xuajitsia mera nevajëtame niapaenexa? Xamë judíonëmë. 

Xanë saicaya Samaria nacuapijivanë, jai bajarapova Samaria nacuapijiva 
Jesúsjavabelia.

Bajarapacuenia Samaria nacuapijiva jumaitsi Jesúsjavabelia tsipa­
ji judíovibeje Samaria nacuapijivibeje naitajitsibiaya nanaëcotabiaba. 
10 Nexata Jesús jumaitsi Samaria nacuapijivajavabelia:

—Pajamatabëcuene Dioso jitsipa pecarajutsinexa, apo yapëtaemë. Xanë 
ata mera tacavajëtsinë apo nejamatabëcueneyapëtaemë. Itsa nejamatabë­
cueneyapëtaejitsipame, nexata xanëjavaberena copiaya mera nevajëtsipa­
me tacarajutsinexa. Nexata carajutsipatsi piaitavamera, jivi pejamatabë­
cueneasaëyaexanaemera daxitamatacabijavabelianexa, jai Jesús Samaria 
nacuapijivajavabelia.

11 Nexata Samaria nacuapijiva jumaitsi Jesúsjavabelia:
—Xamë apo caponaemë nijavaxiyo mera nepuatsinexa. Meramëthë 

raja tajëreca bitso. ¿Detsa jota pitsipame nexata piaitavamera tanera­
jutsinexamë? 12  Vajasalinainëmi Jacobpijinë ayaijamatabëcuenenëmi. 
Bajayata nacatocopata mapameramëthëje. Bajaraponëmi, pexi ata, pija­
dajubi ata, mera apa mapamëthëtaje. ¿Xamë tsaja nexata Jacobpijinëmi 
matatoxenetsia bitso ayaijamatabëcuenenëmë? jai Samaria nacuapijiva 
Jesúsjavabelia.

13  Jesús nexata jumaitsi:

—Jivi apaeyabiabi ata mapamëthëpijimeraje, itsiata mera pejitsipaejava 
apo tovereverecabiabitsi. 14 Pajivi apaena xanë tarajutsimera, bajarapajivi 
xainaena matacabi apo pevereverecaejava. Nexata pacuenia meramëthë 
eca daxitamatacabijavabelianexa, bajara itsi tsane bajarapajivi, jai Jesús.

15 Nexata Samaria nacuapijiva jumaitsi Jesúsjavabelia:
—Bajarapamera nerajure icatsia mera tanamatavenonaponaeyani­

va. Nexata baja mera apo puanabiabinë tsane mapamëthëaberenaje, jai 
Samaria nacuapijiva.

16  Jesús nexata jumaitsi Samaria nacuapijivajavabelia:
—Amona junaremelia. Yajavarenamë tsane, jai Jesús.
17 Nexata Samaria nacuapijiva jumaitsi:
—Apo xainaenë raja tamona, jai.
Nexata Jesús jumaitsi:
—“Apo xainaenë raja tamona,” itsa jamë, apo najumetsënëtsimë cajena. 

18  Xainame picani amonajivi cinco ponëbeje. Ponë aeconoxae xainame, 
apo amona cajena. Tsipaji saya nijajara. Bajaraxuata xaniavaetsia netsi­
paebame, jai Jesús Samaria nacuapijivajavabelia.

19 Nexata Samaria nacuapijiva itsa jumetane bajarapacuenia Jesús peju­
maitsijava, nexata Samaria nacuapijiva jumaitsi Jesúsjavabelia:

—¿Xamë tsabaja Diosojumepaebinëmë profetanëmë? 
20 Patajasalinaivimi baja cajena navajëcabiaba Diosojavabelia mapatsu­
tojumataliaje. Itsiata baitsi jane pajudíovimë pajumaitsimë tsabiabi: “Jivi 
itsa navajëca Diosojavabelia, benavajëcabiaba Jerusalén tomarata Dioso 
pejumecovënëtsinexatsi,” pajamë tsabiabi, jai Samaria nacuapijiva.

21 Jesús nexata jumaitsi:
—Nejumecovënëtsianame pacuenia catsipaebijitsiatsi. Imoxoyo rabaja 

pevajënae papecatocopiapatsinexa Diosojavabelia panevajëcabiabine­
xa, paponaenejevamë mapatsutojavabeliaje, paponaenejevamë Jerusalén 
tomarabelia ata. 22  PaSamaria nacuapijivimë, pavajëcabiabi atamë 
Diosojavabelia, xaniavaetsia apo payapëtaemë Dioso. Paxanë rajane paju­
díovinë xaniavaetsia payapëtaniji Dioso, ponëjavabelia pavajëcabiabajë. 
Tsipaji xanë daxitajivi tacapanepaenë tsane, judíoviyajuvënënë. 23  Ajena 
mapamatacabijavaveliacujinaeje, pevajënaeyabelia ata tsaponae, daxi­
ta pamonae jamatabëvajëta Diosojavabelia, bajarapamonae xaniavaetsia 
vajëtsiana daxita pejamatabëëthëtojavavetsina. Pepo pexaniajaijamata­
bëcueneta vajëtsiana Diosojavabelia. Bajarapitsivi Dioso jitsipa pevajë­
tsijavatsi. 24 Dioso cajena apo vajataenë. Pamonae vajëta Diosojavabelia, 
xaniavaetsia pexaniajaijamatabëcueneta bevajëta, pepo pejamatabëëthë­
tojavavetsina, jai Jesús Samaria nacuapijivajavabelia.

25 Nexata Samaria nacuapijiva jumaitsi:
—Yapëtaniji rabaja pepatsijavanexatsica Mesías, ponë Cristo, baitsi 

ponë athëbëvetsica Dioso itorobijitsiatsica jivi pecapanepaenexa. Itsa 

bajaraponë patsianica, nacatsipaebiana daxitacuenelivaisianë, jai Samaria 
nacuapijiva Jesúsjavabelia.

26  Jesús nexata jumaitsi Samaria nacuapijivajavabelia:
—Xanë rabaja Cristonë, jai.
27 Nexata bajarapaepatota tomaraverena parena Jesús pijajivi. 

Bajarapamonae jamatabëcuenenabenajaca Jesús pecuaicuaijaitsanucae­
xae Samaria nacuapijivajavabelia. Itsiata itsanë ata: “¿Detsa xua jitsipa­
me?” apo jai Samaria nacuapijivajavabelia. Jesúsjavabelia ata apo yani­
jobi: “¿Detsa xuajitsia bajarapova barëcuaicuaijamë?” apo jai itsanë ata. 
28  Nexata bajarajota Samaria nacuapijiva pueneteta pijacanalito. Navialia 
pijatomarabelia. Tsipaebalia jivi. Nexata jumaitsi Jesús yabara:

29 —Panataemelia ponë netsipaeba daxita pacuenia exanajë. ¿Baja tsa­
mëra jane apo Cristo, ponë athëbëvetsica Dioso itorobijitsiatsica jivi peca­
panepaenexa? jai Samaria nacuapijiva.

30 Nexata bajarapamonae pijatomaravelia ponalia. Taeothopalia Jesús. 
31 Itsa abaxë bajarapamonae apo patsilia Jesúsjavabelia, Jesús pijajivi 
jumaitsi:

—Patajatuxanenë, naxaema itsajavayo, jai.
32  Nexata Jesús jumaitsi pijajivijavabelia:
—Xainajë raja saicaya taxaejavanexa paxamë apo paneyapëtaejava, jai 

Jesús.
33  Nexata Jesús pijajivi, ëpamonae, nayanijoba.
—¿Itsanë tsamëra tsipaji vajacovëta Jesús pexaejava tocapatatsi pena­

baninexa? najai Jesús pijajivi.
34 Nexata Jesús jumaitsi:
—Pacuenia taneitorobinëtsica nitoroba, jitsipajë taexanaenexa. Jitsipajë 

baja tanacueneveretsinexa xua nitoroba. Bajara jane xua betaxaejava 
taniji. 35 Paxamë pajumaitsimë tsabiabi peubijava yabara: “Saica raja 
abaxë cuatro pajuametobeje peubijava penaveretsinexa,” pajamë tsabiabi. 
Itsiata xanë pacatsipaebianatsi jivi yabara. Pataema mapamonae naje­
tarubenaje. Pacuenia baja peubijava navereta penotsinexatsi, bajara itsi 
mapamonaeje. Mapamonaeje jumecovënëtsiana itsa tsipaebianatsi Dioso 
pejumelivaisi. 36  Pajivi tsipaebiana tajumelivaisi jivi pejumecovënëtsiae­
xanaenexa, matacabi apo pevereverecaejava jivi pexainaenexa, bajarapa­
jivi sivajamatabëcuenebarëya tsane ayaibitsaëto itsa jumecovënëtsianatsi. 
Itsamonae baja picani namataxainaeya tsipaeba bajarapamonaejavabelia 
Dioso pejumelivaisi. Itsiata baitsi jane apo jumecovën;etsitsi. Nexata baja­
rapamonae ata itsa vënëlivaisitaena pejumecovënëtsijava tajumelivaisi, 
bajarapamonae ata sivajamatabëcuenebarëya tsane. 37 Jivi bajumaitsi 
peubijava yabara mapacueniaje: “Copiaya itsanë uba. Itsa baja navereta 
peubijava, saicaya icatsia itsanë nota,” bajai. 38  Nexata baja itsaxuayo itsa­
monae copiaya Dioso pejumelivaisi asaëyata tsipaebapona, bajara icatsia 

xuayo paxamë ata talivaisi panetsipaebinexa, pacaitorobatsi. Nexata 
pamonae copiaya Dioso pejumelivaisi tsijamatabëubatsi, ayaibitsaëto 
bajarapamonae najamatabëcuenecopaba baja Diosojavabelia panetsipae­
bixae talivaisi, jai Jesús pijajivijavabelia.

39 Samaria nacuapijiva, pova Jesús barëcuaicuaijai mera mëthëja­
vata, pijatomarapijivijavabelia tsipaeba ayaibitsaëtoxanetojavabelia 
Jesús yabara. Nexata Samaria nacuata pejinavanapaevi, Sicar toma­
rapijivi, ayaibitsaëtoxaneto jumecovënëta Cristocuene. Jumecovënëta 
Cristocuene penavajunupaebixae bajarapova bajarapatomarapijivijava­
belia: “Daxita pacuene exanajë, Jesús netsipaeba,” pejaixae. 40 Nexata 
Samaria nacuapijivi itsa parena Jesúsjavaberena, bajarapamonae Jesús 
asivatsi penaponaponaenexa bajarapamonaejavata. Nexata Jesús baja­
rapamonaejavata naponapona anijamatacabibeje. 41 Itsa bajarapamonae 
pijacuata jumetane Jesús petsipaebilivaisi, nexata icatsia ayaibitsaëto­
xaneto jumecovënëta Cristocuene. 42  Nexata bajarapamonae jumaitsi 
penavajunupaebivajavabelia:

—Pajumecovënëtajë apo ëpatanetsipaebijumemë yabara. Biji rajane 
pajumecovënëtajë tsipaji baja patajacuata ata pajumetaniji Jesús vaja­
nacatsipaebilivaisi. Payapëtaniji baja cajena bajaraponë pexaniajaijava 
Cristocuene. Payapëtaniji bajaraponë mapanacuapijivije pecapane­
paejavanexa, pibisiacuene pexanaeneconimivecua, jai bajarapamonae 
penavajunupaebivajavabelia.

Pacuenia Jesús tojamatejemayaexana gobierno 
pijajivitonë pexënatonëyo yabara pelivaisi

43  Samaria nacuata anijamatacabibeje Jesús peponaponaecujinae, 
vecuapona baja Samarianacua. Nexata jane baja pona Galilea nacuayabe­
lia. 44 Jesús jumai tsabiabi pijajivijavabelia:

—Pajivi Dioso jumepaebabiaba, bajarapajivi apo yaiyataetsi pijanacua­
pijivi, jai tsabiabi Jesús.

45 Itsa baja Jesús palia Galilea nacuayabelia, bajarapanacuapijivi xania­
vaetsia copiapitatsi. Tsipaji baja cajena bajarapamonae ata Jerusalén 
tomarata pascua fiestamatacabi Jesús tanetsi. Nexata Jesús ayaicuene 
Dioso pesaëta pexanaejava bajarapamonae cujirutanetsi fiestamatacabi.

46  Nexata icatsia Jesús naviata Caná tomaraberena. Canátomara eca 
Galilea nacuata. Bajarapatomarata Jesús copiaya merami exana vinora. 
Caná tomarata ponapona gobierno pijajivitonë, ayaijamatabëcuenenë. 
Bajaraponë pexënatonëyo toavitane tsanucaetsi Capernaum tomarata­
lia. 47 Nexata gobierno pijajivitonë vënëlivaisitanetsi Jesús Judea nacua­
javaverena pepatsijava, Galilea nacuayaberena. Nexata bajaraponë lia 
Jesúsjavabelia. Pinijicuenia junata pijaboyabelia pebarëponaenexa Jesús 
petojamatejemayaexanaenexatsi pexënatonëyo. Tsipaji baja gobierno 

pijajivitonë pexënatonëyo totëpaejitsiatsi. 48  Nexata Jesús jumaitsi 
bajaraponëjavabelia:

—Paxamë cajena apo panejumecovënëtsimë. Matapania itsa pataneme 
ayaicuene Dioso pesaëta taexanaejava, jivi apo pexanaecapanepaejava, 
panejumecovënëtsianame, jai Jesús.

49 Nexata gobierno pijajivitonë jumaitsi:
—Jesús, naxanitsiayo tapëta ponare taxënatonëyo abaxë petëpaevajë­

naeya, jai.
50 Jesús nexata jumaitsi bajaraponëjavabelia:
—Naviaremelia nexënatonëyojavabelia. Nexënatonëyo rabaja icatsia 

catojamatejema, jai Jesús.
Bajaraponë jumecovënëta pacuenia Jesús jumaitsi. Nexata baja lia pija­

boyabelia. 51 Itsa bajaraponë patanajetarucalia, nexata pijajivi mataene­
narenatsi. Nexata pijajivi jumaitsitsi:

—Nexënatonëyo rabaja icatsia jamatejema tsecae, jaitsi.
52  Nexata bajaraponë yanijoba pijajivijavabelia.
—¿Detsa xuayota juameto itsa ruca, jamatejema baja? jai tsapatsi 

bajaraponë.
Nexata pijajivi jumaitsi:
—Canivi, matonejeepatota, vecuaajibitsi baja peromaebijavatsi, jai 

pijajivi.
53  Nexata bajaraponë jamatabëjumaitsi:
—Bajarapaepatota canivi Jesús nejumaitsi: “Nexënatonëyo rabaja ica­

tsia catojamatejema,” nejai, jamatabëjai.
Bajaraxuata bajaraponë, pijamonae yajava, jumecovënëta Jesús 

Cristonëcuene.
54 Jesús penaviatsicujinae Judea nacuajavaverena, Galilea nacuajavabe­

rena, cotocaevi bajarapapinijicuene Dioso pesaëta exana Galilea nacuata.

Pacuenia Betzatavënë pucayojavata Jesús jamatejemayaexana 
petabusipacuenabinëtsi yabara pelivaisi

5 �1 Judíovi fiesta exana Jerusalén tomarata. Nexata Jesús nalia. 
2  Jerusalén tomarata, ovejaxi pecajoneyabiabibaupa imoxoyo­

javata, pecueyetsipucayo eca. Bajarapapucayo hebreojumeta pevënë 
Betzata. Bajarapapucayo matatoyorotsia cinco pabobërëtobeje eca. 
3  Bajarapabobërëtonëjavata piavitanevi ayaibitsaëtoxaneto bobe­
na. Itsamonae bitso pitaxutotsëcënaevi. Itsamonae pejayujayunaevi. 
Itsamonae peperabëcuenabivitsi. Daxita bajarapamonae evetanube­
na pucayo pemenenacujirubijava. 4 Athëbëvetsica ángel jemata runa­
biabica pucayojavabetsica. Nexata pucayo menenacujirubabiaba. 
Pemenenacujirubijavata, pajivi copiaya runareca pucayojavabereca, baja­
rapajivi pavitanecuene capunatsi, vecuaajibiaexanabiabatsi. 5 Bajarajota 

naboca treinta y ocho pavaibeje piavitanetsanucaenë, petabusipacuenabi­
nëtsi. 6  Itsa Jesús taeyabuata bajaraponë, nexata yapëtaeyabuata bajayaje­
bi piavitanenëcuene. Nexata Jesús jumaitsi bajaraponëjavabelia:

—¿Jitsipame tsaja nejamatejemajava? jai Jesús.
7 Nexata bajaraponë jumaitsi:
—Itsajivi ata apo xainaenë tanecopatsinexareca pucayojavabereca itsa 

mene nacujiruba. Ajena narunabiabijitsianëreca, bajarapaepatota itsajivi 
netsurunabiabareca copiaya, jai piavitanetsanucaenë.

8  Jesús nexata jumaitsi piavitanetsanucaenëjavabelia:
—Namatacore. Pire nijapanayo. Ponare baja, jai Jesús.
9 Bajarapacuenia Jesús pejumaitsijavata, jamatejema baja piavitanetsa­

nucaenëmi. Pita baja pijapanayo. Ponaexanepana baja. Bajarapacuenia 
petabusipacuenabinëtsi Jesús jamatejemayaexana judíovi penacueraeve­
tsimatacabita. 10 Nexata judíovi jamatabëcuenenavëxaniabiaya jumaitsi 
petabusipacuenabinëmitsijavabelia:

—Ajena raja vajanacueraevetsimatacabi. Nexata apo xanepanae neca­
ponaponaenexa nijapanayo, jai judíovi, tsipaji bajarapamonae apo jitsipae 
itsajivi ata pexanaenexa itsacuenejavayo ata penacueraevetsimatacabita.

11 Nexata petabusipacuenebinëmitsi jumaitsi judíovijavabelia:
—Tanejamatejemayaexanaenë raja nejumaitsi: “Nijapanayo pire. 

Ponare baja,” nejai, jai petabusipacuenabinëmitsi judíovijavabelia.
12  Nexata icatsia judíovi jumaitsi:
—¿Jipatsa nexata cajumaitsi: “Nijapanayo pire. Ponare baja,” cajai? jai.
13  Itsiata baitsi jane bajaraponë apo vënëyapëtae pavënënë jamatejema­

yaexanatsi. Apo vën;eyapëtae Jesús. Tsipaji bitso jivi ayaibitsaëtoxaneto 
bajarajota jinavanapa. Jesús baja cajena pepuaponae itsajavabelia, yani­
jobatsi. 14 Bajaraxuacujinae icatsia Jesús caxitajarabaxuaba bajaraponë 
templobota. Nexata Jesús jumaitsi bajaraponëjavabelia:

—Taema. Aeconoxae baja jamatejemamë. Icatsia pëtsa baja matavëjëa 
exaname pibisiacuene. Icatsia raja itsa exaname, bitsomë tsipae, jai Jesús 
bajaraponëjavabelia.

15 Nexata bajaraponë pona baja. Tsipaeba judíovijavabelia.
—Jesús tsaena raja nejamatejemayaexana, jai judíovijavabelia.
16  Bajaraxuata nexata judíovi Jesús jamatabëitonotatsi. 

Jamatabëbeyaxuabatsinua. Tsipaji jamatejemayaexana piavitanevi judíovi 
penacueraevetsimatacabita. 17 Nexata Jesús jumaitsi judíovijavabelia:

—Taxa Dioso raja piavitanevi jamatejemayaexanabiaba daxitamatacabi. 
Bajaraxuata xanë ata piavitanevi jamatejemayaexanajë daxitamatacabi, 
jai Jesús judíovijavabelia.

18  Bajarapacuenia Jesús penalivaisipaebixae judíovijavabelia, itoyatsi 
bitso. Bajarapamonae jamatabëbeyaxuabatsi. Tsipaji Jesús jamatejema­
yaexana piavitanevi judíovi penacueraevetsimatacabita. Orijibia Jesús 

jumaitsi: “Taxa raja Dioso,” jai. Bajarapacuenia Jesús pejumaitsixae, 
nexata judíovi bitso jamatabëbeyaxuabatsi.

Pacuenia Dioso pexënato jamatabëcuenecaëjëpatsi 
daxitacuene pexanaenexa yabara pelivaisi

19 Jesús jumaitsi judíovijavabelia:
—Xaniajanë pacuenia pacatsipaebijitsiatsi. Xanë, Dioso pexënatonë, 

itsacuenejavayo ata apo exanaenë ëxanë tajamatabëcueneta. Pacuenia 
taniji taxa pexanaejava, bajarapacuenia xanë ata exanajë. 20 Taxa niasiva. 
Nexata neyapëtaeyaexana daxita pacuene taxa yapëtane. Tavajënaeyabelia 
neyapëtaeyaexanaponaena bajarapacuene matatoxenetsia ayaicuene taexa­
naponaenexa. Nexata exanaenajë ayaicuene taexanaejavanë. Paxamë itsa 
pataename ayaicuene taexanaejavanë, pajamatabëcuenenabenajacaename. 
21 Taxa petëpaevimi ata icatsia asaëyaexana. Xanë ata necaëjëpa tasaë­
yaexanaenexa petëpaejivi ata, pajivi jamatabëasaëyaexanajë. 22  Taxa raja 
apo naneconitsiaexanae tsane itsajivi ata. Xanë raja, pexënatonë, nitoro­
ba tananeconitsiaexanaenexa pibisiacuene pexanaevi. 23 Bajarapacuenia 
nitoroba tananeconitsiaexanaenexa taneyaiyataenexa daxitajivi pacuenia 
bajarapamonae yaiyatane taxa. Pajivi apo neyaiyatae, Dioso pexënatonë, 
bajarapajivi taxa ata apo yaiyatae, jai Jesús judíovijavabelia.

24 Icatsia Jesús jumaitsi judíovijavabelia:
—Xaniajanë pacuenia pacatsipaebijitsiatsi. Pajivi nenamuxunaeveta 

tapaebilivaisi, itsa jumecovënëtanua Dioso athëbëvetsica taneitorobinë­
cuenetsica, nexata bajarapajivi xainaena matacabi apo pevereverecae­
java. Nexata bajarapajivi apo naneconitsiaexanaenë tsane pibisiacuene 
pexanaeneconi yabara. Bajarapajivi tëpae ata tsane, capanepaenatsi 
Diosojavabelia. 25 Xaniajanë pacuenia pacatsipaebijitsiatsi. Pamonae apo 
xainae matacabi apo pevereverecaejava, pijamatacabi baja tocopiapatatsi 
tanejumetaenexa, xanë Dioso pexënatonë, tatsipaebilivaisi. Nexata paji­
vi nesivanajamatabëcopata, xainaena matacabi apo pevereverecaejava. 
26  Taxa raja caëjëpatsi jivijavabelia perajutsinexa matacabi apo pevere­
verecaejava. Nexata xanë ata taxa necaëjëpaeyaexana jivi tarajutsinexa 
matacabi apo pevereverecaejava. 27 Nitorobanua tananeconitsiaexanae­
nexa pibisiacuene pexanaevi. Tsipaji xanë, Daxitajivi Pematapijinënë. 
28  Pëtsa pajamatabëcuenenabenajacame patacatsipaebilivaisi yabara. 
Itsamatacabi nejumetaena daxita petëpaevimi ata tatsipaebilivaisi. 
29 Nexata bajarapamonae pemëthëanëmi vecuapitsapaena. Pamonae pexa­
niacuene pexanaevimi, Dioso icatsia asaëyaexanaenatsi. Nexata bajarapa­
monae xainaena matacabi apo pevereverecaejava. Pamonae pibisiacuene 
pexanaevimi, icatsia Dioso asaëyaexanae atatsi tsane, bajarapamonae 
naneconitsiaya jinavanapaena daxitamatacabijavabelianexa, jai Jesús 
judíovijavabelia.

Pacuenia Jesús jivi tsitanajamatabëcueneitajëta 
pecaëjëpaenëcuenetsi daxitacuene pexanaenexa yabara pelivaisi

30 Icatsia Jesús jumaitsi judíovijavabelia:
—Xanë tajamatabëcueneta apo exanaenë tsane itsacuenejavayo ata. 

Taneitorobinëtsica taneitorobicuenia, pijaneconi pexainaevi naneconi­
tsiaya jinavanapaeyaexanaenajë. Nexata saya itaxutojema apo naneco­
nitsiaexanaenë tsane. Itsa naneconitsiaexanaenajë jivi, paneconivajëto 
xaina caejivi canacujitsia, bajarapaneconivajëtota caejivi canacujitsia 
naneconitsiaexanaenajë. Apo exanaenë tsane pacuenia jamatabëexa­
najë tajacuata. Pacuenia jitsipa taxa taneitorobinëtsica, bajarapacuenia 
exanaenajë. 31 Itsa navënëlivaisipaebijitsipajë, “Xanë rabaja ayaijamata­
bëcuenenënë,” itsa janë tsipae, itsiata itsamonae saya nejumeaebijitsipa. 
32  Itsiata baja Juanpijinë jivibautisabinëmi nevajunupaeba xaniavaetsia. 
Yapëtaniji bajaraponë tanevajunupaebijava pexaniajaijamatabëcueneta. 
33  Paxamë itsamonae paitorobame tanevënëlivaisiyanijobinexa Juan jivi­
bautisabinëmijavabelia. Nexata Juanpijinë xanë talivaisi, pexaniajailivai­
si, tsipaeba paneitorobivijavabelia. 34-36  Pacanajamatabënapitsiaexanats
i pacuenia Juanpijinë nevënëlivaisipaeba panejumecovënëtsinexa pata­
cacapanepaejavanexa taxa Diosojavabelia. Juanpijinë abaxë itsa pona­
pona mapanacuataje, belámparabë picani. Pacajamatabëcueneitayota. 
Caeepatoyo picani pasivajamatabëcuenebarëyamë papecatsipaebilivaisi. 
Juanpijinë itsa nevënëlivaisipaeba, pacayapëtaeyaexana baja cajena pexa­
niajailivaisi tapaebinëcuene. Itsiata baitsi jane Juanpijinë bajarapacuenia 
apo pacatsipaebi ata tsipae, xanë xainajë itsanë tanevënëlivaisipaebinë­
nexa. Bajaraponë bitso ayaijamatabëcuenenë Juanpijinëmi matatoxene­
tsia. Bajaraponë taxa. Taxa netocopata pinijicuene taexanaenexa. Nexata 
pinijicuene exanajë daxitajivi tanesivajamatabëjumaitsinexa: “Xaniajai 
tsaena. Maponëje pepacuene Dioso athëbëvetsica pitorobinëtsitsicaje.” 
tanesivajamatabëjainexa. 37 Taxa, ponë nitorobica, tajëvelia baja cajena 
nevënëlivaisi yaquinaeyaexana pejumelivaisibaxutota. Caeto ata taxa 
livaisi papecatsipaebijava, apo pajumetaemë. Apo pataemënua. 38  Nexata 
pejumelivaisi apo pacatsijamatabëjone. Tsipaji apo panejumecovënëtsi­
më taxa athëbëvetsica taneitorobinëtsica. 39 Paxamë picani xaniavaetsia 
palebabiabame Dioso pejumelivaisibaxuto. Bajarapacuenia palebabiaba­
me tsipaji jamatabëcuenenavëxaniabiaya pajamatabëjumaitsimë tsabiabi: 
“Xaniavaetsia itsa lebajë Dioso pejumelivaisi, nexata Dioso nerajutsiana 
matacabi apo pevereverecaejava,” pajamatabëjamë tsabiabi. Itsa paleba­
biabame Dioso pejumelivaisibaxuto, ponë yabara palebabiabame, xanë 
rabaja cajena. 40 Paxamë itsiata apo panejumecovënëtsimë panexainaene­
xa matacabi apo pevereverecaejava, jai Jesús judíovijavabelia.

41 Icatsia Jesús jumaitsi judíovijavabelia:

—Apo exanaenë ayaicuene taexanaejava saya jivi tanesivajamatabëju­
maitsinexa: “Jesús raja ayaijamatabëcuenenë,” tanesivajamatabëjainexa. 
42  Pacajamatabëcueneyapëtanetsi. Yapëtaniji cajena apo panejitsipaejava 
Dioso. 43  Xanë athëbëvetsica patsicajë mapanacuayabetsicaje taxa Dioso 
taneitorobixaetsica. Itsiata apo panejumecovënëtsimë. Itsanë itsa pacato­
patsiana saya bajaraponë pejamatabëcuenepijilivaisi papecatsipaebinexa, 
nexata pajumecovënëtsianame. 44 Paxamë pajitsipame mapanacuata ëjivi 
papecasivabarëyanexa, papecayaiyataenexanua. Apo panajamatabëxai­
naemë cajena Dioso papecasivabarëyanexa. Bajaraxuata apo pacacaëjë­
pae panejumecovënëtsinexa Dioso pejumelivaisi. 45 “Mara ponëje nacane­
conitsijitsia Diosojavabelia,” panesivajamatabëjamë pëtsa. Xanë raja apo 
pacaneconitsi tsanetsi. Paxamë jamatabëcuenenavëxaniabiaya pajamata­
bëjumaitsimë tsabiabi: “Bajayata Dioso Moiséspijinëta najumecopata jivi 
pejumecovënëtsinexa. Bajarapalivaisi baja jumecovënëtsiajinavanapatsi. 
Bajaraxuata nacacapanepaena Dioso,” pajamatabëjamë tsabiabi jamatabë­
cuenenavëxaniabiaya. Itsiata bajarapalivaisivecua saya pajinavanapame. 
Nexata bajarapalivaisi pacaneconitsiana Diosojavabelia. 46  Itsa pepacuene 
pajumecovënëtsipame Dioso Moiséspijinëta penajumecopatsilivaisi, nexa­
ta xanë ata panejumecovënëtsipame. Tsipaji cajena bajayatami tajëvelia 
nevajunupaeba Moiséspijinë peyaquinaebaxutota. 47 Apo pajumecovënë­
tsimë Moiséspijinë peyaquinaelivaisi. Bajaraxuata nexata apo panejume­
covënëtsimë xanë patacatsipaebilivaisi, jai Jesús judíovijavabelia.

Pacuenia Jesús pexaejava rajuta cinco mil ponëbeje yabara pelivaisi 
(Mt 14.13-21; Mr 6.30-44; Lc 9.10-17)

6 �1-4 Bitso baja imoxoyo pevajënae pejonenexa judíovi pijafiesta, pas­
cuavënëfiesta. Bajarapamatacabi Jesús pona Galilea pucaxaneto 

itsapanabelia. Bajarapapuca itsavënë Tiberiaspuca. Nexata jivi ayaibitsaë­
toxaneto Jesús pënaponatsi. Tsipaji Dioso pesaëta Jesús ayaicuene exana­
pona. Piavitanevi jamatejemayaexana pona. Nexata Jesús junaya petsu­
tojumabetsia. Jesús, pijajivi yajava, ecaya petsutojumatatsia. 5 Itsa Jesús 
tane jivibitsaëtoxaneto pecujibijavatsirena, Jesús jumaitsi Felipejavabelia:

—¿Detsa belia comuatsianatsi pexaejava pexaenexa mapabitsaëtoxane­
toje? jai Jesús.

6  Bajarapacuenia Jesús jumaitsi tsipaji jamatabëyapëtane pacuenia 
Felipe jumecanaviatsijitsiatsi. Jesús baja cajena picani yapëtane pacuenia 
pexaejava mitsaexanaejitsia bajarapajivibitsaëtoxaneto. 7 Nexata Felipe 
jumaitsi Jesúsjavabelia:

—Doscientos denariocuenia comuatsi atatsi tsipae pan, apo yacaëjëpae­
tsi tsipae pexaenexa daxita mapajivibitsaëtoxanetoje, jai Felipe.

8  Itsanë Jesús pijajivitonë Andrés, Simón Pedro pejuyapijinë, jumaitsi 
Jesúsjavabelia:

9 —Majotaje napatajopa pejevaxinëyo. Xaina bajaraponëyo cinco 
papanbëbeje, cebadavënëbenota pexanaepanbëanë. Xaina anijanëyobeje 
dujuainëyobeje yajava. Bajaraxuaxi apo caëjëpae tsipae cajena vajaraju­
tsinexa mapajivibitsaëtoxanetoje, jai Andrés.

10 Nexata Jesús jumaitsi pijajivijavabelia:
—Daxita bajarapamonae paenaeyaexanare, jai Jesús.
Nexata Jesús pijajivi itoroba jivi penaenexa ponajumavereca. 

Bajarapajivibitsaëtoxaneto bejamatabëcuene cinco mil meta ponëbe­
je. 11 Nexata Jesús pita panbëxi. Bajaraxuacujinae pexaenexa vajëta 
Diosojavabelia.

—Pexaniacuene panetoexaname. Panerajutame pataxaejavanexa, jai 
Jesús Diosojavabelia.

Bajaraxuacujinae Jesús pan rajuta pijajivijavabelia. Nexata juya 
Jesús pijajivi tsicobetsana daxita penaejivibitsaëtoxanetojavabelia. 
Bajara icatsia pacuenia Jesús vajëta Diosojavabelia dujuainëyobeje 
pexaenexa.

—Pexaniacuene panetoexaname. Panerajutame pataxaejavanexa, jai 
Jesús Diosojavabelia.

Bajaraxuacujinae icatsia dujuaijavaxi tsicobetsana daxita penaejivibi­
tsaëtoxanetojavabelia. Daxita bajarapamonae xaniavaetsia nabane. 12  Itsa 
baja bajarapamonae penia, Jesús jumaitsi pijajivijavabelia:

—Pacaetuare baja peyajuvënënacopabenaejavanë penaxuabenaeyaniva, 
jai Jesús pijajivijavabelia.

13  Nexata Jesús pijajivi caetuata peyajuvënënacopabenaejavanë. Vënëba 
doce xuabeje bemapirecuenia pexanaejavanë. Cinco papanbëmibeje pica­
ni cebadavënëbenota pexanaepanbëanë. 14 Nexata bajarapajivibitsaëto­
xaneto itsa tane Jesús ayaicuene Dioso pesaëta pexanaejava, najumaitsi 
Jesús yabara:

—Diosojumepaebinë profeta, ponë vaxaitsi copiaevetavanapatsi 
pepatsijavanexatsica, bajara jane maponëje. 15 Vaetabianatsi mapo­
nëje. Vajanacayanacuaevetsinë exanaenatsi bajaraponë, najai picani 
bajarapamonae.

Nexata Jesús jamatabëcueneyapëtane bajarapacuenia pesivanajamata­
bëxainaejavatsi. Bajaraxuata Jesús baja vecuapona. Najetaruca pinijitsu­
tonëjava caenë.

Pacuenia Jesús mene itaboxoya najetaruca yabara pelivaisi 
(Mt 14.22-27; Mr 6.45-52)

16  Itsa baja meravi, Jesús pijajivi puca itapayabereca pona. 17 Jesús aba­
xë patsinejeva pijajivijavata, aitaquiri baja. Nexata pijajivi runareca jera 
ënëabereca. Nicabijitsia Capernaum tomarabelia. 18  Jesús baja pijajivi 
pepuaponae jerata, taxuxuaba jovibo pebubujaijava. Nexata malataca 
bitso ayai. 19 Pavëpata Jesús pijajivi naropoba, bajarapavëpa baja beja­
matabëcuene cinco pakilómetrobeje, seis pakilómetrobeje ata, pepua­
vecuanajetarubenaelia, Jesús pijajivi cujitanajetaruca. Jesús najetaruca 
mene itaboxoya. Nexata Jesús pijajivi tanetsi. Jesús pijajivi cujunavatsi. 
20 Nexata Jesús jumaitsi pijajivijavabelia:

—¡Xanë raja najetarucajë! ¡Pëtsa panecujunavame! jai Jesús 
pijajivijavabelia.

21 Nexata Jesús pijajivi jamatabëcuenebarëya. Jesús baja nexata nono­
rena jera ënëaberena. Nexata bajarapaepatota Jesús baja, pijajivi yajava, 
pata Capernaum tomarabelia.

Pacuenia Jesús pëjaitatsi jivi yabara pelivaisi
22  Pamonae Jesús pexaejava rajuta, abaxë nacopabalia puca itsapanata­

lia. Nexata meravia pitsijavata bajarapamonae najumaitsi:
—Canivi caejera perucaejava, tanetsi majotaje. ËJesús pijajivi runareca 

penicabinexalia. Nexata Jesús nacopatanuca majotaje, najai bajarapamonae.

23  Bajara saya paepatota itsamonae jeranë yaparena Tiberias tomarave­
rena. Itsajota Jesús pevajëtsicujinae Diosojavabelia pexaejava rajuta jivi 
ayaibitsaëtoxaneto, bajarajota vecuaimoxoyo yaëba. 24 Nexata pamonae 
Jesús pexaejava rajuta, bajarapamonae tane Jesús pijajivi pebarëajibi­
tsarucaejava bajarajota. Nexata bajarapamonae runareca jera ënëabere­
ca penicabinexalia Capernaum tomarabelia. Bajarapatomarabelia pona 
pepëjaitsinexatsi Jesús.

Pacuenia Jesús bepitavapan yabara pelivaisi
25 Jesús pepëjaitsivitsi itsa pata Capernaum tomarabelia, caxitajarabatsi 

Jesús. Nexata bajarapamonae jumaitsi Jesúsjavabelia:
—Jesús, ¿detsa pacujinae patame baja maberenaje? jai.
26  Jesús nexata jumaitsi bajarapamonaejavabelia:
—Xaniajanë pacuenia pacatsipaebijitsiatsi. Paxamë panejaitame tsipaji 

xaniavaetsia panabaneme xanëjavata. Apo panejaitsimë panejumecovënë­
tsinexamë Cristocuenenë, Dioso taneitorobinëtsica. Patae atamë ayai­
cuene Dioso pesaëta taexanaejava, apo panejumecovënëtsimë. 27 Pëtsa 
pacajamatabëcueneena ëpevereverecaejava yabara. Pacuenia panexae­
java baverevereca, bajarapitsijava. Biji rajane pacajamatabëcueneenae 
apo pevereverecaejava yabara. Nexata xanë, Daxitajivi Pematapijinënë, 
pacarajutsianatsi matacabi apo pevereverecaejava. Taxa Dioso baja caje­
na nitoroba patacarajutsinexa matacabi apo pevereverecaejava, jai Jesús 
bajarapamonaejavabelia.

28  Nexata bajarapamonae jumaitsi Jesúsjavabelia:
—¿Detsa nexata xua bepaexanajë Dioso pejitsipaecuene? jai 

bajarapamonae.
29 Nexata Jesús jumaitsi bajarapamonaejavabelia:
—Mara pacuene Dioso jitsipa paneexanaenexaje. Panejumecovënëre 

xanë Dioso taneitorobicuenetsica, jai Jesús.
30 Nexata icatsia bajarapamonae jumaitsi Jesúsjavabelia:
—¿Detsa nexata xua pinijicuene Dioso pesaëta nexanaejava panetsi­

taexanaename patacajumecovënëtsinexa Dioso pecaitorobicuenetsica? 
31 Vajasalinaivimi pina bajayata baxaevanapa manávënëjava petusato 
nacuata pacuenia baja Dioso pejumelivaisibaxutota jumaitsi. Dioso baja 
cajena pejumelivaisibaxutota jumaitsi mapacueniaje: “Bajarapamonae 
rajutabiabatsi pexaejava athëbëpijijava,” jai Dioso pejumelivaisibaxutota 
vajasalinaivimi yabara, jai bajarapamonae Jesúsjavabelia.

32  Jesús nexata bajarapamonaejavabelia jumaitsi:
—Xaniajanë pacuenia pacatsipaebijitsiatsi. Moiséspijinë petusa­

to nacuata vajasalinaivimi pexaejava apo rajutsi athëbëpijijava. Taxa 
Dioso raja rajutabiaba bajarapamonae pexaejavanexa. Nexata pijinia 
aeconoxae paxamë ata Dioso pacarajutsiana athëbëpijipan, pepacuene 

pexaniajaipan. 33  Ponë athëbëvetsica pepatsinë, Dioso rabaja pijapan. 
Bajaraponë mapanacuapijivijavabeliaje rajutsiana matacabi apo pevereve­
recaejava, nayabarajai Jesús pijacuata bajarapamonaejavabelia.

34 Nexata bajarapamonae jumaitsi:
—Jesús, bajarapapan panerajutaponaename daxitamatacabi canacuji­

tsia, jai.
35 Nexata Jesús jumaitsi bajarapamonaejavabelia:
—Papan jivi rajutsianatsi matacabi apo pevereverecaejava, xanë raba­

ja bajarapapannë. Pajivi xanëjavaberena pata, apo piajani cajena tsane 
pejamatabëëthëtota. Pajivi nesivanajamatabëcopata xanëjavaberena, apo 
jitsipae tsane icatsia mera. 36  Paxamë apo panejumecovënëtsimë, patae 
atamë Dioso pesaëta pinijicuene taexanaejava. 37 Daxita pamonae taxa 
tanerajutsivi, patsiana xanëjavaberena. Pajivi patsiana xanëjavaberena, 
apo navecuaitavetsinë tsane. 38  Xanë apo patsinëtsica athëbëvetsica tae­
xanaenexa ëtajamatabëcujirupijijava. Biji rajane patsicajë taexanaenexa 
pacuenia nitoroba taneitorobinëtsica. 39 Mara pacuene taxa Dioso jitsipa 
tatoexanaenexaje. Apo jitsipae cajena tatoxuabijava caejivi ata taneraju­
tsiviyajuvënëvi. Pamatacabi icatsia patsianicajë, daxita bajarapamonae 
toasaëyaexanaenajë icatsia petëpaejavamivecua. 40 Mara pacuene taxa 
Dioso jitsipaje. Daxita pamonae tanetaevi Dioso pexënatonë, nexata itsa 
nesivanajamatabëcopata, bajarapamonae xainaena matacabi apo pevere­
verecaejava. Bajarapamonae icatsia asaëyaexanaenajë petëpaejavamive­
cua pamatacabi icatsia patsianicajë, jai Jesús bajarapamonaejavabelia.

41 “Xanë rabaja athëbëvetsica tapatsipan,” penayabarajaijava Jesús 
jivijavabelia, judíovi baracuaicuaijaitsi pepënëvelia. 42  Nexata judíovi 
najumaitsi:

—Mara ponë Jesús, Josépijinë pexënatoje. Vaxaitsi baja cajena yapë­
tanetsi paxapijinë, pena ata. Nexata bajaraponë acuenebi pejumaitsijava: 
“Athëbëvetsica tapatsinë,” pejaijava, najai judíovi Jesús yabara.

43  Nexata Jesús jumaitsi bajarapamonaejavabelia:
—Jamatabëcuenenavëxaniabiaya pëtsa panebaracuaicuaijamë tapënë­

verena. 44 Itsajivi ata raja apo caëjëpaetsi pijacuata xanëjavaberena tanesi­
vanajamatabëcopatsinexa. Matapania taxa Dioso, taneitorobinëtsica, itsa 
caëjëpaeyaexanaenatsi, nesivanajamatabëcopatsiana. Pajivi nesivanajama­
tabëcopatsiana, asaëyaexanaenajë petëpaejavamivecua pamatacabi icatsia 
patsianicajë. 45 Bajayata Diosojumepaebivimi peyaquinaelivaisi jumaitsi 
mapacueniaje: “Dioso cajena yapëtaeyaexanaena daxitajivi pexaniajailivai­
si,” jai. Nexata pajivi jumecovënëta taxa peyapëtaeyaexanaelivaisi, bajarapa­
jivi xanë ata nesivanajamatabëcuenecopatsiana, jai Jesús judíovijavabelia.

46  Icatsia Jesús jumaitsi judíovijavabelia:
—Itsajivi ata cajena taxa apo tae. Xanë raja caenënë taxa Dioso taniji. 

Tsipaji bajaravetsica tapatsinë. 47 Xaniajanë pacuenia pacatsipaebijitsiatsi. 

Pajivi nesivanajamatabëcopatsiana, xainaena matacabi apo peverevere­
caejava. 48  Xanë rabaja pitavapannënë. Nexata jivi rajutsianajë matacabi 
apo pevereverecaejava. 49 Bajayata panijasalinaivimi xaevanapa picani 
manávënëjava petusato nacuata. Itsiata baitsi jane bajarapamonae bajaya­
jebi bajaraxua xaevanapae ata, tëpa itsiata. 50 Xanë raja pacanavajunupae­
batsi athëbëvetsica tapatsinë. Pajivi nesivanajamatabëcuenecopatsiana, 
pepacuene apo tëpae tsane. 51 Xanë rabaja cajena pitavapannënë, athë­
bëvetsica tapatsinë. Pajivi jumecovënëtsiana tasivatëpaejava pijaneconi 
yabara, jamatabëcueneaitava tsaponaponae tsane daxitamatacabijava­
belianexa. Papan rajutsianajë tanejumecovënëtsivi, tavito rabaja tsane. 
Navirajutsianajë daxitanacuapijivi pexainaenexa matacabi apo pevereve­
recaejava, nayabarajai Jesús judíovijavabelia.

52  Nexata judíovi najumeanaenota ëpamonae bajarapacuenia Jesús 
pejumaitsijava yabara. Najumaitsi bajarapamonae:

—¿Detsa pacuenia maponë nacanavirajutsipa vajavixaenexaje? 
Acuenebi raja vajanacanavirajutsijava vajavixaenexa, najai judíovi.

53  Jesús nexata jumaitsi judíovijavabelia:
—Xaniajanë pacuenia pacatsipaebijitsiatsi. Xanë, Daxitajivi 

Pematapijinënë. Itsa paxamë apo panevixaemë tsane, apo panejanaapae­
mënua tsane, nexata matacabi apo pevereverecaejava, apo paxainaemë 
tsane. 54 Pajivi nevixaena, nejanaapaenanua, xainaena matacabi pevereve­
recaejava. Pamatacabi icatsia patsianicajë, bajarapajivi icatsia asaëyaexa­
naenajë petëpaejavamivecua. 55 Tavito rabaja cajena pepo pexaniajaijava 
jivi pexaenexa. Tajana rabaja pijinia pepo pexaniajaijava jivi piapaenexa. 
56 Pajivi nevixaena, nejanaapaenanua, bajarapajivi yajavaponaponaena­
jë. Bajarapajivi ata pijinia neyajavaponaponaena. 57 Taxa, ponë nitorobica, 
bajaraponë daxitamatacabijavabelianexa piasaëtsaponaponaenë. Bajaraponë 
pejamatabëcueneta xanë ata daxitamatacabijavabelianexa asaënë tsapona­
ponae. Nexata pajivi nevixaena, bajarapajivi pijinia tajamatabëcueneta asaë 
tsaponaponae tsane daxitamatacabijavabelianexa. 58 Athëbëvetsica pepatsi­
pan, xua yabara baja pacatsipaebatsi, bajarapapan apo jëpae papan bajayata 
panijasalinaivimi xaevanapa. Bajarapapanmi bajayajebi xaevanapae ata, 
bajarapamonaemi itsiata tëpa baja cajena. Biji rajane pajivi xanë nevixaena, 
ponaponaena daxitamatacabijavabelianexa, jai Jesús judíovijavabelia.

59 Bajarapacuenia Jesús jumaitsi judíovijavabelia livaisi petsipaebijava­
ta Capernaum tomarata, judíovi penacaetuatabiabibota.

Matacabi apo pevereverecaejava yabara pelivaisi
60 Ayaibitsaëto, pamonae Jesús pepëta najinavanapa, itsa jumetane 

Jesús petsipaebilivaisi, apo jumexaniatae. Najumaitsi ëpamonae:
—Penajumetsënëtsilivaisi saya nacatsipaeba. ¿Jipatsa jumecovënëtsia­

na? Ajibi cajena, najai ëpamonae.

SAN JUAN 6

El Nuevo Testamento en guahibo, 2da ed., © 2011, Wycliffe Bible Translators, Inc.



372

61 Nexata Jesús jamatabëcueneyapëtane pacuenia pepënëvelia bara­
cuaicuaijaitsi. Nexata Jesús yanijoba pepënaponaevitsijavabelia. Jumaitsi:

—¿Apo bepexaniajailivaisi tsaja pajumetaneme patacatsipaebilivaisi? 
62  Xanë Daxitajivi Pematapijinënë. ¿Detsa paitsimë tsipae itsa pataejitsi­
pame tatsiajava athëbëabetsia taponaponaenacuamijavabetsia? 63  Espíritu 
Santo baja cajena pejamatabëcueneta jivi xaina matacabi apo pevereve­
recaejava. Ëjivi raja pejamatabëcueneta apo caëjëpaetsi pexainaenexa 
matacabi apo pevereverecaejava. Patacatsipaebilivaisi baja cajena pape­
catsijamatabëjonenexa picani, panexainaenexa matacabi apo peverevere­
caejava. 64 Itsiata baitsi jane paxamëyajuvënëvi abaxë apo nejumecovënë­
tsi, jai Jesús.

Jesús bajarapalivaisi petsipaebivajënae ata, jamatabëcueneyapëtane 
pamonae apo jumecovën;etsijitsiatsi. Jamatabëcueneyapëtanenua tajëve­
lia ponë canajetsijitsiatsi pijavajabitsaë pecobeyabelia. 65 Nexata Jesús ica­
tsia jumaitsi pepënaponaevitsijavabelia:

—Bajaraxuata cajena pacajumaitsitsi: “Itsajivi ata raja apo caëjëpae­
tsi pijacuata xanëjavaberena tanesivanajamatabëcopatsinexa. Matapania 
taxa Dioso, taneitorobinëtsica, itsa caëjëpaeyaexanaenatsi, nesivanajama­
tabëcopatsiana,” pacajaitsi, jai Jesús pepënaponaevitsijavabelia.

66  Bajara nexata jota ayaibitsaëto Jesús pepënaponaevitsi vepënavia­
batsi baja. Nexata bajarapamonae pematatsënëa baja apo pënaponaetsi 
Jesús. 67 Nexata Jesús yanijoba doce ponëbeje pijajivijavabelia. Jumaitsi:

—¿Paxamë ata tsabaja pajamatabënaviabame? jai Jesús.
68  Nexata Simón Pedro jumaitsi Jesúsjavabelia:
—Tajatuxanenë, itsa panaviabajë, ¿jipatsa nexata papënaponaejitsipajë 

xamëvecua? Xamë rabaja caenëmë panetsipaebame matacabi apo peve­
reverecaejava pataxainaenexa. 69 Paxanë rabaja pacajumecovënëtatsi 
patanetsipaebilivaisimë. Pacayapëtanetsinua baja cajena Cristocuenemë, 
Dioso piasaëtsaponaponaenë daxitamatacabijavabelianexa pexënatomë, 
jai Simón Pedro Jesúsjavabelia.

70 Jesús nexata jumaitsi pijajivijavabelia:
—Xanë rabaja pacaitapetatsi doce paponëmëbeje. Itsiata baitsi jane 

paxamëyajuvënënë, itsanë, dovathi pijajivitonë tsaponaponae, jai Jesús.
71 Bajarapacuenia Jesús itsa jumaitsi, Judas Iscariote, Simón pexënato, 

yabara jumaitsi. Judas Jesús canajetsijitsiatsi pijavajabitsaë pecobeyabe­
lia. Judas rabaja picani Jesús pijajivitonë, doce ponëbejeyajuvënënë.

Pacuenia Jesús pejuyapijivi apo jumecovënëtsitsi yabara pelivaisi

7 �1 Jesús ponapona Galilea nacuajava. Apo jitsipae peponaponaeja­
va Judea nacuajava. Tsipaji bajarajota judíovi jamatabëbeyaxua­

batsi. 2  Imoxoyo baja pevajënae pejonenexa fiesta, pafiestamatacabi 
judíovi bobërëtonë exanabiaba. Nexata judíovi bajarapabobërëtonëta 

jinavanapabiaba bajarapafiestamatacabi. 3  Nexata Jesús pejuyapijivi juna­
tatsi penaponaenexa bajarapafiestajavabelia. Jesús pejuyapijivi jumaitsi:

—Pëtsa nacopatame majotaje. Judea nacuajavabelia liamëre. Bajarajotalia piji­
nia Dioso pesaëta pinijicuene nexanaponaejava nijajivi tsitaexanaename. 4 Pajivi 
pexanaejava yabara jitsipa pevënëlivaisitaenexatsi daxitanacuapijivi, bajarapajivi 
pexanaejava muetsia apo exanae. Nexata pepacuene Dioso pesaëta pinijicuene 
itsa exanaponame, nexata icatsia pinijicuene tsitaexanaename fiestajavata daxi­
tanacuapijivi pitabarata. Nexata daxitajivi cayapëtaena, jaitsi Jesús pejuyapijivi.

5  Jesús pejuyapijivi ata apo jamatabëjumecovënëtsi Cristocuene. 
Bajaraxuata bajarapacuenia pejuyapijivi ata jumaitsitsi. 6  Nexata Jesús 
jumaitsi pejuyapijivijavabelia:

—Abaxë raja tajamatacabi apo netocopiapatsi tanaitajëtsinexa daxitaji­
vijavabelia. Itsiata paxamë apo paitsimë. Paepatota jamatabëpaponame, 
pacatoxanepana paneponaenexa. 7 Mapanacuapijivi cajena acuenebi paxa­
më papecaitoyajava. Itsiata baitsi jane xanë nitoya. Tsipaji itavetaponajë 
pibisiacuene pexanavanapaejava. 8  Paxamë baja paponare fiestajavabelia. 
Xanë ra abaxë apo ponaenë. Tsipaji abaxë apo netocopiapatsi paepatota 
ponaejitsianë, jai Jesús pejuyapijivijavabelia.

9 Bajarapacuenia Jesús pejumaitsicujinae, abaxë Jesús nacopatanuca 
Galilea nacuata pecotocaevinexa.

Pacuenia Jesús napona fiestajavabelia yabara pelivaisi
10 Jesús pejuyapijivi fiestajavabelia pepuaponae, Jesús ata cotocaevi 

napona fiestajavabelia. Jesús nexata jivibitsaëto tuatuajëta apo naponae 
muetsia pepatsinexa. 11 Jesús picani jaitatsi judíovi pevetsivi fiestajava. 
Najumaitsi judíovi pevetsivi:

—¿Detsa xania jota ponapona bajaraponë? najai judíovi pevetsivi Jesús yabara.
12  Ayaibitsaëto jivi vëpaxapaxajaiya baracuaicuaijaitsi Jesús. Itsamonae 

jumaitsi Jesús yabara:
—Pexaniajamatabëcuenenë raja, jai itsamonae.
Itsamonae pijinia jumaitsi:
—Apo pexaniajamatabëcuenenë raja Jesús. Peyamaxëitojorobinë ra 

saya jivi, jai Jesús yabara.
13  Itsajivi ata apo cuaicuaijai ayaijumeta Jesús yabara. Tsipaji jumejuna­

va judíovi pevetsivi pejumetaeyanivatsi.
14 Itsa baja fiesta epatua tsaponae pevereverecaenexa, nexata Jesús 

joneya temploboyalia. Taxuxuaba jane baja livaisi petsipaebijava. 
15  Judíovi pevetsivi jamatabëcuenenabenajaca itsa jumetane Jesús pepae­
bilivaisi. Nexata judíovi pevetsivi najumaitsi:

—Maponëje bitso livaisi yapëtane. Picani livaisi apo nacujarubi pacue­
nia vaxaitsi nacujarubatsi, najai tsanubenae judíovi pevetsivi Jesús 
yabara.

16  Jesús nexata jumaitsi judíovi pevetsivijavabelia:
—Tatsipaebilivaisi raja apo tajamatabëcuenepijilivaisi. Dioso raja, ponë 

nitorobica, bajaraponë pejumelivaisi tsipaebaponajë. 17 Pajivi jamatabëe­
xana Dioso pejitsipaecuenia, bajarapajivi yapëtaena pepacuene Dioso 
pejumelivaisi tatsipaebijava. Nexata yapëtaenanua tajamatabëcuenepi­
jilivaisi itsa tsipaebajë. 18  Pajivi tsipaeba ëpejamatabëcuenepijilivaisi, 
tsipaeba saya jivi peyaiyataenexatsi. Itsiata baitsi jane pajivi tsipaeba 
jivi peyaiyataenexa Dioso, bajarapajivi cajena tsipaeba pexaniajailivaisi. 
Bajarapajivi apo yamaxëitojorobi jivi. Tsipaji pacuenia Dioso itorobatsi, 
tsipaeba, jai Jesús judíovi pevetsivijavabelia.

19 Jesús icatsia jumaitsi judíovijavabelia:
—Moiséspijinë baja cajena bajayata yaquina Dioso penajumecopatsi­

livaisi jivi pejumecovënëtsinexa. Itsiata baitsi jane paxamëyajuvënëjivi, 
caejivi ata, apo jumecovënëtsi bajarapalivaisi. Bajarapalivaisi pacaitavetsi 
ata jivi panebeyaxuabiyaniva, ¿detsa xuajitsia itsiata xanë jamatabëpane­
beyaxuabame? jai Jesús judíovijavabelia.

20 Nexata judíovi jumaitsi Jesúsjavabelia:
—Dovathi baja cajena yajavaponaponame. Itsajivi ata raja apo jamata­

bëcabeyaxuabi, jai judíovi.
21 Jesús nexata jumaitsi bajarapamonaejavabelia:
—Caejavayo Dioso pesaëta pinijicuene taexanaejava exanajë pena­

cueraevetsimatacabita. Nexata itsa pataneme bajarapacuene, daxita 
paxamë pajamatabëcuenenabenajacame penacueraevetsimatacabita 
taexanaexae bajarapacuene. 22  Paxamë ata penacueraevetsimatacabita 
ata panacuenebabiabame. Tsipaji penacuetonëyo paperabëcaucutabia­
bame penacueraevetsimatacabita ata ocho pamatacabibeje itsa xaina 
penaexanaecujinae. Baitsi paboupiperabëcaucutabiabame, Moiséspijinë 
baja cajena papecaitorobicuene. (Itsiata Moiséspijinë apo taxuxua­
bi bajarapacuene. Bajaraponëmi cajena pevajënaeya ata, panijasali­
naivimi taxuxuaba bajarapacuene.) 23  Bajarapacuenia penacuetonëyo 
paperabëcaucutabiabame penacueraevetsimatacabita ata, panejumeco­
vënëtsinexa Moiséspijinë pitorobicuenia. ¿Detsa nexata xuajitsia xanë 
panebaraanaepaname penacueraevetsimatacabita pebi tajamatejema­
yaexanaejava yabara? 24  Xaniavaetsia abaxë payapëtaenejevamë itsa­
jivi pibisiacuene pexanaejava, pëtsa abaxë pananeconitsiaexaname. 
Matapania xaniavaetsia payapëtaename, payanijobianamenua, itsa baja 
xaniajai naneconita, baja rajane pananeconitsiaexanaename, jai Jesús 
judíovijavabelia.

Pacuenia Jesús navajunupaeba itsaverena pata yabara pelivaisi
25  Itsamonae Jerusalén tomarata pejinavanapaevi najumaitsi Jesús 

yabara:

—¿Matsa ponë apo jaitarutsitsi pebeyaxuabinexatsije? 26  ¡Pataema! 
Bajaraponë cuaicuaijai tsanucae daxitajivi pitabarata. Itsiata itsajivi ata 
apo jumeitavetsi. Vajanacaevetsivi ata meta jumecovënëta bajaraponë 
pepacuene Dioso athëbëvetsica pitorobijavatsitsica jivi pecapanepaenexa. 
Bajaraxuata bajarapamonae apo jumeitavetsi. 27 Vaxaitsi cajena yapëtane­
tsi itsaverena pata maponëje. Nexata acuenebi pijacuata: “Cristonë raja,” 
pejaijava. Tsipaji Cristo yabara tajëvelia jumaitsi mapacueniaje: “Itsajivi 
ata apo yapëtae tsane itsaverena patsijitsia Cristo,” jai, najai Jerusalén 
tomarapijivi Jesús yabara.

28  Nexata Jesús livaisi petsipaebijavata templobota, jumetane baja­
rapamonae pebaracuaicuaijaijavatsi. Nexata Jesús ayaijumeta jumaitsi 
bajarapamonaejavabelia:

—Xanë yabara pajumaitsimë: “Yapëtanetsi bajaraponë. Yapëtanetsinua 
itsaverena pata bajaraponë,” pajamë. Itsiata baitsi jane apo patsinë taja­
matabëcueneta. Biji rajane taneitorobinëtsica ponapona athëbëtatsia. 
Paxamë cajena apo payapëtaemë bajaraponë. 29 Xanë yapëtaniji bajara­
ponë. Tsipaji athëbëvetsica tapatsinë. Bajaraponë baja cajena nitorobica 
mapanacuayabetsicaje, jai Jesús bajarapamonaejavabelia.

30 Nexata picani Jesús bajarapamonae jamatabëvaetabatsi penaneconi­
tsiaexanaenexatsi. Itsiata abaxë itsajivi ata apo vaetabitsi. Tsipaji abaxë 
Jesús apo tocopiapatsitsi pijamatacabi pevaetabinexatsi. 31 Itsiata baitsi 
jane bajarapamonaeyajuvënëvi ayaibitsaëto jumecovënëta Cristocuene. 
Nexata bajarapamonae najumaitsi:

—Itsa pina Cristo patsianica, Dioso pesaëta pinijicuene pexanaejava 
exanaena. Bajara maponë pepacuene Cristoje, ponë Dioso athëbëvetsi­
ca itorobijitsiatsica jivi pecapanepaenexa. Tsipaji nacatsitajëta pesaë. 
Pinijicuene pexanaejava exana Dioso pesaëta. Tsipaji cajena itsanë ata 
mapanacuata apo caëjëpaetsi bajarapitsipinijicuene pexanaenexa, najai 
bajarapamonae Jesús yabara.

Pacuenia fariseovi itoroba policíavi Jesús 
pevaetabinexatsi yabara pelivaisi

32  Fariseovi jumetane jivi pejumaitsijava: “Pepacuene rabaja maponë 
Cristoje,” pejaijava Jesús yabara. Nexata fariseovibeje judíovi penamatacai­
torobivibeje najamatabëcuenejëpabeje pitorobinexa policíavi. Nexata poli­
cíavi pona templobojavabelia pevaetabinexatsi picani Jesús. Itsiata abaxë 
Jesús apo vaetabitsi. 33 Jesús nexata templobota jumaitsi judíovijavabelia:

—Abaxë raja bajayayo itsiata pacayajavaponaponaenatsi. 
Bajaraxuacujinae jane baja naviatsianiajë taneitorobinëtsicajavabetsia. 
34 Paxamë picani panejaitsianame. Itsiata apo panecaxitajarabimë tsane. 
Tsipaji apo pacacaëjëpae tsane paneponaenexa itsabetsia ponaejitsianë, 
jai Jesús judíovijavabelia.

35  Nexata judíovi nayanijoba ëpamonae.
—¿De tsaeta belia maponë pijaponaejitsiaje peponaenexa, itsajota 

vaxaitsi apo caxitajarabijitsiatsi? Ponaejitsia raeta griegovi pijatomaranë­
javabelia, itsabelia judíovi jinavanapa. Griegovi raeta livaisi tsipaebijitsia 
Jesús. 36  Jesús nacajumaitsi: “Paxamë picani panejaitsianame. Itsiata apo 
panecaxitajarabimë tsane. Tsipaji apo pacacaëjëpae tsane paneponaenexa 
itsabetsia ponaejitsianë,” nacajai. ¿De tsaeta pitsijamatabëcuene yabara 
bajarapacuenia Jesús nacajumaitsi? najai judíovi.

Apo pevereverecaemera yabara pelivaisi
37 Pafiestamatacabi judíovi bobërëtonë exanabiaba, pecopiarucaemata­

cabi, jivi bitso najamatabëcuenereviabiaya bajinavanapa. Nexata bajara­
pamatacabi jivi ayaibitsaëto pitabarata Jesús nonotabapuna. Ayaijumeta 
Jesús jumai tsanucae:

—Pajivi mera jitsipa, xanëjavaberena ponae piapaenexa. 38  Dioso peju­
melivaisibaxutota jumaitsi mapacueniaje: “Pajivi nesivanajamatabëcue­
necopatsiana, bajarapajivi pejamatabëëthëtota xainaena daxitamatacabi 
pepitsaparucaemera. Baitsi bajarapajivi asivaya taeyabiabiana itsamonae 
ata. Nexata jamatabëcueneyavenonabiabiana itsamonae ata tanesivana­
jamatabëcuene copatsinexa, bajarapamonae ata pexainaenexa matacabi 
apo pevereverecaejava,” jai Jesús judíovijavabelia.

39 “Pajivi nesivanajamatabëcuenecopatsiana, bajarapajivi pejama­
tabëëthëtota xainaena daxitamatacabi pepitsaparucaemera,” itsa jai 
Jesús, jumaitsi Espíritu Santo yabara. Baitsi pajivi jumecovënëta Jesús 
petsipaebilivaisi, tsijamatabëecaenatsi Espíritu Santo. Itsiata baitsi 
jane abaxë Espíritu Santo apo patsitsica. Tsipaji abaxë Jesús apo ponae 
athëbëabetsia.

Pacuenia daxitajivi Jesús yabara apo 
najamatabëcuenejëpae yabara pelivaisi

40 “Pajivi nesivanajamatabëcopatsiana, bajarapajivi pejamatabëëthëtota 
xainaena daxitamatacabi pepitsaparucaemera,” pejaijava Jesús, jivi itsa 
jumetane, itsamonae jumaitsi:

—Xaniajai rabaja. Maponë Diosojumepaebinë profetanëje, ponë copiae­
vetavanapatsi pepatsijavanexatsica, jai bajarapamonae.

41 Itsamonae pijinia jumaitsi:
—Jume raja. Bajara maponë Cristoje, ponë Dioso athëbëvetsica itorobi­

jitsiatsica jivi pecapanepaenexa, jai itsamonae.
Itsiata itsamonae jumaitsi:
—¡Apo Cristo raja! Tsipaji Cristo Galilea nacuaverena apo patsi tsipae. 

42  Dioso baja cajena pejumelivaisibaxutota jumaitsi pacuenia Davidpijinë 
pemomoxiyajuvënënë naexanaejitsia Cristo. Bajaraponë peneta 

naexanaena Belén tomarata, patomarata Davidpijinë bajayata ponapona, 
jai bajarapamonae.

43  Bajarapacuenia nexata jivi ayaibitsaëto apo najamatabëcuenejëpae 
Jesús yabara. 44 Itsamonae picani Jesús jamatabëvaetabatsi penaneconi­
tsiaexanaenexatsi. Itsiata itsajivi ata apo vaetabitsi.

Pacuenia Jesús yabara judíovi pevetsivi apo 
jumecovënëtsi Cristonëcuene yabara pelivaisi

45  Papolicíavi picani fariseovibeje judíovi penamatacaitorobivibeje 
itorobalia Jesús pevaetabinexatsi, itsiata apo vaetabitsi. Naviabalia baja 
cobesa. Nexata fariseovibeje judíovi penamatacaitorobivibeje jumaitsi 
policíavijavabelia Jesús yabara:

—¿Detsa xuajitsia apo pacaponaemërena bajaraponë? jai fariseovibeje 
judíovi penamatacaitorobivibeje.

46  Nexata policíavi jumaitsi:
—Bajaraponë Dioso pitorobicueniatsi, xaniavaetsia jivi livaisi tsipaeba, 

itsajivi ata apo pepaebicuenia. Bajaraxuata apo pavaetabinë patacaponae­
nexarena, jai policíavi.

47 Nexata fariseovi jumaitsi:
—¿Paxamë ata tsabaja pacayamaxëitojoroba bajaraponë? 48  Caenë ata 

vajanacaevetsiviyajuvënënë, fariseoviyajuvënënë ata, apo jumecovënëtsi 
baja cajena bajaraponë Cristonëcuene. 49 Pamonae jumecovënëta bajara­
ponë Cristonëcuene, apo yapëtae pacuenia bajayata Dioso Moiséspijinëta 
penajumecopatsilivaisi jumaitsi jivi pejumecovënëtsinexa. Nexata baja­
rapamonae apo peyapëtaexae bajarapalivaisi, naneconita Diosojavabelia. 
Nexata Dioso naneconitsiaexanaenatsi, jai fariseovi policíavijavabelia 
Jesús Cristonëcuene pejumecovënëtsivi yabara.

50 Nicodemo, ponë copiaya Jesús taeyojopalia meravi, bajaraponë naeca 
bajarajota. Bajaraponë Nicodemo fariseoviyajuvënënë. Nicodemo nexata 
jumaitsi pevëna fariseovijavabelia:

51 —Vajalivaisi cajena nacaitaveta itsajivi ata vajananeconitsiaexanae­
yaniva, abaxë copiaya xaniavaetsia navajunupaebinejeva paneconi xaina 
bajarapajivi, jai Nicodemo.

52  Nexata bajarapamonae jumaitsi Nicodemojavabelia:
—¿Xamë ata tsabaja Galilea nacuapijinëmë necajumecovënëtsi baja­

raponë Cristonëcuene? Lebare Dioso pejumelivaisibaxuto. Yapëtaename 
pacuenia jumaitsi. Caenë ata cajena Diosojumepaebinë profeta apo patsi 
Galilea nacuajavaverena, jai bajarapamonae.

Petiriva pibisiacuene pexanaeva pamona pepëya yabara pelivaisi
53  Fariseovibeje judíovi penamatacaitorobivibeje pebijataecujinae poli­

cíavi, fariseovi baja caenë canacujitsia

8 � naviaba pijabonëjavabelia. 1 Jesús pona Olivovënë 
tsutojavabelia. 2  Nexata meravia pitsijavata, bajayacunua, 

Jesús icatsia naviarena temploboyaberena. Nexata daxitajivi 
itaxutuanacaetuanatsi. Nexata Jesús ecojopa templobota. Livaisi 
tsipaeba bajarapamonaejavabelia. 3  Nexata temploboyaberena judíovi 
pecujarubivi, fariseovi yajava, caparena petiriva Jesúsjavaberena. 
Bajarapamonae petiriva vaetaba pamona pepëya itsanëjavabelia 
pevitota pibisiacuene pexanaponaponaejavata. Nexata petiriva 
nutatsi daxitajivi pitabarata. 4  Nexata judíovi pecujarubivi, fariseovi 
yajava, jumaitsi Jesúsjavabelia:—Jesús, mara povaje pavaetabajë 
pamona pepëya itsanëjavabelia pibisiacuene pexanaponaponaejava­
ta. 5  Dioso Moiséspijinëta penajumecopatsilivaisi nacaitoroba baja 
cajena vajatseconaenexa ibotonëta bajarapitsiva vajabeyaxuabinexa 
bajarapacuenia. ¿Detsa paitsinë tsane mapovaje? jai bajarapamonae 
Jesúsjavabelia.

6  Bajarapamonae jumaitsi bajarapacuenia Jesús saya pejamatabë­
cueneëjëtsinexatsi. Nexata Dioso Moiséspijinëta penajumecopatsili­
vaisivecua, saicayacuenia, Jesús itsa jumecanaviata, bajarapamonae 
neconitsijitsiatsi picani. Itsiata Jesús jamatabëcueneyapëtane pacue­
nia bajarapamonae sivanajamatabëxainatsi. Nexata Jesús ira taeye­
caxuaba. Pecobesitota ira yaquineca. 7 Bajarapamonae bitso yanijo­
bapona Jesúsjavabelia. Nexata jane baja Jesús nonotapuna. Jumaitsi 
bajarapamonaejavabelia:

—Ponë paxamëyajuvënënë pibisiacuene apo pexanaenë, bajaraponë 
copiata iboto bixanae bajarapovajavabelia, jai Jesús.

8  Nexata icatsia Jesús ecareca. Ira taeyeca icatsia. Ira yaquineca 
icatsia. 9 Nexata bajarapamonae itsa jumetane bajarapacuenia Jesús 
pejumaitsijava, bajarapamonae najamatabënapita, caenë canacuji­
tsia, pibisiacuene pexanavanapaejava. Nexata bajarapamonae, caenë 
canacujitsia, templobovecua pitsapapona. Copiaya perujuvi pitsapa. 
Bajaraxuacujinae pevëjëavi pitsapa. Itsa baja daxita pitsapa, caenë Jesús 
templobota nacopateca petiriva yajava. Bajarapova abaxë nuca bajarajo­
ta. 10 Nexata Jesús itsa nonotapuna, caeva taenuta. Nexata Jesús jumai­
tsi petirivajavabelia:

—¿Detsa belia pona pamonae caneconita picani? ¿Itsanë ata tsaja apo 
cabixanae ibotota nijaneconi yabara pecananeconitsiaexanaenexa? jai 
Jesús petirivajavabelia.

11 Nexata bajarapova jumaitsi:
—Jume raja. Caenë ata apo nebixanae ibotota, jai bajarapova.
Nexata Jesús jumaitsi:
—Xanë ata apo cananeconitsiaexanaetsi. Ponare baja. Pëtsa baja icatsia 

pibisiacuene exaname, jai Jesús bajarapovajavabelia.

Jesús mapanacuapijivije pexaniajailivaisita 
pejamatabëcueneitayotsinë yabara pelivaisi

12  Jesús icatsia templobota jumaitsi jivijavabelia:
—Xanë raja pexaniajailivaisita daxitanacuapijivi jamatabëcueneita­

yotsianajë. Pajivi nepënaponaena, bajarapajivi jamatabëcueneitayotsia­
najë. Nexata xainaena matacabi apo pevereverecaejava. Bajarapajivi 
itsamatacabijavabelia ata apo ajamatabëcueneitaquiri tsane, jai Jesús 
jivijavabelia.

13  Nexata fariseovi jumaitsi Jesúsjavabelia:
—Xamë saya nijacuata najamatabëcuenelivaisipaebame. Nexata apo 

payapëtaenë nexaniajaicuene. Bajaraxuata apo pacajumecovënëtsitsi, jai 
fariseovi.

14 Jesús nexata jumaitsi fariseovijavabelia:
—Najamatabëcuenelivaisipaebi atanë tajacuata, itsiata cajena xaniaja­

në. Tsipaji xanë yapëtaniji itsaverena patajë. Itsabelia ata ponaejitsianë, 
yapëtaniji. Itsiata paxamë apo payapëtaemë itsaverena patajë. Itsabelia 
ata ponaejitsianë, apo payapëtaemë. 15  Paxamë paexanabiabame pacue­
nia baexana mapanacuapijivije. Itaxutojema jivi pananeconitsiaexana­
biabame payapëtaenejevamë pepacuene paneconivajëto xaina. Xanë 
abaxë apo naneconitsiaexanaenë itsajivi ata. 16  Itsiata itsamatacabi, itsa 
naneconitsiaexanaenajë Diosojavabelia pijaneconi pexainaevi, naneco­
nitsiaexanaenajë paneconivajëtota xaina. Tsipaji caenënë apo naneco­
nitsiaexanaenë tsane. Taxa Dioso, ponë nitorobica, bajaraponë neya­
java tsane jivi tananeconitsiaexanaematacabi. 17 Dioso Moiséspijinëta 
penajumecopatsilivaisi peyaquinaebaxutota jumaitsi mapacueniaje: 
“Palivaisi anijajivibeje najumejëpaeya paebabeje, bajarapalivaisi bepa­
jumecovën;etame,” jai. 18  Xanë baja cajena najamatabëcuenelivaisipae­
bajë. Taxa ata, ponë nitorobica, nevajunupaeba. Nexata baja panija­
nënëbeje najumejëpaeya pacatsipaebatsibeje xanë talivaisi, jai Jesús 
fariseovijavabelia.

19 Nexata fariseovi jumaitsi:
—¿Detsa jota nexata ponapona axa? jai.
Nexata Jesús jumaitsi fariseovijavabelia:
—Paxamë ra cajena apo paneyapëtaemë. Taxa ata apo payapëtaemë. 

Itsa paneyapëtaejitsipame, nexata taxa ata payapëtaejitsipame, jai Jesús 
fariseovijavabelia.

20 Bajarapacuenia Jesús jumaitsi livaisi petsipaebijavata templobota. 
Itsajota ofrendacuenia palata pejebabiabicajonianë bobena, bajarajota 
Jesús livaisi tsipaebanuca. Itsiata abaxë itsajivi ata Jesús apo vaetabitsi 
penaneconitsiaexanaenexatsi. Tsipaji abaxë pijamatacabi apo tocopiapa­
tsitsi pevaetabinexatsi.

Pacuenia Jesús tajëvelia jumaitsi: “Paxamë apo pacacaëjëpae tsane 
paneponaenexa itsabelia ponaejitsianë,” jai yabara pelivaisi

21 Jesús icatsia templobota tajëvelia jumaitsi fariseovijavabelia:
—Xanë pacavecuaponaenatsi. Nexata paxamë panejaitsianame. 

Paxamë pibisiacuene paneexanaeneconi, Dioso apo pacavecuaajibiaexa­
nae tsane. Nexata panijaneconi payajavatëpaename. Bajaraxuata paxamë 
apo pacacaëjëpae tsane paneponaenexa itsabelia ponaejitsianë, jai Jesús 
fariseovijavabelia.

22  Nexata judíovi jamatabëcuenenavëxaniabiaya najumaitsi Jesús 
yabara:

—Covë nabeyaxuabijitsia. Bajaraxuata nacajumaitsi: “Apo pacacaëjë­
pae tsane paxamë paneponaenexa itsabelia ponaejitsianë,” nacajai, najai 
judíovi.

23  Nexata Jesús jumaitsi judíovijavabelia:
—Paxamë baja cajena mapanacuapijivimëje. Xanë saicaya athëbëve­

tsica tapatsinë. Paxamë mapanacuata panejinavanapaevije. Xanë raja 
maapo panacuapijinënëje. 24 Bajaraxuata pacajumaitsitsi: “Paxamë pibi­
siacuene paneexanaeneconi, Dioso apo pacavecuaajibiaexanae tsane. 
Nexata panijaneconi payajavatëpaename,” pacajaitsi. Nexata paxamë 
panijaneconi payajavatëpaename itsa apo panejumecovënëtsimë pata­
cavecuaajibiaexanaejavanexa pibisiacuene paneexanaeneconi, jai Jesús 
fariseovijavabelia.

25 Nexata fariseovi jumaitsi Jesúsjavabelia:
—¿Detsa xamë ponëmë? jai.
Jesús nexata jumaitsi:
—Pacanavajunupaebatsi rabaja. Tataxuxuabijavaveliacujinae livaisi 

patacatsipaebijava, pacanavajunupaebaponatsi baja cajena. 26  Paxamë 
bitso pibisiacuene paexanabiabame. Nexata ayailivaisi xainajë itsa­
monaejavabelia patacavajunupaebinexa pibisiacuene paneexanaejava. 
Nexata pibisiacuene paneexanaeneconi yabara, necaëjëpa picani pata­
cananeconitsiaexanaenexa. Itsiata baitsi jane ponë nitorobica, petsipae­
binë pexaniajailivaisi. Pacuenia bajaraponë netsipaeba xanëjavaberena, 
bajarapacuenia juya xanë tsipaebajë mapanacuapijivijavabeliaje, jai Jesús 
fariseovijavabelia.

27 Itsiata baitsi jane fariseovi apo jumeyapëtae bajarapacuenia 
Jesús petsipaebijava paxa Dioso yabara. 28  Bajaraxuata Jesús jumaitsi 
bajarapamonaejavabelia:

—Itsa xanë, Daxitajivi Pematapijinënë, paneyotarutsiaexanaename 
cruzajavabelia patanebeyaxuabiaexanaenexamë, nexata matapania baja­
rapamatacabi paneyapëtaename ponëcuenenë. Nexata bajarapamatacabi 
payapëtaenamenua patacatsipaebijava apo tajamatabëcuenepijilivaisi. 

Biji rajane pacuenia taxa copiata netsipaeba, bajarapacuenia juya paca­
tsipaebatsi paxamëjavabelia. 29 Taxa, ponë nitorobica, neyajavaponapo­
na baja cajena. Tajaepato apo neponaponaeyaexanae. Tsipaji exanabia­
bajë pacuene yabara taxa nesivajamatabëcuenebarëyajitsia, jai Jesús 
bajarapamonaejavabelia.

30 Itsa Jesús jumaitsi bajarapacuenia, ayaibitsaëtoxaneto judíovi jume­
covënëtatsi Cristonëcuene: “Xaniajai cajena. Maponëje Dioso itorobicatsi,” 
jamatabëjai judíovi Jesús yabara.

Dioso pexi yabara pelivaisi, dovathi ata pexi yabara pelivaisi
31 Pajudíovi jumecovënëta Cristonëcuene, bajarapajudíovijavabelia 

Jesús jumaitsi:
—Itsa paxamë tsiteca pajumecovënëtavanapaename patacatsipae­

bilivaisi, nexata baja pepacuene patajajivimë tsane. 32  Nexata palivai­
si pacatsipaebatsi, payapëtaename baja pexaniajailivaisicuene. Nexata 
baja itsa payapëtaename bajarapapexaniajailivaisi, pacopabianame 
baja itsanë papecaitorobicuenia panetoexanabiabijavami, jai Jesús 
bajarapajudíovijavabelia.

33  Nexata pajudíovi apo jumecovënëtsi Cristonëcuene, jumaitsi 
Jesúsjavabelia:

—Paxanë rabaja cajena Abrahampijinë papemomoxinë. Paxanë dajubi­
cuenia apo panecanajetsi itsanëjavabelia amoneya patatonacuenebabiabi­
nexa. “Pacopabianame baja itsanë papecaitorobicuenia panetoexanabia­
bijavami,” itsa panejamë, ¿detsa pitsilivaisi yabara panejumaitsimë? jai 
Jesúsjavabelia pajudíovi apo jumecovënëtsi Cristonëcuene.

34 Jesús nexata jumaitsi bajarapajudíovijavabelia:
—Xaniajanë pacuenia pacatsipaebijitsiatsi. Daxita pamonae pibisiacue­

ne pexanaevi, jamatabëcueneitorobabiabatsi dovathi pejamatabëcueneta. 
35 Ponë itsanë pijajivitonë naexana, bajaraponë itsiata pijatuxanenë apo 
pexiyajuvënënë. Ponë petuxanenë pexiyajuvënënë, daxitamatacabijavabe­
lianexa petuxanenë pexënato tsaponaponae. 36  Nexata pijinia xanë, Dioso 
pexënatonë, itsa copiarucaeyaexanaenajë dovathi papecaitorobabiabija­
vami, copiarucaeyaexanaenajë daxitamatacabijavabelianexa. Nexata baja 
dovathi apo pacaitorobabiabi tsane matavëjëa pibisiacuene paneexanae­
nexa. 37 Yapëtaniji cajena Abrahampijinë papemomoxicuenemë. Itsiata 
baitsi jane jamatabëpanebeyaxuabame. Tsipaji apo panejumecovënëtsimë 
patacatsipaebilivaisi. 38  Xanë rabaja pacuenia taxa netsitajëta, jivi tsipae­
babiabajë. Paxamë ata paexanabiabame pacuenia paneaxajivi pacaitoro­
ba, jai Jesús judíovijavabelia.

39 Nexata judíovi jumaitsi:
—Pataxajivi baja cajena pexaniajamatabëcuenevi. Abrahampijinë raba­

ja cajena patamopijinëmi, patajasalinainëmi, jai judíovi.

Jesús nexata jumaitsi bajarapamonaejavabelia:
—Itsa pepacuene paxamë Abrahampijinë papemomoximë tsipae, paexa­

naejitsipame peneta pacuenia exanabiaba Abrahampijinëmi. 40 Pacatsipaebi 
atatsi pexaniajailivaisi, pacuenia taxa Dioso netsipaeba, itsiata paxamë 
jamatabëpanebeyaxuabame. ¡Abrahampijinë cajena caeto ata apo exanae 
bajarapitsicuene! 41 Paxamë paexanabiabame pacuenia itsanë paneaxa 
pacaitorobabiaba, jai Jesús judíovijavabelia dovathi yabara.

Nexata judíovi jumaitsi:
—Paxanë cajena mapanacuataje pataenajivi apo panenacoxitsi itsanë­

javabelia pataxajivivecua pibisiacuene pexanaecujinae. Paxainajë caenë 
pataxa, athëbëpijinë. Pataxa rabaja Dioso, jai bajarapamonae.

42  Nexata Jesús jumaitsi bajarapamonaejavabelia:
—Itsa pepacuene Dioso paneaxa tsipae, nexata paxamë asivaya pane­

taejitsipame. Tsipaji Diosojavavetsica tapatsinë. Majotaje ponaponajë. 
Xanë raja saya tajamatabëcueneta apo patsinëtsica. Dioso raja nitorobi­
ca. 43  ¿Detsa xuajitsia paxamë apo panejumeyapëtaemë patacatsipaebili­
vaisi? Apo pajitsipaemë patanenamuxunaevetsinexamë bajarapalivaisi. 
44 Paxamë rabaja cajena paneaxa dovathi. Papijajivimë. Pejitsipaecuenia 
jamatabëpatoexanabiabame. Dovathi rabaja cajena jivibenë Dioso nacua 
pexanaejava petaxuxuabijavaveliacujinae. Pexaniajailivaisi apo najamata­
bëxainae. Caeto ata cajena pexaniajailivaisi apo paebi. Itsa najumetsënë­
ta, bajaraponë pijacujiru baja cajena. Tsipaji penajumetsënëtsinë. Jivi ata 
najumetsënëtsiaexanabiaba. 45 Xanë baja cajena pexaniajailivaisi pacatsi­
paebatsi. Itsiata apo panejumecovënëtsimë. 46  ¿Jipatsa paxamëyajuvënënë 
netane pibisiacuene taexanaejava? Ajibi cajena. Itsacuenejavayo ata, xua 
pibisiacuene, apo exanaenë. Pexaniajailivaisi pacatsipaebabiabi atatsi, 
¿detsa xuajitsia itsiata apo panejumecovënëtsimë? 47 Pajivi Dioso pijajivi­
tonë, bajarapajivi namuxunaeveta Dioso pejumelivaisi. Itsiata baitsi jane 
paxamë Dioso apo papijajivimë. Bajaraxuata apo pajitsipaemë patanena­
muxunaevetsinexamë Dioso pejumelivaisi, jai Jesús judíovijavabelia.

Pacuenia Cristo, ponë Dioso itorobica, ponapona baja cajena 
Abrahampijinë pevajënaeya ata yabara pelivaisi

48  Judíovi jumaitsi Jesúsjavabelia:
—Paxanë itsa pacajumaitsitsi: “Xamë raja Samaria nacuapijinëmë, 

dovathi neyajavaponaponaenë,” itsa pacajaitsi, paxaniajanë cajena, jai 
judíovi Jesúsjavabelia.

49 Jesús nexata jumaitsi judíovijavabelia:
—Xanë cajena dovathi apo yajavaponaponaenë. Xanë taxa Dioso yaiya­

taeya ponaponajë. Itsiata paxamë apo paneyaiyataemë. 50 Xanë raja xua 
exanaponajë, apo exanaenë jivi saya taneyaiyataenexa. Itsiata baitsi jane 
taxa netojitsipa jivi taneyaiyataenexa. Bajaraponë naneconitsiaexanaena 

pamonae apo neyaiyatae. 51 Xaniajanë pacuenia pacatsipaebijitsiatsi. 
Pajivi jumecovënëtsiana tatsipaebilivaisi, bajarapajivi tëpae ata tsane, 
pepacujiru apo tëpae tsane daxitamatacabijavabelianexa. Nexata xainae­
na matacabi apo pevereverecaejava, jai Jesús judíovijavabelia.

52  Nexata judíovi jumaitsi:
—Aeconoxae pepacuene dovathi pecayajavaponaponaejava, payapëtani­

ji. Tsipaji Abrahampijinëmi tëpa. Daxita Diosojumepaebivimi profetavi ata, 
tëpa. Itsiata xamë jumaitsimë tsaponae: “Pajivi jumecovënëtsiana tatsipae­
bilivaisi, bajarapajivi tëpae ata tsane, pepacujiru apo tëpae tsane daxita­
matacabijavabelianexa,” jamë tsaponae. 53 Vamopijinëmi Abrahampijinë, 
ayaijamatabëcuenenëmi ata, bajayata tëpa. Daxita Diosojumepaebivimi 
profetavi ata tëpa. ¿Xamë tsaja Abrahampijinëmi matatoxenetsia beayaija­
matabëcuenenëmë nataneme? ¿Detsa beponëmë nataneme? jai judíovi.

54 Jesús nexata jumaitsi judíovijavabelia:
—Itsa xanë tajacuata najumaitsinë tsipae: “Xanë bitso ayaijamatabë­

cuenenënë,” itsa janë tsipae, nexata ajumematamobinë tsipae. Itsiata bai­
tsi jane taxa Dioso, ponë yabara paxamë ata: “PatajaDioso raja,” pajamë, 
bajaraponë neyaiyatane. 55 Itsiata paxamë apo payapëtaemë bajaraponë. 
Xanë cajena yapëtaniji. Nexata xanë Dioso yapëtae atanë, itsa yavajunua­
xainaejitsipajë, “Apo yapëtaenë cajena bajaraponë,” itsa janë tsipae Dioso 
yabara, najumetsënëtsipajë pacuenia paxamë panajumetsënëtabiabame. 
Itsiata xanë pepacuene Dioso yapëtaniji. Jumecovënëtajënua pacuenia 
Dioso nitorobabiaba. 56  Bajayata Abrahampijinë panijasalinainëmi jamata­
bëcuenebarëya. Tsipaji tajëvelia yapëtane mapanacuayabetsicaje tapatsi­
javanexatsica. Nexata Abrahampijinëmi nesivajamatabëcuenebarëya baja 
cajena, jai Jesús judíovijavabelia.

57 Nexata judíovi jumaitsi Jesúsjavabelia:
—Abaxë raja xamë apo xainaemë cincuenta pavaibeje ata. ¿Detsa 

pacuenia nexata taejitsipame Abrahampijinë? Abrahampijinë baja cajena 
pepo bajayatami tëpa, jai judíovi Jesúsjavabelia jumeaebiaya.

58  Jesús nexata jumaitsi judíovijavabelia:
—Xaniajanë pacuenia pacatsipaebijitsiatsi. Xanë raja cajena ponaponajë 

Abrahampijinë pevajënaeya ata, jai Jesús judíovijavabelia.
59 Nexata bajarapacuenia Jesús itsa jumaitsi judíovijavabelia, judíovi 

nota ibotonë. Tseconaejitsiatsi picani Jesús ibotonëta. Itsiata baitsi jane 
Jesús namatayatsia pitsapa templobovecua bajarapamonae petuatuajëa­
lia. Jesús baja nexata judíovi itsajavabelia vecuapona.

Pacuenia Jesús itaxutoxanepanaeyaexana ecënaenë yabara pelivaisi

9 �1 Jesús najetaruca namutua. Nexata tane penaexanaejavavelia­
cujinae bitso pitaxutotsëcënaenë. 2  Nexata Jesús pijajivi jumaitsi 

Jesúsjavabelia:

—Patajatuxanenë, ¿detsa meta xuajitsia maponë naexana bitso pitaxutotsë­
cënaenëje? ¿Paxa tsaeta pibisiacuene pexanaejamatabëcuene? Itsa jume, ¿pena 
tsaeta pibisiacuene pexanaejamatabëcuene maponë itaxutotsëcënaje? Itsa 
jume, ¿baja tsaeta ponë pijacuata pibisiacuene natoexana? jai Jesús pijajivi.

3  Jesús nexata jumaitsi pijajivijavabelia:
—Jume raja. Mara ponëje paxa, pena ata, pibisiacuene pexanaejama­

tabëcuene, apo itaxutotsëcënaeje. Naexana bitso pitaxutotsëcënaenë saya 
daxitajivi petaenexatsi Dioso icatsia pitaxutoxanepanaeyaexanaejavatsi. 
4 Payapëtaneme rabaja mapacueneje. Matacabita xanepana vajanacue­
nebinexa. Itsa baja meravi, acuenebi vajanacuenebinexa. Bajara pijinia 
itsinë xanë ata. Taponaponaematacabi xanepana tatonacuenebinexa ponë 
nitorobica. Itsa pamatacabi nebeyaxuabiana, acuenebi tsane tatonacue­
nebinexa. 5 Abaxë paepatojebi ponaponaenajë mapanacuataje, daxitajivi 
jamatabëcueneitayotsianajë pexaniajailivaisita, jai Jesús pijajivijavabelia.

6  Bajarapacuenia Jesús pejumaitsicujinae irabelia suabaxuaba. 
Peionitota tsorobojavayo exana. Nexata itaxutoexaba bitso pitaxutotsëcë­
naenë. 7 Nexata Jesús jumaitsi bitso pitaxutotsëcënaenëjavabelia:

—Ponare baja. Naitaxutoquiaremelia pecueyetsipucayojavabelia, 
Siloévënë pucayojavabelia, jai Jesús.

“Siloé,” itsa jai bajarapamonae pijajumeta, mapajumeta pejumaitsiju­
me: “Pitorobinëtsitsica,” pejaijume.

Nexata bitso pitaxutotsëcënaenë lia baja. Naitaxutoquiatojopalia. 
Naviarena baja pitaxutoxanepanaenë. 8  Nexata itsajota ponapona bitso 
pitaxutotsëcënaenëmi, imoxoyo penaevi, pamonae ata taeyabiabatsi, 
daxita bajarapamonae nayanijoba.

—¿Matsa ponë palata amoneya pevajëcabiabecaenëmije? najai 
bajarapamonae.

9 Nexata itsamonae jumaitsi:
—Jãjã, bajara covë ponë, jai.
Itsiata itsamonae jumaitsi:
—Apo ponë raja. Bajara saya itsiata beponë, jai.
Nexata pitaxutotsëcënaenëmi pijacuata jumaitsi:
—Jãjã, xanë rabaja, jai bajaraponë.
10 Nexata bajarapamonae jumaitsi pitaxutotsëcënaenëmijavabelia:
—¿Detsa nexata pacuenia taneme baja? jai.
11 Nexata pitaxutotsëcënaenëmi jumaitsi:
—Ponë raja Jesúsvënënë, exana tsorobojavayo. Nitaxutoexaba. Nexata 

nejumaitsi: “Liamëre pecueyetsipucayojavabelia, Siloévënë pucayojavabe­
lia. Naitaxutoquiaremelia,” nejai Jesús. Nexata baja lianë. Itsa naitaxuto­
quiatajë bajarapapucayota, taniji baja, jai pitaxutotsëcënaenëmi.

12  Nexata bajarapamonae jumaitsi:
—¿Detsa jota bajaraponë ponapona? jai.
Nexata icatsia pitaxutotsëcënaenëmi jumaitsi:
—Apo yapëtaenë itsajota ponapona, jai.

Pacuenia bitso pitaxutotsëcënaenëmi caponaliatsi 
fariseovijavabelia peyanijobinexatsi yabara pelivaisi

13  Pitaxutotsëcënaenëmi pitaxutoxanepanaejava jivi itsa tane, yani­
jobatsi peyapëtaenexa pacuenia itaxutoxanepana. Pamonae yani­
jobaponatsi, bajarapamonae pitaxutotsëcënaenëmi caponaliatsi 
fariseovijavabelia. 14 Pamatacabi Jesús exana tsorobojavayo pitaxutoxa­
nepanaeyaexanaenexa bitso pitaxutotsëcënaenëmi, bajarapamatacabi 
judíovi penacueraevetsimatacabi. 15 Nexata jane baja fariseovi yanijoba 
pitaxutotsëcënaenëmijavabelia.

—¿Detsa pacuenia nexata itaxutoxanepaname? jai fariseovi.
Nexata pitaxutotsëcënaenëmi jumaitsi:
—Nitaxutoexaba raja tsorobojavayota. Bajaraxuacujinae naitaxutoquiata­

jë. Nexata aeconoxae taniji baja, jai pitaxutotsëcënaenëmi fariseovijavabelia.
16  Nexata fariseovi najumaitsi:
—Ponë bajarapacuene exana, Dioso apo pitorobinëtsi cajena. Tsipaji 

apo yaiyatae penacueraevetsimatacabi, najai fariseovi.

Itsiata bajarapamonaeyajuvënëvi itsamonae najumaitsi:
—Itsa pibisiacuene pexanaenë tsipae, apo caëjëpae tsipaetsi bajarapitsi­

pinijicuene pexanaenexa, najai itsamonae.
Nexata daxita fariseovi apo najamatabëcuenejëpae. 17 Nexata icatsia 

fariseovi yanijoba pitaxutotsëcënaenëmijavabelia.
—¿Detsa jane xamë bejamatabëitsimë ponë caitaxutoxanepanaeyaexa­

na yabara? jai fariseovi.
Nexata pitaxutotsëcënaenëmi jumaitsi:
—Bajaraponë cajena Diosojumepaebinë profeta, jai.
18  Judíovi apo jumexaniatae pitaxutoxanepanaeyaexanaejavatsi yabara. 

Nexata bajarapamonae junata pitaxutotsëcënaenëmi paxa, pena yajava. 
19 Judíovi jane baja yanijoba pitaxutotsëcënaenëmi paxabeje penabejeja­
vabelia. Jumaitsi:

—¿Baja tsa maponë panexënatobejeje, ponë penaexanaejavaveliacuji­
nae pitaxutotsëcënaenëmije? ¿Detsa pacuenia aeconoxae baja tane? jai 
judíovi.

20 Nexata pitaxutotsëcënaenëmi paxabeje penabeje jumaitsibeje:
—Maponëje pataxënatobeje payapëtanijibeje cajena. 

Payapëtanijibejenua penaexanaejavaveliacujinae pitaxutotsëcënaejava. 
21 Itsiata baitsi jane aeconoxae apo payapëtaenëbeje pacuenia baja itaxu­
toxanepana. Apo payapëtaenëbejenua ponë itaxutoxanepanaeyaexanatsi. 
Bajaraponë taxënato payanijobare. Penaveretsinë rabaja. Pijacuata paca­
tsipaebiana, jai pitaxutotsëcënaenëmi paxabeje penabeje judíovijavabelia.

22  Judíovi baja cajena najamatabëcuenejëpa pevajënaeitavetsinexa 
penajoneyaniva judíovi penacaetuatabiabibojavaberena pajivi jumaitsi: 
“Jesús rabaja cajena Cristo, ponë Dioso athëbëvetsica itorobijitsiatsica jivi 
pecapanepaenexa,” pejaijivi. Bajaraxuata pitaxutotsëcënaenëmi paxabeje 
penabeje bajarapacuenia jumecanaviatabeje pecujunavixaebeje judíovi. 
23  Bajaraxuata bajarapajivibeje jumaitsibeje: “Taxënatojavabelia payanijo­
bare. Penaveretsinë rabaja,” jaibeje.

24 Nexata judíovi icatsia junata pitaxutotsëcënaenëmi. Jumaitsi 
bajaraponëjavabelia:

—Panetsipaebare xaniavaetsia Dioso pitabarata. Paxanë baja cajena 
payapëtaniji bajaraponë pibisiacuene pexanaenëcuene, jai judíovi Jesús 
yabara.

25 Nexata pitaxutotsëcënaenëmi jumaitsi:
—Pibisiacuene meta pexanaenë. Xanë apo yapëtaenë. Itsiata bai­

tsi jane nitaxutoxanepanaeyaexana taitaxutotsëcënaenëmi, jai 
pitaxutotsëcënaenëmi.

26  Nexata icatsia judíovi jumaitsi:
—¿Detsa pacuenia catoexana netaenexa? jai judíovi.
27 Nexata pitaxutotsëcënaenëmi jumaitsi judíovijavabelia:

—Pacatsipaebatsi rabaja picani xaniavaetsia. Itsiata apo panejumeco­
vënëtsimë. ¿Detsa xuajitsia pajitsipame patacatsipaebaponaenexa icatsia? 
¿Paxamë ata tsaja pajitsipame panejumecovënëtsinexa bajaraponë papija­
jivinexamë? jai pitaxutotsëcënaenëmi judíovijavabelia.

28  Nexata judíovi bijatanetsi pitaxutotsëcënaenëmi. Jumaitsitsi:
—Xamë raeta baja cajena bajaraponë pijajivitonëmë. Paxanë raja sai­

caya Moiséspijinë petsipaebilivaisi pajumecovënëtavanapajë. 29 Paxanë 
baja cajena payapëtaniji pepacuene Dioso pebarëcuaicuaijaijavatsi 
Moiséspijinë. Itsiata baitsi jane ponë cabarëcuaicuaijai, apo payapëtaenë 
itsaverena pata, jai judíovi.

30 Nexata pitaxutotsëcënaenëmi jumaitsi judíovijavabelia:
—¿Detsa xuajitsia nitaxutoxanepanaeyaexanae ata, apo payapëtae­

më itsaverena pata bajaraponë? 31 Yapëtanetsi baja cajena mapacueneje. 
Diosojavabelia vajëtsi ata pamonae pibisiacuene pexanaevi, Dioso baja 
cajena apo namuxunaevetsi. Dioso baja cajena banamuxunaeveta itsa 
vajëtatsi pejitsipaecuenia yaiyataeya petojinavanapaevitsi. 32  Caeto ata 
mapanacuapijivi apo vënëlivaisitaetsi ponë caëjëpatsi pitaxutoxanepa­
naeyaexanaenexa penaexanaejavaveliacujinae bitso pitaxutotsëcënaenë. 
33  Peneta bajaraponë itsa apo patsi tsipae Diosojavavetsica, nexata apo 
caëjëpaetsi tsipae pexanaenexa Dioso pesaëta pinijicuene pexanaejava, jai 
pitaxutotsëcënaenëmi judíovijavabelia.

34 Nexata judíovi jumaitsi:
—Xamë cajena pibisiacuene exaname nenaexanaejavaveliacujinae. 

¿Itsiata tsaja caranata pibisiacuene nexanaenë jamatabëpanemuxujioba­
me? jai judíovi pitaxutotsëcënaenëmijavabelia.

Nexata torotajarabaxuabatsi judíovi penacaetuatabiabibo 
pevecuapitsapaenexa.

Pacuenia Dioso apo pejumecovënëtsivi 
jamatabëcueneaitaquiri tsavanapae yabara pelivaisi

35 Jesús vënëlivaisitane pitaxutoxanepanaeyaexanaenë judíovi petoro­
bajarabijavatsi judíovi penacaetuatabiabibo pevecuapitsapaenexa. Nexata 
Jesús itsa caxitajaraba pitaxutoxanepanaeyaexanaenë, Jesús jumaitsi 
pitaxutoxanepanaeya exanaenëjavabelia:

—¿Najamatabëcopatame tsabaja Dioso pexënatojavabelia? nayabarajai 
Jesús.

36  Nexata ponë Jesús itaxutoxanepanaeyaexana, jumaitsi:
—¿Detsa ponë Dioso pexënato tanajamatabëcopatsinexa bajaraponëja­

vabelia? jai.
37 Jesús nexata pijacuata nayabarajumaitsi:
—Ponë rabaja cabarëcuaicuaijai, Dioso rabaja pexënato, nayabarajai 

Jesús.

38  Nexata ponë Jesús itaxutoxanepanaeyaexana, pematabacabëta nuca 
Jesús pitabarata. Jumaitsi Jesúsjavabelia:

—Tajatuxanenë, casivanajamatabëcopatatsi baja cajena, jai.
39 Nexata Jesús jumaitsi pitaxutoxanepanaeya exanaenëjavabelia:
—Xanë patajë mapanacuayabetsicaje jivi penayapëtaenexa pijaneconi 

pexainaejava. Nexata pamonae pexaniajailivaisi tatsipaebijavata naja­
matabëcueneyapëtaena piajamatabëcueneitaquirijava, bajarapamonae 
jamatabëcueneitayotsianajë pexaniajailivaisita. Pamonae jemajai. Apo 
yapëtae ata pexaniajailivaisi, jamatabëjumaitsi: “Vaxaitsi rabaja yapëta­
netsi pexaniajailivaisi,” jamatabëjai, bajarapamonae apo jamatabëcuenei­
tayotsinë tsane, jai Jesús.

40 Nexata fariseovi, bajarajota penubenaevi, jumetane bajarapacuenia 
Jesús pejumaitsijava. Nexata fariseovi jumaitsi Jesúsjavabelia.

—¿Paxanë ata tsabaja pajamatabëcueneitaquirinë tsavanapae? jai.
41 Jesús nexata jumaitsi fariseovijavabelia:
—Jãjã, bitso pajamatabëcueneitaquirimë tsavanapae. Tsipaji jamata­

bëcuenenavëxaniabiaya pajamatabëjumaitsimë tsabiabi: “Vaxaitsi rabaja 
jumecovënëtatsi Dioso,” pajamatabëjamë tsabiabi. Nexata Dioso pejume­
livaisi payapëtae atamë, itsiata pibisiacuene paexanabiabame. Nexata 
bitso pananeconitame Diosojavabelia. Paxamë Dioso pejumelivaisi apo 
paneyapëtaexae, itsa pajamatabëcueneitaquirimë tsipae, nexata bitso apo 
pananeconitsimë tsipae Diosojavabelia, jai Jesús fariseovijavabelia.

Oveja pecajoneyabiabicorral yabara pelivaisi

10 �1 Jesús jumaitsi fariseovijavabelia:
—Xaniajanë pacuenia pacatsipaebijitsiatsi. Oveja pecajoneya­

biabicorral ënëabelia saicayanë pejonenexa, apo jone corral baupajava. 
Junaya saya peyenepanatsia pejonenexalia. Bajaraponë penacobetoxotsi­
nënexa oveja. 2  Ponë peneta joneya corral baupayalia, bajaraponë cajena 
oveja pevetsinë. 3 Nexata corral baupa pevetsinë tobaupatatsi pijaoveja 
pecapitsapaenexa. Itsa baja pijaoveja capitsapa corralvecua, pijaoveja 
jumeyapëtanetsi. Tsipaji junatapona pijaoveja caenë canacujitsia pevënë­
ta. 4 Pecapitsapaecujinae daxita pijaoveja, bajaraponë oveja pevajënaeya 
namataxainanajetaruca. Nexata pijaoveja pënaponatsi. Tsipaji jumeyapëta­
netsi pijaoveja. 5 Oveja apo pënaponae tsipae saicayanë. Tsipaji apo jume­
yapëtae. Vecuarëcëpecaejitsipa saya, nayabarajai Jesús fariseovijavabelia.

6  Bajarapacuenia Jesús oveja pevetsinëcuenia nataeya comparacióncue­
nia nalivaisipaeba fariseovijavabelia. Itsiata fariseovi apo jumeyapëtaetsi 
Jesús comparacióncuenia penalivaisipaebijava.

Pacuenia Jesús xaniavaetsia eveta pijajivi yabara pelivaisi
7 Jesús jumaitsi fariseovijavabelia:

—Xaniajanë pacuenia pacatsipaebijitsiatsi. Pacuenia oveja junua 
corral baupajava, pepanepaenexa corral ënëaberena, bajara xanë itsi­
në jivi pejonenexa xanëjava, pepanepaenexa Dioso pijatomarabetsia. 
8  Itsamonae xanë tavajënaeya penajumetsënëtsilivaisi jivi tsipaebapona. 
Bajarapamonae oveja bepenacobetoxotsivi. Jamatabëneyacajërëta taja­
jivi. Itsiata baitsi jane tajajivi apo jumecovënëtsi bajarapamonae. 9 Xanë 
rabaja cajena baupanë. Pajivi nesivanajamatabëcopatsiana, jonena xanë­
java pepatsinexa Dioso pijatomarabetsia. Bajarapajivi capanepaenatsi 
Diosojavabelia. Pijaoveja xaniavaetsia pevetsinë, caebajayacunua canacu­
jitsia capitsapa corralvecua oveja pexaejava pejaitsinexa. Icatsia caecani­
viyo canacujitsia cajunua corraljavaberena. Bajara pijinia pacuenia xanë 
ata xaniavaetsia evetsianajë pajivi nesivanajamatabëcopatsiana, jai Jesús 
fariseovijavabelia.

10 Icatsia Jesús jumaitsi fariseovijavabelia:
—Penacobetoxotsinë bapata oveja penacobetoxotsinexa, pebeya­

xuababiabinexanua. Bajarapacuenia oveja peveretaponaenexa bapata. 
Bajara pijinia jamatabëcueneitsi pamonae pata penajumetsënëtsilivaisi 
jivi petsipaebaponaenexa. Itsiata baitsi jane xanë patajopaicajë mapana­
cuayabetsicaje xanë tajamatabëcueneta jivi pexainaenexa matacabi apo 
pevereverecaejava, bitso jamatabëcuenebarëyaya pejinavanapaenexa­
nua. 11 Pacuenia itsi xaniavaetsia pevetsinë pijaoveja, bajara pijinia xanë 
itsinë taevetsinexa tajajivi. Xaniavaetsia pevetsinë pijaoveja jamatabë­
jumaitsi: “Itsanë netobeyaxuabijitsia ata tsane tajaoveja, apo copatsinë 
tsane tanetoyajuvënëbeyaxuabiyaniva tajaoveja. Nexata xanë tajaoveja 
yapijivinacaevetsianajë tanebeyaxuabinexa,” jamatabëjai. Bajara pijinia 
xanë ata jamatabëitsinë tajajivi yabara. 12  Itsiata ponë saya toevetsipa 
itsanë pijaoveja, bajaraponë apo xainae tsipae bajarapaovejabitsaëto. Saya 
toevetaponaponaejitsipa pematamotsinexatsi. Nexata nevëthë oveja itsa 
tsimaxënajetarucaejitsipa, bajaraponë xuabatabajiravijitsipa ovejabitsaë­
tomi. Nexata oveja nevëthë itsa yajuvënëvaetabijitsipatsi, nacayajatecaeji­
tsipa ovejabitsaëtomi. 13  Oveja pevetsinë najetabajiravijitsipa. Tsipaji saya 
pematamotsinexatsi nacuenebaponaponaejitsipa. Nexata apo jamatabëbë­
jai tsipae oveja yabara, jai Jesús fariseovijavabelia.

14-15 Icatsia Jesús jumaitsi:
—Pacuenia itsi xaniavaetsia pevetsinë pijaoveja, bajara pijinia itsinë 

xanë ata taevetsinexa tajajivi, pamonae taniji beovejacuenia. Pacuenia 
taxa neyapëtane, bajara pijinia pacuenia xanë ata yapëtaniji taxa. 
Pacuenia pijinia xaniavaetsia yapëtaniji tajajivi, bajara pijinia pacuenia 
tajajivi ata neyapëtane. Xanë sivatëpaenajë tajajivi. 16  Xainajë baja itsabi­
tsaëto tajajivi. Itsiata abaxë bajarapamonae apo yajavajinavanapae mapa­
bitsaëtojavataje. Itsiata itsamatacabi capatsianajë bajarapamonae mapa­
bitsaëtojavaberenaje. Nexata daxita bajarapamonae nejumecovënëtsiana 

taitorobicuenia. Caebitsaëtoxaneto jane baja tajajivi netonaexanaena. 
Bajarapamonae xanë caenënë evetsianajë, jai Jesús.

17 Icatsia Jesús jumaitsi:
—Taxa niasiva. Tsipaji tajajivi yabara nacaevetsianajë tanebeyaxua­

binexa. Itsiata icatsia tatëpaecujinae asaënë tsane. 18  Itsa apo nacaeve­
tsinë tsipae tanebeyaxuabinexa, itsajivi ata apo caëjëpaetsi tsipae tane­
beyaxuabinexa. Itsiata tajacuata nacaevetsianajë tanebeyaxuabinexa. 
Necaëjëpa tatëpaenexa. Necaëjëpanua icatsia tasaënexa tatëpaecujinae. 
Bajarapacuenia taxa netocopata, jai Jesús.

19 Judíovi itsa jumetane bajarapacuenia Jesús pejumaitsijava, judío­
vi apo najamatabëcuenejëpae. 20 Judíovi ayaibitsaëto najumaitsi Jesús 
yabara:

—Dovathi raja bajaraponë yajavaponaponatsi. Matajemabatsi ra saya. 
¿Detsa xuajitsia bajaraponë panamuxunaevetame? najai bajarapamonae.

21 Itsiata bajarapamonaeyajuvënëvi itsamonae najumaitsi:
—Ponë dovathi yajavaponaponatsi, apo caëjëpaetsi tsipae cajena 

pecuaicuaijainexa mapacueniaje. Apo caëjëpaetsinua tsipae pitaxutoxane­
panaeyaexanaenexa bitso pitaxutotsëcënaenëmi, najai bajarapamonaeya­
juvënëvi Jesús yabara.

Pacuenia Jesús judíovi navecuaitavetatsi yabara pelivaisi
22  Emarapaeta Jerusalén tomarata fiesta exana. Bajarapafiesta exana 

judíovi penajamatabënapitsinexa bajayata judíovi pijasalinaivi templobo 
pexanebetsijava. 23  Nexata pamatacabi fiesta exana, Jesús ponapona baja­
rapatemplobojavata, Portal de Salomónvënëjavata. 24 Nexata Jesús judíovi 
matatoyorotsia nacaetuatatsi. Judíovi jumaitsi Jesúsjavabelia:

—Apo payapëtaenë pacuenia panajamatabëxainaejitsianë xamë yabara. 
¿Detsa pacujinae paneyapëtaeyaexanaename patacayapëtaenexa pepacue­
ne ponëmë? Itsa pepacuene Cristomë, Dioso athëbëvetsica pecaitorobinë­
tsica jivi necapanepaenexa, panetsipaebare cajena rovialia, jai judíovi.

25 Jesús nexata jumaitsi judíovijavabelia:
—Pacatsipaebatsi rabaja picani rovialia. Itsiata apo panejumecovë­

nëtsimë. Taxa Dioso pesaëta pinijicuene exanajë. Bajara papinijicuene 
exanajë taxa taneitorobicuenia. Nexata itsa exanajë bajarapapiniji­
cuene, pacatsitaexanatsi picani taxa taneitorobicuene. 26  Itsiata baitsi 
jane apo panejumecovënëtsimë Cristonëcuenenë. Tsipaji paxamë apo 
patajajivimë. 27 Tajajivi, pamonae taniji beovejacuenia, bajarapamonae 
nejumeyapëtane. Bajarapamonae pijinia yapëtaniji. Nexata nepëna­
pona. 28  Bajarapamonae rajutsianajë matacabi apo pevereverecaejava. 
Bajarapamonae taxa Diosovecua apo naxuabi tsane. Itsajivi ata apo neya­
cajërëtsi tsane tajajivi. 29 Taxa baja cajena ayaijamatabëcuenenë daxita­
jivi matatoxenetsia. Bajaraponë nerajuta bajarapamonae. Nexata itsajivi 

ata apo caëjëpaetsi tsane taxa pecobevecua pepitsinexa bajarapamonae. 
30 Taxa, xanë, caenë rabaja panaexanajëbeje, jai Jesús judíovijavabelia.

31 Nexata picani bajarajota judíovi jamatabëbeyaxuabatsi Jesús. Judíovi 
nota ibotonë Jesús picani petseconaenexatsi ibotonëta. 32  Jesús nexata 
jumaitsi judíovijavabelia:

—Ayaijava pexaniacuene taxa Dioso pesaëta exanaponajë paxamë 
paneitabarata. ¿Detsa nexata pitsineconi yabara panetseconaejitsiamë 
ibotonëta? jai Jesús judíovijavabelia.

33  Judíovi nexata jumaitsi:
—Pexaniacuene raja nexanaejava yabara apo pacatseconaejitsiatsi. 

Pacatseconaejitsiatsi raja nenaneconitsixae Diosojavabelia. Tsipaji pibi­
siacuenia, Dioso apo pejitsipaecuenia, cuaicuaijamë. Xamë saya jivitonë 
atamë, beDiosonëmë nataneme, jai judíovi Jesúsjavabelia.

34 Jesús nexata jumaitsi judíovijavabelia:
—Dioso pejumaitsijava, Dioso pejumelivaisibaxutota jumaitsi mapacue­

niaje: “Paxamë ata rabaja padiosovimë,” jai Dioso pejumelivaisibaxutota 
Dioso pejumecovënëtsivi yabara. 35 Nexata Dioso pejumelivaisibaxutota 
bajarapacuenia itsa jumaitsi Dioso pejumecovënëtsivi yabara, acuenebi 
bajarapamonae yabara vajajumaitsinexa: “Bajarapamonae apo diosovi,” 
vajajainexa. 36  Dioso cajena nitapeta. Nexata nitorobica mapanacuayabe­
tsicaje. ¿Detsa nexata xuajitsia panejumaitsimë: “Xamë raja naneconita­
me Diosojavabelia. Pibisiacuenia cuaicuaijamë Dioso apo pejitsipaecue­
nia. Tsipaji jumaitsimë: ‘Xanë raja Dioso pexënatonë,’ jamë,” panejamë. 
37 Itsa apo exanaenë tsipae pacuenia taxa nitoroba, nexata acuenebi tsipae 
patanesivanajamatabëcopatsinexamë. 38  Itsiata baitsi jane exanaponajë 
pacuenia taxa nitoroba. Nexata apo panesivanajamatabëcopatsi atamë, 
itsiata bepajumecovënëtame Dioso pesaëta taexanaejava, pacuene baja 
exanaponajë. Itsa pajumecovënëtsianame bajarapacuene Dioso pesaëta 
taexanaponaejava, nexata payapëtaename taxa Dioso taneyajavaponapo­
naejava. Payapëtaenamenua xanë ata pijinia taxa Dioso tayajavaponapo­
naejava, jai Jesús judíovijavabelia.

39 Bajarapacuenia Jesús jumaitsi ata, itsiata judíovi jamatabëvaetabatsi 
penaneconitsiaexanaenexatsi. Itsiata Jesús vecuapanepa.

40 Nexata Jesús navialia Jordánmene itsapanabelia, panacuatalia copia­
ya Juanpijinë jivi bautisababiaba. Bajarajotalia Jesús ponapona. 41 Jivi 
ayaibitsaëtoxaneto ponalia petaenexatsi Jesús. Nexata bajarapamonae 
jumaitsi:

—Juanpijinë Dioso pesaëta pinijicuene apo exanaponae ata, itsiata 
daxita pacuenia tajëvelia vajunupaeba maponë yabaraje, xaniajai cajena, 
jai bajarapamonae Jesús yabara.

42  Nexata jane baja bajarajota jivi ayaibitsaëtoxaneto jumecovënëta 
Jesús Dioso athëbëvetsica pitorobinëcuenetsi.

Pacuenia baja Lázaro tëpa yabara pelivaisi

11 �1 Lázaro, Betania tomarapijinë, avitane tsanucae Betania tomara­
ta. Bajarapatomarata ponaponabeje pematapijivabeje, Maríabeje 

Martabeje. 2  Bajarapova María itsamatacabi Jesús tsitaxuepanaena petu­
xujuvira. Daxitarayomi tsitaxuepanaena. Bajaraxuacujinae bajarapova 
pematanata taxuiquicaenanua. 3  Nexata pamatacabi Lázaro avitane tsa­
nucae, Maríabeje Martabeje tonajumeitorobaliabeje Jesús. Jumaitsibeje:

—Tajatuxanenë, niasivanë raja Lázaro catoavitane, jaibeje.
4 Jesús itsa jumetane bajarapovabeje petonajumeitorobijumetsi, nexata 

Jesús jumaitsi pijajivijavabelia:
—Mapavitanetaje Lázaro apo tëpae tsane daxitamatacabijavabelianexa. 

Biji rajane bajarapavitane pejamatabëcueneta jivi yapëtaena Dioso piniji­
cuene pexanaenexa pecaëjëpaenëcuenetsi. Yapëtaenanua xanë ata, Dioso 
pexënatonë, pinijicuene taexanaenexa tanecaëjëpaenëcuene, jai Jesús 
pijajivijavabelia.

5 Jesús bitso asivaya taeyabiaba Martabana, Maríabana, Lázarobana. 
6  Jesús vënëlivaisitae ata Lázaro bitso piavitanejava, itsiata aba­
xë apo ponae Betania tomarabelia. Anijamatacabibeje abaxë pona­
pona Jordánmene itsapanatalia. 7 Bajaraxuacujinae Jesús jumaitsi 
pijajivijavabelia:

—Ponaliatsi icatsia Judea nacuayabelia, jai Jesús.
8  Jesús nexata pijajivi jumaitsi:
—Patajatuxanenë, canivita saya judíovi bajarajotalia jamatabëcatse­

cona picani ibotonëta. ¿Itsiata tsabaja icatsia ponaeliatsi bajarabelia? jai 
pijajivi.

9 Jesús nexata jumaitsi pijajivijavabelia:
—Matacabi raja xaina doce pahorabeje. Nexata pajivi matacabita pona­

pona, apo firapecae. Tsipaji icotiata napebeta xaniavaetsia. 10 Itsiata pajivi 
meravi ponapona, firapeca. Tsipaji meravi apo napebetsi xaniavaetsia. 
Bajara pijinia xanë ata itsinë. Ponae ata tsanetsi Betania tomarabelia, 
itsiata apo nitsacueniabi tsane. Tsipaji abaxë tajamatacabi apo netocopia­
patsi, jai Jesús pijajivijavabelia petëpaejavanexa yabara.

11 Bajaraxuacujinae Jesús peponaevajënae jumaitsi pijajivijavabelia:
—Vajayapëtaenë rabaja Lázaro majitanuca. Nexata baja ponajë. 

Itavabijitsianë Lázaro, jai Jesús.
12  Nexata pijajivi jumaitsi:
—Patajatuxanenë, itsa raeta saya Lázaro majitanuca, itsiata jamatejema 

tsane, jai Jesús pijajivi.
13  “Vajayapëtaenë rabaja Lázaro majitanuca,” itsa jai Jesús, Jesús 

picani pejumaitsijume, “Lázaro rabaja tëpa,” pejaijume. Itsiata 
Jesús pijajivi apo jumeyapëtaetsi. Bajarapamonae Jesús pijajivi 

jamatabëcuenenavëxaniabiaya jamatabëjumaitsi: “Lázaro meta saya maji­
tanuca pacuenia majitanucabiaba meravi,” jamatabëjai. 14 Bajaraxuata 
nexata Jesús rovialia jumaitsi pijajivijavabelia:

—Lázaro rabaja tëpa. 15 Paepatota Lázaro tëpa, bajarajotalia apo pona­
ponaenë. Bajaraxuata barëyanë paxamë yabara. Barëyanë tsipaji Lázaro 
petëpaexae, xaniavaetsia panejumecovënëtsianame. Baja nexata ponatsi, 
jai Jesús pijajivijavabelia.

16  Jesús pijajiviyajuvënënë, Tomás, ponë icatsia itsavënë vënërubatsi 
Sapalanë. Bajaraponë jumaitsi penajuaponaevijavabelia:

—Naponatsi Jesús pepëta. Ibotonëta itsa tseconatsi, vajayajavatëpaene­
xa bajaraponë, jai Tomás.

Pacuenia Jesús caëjëpatsi petëpaevi ata icatsia 
piasaëyaexanaenexa yabara pelivaisi

17 Pepuaxainae baja cuatro pamatacabibeje Lázaropijinë pemëthëtsicuji­
naetsi, Jesús matapania patajopa Betania tomarata. 18  Betaniatomara eca 
imoxoyo Jerusalén tomaravecua. Bejamatabëcuene anijakilómetrobeje epa­
tua navecuaecabeje bajarapatomarabeje. 19 Jesús pepatsivajënaeya Betania 
tomarata, ayaibitsaëtoxaneto judíovi pata Martabeje Maríabejejavaberena 
Lázaro petëpaexae. Bajarapamonae jumaitsi bajarapovabejejavabelia:

—Paxanë itsiata pacayanabatsi. Panajamatabëxainajë paxanë ata pape­
cavecuatëpaexaebeje panejuyapijinëbeje, Lázaro, jai bajarapamonae.

20 Itsa Marta vënëlivaisitane Jesús penajetarucaejava, pitsapa pijabo­
vecua pemataenenaenexa Jesús. María itsiata bota nacopateca. 21 Nexata 
Marta itsa mataenenatsi Jesús, Marta jumaitsi Jesúsjavabelia:

—Tajatuxanenë, itsa majota ponaponaejitsipameje, apo tëpae tsipae 
tajuyapijinë. 22  Itsiata yapëtaniji aeconoxae ata Dioso carajutsiana daxita 
pacuene vajëtame Diosojavabelia, jai Marta.

23  Nexata Jesús jumaitsi Martajavabelia:
—Nejuyapijinë raja itsiata icatsia asaë tsaponaponae tsane, jai Jesús.
24 Nexata Marta apo jumeyapëtae Jesús piasaëyaexanaejavanexa 

Lázaro. Bajaraxuata Marta jumaitsi Jesúsjavabelia mapacueniaje:
—Yapëtaniji rabaja pacuenia icatsia Lázaro Dioso asaëyaexanaejitsiatsi 

pamatacabita icatsia asaëyaexanaenatsi daxita petëpaevimi, jai Marta.
25 Nexata Jesús jumaitsi Martajavabelia:
—Xanë rabaja petëpaevi ata icatsia tasaëyaexanaenë, tarajutsinë mata­

cabi apo pevereverecaejava. Pajivi nejumecovënëtsiana Cristonëcuenenë, 
bajarapajivi tëpae ata, itsiata icatsia asaë tsane. 26  Pajivi abaxë pama­
tacabi asaë tsaponaponae mapanacuataje, itsa nejumecovënëtsiana 
Cristonëcuenenë, bajarapajivi tëpae ata, xainaena matacabi apo pevere­
verecaejava. ¿Xamë tsabaja bajarapalivaisi jumecovënëtame? jai Jesús 
Martajavabelia.

27 Marta nexata jumaitsi:
—Tajatuxanenë, jumecovënëtajë rabaja. Xamë rabaja cajena Cristomë, 

Dioso pexënatomë, ponë pacopiaevetavanapajë athëbëvetsica pepatsijava­
nexatsica mapanacuayabetsicaje jivi pecapanepaenexa, jai Marta.

Pacuenia Jesús vënua Lázaro pemëthëjavata yabara pelivaisi
28  Itsa baja Marta najumelivaisivereta bajarapalivaisi, naviata pijabo­

yabelia pejunatsinexa pejuyapijiva María. Nexata Marta muetsia jumaitsi 
Maríajavabelia:

—Vajanacacujarubinë rabaja pata. Cajunalia raja bajaraponë, jai Marta.
29 Caejumetae María Jesús pejunatsijavatsilia, nonotabapuna. Pona 

Jesúsjavabelia petaenexa. 30 Jesús abaxë apo patsi Betania tomaraberena. 
Ecojopa abaxë itsajotalia Marta mataenenatsi. 31 Pajudíovi bajarapovabeje 
pijabota pata peyanabinexatsibeje Lázaro petëpaexae, bajarapamonae tane 
María penonotabapunaejava bepijia pepitsatabijavalia bovecua. Nexata baja­
rapamonae María pënaponatsi. Tsipaji bajarapamonae jamatabëjumaitsi:

—María raeta pejuyapijinëmi pemëthëjavabelia pona pematanueyabi­
nexa, jamatabëjai:

32  Itsa María palia, itsajotalia Jesús ecojopa, nexata María pematabaca­
bëta nucajunua Jesús pitabarata. Jumaitsi:

—Tajatuxanenë, itsa majota ponaponaejitsipameje, apo tëpae tsipae 
tajuyapijinë Lázaro, jai María Jesúsjavabelia.

33  Jesús itsa tane María penueyaxuabijava, judíovi ata María peyaja­
vapatsivi penuejava itsa tane, Jesús nexata bitso najamatabëxainaxuaba. 
34 Nexata Jesús jumaitsi bajarapamonaejavabelia:

—¿Detsa jota pamëthëtame Lázaro? jai Jesús.
Nexata bajarapamonae jumaitsi Jesúsjavabelia:
—Naxanitsia. Taename itsajota pamëthëtajë Lázaro, jai.
35 Jesús nexata vënua Lázaro. 36  Nexata judíovi najumaitsi:
—Pataema Jesús penuejava. Jesús picani bitso asiva petëpaenëmi, najai 

judíovi.
37 Itsamonae judíovi najumaitsi Jesús yabara:
—Mara ponëje itaxutoxaniavaeta bitso pitaxutotsëcënaenëmi ataje 

xaniavaetsia petaenexa. ¿Apo caëjëpaetsi tsamëra tsipae Lázaropijinë 
pejamatejemayaexanaenexa petëpaeyaniva? najai bajarapamonae.

Pacuenia Lázaro petëpaecujinae Jesús icatsia 
asaëyaexana yabara pelivaisi

38  Jesús bitso sivanajamatabëxaina Lázaropijinë. Nexata Jesús cuji­
lia Lázaropijinë pemëthëtsiibovajutsijavabelia. Ibopanaxanetota 
Lázaro yamëthëvëpa acatabuatatsi. 39 Jesús nexata jumaitsi bajarajota 
penapatsivijavabelia:

—Pavecuatixiremelia mapaibopanaxanetoje, jai Jesús.
Nexata Marta, petëpaenë pematapijiva, jumaitsi:
—Tajatuxanenë, tuxutsaeba raeta baja bitso Lázaro. Tsipaji raba­

ja petëpaecujinae, ajena baja cuatro pamatacabibeje xaina, jai Marta 
Jesúsjavabelia.

40 Jesús nexata jumaitsi Martajavabelia:
—Catsipaebatsi rabaja pacuenia taejitsiamë Dioso ayaicuene pexanaeja­

va itsa jumecovënëtame Dioso, jai Jesús.
41 Nexata bajarapamonae Lázaropijinë pemëthëvëpavecua tixilia ibopa­

naxaneto. Jesús itaboxo naëcotsiaya jumaitsi:
—Taxa, pexaniajamatabëcuene carajutatsi tanejumetaexaemë. 

42  Yapëtaniji cajena tanenamuxunaevetabiabijavamë. Itsiata icatsia cava­
jëtatsi mapamonaeje ayaibitsaëtoxaneto pejumecovënëtsinexa taneitoro­
binëcuenemëtsica, jai Jesús Diosojavabelia.

43  Bajarapacuenia Jesús pejumaitsicujinae, ayaijumeta jumaitsi Lázaro 
pebuatsiibovajutsijavabelia:

—¡Lázaro, bajara jane mëthëvecua pitsaparemena! jai Jesús.
44 Nexata baja Lázaro petëpaenëmi pitsaparena mëthëvecua. 

Piapiasábanata daxitanëreca mataquionaeya pematacacëbicujinaetsireca 
abaxë, pitsaparena. Pitabaraacatsipapaëbërëpanatsi abaxë tsiteca itaba­
raacatatsi. Jesús nexata jumaitsi bajarapamonaejavabelia:

—Pavecuaisinare bajarapapana. Pacopare peponaenexa pijaboyabelia, 
jai Jesús.

Pacuenia picani Jesús pijavajabitsaë jamatabëvaetabatsi  
yabara pelivaisi 

(Mt 26.1-5; Mr 14.1-2; Lc 22.1-2)
45 Judíovi, pamonae María yanabatsi, tane Lázaro petëpaenëmi Jesús 

piasaëyaexanaejava. Nexata bajarapamonaeyajuvënëvi ayaibitsaëto 
jumecovënëta Jesús Dioso pexënatocuene. 46  Itsiata itsamonae bajara­
pamonaeyajuvënëvi pona fariseovijavabelia. Nexata tsipaeba pacuenia 
Jesús Lázaro petëpaenëmi asaëyaexana. 47 Nexata fariseovi, sacerdotevi 
penamatacaitorobivi yajava, nacaetuata. Nexata bajarapamonae junata 
penacaetuatsinexa judíovi pijaancianovi, judíovi pecujarubivi ata yajava. 
Nexata bajarapamonae najumaitsi:

—¿Detsa meta vaxaitsi itsanetsi? Bajaraponë Dioso pesaëta pinijicuene 
pexanaejava exanapona. 48  Itsa vaxaitsi cuenecopatsipatsi bajarapacue­
ne pexanaponaejava, daxitajivi jumecovënëtaponaejitsipa bajaraponë. 
Apo jumecovënëtsi tsipae Romanonacua pevetsivi. Nexata Romanonacua 
pevetsivi anaepanaejitsipa. Itorobijitsiparena pijajivi, vajabitsaë. 
Nexata vajabitsaë itsa patsiparena, vajatemplobo nacatoxuabijitsipaica. 
Nacaverebiabijitsipanua, najai bajarapamonae.

49 Bajarapamonaeyajuvënënë pevënë Caifás. Bajarapamatacabi baja­
raponë Caifás, sacerdotevi pepo penamatacaitorobinë tsaponaponae. 
Nexata Caifás jumaitsi penajuanacaetuatsivijavabelia:

—Paxamë raja apo payapëtaemë. 50 Nexata Romanonacua pevetsivi 
vajabitsaë itsa itorobarena, vajanacaverebiabiyaniva, bepanajamatabë­
xainame mapacueniaje. Bajaraponë caenë itsa beyaxuabiaexanaenatsi, 
bajaraponë pejamatabëcueneta daxita judíovitsi vajavajabitsaë apo naca­
verebiabi tsane, jai Caifás Jesús yabara.

51 Itsiata baitsi jane Caifás apo jumaitsi bajarapacuenia pijacuata 
penajamatabëxainaecuenia. Biji rajane bajarapamatacabi Caifás daxita 
sacerdotevi pepo penamatacaitorobinëxae, Dioso bajarapacuenia jumai­
tsiayaexanatsi. Bajarapacuenia Caifás tajëvelia jumaitsi tsipaji Jesús 
sivatëpaejitsia daxita judíovi. 52  Itsiata Jesús apo sivatëpae tsane ëjudíovi. 
Daxitanacuanëjava, pamonae nacayajataruta Dioso pexi, bajarapamonae 
ata pecaetuatsinexa, sivatëpaena Jesús. 53  Bajarapacuenia bajara pama­
tacabijavaveliacujinae cajena judíovi pevetsivi najamatabëveretapona 
pacuenia bajarapamonae Jesús beyaxuabijitsiatsi.

54 Bajaraxuata Jesús apo ponabiabi baja itsabelia judíovi nacaetuatabia­
ba. Nexata Judea nacuavecua pitsapa. Jesús baja nexata pona petusatona­
cua imoxoyojavabelia, Efraínvënë tomarajavabelia. Nexata bajarapatoma­
rata Jesús ponapona pijajivi yajava.

55 Imoxoyo baja pevajënae judíovi pijafiesta pejonematacabinexa, pas­
cuavënëfiesta. Nexata jivi ayaibitsaëtoxaneto pona Jerusalén tomarabelia. 
Pona pexanaenexa pacuenia exanabiaba fiestavajënaeya penajamatabë­
cuene xaniavaetsinexa Diosojavabelia. Bajarapamonae naropoba tsiqui­
ritomaraxijavaverena. 56  Nexata bajarapamonae jaitarutatsi Jesús. Itsa 
bajarapamonae nacaetuata templobota, nayanijoba. Najumaitsi:

—¿Detsa xamë jamatabëitsimë? ¿Jesús tsamëra patsiana mapafiestaja­
vaje? Jume. Apo patsi tsamëra tsane, najai ëpamonae.

57 Nexata fariseovibeje sacerdotevi penamatacaitorobivibeje naju­
mecopata jivijavabelia petonaitaxutocaevetsinexatsi Jesús. Nexata 
pajivi yapëtane itsajota Jesús ponapona, petsipaebinexa bajarapamo­
naejavabelia. Nexata fariseovibeje sacerdotevi penamatacaitorobivi­
beje itsa yapëtane itsajota Jesús ponapona, pevaetabinexatsi Jesús 
penaneconitsiaexanaenexatsi.

Pacuenia Jesús petiriva tsitaxuepanatsi petuxujuviaceitera  
yabara pelivaisi 

Mt 26.6-13; Mr 14.3-9)

12 �1 Pejonenexa baja pascuavënëfiesta, saica seis pamatacabibe­
je. Nexata bajarapamatacabi Jesús baja pona Betania toma­

rabelia. Bajarapatomarata ponapona Lázaro, ponë Jesús asaëyaexana 

petëpaenëmi. 2  Bajarajota Jesús pexaejava toexanatsi caniviyopijijava. 
Bajarajota Marta pexaejava tsanaponapona. Lázaro nanabaneca pamesata 
Jesús nabaneca. 3  Nexata María carena epatuabotellabëyota petuxujuvia­
ceitera, nardovënëra. Bajarapora bitso penamatamotsira. Nexata baja­
rapaaceitera María tsitaxuepana Jesús. Bajaraxuacujinae icatsia pema­
tanata taxuiquica. Daxita bo tuatuajë tuxudereecaruta. 4 Nexata Jesús 
pijajiviyajuvënënë, Judas Iscariote, Simón pexënato, ponë itsamatacabi 
Jesús canajetsijitsiatsi pijavajabitsaë pecobeyabelia, jumaitsi:

5 —¿Detsa xuajitsia apo canajetsi bajarapatuxujuvira. Matamopitsipa 
trescientos denario. Bajarapapalata rajutsipa bepejiobivi bajarapacuenia 
peyavenonaenexa, jai Judas Iscariote.

6  Itsiata bajarapacuenia Judas apo jumaitsi pesivanajamatabëxainaexae 
bepejiobivi. Judas raja penacobetoxotsinë. Jesúsbana pijapalatadoro peve­
tsiaexanaenëxaetsi, Judas nacobetoxotabiaba bajarapapalatayajuvënëjava. 
7 Nexata Jesús jumaitsi Judasjavabelia petiriva yabara:

—Copare bajarapova xanëjavaberena pexanaenexa bajarapacuenia. 
Itsamonae petëpaejivi batsiperabëepana petuxujuviaceitera peperabë­
xaniavaetsinexa pemëthëtsivajënae. Bajara pijinia pacuenia mapovaje 
xaniavaeta bajarapora tanetsiperabëepanaenexa, apo tëpae atanë, tane­
perabëxaniavaetsinexa itsamonae tanemëthëtsivajënae. Tsipaji baja 
imoxoyo tavajënae tanemëthëtsinexa. 8  Daxitamatacabi raja bepejiobivi 
jinavanapa itsaxuayo pajinavanapame paneyavenonaenexa. Itsiata baitsi 
jane xanë daxitamatacabi apo ponaponaenë tsane paxamëjavata, jai Jesús 
Judasjavabelia.

Pacuenia judíovi najamatabëxaina 
pebeyaxuabinexatsi Lázaro yabara pelivaisi

9 Ayaibitsaëtoxaneto judíovi vënëlivaisitanetsi Jesús pepatsijava Betania 
tomarata. Judíovi nexata ponalia Betania tomarabelia petaenexatsi Jesús. 
Itsiata bajarapamonae apo ponaelia petaenexa ëJesús. Ponalia petaenexa­
nua Lázaro, ponë Jesús asaëyaexana, petëpaenëmi. 10 Nexata sacerdotevi 
penamatacaitorobivi daxita baja sivanajamatabëjëpa pebeyaxuabinexatsi 
Lázaro, Jesús yajava. 11 Bajarapamonae najamatabëjëpa pebeyaxuabine­
xatsi Lázaro. Tsipaji judíovi ayaibitsaëto natsanapona sacerdotevivecua 
petaexae Lázaro piasaëtsaponaponaejava petëpaecujinae. Nexata bajara­
pajudíovi jumecovënëtapona Jesús Dioso pexënatocuene.

Pacuenia Jesús pata Jerusalén tomarata yabara pelivaisi 
(Mt21.1-11; Mr 11.1-11; Lc 19.28-40)

12  Jivi ayaibitsaëtoxaneto pata Jerusalén tomarata pascuafiesta petae­
nexa. Nexata bajarapamonae Jesús vënëlivaisitanetsi pepatsijavanexa 
Jerusalén tomarata. Jesús naropota Betania tomaraverena. 13  Nexata 

bajarapamonae Jesús pevajënae baxuucubaba benaxarebobaxutonë. 
Bajarapamonae pona baja pecopiapitsinexa Jesús. Itsa panamutoverena 
Jesús najetaruca, bajarapanamutuabelia bajarapamonae pona. Itsa baja 
bajarapamonae Jesús copiapita, bajarapamonae vavajai tsabuataponae.

—¡Dioso yavenonaenatsi! ¡Maponë najetarucaje, vajatuxanenë pejama­
tabëcueneta najetaruca Israel nacuapijivi pepo pevetsinënexa! jai tsanaje­
tarubenae bajarapamonae Jesús yabara.

14 Nexata Jesús caxitajarabaxuaba burro. Bajarapaburro Jesús jumapo­
natsi pepatsinexa Jerusalén tomarata. Jesús burrojumata pepatanajeta­
rucaejavanexa Jerusalén tomarata, Dioso pejumelivaisibaxutota tajëvelia 
jumaitsi mapacueniaje:
	 15	PaJerusalén tomarapijivimë, pëtsa pajunavame. Pataename 

pepo papecaevetsinënexa penajetarucaejava. Pejanaburroyota 
yapatanajetarucaena,

jai tajëvelia Dioso pejumelivaisibaxuto Jesús burrojumata pepatanajeta­
rucaejavanexa Jerusalén tomarata.

16  Itsa bajarapacuenia Jesús pata Jerusalén tomarata, copiapata jane 
baja pacuenia Dioso pejumelivaisibaxutota tajëvelia jumaitsi Jesús yaba­
ra. Bajarapamatacabi Jesús pijajivi tae ata bajarapacuene, itsiata aba­
xë apo yapëtae pecopiapatsijava bajarapacuene. Matapania baja Jesús 
pepuaponae athëbëabetsia, Jesús pijajivi yapëtane pecopiapatsijava baja 
pacuenia Dioso pejumelivaisibaxutota tajëvelia jumaitsi Jesús yabara.

17-18  Pamonae tane pamatacabi Jesús Lázaro asaëyaexana petëpaenëmi, 
bajarapamonae tsipaeba Jerusalén tomarapijivijavabelia. Tsipaeba pacue­
nia bajarapamonae tane Jesús Lázaro piasaëyaexanaejavata petëpaenë­
mi. Bajaraxuata jivi ayaibitsaëto pitsapa tomaravelia pecopiapitsinexatsi 
Jesús. 19 Nexata fariseovi itsa tane bajarapacuene, najumaitsi:

—Pataema. Daxitajivi pënaponatsi Jesús. Vaxaitsi baja nexata acuenebi 
vajaexanaejava Jesús jivi pepënaponaejavatsi yabara, najai fariseovi.

Pacuenia Grecia nacuapijivi Jesús jamatabëtanetsi yabara pelivaisi
20 Ayaibitsaëto jivi pata Jerusalén tomarata Diosojavabelia pevajëtsi­

nexa pascuavënë fiestamatacabita. Bajarapamonaeyajuvënëvi itsamo­
nae Grecia nacuapijivi. 21 Nexata Grecia nacuapijivi cujibaliatsi Felipe. 
Felipe Betsaida tomarapijinë. Betsaidatomara eca Galilea nacuata. Nexata 
Grecia nacuapijivi jumaitsi Felipejavabelia:

—Felipe, pajamatabëtaniji raja Jesús, jai.
22  Felipe nexata pona Andrésjavabelia petsipaebinexa pacuenia Grecia 

nacuapijivi jumaitsi. Nexata Felipebeje Andrésbeje ponabeje petsipaebine­
xabeje Jesúsjavabelia. 23  Nexata Jesús jumaitsi bajaraponëbejejavabelia:

—Xanë, Daxitajivi Pematapijinënë, tajamatacabi baja netocopiapa­
ta tanaviatsinexa baja athëbëabetsia ayaijamatabëcuenenënë Dioso 

taneexanaenexa. 24 Xaniajanë pacuenia pacatsipaebijitsiatsi. Trigoxuto 
itsa apo ubitsi irabelia, saya tsitecanuca caexutoyo. Itsiata itsa ubatsi, 
pejuvicujinae xutsabana vajaubixutoyomi penacopatsinexa pejanaboto. 
Nexata itsa nacuaita bajarapaboto, ayaijava pexu capitsapa. 25 Bajara piji­
nia itsi jivi ata. Pajivi jamatabëjumaitsi ata tsane petëpaeyaniva: “Xanë 
nayajivitaeyaponaponaenajë tanebejiobiaexanaeyaniva, tanebeyaxuabi­
yaniva ata,” jamatabëjai ata tsane, itsiata tëpaena. Nexata Diosovecua 
naxuabiana. Biji rajane pajivi nesivanajamatabëcopatsiaya jamatabëju­
maitsi tsane: “Jema nebejiobiaexanaena. Jema nebeyaxuabiananua Jesús 
pijajivitonëxaenë,” jamatabëjai tsane, bajarapajivi xainaena matacabi apo 
pevereverecaejava. 26  Pajivi jamatabënetonacueneba, bajarapajivi nepëna­
ponaena. Nexata pajivi netonacuenebiana, neyajavaponaponaena itsajota 
ponaponaenajë. Pajivi netonacuenebiana, bajarapajivi yabara taxa Dioso 
jumaitsi tsane: “Bajarapajivi sivajamatabëcuenebarëyanë,” jai tsane, jai 
Jesús Felipebeje Andrésbejejavabelia.

Pacuenia Jesús tajëvelia navajunupaeba pacuenia 
beyaxuabijitsiatsi yabara pelivaisi

27 Jesús bëpënëa jamatabëjumaitsi:
—Aeconoxae bitso najamatabëxainajë. ¿Detsa meta jumaitsinë tsane 

taxajavabelia? Jumaitsinë meta tsane: “Taxa, betajiobicuenia tanebeya­
xuabijavaminexa, vecuanecapanepaename,” janë meta tsane taxajavabe­
lia. Jume raja. Bajarapacuenia meta apo vajëtsinë tsane. Tsipaji betajio­
bicuenia tanebeyaxuabinexa, patajë mapanacuayabetsicaje, jamatabëjai 
Jesús.

28  Nexata Jesús Diosojavabelia jumaitsi:
—Taxa, pacuenia jitsipame nexanaenexa jivi pecayaiyataenexa, exana­

re, jai Jesús.
Nexata bajarajota Jesús jumetane athëbëvetsica ayaijume. Jumaitsitsica 

mapacueniaje:
—Jivi rabaja cajena neyaiyatane. Itsiata matavëjëa neyaiyataena, 

jaitsica.
29 Jivibitsaëto bajarajota penubenaevi jumetane bajarapajume. Nexata 

bajarapamonae jumaitsi:
—Yamaxë raeta najumeta, jai.
Itsamonae pijinia jumaitsi:
—Angel raeta barëcuaicuaijaitsi Jesús, jai.
30 Nexata Jesús jumaitsi bajarapamonaejavabelia:
—Xanë raja tajumetaenexa bajarapajume apo jumaitsitsica. Paxamë 

raja panejumetaenexa jumaitsitsica. 31 Aeconoxae rabaja copiapatsia­
na Dioso penaneconitsiaexanaematacabinexa daxita pijaneconi pexai­
naevi. Vecuaxuabiananua dovathi, ponë mapanacuata jivi itorobabiaba 

pibisiacuene pexanaenexa. 32  Itsa neyotarutsiana cruzajavabelia tanebe­
yaxuabinexa, nexata daxitajivi jitsipaeyaexanaenajë xanë tanesivanaja­
matabëcuene copatsinexa, jai Jesús.

33  Bajarapacuenia Jesús tajëvelia jumaitsi jivijavabelia jivi peyapë­
taenexa pacuenia Jesús tëpaejitsia. 34 Nexata bajarapamonae jumaitsi 
Jesúsjavabelia:

—Dioso Moiséspijinëta penajumecopatsilivaisi tajëvelia jumai­
tsi mapacueniaje: “Cristo, ponë athëbëvetsica Dioso itorobijitsiatsica 
jivi pecapanepaenexa, asaë tsaponaponae tsane daxitamatacabijava­
belianexa pevetsinexa mapanacuaje,” jai. Itsiata xamë Cristo atamë, 
jumaitsimë: “Xanë, Daxitajivi Pematapijinënë, neyotarutsiana cruzaja­
vabelia tanebeyaxuabinexa,” jamë. ¿Detsa nexata ponë Cristo daxita 
matacabijavabelianexa asaë tsaponaponae tsane? jai bajarapamonae 
Jesúsjavabelia.

35 Nexata Jesús jumaitsi bajarapamonaejavabelia:
—Imoxoyo rabaja pevajënae taponaematacabinexa. Abaxë raja itsiata 

taponaponaematacabibeje, pacatsipaebianatsi pexaniajailivaisi patacaja­
matabëcueneitayotsinexa. Nexata itsa pacatsipaebianatsi pexaniajailivai­
si, panejumecovënëtsianame paneajamatabëcueneitaquiriyaniva. Pajivi 
ajamatabëcueneitaquiri, apo xainae tsane matacabi apo pevereverecae­
java. 36  Xanë rabaja pexaniajailivaisita pacajamatabëcueneitayotsianatsi. 
Taponaponaematacabibeje abaxë mapanacuataje, panesivanajamatabëco­
patsianame. Bajarapacuenia nexata jamatabëcuenenaitayotsiaya pajinava­
napaename, jai Jesús bajarapamonaejavabelia.

Bajarapacuenia pejumaitsicujinae, Jesús baja pona pevecuanamatayabi­
nexa bajarapamonae.

Pacuenia judíovi jamatabëjumaitsi Jesús yabara: 
“Maponëje apo Cristo, ponë copiaevetavanapatsi 

vajanacacapanepaenexa,” jamatabëjai yabara pelivaisi
37 Jesús ayaicuene pexanaejava Dioso pesaëta judíovi pitabarata 

exanapona. Judíovi tae ata bajarapacuene, itsiata apo jumecovënëtsi 
Cristocuene. 38  Nexata judíovi itsa apo jumecovënëtsi Cristocuene, copia­
pata jane baja pacuenia bajayata tajëvelia yaquina Diosojumepaebinëmi, 
profeta Isaíaspijinë. Judíovi Cristocuene apo pejumecovënëtsijavane­
xa yabara, bajayata Isaíaspijinë peyaquinaelivaisita tajëvelia jumaitsi 
mapacueniaje:

Dioso, patatsipaebilivaisi cajena jivi apo panejumecovënëtsi tsane. 
Bajarapamonae apo panejumecovënëtsi tsane,

tae ata nesaëta pinijicuene pataexanaejava, jai bajayata tajëvelia 
Isaíaspijinë peyaquinaelivaisita judíovi Cristocuene apo pejumecovënëtsi­
javanexa yabara.

39 Bajaraxuata Cristo patsi ata, judíovi apn jumecovënëtsi Cristocuene. 
Isaíaspijinë peyaquinaelivaisita, judíovi yabara icatsia tajëvelia jumaitsi 
mapacueniaje:
	 40	Bajarapamonae Dioso itaxutotsëcënaeyaexanaena. 

Ajamatabëcuenetajaya exanaenanua. Bajarapacuenia Dioso 
exanaena bajarapamonaejavabelia. Nexata bajarapamonae 
tae ata tsane pinijicuene Dioso pesaëta pexanaejava, itsiata 
bajarapamonae apo yapëtae tsane pajamatabëcuenelivaisi 
xaina petaejava. Nexata bajarapamonae Diosojavabelia apo 
najamatabëcuenepënëyorotsi tsane perujujamatabëcuenevecua. 
Nexata apo jamatabëcuenexaniavaetsinë tsane,

jai bajayata tajëvelia Isaíaspijinë peyaquinaelivaisita judíovi Cristocuene 
apo pejumecovënëtsijavanexa yabara.

41 Bajarapacuenia Isaíaspijinë yaquina tsipaji bajayata Isaíaspijinë 
bemajitsinaebota tane Jesús ayaijamatabëcuene pexainaenëcuene. 
Bajaraxuata bajayata Isaíaspijinë bajarapacuenia Jesús vajunupaeba baja 
cajena.

42  Itsiata judíoviyajuvënëvi ayaibitsaëto jumecovënëta Cristocuene. 
Judíovi pevetsivi ata jumecovënëta Cristocuene. Bajarapamonae judíovi 
pevetsivixae, apo navajunupaebi pejumecovënëtsijava Cristocuene. Tsipaji 
cujunava fariseovi. Bajarapamonae bëpënëa jamatabëjumaitsi:

—Apo navajunupaebinë tsane tajumecovënëtsijava Cristocuene taneca­
pitsapaeyaniva fariseovi judíovi penacaetuatabiabibovecua, jamatabëjai 
bëpënëa bajarapamonae.

43  Tsipaji bajarapamonae jitsipa penajuaevetsivi pesivabarëyajavatsi 
Dioso pesivabarëyajavatsi matatoxenetsia.

Pacuenia jivi naneconitsijitsia Diosojavabelia itsa apo 
jumecovënëtsi Jesús petsipaebilivaisi yabara pelivaisi

44 Jesús jumaitsi ayaijumeta jivijavabelia:
—Pajivi jumecovënëtsiana Cristocuenenë, bajarapajivi ëxanë yabara 

apo jumecovënëtsi tsane. Taxa, ponë nitorobica, bajaraponë yabara ata 
jumecovënëtsiana. 45 Pajivi necueneyapëtaena, bajarapajivi taneitorobi­
nëtsica ata cueneyapëtaena. 46  Xanë rabaja pexaniajailivaisita jamatabë­
cueneitayotsianajë mapanacuapijivije. Nexata pajivi jumecovënëtsiana 
Cristocuenenë, apo ajamatabëcueneitaquiri tsane. 47 Pajivi jumeyapëtae 
ata tsane tatsipaebilivaisi, itsiata itsa apo jumecovënëtsi tsane bajara­
palivaisi, bajarapajivi naneconitsiana Diosojavabelia. Itsiata xanë baja­
rapajivi apo naneconitsiaexanaenë tsane. Tsipaji xanë apo patsinëtsica 
tananeconitsiaexanaenexa mapanacuapijivije. Biji rajane xanë patsicajë 
tacapanepaenexa mapanacuapijivije. 48  Pajivi nenayajiviitavetsiana, apo 
nejumecovënëtsinua tsane tatsipaebilivaisi ata, bajarapajivi taxa Dioso 

naneconitsiaexanaenatsi. Bajarapajivi taxa Dioso naneconitsiaexanaena 
pamatacabi naneconitsiaexanaena daxita pijaneconi pexainaevi tatsipae­
bilivaisi apo pejumecovënëtsixae. 49 Tsipaji xanë tajamatabëcueneta apo 
paebinë bajarapalivaisi. Taxa raja, ponë nitorobica, nitoroba bajarapali­
vaisi jivi tatsipaebinexa. 50 Yapëtaniji baja cajena jivi pexainaejavanexa 
matacabi apo pevereverecaejava itsa jumecovënëta taxa pitorobilivaisi. 
Nexata bajarapalivaisi itsa tsipaebaponajë jivijavabelia, tsipaebaponajë 
pacuenia taxa Dioso nitoroba tatsipaebinexa, jai Jesús jivijavabelia.

Pacuenia Jesús beveliajamatabëcuenenë nataeya taxuquiatapona 
pijajivi, caenë canacujitsia, yabara pelivaisi

13 �1 Caematacabi baja saica pejonenexa pascuavënëfiesta. Jesús 
nexata yapëtane pamatacabita pijavajabitsaë beyaxuabijitsiatsi. 

Yapëtanenua peponaejavanexa paxa Diosojavabetsia. Jesús bitso asiva 
pijajivi, mapanacuapijivije. Jesús nexata bajarapamatacabi pijajivi tsitana­
jamatabëcueneitajëta piasivacuene.

2  Jesús pijajivi barënabane caniviyopijijava. Nexata Judas Iscariote, 
Simón pexënato, dovathi pejamatabëcueneta najamatabëxainaeyaexana­
tsi. Nexata Judas najamatabëxaina Jesús pecanajetsinexa pijavajabitsaë 
pecobeyabelia. 3  Jesús yapëtane paxa Dioso perajutsijavatsi daxitacue­
ne pevetsinexa. Yapëtanenua paxa Diosojavavetsica pepatsijava. Icatsia 
pacuenia ata naviatsijitsia paxa Diosojavabetsia, yapëtane. 4 Nexata Jesús 
pijajivi pebarënabanijavata, Jesús nonotapuna mesajavata. Najumajonota 
penaxatatsijava. Nexata toalla naepacëta. 5 Jesús mera epata penaco­
bequiatsinëjavabelia petaxuquiatsinexa pijajivi. Jesús nexata bevelia­
jamatabëcuenenë nataeya taxuquiatapona pijajivi, caenë canacujitsia. 
Taxuiquicapona icatsia pijatoallata penaepacëtsipanata.

6  Itsa Jesús taxuquiatsijitsia Simón Pedro, nexata Simón Pedro jumaitsi:
—Tajatuxanenë, apo jitsipaenë tanetaxuquiatsijavamë. Tsipaji ayaija­

matabëcuenenëmë, jai Simón Pedro Jesúsjavabelia.
7 Jesús nexata jumaitsi:
—Aeconoxae abaxë apo yapëtaemë pajamatabëcuene yabara cataxu­

quiatsijitsiatsi. Itsiata baitsi jane bexëajavabelia yapëtaename, jai Jesús.
8  Nexata Pedro jumaitsi:
—Apo catonataxucopatsi tsanetsi tanetaxuquiatsinexamë, jai Pedro.
Jesús nexata jumaitsi:
—Itsa apo cataxuquiatsi tsanetsi, nexata apo tajajivitonëmë tsane, jai 

Jesús Pedrojavabelia.
9 Simón Pedro nexata jumaitsi:
—Tajatuxanenë, ëtataxu nexata apo netoquiatsimë tsane. Tacobe ata, 

tamatabocoto ata, netoquiatsianame, jai Pedro.
10 Jesús nexata jumaitsi Pedrojavabelia:

 (Jn 13.6-10)

—Pajivi baja navane, apo namatavenonae baja pequiatsinexatsi daxi­
tanë. Saya namatavenona ëpetaxuquiatsinexatsi. Tsipaji baja daxitanë 
axuirajibi. Paxamë rabaja pajamatabëcuenexuirajibimë. Itsiata baitsi jane 
apo padaxitamë, jai Jesús Pedrojavabelia.

11 “Pajamatabëcuenexuirajibimë. Itsiata baitsi jane apo padaxitamë,” 
jai Jesús. Tsipaji yapëtane tajëvelia ponë canajetsijitsiatsi pijavajabitsaë 
pecobeyabelia.

12  Petaxuquiatsicujinae pijajivi, Jesús baja icatsia penaxatatsijava naxa­
tata. Eca icatsia mesa muxuneneta. Jumaitsi pijajivijavabelia:

—¿Payapëtaneme tsabaja paxamë pajamatabëcuene yabara pacata­
xuquiatatsi? 13  “Vajanacacujarubinë,” pajamë tsabiabi itsa panabarë­
cuaicuaijamë xanë yabara. Itsajavata: “Vajatuxanenë,” pajamë tsabiabi. 
Paxaniajamë rabaja cajena. Bajara tsipaji taitsinë. 14 Xanë, patacacuja­
rubinë ata, panijatuxanenë atanënua, beveliajamatabëcuenenënë natae­
ya pacataxuquiatatsi bepanijajivitonënëcuenia. Nexata bajarapacuenia 
paxamë ata beveliajamatabëcuenevi nataeya panataxuquiatabiabianame 

namataenetsia. 15 Pacatsitaexanatsi bajarapacuene paxamë ata bajara­
pacuenia namataenetsia panenatoexanaenexa. 16  Xaniajanë pacuenia 
pacatsipaebijitsiatsi. Paxamë cajena apo panejamatabëcuene matatoxene­
tsimë. Tsipaji itsanë ata apo jamatabëcuenematatoxenetsi pitorobinëtsi. 
17 Payapëtaneme rabaja pajamatabëcuene yabara panijatuxanenë atanë, 
beveliajamatabëcuenenënë nataeya pacataxuquiatatsi. Nexata pijinia 
paxamë ata bajarapacuenia beveliajamatabëcuenevi nataeya namataene­
tsia nasivaya itsa panayavenonabiabianame, pajamatabëcuenebarëyamë 
tsavanapae tsane, jai Jesús pijajivijavabelia.

18  Icatsia Jesús jumaitsi pijajivijavabelia:
—Daxita raja itsiata apo pajamatabëcuenebarëyamë tsavanapae tsa­

ne. Tsipaji caenë paxamëyajuvënënë, ponë naxaena xanëta, bajaraponë 
necanajetsiana tajavajabitsaë pecobeyabelia pacuenia tajëvelia jumaitsi 
Dioso pejumelivaisibaxutota. Yapëtaniji ponë necanajetsijitsia. Tsipaji 
xanë patacaitapetsivi patajajivinexamë, pacajamatabëcueneyapëtane­
tsi pacaenëmë canacujitsia. Nexata pacuenia tajëvelia Dioso pejumeli­
vaisibaxutota jumaitsi xanë yabara, bajarapacuenia netocopiapatsiana. 
19 Pacatsipaebatsi bajarapacuenia taneexanaevajënaeya. Nexata itsa nebe­
yaxuabiana, panejumecovënëtsianame xanë Cristocuenenë pacuenia baja 
cajena pacatsipaebatsi. 20 Xaniajanë pacuenia pacatsipaebijitsiatsi. Pajivi 
copiapitsiana taitorobinë, xanë neyajavacopiapitsiana. Pajivi necopiapi­
tsiana, bajarapajivi neyajavacopiapitsiana taxa Dioso, ponë nitorobica, jai 
Jesús pijajivijavabelia.

Pacuenia Jesús navajunupaeba Judas pecanajetsijavanexatsi 
pijavajabitsaë pecobeyabelia yabara pelivaisi 

(Mt 26.20-25; Mr 14.17-21; Lc 22.21-23)
21 Jesús pejamatabëëthëtota bëpënëa bitso natsinajamatabëxaina. 

Nexata rovialia Jesús jumaitsi pijajivijavabelia:
—Xaniajanë pacuenia pacatsipaebijitsiatsi. Caenë paxamëyajuvënënë 

necanajetsiana tajavajabitsaë pecobeyabelia, jai Jesús pijajivijavabelia.
22  Nexata Jesús pijajivi nataeyena. Tsipaji apo yapëtae ponë yaba­

ra Jesús jumaitsi. 23  Jesús pijajiviyajuvënënë, caenë bitso asivaya tane. 
Bajaraponëbeje Jesúsbeje namuxuneniaxaeyecabeje. 24 Nexata bajaraponë 
Jesúsjavabelia petoyanijobinexatsi, Simón Pedro pecobeta itorobeca.

—Yanijobare ponë yabara Jesús jumaitsi, jai tsecae Simón Pedro 
pecobeta.

25 Nexata bajaraponë natixireca. Eca bitso Jesús pemuxuneneta peyani­
jobinexa Jesúsjavabelia.

—Tajatuxanenë, ¿jipatsa yabara jumaitsimë? jai bajaraponë 
Jesúsjavabelia.

26  Nexata Jesús jumaitsi pijajivitonëjavabelia, bitso piasivanëjavabelia:

SAN JUAN 13

El Nuevo Testamento en guahibo, 2da ed., © 2011, Wycliffe Bible Translators, Inc.



405

—Ponë ra peneta panjavayo tocajabutsianajë, bajaraponë tsane, jai 
Jesús pijajivitonëjavabelia, bitso piasivanëjavabelia.

Nexata Jesús panjavayo pita. Cajabuta. Nexata jane baja rajuteta 
Judas Iscariote, Simón pexënatojavabelia. 27 Judas itsa pita pan, nexa­
ta bajarajota Judas dovathi tsijamatabëjunuatsi. Nexata Jesús jumaitsi 
Judasjavabelia:

—Xua baja exanaejitsiamë, naxanitsiayo baja exanare, jai Jesús.
28  Itsiata baitsi jane pamonae najuaxaeyena bajarapamesata, apo jume­

yapëtae xua yabara Jesús jumaitsi Judasjavabelia. 29 Judas toevetabiaba 
bajarapamonae pijapalatadoro. Bajaraxuata Judas yabara Jesús pijajivi 
jamatabëjumaitsi:

—Jesús raeta itoroba Judas pecomuatsinexa vajaxaejavanexa fiestaja­
vata. Itsa jume, itoroba meta perajutsinexa itsacuenejavaxi bepejiobivija­
vabelia, jamatabëjai Jesús pijajivi.

30 Itsa baja Judas pan pita, bovecua pitsapalia vayafuabelia, meravi 
baja.

Pacuenia Jesús pijajivi itoroba namataenetsia 
penaasivatsavanapaenexa yabara pelivaisi

31 Pabota Jesús pijajivi barënacaetuata, bajarapabovecua Judas pitsapa­
lia. Nexata Judas pepitsapaecujinaelia Jesús jumaitsi pijajivijavabelia:

—Aeconoxae rabaja xanë, Daxitajivi Pematapijinënë, najamatabëcue­
neitajëtsianajë ayaijamatabëcuene taxainaejava. Taxa Dioso ata bajara­
jota yajavajamatabëcueneitajëtsianajë ayaijamatabëcuene pexainaejava. 
32  Nexata taxa Dioso juya nejamatabëcueneitajëtsiana ayaijamatabëcue­
ne taxainaejava. Bajarapacuene baja naxanitsiayo taxa Dioso exanaena. 
33  Bepataximë patacataevi. Bajara maapo pacayajavaponaponaetsi tsane 
bajayajebije. Paxamë panejaitsianame. Pacuenia jumaitsinë itsamonae 
judíovijavabelia, bajarapacuenia paxamëjavabelia ata pacajumaitsiji­
tsiatsi. Apo pacacaëjëpae tsane paneponaenexa itsabelia ponaejitsianë. 
34 Pacatsipaebijitsiatsi icatsia pejanalivaisi. Paexanavanapaename mapa­
cueniaje. Pasivamë tsavanapae tsane itsamonae ata. Pacuenia xanë pacaa­
sivatsi, bajarapacuenia namataenetsia panaasivamë tsavanapae tsane. 
35 Namataenetsia itsa panaasivamë tsavanapae tsane, nexata daxitanacua­
nëpijivi pacayapëtaena patajajivicuenemë, jai Jesús pijajivijavabelia.

Pacuenia Jesús tajëvelia jumaitsi Pedrojavabelia: “Pedro, xamë 
nayavajunuaxainaename tajajivitonëcuenemë,” jai yabara pelivaisi 

(Mt 26.31-35; Mr 14.27-31; Lc 22.31-34)
36  Simón Pedro yanijoba Jesúsjavabelia.
—Tajatuxanenë, ¿detsa belia ponaejitsiamë? jai Pedro.
Nexata Jesús jumaitsi Pedrojavabelia:

—Itsa belia ponaejitsianë, aeconoxae apo cacaëjëpae tanepënaponae­
nexamë. Itsiata baitsi jane itsamatacabi nepënaponaename, jai Jesús 
Pedrojavabelia.

37 Nexata Pedro jumaitsi Jesúsjavabelia:
—Tajatuxanenë, ¿detsa xuajitsia apo necaëjëpae aeconoxae taca­

pënaponaenexa? Daxita pacuenia nitorobame, catoexanaejitsipatsi. 
Nebeyaxuabijitsia ata tsipae xamë yabara, apo cacopatsi tsipaetsi, jai 
Pedro Jesúsjavabelia.

38  Jesús nexata jumaitsi Pedrojavabelia:
—¿Xaniajamë tsaja? ¿Nacaevetsipame pecabeyaxuabinexa taneasiva­

xaemë? Xaniajanë pacuenia catsipaebijitsiatsi. Vacara raja pefiabivajë­
naeya, nayavajunuaxainaename tajajivitonëcuenemë. “Apo yapëtaenë 
cajena bajaraponë,” jamë tsane xanë yabara acueyabi xuabeje, jai Jesús 
Pedrojavabelia.

Pacuenia Jesús benamuto paxa Diosojavabetsia yabara pelivaisi

14 �1 Jesús jumaitsi pijajivijavabelia:
—Pëtsa bitso panajamatabëxainame patacavecuaponaejava­

nexa yabara. Panajamatabëcuenecopare Diosojavabelia, xanëjavaberena 
ata. 2  Taxajavatatsia pexaniabobitsaëtonë xaina panejinavanapaenexa. 
Itsa bajara apo itsipae, apo pacatsipaebi tsipaetsi. Nexata bajarabetsia 
ponaejitsianë patacatsivajënaexaniavaetsinexa itsajota papatsijitsiamë. 
3  Xanë taponaecujinae mavetsiaje, itsa baja veretsianajë patacatsivajë­
naexaniavaetsijava itsajota papatsijitsiamë, icatsia patsianicajë pataca­
caponaenexatsia jane baja. Nexata bajarajotatsia pacayajavaecaenatsi, 
itsajota ecaenajë. 4 Paxamë baja payapëtaneme itsabelia ponaejitsianë. 
Payapëtanemenua baja panepatsinexa itsajotatsia ecaejitsianë, jai Jesús 
pijajivijavabelia.

5 Nexata Tomás, Jesús pijajivitonë, jumaitsi:
—Tajatuxanenë, apo payapëtaenë cajena itsabelia ponaejitsiamë. 

¿Detsa nexata pacuenia payapëtaenajë namuto pataponaenexa itsabelia 
ponaejitsiamë? jai Tomás Jesúsjavabelia.

6  Jesús nexata jumaitsi:
—Xanë rabaja benamutonë. Tsipaji xanë tajamatabëcueneta jivi pane­

paena athëbëbetsia. Xanë rabaja pepo pexaniajailivaisi jivi tatsipaeba­
ponaenë. Xanë rabaja xainajë matacabi apo pevereverecaejava tarajutsi­
nexa pamonae nesivanajamatabëcopata. Itsajivi ata apo patsicapanepae 
tsane taxajavabetsia xanë itsa apo nejumecovënëtsi. 7 Paxamë picani 
bajayata apo paneyapëtaemë. Nexata picani taxa ata apo payapëtaemë. 
Aeconoxae rabaja paneyapëtaneme. Nexata baja taxa ata payapëtaneme. 
Patanemenua baja, jai Jesús.

8  Nexata Felipe jumaitsi Jesúsjavabelia:

—Tajatuxanenë, panetsitajëre axa. Pajitsipajë baja cajena bitso axa 
patataenexa, jai Felipe Jesúsjavabelia.

9 Jesús nexata jumaitsi:
—Felipe, bajayajebi rabaja pacayajavaponaponatsi. ¿Itsiata tsaja abaxë 

xaniavaetsia apo paneyapëtaemë? Pajivi netane, bajarapajivi taxa ata 
tane. ¿Detsa xuajitsia nexata nevajëcame taxa netaenexa? 10 Taxa baja 
cajena neyajavaponapona. Xanë ata taxa yajavaponaponajë. ¿Abaxë tsaja 
apo jumecovënëtsimë? Palivaisi pacatsipaebatsi, tajamatabëcueneta baja 
cajena bajarapalivaisi apo pacatsipaebitsi. Taxa raja, ponë neyajavapona­
pona, bajaraponë pejamatabëcueneta bajarapalivaisi neyapëtaeyaexana. 
Nexata bajarapalivaisi pacatsipaebatsi. 11 Panejumecovënëre taxa taya­
javaponaponaejava. Panejumecovënërenua taxa ata taneyajavaponapo­
naejava. Patacatsipaebilivaisianë apo panejumecovënëtsi atamë, itsiata 
ayaicuene Dioso pesaëta taexanaexae, panejumecovënëre taxa tayajava­
ponaponaejava. 12  Xaniajanë pacuenia pacatsipaebijitsiatsi. Pajivi nejume­
covënëtsiana, bajarapajivi exanaena pacuenia xanë exanajë. Ayaicuene 
taexanaejava matatoxenetsia bajarapajivi exanaena. Tsipaji xanë navia­
tsianiajë taxajavabetsia. 13-14 Daxita xua xanë tavënëta pavajëtsianame 
taxajavabelia, pacatoexanaenatsi cajena. Xanë, Dioso pexënatonë, bajara­
pacuenia pacatoexanaenatsi taxajavabelia panejamatabëcuenebarëyane­
xa, jai Jesús pijajivijavabelia.

Pacuenia Jesús najumecapanepaeya jumaitsi pitorobinexatsica 
Espíritu Santo jivijavabetsica yabara pelivaisi

15 Icatsia Jesús jumaitsi pijajivijavabelia:
—Itsa paneasivamë, paexanabiabianame pacuenia pacaitorobatsi. 

16  Vajëtsianajë taxajavabelia itsanë juya papecatoitorobinexatsica pape­
cayavenonaenënexa daxitamatacabijavabelianexa. Bajaraponë Espíritu 
Santo. 17 Espíritu Santo cajena pepo pexaniajailivaisi jivi peyapëtaeyaexa­
naenë. Bajaraponë mapanacuapijivi abaxë apo tsijamatabëecaetsi. Tsipaji 
bajarapamonae apo nejumecovënëtsi. Nexata apo yapëtae ponë Espíritu 
Santo. Apo yapëtaenua cajena Espíritu peponaponaejava ata. Itsiata baitsi 
jane paxamë Espíritu Santo payapëtaneme baja. Tsipaji baja bajaraponë 
pacayajavaponapona. Espíritu Santo cajena pacatsijamatabëecaena daxi­
tamatacabijavabelianexa. 18  Ponae atanë tsane taxajavabetsia, itsiata apo 
pacaxuabi tsanetsi. Icatsia raja patsianicajë patacayajavaponaponaenexa. 
19 Caematacabibejecujinae baja jivi apo netae tsane. Itsiata icatsia paxamë 
panetaename. Paxamë paxainaename matacabi apo pevereverecaejava. 
Tsipaji tatëpaecujinae icatsia asaënë tsaponaponae tsane. 20 Pamatacabi 
Espíritu Santo patsianica paxamëjavabetsica, bajarapamatacabi paya­
pëtaename taxa tayajavaponaponaejavanexa. Payapëtaenamenua 
pataneyajavajinavanapaejavanexamë. Payapëtaenamenua xanë ata 

patacayajavaponaponaejavanexa. 21 Pajivi yapëtane, taitorobicuenia neju­
mecovënëtanua, bajarapajivi niasiva. Pajivi niasiva, bajarapajivi taxa juya 
asivatsi. Xanë ata bajarapajivi asivanë. Tsitanaitajëtsianajë bajarapajivija­
vabelia, jai Jesús pijajivijavabelia.

22  Itsanë Judasvënënë, itsiata apo Judas Iscariote, jumaitsi 
Jesúsjavabelia:

—Tajatuxanenë, ¿detsa xuajitsia ëpaxanë panetsitanaitajëtsianame? 
¿Detsa xuajitsia apo tsitanaitajëtsimë tsane itsamonaejavabelia? jai Judas 
Jesúsjavabelia.

23  Jesús nexata jumaitsi Judasjavabelia:
—Pajivi niasiva tsane, nejumecovënëtsiananua tatsipaebilivaisi, bajara­

pajivi juya taxa asiva tsanetsi. Nexata paxanëbeje, taxabeje, bajarapajivi 
payajavaponaenajëbeje. 24 Pajivi apo niasiva tsane, bajarapajivi apo neju­
mecovënëtsinua tsane tatsipaebilivaisi. Xanë palivaisi pacatsipaebapona­
tsi, xanë raja apo tajumelivaisi. Taxa raja, ponë nitorobica, pejumelivaisi, 
jai Jesús Judasjavabelia.

25 Icatsia Jesús jumaitsi pijajivijavabelia:
—Abaxë patacayajavaponaponaeepato pacatsipaebijitsiatsi mapacuenia­

je. 26  Taxa tajamatabëcueneta, Espíritu Santo pacatoitorobianica pape­
cayavenonabiabinexa. Nexata Espíritu Santo pacayapëtaeyaexanaena 
daxitacuene. Pacanajamatabënapitsiaexanaenanua daxita palivaisi paca­
tsipaebaponatsi, jai Jesús.

27 Icatsia Jesús jumaitsi pijajivijavabelia:
—Pacanapëjiobatsi jamatabëcuenexanepanaeya. Pacajamatabëcuene 

barëyayaexanaenatsi. Bajarapajamatabëcuenebarëyajava, apo jëpae 
mapanacuata pebarëyajava. Nexata bepijia apo vereverecae tsane paxa­
më panejamatabëcuenebarëyajava. Pëtsa pajamatabëcuenebëjamë. Pëtsa 
pacujunavamenua itsacuene ata. 28  Panejumetaneme rabaja patacaju­
maitsijava mapacueniaje: “Xanë baja ponaenajë taxajavabetsia. Itsiata 
baitsi jane icatsia pacasivapatsianicatsi,” patacajaijava. Itsa bitso pane­
jitsipaejitsipame, nexata pasivajamatabëcuenebarëyamë tsipae tapo­
naejavanexa taxajavabetsia. Tsipaji taxa nevecuaayaijamatabëcuenenë. 
29 Bajarapacuenia pacajumaitsitsi taponaevajënaeya. Nexata itsa copiapa­
tsiana patacajumaitsicovëya, panejumecovënëtsianame Dioso pexënato­
cuenenë, jai Jesús pijajivijavabelia.

30 Icatsia Jesús jumaitsi pijajivijavabelia:
—Apo necuenecaëjëpae rabaja pematatsënëa livaisi patacatsipaebapo­

naenexa. Tsipaji rabaja imoxoyo dovathi najetaruca, ponë mapanacua­
pijivi pijatuxanenë. Itsiata baitsi jane bajaraponë apo caëjëpaetsi xanë 
taneitorobinexa tatoexanaenexa pacuenia picani bajaraponë jitsipa. 
Apo caëjëpaetsinua taneitsacueniabinexa. 31 Biji rajane pacuenia taxa 
nitoroba tatoexanaenexa, bajarapacuenia exanaenajë. Nexata daxita 

mapanacuapijivije yapëtaena taxa tasivajava. Panonobapunare. Ponatsi 
baja mapacovëvecuaje, jai Jesús pijajivijavabelia.

Pacuenia Jesús bepeubinae yabara pelivaisi

15 �1-2  Jesús jumaitsi comparacióncuenia pijajivijavabelia:
—Xanë rabaja bepexaniaviriauvanaenë. Nexata paxamë pata­

jajivimë, bepatamaxëranamë. Pacuenia peubijava pevetsinë xaniavaetsia 
eveta, bajara pijinia pacuenia taxa nacaeveta. Nexata pacuenia peubija­
va pevetsinë vecuacaucuba pibisiamaxëranaxi, penacopatsinexa ëpexa­
niamaxëranë, bajara itsi taxa. Nexata pacuene taxa apo pacatojitsipae, 
pacavecuaajibiaexanaponaena. Nexata pacuenia taxa Dioso pacatojitsipa, 
panevajënaeyabelia paexanavanapaename. 3  Paxamë rabaja panejume­
covënëtame patacatsipaebilivaisi. Bajaraxuata taxa baja pacavecua­
xuaba pibisiajamatabëcuenemi. 4 Paxamë paneyajavajinavanapaename. 
Nexata xanë ata pacayajavaponaponaenatsi. Pamaxërana apo tabunucae 
tsipae pepo naejavabelia, apo nacuaitsi tsipae. Bajara pijinia pacuenia 
paxamë ata paitsimë tsipae itsa apo paneyajavajinavanapaemë tsipae. 
Xaniavaetsia apo pajinavanapaemë tsipae, jai Jesús pijajivijavabelia.

5 Icatsia Jesús jumaitsi pijajivijavabelia:
—Xanë rabaja beuvanaenë. Paxamë nexata bepatamaxërananëmë. 

Nexata pajivi neyajavaponaponaena, xanë ata pijinia bajarapajivi yaja­
vaponaponaenajë. Bajarapajivi exanabiabiana bitso Dioso pejitsipaecue­
nia. Itsa apo paneyajavajinavanapaemë tsipae, nexata apo pacacaëjëpae 
tsipae panijacuata pexaniacuene paneexanaenexa. 6  Peubijava pevetsi­
në, piabejemaxëranaxi caucuba penacopatsinexa ëpexaniamaxërananë. 
Bajaraxuacujinae bajarapamaxëranaxi xuaba. Nexata baja itsa niona 
bajarapamaxëranaxi, caetuata pexuabinexa isotojavabelia. Bajara pijinia 
pacuenia taxa Dioso exanaenatsi pamonae apo neyajavajinavanapae tsa­
ne, jai Jesús pijajivijavabelia.

7 Icatsia Jesús jumaitsi:
—Itsa paxamë tsitecaeya panejumecovënëtavanapaename, nexata 

apo panacofënëtsimë tsane patacatsipaebilivaisi. Nexata panevajëtabia­
bianame xua pajitsipame. Nexata pacarajutsianatsi xua panevajëtame. 
8  Itsa paxamë jivi patsitaexanavanapaename taxa Dioso pejitsipaecuenia, 
jivi yaiyataenatsi taxa. Nexata daxitajivi paxamë yabara jumai tsane: 
“Xaniajai rabaja. Bajarapamonae pepacuene Jesús pijajivi,” jai tsane. 
9 Pacuenia taxa niasiva, bajara pijinia pacuenia xanë ata pacaasivatsi. 
Tsiteca paexanavanapaename xua pacaitorobatsi. Tsipaji bitso pacaasiva­
tsi. 10 Taxa niasiva. Tsipaji baja jumecovënëtajë taneitorobicuenia. Nexata 
yapëtaniji taxa taneasivajava. Bajara pijinia pacuenia paxamë ata itsa 
panejumecovënëtavanapaename pacuenia pacaitorobatsi, nexata payapë­
taename patacasivajava, jai Jesús pijajivijavabelia.

11 Icatsia Jesús jumaitsi pijajivijavabelia:
—Xanë bitso jamatabëcuenebarëyanë. Nexata pacatsipaebatsi paxa­

më ata panejamatabëcuenebarëyanexa pacuenia xanë jamatabëcueneba­
rëyanë. Pacatojitsipatsi bitso panejamatabëcuenebarëya tsavanapaenexa. 
12 Mapacuenia paexanavanapaenameje. Pacuenia xanë pacaasivatsi, bajara 
pijinia pacuenia paxamë ata namataenetsia panaasivamë tsavanapae tsane 
pacaenëmë canacujitsia. 13 Pajivi peyapëtaejivitsi bitso asiva, jamatabëcuene 
yavenonabiabijitsipa daxitacuene yabara. Peyapëtaejivitsi pijaneconi yaba­
ra ata, yapijivinabeyaxuabiaexanaejitsipa. Nexata bajarapacuenia daxitaji­
vi yapëtaejitsipa pepacujiru bajarapajivi bitso piasivajava peyapëtaejivitsi. 
Bajarapacuenia yapijivinabeyaxuabia exanaejitsipa bitso piasivaxae peyapë­
taejivitsi. Nexata baja pematatsënëa itsajivi ata apo caëjëpaetsi bajarapacuenia 
pexanaejivi matatoxenetsia piasivanexa peyapëtaejivitsi. 14 Itsa paexanavana­
paename patacaitorobicuenia, nexata baja patajamonaemë tsane. 15 Aeconoxae 
baja cajena saya bepatajajivicueniamë apo pacataetsi. Bepatajamonaemë baja 
bitso pacatanetsi. Tsipaji baja pacayapëtaeyaexanatsi daxita pacuenia taxa 
nitoroba taexanaenexa. Tsipaji mapanacuata petuxanenë pijajivi apo yapëtae­
yaexanae daxita pacuenia petuxanenë exanaejitsia. 16 Paxamë raja apo paneju­
natsimë. Biji rajane xanë pacajunatatsi patanepënaponaenexamë. Nexata xanë 
pacaitorobatsi paneexanavanapaenexa Dioso pejitsipaecuenia. Nexata xua pae­
xanavanapaename, apo pevereverecaejavanexa tsane. Daxita pacuene tavënëta 
pavajëtsianame taxa Diosojavabelia, pacarajutsiana cajena. 17 Mara pacuene 
paneexanaenexa pacaitorobatsije. Namataenetsia panaasivamë tsavanapae tsa­
ne pacaenëmë canacujitsia, jai Jesús pijajivijavabelia.

Pacuenia Jesús pijajivi mapanacuapijivi itoyajitsiatsi yabara pelivaisi
18  Jesús icatsia tajëvelia jumaitsi pijajivijavabelia:
—Mapanacuapijivi, Dioso apo pejumecovënëtsivi, itsa pacaitoya tsane, 

panajamatabënapitsianame xanë copiaya taneitoyajava bajarapamonae. 
19 Mapanacuapijivi, pamonae Dioso apo pejumecovënëtsivi, namataenetsia 
nasiva tsavanapae. Paxamë ata bajarapamonae itsa pajamatabëcuenejëpa 
vanapaejitsipame, nexata paxamë ata bajarapamonae pacaasiva tsipae. Itsiata 
baitsi jane xanë baja pacajunatatsi bajarapamonaevecua. Nexata baja paxamë 
apo pajamatabëcuenejëpaemë bajarapamonae. Bajaraxuata pacaitoya tsa­
ne bajarapamonae. 20 Panajamatabënapitabiabianame najumecapanepaeya 
patacajumaitsijava: “Itsanë ata apo jamatabëcuenematatoxenetsi pijatuxane­
në,” patacajaijava. Nebejiobiaexana itsamonae. Nexata paxamë ata itsamonae 
pacabejiobiaexanaena. Itsamonae nejumecovënëta tatsipaebilivaisi. Nexata 
pijinia paxamë ata itsamonae pacajumecovënëtsiana panetsipaebilivaisi. 
21 Bajarapacuenia pacaexanaena mapanacuapijivije xanë patajajivixaemë. 
Tsipaji bajarapamonae apo yapëtae Dioso, ponë nitorobica, jai Jesús tajëvelia 
pijajivijavabelia.

22  Icatsia Jesús jumaitsi pijajivijavabelia:
—Xanë itsa apo patsinëtsica tsipae mapanacuayabetsicaje, mapanacua­

pijivi apo naneconitsi tsipae Diosojavabelia. Tsipaji bajarapamonae Dioso 
apo peyapëtaexae, pibisiacuene exanaejitsipa. Nexata xanë tapatsixaetsi­
ca mapanacuayabetsicaje, bajarapamonae yapëtane baja Dioso. Nexata 
bajarapamonae yapëtae ata Dioso, pibisiacuene pexanaexae, nexata 
naneconita Diosojavabelia. Nexata acuenebi bajarapamonae pejumaitsi­
java pibisiacuene pexanaejava yabara: “Apo tayapëtaexae Dioso, pibi­
siacuene exanajë,” pejaijava. 23  Nexata pamonae nitoya, bajarapamonae 
taxa ata itoya. 24 Bajarapamonaejavata Dioso pesaëta pinijicuene taexa­
naejava exanabiabajë. Bajaraxua itsajivi ata apo exanae mapanacuata. 
Bajarapamonaejavata pinijicuene taexanaejava itsa apo exanaenë tsipae, 
apo naneconitsi tsipae Diosojavabelia. Tsipaji bajarapamonae apo yapëtae 
tsipae Dioso. Bajarapamonae tae ata Dioso pesaëta pinijicuene taexanae­
java, itsiata apo nejumecovënëtsi. Bajarapamonae nitoya. Taxa ata itoya. 
Nexata naneconita Diosojavabelia. 25 Bajarapacuenia nitoya tsipaji baja 
cajena bajayata tajëvelia bajarapamonae taneitoyajavanexa yabara, Dioso 
pejumelivaisibaxutota jumaitsi mapacueniaje: “Nitoya tsane bajarapamo­
nae, ajibi taneyabaraitoyajava ata,” jai tajëvelia Dioso pejumelivaisibaxu­
tota xanë yabara, jai Jesús pijajivijavabelia.

26  Icatsia Jesús jumaitsi pijajivijavabelia:
—Vajëtsianajë taxajavabelia pitorobinexatsica Espíritu Santo, pexa­

niajailivaisi pepaebinënexa. Itsa patsianica Espíritu Santo taxajavavetsi­
ca, nexata pacayavenonaena. Pacajamatabëcuene asaëyaexanaenanua. 
Espíritu Santo xanë nevajunupaebiana xaniavaetsia. 27 Paxamë baja caje­
na tataxuxuabijavaveliacujinae jivi livaisi tatsipaebijava, paneyajavajina­
vanapame. Bajaraxuata paxamë ata xaniavaetsia panevajunupaebianame, 
jai Jesús pijajivijavabelia.

16 �1 Icatsia Jesús jumaitsi pijajivijavabelia:
—Bajarapacuenia pacatsipaebatsi panecopabiyaniva patane­

jumecovënëtsilivaisimë. 2  Paxamë papecaitoyavi, pacacapitsapabiabiana 
judíovi penacaetuatabiabibovecua. Belia jane baja itsamatacabijavabelia 
pacabeyejebiana. Nexata pamonae pacabeyejebiana, jamatabëcuenenavë­
xaniabiaya jumaitsi tsane: “Dioso pejitsipaecuenia tobeyejebajë mapamo­
naeje,” jai tsane. 3  Bajarapamonae xanë apo neyapëtae. Apo yapëtae caje­
na taxa ata. Bajaraxuata bajarapacuenia pacaexanaena. 4 Bajarapacuenia 
tajëvelia pacatsipaebatsi baja cajena. Nexata jane baja pamatacabi 
pacatsipatsiana bajarapacuene, panajamatabënapitsianame pacuenia baja 
cajena tajëvelia pacatsipaebatsi, jai Jesús pijajivijavabelia.

Pacuenia Espíritu Santo exanaejitsia jivijavabelia yabara pelivaisi

Icatsia Jesús jumaitsi pijajivijavabelia:

—Tataxuxuabijavaveliacujinae jivi livaisi tatsipaebijava, abaxë apo 
pacatsipaebitsi mapacuene yabaraje. Bajarapacuenia apo pacatsipaebitsi 
tsipaji abaxë pacayajavaponaponatsi. 5 Itsiata baitsi jane aeconoxae baja 
payapëtae atamë tanaviatsijavanexa taneitorobinëjavabetsia, itsanë ata 
paxamëyajuvënënë apo neyanijobi. “¿Detsa belia ponaejitsiamë?” apo 
nejai. 6  Pacanavajunupaebatsi baja cajena tanaviatsijavanexa. Bajaraxuata 
bitso panajamatabëxainame. 7 Palivaisi aeconoxae pacatsipaebijitsiatsi, 
pexaniajailivaisi cajena. Pacatoxanepanaena itsa baja pacavecuaponaena­
tsi. Itsa apo pacavecuaponae tsipaetsi, apo pacatopatsitsica tsipae Espíritu 
Santo papecayajavaponaponaenexa. Espíritu Santo pacayavenonabiabia­
na. Pacajamatabëcuene asaëyaexanaenanua. Itsa ponaenajë taxajavabe­
tsia, nexata Espíritu Santo pacatoitorobianicatsi. 8  Nexata Espíritu Santo 
patsianica. Nexata Espíritu Santo pejamatabëcuenetjailivaisi cajena. 
Pacatoxanepanaena itsa baja pacavecuaponaenatsi. Itsa apo pacavecua­
ponae tsipaetsi, apo pa, pamonae Dioso apo pejumecovënëtsivi, nacue­
neyapëtaena pibisiacuene pexanaejava. Yapëtaenanua pacuene xanepana 
pexanavanapaenexa Dioso pitabarata. Yapëtaenanua pacuenia Dioso 
naneconitsiaexanaejitsiatsi bajarapamonae pibisiacuene pexanaeneconi 
yabara. 9 Espíritu Santo pejamatabëcueneta, bajarapamonae nacueneya­
pëtaena pibisiacuene pexanaevicuene. Tsipaji xanë bajarapamonae apo 
nejumecovënëtsi pibisiacuene pexanaeneconi tavecuaajibiaexanaejavane­
xa. 10 Nexata Espíritu Santo pejamatabëcueneta, bajarapamonae yapëtae­
na pacuene xanepana pexanavanapaenexa Dioso pitabarata. Tsipaji baja 
xanë naviatsianajë taxajavabetsia. Nexata baja bajarapamonae pemata­
tsënëa apo netae tsane. 11 Bajarapamonae Espíritu Santo pejamatabëcue­
neta, yapëtaena pacuenia Dioso naneconitsiaexanaejitsia daxita pamonae 
pibisiacuene pexanaevi dovathi pejamatabëcueneta. Tsipaji Dioso naneco­
nitsiaexanaena dovathi, ponë mapanacuapijivi itorobabiaba pibisiacuene 
pexanaenexa, jai Jesús pijajivijavabelia.

12  Icatsia Jesús jumaitsi pijajivijavabelia:
—Ayailivaisi picani abaxë xainajë patacatsipaebinexa. Itsiata baitsi jane 

abaxë apo pacajamatabëcuenecaëjëpae bajarapalivaisi panejumeyapëtaene­
xa. 13 Matapania pamatacabi patsianica Espíritu Santo, ponë pexaniajailivai­
si pepaebinë, bajaraponë pacayapëtaeyaexanaena daxita pexaniajailivaisi. 
Espíritu Santo raja apo pacayapëtaeyaexanae tsane saicaya pejamatabëcue­
nepijilivaisi. Daxita raja pacuenia taxa Dioso jumaitsi, juya Espíritu Santo 
pacayapëtaeyaexanaena. Nexata tajëvelia Espíritu Santo pacayapëtaeyae­
xanaena pacuene pevajënaeyabelia copiapataponaejitsia. 14 Espíritu Santo 
pejamatabëcueneta jivi neyaiyataena. Tsipaji xanë talivaisi, pexaniajailivaisi, 
Espíritu Santo pacayapëtaeyaexanaena. 15 Daxita taxa pexainaejava, xanë ata 
rabaja tajajava. Bajaraxuata pacajumaitsitsi: “Xanë talivaisi, pexaniajailivaisi, 
Espíritu Santo pacayapëtaeyaexanaena,” pacajaitsi, jai Jesús pijajivijavabelia.

Pacuenia bepejamatabëcuenejiobivimi 
jamatabëcuenebarëyajitsia yabara pelivaisi

16  Icatsia Jesús jumaitsi pijajivijavabelia:
—Caematacabibejecujinae rabaja apo panetaemë tsane. Itsiata icatsia 

itsamatacabibejecujinae panetaename. Bajara jane xuacujinae ponaenajë 
baja taxajavabetsia, jai Jesús.

17 Nexata pijajiviyajuvënëvi nayanijoba ëpamonae.
—¿Detsa majumaitsi pajumeje? Jesús nacajumaitsi: “Caematacabibejecujinae 

rabaja apo panetaemë tsane. Itsiata icatsia itsamatacabibejecujinae panetae­
name. Bajara jane xuacujinae ponaenajë baja taxajavabetsia,” nacajai. 18 ¿De 
tsaeta pejumaitsijume: “Caematacabibejecujinae rabaja apo panetaemë tsane. 
Itsiata icatsia itsamatacabibejecujinae panetaename,” nacajai? Apo jumeyapë­
taetsi cajena xua yabara nacajumaitsi, najai Jesús pijajivi.

19 Jesús jamatabëcueneyapëtane pacuenia picani pijajivi jamatabëyani­
jobatsi. Nexata Jesús tajëvelia jumaitsi pijajivijavabelia:

—Pacajumaitsitsi mapacueniaje: “Caematacabibejecujinae rabaja apo pane­
taemë tsane. Itsiata icatsia itsamatacabibejecujinae panetaename,” pacajaitsi. 
¿Baja tsa pajume yabara panayanijobame? 20 Xaniajanë pacuenia pacatsipaebi­
jitsiatsi. Xanë itsa tëpaenajë, paxamë panuename. Bitso xanëjitsia panajamata­
bëxainaename. Itsiata baitsi jane pamonae apo nejumecovënëtsi, barëya tsane 
tatëpaejava yabara. Itsiata baitsi jane xuacujinae paxamë icatsia bitso panesiva­
jamatabëcuenebarëyamë tsane itsa panetaename icatsia. 21 Pamatacabi petiriva 
vixaenotatsi penacueto pevecuanaexanaenexatsi, bitso bayanajamatabëxaina. 
Itsiata penacueto pevecuanaexanaecujinaetsi, pevixae apo najamatabënapitsi. 
Panacueto baja vecuanaexanatsi, sivajamatabëcuenebarëya. 22 Bajara pijinia 
pacuenia paxamë ata bitso panajamatabëxainaename itsa tëpaenajë. Itsiata 
icatsia itsa panetaename, bitso panesivajamatabëcuenebarëyamë tsane. Nexata 
itsajivi ata apo caëjëpaetsi tsane papecavecuaajibiaexanaenexa panejamatabë­
cuenebarëyajava, jai Jesús pijajivijavabelia.

23  Icatsia Jesús jumaitsi pijajivijavabelia:
—Pamamatacabi icatsia panetaename, apo paneyanijobimë baja tsane itsa­

cuenejavayo ata. Tsipaji baja Espíritu Santo pacayapëtaeyaexanaena daxita­
cuene. Xaniajanë pacuenia patsipaebijitsiatsi. Taxa pacarajutsiana daxita xua 
tavënëta pavajëtabiabianame taxajavabelia. 24 Abaxë tavënëta taxajavabelia 
apo pavajëtsimë itsacuenejavayo ata. Aeconoxae rajane baja tavënëta taxajava­
belia pavajëtabiabianame. Nexata taxa itsa pacarajutsiana xua pavajëtsianame, 
bitso pajamatabëcuenebarëyamë tsane taxajavabelia, jai Jesús pijajivijavabelia.

Pacuenia Jesús jamatabëcueneamoneyaba dovathi, ponë itorobabiaba 
mapanacuapijivije pibisiacuene pexanaenexa, yabara pelivaisi

25 Icatsia Jesús jumaitsi pijajivijavabelia:

—Palivaisi baja pacatsipaebabiabatsi, najumematayatsiaya pacatsipae­
babiabatsi. Itsiata itsamatacabi livaisi apo pacatsipaebi tsanetsi naju­
mematayatsiaya. Biji rajane pacatsipaebianatsi jumenapebetsiaya taxa 
pelivaisi. 26  Bajarapamatacabi paxamë baja taxajavabelia pavajëtabiabia­
name tavënëta. Nexata baja xanë apo patacatovajëtabiabi tsanetsi taxaja­
vabelia. 27 Paxamë paneasivamë. Panejumecovënëtamenua taxa taneitoro­
binëcuenetsica. Bajaraxuata paxamë taxa pacaasiva. Nexata panijacuata 
taxajavabelia itsa pavajëtabiabianame, taxa pacajumetaena. 28  Xanë baja 
cajena ponaponajë taxajavatatsia. Nexata taxajavavetsica ponajë tapatsi­
nexa mapanacuayabetsicaje. Nexata icatsia ponaenajë mapanacuavecuaje. 
Naviatsianiajë baja taxajavabetsia, jai Jesús pijajivijavabelia.

29 Nexata Jesús pijajivi jumaitsi:
—Baja rajane jumenapebetsiaya panetsipaebame. Najumematayatsia 

baja apo panetsipaebimë. 30 Nexata baja pacajamatabëcueneyapëtanetsi 
daxitacuene neyapëtaenëcuene. Xamë panejamatabëcueneyapëtaneme 
palivaisi picani jamatabëpacayanijobatsi. Bajaraxuata pacajumecovënëta­
tsi baja Dioso athëbëvetsica pecaitorobinëcuenetsica, jai Jesús pijajivi.

31 Jesús nexata jumaitsi pijajivijavabelia:
—¿Nexata tsabaja aeconoxae panejumecovënëtame taxa Dioso athëbëve­

tsica taneitorobinëcuenetsica? 32  Imoxoyo rabaja pevajënae panenacayatsi­
nexa panenaviabinexa panijabonëjavabelia. Paxamë panexuabanutsianame 
caenënë. Itsiata baitsi jane apo caenënë tsane. Tsipaji taxa yajavaponapona­
jë. 33 Bajarapacuene tajëvelia paneyapëtaenexa, pacatsipaebabiabatsi baja 
cajena. Nexata xanëjavaberena panenajamatabëcuenecopatsixae, ajunaviji­
bia pajinavanapaename. Mapanacuata panejinavanapaeepato mapanacuapi­
jivije pacabejiobiaexanabiabiana. Itsiata pajamatabëcuenesaëmë tsavanapae 
tsane. Xanë rabaja jamatabëcueneamoneyabajë dovathi, ponë itorobabiaba 
mapanacuapijivije pibisiacuene pexanaenexa, jai Jesús pijajivijavabelia.

Pacuenia Jesús pijajivi tovajëta paxa Diosojavabelia yabara pelivaisi

17 �1 Jesús dovathi pejamatabëcueneamoneyabijava pijajivijavabelia 
petsipaebicujinae, Jesús athëbëa benaëcotsia. Nexata jumaitsi 

paxa Diosojavabelia:
—Taxa, netocopiapata rajane baja daxita pacuenia netocopatame. 

Tsitajëre jivi pacuenia xanë nexënatoxaenë, bitso ayaijamatabëcuenenë­
në. Bajarapacuenia itsa tsitajëtsianame, nexata jivi yapëtaena pacuenia 
xamë Diosomë bitso ayaijamatabëcuenenëmë. 2  Xamë rabaja netoco­
patame daxitajivi taevetsinexa. Nexata necaëjëpa tarajutsinexa mata­
cabi apo pevereverecaejava daxita pamonae nerajutame. 3  Matacabi 
apo pevereverecaejava pexainaevinexa, cayapëtane baja caenëmë pepo 
Diosonëcuenemë. Bajarapamonae neyapëtanenua baja Jesucristonë athë­
bëvetsica taneitorobinëmëtsica, jai Jesús paxa Diosojavabelia.

4 Icatsia Jesús jumaitsi paxa Diosojavabelia:
—Xanë rabaja mapanacuapijivijavabeliaje, apo pecajumecovënëtsivija­

vabelia, cajamatabëcueneitajëtatsi bitso ayaijamatabëcuene nexainaejava. 
Veretajënua baja daxita xua nitorobame tacatoexanaenexa. 5 Taxa, pama­
tacabi abaxë ajibi mapanacuaje, itsa cayajavaponaponatsi, necotia yajava­
ponaponajë ayaijamatabëcuenenëxaenë. Bajarapacuenia icatsia aeconoxae 
ata netocopatsianame vajanajuaevetaponaponaenexabeje daxitacuene, jai 
Jesús paxa Diosojavabelia.

6  Icatsia Jesús jumaitsi paxa Diosojavabelia:
—Xamë itapetame itsamonae mapanacuataje tanesivanajamatabëcopa­

tsinexa. Xanë nexata yapëtaeyaexanajë bajarapamonae pacuenia jamata­
bëcueneitsimë. Bajarapamonae nijajivi nerajutame. Xaniavaetsia cajume­
covënëta nijumelivaisi. 7 Aeconoxae baja bajarapamonae nijajivi yapëtane 
xamë nejamatabëcueneta taexanaponaejava daxita xuanë exanaponajë. 
8  Daxita palivaisi netsipaebame, xanë juya bajarapalivaisi tsipaebajë baja­
rapamonae. Nexata nejumecovënëta. Nexata yapëtane bajarapamonae 
pepacuene tapatsijava xamëjavavetsica. Nejumecovënëta xamë athëbëve­
tsica taneitorobinëcuenemëtsica, jai Jesús paxa Diosojavabelia.

9 Icatsia Jesús jumaitsi paxa Diosojavabelia:
—Cavajëtatsi bajarapamonaenexa. Apo cavajëtsitsi raja apo pecajume­

covënëtsivinexa. Cavajëtatsi raja tanerajutsivimënexa. 10 Daxita pamonae 
nijajivi, bajarapamonae xanë ata tajajivi. Daxita pamonae tajajivi, baja­
rapamonae xamë ata nijajivi. Daxitajivi neyapëtane ayaijamatabëcuene 
taxainaejava. Tsipaji tajajivi xaniavaetsia netojinavanapa, jai Jesús paxa 
Diosojavabelia.

11 Icatsia Jesús jumaitsi paxa Diosojavabelia:
—Xanë baja apo ponaponaenë tsane mapanacuataje. Tsipaji baja 

ponaejitsianë xamëjavabetsia. Itsiata baitsi jane tajajivi jinavanapaena 
abaxë mapanacuataje. Taxamë, bitso nianeconijibinë. Tanerajutsivimë 
nesaëta evetsianame pibisiacuenevecua. Vaxaitsibeje caejamatabëcue­
ne xainatsibeje. Nexata bajarapamonae ata tojitsipajë caejamatabëcuene 
pexainaenexa. Pacuenia vaxaitsibeje jamatabëcueneitsitsibeje, bajara 
pejamatabëcueneitsinexa. 12  Itsa abaxë yajavaponaponajë bajarapamonae 
mapanacuataje, nesaëta evetaponaponajë. Nexata apo nevecuanaxuabi 
daxita. Caenë saya nevecuanaxuabiana. Bajaraponë nevecuanaxuabiana 
tsipaji tocopiapatsianatsi pacuenia baja cajena tajëvelia jumaitsi nijume­
livaisibaxutota bajaraponë yabara, jai Jesús paxa Diosojavabelia Judas 
yabara.

13  Icatsia Jesús jumaitsi paxa Diosojavabelia mapacueniaje:
—Aeconoxae baja ponaenajë xamëjavabetsia. Itsiata abaxë tapona­

ponatabiepatoyo mapanacuataje, cavajëtatsi. Bajarapacuenia cavajë­
tatsi tajajivi bitso pejamatabëcuenebarëyanexa pacuenia xanë bitso 

jamatabëcuenebarëyanë. 14 Xanë baja tajajivi tsipaebajë nijumelivaisi. 
Pacuenia mapanacuapijivije, apo pecajumecovënëtsivi, jamatabëcueneitsi, 
xanë apo jamatabëcueneitsinë. Bajaraxuata tajajivi ata itoyatsi mapana­
cuapijivije. Tsipaji apo jamatabëcuenejëpae. 15 Apo cavajëtsitsi raja neju­
tsinexa tajajivi mapanacuapijivivecuaje. Cavajëtatsi raja nevetabiabinexa 
tajajivi dovathivecua. 16  Pacuenia xanë apo jamatabëcuenejëpaenë mapa­
nacuapijivije, bajara pijinia pacuenia tajajivi ata apo jamatabëcuenejëpae 
mapanacuapijivije. 17 Nijumelivaisi cajena pexaniajailivaisi. Bajaraxuata 
tanejumecovënëtsivi baja yavenonaename penatsatsinexa dovathi peja­
matabëcuenevecua. Nexata bajarapamonae exanavanapaena xamë netoji­
tsipaecuenia nijumelivaisi baja petsijamatabëecaexaetsi. 18  Pacuenia xamë 
nitorobame pexaniajailivaisi tatsipaebinexa mapanacuapijivijavabeliaje, 
bajara pijinia pacuenia juya xanë ata itorobajë tajajivi pexaniajailivaisi 
petsipaebinexa mapanacuapijivijavabeliaje. 19 Pacuenia xamë netojitsipa­
me, tajajivi yapijivinacaevetsianajë xanë tanebeyaxuabinexa. Nexata baja­
rapamonae pacuenia xamë tojitsipame, catoexanavanapaena. Tsipaji baja 
bajarapamonae yapëtane nijumelivaisi pexaniajailivaisicuene, jai Jesús 
paxa Diosojavabelia.

20 Icatsia Jesús jumaitsi paxa Diosojavabelia mapacueniaje:
—Itsiata apo cavajëtsitsi ëtajajivinexa. Cavajëtatsi raja bexëajavabelia 

tanejumecovënëtsivinexa ata. Tajajivi itsamatacabi bajarapamonaejavabelia 
itsa tsipaebaponaena tajumelivaisi, nexata bexëajavabelia bajarapamonae 
nejumecovënëtsiana. 21 Nexata cavajëtatsi daxita bajarapamonae penajama­
tabëcuenejëpaenexa. Xamë neyajavaponaponame. Xanë ata pijinia caya­
javaponaponatsi. Bajara pijinia pacuenia tojitsipajë daxita bajarapamonae 
ata vajanacayajavajinavanapaenexabeje. Tojitsipajë bajarapamonae penaja­
matabëcuenejëpaenexa. Nexata bajarapamonae najamatabëcuenejëpaeya 
pejinavanapaejava, itsa tane daxita mapanacuapijivije, pejumecovënëtsine­
xa xamë athëbëvetsica taneitorobinëcuenemëtsica. 22  Pacuenia xamë yapë­
taeyaexaname tajajivijavabelia xanë bitso ayaijamatabëcuene taxainaejava, 
bajara pijinia pacuenia xanë ata bajarapamonaejavabelia yapëtaeyaexanajë 
baja bajarapamonae ata ayaijamatabëcuenevi baja penaexanaejava tane­
jumecovënëtsixae. Nexata bajarapamonae tanejumecovënëtsixae, naja­
matabëcuenejëpa baja pacuenia vaxaitsibeje najamatabëcuenejëpatsibeje. 
23 Tajajivi yajavaponaponajë. Xamë pijinia neyajavaponaponame. Nexata 
tajajivi caejamatabëcuene xainaena. Nexata daxita mapanacuapijivije itsa 
taena tajajivi najamatabëcuenejëpaeya pejinavanapaejava, yapëtaena xamë 
athëbëvetsica taneitorobinëcuenemëtsica. Yapëtaenanua bajarapamonae 
niasivajava pacuenia xanë ata niasivamë, jai Jesús paxa Diosojavabelia.

24 Icatsia Jesús jumaitsi paxa Diosojavabelia:
—Taxa, bajarapamonae xamë nerajutame. Nexata jitsipajë bajara­

pamonae ata penajinavanapaenexa itsabelia ponaejitsianë. Jitsipajë 

bajarapamonae taneyajavajinavanapaenexa, taneyapëtaenexa bitso 
ayaijamatabëcuene taxainaejava. Tsipaji nacua nexanaevajënaeya ata, 
xamë niasivamë. Bajaraxuata ayaijamatabëcuenenënë nexaname. 25 Taxa, 
itsaneconi ata apo nexainaenë. Mapanacuapijivi, pamonae apo cajumeco­
vënëtsi, apo cayapëtae. Itsiata xanë cayapëtanetsi. Mapamonaeje, tajajivi, 
yapëtane baja xamë athëbëvetsica taneitorobijavamëtsica. 26  Xanë tajajivi 
yapëtaeyaexanajë pecayapëtaenexa. Abaxë itsiata pevajënaeyabelia peca­
yapëtaeponaenexa, yapëtaeyaexanaponaenajë. Pacuenia xanë niasivamë, 
bajara pijinia pacuenia bajarapamonae ata namataenetsia penaasivanexa, 
yapëtaeyaexanaponaenajë. Xanë bajarapamonae yajavaponaponaenajë, 
jai Jesús paxa Diosojavabelia.

Pacuenia Jesús pijavajabitsaë vaetabatsi pebeyaxuabinexatsi  
jane baja yabara pelivaisi 

(Mt 26.47-56; Mr 14.43-50; Lc 22.47-53)

18 �1 Jesús pevajëtsicujinae paxa Diosojavabelia, pijajivi barëpona 
Cedrónvënënajato itsapanabelia. Nexata bajarajotalia peubinaenë 

bacabobëxëpanata, Jesús pijajivi barëpata. 2  Bajarajota cajena Jesús pija­
jivi barënacaetuatabiaba. Bajaraxuata Judas, Jesús pijajivitonë ata, ponë 
canajetsijitsiatsi pijavajabitsaë pecobeyabelia, yapëtane itsajota Jesús 
pijajivi barënacaetuatabiaba. 3  Nexata Judas peyapëtaexae, bajarajota 
barëpata vajabitsaë. Barëpatanua templobopijipolicíavi. Bajarapamonae 
itorobatsi sacerdotevi penamatacaitorobivibeje fariseovibeje. Judas pema­
tacaponaevi capona espadanë, naebonë yajava. Lámparabëanënua capo­
na. Beisotabuqueranënua capona penatsivajënaeitayotsinexa. 4 Nexata 
baja Jesús yapëtane daxita pacuenia exanaejitsiatsi bajarapamonae. 
Nexata Jesús najetabalia. Jumaitsi bajarapamonaejavabelia:

—¿Jipatsa pajaitame? jai Jesús.
5 Nexata bajarapamonae jumaitsi:
—Jesús raja, Nazaret tomarapijinë, pajaitajë, jai bajarapamonae.
Jesús nexata jumaitsi:
—Xanë rabaja maje, jai.
Judas, ponë Jesús pijavajabitsaë pecobeyabelia canajetatsi, nanuca 

bajarapamonaejavata. 6  “Xanë rabaja maje,” pejaijavata Jesús, bajarapa­
monae pematabëxëpa toquequenaponalia. Othopa irata. 7 Nexata icatsia 
Jesús jumaitsi:

—¿Jipatsa nexata pajaitame? jai.
Nexata icatsia bajarapamonae jumaitsi:
—Jesús raja, Nazaret tomarapijinë, pajaitajë, jai bajarapamonae.
8  Nexata Jesús jumaitsi bajarapamonaejavabelia:
—“Xanë rabaja maje,” pacajaitsi rabaja. Xanë itsa panejaitame, pacopa­

tsianame mapamonaeje peponaenexa, jai Jesús pijajivi yabara.

9 Bajarapacuenia Jesús itsa jumaitsi, copiajopa jane baja pacuenia tajë­
velia jumaitsi Jesús. Jesús baja cajena pijajivi yabara tajëvelia jumaitsi 
mapacueniaje: “Pamonae taxa nerajuta, itsanë ata apo nevecuanaxua­
bi tsane,” jai cajena Jesús tajëvelia pijajivi yabara. Bajarapacuene jane 
baja copiajopa. 10 Nexata Jesús pijajivitonë, Simón Pedro, namaracëta­
ponapona espada. Nexata Simón Pedro espada navemarajonotaxuabina. 
Pecujuanenia pamuxuyorotomi, muxuyoropaebiaxuaba sacerdotevi pepo 
penamatacaitorobinë pijajivitonë. Ponë Simón Pedro muxuyoropaebiaxua­
ba, pevënë Malco. 11 Nexata Jesús jumaitsi Pedrojavabelia:

—Nijaespada baja pevënojojavareca xataremeca. Taxa baja cajena neto­
copata tanebejiobiaexanaenexa. Bajaraxuata nacaevetsianajë tanebejio­
biaexanaenexa, jai Jesús Pedrojavabelia.

Pacuenia Jesús nutatsi sacerdot. Pecujuanenia pamuxuyorotomi, 
muxuyoropaebiaxuaba sacerdotevi pepo penamataevi pepo 

penamatacaitorobinë pitabarata yabara pelivaisi 
(Mt 26.57-58; Mr 14.53-54; Lc 22.54)

12  Vajabitsaëvi pijacapitán, pijajivi yajava, judíovi pijapolicíavi­
nua, nacobenavaetabatsi Jesús. Nexata cobecëtatsi. 13  Caponatsi baja 
Anásvënënë pijaboyabelia. Anás paxuyo Caifás. Bajarapamatacabi Caifás 
sacerdotevi pepo penamatacaitorobinë tsaponaponae. 14 Bajaraponë 
Caifás jumaitsi baja cajena copiaya judíovijavabelia Jesús yabara: 
“Bajaraponë caenë itsa beyaxuabiaexanaenatsi, bajaraponë pejamatabë­
cueneta daxita judíovitsi vajavajabitsaë apo nacaverebiabi tsane,” jai.

Pacuenia jane baja Pedro nayavajunuaxaina Jesús  
pijajivitonëcuene yabara pelivaisi 

(Mt 26.69-70; Mr 14.66-68; Lc 22.55-57)
15 Itsa baja Jesús caponaliatsi sacerdotevi pepo penamatacaitorobinë 

pijaboyabelia, Simón Pedrobeje, itsanëbeje, Jesús pijajivitonëbeje, tajiyo 
pënanajetarucabeje. Ponë Simón Pedro yanatatsi, bajaraponë yapëtanetsi 
sacerdotevi pepo penamatacaitorobinë. Sacerdotevi pepo penamatacaito­
robinë pijabo matatoyorotsia yacaranata ibopanaxanetonë, mataropotsia 
pefaratsijavaxanetota. Nexata ponë Pedro yanatatsi, bajarapayacaranatsi­
javaxaneto baupa najoneya. Nexata panepa bopanabojavabelia, itsabelia 
Jesús cajunuatsi. 16  Nexata Pedro nucojopa sacerdotevi pepo penamata­
caitorobinë pijabo matatoyorotsia peyacaranatsijavaxaneto baupa jumave­
lia. Nexata ponë Pedro yanatatsi, caevëa pitsaparena. Nexata bajaraponë 
cuaicuaijai baupa pevetsivajavabelia Pedro ata penajonenexalia. Nexata 
baja Pedro ata tocopatatsi bopanabojavabelia penajonenexalia. Nexata 
baja Pedro ata najoneya bopanabojavabelia. 17 Nexata baupa pevetsiva 
jumaitsi Pedrojavabelia:

—¿Xamë ata tsabaja Jesús apo pijajivitonëmë? jai.
Pedro nexata jumaitsi:
—Jume raja. Xanë raja Jesús apo pijajivitonënë, jai Pedro.
18  Bajarapaepatota bitso bajarapameravi cainejeba. Nexata bajara­

pabota penacuenebivi, policíavi yajava, isoto itajuruteta bopanabota. 
Bajarapamonae nonopanubena. Nexata Pedro nanuca bajarapamonaejava­
ta. Nanonopanuca.

Pacuenia sacerdotevi pepo penamatacaitorobinë  
Jesús yanijobatsi yabara pelivaisi 

(Mt 26.59-66; Mr 14.55-64; Lc 22.66-71)
19 Anás jane baja sacerdotevi pepo penamatacaitorobinë jumaitsi 

Jesúsjavabelia:
—¿Detsa pamatabëxëyo nijajivi? ¿Detsa paliva bajarapabota penacue­

nebivi, policíavi yajava, isoto itajuruteta bopanabota.isi tsipaebabiabame 
nijajivi? jai.

20 Jesús nexata jumaitsi Anásjavabelia:
—Xanë daxitajivi pexanialivaisi tsipaebabiabajë itsajota nacaetuata­

biaba. Tsipaebabiabajë penacaetuatsibonëjava, templobota ata. Muetsia 
cajena itsamatacabi ata apo tsipaebinë. 21 ¿Detsa xuajitsia nexata neyani­
jobame? Yanijobare pamonaejavabelia tsipaebabiabajë. Nexata bajarapa­
monae catsipaebiana pacuenia nejumetaeyabiaba. Bajarapamonae yapëta­
ne xua yabara pexanialivaisi tsipaebabiabajë, jai Jesús sacerdotevi pepo 
penamatacaitorobinëjavabelia.

22  Itsa bajarapacuenia Jesús jumaitsi, nexata bajarajota penucae­
në templobopijipolicíanë itabarapacataxuabatsi. Policíanë jumaitsi 
Jesúsjavabelia:

—Pëtsa bajarapacuenia cuaicuaijamë sacerdotevi pepo penamatacaito­
robinëjavabelia, jai.

23  Jesús nexata jumaitsi policíanëjavabelia:
—Itsa pibisiacuenia cuaicuaijanë, netsipaebare papibisiacuene yabara 

cuaicuaijanë. ¿Detsa xuajitsia saya xaniavaetsia tajumaitsijava yabara, 
nebiame? jai Jesús.

24 Nexata Anás itoroba Jesús cobecëtsiaya tsiteca pecaponaenexatsi 
Caifásjavabelia, ponë sacerdotevi pepo penamatacaitorobinëjavabelia.

Pacuenia icatsia Pedro nayavajunuaxaina Jesús pijajivitonëcuene 
yabara pelivaisi 

(Mt 26.71-75; Mr 14.69-72; Lc 22.58-62)
25 Pedro abaxë nanonopanuca isotojavata. Nexata bajarajota penube­

naevi jumaitsitsi:
—¿Xamë ata tsabaja Jesús apo pijajivitonëmë? jaitsi.

Pedro nexata nayavajunuaxainaeya jumaitsi:
—Jume raja. Xanë raja Jesús apo pijajivitonënë, jai Pedro.
26  Nexata icatsia bajarajota sacerdotevi pepo penamatacaitorobinë pija­

jivitonë, ponë Pedro muxuyoropaebiaxuaba pijamonaenë, jumaitsi:
—Xamë cajena covë catanetsi Jesúsjavata, peubinaenë bacabojavata, 

jai.
27 Pedro icatsia nayavajunuaxainaeya jumaitsi:
—Jume raja. Xanë cajena apo yapëtaenë Jesús, jai Pedro.
Itsa baja Pedro najumeveretaba bajarapacuenia pejumaitsijava, vacara 

baja fiaba.

Pacuenia Jesús nutatsi Pilato pitabarata yabara pelivaisi 
(Mt 27.1-2, 11-14; Mr 15.1-5; Lc 23.1-5)

28  Itsa baja ajena matacabi tsina, Jesús capitsapatsi Caifás pijabo­
vecua. Nexata Jesús caponaliatsi nacuaevetsinë Pilato pijaboyabelia. 
Judíovi, pamonae najetarubena Jesús peneconitsinexatsi, apo najone­
lia nacuaevetsinë Pilato pijaboyalia. Tsipaji Pilato apo judíonë. Judíovi 
apo joneyabiabi apo judíonë pijaboyalia. Bajarapamonae itsa jonejitsi­
pa Pilato pijaboyalia, bajarapamonae judíovixae, jamatabëjumai tsipae: 
“Najamatabëcuenebijianajë Dioso pitabarata apo judíonë pijaboyalia tana­
jonexae. Nexata tavëna judíovi apo netocopatsi tsane tanaxaenexa pascua 
fiestamatacabi pexaejava,” jamatabëjai tsipae bajarapamonae. 29 Nexata 
Pilato pitsaparena. Jumaitsi judíovijavabelia:

—¿Detsa pitsineconi yabara pacapatame maponëje? jai Pilato 
judíovijavabelia.

30 Nexata judíovi jumaitsi:
—Itsa raja pibisiacuene apo pexanaenë tsipae, apo pacatocapatsi tsipae­

tsi maberenaje, jai judiovi.
31 Nexata icatsia Pilato jumaitsi:
—Paca ponaremelia caevëalia. Pananeconitsiaexanaename panija­

cuata pacuenia panijalivaisi pacaitoroba paneexanaenexa, jai Pilato 
judíovijavabelia.

Nexata judíovi icatsia jumaitsi:
—Paxamë baitsi jane apo panetocopatsimë patabeyaxuabinexa itsanë 

ata pijaneconi yabara, jai judíovi.
32  Bajarapacuenia Jesús tocopiapatatsi pacuenia baja cajena tajëvelia 

pijajivijavabelia navajunupaebapona pebeyaxuabijavanexatsi. 33  Nexata 
Pilato icatsia joneya pijaboyalia. Jumaitsi Jesúsjavabelia:

—¿Xamë tsaja judíovi pepo nevetsinë? jai.
34 Jesús nexata jumaitsi Pilatojavabelia:
—¿Xamë tsaja nejamatabëcueneta neyanijobame? Jume. ¿Catsipaeba 

tsaja itsamonae xanë judíovi pepo taevetsinëcuene? jai Jesús.

35 Pilato nexata jumaitsi:
—Xanë raja apo judíonënë. Bajarapacuenia apo tacasivanajamatabëxai­

naeta. Judíovi raja, caranata nijanacuapijivi, sacerdotevi penamatacaito­
robivi yajava, cacapata maberenaje pecaneconitsinexa xanëjavaberena. 
¿Detsa jane xua exaname? jai Pilato Jesúsjavabelia.

36  Nexata Jesús jumaitsi Pilatojavabelia:
—Mara panacua xanë apo taevetsinëje. Itsa ra peneta mapanacua tae­

vetsinë tsipaeje, nexata paepatota judíovi nevaetaba, daxita tajajivi neya­
pijivinamaxëvanitsipa tapanepaenexa. Xanë raja mapanacua apo taevetsi­
nëje, jai Jesús Pilatojavabelia.

37 Nexata Pilato jumaitsi:
—¿Xamë tsaja nexata jivi nevetsinë? jai.
Jesús nexata jumaitsi:
—Jãjã, xanë raja jivi taevetsinë pacuenia nejumaitsimë. Bajaraxuata 

patajë mapanacuayabetsicaje tatsipaebinexa jivi pexaniajailivaisi. Daxita 
pamonae jitsipa pexaniajailivaisi, nenamuxunaevetabiaba bajarapalivaisi, 
jai Jesús Pilatojavabelia.

38  Nexata Pilato jumaitsi Jesúsjavabelia:
—¿Detsa pacuenia nayapëtane pexaniajailivaisicuene? jai.

Pacuenia baja Pilato tocopata Jesús pebeyaxuabinexatsi  
yabara pelivaisi 

(Mt 27.15-31; Mr 15.6-20; Lc 23. 13-25)
Pilato peyanijobicujinae Jesúsjavabelia, Pilato icatsia pitsapalia. Nexata 

Pilato jumaitsi judíovijavabelia:
—Apo caxitajarabinë cajena itsacujiruneconi ata pexanaejava, paneco­

ni yabara bajaraponë naneconitsijitsia. 39 Penaneconitsivi pejebabiabibota 
naneconitsia peponaponaenë pepitsapaenexa itsa panevajëtame, nexata 
pascua fiestamatacabi caenë pacatocapitsapabiabatsi. ¿Pajitsipame tsaja 
patacatocapitsapaenexa penaneconitsivi pejebabiabibovecua pepitsa­
paenexa pajudíovimë papecaevetsinë? jai Pilato judíovijavabelia Jesús 
yabara.

40 Nexata bajarajota daxitajudíovi vavajai.
—¡Pëtsa abaxë copatame bajaraponë! ¡Panetocapitsapaename jane 

Barrabás! jai judíovi.
Bajaraponë Barrabás bitso penacobetoxotsinë. Bajaraxuata penaneconi­

tsivi pejebabiabibota, naneconitsiaponapona.

19 �1 Pilato pijajivi itoroba Jesús pejumatitibabenexatsi penaneco­
nitsivi pejumaconitabiabimacata. 2  Nexata pejumatitibabecuji­

naetsi vajabitsaë Jesús becoronacuenia tsimataexanatsi peejuvitoyoroto. 
Mataxatatatsi bajarapaejuvitoyoroto. Bajaraxuacujinae quenetsiataeya 
benacuaevetsinëcuenia xatatatsi peraënaeyatsautsaucaejava. 3  Nexata 

vajabitsaë imoxoyoliatsi Jesús. Vajabitsaë capocaponaeya jumaitsi tsabua­
taponae Jesúsjavabelia:

—¡Bajaco, judíovi pepo pevetsinë! jai tsabuataponae.
Vajabitsaë pecobeta Jesús itabarapacababeyabuataponatsi.
4 Pilato nexata icatsia pitsapalia. Jumaitsi judíovijavabelia:
—Pacatocanaviarenatsi icatsia maberenaje paneyapëtaenexa. Apo caxi­

tajarabinë itsacujiruneconi ata pexanaejava, paneconi yabara naneconitsi­
jitsia maponëje, jai Pilato Jesús yabara.

5 Nexata peejuvitoyoroto Jesús namataxatatsiaya pitsaparena. Naxatata 
peraënaeyatsautsaucaejava. Nexata Pilato jumaitsi judíovijavabelia:

—¡Baja rajane nuca maponëje! jai Pilato.
6  Nexata sacerdotevi penamatacaitorobivi, policíavi yajava, itsa tanetsi 

Jesús, nexata bajarapamonae vavajai.
—¡Cruzajavabelia cobematabiabarutsiaexanare! ¡Cruzajavabelia cobe­

matabiabarutsiaexanare! jai bajarapamonae Jesús yabara.
Pilato nexata jumaitsi bajarapamonaejavabelia:
—Paxamë pacaponaremelia. Cruzajavabelia pacobematabiabarutsiana­

me. Tsipaji raja xanë apo caxitajarabinë itsacujiruneconi ata pexanaejava, 
jai Pilato.

7 Nexata judíovi jumaitsi Pilatojavabelia:
—Mara ponë Dioso apo pejitsipaecuenia jumaitsije: “Xanë raja Dioso 

pexënatonë,” jai. Paxanë pajudíovinë patajalivaisita itaveta bajarapacue­
nia pejumaitsiyaniva itsajivi ata. Bajaraxuata bajaraponë baja bebeyaxua­
batsi, jai judíovi Jesús yabara.

8  Pilato itsa jumetane bajarapamonae pejumaitsijava: “Mara ponë Dioso 
apo pejitsipaecuenia jumaitsije: ‘Xanë raja Dioso pexënatonë,’ jai,” pejaija­
va Jesús yabara, nexata bitso Pilato junava. 9 Nexata icatsia Pilato pijabo­
yalia barëjoneya Jesús. Yanijoba icatsia Jesúsjavabelia.

—¿Detsa nexata verena neponaenë? jai Pilato.
Itsiata Jesús apo jumepitsi.
10 Nexata Pilato jumaitsi:
—¿Detsa xuajitsia apo nejumepitsimë? ¿Apo yapëtaemë tsipaji mapana­

cua taevetsinëcueneje? Nejamatabëcuenecaëjëpa raja taitorobinexa taja­
jivi cruzajavabelia pecacobematabiabarutsinexa. Nejamatabëcaëjëpanua 
taitorobinexa pecacopatsinexa ata, jai Pilato.

11 Jesús nexata jumaitsi:
—Itsa Dioso apo catocopatsi tsipae mapanacua nevetsinexaje, nexa­

ta xanëjavaberena ata apo cacaëjëpae tsipae taneitsacueniabinexamë. 
Itsiata baitsi jane ponë necanajeta xamë necobeyabelia, bitso naneconita 
Diosojavabelia xamë matatoxenetsia, jai Jesús Pilatojavabelia.

12  Itsa bajarapacuenia Jesús jumaitsi, nexata picani Pilato jamatabëco­
patatsi Jesús.

Itsiata baitsi jane judíovi vavajai Jesús pecopatsiyanivatsi. Jumaitsi:
—¡Itsamonae raja paxanëyajuvënëvi jitsipa maponëje pevetsinënexatsi! 

¡Nexata itsa copatsianame maponëje, naneconitsianame nijatuxanenë­
javabelia, Romanonacua pepo pevetsinëjavabelia, pepo vajanacayana­
cuaevetsinëjavabelia jane baja! ¡Nexata maponëbejeje nijatuxanenëbeje 
naitoyabeje tsane! jai judíovi Pilatojavabelia.

13  Nexata Pilato itsa jumetane bajarapacuenia judíovi pejumaitsijava, 
Pilato eca tribunalvënëjavata, xuata Pilato ecabiaba jivi itsa naneco­
nitsiaexanaejitsia. Xuata Pilato ecabiaba jivi itsa naneconitsiaexanae­
jitsia, hebreojumeta pevënë Gabata. Bajarajota pirafaratsiira. Nexata 
Pilato itorobeca pijajivi pecapitsapaenexatsi Jesús Pilato pijabovecua. 
14 Pascuavënëfiesta pejonematacabinexa pevajënaeya pamatacabi, 
matoneje, bajarapacuenia Jesús exanatsi. Nexata Pilato jumai tsecae 
judíovijavabelia:

—¡Mara jota nucaje papecaevetsinëje! jai Pilato Jesús yabara.
15 Itsiata saya bajarapamonae vavajai.
—¡Beyaxuabiaexanare! ¡Jema tëpae! ¡Cruzajavabelia cobematabiabaru­

tsiaexanare! jai judíovi.
Pilato nexata jumaitsi:
—¿Pajitsipame tsaja cruzajavabelia tacobematabiabarutsiaexanaejava 

papecaevetsinëmi? jai Pilato.
Nexata sacerdotevi penamatacaitorobivi jumaitsi Pilatojavabelia:
—Caenë raja Romanonacua pevetsinë paxainajë pepo patanevetsinë. 

Paxanë raja apo paxainaenë itsanë pematatsënëa pepo patanevetsinë, jai 
sacerdotevi penamatacaitorobivi.

16  Nexata baja Pilato rajuta judíovi pecobeyabelia Jesús pecobematabia­
barutsinexatsi cruzajavabelia. Itsiata Pilato pijajivi itoroba Jesús pecapo­
naenexatsilia petsutojumabelia.

Pacuenia jane baja Jesús cruzajavabelia  
cobematabiabarutatsi yabara pelivaisi 

(Mt 27.32-44; Mr 15.21-32; Lc 23.26-43)
17 Jesús nexata vajabitsaë itsa caponaliatsi, caponaeyaexanatsi cru­

za, pacruzajavabelia Jesús cobematabiabarutsijitsiatsi. Caponaliatsi 
Jivimatasipavënë tsutojavabelia. Hebreojumeta bajarapatsuto pevënë 
Gólgota. 18  Bajarapatsutojumata Jesús cruzajavabelia cobematabiabaru­
tatsi. Anijanëbeje yajavacobematabiabarutatsi. Caenë canacujitsia pijac­
ruzata rubatsi. Itsanë Jesús pecujuanenia ruca. Itsanë Jesús petsavenone­
nia ruca. 19 Pilato pijajivi itoroba petoyaquinaenexatsi tablapayojumata. 
Nexata Pilato pijajivi itoroba bajarapatablapayo petomatabiabarutsinexa­
tsi Jesús perucaecruzaupita. Jumai tsarucae bajarapaitane mapacuenia­
je: “Mara ponëje Jesús, Nazaret tomarapijinëje, judíovi pepo pevetsinë,” 

jai tsarucae bajarapaitane. 20 Pajumatsutota Jesús cobematabiabarutatsi 
cruzajavabelia, bajarapajumatsuto eca tomaravecua imoxoyo. Bajaraxuata 
judíovi ayaibitsaëtoxaneto tomarapijivi leba bajarapaitane. Bajarapaitane 
yaquinaruta acueyabi paviriavibeje pijajumeta. Yaquinaruta hebreojume­
ta, griegojumetanua, latínjumetanua. 21 Nexata sacerdotevi penamatacai­
torobivi jumaitsi Pilatojavabelia:

—Apo xanepanae raja neyaquinarutsiaexanaenexa mapejumaitsiitane­
je, “Mara ponëje, judíovi pepo pevetsinëje,” pejaiitane. Biji rajane icatsia 
yaquinarutsiaexanare pejumaitsiitane mapacueniaje: “Mara ponë jumai­
tsije: ‘Xanë raja judíovi pepo taevetsinë,’ jai,” pejaiitane icatsia yaquinaru­
tsiaexanare, jai sacerdotevi penamatacaitorobivi Pilatojavabelia.

22  Nexata Pilato jumaitsi sacerdotevi penamatacaitorobivijavabelia:
—Pacuenia baja yaquinarutsiaexanajë, bajarapacuenia jema rucae, jai 

Pilato sacerdotevi penamatacaitorobivijavabelia.
23  Vajabitsaë Jesús pecobematabiabarutsicujinaetsi cruzajavabelia, 

Jesús penaxatatsijavami, xua jumaponapona, vajabitsaë nota. Cuatro xua­
beje tsanaeya jeba. Caenë canacujitsia natsicobetsanaejitsia. Saicaya tsa­
tabuata itsajava, xua Jesús naxatatabiaba piapiajavareca. Bajaraxua apo 
xainae pecaucutsiajoronaejava. Pecuejava saya caepanacujinae. 24 Nexata 
vajabitsaë najumaitsi:

—Apo titicae tsanetsi bajaraxua. Canamuxusitsianatsi beibotoxi vajaya­
pëtaenexa ponë pitsijitsia bajaraxua, najai vajabitsaë.

Bajarapacuenia vajabitsaë itsa exana, Jesús jane baja tocopiapatatsi 
pacuenia baja cajena Dioso pejumelivaisibaxutota, tajëvelia jumaitsi Jesús 
penaxatatsijava yabara. Dioso baja cajena pejumelivaisibaxutota, tajëvelia 
jumaitsi Jesús penaxatatsijava yabara mapacueniaje: “Natsicobetsanaena 
tanaxatatsijava. Canamuxusitsiana beibotoxi peyapëtaenexa ponë pitsiji­
tsia,” jai baja cajena tajëvelia Dioso pejumelivaisibaxutota Jesús penaxa­
tatsijava yabara. Nexata vajabitsaë canamuxusita beibotoxi peyapëtaene­
xa ponë pitsijitsia piapiajavareca, Jesús penaxatatsijavami.

25 Pacujinae abaxë Jesús athëbëyo ruca cruzata, cruza bëxëpanata nube­
na acueyabi povamaxëto ëMaríavënëvanë. Itsava Jesús pena. Itsava Jesús 
penava, Cleofas pijava. Itsava María, Magdala tomarapijiva. 26 Nexata Jesús 
itsa taerucaica, taenutsica pena, pijajivitonë bitso piasivanë yajava. Jesús 
pena pemuxuneneta nuca bajaraponë. Jesús nexata jumaitsi penajavabelia:

—Ena, maponë nuca nemuxunenetaje, benexënatocuenia taename, jai 
Jesús penajavabelia.

27 Bajaraxuacujinae icatsia Jesús jumaitsi pijajivitonëjavabelia:
—Mapovaje beenacuenia taename, jai Jesús.
Bajaraxuacujinae Jesús pijajivitonë pijaboyabelia barëpona Jesús pena, 

Jesús pena penaecaenexa bajaraponë pijabota.

Pacuenia baja Jesús tëpa yabara pelivaisi 
(Mt 27.45-56; Mr 15.33-41; Lc 23.44-49)

28  Jesús baja yapëtane petocopiarucaejavatsi daxita pacuenia tajëvelia 
vajunupaebatsi Dioso pejumelivaisibaxutota. Nexata jane baja Jesús peco­
piarutsinexa daxita abaxë xua tosaicatsi, Jesús jumaitsi:

—Mera bitso jitsipajë, jai Jesús.
29 Nexata bajarajota vaxi eca. Vënëqueca piajatuvinora. Nexata vajabi­

tsaënë esponjavënëjava jabuta bajaraporayalia. Bajaraxuacujinae naebou­
pita ruta bajarapaesponjavënëjava. Toyotsiatsi Jesús. Tsicuiborutatsi Jesús 
petsutsuninexa. 30 Jesús nexata tsutsune bajaraxua. Bajaraxuacujinae 
Jesús jumaitsi:

—Daxita rajane baja taexanaejava, veretajë, jai Jesús.
Nexata irataeya tëpanajereca.

Pacuenia Jesús becuererebota yenecacuatatsi yabara pelivaisi
31 Pascuavënë fiesta junua. Nexata abaxë caematacabi sajina pejonene­

xa judíovi penacueraevetsimatacabinexa. Bajaraxuata judíovi apo jitsipae 
Jesúsbana baja matavëjëa perubenaejava cruzata. Tsipaji pascuavënë fies­
tamatacabi itsa junua judíovi penacueraevetsimatacabinexa, judíovi bitso 
banajamatabëcuenereviaba daxita penacueraevetsimatacabianë mata­
toxenetsia. Bajaraxuata judíovi vajëta Pilatojavabelia Pilato vajabitsaë 
pitorobinexa pethaëepatsicababenexatsi Jesúsbana, cruzata perubenaevi, 
bepijia bajarapamonae petëpaenexa. Itsa baja bajarapamonae tëparubena, 
penotsinexatsitsica cruzavecua pecaponaenexatsi itsajavabelia. 32  Nexata 
vajabitsaë itsa ponalia, Jesús peyajava cobematabiabarutsinëtsibeje asaë­
beje abaxë tsarucae. Bajaraxuata copiaya itsanë thaëepatsicabiabatsi. 
Bajaraxuacujinae icatsia itsanë thaëepatsicabiabatsi. 33  Nexata Jesús vaja­
bitsaë itsa cujibaliatsi, taerutatsi baja Jesús petëpaenë. Bajaraxuata Jesús 
apo thaëepatsicabiabitsi.

34 Itsiata baitsi jane vajabitsaëviyajuvënënë becuererebota Jesús 
yenecacuatatsi. Bajarapavajënëyarena pitsapa pijana, mera yajava. 
35 Xanë raja, Juannë, pacatoyaquinatsi mapalivaisije. Tataenë bajarapa­
cuene. Nexata xanë yapëtaniji bajarapacuene pexaniajaicuene. Nexata 
bajarapalivaisi pacatoyaquinatsi panejumecovënëtsinexa paxamë ata. 
36  Bajarapacuenia Jesús apo thaëepatsicabiabitsi petocopiapatsixaetsi 
pacuenia baja cajena Dioso pejumelivaisibaxutota tajëvelia jumaitsi Jesús 
yabara. Dioso baja cajena pejumelivaisibaxutota Jesús yabara tajëve­
lia jumaitsi mapacueniaje: “Apo siepatsicabiabi tsanetsi itsiata caesitoyo 
ata,” jai baja cajena tajëvelia Dioso pejumelivaisibaxutota Jesús yaba­
ra. 37 Itsabaxutota pijinia tajëvelia jumaitsi Jesús yabara mapacueniaje: 
“Bajarapamonae taena pecacuatsivajënëtsi,” jai baja cajena itsabaxutota 
Jesús peyenecacuatsijavanexatsi yabara.

Pacuenia Jesús petëpaenë mëthëtatsi yabara pelivaisi 
(Mt 27.57-61; Mr 15.42-47; Lc 23.50-56)

38  José, Arimatea tomarapijinë. Bajaraponë judíovi pevetsiviyajuvënë­
në. Nexata José jumecovënëtaponapona Jesús Cristocuene. Itsiata apo 
najamatabëcueneitajëtsi pejumecovënëtsijava Jesús Cristocuene. Tsipaji 
cujunava penajuaevetsivi judíovi. Nexata baja Jesús itsa tëpa, José itsia­
ta najamatabëcueneitajëta. José vajëta Pilatojavabelia Jesús petëpaenë 
pepitsinexatsica cruzajavavetsica pemëthëtsinexa. Nexata baja tocopata­
tsi. Nexata José lia Jesús perucaejavabelia pecaponaenexa Jesús petë­
paenë. 39 Nicodemo, ponë meravi pona pebarëcuaicuaijainexa Jesús, 

bajaraponë ata judíovi pevetsiviyajuvënënë. Nexata Nicodemo Joséta 
nalia. Caponabeje treinta pakilobeje petuxujuvibenonë, pematajërëabibe­
nonë petuxujuvijavata. 40 Nexata Josébeje Nicodemobeje cruzajavavetsica 
pitsicabeje Jesús petëpaenë. Petsiothocaecujinaebeje petuxujuvibenonë, 
pexaniaviria piapiasábanapanata mataquionaeya daxitanëreca mataca­
cëbabeje. Bajarapacuenia exanabeje tsipaji judíovi baxaniavaeta petë­
paejiviyo pemëthëtsinexa bajarapacuenia. 41 Itsajota Jesús cruzajavabelia 
cobematabiabarutatsi, bajarajota imoxoyo peubinaenë ayaibacaboxaneto 
eca. Bajarapabacabojavata Jesús petëpaevajënaeya, José cajena exanae­
yaexanabuata iboitapajanitojavata pinijiibovaju. José pijamonaejivi itsa 
totëpatsi, pebuatsinexa bajarapaibovajulia. José ata itsa tëpa, pebuatsi­
nexatsi bajarapaibovajualia. Nexata bajarapaibovajualia abaxë itsajiviyo 
ata petëpaejiviyo apo buatsitsi. 42  Nexata bajarapaibovajualia Josébeje 
Nicodemobeje Jesús petëpaenë buatabeje. Tsipaji bajarapaibovaju boca 
imoxoyo. Judíovi ata baja penacueraevetsimatacabinexa, bitso baja 
imoxoyo pejonenexa. Bajaraxuata bajarapaibovajualia Jesús petëpaenë 
buatatsi.

Pacuenia Jesús petëpaecujinae icatsia asaë yabara pelivaisi 
(Mt 28.1-10; Mr 16.1-8; Lc 24.1-12)

20 �1 Judíovi baja penacueraevetsimatacabi verevereca. Nexata mera­
via pitsijavata, bajayacunua, ajena matacabi tsarucaponae, itsiata 

abaxë itsa aitaquiri, María Magdala tomarapijiva pona Jesús petëpaenë 
pebuatsiibovajutsijavabelia. Nexata María tane ibopanaxanetomi petixi­
tanutsijavalia ibovajuvëpavecua. 2  Nexata María cujinaejinarena itsabe­
rena Simón Pedro ponapona. Bajarajota Simón Pedro yajavaponapona 
itsanë Jesús pijajivitonë, ponë bitso asiva Jesús. Nexata María jumaitsi 
bajaraponëbejejavabelia:

—Vajatuxanenëmi ra covë jutatsi pebuatsiibovajutsivecua. Apo payapë­
taenë raja itsabelia icatsia buatatsi, jai María.

3  Nexata Pedrobeje Jesús pijajivitonëbeje ponabeje Jesús pebuatsiibo­
vajutsijavabelia. 4 Najuacujinaejinaliabeje. Itsiata itsanë Jesús pijajivito­
në bitsojinaeya cujinaejina Pedro matatoxenetsia. Bajaraponë copiaya 
palia Jesús pebuatsiibovajutsijavabelia. 5 Itsa bajaraponë nabëxëtsutsiaya 
naëcolia ibovaju bëxëpanalia, nexata taeyabualia Jesús daxitanë pema­
tacacëbipanamitsireca pebocaejava bajarapaibovajualia. Bajaraponë 
itsiata abaxë apo jonelia. 6  Bajaraxuacujinae Simón Pedro cotocaevi pata. 
Nexata ibovajualia Pedro joneya. Pedro ata tane Jesús pematacacëbipa­
namitsireca pebocaejava bajarajota. 7 Papanata Jesús saicaya matacëta­
tsi, apo yajavabocae bajarajota. Saicayajavata xaniavaetsia quionabuata. 
8  Nexata ponë copiaya pata Jesús pebuatsiibovajutsijavata, najoneya jane 
baja. Tane pacuenia Jesús vecuapitsapa bajarapaibovaju. Nexata jane 

baja bajaraponë jumecovënëta xaniavaetsia Jesús icatsia piasaëjava petë­
paecujinae. 9 Abaxë picani bajaraponë apo jumeyapëtae pacuenia Dioso 
pejumelivaisibaxutota jumaitsi Jesús petëpaecujinae icatsia piasaëjava­
nexa yabara. 10 Bajaraxuacujinae Jesús pijajivitonëbeje naviatabeje baja 
pijaboyabelia.

Pacuenia Jesús petëpaecujinae tsitanaitajëta María Magdala 
tomarapijivajavabelia yabara pelivaisi 

(Mr 16.9-11)
11 María nuenuca Jesús petëpaenë pebuatsiibovajutsijumavelia. Nexata 

María yaitaxutonueya nabëxëtsutsiaya naëcolia ibovaju bëxëpanalia. 
12  Nexata María taeyelia anijanëbeje ángelnëbeje, penioponaejava pena­
xatatsinëbeje. Ecabeje itsajota picani Jesús petëpaenë buatatsi. Itsanë eca 
Jesús pematabocotomijavavereca. Itsanë eca Jesús petaxumijavatsina. 
13  Nexata ángelnëbeje jumaitsibeje Maríajavabelia:

—¿Detsa xuajitsia nuame? jaibeje.
María nexata jumaitsi:
—Tsipaji covë itsamonae jutatsi tajatuxanenëmi. Nexata apo yapëtaenë 

itsabelia icatsia buatatsi, jai María ángelnëbejejavabelia.
14 María ajena najumeveretanajelia bajarapacuenia pejumaitsija­

va, napënëyorotsiaya naëcolia. Taenuta Jesús penucaejava bajarajota. 
Itsiata abaxë María apo yapëtae Jesúscuene. 15 Nexata Jesús jumaitsi 
Maríajavabelia:

—¿Detsa xuajitsia nuame? ¿Jipatsa jaitame? jai Jesús.
María nexata Jesús yabara saya jamatabëjumaitsi:
—Matsamëra ponë mapaunubacabo pevetsinëje, jamatabëjai María.
Bajaraxuata María caranata Jesúsjavabelia jumaitsi mapacueniaje:
—Xamë itsa jutame Jesús petëpaenë, netsipaebare itsajota buatame. 

Pitsijitsianë tacaponaenexa, jai María.
16  Jesús nexata junataxuaba María pevënëta.
—¡María! jai Jesús.
María nexata napënëyorolia Jesúsjavabelia. Judíovi pijajumeta María 

jumaitsi Jesúsjavabelia:
—¡Rabuni! jai. “Rabuni,” itsa jai hebreojumeta, mapajumetaje pejumai­

tsijume: “Xamë tanecujarubinëmë,” pejaijume.
17 Jesús nexata icatsia jumaitsi Maríajavabelia:
—Pëtsa nejayaremena. Tsipaji raja abaxë apo ponaenë taxa peecaeja­

vabetsia. Ponare jane tajajivijavabelia. Tsipaebianame tajajivijavabelia 
taponaejavanexa taxajavabetsia. Taxa rabaja, paxamë ata paneaxa. Ponë 
tajaDioso, bajaraponë paxamë ata panijaDioso, jai Jesús Maríajavabelia.

18  Nexata María Magdala tomarapijiva pona baja petsipaebinexa 
Jesús pijajivijavabelia. Pona baja petsipaebinexa pacuenia tane pepo 

petuxanenë Jesús. Nexata María Jesús pijajivijavabelia tsipaebanua daxi­
ta pacuenia Jesús jumaitsi.

Pacuenia Jesús petëpaecujinae tsitanaitajëta  
pijajivijavabelia yabara pelivaisi 

(Mt 28.16-20; Mr 16.14-18; Lc 24.36-49)
19 Pamatacabi María tane Jesús, icatsia itsa asaë petëpaecujinae, baja­

rapameravi nacaetuata daxita Jesús pijajivi. Daxita baupanë xaniavaetsia 
nayabaupaxataba. Tsipaji Jesús pijajivi judíovi cujunava. Jesús itsiata 
joneya. Jemata nuca pijajivi tuatuajëta. Jesús jumaitsi pijajivijavabelia:

—¡Paxamë saya pajamatabëjemamëre! ¡Pëtsa pajunavame! jai Jesús.
20 Bajarapacuenia Jesús pejumaitsicujinae, pijajivijavabelia tsitajëta 

pecobevajënëbeje. Nayenevajënëitajëtanua pijajivijavabelia. Bajarajota 
Jesús pijajivi bitso barëya icatsia petaexae pijatuxanenë. 21 Nexata Jesús 
icatsia jumaitsi:

—¡Paxamë saya pajamatabëjemamëre! ¡Pëtsa pajunavame! Pacuenia 
taxa nitoroba, bajarapacuenia juya pacaitorobatsi jivijavabelia pexaniali­
vaisi panetsipaebaponaenexa, jai Jesús pijajivijavabelia.

22  Nexata Jesús uxunelia asaëyata pijajivi pematatsënëalia. Jumaitsi 
pijajivijavabelia:

—Espíritu Santo pacopiapire panejamatabëëthëtota papecatsijama­
tabëecaenexa. 23  Nexata itsamonae pibisiacuene pexanaeneconi itsa 
pavecuaajibiaexanaename, nexata baja pibisiacuene pexanaeneconimi 
pepacuene vecuaajibitsi tsane. Itsa apo pavecuaajibiaexanaemë tsane itsa­
monae pibisiacuene pexanaeneconi, nexata pibisiacuene pexanaeneconi 
apo vecuaajibitsi tsane, jai Jesús pijajivijavabelia.

Pacuenia Tomás Jesús tane Dioso piasaëyaexanaecujinaetsi 
petëpaecujinae yabara pelivaisi

24 Jesús pijajiviyajuvënënë, pevënë Tomás, ponë vënërubatsi itsavënë, 
Sapalanë. Bajaraponë piajibitsarucaejavata, Jesús pijajivijavabelia tsitanai­
tajëta. 25 Nexata Tomás itsa pata, Jesús pijajivi jumaitsi Tomásjavabelia:

—Pacatsutanetsi rabaja necovëta vajatuxanenë, jai Jesús pijajivi.
Nexata Tomás jumeaebiaya jumaitsi:
—Itsa pepacuene taenajë cruzajavabelia clavota pecobematabiabarutsi­

vajënëtsibeje, nacobesibëtsianajë pecobevajënëyalia. Nacobesibëtsianajë 
peyenevajënëyalia ata. Nexata jane baja matapania jumecovënëtsianajë 
Jesús icatsia piasaëjava petëpaecujinae, jai Tomás Jesús yabara.

26  Bajaraxuacujinae, ocho pamatacabibejecujinae, Jesús pijajivi icatsia 
bota nacaetuata. Tomás ata jane baja naponapona. Nexata daxita bau­
panë icatsia xaniavaetsia nayabaupaxataba. Jesús itsiata joneya. Jemata 
nuca pijajivi tuatuajëta. Jesús jumaitsi pijajivijavabelia:

—¡Paxamë saya pajamatabëjemamëre! ¡Pëtsa pajunavame! jai Jesús.
27 Bajaraxuacujinae Jesús jumaitsi Tomásjavabelia:
—Tomás, taema rajane baja tacobevajënëbeje. Nacobesibëtsiaremelia 

jane baja tacobevajënëyalia. Nacobesirovire jane baja tayenevajënëyalia 
nebëtsinexa. Pëtsa baja xuacujinae jumeaebame. Jumecovënëre jane baja 
icatsia tasaëjava tatëpaecujinae, jai Jesús Tomásjavabelia.

28  Nexata Tomás jumaitsi Jesúsjavabelia:
—¡Tajatuxanenë, tajaDioso! jai Tomás.
29 Jesús nexata icatsia jumaitsi:
—Tomás, aeconoxae rajane baja jumecovënëtame icatsia tasaëjava tatë­

paecujinae. Tsipaji baja nijacuata netaneme. Xamë matatoxenetsia bitso 
nesivajamatabëcuenebarëya tsane pamonae apo netae ata, itsiata jumeco­
vënëta icatsia tasaëjava tatëpaecujinae, jai Jesús Tomásjavabelia.

Pajamatabëcuene yabara yaquina mapacuyalatoje yabara pelivaisi
30 Jesús pijajivi pitabëta exanapona orijibia itsajavanë pinijicue­

ne Dioso pesaëta pexanaejavanë. Itsiata bajaraxuanë pelivaisi apo 

yajavayaquinaenë mapacuyalatotaje. 31 Itsiata mapalivaisi pacatoyaquina­
tsije panejumecovënëtsinexa Jesús athëbëvetsica Dioso pitorobijavatsica 
vajanacacapanepaenexa, panejumecovënëtsinexanua Jesús Dioso pexëna­
tocuene. Nexata itsa pajumecovënëtsianame mapalivaisije, paxainaename 
matacabi apo pevereverecaejava Jesús pejamatabëcueneta.

Pacuenia Jesús petëpaecujinae icatsia itsa asaë, tsitanaitajëta 
pijajivijavabelia, siete ponëbejejavabelia, yabara pelivaisi

21 �1 Jesús petëpaecujinae icatsia itsa asaë, tsitanaitajëta pijajivijava­
belia Tiberiasvënë pucaxanetoitapata. Jesús icatsia pijajivi itsa 

tsitanaitajëta, maitsije. 2  Caejavata Jesús pijajivi najuajinavanapa mapa­
matabëxëyoje. Najuaponaponabeje Simón Pedrobeje Tomásbeje, ponë 
vënërubatsi itsavënë, Sapalanë. Najuaponaponabeje pijinia anijanëbeje, 
Zebedeo ëpexënatobeje. Najuaponaponabeje pijinia itsanëbeje icatsia 
pematatsënëa. Natanael ata naponapona bajarajota. Canávënë tomara­
pijinë Natanael. Canátomara eca Galilea nacuata. 3  Nexata Simón Pedro 
jumaitsi penajuajinavanapaevijavabelia:

—Dujuai raja yamatajucaejitsianë, jai Pedro.
Nexata penajuajinavanapaevi jumaitsi:
—Paxanë ata panaponaenajë xamëta, jai.
Nexata pucaxanetojavabelia pona. Bajarajotalia jerata naropoba. 

Itsiata bajarapameravi caenë ata dujuainë bajarapamonae apo yamataju­
tsi. 4 Ajena baja matacabi tsina, Jesús pijajivi tsitanaitajëta Tiberiaspuca 
itapata. Itsiata Jesús pijajivi apo yapëtaetsi Jesúscuene. 5 Nexata Jesús 
jumaitsi pijajivijavabelia:

—¿Jica? ¿Dujuainë apo payamatajutsimë caenë ata? jai Jesús.
Nexata Jesús pijajivi jumaitsi:
—Ajibi cajena, jai.
6  Nexata icatsia Jesús jumaitsi pijajivijavabelia:
—Dujuai paneyamatajucaejava, panecujuanenia pamuxunene, pacopa­

remeca jerayenepanareca. Bajarapacuenia payamatajutsianame dujuai, jai 
Jesús pijajivijavabelia.

Nexata Jesús pijajivi dujuai peyamatajucaejava bajarapacuenia copare­
ca. Bajaraxuacujinae pejutsinexatsina menevecua apo caëjëpaetsi. Tsipaji 
bitso ayaijava dujuai tojunuatsi. 7 Nexata Jesús pijajivitonë, ponë Jesús 
bitso asiva, bajaraponë jumaitsi Pedrojavabelia:

—¡Vajatuxanenë tsaena rabaja maje! jai Pedrojavabelia.
Nexata Simón Pedro caejumetaetabi bajarapacuenia pejumaitsija­

va Jesús yabara, jumasa penucaenë, naxatataxuaba penaxatatsijava. 
Jopanucalia menialia naxanitsiayo pepatabinexa Jesúsjavabelia. 8  Jesús 
pijajivi meneitapavecua tajë apo yarubenae. Cien metrocuenia saya 
yarubenalia. Nexata itsamonae Pedrobana penajuajinavanapaevi jerata 

pata tajetabuabelia. Robobocabuatapona dujuai peyamatajucaejava. 
Tovënëcatsi cajena dujuai. 9 Bajarapamonae itsa nonobajunalia tajeta­
buabelia, taeyeta isotoitaire. Bajara paisotoitairejumavereca taeyabuata 
dujuainë, panbëanë yajava. 10 Nexata Jesús jumaitsi pijajivijavabelia:

—Aeconoxae dujuai itsa payajutsiaremena, pacaponaenimina panexa­
niavaetsinexa, jai Jesús pijajivijavabelia.

11 Pedro nexata jeraënëa berunareca tajetabuaberena peyarobobocae­
nexarena dujuai peyamatajucaejava. Nexata bajaraxua dujuai vënëca 
pinijidujuainëanë. Ciento cincuenta y tres ponëbeje. Itsiata dujuai peya­
matajucaejava, dujuai ayaijava ata, apo yaucuucucae. 12  Nexata Jesús 
jumaitsi pijajivijavabelia:

—Naxanitsia. Vepanabanianame, jai Jesús pijajivijavabelia.
Itsanë ata Jesús pijajivitonë apo yanijobi Jesúsjavabelia. “¿Jipatsamë?” 

apo jai. Tsipaji baja bajarapamonae yapëtane pijatuxanenë Jesúscuene. 
13  Jesús nexata cujilia bajarapaisoto. Pita baja panbëanë. Tsicobetsana 
pijajivi. Bajarapacuenia icatsia Jesús dujuaijavanë ata tsicobetsana 
pijajivi.

14 Bajarapacuenia Jesús pijajivijavabelia acueyabijava tsitanaitajëta, 
petëpaecujinae icatsia itsa asaë.

Pacuenia Jesús petëpaecujinae itsa naitajëta cuaicuaijai 
Simón Pedrojavabelia yabara pelivaisi

15 Penabaniveretsicujinae Jesús jumaitsi Simón Pedrojavabelia:
—Simón, Jonás pexënatomë, ¿xamë tsaja bitso niasivamë mapamonae 

taneasivajava matatoxenetsiaje? jai Jesús.
Pedro nexata jumaitsi:
—Jãjã. Xamë rabaja nejamatabëcueneyapëtaneme tacaasivajava, jai 

Pedro Jesúsjavabelia.
Jesús nexata jumaitsi Pedrojavabelia:
—Nexata pacuenia pijaoveja pevetsinë xaniavaetsia baeveta pijaoveja, 

bajara pijinia pacuenia xamë xaniavaetsia netoevetabiabianame tajajivi, 
pamonae tanepejanajumecovënëtsivi. Bajarapamonae taniji betajaovejaxi­
cuenia, jai Jesús.

16  Nexata icatsia Jesús jumaitsi Pedrojavabelia:
—Simón, Jonás pexënatomë, ¿xamë tsaja niasivamë? jai.
Pedro nexata icatsia jumaitsi:
—Jãjã. Xamë rabaja nejamatabëcueneyapëtaneme tacaasivajava, jai 

Pedro Jesúsjavabelia.
Jesús nexata icatsia jumaitsi:
—Nexata xamë netoevetsianame tajajivi, pamonae nesivanajamata­

bëcopata xanëjavaberena. Bajarapamonae taniji betajaovejacuenia, jai 
Jesús.

17 Icatsia matavëjëa Jesús jumaitsi Pedrojavabelia:
—Simón, Jonás pexënatomë, ¿xamë tsaja niasivamë? jai icatsia.
Pedro nexata bejamatabëjiobireca matavëjëa peyanijobaponaexaetsi 

Jesús piasivajava yabara. Nexata Pedro jumaitsi Jesúsjavabelia:
—Xamë baja cajena yapëtaneme daxitacuene. Nexata baja nejamatabë­

cueneyapëtaneme bitso tacaasivajava, jai Pedro.
Jesús nexata tajëvelia jumaitsi Pedrojavabelia:
—Nexata xamë netoevetsianame tajajivi, pamonae taniji betajaoveja­

cuenia. 18  Xaniajanë pacuenia catsipaebijitsiatsi. Itsa abaxë pamatacabi 
pevëjëatomë, naxatatabiabame nenaxatatsijava nijacuata. Nexata nejitsi­
paejavabelia ponabiabame. Itsa pamatacabi perujunëmë tsane, pacuenia 
bitso perujunëyo banamaxëcaeveta itsajivi pijacamisa pexatatsinexatsi, 
bajarapacuenia namaxëcaevetsianame itsamonae pecacobecëtsinexa 
pecacaponaenexa itsabelia picani apo jitsipaemë tsane neponaejava, j 
Xaniajanë pacuenia catsipaebijitsiatsi. Itsa abaxë pamatacabi pevëjëato­
më, naxatai Jesús tajëvelia Pedrojavabelia.

19 Bajarapacuenia Jesús jumaitsi Pedrojavabelia Pedro tajëvelia peya­
pëtaenexa pacuenia beyaxuabijitsiatsi Dioso pejumelivaisi pejumecovënë­
tsixae. Itsa baja Jesús najumevereta bajarapacuenia pejumaitsijava, Jesús 
jumaitsi Pedrojavabelia:

—Pedro, naxanitsia. Nepënaponare, jai Jesús.
Nexata baja Pedrobeje Jesúsbeje ponatababeje pesaicaeyojavabelia.

Jesús pijajivitonë, ponë bitso Jesús asiva, 
penavajunupaebijava yabara pelivaisi

20 Xanë Juannë, Jesús pijajivitonënë, bitso taneasivanë. Pamatacabi 
caniviyopijijava panabaniji Jesús pebeyaxuabivajënaetsi, xanë Jesús 
pemuxuneneta ecajë. Nexata bajarajota yanijobecajë. “Tajatuxanenë, 
¿jipatsa cacanajetsiana nijavajabitsaë pecobeyabelia?” janë Jesúsjavabelia. 
Nexata Jesús pebeyaxuabicujinaetsi, icatsia itsa asaë, panetsitanaitajë­
ta. Nexata bajarapamatacabi Jesúsbeje Pedrobeje pesaicaeyojavabelia 
ponatababeje. Nexata xanë pecovëvelia cotocaevajë. Nexata Pedro Jesús 
pecovëya najetaruca. Pedro itsa napënëyorotaba caevëarena, netaetaba 
bajaraponëbeje pecovëya tanajetarucaejava. 21 Nexata Pedro itsa netane, 
xanë tatëpaejavanexa yabara, yanijoba Jesúsjavabelia.

—Tajatuxanenë, ¿detsa pacuenia tëpaena maponëje? jai Pedro 
Jesúsjavabelia.

22  Jesús nexata jumaitsi Pedrojavabelia xanë yabara:
—Itsa xanë tojitsipaejitsipajë bajaraponë piasaëtsaponaponaenexa, asaë 

tsaponaponae tsipae matapania icatsia tapatsimatacabitsicajavabeliane­
xa. Pëtsa bajaraponë tatocopatsijava yabara, najamatabëxainame. Tsipaji 
xua bajaraponë tocopatsipajë, apo xamënexa tsipae. Nexata xamë saicaya 

caasaëmë tsaponaponae tsane nexanaejava, pacuene caitorobatsi, jai 
Jesús Pedrojavabelia.

23  Bajaraxuata patanajuajinavanapaevi, Jesús pijajivi, xanë yabara 
jamatabëcuenenavëxaniabiaya najumai tsabiabi: “Juan raeta apo tëpae 
tsane,” najai tsabiabi. Itsiata baitsi jane Jesús apo jumaitsi: “Juan raja apo 
tëpae tsane.” apo jai. Jumaitsi rajane mapacueniaje: “Itsa xanë tojitsipae­
jitsipajë bajaraponë piasaëtsaponaponaenexa, asaë tsaponaponae tsipae 
matapania icatsia tapatsimatacabitsicajavabelianexa. Pëtsa bajaraponë 
tatocopatsijava yabara, najamatabëxainame. Tsipaji xua bajaraponë toco­
patsipajë, apo xamënexa tsipae,” jai Jesús xanë yabara Pedrojavabelia.

24 Xanë Jesús pijajivitonënë. Patanajuajinavanapaevi xanë yabara jama­
tabëcuenenavëxaniabiaya najumai tsabiabi: “Juan raeta apo tëpae tsa­
ne,” najai tsabiabi. Bajarapacuenia tanesivajamatabëjumaitsinë, Juannë, 
yaquinajë daxita mapalivaisije. Yapëtanetsi baja cajena palivaisianë Jesús 
nacatsipaeba, pexaniajailivaisianë.

25 Jesús pinijicuene pexanaejavanë Dioso pesaëta, ayaijava exana mapa­
nacuataje. Itsajavanë ata exana pematatsënëa. Nexata bajaraxuanë, cae­
javayo canacujitsia pelivaisi, itsamonae itsa yaquinaejitsipa, bajaraxuanë 
pelivaisibaxutonë bitso ayaijava tsipae. Nexata meta bajarapalivaisibaxu­
tonë vënëcaejitsipa mapanacuaje. 

Pacuenia Jesús tajëvelia vajunupaeba Espíritu Santo 
pepatsijavanexatsica mapanacuayabetsicaje yabara pelivaisi

1 �1 Teófilo, xanë Lucasnë, catoyaquinatsi mapabaxutoje. Copiaya baja 
cajena catoyaquinatsi itsabaxutota daxita Jesús pexanaejavanë peli­

vaisi. Nexata copiayapijibaxutota catoyaquinatsi xuamaxëto Jesús exana 
petaxuxuabijavaveliacujinae pexanaejava. Daxita bajaraxuanë pelivaisi, 
catoyaquinatsi. Pacuenia ata Jesús pexanialivaisi jivi tsipaebaponapona, 
abaxë itsa ponapona mapanacuataje, bajarapalivaisi ata catoyaquinatsi. 
2  Matapania pamatacabi Jesús athëbëabetsia Dioso caponatsi, bajarajota 
Jesús baja copiaruta pexanaejava. Nexata baja itsajota Jesús copiaruta 
pexanaejava, bajarajota pijinia copiarutajë copiayapijibaxutota tacato­
yaquinaejava, Jesús pexanaejavanë pelivaisi. Athëbëabetsia Jesús Dioso 
pecaponaevajënaetsi, Jesús itapeta pijajiviyajuvënëvi apóstolevinexa. 
Nexata Jesús itoroba pijajivi, apóstolevi, jivi pexanialivaisi petsipaeba­
najetarubenaenexa daxitanacuanëjava. Espíritu Santo pejamatabëcue­
neta Jesús yapëtaeyaexanatsi pacuenia itorobijitsia pijajivi, apóstolevi. 
3  Bajaraxuacujinae Jesús pijavajabitsaë beyaxuabatsi. Jesús petëpae­
cujinae icatsia itsa asaë, anijatonë tsitanaitajëtabiaba pijajivijavabelia. 
Cuarenta baja pamatacabibeje itsa panepa Jesús icatsia piasaëcujinae, 
pona jane baja athëbëabetsia. Bajarapacuenia anijatonë Jesús pijajivi 
petsitanaitajëtsixae petëpaecujinae, nexata pijajivi yapëtanetsi Jesús ica­
tsia piasaëjava petëpaecujinae. Jesús pijajivi itsa tsitanaitajëtabiaba, Jesús 
pijajivi tsipaebabiaba Dioso pijajivi pevetsijavanexa.

4 Nexata Jesús pijajivi itsa tsitanaitajëta Jerusalén tomarata, Jesús 
jumaitsi pijajivijavabelia mapacueniaje:

—Pëtsa abaxë paponame mapatomaravecuaje. 
Pacopiaevetavanapaename abaxë Espíritu Santo. Bajaraponë yaba­
ra taxa Dioso najumecapanepaeya jumaitsi papecatoitorobine­
xatsica. Xanë ata bajaraponë yabara pacatsipaebatsi baja cajena 

Pacuenia exanavanapa 
Jesús pitorobivi, apóstolevi

panecopiaevetavanapaenexa. 5 Juanpijinë raja jivi bautisabanajetaruca 
ëmerata. Itsiata baitsi jane caematacabibejecujinae paxamë Dioso pacatsi­
jamatabëjoneyaexanaena Espíritu Santo, jai Jesús pijajivijavabelia.

Pacuenia Jesús petëpaecujinae icatsia itsa asaë, 
athëbëabetsia baja pona yabara pelivaisi

6  Jesús petëpaecujinae icatsia itsa asaë, tsitanaitajëta pijajivijavabelia. 
Nexata Jesús pijajivi penacaetuatsijavata, Jesús pijajivi yanijobatsi. Jesús 
pijajivi jumaitsi mapacueniaje:

—Patajatuxanenë, ¿xaniajai tsabaja? ¿Itsanacuapijivi pevetsijava mapa­
nacuaje pecopatsinexa, xamë vecuapitsapaeyaexanaename mapamataca­
bitaje? ¿Nexata tsaja vajaviriavi judíovi juya evetsiaexanaename vajana­
cayanacuaevetsinexa? jai Jesús pijajivi.

7 Nexata Jesús jumaitsi pijajivijavabelia:
—Xua yabara paneyanijobame, paneyapëtaenexa, taxa Dioso apo paca­

tocopatsi. Apo pacatocopatsi paneyapëtaenexa pamatacabita, paepatota 
ata, taxa Dioso pexanaejava, copiapatsijitsia. Caenë taxa Dioso yapëtane 
pamatacabi bajaraxua copiapatsijitsia. 8  Itsiata baitsi jane paxamë ajume­
junavijibia papaebianame xanë talivaisi Espíritu Santo itsa pacatsijamata­
bëpatsianica paxamëjavabetsica. Nexata panelivaisipaebanajetarubenae­
name Jerusalén tomarajava, Judea nacuajava ata, Samaria nacuajava ata, 
tajënacuatabujava ata, jai Jesús pijajivijavabelia.

9 Bajarapacuenia Jesús pejumaitsicujinae pijajivijavabelia, Jesús baja 
pijajivi pitabënejeva, athëbëabetsia Dioso caponatsi. Itarërëbo baja Jesús 
pëcaevaya. Nexata baja Jesús pijajivi acuenebi matavëjëa petaejava. 
10 Nexata Jesús pijajivi pëtaenubena athëbëabetsia Jesús pepëcaevijava­
tsia. Nexata ángelnëbeje, penioponaejava penaxatatsinëbeje, Jesús pijajivi 
jemata bajarajota tsitanaitajëtatsi. 11 Nexata ángelnëbeje jumaitsibeje 
Jesús pijajivijavabelia:

—PaGalilea nacuapijivimë, ¿detsa xuajitsia athëbëabetsia pataenube­
name? Bajaraponë Jesús paxamëjavavetsia Dioso pacavecuacaponatsi 
athëbëabetsia. Bajaraponë icatsia itsamatacabi patsianica. Pacuenia pata­
neme petsiajava, bajara icatsia pacuenia patsianica, jai ángelnëbeje Jesús 
pijajivijavabelia.

Pacuenia Jesús pijajivi natsicueyaitapeta Matíasvënënë 
apóstolenënexa yabara pelivaisi

12  Jesús baja peponaecujinae athëbëabetsia, Jesús pijajivi, apóstolevi, 
naviaba Jerusalén tomaraberena. Naviaba olivonaenë penubenaetsutoja­
vaverena. Bajarapatsuto eca caekilómetrocuenia Jerusalén tomaravecua. 
13  Nexata Jesús pijajivi pata Jerusalén tomarata. Nexata pabota Jesús 
pijajivi najinavanapa, athëbëyo pexanaeirajavabetsia junaya. Tsipaji baja 

cajena tsicopatatsi bajarapairatatsia pejinavanapaenexa. Pamonae Jesús 
pijajivi apóstolevi, mapevënëanëje. Itsanë pevënë Pedro. Itsanë Santiago. 
Itsanë Juan. Itsanë Andrés. Itsanë Felipe. Itsanë Bartolomé. Itsanë Mateo. 
Itsanë Santiago, Alfeo pexënato. Itsanë Simón. Bajaraponë celotenë. 
Itsanë pevënë Judas, Santiago pejuyapijinë. 14-15 Pabota Jesús pijajivi 
apóstolevi najinavanapa, athëbëyo pexanaeirajavatatsia, nacaetuatabia­
ba caejavata pevajëtabiabinexa Diosojavabelia. Jesús pena María, Jesús 
pejuyapijivi ata, itsapetiriavi ata yajava, nacaetuatabiaba pevajëtabiabi­
nexa Diosojavabelia. Bajarapajivibitsaëto ciento veinte pajivibeje. Nexata 
penacaetuatsijavata bajarapamonae tuatuajëta Pedro nonotapuna. Pedro 
nexata jumaitsi penacaetuatsivijavabelia:

16 —Tajamonae, copiapata rajane baja pacuenia baja cajena tajëvelia jumai­
tsi Dioso pejumelivaisibaxutota. Pacuenia bajayata Davidpijinë Espíritu Santo 
pejamatabëcueneta tajëvelia vajunupaebiaexanatsi Judaspijinë pexanaejava­
nexa, copiapata jane baja. Tsipaji Judaspijinë itsa matacapona pamonae Jesús 
vaetabijitsiatsi, Judaspijinë tocopiapatatsi baja pacuenia Davidpijinë tajëvelia 
jumaitsi. 17 Judaspijinë picani paxanëyajuvënënëmi. Jesús picani bajara­
ponëmi itapeta penanacuenebinexa paxanëta. 18 Judaspijinë ira comuata 
pibisiacuene pexanaematamopalatata. Bajaraponëmi pijacuata nabeyaxua­
ba. Nexata penabeyaxuabicujinae, pematonono ira bejopaica. Nexata coto­
titititicajunua. Daxita pënëmi pitsatajarabarena. 19 Daxita Jerusalén toma­
rapijivi vënëlivaisitanetsi daxita xua tocopiapatatsi Judaspijinëmi. Nexata 
Judaspijinëmi pecomuatsiira, Jerusalén tomarapijivi vënëruba Acéldama. 
“Acéldama,” itsa jai bajarapamonae pijajumeta, mapajumetaje pejumaitsiju­
me: “Papalata pejamatabëcueneta jivitonë beyaxuabatsi, bajarapapalatata 
pecomuatsiira,” pejaijume, jai Pedro penacaetuatsivijavabelia.

20 Icatsia Pedro jumaitsi penacaetuatsivijavabelia:
—Salmosvënëbaxutota tajëvelia Judaspijinë yabara comparacióncuenia 

jumaitsi mapacueniaje:
Pijabo jivinebo xuabetsiana. Itsajivi ata apo ponaponae tsane 

bajarapabota,
jai tajëvelia Salmosvënëbaxutota Judaspijinë apóstolenë penaexanaejava­
vecua pepitsapaejavanexa yabara.

Itsajavata Salmosvënëbaxutota icatsia tajëvelia jumaitsi Judaspijinë 
yabara mapacueniaje:

Bajaraponëmi penacuenebijavami, itsanë pitsiana,
jai itsajavata Salmosvënëbaxutota itsanë icatsia apóstolenë penaexa­
naejavanexa yabara Judaspijinë pepitsapaejamatabëcuene, jai Pedro 
penacaetuatsivijavabelia.

21 Icatsia Pedro jumaitsi:
—Caenë panetsicueyaajibi doce paponëbejenexanë Jesús petëpaecuji­

nae Dioso icatsia piasaëyaexanaejavatsi patataejava patanajuapaebinexa. 

Bajaraxuata bitapetatsi itsanë pataneyanabinexa. Paxamë tuatuajëta ena 
patanajuapënajinavanapaevi vajatuxanenë Jesús pamatacabi abaxë pona­
pona mapanacuataje. 22  Juanpijinë raja bautisaba Jesús. Bajara pamataca­
bijavaveliacujinae, panajuapënajinavanapajë Jesús, matapania athëbëabe­
tsia Dioso patanevecua caponaematacabitsijavabelia. Nexata bajarapitsinë 
bitapetatsi Jesús petëpaecujinae Dioso icatsia piasaëyaexanaejavatsi pata­
taejava patanajuapaebinexa, jai Pedro penacaetuatsivijavabelia.

23  Nexata pamonae nacaetuata, Dioso pejumecovënëtsivi, anijanë­
beje itapeta, Pedrobana jane baja Jesús penajuapënajinavanapaevi. 
Bajaraponëbejeyajuvënënë caenë acueyabi pavënëbeje xaina. Itsavënë 
José. Itsavënë Barsabás. Itsavënë Justo. Itsanë caevënë xaina. Bajaraponë 
pevënë Matías. 24 Bajaraxuacujinae bajarapamonae najumaitsi:

—Vajëtsianatsi Diosojavabelia vajanacayapëtaeyaexanaenexa, najai.
Nexata jane baja bajarapamonae peyapëtaenexa, ponë Dioso itapetsiji­

tsiatsi apóstolenënexa, vajëta Diosojavabelia. Bajarapamonae pevajëtsija­
vata Diosojavabelia, jumaitsi mapacueniaje:

—Patajatuxanenë, daxitajivi nejamatabëcueneyapëtaenë. 
Maponëbejeyajuvënënëje, ponë itapetame apóstolenënexa, panetsita­
jëre. 25 Nexata ponë itapetame, pitsiana xua Judaspijinë vecuapitsapa. 
Bajaraxua Judaspijinë vecuapitsapa peponaexae infiernojavabelia, jai 
bajarapamonae pevajëtsijavata Diosojavabelia.

26  Bajaraxuacujinae bajarapamonae pijacuenecujirua exana peyapëtae­
nexa jane baja ponë apóstolenënexa. Nexata bajarapamonae yapëtane 
Matías apóstolenënexa. Nexata baja Matías najunua once ponëbeje Jesús 
pijajivi apóstolevijavabelia. Nexata baja apóstolevi doce ponëbeje.

Pacuenia jane baja athëbëvetsica Espíritu Santo patsica 
Jesús pijajivi petsijamatabëjonenexatsi yabara pelivaisi

2 �1 Itsa baja panepa cincuenta pamatacabibeje pascuavënëfiesta peve­
reverecaecujinae, icatsia junua Pentecostésvënëfiesta. Nexata baja­

rapamatacabi daxita Jesús pijajivi nacaetuata caejavata. 2  Nexata bajara­
pamatacabi athëbëvetsica jemata najumeta bepinijijoviboxaneto. Nexata 
pabota Pedrobana nacaetuatena, daxitabo najumeteca. 3  Bajarapamonae 
tane athëbëvetsica perunaejavatsica bepitarunutsicotia. Nexata bajara­
pamonae caejivi canacujitsia bajarapacotia tsimatanatsanaeyarunaica­
tsi. 4 Nexata daxita bajarapamonae tsijamatabëvënëcatsi Espíritu Santo. 
Nexata bajarapamonae jemata taxuxuaba penatsipaebijava itsaviriajume­
nëta, apo penatsipaebijumemi picani. Espíritu Santo saya pejamatabëcue­
neta bajarapacuenia itsaviriajumenëta natsipaebiaexanatsi.

5 Bajarapamatacabita Jerusalén tomarata jinavanapa ayaibitsaëto­
xaneto judíovi. Bajarapamonae saicaya daxitanacuanëjava penaexa­
naevi. Bajarapamonae saya napata Jerusalén tomarata penataenexa 

Pentecostésvënëfiesta. Bajarapamonae bitso pejumecovënëtsivi Dioso. 
6  Nexata bajarapamonae itsa jumetane bepinijijoviboxaneto athëbëvetsica 
penajumetsijava, nexata pabota Jesús pijajivi nacaetuatena, bajarapabota 
muxunanacaetuana ayaibitsaëtoxaneto bajarapamonae. Paviriajumenëta 
Jesús pijajivi Espíritu Santo pejamatabëcueneta natsipaebiaexanatsi, 
bajarapamonae pijajumenë. Nexata bajarapamonae xaniavaetsia jume­
tane xua yabara Jesús pijajivi tsipaebapona. Bajaraxuata bajarapamonae 
bitso jamatabëcuenenabenajaca. Tsipaji bajarapamonae caenacuapiji­
vi canacujitsia xaniavaetsia jumetaepona pepo pijajumeta Jesús pijajivi 
petsipaebilivaisianë. 7 Athëbëvetsica bepinijijoviboxaneto penajumetsijava 
pemuxunanacaetuanaevi, pinijicuenia najamatabëxainaeya jamatabëcue­
nenabenajaca. Nexata bajarapamonae najumaitsi:

—Daxita mapamonae nacatsipaebanubenaje, Galilea nacuapijivi. Apo 
penatsipaebivi picani vajajumenë. 8  Vaxaitsi itsaverena patatsi, caenacua­
pijivitsi canacujitsia saicaya xainatsi vajajumenë, apo penatsipaebijumenë 
mapamonaeje. ¿Detsa pacuenia itsiata vaxaitsi, caenacuapijivitsi cana­
cujitsia, vajanaexanaejavaveliacujinae vajanatsipaebijumenëta caëjëpa­
tsi penatsipaebinexa mapamonaeje? 9 Vaxaitsiyajuvënëvi raja itsamonae 
Partia nacuapijivi. Itsamonae Media nacuapijivi. Itsamonae Elam nacua­
pijivi. Itsamonae Mesopotamia nacuapijivi. Itsamonae Judea nacuapijivi. 

Itsamonae Capadocia nacuapijivi. Itsamonae Ponto nacuapijivi. Itsamonae 
Asiavënë nacuapijivi. 10 Itsamonae Frigia nacuapijivi. Itsamonae Panfilia 
nacuapijivi. Itsamonae Egipto nacuapijivi. Itsamonae Africa nacua­
pijivi, Cirene tomarapënëverenapijivi. Itsamonae vaxaitsiyajuvënëvi 
judíovi, Roma tomarapijivi. Itsamonae apo judíovi, Roma tomarapijivi. 
Bajarapamonae apo judíovi ata, Dioso jumecovënëtavanapa pacuenia 
vaxaitsi judíovitsi jumecovënëtavanapatsi Dioso. 11 Itsamonae vaxaitsiya­
juvënëvi Creta nacuapijivi. Itsamonae Arabia nacuapijivi. Itsiata daxitatsi 
jumetanetsi xaniavaetsia Jesús pijajivi vajanacatsipaebilivaisianë vajaju­
menëta. Caejivi canacujitsia bajarapamonae Dioso pinijicuene pexanae­
java yabara nacatsipaebapona, najai athëbëvetsica bepinijijoviboxaneto 
penajumetsijava pemuxunanacaetuanaevi.

12  Nexata daxita bajarapamonae jamatabëcuenenajunaviacanubena. 
Nexata bajarapamonae najumaitsi:

—¿Detsa meta mapitsijamatabëcuene yabara itsije? najai.
13  Itsamonae saya jumecaponaeya jumaitsi Jesús pijajivi yabara:
—Aitajibi ra saya mapamonaeje, jai.

Pacuenia Pedro tsipaeba athëbëvetsica bepinijijoviboxaneto 
penajumetsijava pemuxunanacaetuanaevijavabelia yabara pelivaisi

14 Apóstolenë Pedro nonotapuna once ponëbeje apóstolevi yajava. 
Nexata Pedro pinijijumeta jumaitsi athëbëvetsica bepinijijoviboxaneto 
penajumetsijava pemuxunanacaetuanaevijavabelia:

—Tajamonae judíovi, Jerusalén tomarata panenapatsivi, panenamu­
xunaevere. Paxamë ata Jerusalén tomarata paneenaevi, xaniavaetsia 
panenamuxunaevere paneyapëtaenexa xua yabara pacatsipaebijitsiatsi. 
15 Paxamë mapamonae yabaraje pajumaitsimë: “Aitajibi ra saya mapa­
monaeje,” pajamë. Mara pamonae apo aitajibije. Bajayacunuaepato raja 
abaxë maje. Bajarapaepatota jivi apo aitajibi tsabiabi. 16  Mara pamo­
nae paxamë panijajumenëta Espíritu Santo pejamatabëcueneta natsi­
paebiaexanatsije pecopiapatsixae baja xua bajayata tajëvelia Joelpijinë 
Diosojumepaebinëmi vajunupaeba. Bajaraxua yabara Dioso pejumaitsija­
va Joelpijinë bajayata tajëvelia jumaitsi mapacueniaje:

Dioso jumaitsi: 17 “Itsa baja imoxoyo pevajënae tsane mapanacua 
pevereverecaenexaje, itorobianicajë Espíritu Santo 
daxitanacuapijivi, pamonae tajajivi petsijamatabëjonenexatsi. 
Daxita panexi, pebijivi, petiriavi, paebiana palivaisi Espíritu 
Santo paebiaexanaenatsi, xanë talivaisi. Pevëjëavi pebijivi taena 
xua tsitajëtsianajë bemajitsinaebocuenia. Perujuvi pebijivi 
piamajitsinaejavata tsipaebianajë. 18  Nexata daxita pamonae 
tanetonacuenebivi, pebijivi, petiriavi ata, bajarapamatacabi 
Espíritu Santo toitorobianicajë petsijamatabëjonenexatsi. 

Nexata bajarapamonae paebiana xanë talivaisi. 
19 Tsitajëtsianajë itaboxotatsia pinijicuene taexanaejava. Daxita 
mapanacuajava ata pinijicuene taexanaejava tsitajëtsianajë. 
Ayai tsane pijana. Ayai tsane isotocotia. Ayai tsane petsëxë 
mapanacuataje. 20 Nexata matacabipijijuameto aitaquiri tsane. 
Meravipijijuameto bepijana itatsobia tsane. Bajara itsane 
mapanacuataje itsa baja peneta imoxoyo pevajënae tsane icatsia 
pepatsimatacabinexatsica pepo petuxanenë. Bajarapamatacabi 
bajaraponë pinijicuene pexanaejava pecaëjëpaenëcuenetsi, 
tsitajëtsiana daxitajivijavabelia. 21 Nexata pajivi navajëtsiana pepo 
petuxanenëjavabelia, bajarapajivi capanepaenatsi,” jai Dioso,

jai bajayata tajëvelia Joelpijinë Diosojumepaebinëmi Dioso pejumaitsijava 
bajaraxua yabara, jai Pedro athëbëvetsica bepinijijoviboxaneto penajume­
tsijava pemuxunanacaetuanaevijavabelia.

22  Icatsia Pedro jumaitsi bajarapamonaejavabelia:
—Tajamonae judíovi, panenamuxunaevere paneyapëtaenexa xua 

yabara pacatsipaebijitsiatsi. Jesús, Nazaret tomarapijinë, Dioso pesaë­
ta pinijicuene pexanaejava exanapona paxamë tuatuajëta. Nexata Jesús 
pacayapëtaeyaexana Dioso ayaicuene pexanaejava pecaëjëpaenëcuenetsi. 
Bajarapacuenia paxamë baja payapëtaneme Jesús Dioso pitorobinëcuene­
tsi. Xaniavaetsia rabaja payapëtaneme paxamëjavata Jesús pexanaejava 
bajarapapinijicuene. 23  Bajaraponë Jesús paxamë panecobeyabelia cana­
jetatsi. Nexata paxamë pabeyaxuabame. Tsipaji patocopatame piaja­
matabëcuenebejevi Jesús cruzajavabelia pecobematabiabarutsinexatsi. 
Bajarapacuenia Jesús pabeyaxuabame tsipaji baja cajena Dioso tajëvelia 
najamatabëxaina bajarapacuenia Jesús panebeyaxuabinexa. 24 Itsiata bai­
tsi jane Jesús petëpaecujinae Dioso icatsia asaëyaexanatsi. Dioso capane­
patsi petëpaejavavecua. Tsipaji Jesús Dioso pexënatoxae, acuenebi pema­
tatoxenetsijavatsi petëpaejava. 25 Bajayata Davidpijinë tajëvelia yaquina 
Dioso pejumelivaisibaxutota Jesús icatsia piasaëjavanexa petëpaecujinae. 
Davidpijinë itsa yaquina Jesús pejumaitsijava Diosojavabelia icatsia pia­
saëjavanexa petëpaecujinae, yaquina mapejumaitsiitaneje:

Yapëtaniji Dioso taneyajavaponaponaejava. Tamuxuneneta 
ponapona, tacujuanenia. Bajaraxuata apo junavinë tsane. 
26  Bajaraxuata jamatabëcuenebarëyanë tsane. Nexata jivijavabelia 
tsipaebianajë tajamatabëcuenebarëyajava. Bajaraxuata yapëtaniji 
tatëpaecujinae icatsia tasaëjavanexa. 27 Xamë, Diosomë, apo 
necopatsimë tsane petëpaevi peponaenacuayabelia. Apo 
necopatsimënua tsane taperabëtsabanaenexa nexënatonë. 
28  Netsitajëtame baja cajena taponaenamutonexa taxainaenexa 
matacabi apo pevereverecaejava. Nejamatabëcuenebarëyaexaname 
itsa neyajavaponaponame,

pejaiitane bajayata Davidpijinë yaquina Dioso pejumelivaisibaxutota 
Jesús pejumaitsijava Diosojavabelia, jai Pedro athëbëvetsica bepinijijovi­
boxaneto penajumetsijava pemuxunanacaetuanaevijavabelia.

29 Icatsia Pedro jumaitsi bajarapamonaejavabelia:
—Tajamonae, jumenapebetsiaya pacatsipaebianatsi vajasalinainëmi 

Davidpijinë yabara. Bajayata baja tëpa Davidpijinëmi. Nexata mëthëtatsi. 
Yapëtanetsi itsajota mëthëtatsi. 30 Davidpijinëmi raja Diosojumepaebinëmi 
profetanëmi. Davidpijinëmi baja cajena yapëtane pacuenia Dioso pexa­
niajaijumeta najumecapanepaeya jumaitsi. Davidpijinëmijavabelia Dioso 
najumecapanepaeya jumaitsi mapacueniaje: “Pacuenia xamë evetame 
Israelnacua, bajara icatsia pacuenia bexëajavabelia caenë nemomo­
xiyajuvënënë evetsiana nevetsinacuami, Israelnacua,” jai Dioso naju­
mecapanepaeya mapacueniaje Davidpijinëmijavabelia Jesús yabara. 
31 Davidpijinë baja cajena tajëvelia yapëtane Jesús athëbëvetsica Dioso 
pitorobijavanexatsi jivi pecapanepaenexa. Tajëvelia yapëtanenua Jesús 
petëpaecujinae Dioso icatsia piasaëyaexanaejavanexatsi. Bajaraxuata 
bajayata Davidpijinë tajëvelia cajena vajunupaeba Jesús petëpaecujinae 
Dioso icatsia piasaëyaexanaejavanexatsi. Davidpijinëmi peyaquinaebaxu­
tota tajëvelia Jesús yabara jumaitsi mapacueniaje: “Nexata apo copatsi 
tsanetsi petëpaevi peponaenacuayabelia. Apo copatsi tsanetsinua pepe­
rabëtsabanaenexa,” jai baja cajena Davidpijinë peyaquinaebaxutota Jesús 
yabara. 32  Bajaraxuata Jesús baja icatsia Dioso asaëyaexanatsi petëpae­
cujinae. Jesús Dioso piasaëyaexanaejavatsi, daxita baja paxanë patani­
ji. Bajaraxuata pacatsipaebatsi. 33  Jesús caponatsi athëbëabetsia Dioso 
pecujuanenia peecaenexa. Nexata baja paxa Dioso rajutatsi Espíritu Santo 
pacuenia baja cajena najumecapanepaeya Dioso jumaitsi. Nexata bajara­
xuacujinae Jesús juya itorobica Espíritu Santo paxanëjavabetsica. Nexata 
xua pinijicuene pexanaejava, aeconoxae pataenubename, pajumetaneme­
nua, palivaisianë mapamonae panijajumenëta pacatsipaebaje, bajaraxua 
Espíritu Santo pejamatabëcueneta exana. 34 Itsiata baitsi jane ponë athë­
bëabetsia Dioso caponatsi, apo Davidpijinë. Davidpijinë bajayata tajëvelia 
Jesús yabara jumaitsi mapacueniaje:

Dioso jumaitsi tajatuxanenëjavabelia: “Evetecare abaxë tacujuanenia. 
35 Vecatsivajënae jumecovënëtsiaexanaenatsi abaxë copiaya 
nijavajabitsaë nitorobicuenianexa,” jai Dioso tajatuxanenëjavabelia,

jai bajayata tajëvelia Davidpijinë Jesús yabara.
36  ’Bajaraxuata daxita Israel nacuapijivi xaniavaetsia beyapëtane 

Jesús pelivaisi, ponë paxamë pacobematabiabarutame cruzajavabe­
lia. Bajaraponë Jesús, Dioso exanatsi pepo petuxanenë. Bajaraponë 
Jesús, Cristo cajena, ponë Dioso itorobica vajanacacapanepaene­
xa, jai Pedro athëbëvetsica bepinijijoviboxaneto penajumetsijava 
pemuxunanacaetuanaevijavabelia.

37 Itsa bajarapamonae jumetane Pedro bajarapacuenia pejumaitsijava, 
nexata bajarapamonae bejamatabëjiobireca pinijicuenia. Nexata bajarapa­
monae yanijoba Pedrojavabelia, itsamonae Jesús pijajivi apóstolevijavabe­
lia ata.

—Tajamonae, ¿detsa nexata pitsicuene paexanaenajë patajaneconi 
yabara? jai nexata bajarapamonae Pedrobanajavabelia.

38  Pedro nexata jumaitsi bajarapamonaejavabelia:
—Daxita paxamë pibisiacuene paneexanaejava pacopabare. 

Panajamatabëcuenepënëyorore Diosojavabelia. Nexata pacabautisabia­
na Jesucristo pejamatabëcueneta papecavecuaajibiaexanaenexa daxita 
pibisiacuene paneexanaeneconi. Bajara jane xuacujinae Dioso pacara­
jutsiana Espíritu Santo papecatsijamatabëjonenexa. 39 Dioso raja cajena 
jitsipa papecarajutsinexa Espíritu Santo. Dioso raja jitsipa panexijavabe­
lia ata perajutsinexa Espíritu Santo. Dioso raja jitsipa itsanacuanëpijivi, 
tajënacuanëjava pejinavanapaevi ata, perajutsinexa Espíritu Santo. Daxita 
pamonae Dioso junatsiana pijajivinexa, tsijamatabëjonenatsi Espíritu 
Santo, jai Pedro bajarapamonaejavabelia.

40 Bajarapacuenia Pedro itsa tsipaeba, itsalivaisi pematatsënëa tsipaeba 
bajarapamonaejavabelia. Pedro pinijicuenia muxujioba bajarapamonae. 
Pedro jumaitsi mapacueniaje:

—Pamonae Jesús beyaxuaba, pibisiacuene pexanaevi, bajarapamonae 
naxuabiana. Nexata paxamë ata bajarapamonae paneyajavanaxuabiyani­
va, pavecuanajamatabëcuenepënëyorore Diosojavabelia, jai Pedro.

41 Nexata Pedro petsipaebilivaisi bajarapamatacabi jumecovënëtatsi tres 
mil pajivimaxëto. Nexata daxita bajarapamonae Jesús pijajivi bautisa­
ba. Nexata bajarapamonae najunua baja Jesús pijajivijavabelia. 42  Nexata 
bajarapamonae jumecovënëta palivaisi Jesús pijajivi apóstolevi tsipaeba­
pona. Daxita bajarapamonae Jesús pijajivi yajava, apóstolevinua yajava, 
najamatabëcuenejëpaeya jinavanapa. Daxita nacaetuatabiaba pevajë­
cabiabinexa Diosojavabelia. Nacaetuatabiabanua caejavata pexaenexa, 
penajamatabënapitabiabinexa xua yabara Jesús sivatëpatsi.

Pacuenia jinavanapa pamonae copiaya Jesús 
pelivaisi jumecovënëta yabara pelivaisi

43  Daxitajivi cujunava Dioso. Tsipaji Dioso yavenonabiaba apóstolevi. 
Nexata apóstolevi Dioso pesaëta pinijicuene pexanaejava, exanabiaba. 
44 Daxita pamonae jumecovënëta Jesús pelivaisi, nacaetuatabiaba naja­
matabecuenejëpaeya. Bajarapamonae daxita pexainaejava nacobenaxai­
naeya evetabiaba. 45 Paepatota itsajivi bitso namatavenona, peyaveno­
naenexa bajarapamonaeyajuvënëvi pexainaejava canajetapona. Pijairanë 
ata canajetapona. Pijabonë ata canajetapona. Pacuenejavaxi xaina, 
canajetapona. Nexata bajaraxuamatamopalata, daxita bajarapamatamo, 

natsicobetsanabiaba pacuenia caejivi canacujitsia namatavenona. 
46  Bajarapamonae caematacabi canacujitsia nacaetuatabiaba templobo­
ta. Daxita bajarapamonae pijabonëjava jamatabëcuenebarëyaya xae­
yabiaba pexaejava najamatabëcuenejëpaeya. 47 Nexata bajarapamonae 
jumai tsabiabi Diosojavabelia: “Diosomë, bitso ayaijamatabëcuenenëmë. 
Paneyavenonabiabame,” jai tsabiabi. Nexata daxita Jerusalén tomarapiji­
vi, bajarapamonae pexaniacuenia yaiyataeyabiabatsi. Nexata itsamonae 
ata, caematacabi canacujitsia Jesús pelivaisi jumecovënëtapona pecapa­
nepaenexatsi pibisiacuene pexanaeneconivecua. Bajarapamonae najone­
pona Jesús pelivaisi pejumecovënëtsivijavabelia.

Pacuenia apóstolenëbeje Jesús pejamatabëcueneta 
xanepanaeyaexanabeje apo pecaëjëpaenëtsi 

peponaponaejava yabara pelivaisi

3 �1 Judíovi caniviyoepatota, bejamatabëcuene a las tres, templobota 
vajëcabiaba Diosojavabelia. Nexata itsamatacabi, bajarapaepatota, 

Pedrobeje Juanbeje naponabeje templobojavabelia. 2  Ponë apo pecaëjëpae­
nëtsi peponaponaejava penaexanaejavabeliacujinae, capatabiabatsi pijamo­
nae peetabiabinexatsi templobobaupa muxuneneta. Bajarapabaupa pevënë 
Pexaniabaupa. Caematacabi canacujitsia bajarapabaupa muxuneneta baja­
raponë etabiabatsi pijamonae. Nexata bajaraponë amoneya palata vajëca­
biabeca bajarapabaupajava pejoneponaevita templobojavaberena. 3 Nexata 
itsa bajaraponë taeyeca Pedrobeje Juanbeje pejonenajetarucaejavabeje 
templobojavaberena, vajëqueca palata. 4 Nexata Pedrobeje Juanbeje naëco­
tabeje bajaraponëjavabelia. Nexata Pedro jumaitsi bajaraponëjavabelia:

—Panetaemabeje, jai Pedro.
5 Nexata bajaraponë naitaxutocaevetsiaya jamatabëjumai tsecae:
—Nerajutsianabeje tsamë raja itsacuenejavayo, jamatabëjai tsecae 

bajaraponë.
6  Pedro nexata jumaitsi bajaraponëjavabelia:
—Palata raja apo xainaenë. Itsiata baitsi jane xua xainajë, carajutsia­

natsi. Jesucristo, Nazaret tomarapijinë, pecaxanepanaeyaexanaexae baja, 
nonotapunare. Ponaponare baja, jai Pedro.

7 Nexata bajaraponë pecujuanenia pacobe, Pedro cobevaetabiayotsia. 
Bajarajota bajaraponë daxitaneniabeje asisaëreca baja. 8  Nexata bajarapo­
në jirevajunua. Petaxuta nuca. Ponapona baja. Nexata bajaraponë templo­
bo ënëabelia najoneya Pedrobeje Juanbeje pepëta. Bajaraponë jirevanaje­
taruca. Jumai tsanajetarucae Diosojavabelia:

—Diosomë, ¡bitso ayaijamatabëcuenenëmë! ¡Tsipaji baja nexanepanae­
yaexaname! jai tsanajetarucae Diosojavabelia.

9 Nexata daxitajivi tanetsi peponaponaejava. Jumetanetsinua pexaniaja­
matabëcuene perajutsijava Diosojavabelia. 10 Bajarapamonae itsa tanetsi, 

yapëtanetsi palata pevajëcabiabecaenëmi templobobaupa muxuneneta, 
Pexaniabaupavënë muxuneneta. Nexata daxita bajarapamonae itsa tane 
bajaraponë baja pexanepanaejava, bitso jamatabëcuenenajunaviaca.

Pacuenia Jesús pelivaisi Pedro jivi tsipaeba templobo 
ënëtuatuajëta, Portal de Salomónvënëjavata, yabara pelivaisi

11 Ponë penaexanaejavaveliacujinae apo peponaponaenëmi, Pedro pexa­
nepanaeyaexanaecujinae, Pedrobeje Juanbeje apo copatsitsibeje. Nexata 
templobo ënëtuatuajëta, Portal de Salomónvënëjavata, ponë Pedro xane­
panaeyaexana, Pedrobeje Juanbeje najuamaxëvaetabanucatsibeje. Nexata 
jivi ayaibitsaëto itaxutuaothopatsi. Jamatabëcuenenabenajaca bajarapa­
monae. 12  Nexata Pedro itsa tane bajarapamonae pejamatabëcuenenabe­
najacaejava, nexata Pedro jumaitsi bajarapamonaejavabelia:

—Tajamonae judíovi, ¿detsa xuajitsia pajamatabëcuenenabenajacame 
maponë yabaraje? ¿Detsa xuajitsia bitso panenaëcobamebeje mapacue­
niaje? Paxanëbeje yabara meta pajamatabëjumaitsimë mapacueniaje: 
“Maponëbeje xanepanaeyaexanabeje apo pecaëjëpaenëmitsi pepona­
ponaejava. Tsipaji baja caëjëpatsibeje bajarapacuene pexanaenexabeje. 
Bajarapacuene caëjëpatsibeje tsipaji meta Dioso pitabarata aneconijibia 
ponaponabeje,” pajamatabëjamë meta paxanëbeje yabara. Paxanëbeje 
raja patajamatabëcuenetabeje apo paexanaenëbeje bajarapacuene. Jesús 
raja exana bajarapacuene. 13  Vajasalinaivi baja cajena Abrahampijinë, 
Isaacpijinë, Jacobpijinë. Bajarapamonae pijaDioso pexënato Jesús. Nexata 
Dioso jivi yapëtaeyaexana Jesús bitso ayaijamatabëcuene pexainaenë­
cuene. Bajaraponë Jesús paxamë parajutame vajanacayanacuaevetsivi 
pecobeyabelia. Vajanacayanacuaevetsinë Pilato copatsijitsia ata Jesús, 
itsiata paxamë pajumesaëmë. Apo pajitsipaemë Pilato pecopatsijava 
Jesús. 14 Apo pavajëcaemë Pilatojavabelia pecopatsinexatsi Jesús, itsacue­
neneconiyo apo pexainaenë, pepo pianeconijibinë. Caranata biji pibisia­
cuene pexanaenë, jivibenë, pecopatsinexatsi, pajumesaëmë. Pavajëcame 
Pilatojavabelia jivibenë pepitsapaenexa penaneconitsivi pejebabiabibove­
cua. 15 Ponë Dioso itorobica vajanacarajutsinexa matacabi apo pevereve­
recaejava, bajaraponë caranata pabeyaxuabame. Itsiata baitsi jane Jesús 
petëpaecujinae, Dioso icatsia asaëyaexanatsi. Bajarapacuene patataexae, 
pacatsipaebatsi. 16  Bajaraponë Jesús pejamatabëcueneta xanepanaeyaexa­
natsi baja maponëje, apo pecaëjëpaenëmitsi peponaponaejava. Maponëje 
najamatabëcuenecopata Jesúsjavabelia. Bajaraxuata maponëje Jesús baja 
xanepanaeyaexanatsi paneitabarata, panetaeyabiabinë, paneyapëtaenë, 
jai Pedro bajarapamonaejavabelia Portal de Salomónvënëjavata.

17 Icatsia Pedro jumaitsi bajarapamonaejavabelia:
—Tajamonae, yapëtaniji pacuene pacabarëexana itsamonae, papecaevetsivi 

yajava. Tsipaji apo payapëtaemë xaniavaetsia. Bajaraxuata pabeyaxuabame Jesús. 

18 Bajayata Diosojumepaebivimi profetavi tajëvelia vajunupaeba Jesús athëbëvetsi­
ca Dioso pitorobijavanexatsi jivi pecapanepaenexa. Profetavimi tajëvelia vajunu­
paebanua Jesús bitso pebejiobiaexanaejavanexatsi daxitajivi pijaneconi yabara. 
Bajarapacuene Jesús baja tocopiapatatsi itsa pabeyaxuabame. Tsipaji baja Dioso 
bajarapacuenia tocopatatsi. 19 Nexata baja aeconoxae paneyapëtaexae Jesús petë­
paejava daxitajivi pijaneconi yabara, pacopabare baja panijaperujujamatabëcue­
nemi. Panajamatabëcuenepënëyorore baja Diosojavabelia. Nexata pibisiacuene 
paneexanaeneconimi, Dioso pacavecuaajibiaexanaena. Nexata pacajamatabëcue­
ne asaëyaexanaena Dioso. 20 Tsipaji raja icatsia itsamatacabi Dioso athëbëvetsica 
itorobianica Jesús, ponë bajayata Dioso itapeta papecayavenonaenexa. 21 Jesús 
raja abaxë ecaya athëbëtatsia. Matapania pamatacabi Dioso xanebijitsia daxi­
tacuene, icatsia patsianica Jesús. Bajarapacuenia Jesús pepatsijavanexatsica, 
Diosojumepaebivimi profetavi bajayata tajëvelia vajunupaeba. 22 Vajasalinaivimij
avabelia baja cajena bajayata tajëvelia profeta Moiséspijinë Jesús yabara jumaitsi 
mapacueniaje: “Pacuenia nitoroba xanë profetanënexanë, bajarapacuenia icatsia 
vajatuxanenë Dioso itorobiana itsanë profetanë, paxamë panemomoxiyajuvënënë 
tsane. Nexata pacuene yabara bajaraponë profeta pacatsipaebiana, pajumecovë­
nëtsianame xaniavaetsia. 23 Tsipaji daxita pamonae apo jumecovënëtsi tsane baja­
raponë profeta petsipaebilivaisi, pepacuene Dioso pijajivivecua tsatsiana. Nexata 
bajarapamonae Dioso verebabena,” jai baja cajena bajayata tajëvelia Moiséspijinë 
vajasalinaivimijavabelia Jesús pepatsijavanexatsica yabara, jai Pedro bajarapamo­
naejavabelia Portal de Salomónvënëjavata.

24 Icatsia Pedro jumaitsi bajarapamonaejavabelia:
—Xua baja aeconoxae mapamatacabitaje copiapatapona, bajayata tajëvelia pro­

feta Samuelpijinë copiaya vajunupaeba. Bajara icatsia xuacujinae cotocaevi pap­
rofetavimi ata bajarapacuenia tajëvelia vajunupaebapona bajaraxua. 25 Paxamë 
rabaja profetavimi papemomoximë. Nexata xua Dioso najumecapanepaeya jumai­
tsi perajutsinexa panijasalinaivimijavabelia, bajaraxua paxamë Dioso pacaraju­
tsiana. Bajayata tajëvelia Dioso jumaitsi vajasalinainëmi Abrahampijinëjavabelia 
Jesús yabara: “Caenë nemomoxiyajuvënënë itorobianajë jivi peyavenonaenexa. 
Nexata nemomoxiyajuvënënë yavenonaena caenacuapijivi canacujitsia, mapa­
nacuata pejinavanapaevi,” jai Dioso tajëvelia Abrahampijinëmijavabelia Jesús 
yabara. 26 Nexata baja copiaya paxamëjavabetsica Dioso pexënato pacatoito­
robica. Bajarapacuenia Dioso pexënato pacatoitorobica paxamë pacaejivimë 
canacujitsia papecayavenonaenexa panenajamatabëcuene pënëyorotsinexa 
pibisiacuene paneexanaejavavecua, jai Pedro bajarapamonaejavabelia Portal de 
Salomónvënëjavata.

Pacuenia Pedrobeje Juanbeje Jesús pelivaisi tsipaebabeje 
tomaraevetsivijavabelia yabara pelivaisi

4 �1 Pedrobeje Juanbeje abaxë Jesús pelivaisi tsipaebabeje bajarapa­
monaejavabelia Portal de Salomónvënëjavata. Nexata bajaraberena 

jemata patanajetarubena sacerdotevi. Patanajetarubena saduceovinua. 
Pematatsënëa patanajetaruca itsanë capitán. Bajaraponë capitán temp­
lobopijipolicíavi pevetsinë. 2  Daxita bajarapamonae baraanaepanatsibeje 
Pedrobeje Juanbeje. Tsipaji Pedrobeje Juanbeje Jesús pelivaisi petsipaebi­
javatabeje, jumai tsaponaebeje:

—Jivi tëpae ata tsane, icatsia asaë tsane petëpaecujinae. Bajarapalivaisi 
cajena pexaniajailivaisi. Tsipaji baja icatsia Jesús asaëyaexanatsi petëpae­
cujinae, jaibeje tsaponae.

3  Nexata bajarapamonae vaetabatsibeje. Caponaliatsibeje peetsinexatsi­
beje penaneconitsivi pejebabiabibota. Meravia pitsijavata jutsijitsiatsibeje. 
Tsipaji baja bitso caniviyo. 4 Itsiata baitsi jane baja jivibitsaëtoxanetonë 
capanepaeya jumecovënëtatsibeje pevaetabivajënaeyatsibeje. Nexata 
daxita pamonae jumecovënëta Jesús pelivaisi, ëpebijivi namataëjëtatsi 
cinco mil ponëbeje.

5 Nexata meravia pitsijavata nacaetuata judíovi pevetsivi. Nacaetuata 
judíovi pijaancianovinua. Nacaetuata judíovi pecujarubivinua. Daxita 
bajarapamonae nacaetuata Jerusalén tomarata. 6  Nexata bajarajota napa­
ta sacerdotenë Anás. Bajaraponë Anás sacerdotevi pepo penamatacai­
torobinëmi. Napata Caifás ata. Napata Juan ata. Napata Alejandro ata. 
Napata itsamonae ata, Anás pijamonae. 7 Nexata Pedrobeje Juanbeje nuta­
tsibeje daxita bajarapamonae pitabarata. Nexata bajarapamonae jumaitsi 
Pedrobeje Juanbejejavabelia:

—¿Jipatsa pejamatabëcueneta paxanepanaeyaexanamebeje apo 
pecaëjëpaenëmitsi peponaponaejava? jai bajarapamonae Pedrobeje 
Juanbejejavabelia.

8-9 Nexata Pedro Espíritu Santo bitso jamatabëcueneyavenonatsi. 
Nexata Pedro jumaitsi bajarapamonaejavabelia:

—Paxamë judíovi paneevetsivi, paxamë ata pijinia paancianovi­
më, paneyanijobamebeje paneyapëtaenexa ponë pejamatabëcueneta 
paxanepanaeyaexanajëbeje apo pecaëjëpaenëmitsi peponaponaejava. 
Paneyanijobamebejenua paneyapëtaenexa pacuenia paxanepanaeyaexa­
najëbeje bajaraponë. 10 Nexata pacatsipaebianatsi daxita paxamë pane­
yapëtaenexa daxita Israel nacuapijivi ata peyapëtaenexa. Jesús, Nazaret 
tomarapijinë, ponë paxamë pacobematabiabarutame cruzajavabelia, 
bajaraponë icatsia Dioso asaëyaexanatsi petëpaecujinae. Bajaraponë Jesús 
pejamatabëcueneta maponë paneitabarata nucaje, xanepanaeyaexanatsi, 
jai Pedro.

11 Icatsia Pedro jumaitsi bajarapamonaejavabelia:
—Bajaraponë Jesús yabara Dioso pejumelivaisibaxutota bajayata tajë­

velia jumaitsi comparacióncuenia mapacueniaje:
Paiboto itsamonae boexanaevi naitaxutojematabuatsiana 

petsitaabejexaetsi itajara, bajarapaiboto itsanë pitsiana. Nexata 

bajarapaibotota xaniavaetsia yaëtsiana botabu daxita itsaibo 
matatoxenetsia,

jai tajëvelia Dioso pejumelivaisibaxutota.
Bajarapacuenia Dioso pejumelivaisibaxutota comparacióncuenia itsa 

jumaitsi Jesús yabara, judíovi penamatacaitorobivi Jesús apo pejumecovënë­
tsijavanexa yabara, jumaitsi. Dioso pitapetsijavatsi Jesús daxitajivi pecapane­
paenexa yabara ata jumaitsi. 12  Caenë Jesús caëjëpatsi vajanacacapanepaene­
xa pibisiacuene vajaexanaeneconivecua. Bajaraxuata Dioso itorobica Jesús. 
Tsipaji baja ajibi pematatsënëa mapanacuataje itsanë ata pejamatabëcueneta 
vajanacacapanepaenexa Diosojavabelia, jai Pedro bajarapamonaejavabelia.

13  Bajarapamonae yapëtane Pedrobeje Juanbeje ajumejunavijibia Jesús 
pelivaisi petsipaebijavabeje bajarapamonaejavabelia. Bajarapamonae 
yapëtanenua bajaraponëbeje bajayajebi apo penacujarubinëbeje peyaqui­
naejava. Itsiata bitso yapëtanebeje pexanialivaisi. Saya bajaraponëbeje 
penacuenebinëbeje. Nexata judíovi pevetsivi jamatabëcuenenabenajaca. 
Bajarapamonae nexata jamatabëjumaitsi Pedrobeje Juanbeje yabara:

—Bajaraponëbeje cajena penaponaponaenëbeje Jesústa. Bajaraxuata 
bitso baja yapëtanebeje bajarapalivaisi, jamatabëjai.

14 Bajarapamonae tane apo pecaëjëpaenëmitsi peponaponaejava pena­
nucaejava Pedrobeje Juanbejejavata. Nexata bajarapamonae acuenebi 
pejumaitsijava: “Jume raja. Jesús raja pejamatabëcueneta apo xanepanae 
maponëje,” acuenebi pejaijava. Tsipaji apo pecaëjëpaenëmitsi pepona­
ponaejava Jesús pejamatabëcueneta ponapona baja. 15 Nexata bajarapa­
monae Pedrobeje Juanbeje caeepatoyo navecuacapitsapatsibeje pecovëta 
ëpamonae penabarëcuaicuaijainexa.

16  Nexata Pedrobeje Juanbeje pecovëta caeepatoyo penavecuacapitsa­
paejavatatsibeje, bajarapamonae najumaitsi:

—¿Detsamë raja pacuene exanaenatsi bajaraponëbejejavabelia? Daxita 
Jerusalén tomarapijivi xaniavaetsia yapëtane bajaraponëbeje pexanepa­
naeyaexanaejavabeje apo pecaëjëpaenëmitsi peponaponaejava. Nexata 
acuenebi jivijavabelia vajajumaitsijava: “Apo xanepanaeyaexanaebeje raja 
bajaraponëbeje,” vajajaijava. 17 Pinijicuenia vaxaitsi bajaraponëbeje itave­
tsianatsi petsipaebiyanivabeje matavëjëa Jesús pelivaisi itsajiviyojavabe­
lia ata. Nexata bajarapacuenia apo tsipaebibeje baja tsane itsamonaejava­
belia Jesús pelivaisi, najai bajarapamonae Pedrobeje Juanbeje pecovëta 
caeepatoyo penavecuacapitsapaejavatatsibeje.

18  Nexata icatsia Pedrobeje Juanbeje caevëalia pejonenexaliabe­
je, junaliatsibeje. Nexata jane baja bajarapamonae jumaitsi Pedrobeje 
Juanbejejavabelia:

—Pëtsa baja icatsia matavëjëa jivi patsipaebaponamebeje Jesús pelivai­
si. Pacoparebeje baja jivi panetsipaebaponaejavabeje Jesús pelivaisi, jai 
bajarapamonae.

19 Nexata Pedrobeje Juanbeje jumaitsibeje bajarapamonaejavabelia:
—Paxamë panijacuata panajamatabëxainare pacuene xanepana patae­

xanaponaenexabeje Dioso pitabarata. Itsa pacajumecovënëtsipatsibeje 
paxamë patanitavetsijavamëbeje, nexata apo pajumecovënëtsinëbeje 
tsipae Dioso patanitorobijavabeje. 20 Acuenebi cajena patacopatsijavabeje 
jivi patatsipaebaponaejavabeje xua patanijibeje, palivaisi ata pajumetani­
jibeje, jaibeje Pedrobeje Juanbeje bajarapamonaejavabelia.

21 Icatsia judíovi pevetsivi orijibia itavetatsibeje jivi petsipaebaponaeya­
nivabeje Jesús pelivaisi. Bajaraxuacujinae copatatsibeje baja peponaene­
xabeje. Ajibi peyabarananeconitsia exanaejavanexatsibeje. Tsipaji daxita­
jivi jumai tsaponae Diosojavabelia:

—Diosomë, bitso ayaijamatabëcuenenëmë, jai tsaponae.
Bajarapacuenia daxitajivi pexaniajamatabëcuene rajuta Diosojavabelia 

Pedrobeje Juanbeje pexanepanaeyaexanaexaebeje apo pecaëjëpaenëmitsi 
peponaponaejava. 22  Ponë xanepanaeyaexanatsi Dioso pesaëta pinijicuene 
pexanaejavata, bajaraponë penaexanaecujinae xaina baja cuarenta pavai­
beje pematatsënëa.

Pacuenia Dioso pejumecovënëtsivi vajëca Diosojavabelia 
pecaëjëpaeyaexanaenexatsi Jesús pelivaisi ajumejunavijibia 

jivi pepaebaponaenexa yabara pelivaisi
23  Itsa baja Pedrobeje Juanbeje judíovi pevetsivi copatatsibeje peponae­

nexabeje, navialiabeje baja itsabelia jinavanapa Dioso pejumecovënëtsivi. 
Nexata Pedrobeje Juanbeje Jesús pelivaisi jivi petsipaebaponaeyanivabeje 
sacerdotevi penamatacaitorobivi pitavetsijavatsibeje, navajunupaebabeje 
Dioso pejumecovënëtsivijavabelia. Navajunupaebabejenua judíovi pijaan­
cianovi ata pitavetsijavatsibeje. 24 Nexata Dioso pejumecovënëtsivi itsa 
jumetane Pedrobeje Juanbeje penavajunupaebijavabeje, nexata daxita 
Dioso pejumecovënëtsivi Pedrobana najamatabëcuenejëpaeya vajëca 
Diosojavabelia. Daxita bajarapamonae pevajëcaejavata Diosojavabelia, 
jumaitsi mapacueniaje:

—Xamë pinijiDiosomë, nexanaenë cajena itaboxo. Nexanaenë daxita 
itaboxopijicuene ata. Nexanaenë ira ata. Nexanaenë daxita irapijicuene 
ata. Nexanaenë manuamene ata. Nexanaenë daxita manuamenepijicuene 
ata. 25 Xamë Diosomë, bajayata Espíritu Santo pejamatabëcueneta tajëve­
lia yapëtaeyaexaname patajasalinainëmi Davidpijinë. Nexata nijajivitonë 
Davidpijinë tajëvelia nexënato Jesús yabara jumaitsi mapacueniaje:

Itsanacuanëpijivi, pamonae apo judíovi, bitso anaepanabiabiana. 
Saya jema najamatabëxainabiabiana pexanaenexa picani 
xua apo caëjëpaetsi pexanaenexa. 26  Pinijinacuanë pevetsivi 
nacaetuatsiana. Tomaranë pevetsivi ata nacaetuatsiana. 
Bajarapamonae najamatabëxainaena, xamë Diosomë, 

nijacuene pecatobijianaenexa. Najamatabëxainaenanua 
pebejiobiaexanaenexa Cristo, ponë itorobianimica jivi 
pecapanepaenexa,

jai bajayata tajëvelia Davidpijinë Espíritu Santo pejamatabëcueneta, 
Jesús pebejiobiaexanaejavanexatsi yabara, jai Pedrobana pevajëcaejavata 
Diosojavabelia.

27 Icatsia Pedrobana jumaitsi pevajëcaejavata Diosojavabelia:
—Mapatomarataje Herodesbeje, Poncio Pilatobeje, barënacaetuatabe­

je itsanacuanëpijivi. Barënacaetuatabeje apo judíovi. Barënacaetuatabeje 
judíovi ata yajava. Bajarapamonae nacaetuata penajumejaitsinexa pacue­
nia beyaxuabijitsiatsi nexënato Jesús, ponë athëbëvetsica itorobimica. 
Bajarapacuenia itsa barënacaetuatabeje, copiapata jane baja xua bajayata 
tajëvelia Davidpijinë vajunupaeba. 28  Bajarapamonae nacaetuata pexanae­
nexatsi daxita pacuenia baja cajena bajayata nexënato tocopatame pexa­
naenexatsi. 29 Patajatuxanenë, yapëtaneme judíovi pevetsivi patanitavetsi­
java jivi patatsipaebaponaeyaniva nexënato pelivaisi. Paxanë panijajivinë. 
Nexata panerajutsianame patanecaëjëpaejamatabëcuene ajumejunavijibia 
jivi patatsipaebaponaenexa nexënato pelivaisi. 30 Itsa patomarata patsi­
paebianajë nexënato pelivaisi, jamatejemayaexanaename piavitanevi. 
Pinijicuene nexanaejava exanaename jivi peyapëtaenexa bitso ayaijama­
tabëcuene nexainaenëcuene. Bajarapapinijicuene exanaename nexënato 
Jesús pejamatabëcueneta, jai Pedrobana pevajëcaejavata Diosojavabelia.

31 Itsa baja bajarapamonae vereta pevajëcaejava Diosojavabelia, bajara­
jota ira nanequetajaraba. Daxita bajarapamonae Espíritu Santo tsijamata­
bëvënëcatsi. Nexata bajarapamonae Espíritu Santo petsijamatabëvënëcae­
xaetsi, ajumejunavijibia jane baja jivi tsipaebapona Jesús pelivaisi.

Pacuenia Dioso pejumecovënëtsivi, xua xaina, daxita 
nacobenaxainaeyaeveta yabara pelivaisi

32  Ayaibitsaëtoxaneto Dioso pejumecovënëtsivi najamatabëjëpaeya 
jinavanapa. Bajarapamonae xua xaina, apo najamatabëxainae caejivi 
pexainaenexa. Nexata daxita bajarapamonae xua xaina, nacobenaxaina 
daxita. 33  Nexata apóstolevi asaëya tsipaebabiaba jivijavabelia Jesús peli­
vaisi. Tsipaebabiaba pacuenia icatsia Dioso asaëyaexanatsi vajatuxanenë 
Jesús petëpaecujinae. Dioso bitso yavenonabiabatsi daxita bajarapamo­
nae. 34 Nexata bajarapamonae Dioso pejumecovënëtsivi caenë ata apo 
yajuvënëbejiobi pexainaejava yabara. Tsipaji pamonae bitso xaina iranë, 
bonë ata, canajetabiaba. Nexata bajarapamonae xua canajeta, bajarapa­
matamopalata capatabiaba. 35 Nexata bajarapapalata rajutabiaba após­
tolevijavabelia. Nexata juya apóstolevi tsicobetsanabiaba penajuajinava­
napaevijavabelia pacuenia baja caejivi canacujitsia namatavenonapona. 
36  Bajarapamonaeyajuvënënë itsanë pevënë José, Chiprevënë tunaetota 

penaexanaenë. Bajaraponë Levípijinë pemomoxiyajuvënënë. Bajaraponë 
apóstolevi vënërubatsi itsavënë, Bernabé. Bajarapavënë hebreojumeta 
pejumaitsijume: “Jivi pejamatabëcuenebarëyayaexanaenë,” pejaijume. 
37 Nexata José ata pijaira canajeta. Bajaraxuacujinae José capata pijaira­
matamopalata. Nexata bajarapapalata rajuta apóstolevijavabelia.

Pacuenia tëpabeje Ananíasbeje pijava Safirabeje, 
penajumetsënëtsixaebeje apóstolenë Pedro pitabarata yabara pelivaisi

5 �1 José pijaira pecanajetsicujinae, Ananías ata pijava Safirabeje yaju­
vënëcanajetabeje pijaira. 2  Nexata Ananíasbeje pijavabeje pijairama­

tamoyajuvënëpalata muetsia copatabeje. Bajaraxuacujinae Ananías peya­
juvënëcopatsipalata calia apóstolevijavabelia. Nexata Ananías jumaitsi 
apóstolevijavabelia:

—Tajaira yajuvënëcanajetajë. Nexata pacarajutatsi daxita bajarapaira­
matamopalata panetsicobetsanaenexa vajanajuajinavanapaevijavabelia, 
jai.

3  Nexata Pedro jumaitsi Ananíasjavabelia:
—Ananías, ¿detsa xuajitsia jumecovënëtame dovathi pecayamaxëitojo­

robijava nenajumetsënëtsinexa Espíritu Santojavabelia? Xamë baja rovia 
nijairamatamopalata yajuvënëcopatame. 4 Nijairami necanajetsivajënae­
ya, nijaira baja cajena picani saicaya. Nijaira necanajetsicujinae ata, xua 
nijairamatamo pitame, nijajava baja cajena picani saicaya. ¿Detsa xua­
jitsia nexata mapacuenia neyamaxëitojorobijava najamatabëxainameje? 

Ëpaxanëjavaberena baja cajena apo najumetsënëtsimë. Najumetsënëtame 
baja cajena Diosojavabelia ata, jai Pedro.

5 Ananías itsa jumetane bajarapacuenia Pedro pejumaitsijava, Ananías 
petëpaenë irata jopa. Nexata daxita pamonae vënëlivaisitane bajara­
pacuenia Ananías petëpaejava, pinijicuenia jamatabëcuenenajunavia­
ca. 6  Nexata pabota Ananías petëpaenë boca, bajarapaboyarena pevë­
jëavi jonena. Mataquiona petëpaenë. Bajaraxuacujinae capitsapalia 
pemëthëtsinexa.

7 Bajaraxuacujinae bexëa, acueyabi pahorabejecujinae, Ananíaspijinë 
pijava jonena. Bajarapova abaxë apo yapëtae pamona pevecuatëpaejava­
tsi. 8  Pedro icatsia yanijoba bajarapovajavabelia. Jumaitsi:

—Netsipaebare. ¿Xaniajai tsabaja? ¿Mapamatamotaje pacanajetamebe­
je panijairamibeje? jai Pedro.

Nexata bajarapova jumaitsi:
—Xaniajai rabaja. Bajarapacuenia pacanajetajëbeje, jai bajarapova.
9 Nexata Pedro jumaitsi bajarapovajavabelia:
—¿Detsa xuajitsia amonabeje panajamatabëcuenejëpamebeje panena­

jumetsënëtsinexabeje Espíritu Santojavabelia? Namuxunaevere. Jumia 
naviabanajetarubena rabaja amonami pemëthëcaevilia. Bajarapamonae 
icatsia xamë ata cacaponaelia pecamëthëtsinexa, jai Pedro.

10 Nexata bajarajota Pedro pitabarata bajarapova ata icatsia petëpaeva 
irata jopa. Itsa jonena pevëjëavi penaviabanajetarubenaevi, Ananíaspijinë 
pemëthëcaevilia, caxitajarababuata petëpanucaeva. Nexata icatsia baja­
rapamonae capitsapalia bajarapova pemëthëtsinexa pamonami pemëthë 
muxuneneta. 11 Nexata daxita Dioso pejumecovënëtsivi, itsamonae ata, 
pamonae bajarapajivibeje petëpaejava vënëlivaisitanetsi, bitso junava.

Pacuenia apóstolevi pinijicuene pexanaejavanë 
exanapona Dioso pesaëta yabara pelivaisi

12  Apóstolevi Dioso pesaëta exanapona pinijicuene pexanaejava­
në Jerusalén tomarapijivi pitabarata. Daxita Dioso pejumecovënëtsivi 
nacaetuatabiaba templobo ënëtuatuajëta, Portal de Salomónvënëjavata. 
13 Itsamonae, pamonae Dioso apo pejumecovënëtsivi, junava penanacaetua­
tsijava bajarapamonaeta. Itsiata daxita Jerusalén tomarapijivi pexaniacue­
nia yaiyataeyabiaba Dioso pejumecovënëtsivijavabelia. 14 Pevajënaeyabelia 
jivibitsaëtoxaneto jumecovënëtapona Jesús pelivaisi, pebijivi, petiriavi ata. 
Nexata daxita bajarapamonae nanacaetuatabiaba Dioso pejumecovënëtsivi­
javabelia. 15 Apóstolevi Dioso pesaëta pinijicuene pexanaponaexae, itsamo­
nae tocapatabiabatsi piavitanevi callejavaberena. Nexata piavitanevi toje­
babiabatsi callejavata camata. Itsamonae tulimanëta tojebabiabatsi. Nexata 
Pedro itsa najetaruca callejava, piavitanevi jitsipabiaba Pedro pitacaënae 
ata petsijopaejavatsi pejamatejemanexa bajarapamonae piavitanejavavecua. 

16 Nexata jivibitsaëtoxanetonë patabiaba Jerusalén tomaraberena imoxoyo 
penaetomaraxijavaverena penaropobivi. Bajarapamonae Pedro tocapatabia­
batsi piavitanevi. Tocapatabiabatsinua bitso dovathi peyajavajinavanapaevi. 
Nexata Pedro daxita bajarapamonae jamatejemayaexanabiaba.

Pacuenia apóstolevi taicatsi 
penaneconitsiaexanaenexatsi yabara pelivaisi

17 Sacerdotevi pepo penamatacaitorobinë yajavaponapona saduceovi. 
Nexata daxita bajarapamonae pinijicuenia anaepana apóstolevijavabelia. 
Tsipaji cuenecaëbatsi. 18  Bajaraxuata taicatsi apóstolevi. Jebatsi penaneco­
nitsivi pejebabiabibota. 19 Itsiata baitsi jane bajarapameravi Dioso pijaángel 
apóstolevi tobaupanatsi penaneconitsivi pejebabiabibo baupanë. Nexata 
ángel apóstolevi matacapitsapaliatsi. Angel jumaitsi apóstolevijavabelia:

20 —Paponare templobojavabelia. Patsipaebianame jivijavabe­
lia mapapejanalivaisi, Dioso vajanacayajavaponaponaejava, jai ángel 
apóstolevijavabelia.

21 Apóstolevi itsa jumetane bajarapacuenia ángel pejumaitsijava, nexata 
ajena matacabi tsina, apóstolevi ponalia templobojavabelia. Nexata após­
tolevi templobota Jesús pelivaisi jivi tsipaebanubena.

Nexata pijinia bajarapaepatota sacerdotevi pepo penamatacaitorobinë 
peyajavaponaponaevi barënacaetuata itsabota. Nexata junata penacaetua­
tsinexa judíovi pijaancianovi. Junatanua penacaetuatsinexa judíovi pecu­
jarubivi. Nexata bajarapamonae jumaitsi templobopijipolicíavijavabelia:

—Panetosivaponaremelia apóstolevi penaneconitsivi pejebabiabiboja­
vabelia. Nexata panetobarëpatsiaremena maberenaje, jai.

22  Nexata templobopijipolicíavi itsa ponalia, apo caxitajarabi apóstolevi 
penaneconitsivi pejebabiabibota. Nexata apo pecaxitajarabixae, naviaba­
rena cobesa petsipaebinexa penacaetuatsivijavabelia. 23  Nexata templobo­
pijipolicíavi jumaitsi bajarapamonaejavabelia:

—Itsa papaliajë penaneconitsivi pejebabiabibojavabelia, daxitabaupanë 
xaniavaetsia nabaupaxatabanubena. Bajarajota nubena picani pevetanu­
benaevi baupanë. Itsiata baitsi jane itsa pabaupatajë, caenë ata apo ecae 
bajarapabo ënëtuatuajëalia, jai policíavi.

24 Nexata templobopijipolicíavi pijacapitán, sacerdotevi penamatacaito­
robivinua, itsa jumetane bajarapacuenia policíavi pejumaitsijava, bajara­
pamonae jamatabëjumaitsi:

—¿Detsamëra nexata itsi apóstolevi? jamatabëjai bajarapamonae.
25 Nexata bajarapaepatota itsanë pebi parena, templobojavaverena 

peponaenë. Jumaitsi bajaraponë bajarapamonaejavabelia:
—¡Panejumetaema! Pamonae pacajunuame penaneconitsivi pejebabia­

bibota, bajarapamonae cajena nubena templobotalia. Jivijavabelia tsipae­
banubena Jesús pelivaisi, jai bajaraponë.

26  Nexata templobopijipolicíavi pijacapitán barëlia pijajivi. 
Nexata policíavi apóstolevi xaniavaetsia saya caponarenatsi. Tsipaji 
jamatabëjumaitsi:

—Anaeya itsa taicaejitsipatsi apóstolevi, nexata jivi nacabaraanaepa­
naejitsipa. Nexata nacatseconaejitsipa ibotonëta, jamatabëjai policíavi.

27 Itsa baja apóstolevi caparenatsi, nexata nubatsi sacerdotevi pena­
matacaitorobivi pitabarata, judíovi pijaancianovinua pitabarata, judíovi 
pecujarubivinua pitabarata. Nexata bajarajota sacerdotevi pepo penama­
tacaitorobinë jumaitsi apóstolevijavabelia:

28  —Paxanë baja cajena pacajumaitsitsi: “Pëtsa baja matavëjëa jivi 
patsipaebame Jesús pelivaisi,” pacajaitsi. ¿Itsiata tsabaja rovia apo pane­
jumecovënëtsimë? Pataema jane pacuenia Jerusalén tomarata yacaë­
jëpapona panetsipaebilivaisi. Paxamë jamatabëpaneneconitame Jesús 
pebeyaxuabijavatsi yabara, jai sacerdotevi pepo penamatacaitorobinë 
apóstolevijavabelia.

29 Nexata sacerdotevi pepo penamatacaitorobinë bajarapacuenia peju­
maitsixae, Pedro, itsaapóstolevi yajava, jumaitsi bajarapamonaejavabelia:

—Namatavenonatsi vajajumecovënëtsinexa xua vajaDioso nacai­
toroba. Nexata Dioso vajanacaitorobicuenia, saicayacuenia jivi itsa 
nacaitoroba, apo bejumecovënëtsitsi. 30 Paxamë Jesús pabeyaxuabame 
pamatacabita pacobematabiabarutame cruzajavabelia. Vajasalinaivimi 
pijaDioso Jesús icatsia asaëyaexanatsi petëpaecujinae. 31 Nexata Dioso 
jumaitsi Jesúsjavabelia: “Ecare tacujuanenia. Xamë rabaja ayaijamata­
bëcuenenëmë. Jivi nevetsinë tsane. Necapanepaenënua tsane,” jai Dioso 
Jesúsjavabelia. Bajarapacuenia Dioso jumaitsi Jesúsjavabelia vaxaitsi 
judíovitsi pibisiacuene vajaexanabiabijava vajacopabijavanexa yabara 
jumaitsi. Vajanajamatabëcuene pënëyorotsijavanexa ata Diosojavabelia 
yabara jumaitsi. Tsipaji Dioso jitsipa Jesús pejamatabëcueneta daxitajivi 
aneconijibia petaenexa. 32  Nexata bajarapacuene yabara jivijavabelia itsa 
patsipaebaponajë, Espíritu Santo paneyajava tsabiabi. Dioso cajena rajuta­
pona Espíritu Santo pamonae jumecovënëta Dioso, jai Pedro, itsaapóstole­
vi yajava, daxita bajarapamonaejavabelia.

33  Nexata daxita bajarapamonae itsa jumetane bajarapacuenia 
Pedrobana pejumaitsijava, nexata bitso anaepana. Jamatabëbeyejebatsi 
picani apóstolevi. 34 Itsiata apo beyejebitsi. Tsipaji bajarapamonaeyajuvë­
nënë judíovi pecujarubinë, Gamalielvënënë, nonotapuna daxita penajuavi 
pitabarata. Bajaraponë fariseonë, Dioso Moiséspijinëta penajumecopatsi­
livaisi pecujarubinë. Daxitajivi peyaiyataenëtsi. Nexata Gamaliel itoroba 
apóstolevi caeepatoyo pepitsapaenexalia. 35 Nexata apóstolevi caeepatoyo 
pepitsapaejavatalia, pecovëta, Gamaliel jumaitsi penajuavijavabelia:

—Tajamonae judíovi, panajamatabëxainare xaniavaetsia. Pëtsa paexa­
name pacuenia panajamatabëxainame mapamonaejavabeliaje. 36 Panaja

matabënapire pacuenia Teudasvënënëmi bajayata exanatsi. Bajaraponëmi 
picani nacua pevetsinënexa, ayaijamatabëcuenenë bitso jamatabënaexa­
na. Nexata picani pijajivinexa pënajinavanapatsi cuatrocientos ponëbeje. 
Itsiata Teudaspijinëmi beyaxuabatsi. Bajaraponëmi pepënajinavanapaevitsi, 
pamonae pijajivinexa picani, daxita nacayajateca. Nexata copiaruca baja 
bajarapacuenemi. 37 Bajaraxuacujinae icatsia pamatacabi gobierno peja­
matabëcueneta daxitajivi namataëjëtsi, Judasvënënëmi, Galilea nacuapi­
jinëmi, bajarapacuenia pijinia jivi ayaibitsaëtoxaneto pënajinavanapatsi. 
Bajaraponëmi ata beyaxuabatsi. Nexata daxita pepënajinavanapaevitsi 
nacayajateca. Nexata baja copiaruca bajarapacuenemi. 38  Bajaraxuata nexa­
ta mapamonaeje apóstolevi yabara pacatsipaebijitsiatsi. Pëtsa paitsacuenia­
bame bajarapamonae. Itsa bajarapamonae saya mapanacuapijivi pejamata­
bëcueneta tsipaebavanapaje, bepijia peneta bajarapamonae petsipaebilivaisi 
vereverecaena. 39 Itsa jume, Dioso pejamatabëcueneta bajarapamonae 
bajarapalivaisi jivi itsa tsipaebavanapa, nexata acuenebi tsipae paxamë 
bajarapacuene panevereverecaeyaexanaejava. Belia ayaineconi panatsiexa­
naejitsipame Diosojavabelia, jai Gamaliel daxita penajuavijavabelia.

40 Nexata daxita bajarapamonae jumecovënëtatsi Gamaliel. Apóstolevi 
icatsia caevëlia pejonenexalia junaliatsi. Bajaraxuacujinae apóstole­
vi, caenë canacujitsia, ayaicuenia jumatitibabeponatsi penaneconitsivi 
pejumaconitabiabimacata. Itavetatsi icatsia matavëjëa jivi petsipaebiya­
niva Jesús pelivaisi. Bajaraxuacujinae copabatsi jane baja peponaene­
xa. 41 Apóstolevi nexata pitsaparena bajarapabovecua. Barëyaya ponalia 
apóstolevi. Tsipaji Dioso tocopatatsi bajarapacuenia bepejiobiaexanapo­
naenexatsi Jesús pijajivixae. 42  Nexata caematacabi canacujitsia templo­
bota, bonëjava ata, apóstolevi asaëya Jesús pelivaisi tsipaebapona jivija­
vabelia. Apóstolevi jivijavabelia tsipaebapona pexanialivaisi, Jesucristo, 
ponë Dioso itorobica jivi pecapanepaenexa, pelivaisi.

Pacuenia itapetatsi siete ponëbeje díaconovinexa yabara pelivaisi

6 �1 Jesús pelivaisi pejumecovënëtaponaevi, pevajënaeyabelia ayaibi­
tsaëtoxanetonë tsaponae. Bajarapamatacabi Jesús pelivaisi jumeco­

vënëtapona griegovi, judíovi ata. Nexata pamonajivi pevecuatëpaevanë­
tsi, pamonae bitso bejiobi, bajarapamonaejavabelia apóstolevi rajutabiaba 
penamatavenonaejavanë. Nexata Jesús pelivaisi penajuajumecovënëtsivi, 
pamonae griegovi, jumaitsi judíovijavabelia:

—Caematacabi canacujitsia apóstolevi pamonajivi pevecuatëpaevanë­
tsijavabelia, tsicobetsanabiaba pexaejavanexa. Nexata xuavajëtonë panija­
viriavijavabelia rajutabiaba, bajaraxuavajëtonë patajaviriavijavabelia apo 
rajutabiabi, jai griegovi judíovijavabelia.

2  Doce ponëbeje, apóstolevi, najamatabëcuenejëpa pacuenia exanaeji­
tsia judíovibeje griegovibeje penacobecaëbabiabixae. Nexata apóstolevi 

junata penacaetuatsinexa daxita pamonae Jesús pelivaisi pejumecovë­
nëtsivi. Nexata baja itsa nacaetuata daxita bajarapamonae, apóstolevi 
jumaitsi bajarapamonaejavabelia:

—Tajamonae, paxanë itsa patsicobetsanabiabijitsipajë pexaejava bitso 
penamatavenonaevijavabelia, nexata apo panecuenecaëjëpabiabi tsipae 
jivi patatsipaebinexa Dioso pitorobilivaisi. 3  Nexata paitapetsianame siete 
ponëbeje, paxamëyajuvënëvi. Paitapetsianame papebijivi caejamatabë­
cuene pexainaevi, bitso petsijamatabëvënëcaevitsi Espíritu Santo, bitso 
peyapëtaeyaexanaevitsi Espíritu Santo pejamatabëcuene. Bajarapamonae 
paitorobianame bepejiobivijavabelia petsicobetsanabiabinexa penamata­
venonaecuene. 4 Nexata paxanë saicaya patsitecavanapaenajë patavajë­
cabiabijava Diosojavabelia. Patsipaebabiabianajënua Dioso pitorobilivaisi 
jivijavabelia, jai apóstolevi penacaetuatsijavata daxita Jesús pelivaisi 
pejumecovënëtsivijavabelia.

5 Nexata daxita pamonae nacaetuata, itsa jumetane bajarapacue­
nia apóstolevi pejumaitsijava, tsitaxanepanatsi. Nexata bajarapamonae 
itapeta mapamatabëxëyoje. Itapeta Estebanvënënë, ponë bitso Dioso 
pejumecovënëtsinë, Espíritu Santo petsijamatabëvënëcaenëtsi. Itapeta 
Felipevënënë. Itapeta Prócorovënënë. Itapeta Nicanorvënënë. Itapeta 
Timónvënënë. Itapeta Parmenasvënënë. Itapeta Nicolásvënënë. Nicolás 
itsanacuapijinë, Antioquía tomarapijinë. Bajaraponë apo judíonë. Itsiata 
judíovicuenia Dioso najumecovënëtaponapona. 6  Daxita bajarapamatabë­
xëyo pitapetsicujinaetsi, nubatsi apóstolevi pitabarata. Nexata pamonae 
itapetatsi, caenë canacujitsia pematabocotojumavereca apóstolevi nacobe­
buatanubena Diosojavabelia petovajëtsijavata.

7 Nexata jane baja apóstolevi, itsamonae yajava, Dioso pitorobilivaisi 
jivi tsipaebapona Jerusalén tomarata. Nexata Jerusalén tomarata ayaibi­
tsaëtoxaneto tsaponae Jesús pelivaisi pejumecovënëtsivi. Sacerdotevi ata 
ayaibitsaëto jumecovënëtapona Jesús pelivaisi.

Pacuenia Esteban vaetabatsi 
penaneconitsiaexanaenexatsi yabara pelivaisi

8  Dioso bitso yavenonabiabatsi Esteban. Nexata Esteban Dioso pesaëta 
pinijicuene pexanaejava, exanabiaba. Daxitajivi pitabarata Dioso pesaëta 
pinijicuene pexanaejava, Esteban exanapona. 9 Nexata itsamonae Esteban 
anaeya jumenotatsi. Bajarapamonae nacaetuatabiaba judíovi penacae­
tuatabiabibota. Bajarapabo pevënë Esclavos Libertados. Bajarapamonae 
caenacuaverena apo pepatsivi. Itsamonae Cirene nacuaverena pepa­
tsivi. Itsamonae Alejandría tomaraverena pepatsivi. Itsamonae Cilicia 
nacuaverena pepatsivi. Itsamonae Asiavënë nacuaverena pepatsivi. 
Bajarapamonaeyajunënëvi Esteban anaeya jumenotatsi. 10 Nexata baja­
rapamonaeyajuvënëvi Esteban anaeya itsa jumenotatsi, Espíritu Santo 

yavenonatsi pejumecanaviatsijavata bajarapamonaejavabelia. Bajaraxuata 
nexata daxita bajarapamonae Esteban apo jumecanaviatsicapanepaetsi 
juya. 11 Nexata pamonae Esteban anaeya jumenotatsi, matamota itsamo­
nae Esteban peneconitsinexatsi jivijavabelia. Nexata pamonae matamo­
tatsi penajumetsënëtsinexa Esteban yabara, najumetsënëtsia jane baja 
jumaitsi jivijavabelia:

—Pajumetaniji pibisiacuenia Esteban pebaracuaicuaijaitsabiabijava 
Moiséspijinë. Pajumetanijinua pibisiacuenia pebaracuaicuaijaitsabiabijava 
Dioso ata, jai bajarapamonae Esteban yabara.

12  Bajarapacuenia bajarapamonae pejumaitsixae, nexata daxitajivi 
anaepana. Judíovi pijaancianovi ata anaepana. Judíovi pecujarubivi ata 
anaepana Estebanjavabelia. Nexata daxita bajarapamonae Esteban cujiba­
renatsi. Vaetabatsi. Caponaliatsi penutsinexatsi sacerdotevi penamatacai­
torobivi pitabarata, judíovi pijaancianovi ata pitabarata, judíovi pecujaru­
bivi ata pitabarata. 13  Nexata icatsia bajarapamonae junata pamonae jane 
baja matamota najumetsënëtsiaya peneconitsinexatsi Esteban. Nexata 
bajarapamonae itsa pata, jumaitsi Esteban yabara:

—Mara ponëje Esteban apo cueranae Dioso apo pejitsipaecue­
nia pebaracuaicuaijaitsabiabijava templobo. Apo cueranaenua Dioso 
Moiséspijinëta penajumecopatsilivaisi ata pebaracuaicuaijaitsabiabijava. 
14 Pajumetaniji maponëje pejumaitsijava: “Jesús, Nazaret tomarapijinë, 
xuabianica mapatemploboje. Dioso Moiséspijinëta penajumecopatsilivaisi 
ata vajajumecovënëtsijava, nacacopabiaexanaena Jesús,” jai maponëje, jai 
najumetsënëtsiaya Esteban yabara pamonae matamotatsi.

15 Nexata sacerdotevi penamatacaitorobivi, judíovi pijaancianovi ata, 
judíovi pecujarubivi ata, naëcobarëcëpatsi Esteban. Nexata bajarapa­
monae Esteban pitabaranaëcobarëcëpaejavatatsi, betsita ángelnëitabara 
tsarucae Esteban.

Pacuenia Esteban jumecanaviata sacerdotevi pepo 
penamatacaitorobinë yabara pelivaisi

7 �1 Sacerdotevi pepo penamatacaitorobinë jumaitsi Estebanjavabelia:
—¿Xaniajai tsabaja? ¿Jumaitsimë tsabiabi pacuenia mapamonae 

caneconitsiajumaitsije? jai sacerdotevi pepo penamatacaitorobinë.
2  Nexata sacerdotevi penamatacaitorobivijavabelia, judíovi pijaancia­

novijavabelia ata, judíovi pecujarubivijavabelia ata, Esteban jumaitsi 
mapacueniaje:

—Tajamonae, patanevetsivimë, panenamuxunaevere. VajaDioso bitso 
ayaijamatabëcuenenë. Tsitanaitajëta baja cajena bajayata vajasalinainë 
Abrahampijinëjavabelia. VajaDioso tsitanaitajëta Abrahampijinëjavabelia 
abaxë Abrahampijinë itsa ponapona Mesopotamia nacuata. 
Bajarapanacuata Abrahampijinë ponapona pevarapaevajënaeya Harán 

nacuayabelia. 3  Dioso jumaitsi Abrahampijinëjavabelia: “Nijairavecua 
ponare. Daxita nijamonae ata vecuaponare. Ponare pairajavabe­
lia catsitajëtsianatsi,” jai Dioso Abrahampijinëjavabelia. 4 Bajaraxuata 
Abrahampijinë Caldea nacuajavaverena pona. Nexata pata Harán nacua­
yaberena. Bajarapanacuata Abrahampijinë itsa ponapona, nexata paxapi­
jinëmi Harán nacuata vecuatëpatsi. Paxapijinëmi pevecuatëpaecujinaetsi, 
Dioso icatsia Abrahampijinë varapaeyaexanatsi mapairajavaberenaje, 
itsajota vaxaitsi aeconoxae jinavanapatsi. 5  Itsiata Abrahampijinë Dioso 
apo rajutsitsi itsairayo ata pepo pijairanexa. Jume cajena. Tsiquiriirayo 
ata apo rajutsitsi. Itsiata tajëvelia Dioso najumecapanepaeya jumaitsi 
Abrahampijinëjavabelia: “Carajutsianatsi nijairanexa daxita mapai­
ra tanemeje. Nevënamuto nexi bajarapaira xainaena,” jai Dioso. Abaxë 
Abrahampijinë pexi itsa apo xainae, bajarapacuenia Dioso najumecapane­
paeya jumaitsi Abrahampijinëjavabelia. 6  Icatsia Dioso tajëvelia jumaitsi 
Abrahampijinëjavabelia: “Itsamatacabi nemomoxi mapairaje vecuaponae­
na. Nexata najinavanapaena itsanacuapijivi pijanacuata. Bajarapanacuata 
nemomoxi itsanacuaverena pepatsivixae tsane, bajarapanacuapiji­
vi pijajivi exanaenatsi. Bepejiobicuenia nacuenebiaexanabiabianatsi. 
Cuatrocientos pavaibeje nemomoxi bepejiobicuenia jinavanapaena 
bajarapanacuatalia. 7 Xanë nexata naneconitsiaexanaenajë panacuapijivi 
nemomoxi pijajivi exanaenatsi. Bajaraxuacujinae nemomoxi bajarapa­
nacuavecua pitsapaena. Nexata icatsia mapanacuayaberenaje patsia­
na. Nexata mapanacuataje xanëjavaberena najamatabëcuenecopatsiaya 
navajëcabiabiana,” jai baja cajena tajëvelia Dioso Abrahampijinëjavabelia. 
8  Nexata Abrahampijinë Dioso itorobatsi peperabëcaucutaponaenexa 
daxita papebinacuetoxi naexana Abrahampijinë pijabota, baitsi peboupi­
perabëcaucutaponaenexa. Bajarapacuenia Abrahampijinë pexanaenexa 
Dioso itorobatsi Abrahampijinë penajamatabënapitabiabinexa Dioso peya­
venonaeyapaebijavatsi. Nexata Abrahampijinë pijava vecuanaexanatsi 
pebinëyo. Bajaraponëyo pevënë Isaac. Nexata baja penacuetonëyo penae­
xanaecujinae, ocho pamatacabibeje itsa xaina, Abrahampijinë boupipera­
bëcaucuta pexënatonëyo pacuenia Dioso itorobatsi. Bajaraxuacujinae ica­
tsia juya Isaacpijinë pexënato xaina. Isaacpijinë pexënato pevënë Jacob. 
Bajara icatsia pacuenia Isaacpijinë ata boupiperabëcaucuta pexënatonëyo. 
Bajaraxuacujinae icatsia Jacobpijinë pexi xaina doce ponëbeje. Bajara 
icatsia pacuenia Jacobpijinë ata boupiperabëcaucuba pexi. Bajarapadoce 
ponëbejejavaverena penaexanaponaevi doce pabitsaëtobeje naexana, jai 
Esteban sacerdotevi penamatacaitorobivijavabelia, judíovi pijaancianovi­
javabelia ata, judíovi pecujarubivijavabelia ata.

9 Icatsia Esteban jumaitsi bajarapamonaejavabelia:
—Nexata Jacobpijinë pexi, ponëbeje nacaemonaemi, vaxaitsi vaja­

salinaivi. Bajarapamonaemi pejuyapijinë Josépijinë. Nexata Josépijinë 

cuenecaëbatsi pematapijivi. Bajaraxuata Josépijinë pecaponaenexatsi 
Egipto nacuayabelia, canajetaxuabatsi pematapijivi. Itsiata Josépijinë 
Dioso yajavaponaponatsi. 10 Nexata Josépijinë bepejiobiaexanaejava­
minexatsi Egipto nacuata, vecuapanepaponapona. Dioso daxitacue­
ne Josépijinë Egipto nacuata yapëtaeyaexanaponatsi. Bajaraxuata 
Egiptonacua pevetsinëmi, Josépijinë pexaniajamatabëcuenia tanetsi. 
Nexata Egiptonacua pevetsinëmi tocopatatsi Josépijinë pecobenaevetsi­
nexa Egiptonacua. Egiptonacua pevetsinëmi pijabo ata petoevetsinexa, 
Josépijinë tocopatatsi, jai Esteban bajarapamonaejavabelia.

11 Icatsia Esteban jumaitsi bajarapamonaejavabelia:
—Nexata pinijijaniboxaneto pata daxita Egipto nacuajava, Canaán 

nacuajava ata. Nexata bitso bejiobi jivi. Canaán nacuata vajasalinaivi 
jane baja apo xainae pexaejava. 12  Itsiata Egipto nacuata janibovajë­
naeya, Josépijinë pecomuaquejebijava ayaijava xaniavaetejeba trigoxu. 
Nexata Jacobpijinë vënëtane Egipto nacuata pexaejava pexainaejava 
trigoxu. Nexata Jacobpijinë pexi itoroba Egipto nacuajavabelia pesiva­
ponaenexalia pexaejava. Bajarapanamuto ponalia, copiaya jane baja 
pexaejava pesivaponaenamutolia Jacobpijinë pexi, pamonae jane baja 
vajasalinaivi. Itsiata Jacobpijinë pexi pejuyapijinëjavata comuacae ata, 
apo yapëtae pejuyapijinëcuene. 13  Bajaraxuacujinae vajasalinaivi ica­
tsia cotocaevi panamuto itsa sivaponalia pexaejava, nexata Josépijinë 
jumaitsi pematapijivijavabelia: “Xanë raja Josénë panejuyapijinënë,” jai 
Josépijinë. Bajaraxuata nexata Egipto nacuaevetsinëmi yapëtane bajara­
pamonae Josépijinë pijamonaecuene. 14-15  Nexata Josépijinë tonajume­
xuaba paxa Jacobpijinë penavarapaenexa Egipto nacuayabelia. Nexata 
Jacobpijinë daxita pexi, pemomoxi yajava, varapa Egipto nacuayabe­
lia. Nexata Jacobpijinë, daxita pexi, pemomoxi yajava, itsa pata Egipto 
nacuata pejinavanapaenexa, nanamataëjëta setenta y cinco pajivibeje. 
Bajaraxuacujinae Egipto nacuata Jacobpijinë tëpa. Pexi ata vajasalinaivi­
mi jane baja bajarapanacuata icatsia tëpa. 16  Bexëajavabelia vajasalinai­
vimi jane baja petëpaevimi pesijebinexatsi ibovajuta, Siquem tomarata, 
sicaponatsi Siquem tomarabelia. Bajarapaibovajuta cajena jivi petëpaevi, 
jebabiaba. Abrahampijinë abaxë itsa asaë vajasalinaivimi pevajënaeya, 
comuata bajarapaibovaju. Hamorpijinë pexita comuata bajarapaibovaju, 
jai Esteban sacerdotevi penamatacaitorobivijavabelia, judíovi pijaancia­
novijavabelia ata, judíovi pecujarubivijavabelia ata.

17 Icatsia Esteban jumaitsi bajarapamonaejavabelia:
—Nexata baja itsa panepapona bejamatabëcuene trescientos veinte 

pavaibeje vajasalinaivimi pejinavanapaecujinae Egipto nacuata, nexa­
ta Abrahampijinë pemomoxi, vajasalinaivimi jane baja, ayaibitsaë­
toxaneto tsaponae Egipto nacuata. Nexata jane baja pijinia imoxoyo 
pevajënae tsaponae pecopiapatsinexa pacuenia Dioso pexaniajaijumeta 

najumecapanepaeya jumaitsi Abrahampijinëjavabelia, baitsi jane baja 
Dioso pejamatabëcueneta vajasalinaivimi pejutsinexatsi Egipto nacua­
verena pejinavanapaenexa Canaán nacuata. 18  Nexata bajarapamatacabi 
itsanë junua pevetsinexa Egiptonacua. Ponë Egiptonacua pejanaeve­
tsinë, bajaraponë apo yapëtae Josépijinë Egiptonacua pevetsinëmicue­
ne. Tsipaji baja bajayata, bajaraponë pevajënaeya, tëpa baja Josépijinë. 
19 Nexata Egiptonacua pejanaevetsinë, vajasalinaivimi apo itaxutotsonia­
taetsi. Ayaicuenia nacuenebiaexanabiabatsi. Bejiobiaexanabiabatsinua. 
Vajasalinaivi pexi pebinëyo itsa tonaexanatsi, nacuaevetsinë pejamata­
bëcueneta penetsiaexanabiabatsi bajarapacuenia petëpaenexa pebina­
cuetoxi. 20 Bajarapamatacabi naexana Moiséspijinë. Moisëspijinë bitso 
pexanianacuetonëyo. Dioso barëya tanetsi. Nexata Moiséspijinë penaexa­
naecujinae, paxabeje penabeje muetsia evetatsi bota acueyabi pajuame­
tobeje. 21 Bajaraxuacujinae Moiséspijinë paxabeje penabeje xuabatsi baja. 
Nexata nacuaevetsinë pexënatoyo Moiséspijinë pitatsi nacoxiyabijitsiatsi. 
Nexata nacuaevetsinë pexënatoyo Moiséspijinë vitsatatsi pexënatonë­
yocuenia. 22  Nexata Moiséspijinë cujarubatsi daxitacuene, xua Egipto 
nacuapijivi yapëtane. Nexata Moiséspijinë bitso yapëtane livaisi petsipae­
binexa jivijavabelia. Pexanaejava ata pecobeta bitso yapëtane, jai Esteban 
sacerdotevi penamatacaitorobivijavabelia, judíovi pijaancianovijavabelia 
ata, judíovi pecujarubivijavabelia ata.

23  Icatsia Esteban jumaitsi bajarapamonaejavabelia:
—Itsa baja Moiséspijinë cuarenta pavaibeje xaina penaexanaecujinae, 

sivanajamatabëxaina petaenexa pijamonae itsajota jinavanapa. 24 Nexata 
baja Moiséspijinë pona petaenexa pijamonae. Nexata baja Moiséspijinë 
itsa ponapona panacuata pijamonae jinavanapa, Moiséspijinë pitabëta 
Egipto nacuapijinë tobejiobiaexanatsi pijamonaenë. Nexata Moiséspijinë 
bajarajota pijamonaenë yamatamobeyaxuaba Egipto nacuapijinë. 
25  Moiséspijinë nexata jamatabëjumaitsi: “Daxita tajamonae, Israelpijinë 
pemomoxi, nesivajamatabëjumaitsi tsane: ‘Moisés cajena nacayaveno­
naena vajavecuapitsapaenexa Egiptonacua,’ nesivajamatabëjai tsane,” 
jamatabëjai picani Moiséspijinë. Itsiata baitsi jane Moiséspijinë pijamonae 
bajarapacuenia apo sivajamatabëjumaitsitsi. 26  Moiséspijinë pebeyaxuabi­
cujinae Egipto nacuapijinë, icatsia meravia pitsijavata, Moiséspijinë caxi­
tajaraba anijanëbeje penabejavatabeje. Bajaraponëbeje Moiséspijinë ëpija­
monaenëbeje, Israelpijinë pemomobeje. Nexata Moiséspijinë xaniavaetsia 
itaveta penabeyanivabeje matavëjëa. Jumaitsi: “¡Panabejitsipamebeje! 
Panapijamonaenëmëbeje raja. ¿Detsa xuajitsia panabiamebeje?” jai 
Moiséspijinë. 27 Nexata ponë matapita penabejavabeje, torotajarabatsi 
Moiséspijinë. Bajaraponë jumaitsi Moiséspijinëjavabelia: “¿Jipatsa catoco­
pata patanevetsinënexamë? ¿Jipatsa catocopata, pibisiacuene itsa paexa­
najë, pataneconitsiaexanabiabinexamënua? 28  ¿Nebeyaxuabijitsiamë tsaja 

icatsia xanë ata pacuenia canivi beyaxuabame Egipto nacuapijinë?” jaitsi 
Moiséspijinë pijamonaenë. 29 Nexata Moiséspijinë itsa jumetane bajarapa­
cuenia pejumaitsijavatsi pijamonaenë, nexata Moiséspijinë najetabajirava 
Madián nacuayabelia. Bajarapanacuatalia ponapona. Nexata bajarapa­
nacuatalia Moiséspijinë nacojioba. Xaina anijanëbeje pexënatobeje, jai 
Esteban sacerdotevi penamatacaitorobivijavabelia, judíovi pijaancianovi­
javabelia ata, judíovi pecujarubivijavabelia ata.

30 Icatsia Esteban jumaitsi bajarapamonaejavabelia:
—Bajaraxuacujinae icatsia cuarenta baja pavaibeje itsa panepa 

Moiséspijinë peponaponaecujinae Madián nacuata, Dioso tsitanaitajëta­
tsi beángelnëcuenia. Bajarapacuenia tsitanaitajëtatsi petusato nacuata, 
Sinaivënëtsuto canacujitsita. Tsiquirinaemëyo petajueyecaecotia tuatuajë­
ta, tsitanaitajëtsitsi Dioso Moiséspijinë. Itsiata tsiquirinaemëyo apo veria­
javitsi. 31 Moiséspijinë itsa tane, jamatabëcuenenabenajaca. Nexata cujita­
balia xaniavaetsia imoxoyo petaenexa tsiquirinaemëyo petajueyecaecotia. 
Nexata bajarapacotiajavaverena Dioso jumaitsi Moiséspijinëjavabelia: 
32  “Xanë raja nijasalinaivimi pijaDiosonë. Abrahampijinë, Isaacpijinë ata, 
Jacobpijinë ata, pijaDiosonë,” jai Dioso. Nexata bajarajota Moiséspijinë 
neconecojai pecajunavi. Apo naëcotsilia baja icatsia matavëjëa. 33  Nexata 
icatsia bajarapacotiajavaverena Dioso jumaitsi Moiséspijinëjavabelia: 
“Nataxujonore nijazapato. Tsipaji raja taitabarata nucame. 34 Taniji 
rabaja tajajivi nijamonae Egipto nacuata bitso bepejiobicuenia pejina­
vanapaejava. Jumetaniji bajarapamonae penatsinueyabiabijava. Nexata 
runaicajë bajarapamonae tajutsinexa Egipto nacuaverena. Naxanitsia. 
Caitorobijitsiatsi Egipto nacuayabelia,” jai Dioso Moiséspijinëjavabelia 
tsiquirinaemëyo petajueyecaecotiajavaberena, jai Esteban sacerdotevi 
penamatacaitorobivijavabelia, judíovi pijaancianovijavabelia ata, judíovi 
pecujarubivijavabelia ata.

35  Icatsia Esteban jumaitsi bajarapamonaejavabelia:
—Nexata Moiséspijinë Dioso itorobatsi peponaenexa Egipto nacuaya­

belia, vajasalinaivimi Egipto nacuata pebejiobiaexanabiabijavatsivecua 
pejutsinexa Egipto nacuaverena. Moiséspijinë peponaevajënaeya Egipto 
nacuayabelia, pamatacabi abaxë Moiséspijinë ponapona panacuata vaja­
salinaivimi jinavanapa, bajarapamatacabi vajasalinaivimi Moiséspijinë 
navecuaitavetatsi. Vajasalinaivimi jumaitsi Moiséspijinëjavabelia: 
“¿Jipatsa catocopata patanevetsinënexamë? ¿Jipatsa catocopata, pibi­
siacuene itsa paexanajë, pataneconitsiaexanabiabinexamënua?” jai 
vajasalinaivimi. Bajarapacuenia vajasalinaivimi navecuaitavetsi ata, 
itsiata Dioso itorobatsi Moiséspijinë peponaenexa vajasalinaivimijava­
belia. 36  Moiséspijinë nexata pona Egipto nacuayabelia. Nexata Egipto 
nacuata Moiséspijinë Dioso pesaëta pinijicuene pexanaejava, exanapona. 
Bajaraxuacujinae Moiséspijinë Egipto nacuaverena vajasalinaivimi jane 

baja matacanajetaruca. Nexata Moiséspijinë epatuarena Rojovënë manua­
mene maxëranajavata, Dioso pesaëta pinijicuene pexanaejava exana. 
Bajaraxuacujinae cuarenta pavaibeje itsa jinavanapa petusato nacuata, 
itsajavanë icatsia Dioso pesaëta pinijicuene pexanaejavanë, Moiséspijinë 
exanapona. 37 Bajarapamatacabi cajena Moiséspijinë jumaitsi vajasali­
naivimijavabelia: “Pacuenia xanë Dioso nitoroba Diosojumelivaisi jivi 
tatsipaebinënexa profetanënexanë, bajarapacuenia Dioso pacatoitorobia­
nica itsanë profetanë Diosojumelivaisi papecatsipaebinënexa. Bajaraponë 
paxamëyajuvënënë tsane. Bajaraponë pajumecovënëtsianame,” jai cajena 
Moiséspijinë bajayata tajëvelia vajasalinaivimijavabelia Jesús yaba­
ra. 38  Moiséspijinë barënacaetuata vajasalinaivimi petusato nacuata, 
Sinaívënë tsutomuxuneneta. Nexata Sinaívënë tsutojumabetsia caenë 
Moiséspijinë junaya. Nexata Sinaívënë tsutojumatatsia Moiséspijinë ángel­
javabelia tocuaicuaijai vajasalinaivimi. Nexata Moiséspijinëta Dioso pena­
jumecopatsilivaisi jivi pejumecovënëtsinexa, Sinaívënë tsutojumatatsia 
tonajumecopatatsi. Bajarapalivaisi Dioso najumecopata Moiséspijinëta 
vaxaitsi ata bajarapalivaisi vajaxainaenexa mapamatacabijavaberenaje, 
jai Esteban sacerdotevi penamatacaitorobivijavabelia, judíovi pijaancia­
novijavabelia ata, judíovi pecujarubivijavabelia ata.

39 Icatsia Esteban jumaitsi bajarapamonaejavabelia:
—Vajasalinaivimi apo jamatabëjumecovënëtsi Moiséspijinë. Apo 

jitsipae cajena matavëjëa penamatacaitorobinënexatsi. Vajasalinaivimi 
picani najamatabëxaina epatua Moiséspijinë pevepënaviabinexatsi 
Egipto nacuayabelia. 40 Moiséspijinë bajayajebi ponaponaya Sinaívënë 
tsutojumatatsia. Nexata Moiséspijinë pecovëta vajasalinaivimi jumai­
tsi Aarónpijinëjavabelia: “Exanare diosovi vajanacamatacaponaenexa. 
Apo yapëtaetsi rabaja pacuenia exanatsi Moisés vajanacamatacaponaenë 
Egipto nacuaverena,” jai. 41 Nexata vajasalinaivimi becerro jumapecatae­
ya exana oronë. Nexata bajarapajumapenëjavabelia pevi perajutsinexa, 
ofrendacuenia tobia dajubi. Bajaraxuacujinae vajasalinaivimi jamata­
bëcuenebarëyaya fiesta exana pecobeta pexanaexae oronë. Tsipaji baja­
rapajumapenë vajasalinaivimi bepijadiosonë tane. 42  Bajaraxuata Dioso 
baja copata peyavenonaejava vajasalinaivimi. Nexata baja Dioso tocopata 
vajasalinaivimi najamatabëcuenecopatsiaya penavajëcabiabinexa itaboxo­
pijitulupujavabelia. Diosojumepaebinë profeta peyaquinaebaxutota, Dioso 
pejumaitsijava vajasalinaivimi yabara jumaitsi mapacueniaje:

Israelpijinë papemomoximë, pamatacabi abaxë pajinavanapame 
cuarenta pavaibeje petusato nacuatalia, pabeyabiabi atamë 
baca, oveja yajava, bajarapavi xanë apo panerajutabiabimë 
ofrendacuenia. 43  Bajarapavi parajutabiabame ofrendacuenia 
panenatoexanaediosovijavabelia. Tsipaji bajarapamatacabi 
pacajinavanapame carpabo bepanijadiosonë panetaenë 

HECHOS 7

El Nuevo Testamento en guahibo, 2da ed., © 2011, Wycliffe Bible Translators, Inc.



463

Molocvënëdiosonë pijabonexa. Pacajinavanapamenua tuluputo, 
jumapecataeya panenatoexanaetuluputo, Renfánvënëtuluputo. 
Nexata bajarapatuluputo pataneme bepanijadioso. 
Panecobeta saya paneexanaediosovi, pacajinavanapame 
najamatabëcuenecopatsiaya bajarapadiosovijavabelia 
panenavajëcabiabinexa. Bajaraxuata panijanacuavecua 
pacacaponaeyaexanaenatsi Babilonianacua pënëyabelia 
pairajavabelia,

jai Dioso pejumaitsijava mapacueniaje profetanë peyaquinaebaxutota vaja­
salinaivimi yabara, jai Esteban sacerdotevi penamatacaitorobivijavabelia, 
judíovi pijaancianovijavabelia ata, judíovi pecujarubivijavabelia ata.

44 Icatsia Esteban jumaitsi bajarapamonaejavabelia:
—Bajayata vajasalinaivimi itsa jinavanapa petusato nacuata, cajina­

vanapa Dioso pijacarpaboxaneto, bajarapabota Diosojavabelia peva­
jëtabiabinexa. Nexata Dioso Moiséspijinëta penajumecopatsilivaisi, 
Dioso peyaquinaeibopanayobeje, vajasalinaivimi xaniavaetabuatabiaba 
bajarapacarpabo ënëtuatuajëta. Copiaya Moiséspijinë jumapecataeya 
Dioso tsitajëtatsi pacuenia bajarapacarpabo exanetsijitsia. Nexata juya 
Moiséspijinë itoroba vajasalinaivijavabelia. Nexata vajasalinaivimi exane­
ta bajarapacarpabo pacuenia Dioso cuenecataeya tsitajëtatsi Moiséspijinë. 
45  Bajaraxuacujinae bajarapacarpabo rajutatsi vajasalinaivimi pecaji­
navanapaenexa. Nexata vajasalinaivimi itsabelia varapa, caponabiaba 
bajarapacarpabo. Moiséspijinë baja itsa tëpa, Josuépijinë juya mataca­
pona vajasalinaivimi. Josuépijinë nexata pamatacabi vajasalinaivimi 
matacanajetaruca, caparena bajarapacarpabo mapanacuayaberenaje. 
Nexata vajasalinaivimi vajabitsaë exana mapanacuataje pejinavanapae­
vimijavabelia. Nexata vajasalinaivimi mapairaje yacajërëta. Pamatacabi 
Josuépijinë vajasalinaivimi matacanajetaruca mapanacuayaberenaje, 
Dioso rëcëpecaeyaexanatsi mapanacuapijivimije Josuébana pevajënaeta­
rena. Nexata bexëajavaberena ata, pamatacabi Davidpijinë mapanacua 
evetaje, vajasalinaivimi abaxë cajinavanapa bajarapacarpabo. 46  Nexata 
Dioso pexaniajamatabëcuenia tanetsi Davidpijinë, mapanacuaje pevetsi­
nëmi. Nexata picani Davidpijinë bitso jitsipa Dioso pijabonexa templobo 
pexanaeyaexanaenexa. Baitsi paDioso bajayata Jacobpijinë jumecovënëta, 
Davidpijinë jane baja pamopijinëmi. 47 Itsiata baitsi jane Davidpijinë Dioso 
apo tocopatsitsi templobo pexanaeyaexanaenexa. Davidpijinë pexënato, 
Salomónpijinë, Dioso pijabonexa templobo exanaeyaexana, Davidpijinë 
baja pepuatëpae. 48  Pepo Dioso athëbëtatsia peecaenë, bajaraponë apo 
ponaponae bota, jivi pexanaebota. Diosojumepaebinë profetanë bajayata 
jumaitsi mapacueniaje Dioso pejumaitsijava:
	 49	Athëbëtatsia daxitacuene taevetsinë. Mapanacuajava ata 

taevetsinë. ¿Detsa nexata xuajitsia bo panetoexanetsipame? 

Apo namatavenonaenë cajena bo tanacueraevetsinexa. 50 Xanë 
daxitacuene taexanaenë,

jai profeta bajayata Dioso pejumaitsijava, jai Esteban sacerdotevi pena­
matacaitorobivijavabelia, judíovi pijaancianovijavabelia ata, judíovi 
pecujarubivijavabelia ata.

51 Icatsia Esteban jumaitsi bajarapamonaejavabelia:
—Paneajamatabëcuenetajavi. Paneamatabocotajavinua. Apo pajume­

covënëtsimë Dioso pejumelivaisi. Apo pacopatsimë Espíritu Santo pape­
catsijamatabëjonenexa. Pacuenia panijasalinaivimi bajayata itsi, bajara 
saya icatsia paxamë paitsimë. 52  Diosojumepaebivi profetavi tajëvelia 
vajunupaebapona Cristo, pepo pianeconijibinë pepatsijavanexatsica. 
Nexata panijasalinaivimi daxita bajarapaprofetavimi bejiobiaexanabiaba. 
Beyejebabiabanua. Nexata jane baja Cristo itsa patsica, paxamë pijavaja­
bitsaë pecobeyabelia pacanajetaxuabame. Bajarapacuenia Cristo pabeya­
xuabame. 53 Angelevi pacarajutsi ata Dioso Moiséspijinëta penajumecopa­
tsilivaisi jivi pejumecovënëtsinexa, itsiata paxamë apo pajumecovënëtsimë 
bajarapalivaisi, jai Esteban sacerdotevi penamatacaitorobivijavabelia, 
judíovi pijaancianovijavabelia ata, judíovi pecujarubivijavabelia ata.

Pacuenia Esteban beyaxuabatsi yabara pelivaisi
54 Sacerdotevi penamatacaitorobivi, judíovi pijaancianovi ata, judío­

vi pecujarubivi ata, itsa jumetane Esteban petsipaebilivaisi, anaepana 
bitso Estebanjavabelia. Nexata bajarapamonae pecaanae, navonoquia­
rabaxane. 55  Itsiata Esteban bitso jamatabëcuenevënëca Espíritu Santo. 
Esteban athëbëa benaëcotsia. Nexata tane Dioso pijapenivenivenaecotia. 
Taenutsianua Jesús penucaejava paxa Dioso pemuxuneneta, pecujuane­
nia. 56  Nexata Esteban jumaitsi daxita bajarapamonaejavabelia:

—¡Panataema! Taniji itaboxo penapatsijavatsia. Daxitajivi 
Pematapijinë, ponë naexana mapanacuataje, pacuenia vaxaitsi banaexa­
natsi, nucaya paxa Dioso pemuxuneneta, pecujuanenia, jai Esteban.

57 Nexata sacerdotevi penamatacaitorobivi, judíovi pijaancianovi ata, 
judíovi pecujarubivi ata, pecobenëta namuxuvojoacaba. Bajarapamonae 
vavajai pinijicuenia. Daxita caecuenia cujibarenatsi Esteban pevaetabine­
xatsi. 58  Bajarapamonae Esteban caponaliatsi tomarapënëyabelia. Nexata 
tomarapënëtalia Esteban tseconatsi ibotonëta. Nexata daxita pamonae 
jumetane Esteban petsipaebilivaisi, najumajonejeba pijacamisajumavelia 
penaxatabijavanë. Nexata Esteban petseconaevajënaetsi ibotonëta, bajara­
pamonae penajumajonejebijavanë pevëjëato Saulovënënë evetsiaexanatsi. 
59 Petseconanubenaejavatatsi ibotonëta, Esteban vajëta Diosojavabelia. 
Jumaitsi:

—Tajatuxanenë Jesús, daxita pepo tajamatabëcuene pire, jai Esteban.
60 Bajaraxuacujinae Esteban pematabacabëta nuca. Aëjai pinijijumeta.

—Tajatuxanenë, itaxutobejiobiataema mapamonaeje. 
Vecuaajibiaexanare paneconi natsiexana xamëjavabelia tanebejiobiaexa­
naexae mapacueniaje, jai Esteban.

Bajaraxuacujinae Esteban tëpanajereca baja.

Pacuenia Saulo jaita Jesús pelivaisi pejumecovënëtsivi 
penaneconitsiaexanaenexa yabara pelivaisi

8 �1-3  Sacerdotevi penamatacaitorobivi, judíovi pijaancianovi ata, judío­
vi pecujarubivi ata, Estebanpijinë baja itsa beyaxuabatsi, Saulo tsita­

xanepanatsi. Nexata pebijivi, pamonae Dioso bitso jumecovënëta, bajara­
pamonae Estebanpijinë mëthëtatsi. Matanueyabatsi bitso.

Bajarapamatacabi jane baja sacerdotevi penamatacaitorobivi, judíovi 
pijaancianovi ata, judíovi pecujarubivi ata, taxuxuaba pebejiobiaexana­
ponaejava Jesús pelivaisi pejumecovënëtsivi Jerusalén tomarata. Saulo 
jane baja jaitaruta Jesús pelivaisi pejumecovënëtsivi Jerusalén tomarata. 
Caebo canacujitsia jonepona. Nexata taicapona pebejivi, petiriavi ata, 
pamonae Jesús pelivaisi pejumecovënëtsivi. Penaneconitsivi pejebabia­
biboyabelia Saulo cajonepona bajarapamonae. Nexata ayaibitsaëtoxane­
to Jesús pelivaisi pejumecovënëtsivi, Jerusalén tomarapijivi, rëcëpeca 
itsatomaranëjavabelia. Itsamonae rëcëpeca Samaria nacuayabelia. Itsiata 
apóstolevi nacopaba Jerusalén tomarata.

Pacuenia pexanialivaisi, Jesús pelivaisi, pejumecovënëtsivi, 
tsipaebapona Samaria nacuajava yabara pelivaisi

4 Pamonae Jesús pelivaisi pejumecovënëtsivi, rëcëpeca Jerusalén 
tomaravecua. Nexata itsaxuayo bajarapamonae najetarubena, jivi 

tsipaebanajetarubena pexanialivaisi, Jesucristo pelivaisi. 5 Pamonae rëcë­
peca yajuvënënë, pevënë Felipe. Bajaraponë lia Samaria nacuata pee­
caetomarajavabelia. Bajarapatomarapijivijavabelia Felipe tsipaeba Jesús 
pelivaisi. Jumaitsi:

—Jesús raja Cristo, ponë Dioso itorobica jivi pecapanepaenexa, jai tsa­
ponae Felipe Samaria nacuata peecaetomarapijivijavabelia.

6  Itsa patomarata Felipe Jesús pelivaisi tsipaebabiaba, jivi ayaibitsaëto­
xaneto nacaetuatabiaba. Daxita bajarapamonae xaniavaetsia namuxunae­
vetabiaba Felipe itsa tsipaebabiaba Jesús pelivaisi. Bajarapamonae tane 
Felipe Dioso pesaëta pinijicuene pexanaejavanë. 7 Pamonae dovathi peya­
javajinavanapaevi, Felipe vecuacapitsapabiaba. Dovathi pinijijumeta aëjai 
tsabiabi itsa vecuacapitsapabiaba Felipe. Nexata dovathi peyajavajinava­
napaevimi, jamatejema baja tsabiabi. Pamonae ata petabusipacuenabivi­
tsi, pejayujayunaevi ata, jamatejemayaexanapona Felipe. 8  Bajaraxuata 
daxita bajarapatomarapijivi jamatabëcuenebarëya.

9 Bajarapatomarata Simónvënënë ponapona. Bajaraponë jivi pejoroba­
biabinë. Bajayajebi daxita Samaria nacuapijivi yamaxëitojorobaponapona. 
Simón jumai tsabiabi bajarapatomarapijivijavabelia:

—Xanë bitso jivi taxaniavaetsinë, jai tsabiabi.
10 Daxitajivi, petuxanevi ata, Simón pejumaitsijava namuxunaevetabia­

batsi. Bajarapamonae nexata Simón yabara jumai tsabiabi:
—Maponëje Simón pinijicuene pexanaejava caëjëpatsi. Dioso raeta 

yavenonatsi, jai tsabiabi bajarapamonae Simón yabara.
11 Bajarapacuenia Samaria nacuapijivi xaniavaetsia jumecovënëtabia­

ba tsipaji Simón pejorobicueneta bajayajebi jivi yamaxëitojorobabiaba. 
12  Nexata Felipe Samaria nacuapijivijavabelia tsipaeba Dioso pijajivi peve­
tsijavanexa. Jesucristo pelivaisi ata tsipaeba. Nexata Samaria nacuapijivi 
jumecovënëta Felipe petsipaebilivaisi. Bajarapamonae pebijivi, petiriavi 
ata, Felipe bautisaba.

13  Nexata jane baja Simón jivi pejorobabiabinë ata jumecovënë­
ta Felipe petsipaebilivaisi. Nexata baja Simón ata Felipe bautisaba. 
Bajaraxuacujinae Felipe pepëta naponapona Simón. Nexata Simón jama­
tabëcuenenabenajacabiaba itsa taeyabiaba Dioso pesaëta Felipe pinijicue­
ne pexanaponaejavanë.

14 Nexata apóstolevi Jerusalén tomarata pejinavanapaevi, vënëlivaisita­
ne Samaria nacuapijivi Dioso pitorobilivaisi pejumecovënëtsijava. Nexata 
apóstolevi jumaitsi peyajuvënënëbejejavabelia:

—Pedro, paxamëbeje Juanbeje, pataemeliabeje Samaria nacuapijivi, 
pejumecovënëtsivi Dioso pitorobilivaisi, jai apóstolevi.

Nexata Pedrobeje Juanbeje ponabeje. 15 Itsa bajaraponëbeje patabeje 
Samaria nacuayabelia, tovajëtabeje Diosojavabelia Espíritu Santo petsi­
jamatabëpatsinexatsitsica Samaria nacuapijivi, Dioso pitorobilivaisi 

pejumecovënëtsivi. 16  Bajarapacuenia tovajëtabeje tsipaji abaxë Samaria 
nacuapijivi Espíritu Santo apo tsijamatabëpatsitsitsica. Abaxë saya bau­
tisabatsi bajarapamonae Jesús pevënëta. 17 Nexata Pedrobeje Juanbeje 
petovajëtsijavatabeje Diosojavabelia, tsimatanacobebuatabeje Samaria 
nacuapijivi. Nexata jane baja Samaria nacuapijivi Espíritu Santo 
tsijamatabëpatsicatsi.

18  Nexata Simón itsa tane Samaria nacuapijivi Espíritu Santo petsimata­
runaejavatsitsica apóstolenëbeje Samaria nacuapijivi tsimatanacobebua­
tsiaya petovajëtsijavatabeje Diosojavabelia, nexata Simón palata tsipaeba 
apóstolenëbejejavabelia. 19 Simón jumaitsi:

—Panerajurebeje mapacaëjëpaejamatabëcueneje. Pajivi tsimatanacobe­
buatajë tatovajëtsijavata Diosojavabelia, bajarapajivi petsimatarunaenexa­
tsitsica Espíritu Santo, jai Simón apóstolenëbejejavabelia.

20 Nexata Pedro jumaitsi Simónjavabelia:
—Xamë cajena Dioso caxuabiana infiernojavabelia. Nexata verevere­

caename nijapalata yajava. Tsipaji najamatabëxainame necomuatsine­
xa ëpalatata Dioso amoneya jivi perajutsijavatsica. 21 Tsipaji pepacuene 
apo najamatabëcuenecopatsimë xaniavaetsia Diosojavabelia. Nexata 
Dioso patajumecovënëtsivita, apo nanacuenebimë tsane. 22  Copare 
baja papibisiacuene najamatabëxainame. Najamatabëcuenepënëyorore 
Diosojavabelia. Vajëre Diosojavabelia pecavecuaajibiaexanaenexa papibi­
siacuene najamatabëxainame. 23  Xanë cajena yapëtaniji necueneëbijava 
Jesús pelivaisi pejumecovënëtsivi. Yapëtanijinua pecajamatabëcuenecënë­
naejava pibisiacuene nexanaeneconi, jai Pedro.

24 Nexata Simón jumaitsi:
—Panetovajërebeje Diosojavabelia tanevecuaajibiaexanaenexa paneco­

ni xainajë Dioso tanexuabiyaniva infiernojavabelia pacuenia panejumai­
tsimëbeje, jai Simón.

25 Bajaraxuacujinae Pedrobeje Juanbeje bajarapatomarapijivijavabe­
lia tsipaebabeje pacuenia tanebeje Dioso pexanaejava. Tsipaebabejenua 
Dioso pitorobilivaisi. Bajaraxuacujinae Pedrobeje Juanbeje itsa navialia­
beje Jerusalén tomarabelia, Samaria nacuata penaetomaranëjava tsipae­
banajetarucabeje pexanialivaisi, Jesús pelivaisi.

Pacuenia Felipe bautisaba Etiopía nacuapijinë yabara pelivaisi
26  Dioso pijaángel jumaitsi Felipejavabelia:
—Nonotapunare. Maxuayolia rovialia liamëreje. Panamuto Jerusalén 

tomaraverena naropota pepatsinexa Gaza tomarabelia, bajarapanamutua­
lia liamëre, jai ángel Felipejavabelia.

Bajarapanamuto petusato nacuajava rucalia pepatsinexa Gaza toma­
rabelia. 27 Nexata Felipe xaniavaeta pijajavaxi peponaenexa baja. 
Bajaraxuacujinae naropolia jane baja. Nexata bajarapanamutualia 

Felipe caxitajaraba Etiopía nacuapijinë. Bajaraponë palata pevetsinë. 
Etiopíanacua pevetsiva pijapalata toevetabiaba. Bajaraponë, Etiopía 
nacuapijinë, Jerusalén tomarajavabelia pona najamatabëcuenecopa­
tsiaya pevajëtsinexa Diosojavabelia templobota. 28  Nexata baja Etiopía 
nacuapijinë Jerusalén tomaraverena naviatanajetaruca. Navialia baja 
pijanacuayabelia. Pijamoyota, carrozavënëmoyota, yanajetaruca. Nexata 
lebanajetaruca Diosojumelivaisipaebinë profeta Isaíaspijinë bajayata 
peyaquinaebaxuto. 29 Nexata Espíritu Santo jumaitsi Felipejavabelia:

—Bitsojinaremelia. Pëcaxinaeremelia mapamoje. Imoxoyo pemuxune­
nia nucaponaename, jai Espíritu Santo.

30 Felipe nexata cujinaejinalia. Nexata baja Felipe pëcaxinalia Etiopía 
nacuapijinë. Nexata Felipe jumetane Etiopía nacuapijinë pelebanajeta­
rucaejava profeta Isaíaspijinë peyaquinaebaxuto. Nexata Felipe jumaitsi 
Etiopía nacuapijinëjavabelia:

—¿Xamë tsaja pepacuene jumeyapëtaneme palivaisi lebanajetarucame? 
jai Felipe.

31 Nexata Etiopía nacuapijinë jumaitsi:
—¿Detsa pacuenia jumeyapëtaejitsipajë itsa apo netsipaebi xaniavaetsia 

itsanë ata? jai.
Nexata Etiopía nacuapijinë junatatsi Felipe carrozavënëmoyo ënëabe­

tsia Felipe penajunaenexatsia penamuxuneniaecaenexabeje.
32  Profeta Isaíaspijinë peyaquinaebaxutota, palivaisi Etiopía nacuapijinë 

lebanajetaruca, tajëvelia Jesús yabara jumaitsi mapacueniaje:
Pacuenia oveja moya, caponae atatsilia pebeyaxuabinexatsi, bajara 

pijinia pacuenia bajaraponë ata moya tsane, caponae atatsilia 
pebeyaxuabinexatsi. Pacuenia ovejayo naxunae atatsi, moya, 
bajara pijinia pacuenia bajaraponë ata moya tsane, yapëtae ata 
pebejiobiaexanaejavanexatsi. 33  Bejiobiaexanaenatsi. Pibisiacuene 
apo exanae ata, naneconitsiaexanatsi. Itsajivi ata bajaraponë 
yabara apo jumaitsi tsane: “Mara pamonaeje bajaraponëmi 
pemomoxije,” apo jai tsane. Tsipaji beyaxuabianatsi,

jai tajëvelia mapacueniaje Isaíaspijinë peyaquinaebaxutota Jesús yabara, 
palivaisi Etiopía nacuapijinë lebanajetaruca.

34 Nexata Etiopía nacuapijinë jumaitsi Felipejavabelia:
—Pexaniacuene netoexanare. Netsipaebare ponë yabara yaquina profeta 

Isaíaspijinë mapacueniaje. ¿Baja tsa ponë pijacuata nayabarajumaitsi? Itsa 
jume, ¿itsanë yabara tsaja jumaitsi? jai Etiopía nacuapijinë Felipejavabelia.

35 Nexata palivaisi Etiopía nacuapijinë lebanajetaruca, bajarapa­
livaisi Jesús yabara pejumaitsijava copiaya Felipe yapëtaeyaexana. 
Bajaraxuacujinae icatsia tsipaeba pexanialivaisi, Jesús pelivaisi. 36  Penaje
tarucaejavatabeje bajarapanamutua, patabeje itsajota merayo eca. Nexata 
Etiopía nacuapijinë jumaitsi Felipejavabelia:

—Mara jota meraje. Jitsipajë picani xanë tanebautisabinexamë. Itsiata 
baitsi jane yapëtaneme xua yabara apo xanepanae tanebautisabinexamë, 
jai Etiopía nacuapijinë Felipejavabelia.

37 Nexata Felipe jumaitsi:
—Itsa jumecovënëtame xaniavaetsia daxita nejamatabëëthëtojavavere­

na, nexata necaëjëpa tacabautisabinexa, jai Felipe.
Nexata bajaraponë jumaitsi:
—Jumecovënëtajë rabaja. Jesucristo raja xaniajai Dioso pexënato, jai 

Etiopía nacuapijinë Felipejavabelia.
38  Nexata bajaraponë pijamo nucojopaeyaexana. Bajaraponëbeje 

Felipebeje runarecabeje merajavabereca. Felipe bautisaba Etiopía nacua­
pijinë. 39 Nexata penonotajunaecujinaetsinabeje, Espíritu Santo pitatsi 
Felipe Etiopía nacuapijinë pitabarata. Itsiata Etiopía nacuapijinë apo tae 
pacuenia Felipe pitatsi Espíritu Santo. Bajaraxuacujinae Etiopía nacuapiji­
në apo taetsi baja Felipe matavëjëa. Itsiata Etiopía nacuapijinë pona baja 
barëyaya pijanacuayabelia. 40 Felipe Espíritu Santo caliatsi Azoto toma­
rabelia. Felipe nexata daxita tomaranëjava tsipaebanajetaruca pexania­
livaisi, Jesús pelivaisi. Matapania Felipe itsa patajopa Cesarea tomarata, 
caejavata ponapona.

Pacuenia Saulo jumecovënëta Jesús yabara pelivaisi 
(Hch. 22.6-16; 26.12-18)

9 �1 Saulo cajena Jerusalén tomarata apo copatsi petaicaponaejava 
daxita pamonae Jesús pelivaisi jumecovënëta pebeyejebiaexanaene­

xa. Bajaraxuata Saulo pona daxita sacerdotevi pepo penamatacaitorobi­
nëjavabelia. 2  Nexata Saulo sacerdotevi pepo penamatacaitorobinëjavabe­
lia jumaitsi:

—Netsicobeyaquinare cuyalatobaxutonë tacaponaenexa Damasco 
tomarabelia. Damasco tomaratalia judíovi penacaetuatabiabibonë peve­
tsivi tarajutsinexa. Nexata bajarapamonae itsa tane neyaquinaebaxutonë, 
tanetocopatsinexa daxita Jesús pelivaisi pejumecovënëtsivi tataicaenexa. 
Nexata itsa taicajë pebijivi, petiriavi ata, tacapatsinexa mapatomarabere­
naje penaneconitsivi pejebabiabibota tajebinexa, jai Saulo.

Nexata sacerdotevi pepo penamatacaitorobinë jejai. Nexata cuyalato­
baxutonë tsicobeyaquinatsi Saulo pecaponaenexa Damasco tomarabelia. 
3  Bajaraxuacujinae Saulo jane baja pona Damasco tomarabelia. Nexata 
ajena Saulo imoxoyotanajetaruca Damascotomara, jemata Saulo penajeta­
rucaejavata namutua matatoyorotsia naitayotatsi athëbëvetsica. 4 Nexata 
Saulo irataeya bocajunua irata. Jumetaenuca athëbëvetsica pejumaitsija­
va Jesús. Jumaitsi mapacueniaje:

—Saulo, Saulo, ¿detsa xuajitsia tajajivi netobejiobiaexanaponame? jai 
Jesús.

5 Nexata Saulo jumaitsi:
—Tajatuxanenë, ¿detsa ponëmë? jai.
Nexata icatsia athëbëvetsica Jesús jumaitsi Saulojavabelia:
—Xanë raja Jesúsnë. Tajajivi netobejiobiaexanaponame. ¿Detsa xuaji­

tsia apo tajitsipaecuenia exanaponame? Xamë nijacuata najamatabëcue­
nebijianaponame, jai Jesús athëbëvetsica.

6  Saulo nexata neconecojai pecajunavi. Nexata jumaitsi:
—Tajatuxanenë, ¿detsa xua nexata jitsipame taexanaenexa? jai.
Nexata Jesús jumaitsi:
—Nonotapunare baja. Ponaename baja Damasco tomarabelia. 

Bajarajotalia catsipaebiana pacuenia exanaejitsiamë, jai Jesús.
7 Nexata papebijivi Saulo yajavanajetaruca, najunaviacanubena. 

Nexata moya nubena. Tsipaji jumetane pajume athëbëvetsica jumaitsi 
Saulojavabelia. Bajarapajume jumetae ata, itsiata bajarapamonae apo tae 
jivitonë. 8  Nexata Saulo, irata pebocaenëmi, nonotapuna. Naëcobaruta 
picani. Itsiata apo naëcotsixanepanae. Tsipaji itaxutomeravibatsi. Nexata 
papebijivi Saulo yajavanajetaruca, bajarapapebijivi saya Saulo comaca­
ponaliatsi Damasco tomarabelia. 9 Nexata Saulo natsivajënaetaenejeva, 
Damasco tomarata ponapona acueyabi pamatacabibeje. Apo xae pexaeja­
va. Apo apaenua mera.

10 Damasco tomarata ponapona Ananías, Dioso pejumecovënëtsi­
në. Nexata Jesús bemajitsinaebocuenia tsitanaitajëta Ananíasjavabelia. 
Nexata Jesús junataxuaba.

—¡Ananías! jai.
Nexata Ananías jumaitsi Jesúsjavabelia:
—Tajatuxanenë, canamuxunaevetatsi rabaja, jai Ananías.
11 Nexata Jesús bajarajota jumaitsi Ananíasjavabelia:
—Nonotapunare. Ponaename pacallejavabelia jivi vënëruba 

Peroviacalle. Bajarajotalia Judas pijabota vënëyanijobianame Saulovënënë, 
Tarso tomarapijinë. Bajaraponë Saulo maparucaeje xanëjavaberena nava­
jëqueca. 12  Bajaraponë Saulo bemajitsinaebocuenia tsitajëtajë pacuenia 
exanaejitsiamë bajaraponëjavabelia. Nexata Saulo bemajitsinaebota catane 
pacuenia nejonecujinaelia bajaraponë tsimatanacobebuatsijitsiamë petae­
nexa icatsia xaniavaetsia, jai Jesús Ananíasjavabelia.

13  Nexata Ananías itsa jumetane bajarapacuenia Jesús pejumaitsijava, 
nexata Ananías jumaitsi Jesúsjavabelia:

—Tajatuxanenë, anijatonë vënëlivaisitaniji pacuenia bajaraponë Saulo 
exanaponapona. Vënëlivaisitaniji bajaraponë pebejiobiaexanaponaeja­
va Jerusalén tomarata daxita pecajumecovënëtsivi. 14 Maberena ataje 
icatsia itorobatsi sacerdotevi penamatacaitorobinë petotaicaenexa daxita 
pamonae pecajumecovënëtsivi jinavanapa mapatomarataje, jai Ananías 
Jesúsjavabelia.

15 Nexata Jesús jumaitsi Ananíasjavabelia:
—Ponare baja. Tsipaji bajaraponë Saulo itapetajë baja tanelivaisipae­

binexa itsanacuanëpijivijavabelia, tanelivaisipaebinexanua bajarapana­
cuanë pevetsivijavabelia ata, tanelivaisipaebinexanua Israel nacuapi­
jivijavabelia. 16  Xanë Saulo tsitajëtsianajë pacuenia itsamatacabi Saulo 
itsamonae bejiobiaexanaejitsiatsi. Bajaraponë bitso bejiobiaexanaena­
tsi talivaisi yabara, jai Jesús Ananíasjavabelia bemajitsinaebocuenia 
petsitanaitajëtsijavata.

17 Bajaraxuacujinae Ananías jane baja lia. Joneya pabota Saulo pona­
pona. Ananías nexata nacobebuata Saulo pematabocotojumavereca. 
Ananías jumaitsi Saulojavabelia:

—Tajabananë Saulo, pepo petuxanenë raja Jesús, ponë catsitanaitajëta 
namutua nenajetarucaejavata, bajaraponë nitoroba. Bajaraponë nitoroba 
tacatsimatanacobebuatsinexa pecavecuaajibinexa baja pecaitaxutomera­
vibijava icatsia baja netaenexa xaniavaetsia. Nitorobanua tacatsimatana­
cobebuatsinexa pecatsijamatabëvënëcaenexa Espíritu Santo, jai Ananías 
Saulojavabelia.

18  Bajarapacuenia Ananías pejumaitsijavata Saulojavabelia, Saulo 
veitaxutoothopatsi xua itaxutocaranatatsi, bedujuaitseboco. Nexata 
jane baja icatsia Saulo xaniavaetsia tane. Saulo nexata nonotapuna. 
Bajaraxuacujinae bautisabatsi baja. 19 Bajaraxuacujinae pexaejava baja 
xane. Nexata baja icatsia Saulo aperabësaëreca. Saulo nexata Damasco 
tomarata caematacabibeje naponapona Dioso pejumecovënëtsivita.

Pacuenia Saulo paeba Jesús pelivaisi Damasco 
tomarata yabara pelivaisi

20 Saulo pejumecovënëtsicujinae Jesús Dioso pexënatocuene, bepijia­
yo Saulo taxuxuaba jivi petsipaebijava Jesús pelivaisi judíovi penacae­
tuatabiabibonëjava. Saulo jivi itsa tsipaebapona Jesús pelivaisi, jumai 
tsaponae.

—Pepacuene raja Dioso pexënato Jesús, jai tsaponae Saulo.
21 Nexata daxita pamonae jumetane Saulo petsipaebilivaisi, jamatabë­

cuenenabenajaca. Najumaitsi bajarapamonae Saulo yabara:
—Mara ponëje bejiobiaexanapona Jerusalén tomaratalia daxita pamo­

nae jumecovënëta Jesús pelivaisi. Icatsia picani pata mapatomaraberena­
je petaicaenexa daxita pamonae jumecovënëta Jesús pelivaisi. Nexata itsa 
taica, pecaponaenexa picani Jerusalén tomarabelia, sacerdotevi penama­
tacaitorobivijavabelia, najai bajarapamonae Saulo yabara.

22  Itsiata Saulo ajumejunavijibia bitso asaëyata tsipaebapona Jesús peli­
vaisi. Nexata Saulo xaniavaetsia jivi yapëtaeyaexana xaniajai Jesús Dioso 
pitorobinëtsitsica jivi pecapanepaenexa. Nexata judíovi Damasco tomara­
ta penaevi moya. Apo yapëtae pacuenia jumecanaviatsijitsiatsi Saulo.

Pacuenia Saulo vecuapanepa judíovi yabara pelivaisi
23  Saulo Damasco tomarata petaxuxuabicujinae Jesús pelivaisi jivi 

petsipaebaponaejava, bexëajavabelia judíovi sivanajamatabëcueneyanaba­
tsi pebeyaxuabinexatsi Saulo. 24 Nexata caematacabi canacujitsia, caeme­
ravi canacujitsia ata, Saulo judíovi vajënaeevetabiabatsi pebeyaxuabine­
xatsi picani. Pabaupaxanetojavalia jivi pitsapabiaba Damasco tomaravelia 
penaropobivi, bajarapabaupaxaneto muxuneneta Saulo judíovi vajënaee­
vetabiabatsi pebeyaxuabinexatsi picani. Itsiata Saulo nayalivaisiajumeta­
ne judíovi pebeyaxuabiapaebijavatsi. Bajaraxuata Saulo bajarapabaupaxa­
netojavalia apo pitsapaelia. 25 Damascotomara matatoyorotsia yacaranata 
piaitayaëibopanaxanetota. Bajarapayacaranatsijavaxaneto athëbëabetsia 
apia, pacuenia pinijinaejavaxaneto apia. Bajarapayacaranatsijavaxaneto 
ibopananë mataropotsia catsanaeya farata. Nexata Dioso pejumecovë­
nëtsivi, Saulo pepënaponaevitsi, itsa baja meravi, Saulo ecaeyaexanatsi 
bemapirecuenia pexanaejavaxanetoënëta. Nexata Damasco tomara mata­
toyorotsia peyacaranatsiibopanaxaneto yenepanata athëbëyo perucae­
ventanavojotualia, Saulo yacoparecatsi irabereca Damasco tomarapënë­
yabelia. Bajarapacuenia Saulo Damasco tomarata judíovivecua panepa 
pebeyaxuabiyanivatsi.

Pacuenia Saulo Jerusalén tomarata copiapitatsi yabara pelivaisi
26  Saulo itsa patajopa Jerusalén tomarata, Saulo picani jitsipa pena­

ponaponaejava Jesús pelivaisi pejumecovënëtsivijavata. Itsiata daxita 
bajarapamonae Saulo cujunavatsi. Tsipaji apo jumexaniataetsi Saulo peju­
mecovënëtsijava Jesús pelivaisi. 27 Itsiata Bernabé barëlia apóstolevijava­
belia apóstolevi peyapëtaenexatsi Saulo. Nexata Bernabé tsipaeba após­
tolevijavabelia pacuenia Saulo namutua penajetarucaejavata tane Jesús 
bemajitsinaebota. Pacuenia ata Saulo Jesús barëcuaicuaijaitsi, Bernabé 
tsipaeba apóstolevijavabelia. Pacuenia ata Saulo ajumejunavijibia tsipae­
bapona Damasco tomarata Jesús pelivaisi, Bernabé tsipaeba apóstolevija­
vabelia. 28  Nexata baja Saulo ponapona Jerusalén tomarata. Naponapona 
apóstolevijavata. 29 Saulo tsipaebapona ajumejunavijibia Jesús pelivai­
si. Saulo barëcuaicuaijai tsabiabi judíovi, griegojume penatsipaebivi. 
Barënajumenotabiaba bajarapamonae. Itsiata baitsi jane bajarapamonae 
najamatabëxaina pacuenia beyaxuabijitsiatsi Saulo. 30 Jesús pelivaisi 
pejumecovënëtsivi, jumetane Saulo pebeyaxuabiapaebijavatsi. Nexata 
Jesús pelivaisi pejumecovënëtsivi, Saulo pënaxuabatsi Cesarea tomarabe­
lia. Bajarajotacujinae Saulo itorobatsi pevajënaeyabelia penajetarucaene­
xa pepatsinexa Tarso tomarabelia.

31 Bajaraxuacujinae nexata daxitajava, itsaxuayo Jesús pelivaisi peju­
mecovënëtsivi jinavanapa, xaniavaetsia baja jinavanapa. Copabatsi baja 

HECHOS 9

El Nuevo Testamento en guahibo, 2da ed., © 2011, Wycliffe Bible Translators, Inc.



473

pebejiobiaexanabiabijavatsi. Nexata Judea nacuata, Galilea nacuata ata, 
Samaria nacuata ata, Jesús pelivaisi pejumecovënëtsivi caebitsaëto cana­
cujitsia xaniavaetsia jinavanapa. Nexata daxita jamatabëcuenevitsaba­
pona Jesús pelivaisi pejumecovënëtsijava. Bajarapamonae xaniavaetsia 
jumecovënëtavanapa Jesús pelivaisi pibisiacuene pexanaeyaniva. Espíritu 

Santo yavenonaponatsi. Nexata itsamonae ata Jesús pelivaisi apo pejume­
covënëtsivimi, ayaibitsaëtoxaneto jumecovënëtapona Jesús pelivaisi.

Pacuenia Jesucristo pejamatabëcueneta Pedro 
jamatejemayaexana Eneasvënënë yabara pelivaisi

32  Pedro najetaruca daxitatomaranëjava pesivaxainaenexa Dioso peju­
mecovënëtsivi. Nexata najetaruca Lida tomarajava ata pesivaxainaenexa 
Lida tomarata pejinavanapaevi, Dioso pejumecovënëtsivi. 33  Nexata Pedro 
Lida tomarata taeyabuata Eneasvënënë. Bajaraponë ocho pavaibeje xai­
na camata pebocaecujinae. Tsipaji tabusipacuenabatsi. 34 Pedro nexata 
jumaitsi bajaraponëjavabelia:

—Eneas, cajamatejemayaexana rabaja Jesucristo. Nonotapunare. 
Xanebare nijacama, jai Pedro.

Nexata Eneas bajarajota nonotapuna. 35 Nexata daxita Lida tomarapiji­
vi, Sarón nacuapijivi ata, tanetsi Eneas pejamatejemajava. Bajarapamonae 
nexata pijaperujujamatabëcuene pecatsitecaejavami, copaba baja. 
Najamatabëcuenecopaba baja Jesucristojavabelia.

Pacuenia Pedro Dorcasvënëva petëpaecujinae 
icatsia asaëyaexana yabara pelivaisi

36  Jope tomarata ponapona Dioso pejumecovënëtsiva, Tabitavënëva. 
Bajarapova pevënë griegojumeta Dorcas. Dorcas daxita matacabi canacu­
jitsia pexaniacuene toexanabiaba itsamonaejavabelia. Bepejiobivijavabelia 
rajutabiaba penamatavenonaejavaxi bajarapacuenia peyavenonaenexa. 
37 Pamatacabi Pedro ponapona Lida tomarata, Dorcas avitane Jope toma­
rata. Nexata baja Dorcas tëpa Jope tomarata. Peperabëquiatsicujinaetsi 
petëpaeva buatatsi anijairabeje pexainaebo ënëtuatuajëta. Athëbëyo 
pairatsia, bajarapaënëtuatuajëtatsia buatatsi. 38  Jopetomara eca imoxo­
yo Lida tomaravecua. Dioso pejumecovënëtsivi vënëlivaisitanetsi Pedro 
peponaponaejava Lida tomarata. Nexata Dioso pejumecovënëtsivi itoro­
ba anijanëbeje pejumaitsinexabeje Pedrojavabelia: “Pedro, naxanitsia. 
Liamëre Jope tomarabelia,” pejainexabeje Pedrojavabelia. Nexata bajara­
ponëbeje Lida tomarabelia sivaliabeje Pedro.

39 Nexata Pedro narena bajaraponëbeje pepëta. Pedro itsa napata pabo­
ta petëpaeva boca, tsitajëtatsi itsajota petëpaeva boca. Nexata pamonajivi 
pevecuatëpaevanëtsi, Dorcaspijiva pevënuevitsi, Pedro matatoyorotsia 
itaxutuanuenubenatsi. Bajarapamonae Pedro tsitajëbatsi Dorcaspijiva 
pejorocaejavanë, penaxatabijavanë, penajumaacabipananë ata, xuanë 
Dorcaspijiva rajuta bajarapamonaejavabelia pamatacabi abaxë asaë tsa­
ponaponae. 40 Nexata paënëtuatuajëta petëpaeva boca, bajarapaënëtua­
tuajëvecua Pedro daxita bajarapamonae pitsapaeyaexana. Bajarapamonae 
itsa pitsapalia, Pedro pematabacabëta nuca pevajëtsinexa Diosojavabelia. 

Nexata Pedro pevajëtsicujinae Diosojavabelia, napënëyorota petëpaevaja­
vabelia. Pedro jumaitsi petëpaevajavabelia:

—Tabita, nonotapunare, jai Pedro.
Nexata petëpaevami naëcota. Itsa tanetsi Pedro, bajarapova namata­

cota. 41 Pedro nexata bajarapova cobevaetabiaya nonotapunaeyaexana. 
Nexata Pedro junarena daxita Dioso pejumecovënëtsivi, pamonajivi peve­
cuatëpaevanëtsi ata. Nexata tsitajëta bajarapamonaejavabelia petëpaeva­
mi icatsia piasaëjava. 42  Nexata Dioso pesaëta bajarapapinijicuene Pedro 
pexanaejava, daxita Jope tomarapijivi yapëtane. Nexata jivibitsaëtoxane­
to jumecovënëta Jesús Dioso pexënatocuene. 43  Nexata Pedro bajayajebi 
ponapona Jope tomarata. Simón bacabocotonë peyacueyacuecaeyaexa­
naenë, pijabota Pedro naponapona.

Pacuenia Pedro barëcuaicuaijai Corneliovënënë yabara pelivaisi

10 �1 Cesarea tomarata ponapona Corneliovënënë. Apo judíonë. 
Bajaraponë Italia nacuaverena pepatsivi vajabitsaëvi pijacapitán. 

2  Cornelio pijabopijivi barëjumecovënëtaponapona Dioso. Dioso bitso yai­
yataeya Cornelio ponapona. Cornelio palata ayaijava rajutabiaba judío­
vijavabelia peyavenonaenexa judíovi bepejiobivi. Cornelio vajëtabiaba 
Diosojavabelia. 3  Itsamatacabi caniviyoepatota, bejamatabëcuene a las 
tres, Cornelio bemajitsinaebota tane Dioso pijaángel pejonejavarena pija­
boyarena. Nexata junataxuabatsi.

—¡Cornelio! jaitsi.
4 Cornelio nexata naëcota ángeljavabelia. Bitso cujunava. Nexata 

Cornelio jumaitsi ángeljavabelia:
—¿Detsa xua jitsipame? jai.
Nexata ángel jumaitsi:
—Nevajëtabiabijava Diosojavabelia, nerajutabiabijava ata penamata­

venonaecuene bepejiobivijavabelia, daxita bajaraxua Dioso tsitaxanepa­
natsi. Dioso nexata apo nacofënëtsi bajaraxua. 5 Itorobare nijajivi Jope 
tomarabelia pecatojunatsinexa Simón, ponë itsavënë vënërubatsi, Pedro. 
6  Bajaraponë Simón naponapona Jope tomarata, itsanë Simón, bacabo­
cotonë peyacueyacuecaeyaexanaenë, pijabota. Bajaraponë Simón pija­
bo eca manuamene itapata. Nexata Simón, ponë itsavënë vënërubatsi, 
Pedro, itsa patsiarena, catsipaebiana pacuenia exanaejitsiamë, jai ángel 
Corneliojavabelia bemajitsinaebota.

7 Bajarapacuenia ángel bemajitsinaebota pejumaitsicujinae 
Corneliojavabelia, ángel baja pona. Nexata Cornelio junata anijanëbeje 
pijabota petonacuenebaponaponaenëtsibeje. Pematatsënëa junata caenë 
vajabitsaënë. Bajaraponë vajabitsaënë Dioso peyaiyataenë. Bajaraponë 
Cornelio yavenonabiabatsi. 8  Nexata Cornelio copiata tsipaeba bajara­
pamonaejavabelia daxita pacuenia tsipaebatsi ángel. Bajaraxuacujinae 

Cornelio itoroba bajarapamonae peponaenexa jane baja Jope tomarabe­
lia, Simón pesivaponaenexa. Nexata baja bajarapamonae naropoba.

9 Meravia pitsijavata, matonejeepatota, bajarapamonae Jope tomara 
imoxoyotanajetarubena. Bajara pijinia paepatota Pedro pabota napona­
pona, bajarapabo jumabetsia junaya. Bajarapabo pejumanamatajëpaebo. 
Pedro junaya bajarapabojumatatsia pevajëtsinexa Diosojavabelia. 10 Pedro 
bitso piajani. Jamatabënabane picani. Itsiata pexaejava pexanaevi abaxë 
apo veretsi pexaejava. Nexata Pedro bemajitsinaebota tane. 11 Pedro tane 
itaboxo penapatsijava. Nexata athëbëvetsica runaica irabetsica ayaipa­
naxaneto, besábanapanaxaneto. Bajarapapanaxaneto cuatro pamaëtota­
beje namataenetsia upicëta. Bajarapacuenia yamaëya copatsica. 12  Bajar
apapanaxaneto tuatuajëta nubena daxitacueneviria. Nubena daxitaviria 
cuatro pataxutabeje pejinavanapaevi. Bobena daxitaviria pecotobëxëta 
pejinavanapaevi. Nubena daxitaviria pepunaevi. 13  Nexata Pedro jumeta­
ne athëbëvetsica pejumaitsijava: “Pedro, nonotapunare. Beyaxuare daxita 
mapamonaeje nexaenexa,” pejaijava athëbëvetsica, Pedro jumetane.

14 Nexata Pedro jumaitsi:
—Jume raja. Caeto ata raja xanë apo xaenë bajarapavirianëxi taneja­

matabëcuenebijianaeyaniva. Tsipaji Dioso Moiséspijinëta patanetonajume­
copatsilivaisi, paneitaveta bajarapavirianëxi pataxaeyaniva, jai Pedro.

15 Icatsia athëbëvetsica jumaitsi Pedrojavabelia:

—Pavirianëxi caitorobatsi nexaenexa, xaema. Pëtsa jumaitsimë: “Apo 
xaenë raja bajarapavirianëxi tanejamatabëcuenebijianaeyaniva,” jamë 
pëtsa, jai athëbëvetsica.

16  Acueyabi xuabeje bajarapacuenia athëbëvetsica napëna jumaitsi 
Pedrojavabelia. Bajaraxuacujinae bajarapapanaxaneto athëbëabetsia baja 
icatsia yapëcaevaya. 17 Pedro nexata najamatabëxainaeya jamatabëjumai­
tsi tsecae:

—¿Detsa meta pitsijamatabëcuene yabara netsitajëta bajaraxua? jama­
tabëjai tsecae Pedro.

Pedro abaxë itsa najamatabëxaineca bajarapacuenia, Cornelio pijajivi 
pata. Pabota Pedro naponapona, bajarapabo matatoyorotsia yacarana­
ta ibopanaxanetonë mataropotsia pefaratsijavaxanetota. Nexata baja­
rapayacaranatsijavaxaneto baupa muxuneneta nubena bajarapamonae. 
Bajarapamonae namutuarena yanijobanajetarubena jivijavabelia peyapë­
taenexa itsajota eca Simón, bacabocotonë peyacueyacuecaeyaexanaenë, 
pijabo. 18  Nexata bajarapamonae pepatarëcëpaecujinae, baupa pënëvelia 
ayaijumeta yanijoba. Jumaitsi:

—¿Baja tsa mapabota Simón naponaponaje, ponë vënërubatsi itsavënë, 
Pedro? jai bajarapamonae.

19 Pedro abaxë bojumatatsia athëbëyo najamatabëxainecaya bemajitsi­
naebota petaejava yabara. Nexata Espíritu Santo jumaitsi Pedrojavabelia:

—Taema. Acueyabi ponëbeje casivaparena. 20 Nexata nonotapunare. 
Runaremeca baja nenaponaenexa bajarapamonae pepëta. Jamatejema 
saya ajamatabëcuenecovëbia naponaename. Tsipaji raja xanë itorobarena­
jë bajarapamonae, jai Espíritu Santo Pedrojavabelia.

21 Nexata baja Pedro runareca Cornelio pijajivijavabereca. Pedro jumai­
tsi bajarapamonaejavabelia:

—Ponë pajaitame, xanë rabaja maje. ¿Detsa xuajitsia panesivapareme­
na? jai Pedro.

22  Nexata Cornelio pijajivi jumaitsi Pedrojavabelia:
—Vajabitsaëvi raja pijacapitán Cornelio pejamatabëcuene panajeta­

rubenajë. Bajaraponë pexaniajamatabëcuenenë. Dioso bitso pejume­
covënëtsinë. Nexata bajaraponë Diosojavabelia vajëcabiaba. Daxita 
judíovi yaiyatanetsi. Nexata judíovi jumai tsabiabi bajaraponë yabara: 
“Pexaniajamatabëcuenenë raja Cornelio,” jai tsabiabi. Dioso raja pijaán­
gel itorobatsi Cornelio pecajunatsinexa. Bajaraxuata paxanë pacasivapo­
narenatsi Cornelio pijaboyabelia nenaponaenexa. Cornelio cajumetae­
jitsia palivaisi tsipaebijitsiamë bajaraponëjavabelia, jai Cornelio pijajivi 
Pedrojavabelia.

23  Nexata Pedro copiapita boyaberena pejonenexa bajarapamonae. 
Bajarapamonae abaxë namajita bajarapabota. Bajayacunua jane baja 
Pedro napona bajarapamonae pepëta. Pedro pëyanatatsi itsamonae Jope 

tomarapijivi, Dioso pejumecovënëtsivi. Itsiata abaxë bajarapamatacabi 
apo patsilia. Epatua abaxë majitaothopa.

24 Nexata meravia pitsijavata Pedrobana jane baja palia Cesarea toma­
rabelia. Cornelio nexata pijabota yajavanuca pejunatsivi, pijamonaevi­
riavi. Yajavanucanua itsamonae, pamonae bitso Cornelio peyapëtaevitsi. 
Pedro jane baja barëvajënaeevetanucatsi. 25 Pedro itsa patanajetaruca 
Cornelio pijabopanabota, Cornelio copiapitatsi. Nexata Cornelio pemata­
bacabëta nucajunua Pedro pitabarata. Tsipaji bitso yaiyataeya copiapitsi­
jitsia picani. 26  Nexata Pedro apo jitsipae bajarapacuenia bitso yaiyataeya 
pecopiapitsijavatsi. Nexata Pedro maxëvaetaba. Nonotapunaeyaexana. 
Nexata Pedro jumaitsi Corneliojavabelia:

—Nonotapunare. Tsipaji saya pacuenia xamë jamatabëcueneitsimë, 
bajara saya xanë ata jamatabëcueneitsinë, jai Pedro.

27 Nexata Pedro Cornelio barëcuaicuaijai tsanucaponae panabojava­
rena. Pedro itsa najoneya Cornelio pijaboyalia, tane jivibitsaëtoxaneto 
Cornelio pijabota penacaetuatsivi. 28  Nexata Pedro jumaitsi Cornelio pija­
bota penacaetuatsivijavabelia:

—Paxamë baja cajena xaniavaetsia payapëtaneme mapacueneje. 
Paxanë pajudíovinë patajasalinaivimi apo panetocopatsi patayajavajina­
vanapaenexa apo judíovi. Bijiaya pataeyabiabajë apo judíovi. Apo pane­
tocopatsinua patajonenexa apo judíovi pijaboyalia. Itsiata baitsi jane 
aeconoxaeta baja Dioso nitaveta tacopatsinexa baja bajarapajamatabë­
cuene. Nexata Dioso netocopata tayajavaponaponaenexa apo judíovi ata. 
Netocopatanua tanajonenexa apo judíovi ata pijaboyalia. 29 Bajaraxuata 
itsa nejunata taponaenexa maberenaje, narenanë bepijia ajamatabëcuene­
covëbia. Nexata jamatabëyapëtaniji xua yabara panejunatame, jai Pedro 
Cornelio pijabota penacaetuatsivijavabelia.

30 Nexata bajarajota Cornelio jumaitsi Pedrojavabelia:
—Xanë imata, caniviyoepatota, bejamatabëcuene a las tres, vajëtajë 

Diosojavabelia. Nexata bajarapaepatota jemata taitabarata netsitanai­
tajëta ángel. Ajena baja cuatro pamatacabibeje xaina bajarapacuene 
tataecujinae. Angel penaxatatsijava nivenivena. 31 Nexata ángel neju­
maitsi: “Cornelio, Dioso rabaja cajumetane nevajëtsijava. Yapëtane baja 
nerajutabiabijava bepejiobivijavabelia penamatavenonaecuene. 32  Nexata 
nijajivi itorobare Jope tomarajavabelia pecatojunatsinexa Simón, ponë 
vënërubatsi itsavënë, Pedro. Bajaraponë naponapona itsanë Simón, 
bacabocotonë peyacueyacuecaeyaexanaenë, pijabota. Bajaraponë Simón 
pijabo eca manuamene itapata. Nexata Simón, ponë itsavënë vënëruba­
tsi, Pedro, itsa patsiarena, catsipaebiana pacuenia exanaejitsiamë,” nejai 
ángel. 33  Bajaraxuata bepijiayo casivaponaeyaexanatsi. Xamë baja nexa­
ta pexaniajamatabëcuenia netopatame. Bajaraxuata nevajënae daxita 
paxanë panacaetuatajë Dioso pitabarata. Pacaevetatsi patacajumetaenexa 

daxita palivaisi Dioso caitoroba patanetsipaebinexamë, jai Cornelio 
Pedrojavabelia.

Pacuenia Pedro livaisi tsipaeba Cornelio pijabota yabara pelivaisi
34 Pedro jane baja taxuxuaba livaisi petsipaebijava. Jumaitsi:
—Matapania rajane baja yapëtaniji. Najëpaeya tsaena Dioso nacajitsipa 

daxitaviriavitsi. 35 Caenacuapijivi canacujitsia, pamonae Dioso yaiyataeya­
jinavanapa, jumecovënëtsiajinavanapanua pacuenia Dioso itorobatsi, baja­
rapamonae Dioso jitsipa. 36 Dioso cajena pexanialivaisi, Jesucristo pelivaisi, 
tonajumecopata Israel nacuapijivijavabelia. Nexata bajarapalivaisi tsipaebatsi 
Israel nacuapijivi pibisiacuene pexanaeneconivecua Jesucristo pejamatabë­
cueneta pecapanepaenexatsi Dioso. Jesucristo raja daxitajivi pijatuxanenë. 
37 Payapëtaneme rabaja mapacueneje. Juanpijinë jivibautisabinëmi jivi livaisi 
petsipaebanajetarucaecujinae, pebautisabaponaecujinaenua, Jesús cotocaevi 
tsipaebanajetaruca Galilea nacuajava, Judea nacuajava ata. 38 Payapëtaneme 
rabaja mapacueneje. Jesús, Nazaret tomarapijinë, Dioso rajuta Espíritu 
Santo. Nexata Espíritu Santo pejamatabëcueneta Jesús caëjëpatsi daxita­
cuene pexanaenexa. Nexata Jesús jamatejemayaexanapona daxita pamonae 
dovathi pejamatabëcueneta avitane. Bajarapacuenia Jesús exanapona tsipaji 
Dioso yajavaponaponatsi. 39 Paxanë baja cajena pataniji daxita xua Jesús 
exanapona Judea nacuata, Jerusalén tomarata ata. Itsamonae beyaxuabatsi 
Jesús. Cobematabiabarutatsi cruzajavabelia. 40 Itsiata baitsi jane Jesús pemë­
thëtsicujinaetsi, acueyabi matacabita, Dioso icatsia asaëyaexanatsi. Dioso 
Jesús caëjëpaeyaexanatsi patanetsitanaitajëtabiabinexa paxanëjavaberena. 
41 Itsiata Jesús apo tsitanaitajëtsi daxitajivijavabelia. Ëpaxanëjavaberena 
saya panetsitanaitajëtabiaba. Tajëvelia baja cajena Dioso paneitapeta pata­
taevinexa Jesús petëpaecujinae icatsia itsa asaë. Bajaraxuata Jesús petëpae­
cujinae icatsia itsa asaë, panetsitanaitajëtabiaba. Nexata panebarënabane. 
Panebarëmatavëjëaapanua. 42  Nexata Jesús paneitoroba patatsipaebapo­
naenexa daxitajivijavabelia pexanialivaisi, Jesús pelivaisi. Paneitorobanua 
patatsipaebaponaenexa Dioso pejamatabëcueneta itsamatacabi Jesús pena­
neconitsiaexanaejavanexa daxita pijaneconi pexainaevi. Itsamatacabi Jesús 
naneconitsiaexanaena piasaëvi, petëpaevimi ata. 43 Athëbëvetsica Jesús pepa­
tsivajënaetsica, bajayata jinavanapa Diosojumepaebivimi profetavi. Nexata 
profetavimi tajëvelia vajunupaebapona Jesús pejamatabëcueneta Dioso peve­
cuaajibiaexanaejavanexa pibisiacuene pexanaeneconimi, pajiviyo jumecovë­
nëta Jesús pelivaisi, jai Pedro Cornelio pijabota penacaetuatsivijavabelia.

Pacuenia Espíritu Santo tsijamatabëjunuatsi 
apo judíovi ata yabara pelivaisi

44 Pedro abaxë livaisi petsipaebanucaejavata Corneliobanajavabelia, 
Espíritu Santo tsijamatabëjunuatsi daxita pamonae jumetaeyena Pedro 

petsipaebilivaisi. 45 Nexata judíovi Dioso pejumecovënëtsivi, Pedro peya­
javapatsivi, itsa tane bajarapacuene, jamatabëcuenenabenajacanubena. 
Jamatabëcuenenabenajaca tsipaji apo judíovi ata Espíritu Santo tsijama­
tabëjunuatsi. 46  Nexata Pedro peyajavapatsivi yapëtane Espíritu Santo 
petsijamatabëjonejavatsi Corneliobana. Tsipaji Corneliobana cuaicuaijai 
itsaviriajumenëta, apo penatsipaebijumenëmi. Corneliobana jumai tsapo­
nae Diosojavabelia:

—Diosomë, bitso ayaijamatabëcuenenëmë, jai tsaponae.
47 Bajaraxuata Pedro jumaitsi peyajavapatsivijavabelia:
—Pacuenia vaxaitsi Dioso nacarajuta Espíritu Santo, bajara pijinia 

pacuenia mapamonae ataje Dioso rajutatsi Espíritu Santo. Bajaraxuata 
itsajivi ata acuenebi pejumaitsijava bajarapamonae yabara: “Pëtsa mapa­
monaeje pabautisabame merata,” pejaijava, jai Pedro.

48  Nexata Jesucristo pevënëta Pedro bautisaba Corneliobana. Pedro 
pebautisabicujinae Corneliobana, asivatsi abaxë Pedro penaponaponaene­
xa bajarajota caematacabibeje.

Pacuenia Pedro navajunupaeba Dioso pejumecovënëtsivijavabelia 
Jerusalén tomarata yabara pelivaisi

11 �1 Apóstolevi vënëlivaisitane apo judíovi ata Corneliobana peju­
mecovënëtsijava Jesús pelivaisi. Judea nacuata pejinavanapaevi 

ata, pamonae jumecovënëta Jesús pelivaisi, vënëlivaisitane apo judíovi 
ata Corneliobana pejumecovënëtsijava Jesús pelivaisi. 2  Nexata pamataca­
bi Pedro pata Jerusalén tomarata, judíovi, pamonae jumecovënëta Jesús 
pelivaisi, jumaitsi Pedrojavabelia:

3  —¿Detsa xuajitsia Cesarea tomarata naponaponame apo judío­
vi pijabota? ¿Detsa xuajitsia nanabaneme apo judíovita? jai judíovi 
Pedrojavabelia.

4 Nexata Pedro tsipaeba judíovijavabelia pacuenia taxuxuaba bajarapa­
cuene yabara. Pedro jumaitsi judíovijavabelia:

5 —Pamatacabi naponaponajë Jope tomarata Simón, bacabocotonë 
peyacueyacuecaeyaexanaenë, pijabota, vajëtajë Diosojavabelia. Nexata 
Diosojavabelia tavajëtsijavata bemajitsinaebota taniji athëbëvetsica peru­
naejavatsica ayaipanaxaneto, besábanapanaxaneto. Bajarapapanaxaneto 
cuatro pamaëtotabeje namataenetsia upicëta. Nexata bajarapapanaxane­
to xanëjavabetsica yamaëya copatsica. 6 Itsa naitaxutobabatsia naëcotajë 
xaniavaetsia tataenexa xua yajavanajetaruca bajarapapanaxaneto tua­
tuajëta, nexata taniji cuatro pataxutabeje pejinavanapaevi. Taniji unupi­
jivinua, pianaepanaevi. Taniji pecotobëxëta pejinavanapaevinua. Taniji 
pepunaevinua. 7 Nexata jumetaniji athëbëvetsica tanejumaitsijava: “Pedro, 
nonotapunare. Beyaxuare daxita mapamonaeje nexaenexa,” nejai. 8  Nexata 
jumaitsinë: “Jume raja. Caeto ata raja xanë apo xaenë bajarapavirianëxi 

tanejamatabëcuenebijianaeyaniva. Tsipaji Dioso Moiséspijinëta pataneto­
najumecopatsilivaisi, paneitaveta bajarapavirianëxi pataxaeyaniva,” janë. 
9 Nexata athëbëvetsica icatsia nejumaitsi: “Pavirianëxi caitorobatsi nexae­
nexa, xaema. Pëtsa jumaitsimë: ‘Apo xaenë raja bajarapavirianëxi taneja­
matabëcuenebijianaeyaniva,’ jamë pëtsa,” nejai athëbëvetsica. 10 Acueyabi 
xuabeje bajarapacuenia athëbëvetsica napëna nejumaitsi. Bajaraxuacujinae 
bajarapapanaxaneto daxita bajarapamonae athëbëabetsia baja icatsia 
yapëcaevaya. 11 Bajarapaepatota jane baja acueyabi ponëbeje nesivapata 
pabota naponaponajë. Bajarapamonae itorobatsi Cesarea tomaraverena. 
12  Nexata Espíritu Santo nitoroba bajarapamonae pepëta ajamatabëcuene­
covëbia tanaponaenexa Cesarea tomarabelia. Mapamonaeje vajamonae, 
seis ponëbeje Dioso pejumecovënëtsivi, nepëyanata Cesarea tomarabe­
lia. Nexata panajoneyajë Cornelio, vajabitsaëvi pijacapitán, pijaboyalia. 
13 Nexata Cornelio panetsipaeba pijabota petsitanaitajëtsijavatsi ángel. 
Angel pina jumaitsi Corneliojavabelia: “Itorobare nijajivi Jope tomarabelia 
pecatojunatsinexa Simón, ponë vënërubatsi itsavënë, Pedro. 14 Bajaraponë 
itsa patsiarena, catsipaebiana pacuenia exanaejitsiamë Dioso pecave­
cuaajibiaexanaenexa daxita pibisiacuene nexanaeneconimi, daxita nija­
bopijivi yajava,” jai pina ángel Corneliojavabelia. 15 Nexata jane baja itsa 
taxuxuabajë livaisi tatsipaebijava Corneliobanajavabelia, Espíritu Santo 
tsijamatabëpatsicatsi Corneliobana. Pacuenia vaxaitsi copiaya nacatsija­
matabëpatsica Espíritu Santo, bajara pijinia pacuenia bajarapamonae ata 
tsijamatabëpatsicatsi Espíritu Santo. 16 Nexata najamatabënapitajë Jesús 
patanejumaitsijava mapacueniaje: “Juanpijinë raja jivi bautisabanajetaruca 
ëmerata. Itsiata baitsi jane caematacabibejecujinae paxamë Dioso paca­
tsijamatabëjoneyaexanaena Espíritu Santo,” patanejaijava Jesús, najama­
tabënapitajë. 17 Xaniajai baja cajena. Dioso rajutapona Espíritu Santo apo 
judíovi ata pacuenia vaxaitsi nacarajuta Espíritu Santo vajajumecovënëtsi­
xae vajatuxanenë Jesucristo. Nexata acuenebi tacaranatsijava Dioso pera­
jutsijava Espíritu Santo apo judíovi ata, jai Pedro judíovijavabelia, Jesús 
pelivaisi pejumecovënëtsivijavabelia.

18  Nexata judíovi itsa jumetane bajarapacuenia Pedro pejumaitsijava, 
moya baja. Nexata judíovi jamatabëcuenebarëya Diosojavabelia. Nexata 
Dioso yabara jumaitsi:

—Xaniajai rabaja. Dioso bajarapacuenia exana apo judíovi ata matacabi 
apo pevereverecaejava pexainaenexa, itsa copaba pibisiacuene pexanabia­
bijava penajamatabëcuenepënëyorotsinexa Diosojavabelia, jai judíovi.

Pacuenia Dioso pejumecovënëtsivi Antioquía 
tomarata jinavanapa yabara pelivaisi

19 Pamatacabi Estebanpijinë beyaxuabatsi, Dioso pejumecovënëtavana­
paevi Jerusalén tomarata rëcëpeca daxitanacuanëjava. Bajarapacuenia 

rëcëpeca tsipaji bitso bejiobiaexanaponatsi. Jesús pelivaisi pejumeco­
vënëtsixae, itoyatsi. Itsamonae tajëbelia rëcëpeca Fenicia tomarabelia. 
Itsamonae rëcëpeca Chipre tunaetota peecaetomarabelia. Itsamonae rëcë­
peca Antioquía tomarajavabelia. Nexata bajarapamonae Jesús pelivaisi 
tsipaebapona bajarapatomaranëjava ëjudíovijavabelia. Itsaviriavijavabelia 
apo tsipaebaponae. 20 Itsamonae Jesús pelivaisi pejumecovënëtsivi, Chipre 
tunaetota peecaetomarapijivi, Cirene tomarapijivi ata, pona Antioquía 
tomarabelia. Bajarapamonae pijinia Antioquía tomarata apo judíovijavabe­
lia tsipaebapona pexanialivaisi, Jesús pelivaisi. 21 Pamonae apo judíovija­
vabelia tsipaeba Jesús pelivaisi, Dioso yavenonatsi. Nexata apo judíovi ayai­
bitsaëtoxaneto jumecovënëta Jesús pelivaisi. Najamatabëcuenepënëyorota 
Diosojavabelia pibisiacuene pexanabiabijavavecua.

22  Jerusalén tomarata pejinavanapaevi, Jesús pelivaisi pejumecovënë­
tsivi, vënëlivaisitane apo judíovi ata Antioquía tomarapijivi Jesús peli­
vaisi pejumecovënëtsijava. Nexata bajarapamonae Bernabé itorobaliatsi 
Antioquía tomarabelia petaenexa apo judíovi ata Jesús pelivaisi pejume­
covënëtsijava. 23  Nexata Bernabé itsa pata Antioquía tomarabelia, tane 
apo judíovi ata Dioso peyavenonaejavatsi. Nexata Bernabé sivajamata­
bëcuenebarëya apo judíovi ata. Nexata Bernabé muxujioba apo judíovi 
ata daxita bajarapamonae pejamatabëëthëtovetsina ajamatabëcuene­
saëya peyajavajinavanapaenexa Dioso. 24 Bernabé bitso pexaniajamata­
bëcuenenë. Jamatabëcuenevënëca Espíritu Santo. Nexata exanabiaba 
Espíritu Santo pitorobicueniatsi. Dioso bitso pejumecovënëtsinë Bernabé. 
Bajaraxuata nexata jivibitsaëtoxaneto jumecovënëta Dioso.

25 Bajaraxuacujinae Bernabé baja pona Tarso tomarabelia pejaitsine­
xa Saulo. Nexata baja Bernabé itsa caxitajaraba Saulo, barërena Saulo 
Antioquía tomaraberena. 26  Nexata Antioquía tomarata caevai napona­
ponabeje Dioso pejumecovënëtsivijavata. Jivi ayaibitsaëtoxaneto livaisi 
tsipaebabiababeje. Antioquía tomarata daxita pamonae Jesús pelivaisi 
jumecovënëtavanapa, bajarapamonae pijatomarapijivi pepo copiaya jane 
baja vënërubatsi Cristianovi.

27 Pamatacabi abaxë Bernabébeje Saulobeje ponaponabeje Antioquía 
tomarata, Diosojumepaebivi profetavi, Jerusalén tomaraverena penaro­
pobivi, pata Antioquía tomarata. 28  Bajarapaprofetaviyajuvënënë pevënë 
Agabo. Nexata Agabo nonotapuna Dioso pejumecovënëtsivi penacaetua­
tsijavata. Nexata Agabo tajëvelia vajunupaeba ayaijaniboxaneto pecopia­
patsijavanexa tajëvelia Espíritu Santo peyapëtaeyaexanaexaetsi. Agabo 
jumaitsi mapacueniaje:

—Ayaijaniboxaneto raja copiapatsiana daxitanacuanëjava, jai tajëvelia 
Agabo.

Bajarapajaniboxaneto bexëa copiapata Agabo pejumaitsicuenia pamata­
cabi nacuaevetsinë Claudio evetaponapona Romanonacua. 29 Bajaraxuata 

cajena janibovajënaeya, Antioquía tomarapijivi daxita Dioso pejumecovë­
nëtsivi najamatabëcuenejëpa peyavenonaenexa Judea nacuapijivi Dioso 
pejumecovënëtsivi. Nexata Antioquía tomarapijivi, caenë canacujitsia, 
najamatabëcuenevereta Judea nacuapijivijavabelia perajutsinexa pala­
ta pacuenia cuenecaëjëpatsi. 30 Nexata baja Antioquía tomarapijivi itsa 
tocaetuatsivereta, bajarapamonae itorobatsibeje Bernabébeje Saulobeje 
petocaponaenexabeje bajarapapalata Judea nacuapijivijavabelia, Dioso 
pejumecovënëtsivi pijaancianovijavabelia. Nexata ancianovi petsicobetsa­
naenexa bepejiobivijavabelia.

Pacuenia Pedro etatsi penaneconitsivi pejebabiabibota yabara pelivaisi

12 �1 Nacuaevetsinë Herodes bejiobiaexanapona Jesús pelivaisi peju­
mecovënëtsivi. 2  Herodes pijajivi itoroba espadata pebeyaxuabi­

nexatsi Santiago, Juan pematapijinëmi. 3 Herodes itsa tane judíovi petsi­
taxanepanaejavatsi Santiago pebeyaxuabijavatsi, nexata icatsia Herodes 
itoroba pijajivi Pedro pevaetabinexatsi. Bajarapacuenia Herodes exana 
fiestamatacabi, pafiestamatacabi judíovi baxane levadurata matajërëabine­
jeva pexanaepan. 4 Pedro pevaetabicujinaetsi, penaneconitsivi pejebabiabi­
bota etatsi. Bajarapabota cuatro pabitsaëtobeje vajabitsaëvi Pedro nacobe­
naevetabiabatsi. Itsabitsaëto itsa pitsapa, juya itsabitsaëto evetabiabatsi. 
Caebitsaëtota jinavanapa vajabitsaëvi cuatro ponëbeje tsaponae. Nexata 
picani Herodes najamatabëxaina Pedro penutsinexatsi daxita judíovi pita­
barata pascuavënëfiesta pevereverecaecujinae. 5 Nexata Pedro eca pena­
neconitsivi pejebabiabibota. Vajabitsaë xaniavaetsia Pedro yabaupaeveta­
biabatsi bajarapabovecua Pedro pepitsapaeyaniva. Itsiata baitsi jane daxita 
Dioso pejumecovënëtsivi, asaëyata Diosojavabelia tovajëtaponatsi Pedro.

Pacuenia Dioso pejamatabëcueneta Pedro capanepatsi 
penaneconitsivi pejebabiabibovecua yabara pelivaisi

6  Pamatacabi picani Herodes Pedro nutsijitsiatsi daxita judíovi pitabara­
ta, bajarapamatacabivajënaeya pameravi, penaneconitsivi pejebabiabibo 
ënëtuatuajëta Pedro majitanuca anijanëbeje vajabitsaënëbeje, pevetsinë­
tsibeje, petuatuajëta. Vajabitsaënëbeje Pedro yamaëcabocatsibeje anija­
cadenamaëtotabeje. Itsanëbeje pijinia yabaupaevetatsi. 7 Jemata Dioso 
pijaángel naitajëta Pedrojavata. Nexata penaneconitsivi pejebabiabibo 
ënëtuatuajëta naitayota. Pedro pemajitanucaenë ángel yenejayatabatsi 
Pedro penaëcotsinexa. Angel jumaitsi Pedrojavabelia:

—Naxanitsiayo nonotapunare, jai ángel.
Nexata Pedro pecobecëtsicadenamaëtotsibeje vecobejoparecatsi baja. 

8  Nexata icatsia ángel jumaitsi Pedrojavabelia:
—Nijacorrea xaniavaetsia naepacatarërëre. Nataxuxatare baja nijazapa­

to, jai ángel.

Pedro nexata xaniavaetsia naepacatarërëtaxuaba pijacorrea. 
Nataxuxatataxuaba pijazapato. Nexata icatsia ángel jumaitsi:

—Naxatare nijacamisajumavelia nenaxatatabiabijava. Nepënaponare, 
jai ángel Pedrojavabelia.

9 Pedro nexata napona ángel pepëta. Itsiata Pedro xaniavaetsia apo 
najamatabëcueneyapëtae. Nexata Pedro xaniavaetsia apo yapëtae pepa­
cuene ángel pebarëponaejavatsi. Nexata saya Pedro jamatabëjumaitsi:

—Amajitsinaenë meta, jamatabëjai.
10 Itsiata baitsi jane xenetsiabeje penamataxainae ënëtuatuajëtareca 

peyabaupaevetecaevajabitsaënëtsi. Icatsia xenetabeje pecotocaevi ënëtua­
tuajëtatsina peyabaupaevetecaevajabitsaënëtsi. Bajaraxuacujinae pepitsa­
paenexabeje callejavabelia, nucojopabeje pepo baupaxanetojavata jane 
baja. Bajarapabaupaxaneto hierrobaupaxaneto. Nexata bajarapabaupaxa­
neto tonabaupatatsibeje pijacuata. Pitsatabaliabeje jane baja callejavabe­
lia. Nexata callejavareca penajetarucaejavatabeje, ángel jemata ajibi tso­
jopae. 11 Pedro jane baja xaniavaetsia najamatabëcueneyapëtane. Nexata 
Pedro jamatabëjumaitsi:

—Baja rajane matapania aeconoxae xaniavaetsia najamatabëcueneya­
pëtaniji. Dioso tsaena itorobica pijaángel tanecapanepaenexa Herodes 
pecobevecua. Nexata baja judíovi apo netae tsane Herodes pijajivi tanebe­
yaxuabijava, jamatabëjai Pedro.

12  Pedro najamatabëxaina pacuenia exanaejitsia. Nexata lia María 
pijaboyabelia. Bajarapova María, Juan pena, ponë vënërubatsi itsavë­
në, Marcos. María pijabota ayaibitsaëtoxaneto Dioso pejumecovënëtsi­
vi nacaetuata Diosojavabelia petovajëcaenexatsi Pedro. 13  María pijabo 
matatoyorotsia yacaranata ibopanaxanetonë mataropotsia pefaratsijava­
xanetota. Nexata bajarapayacaranatsijavaxaneto baupa, Pedro docodo­
cota petobaupatsinexatsi. Nexata bajarapabota penacuenebivayo, Rode, 
pitsaparena petaenexa ponë baupa docodocotanunuca. 14 Nexata Rode 
itsa jumeyapëtane Pedrocuene, nexata abaxë apo tobaupatsi. Rode cuji­
naelia boyabelia pejamatabëcuenebarëyatsajonexae. Nexata Rode tsipae­
ba María pijabota penacaetuatsivijavabelia. Jumaitsi:

—¡Pedro rajane baja nucalia baupa pënëverena! jai Rode.
15 Nexata bajarapamonae jumaitsi:
—¡Camatajemaba raja saya! jai.
Itsiata icatsia Rode jumaitsi:
—¡Xaniajanë raja pepacuene! Pedro raja nucalia baupa pënëverena, jai 

Rode.
Bajarapamonae nexata jumaitsi:
—Apo Pedro raeta. Pevetsiángeltsi raeta, jai bajarapamonae.
16  Nexata bajarapamonae pecuaicuaijaijavata, Pedro tsiteca baupa 

docodocotanunuca. Nexata jane baja bajarapamonae tobaupata Pedro 

pejonenexarena. Bajarapamonae itsa tanetsi Pedro, bajarapamonae jama­
tabëcuenenajunaviaca. 17 Nexata Pedro nacobeyota bajarapamonae pemo­
yanexa. Pedro tsipaeba pacuenia Dioso pejamatabëcueneta capanepatsi 
penaneconitsivi pejebabiabibovecua. Pedro jumaitsi:

—Patsipaebianame mapalivaisije Santiagojavabelia. Patsipaebianame 
itsamonaejavabelia ata, Dioso pejumecovënëtsivijavabelia, jai Pedro.

Bajaraxuacujinae Pedro pitsapalia. Itsajavabelia icatsia pona.
18  Itsa baja matacabi tsina, vajabitsaëvi, pamonae Pedro evetabiabatsi 

pananeconitsivi pejebabiabibota, bitso jamatabëcuenebëjai. Tsipaji baja­
rapamonae apo yapëtae itsabelia Pedro pona. 19 Nexata Herodes itoroba 
bajarapamonae pejaitsinexatsi Pedro. Itsiata bajarapamonae Pedro apo 
caxitajarabitsi. Nexata picani Herodes xaniavaetsia yanijoba pamo­
nae Pedro evetabiabatsi penaneconitsivi pejebabiabibota. Nexata baja 
bajarapamonae Pedro pevecuapanepaexae, Herodes anaepana. Nexata 
Herodes itsamonae vajabitsaëvi itoroba bajarapamonae pebeyejebinexa­
tsi Pedro bajarapamonae pevecuapanepaexae. Nexata baja beyejebatsi. 
Bajaraxuacujinae nacuaevetsinë Herodes Judea nacuavecua pona. Pona 
Cesarea tomarabelia peponaponaenexa Cesarea tomarata.

Pacuenia tëpa nacuaevetsinë Herodes yabara pelivaisi
20 Nacuaevetsinë Herodes itsa ponapona Cesarea tomarata, baraanae­

pana bitso Tiro tomarapijivijavabelia, Sidón tomarapijivijavabelia ata. 
Nexata Herodes pebaraanaepanaexae, bajara patomarabejepijivijavabelia 
copatsiaexana pexaejava petocaponabiabijava bajara patomarabejepiji­
vijavabelia. Nexata bajarapatomarabejepijivi sivanajamatabëcueneyana­
ba xaniavaetsia pebarëcuaicuaijainexa nacuaevetsinë Herodesjavabelia. 
Tsipaji bajarapatomarabejepijivi jitsipa icatsia pexaejava petocapata­
biabinexatsi pijatomarabejejavaberena Herodes pevetsinacuajavave­
rena. Nacuaevetsinë Herodes pijabo petoevetsinëtsi pevënë Blasto. 
Nexata Tiro tomarapijivibeje Sidón tomarapijivibeje copiaya cuaicuaijai 
Blastojavabelia Blasto pexaniajamatabëcuene petoxainaenexa peto­
cuaicuaijainexa Herodesjavabelia. Nexata Blasto jejai. Tocuaicuaijai 
Herodesjavabelia Herodes icatsia pebarajamatabëxanepanaenexa baja­
ra patomarabejepijivijavabelia. 21 Nexata Herodes tocaëjëta pamatacabi 
patsijitsia bajarapatomarabejepijivi Herodes pijaboyabelia. Nexata pama­
tacabi Herodes tocaëjëta bajarapamonae pepatsinexa, Herodes naitabëtsia 
naxatata nacuaevetsinë penaxatatsicuenia. Nexata jane baja bajarapato­
marabejepijivi pata pebarëcuaicuaijainexa Herodes. Nexata daxita baja­
rapamonae pitabarata nacuaevetsinë peecaejavata, Herodes eca. Nexata 
Herodes xaniavaetsia barëcuaicuaijai bajara patomarabejepijivijavabelia. 
22  Nexata bajarapatomarabejepijivi Herodes yabara pinijijumeta yamaxëi­
tojorobiaya jumai tsaponae pebarajamatabëxanepanaenexatsi:

—¡Maponëje nacabarëcuaicuaijaije, apo jivitonë! ¡Diosonë tsaena! jai 
tsaponae bajarapatomarabejepijivi Herodes yabara.

23  Bajarapacuenia pejumaitsijava bajarapatomarabejepijivi Herodes 
apo pejumeitavetsixae, Dioso pijaángel naneconitsiaexanatsi Herodes. 
Avitaniayaexanatsi. Herodes nexata oro ënëverenetsi. Herodes nexata oro 
pënëverenijavatsi yatëpa.

24 Nexata Dioso pejumecovënëtsivi, daxitanacuanëjava tsipaebapona 
Dioso pitorobilivaisi. Nexata Dioso pitorobilivaisi pejumecovënëtsivi ayai­
bitsaëtoxaneto tsaponae.

25 Itsa baja Bernabébeje Saulobeje palata petocaponaevijavabelia livaisi 
petsipaebijavabeje najumeveretabeje, naviatabeje baja Jerusalén tomara­
verena. Navialiabeje baja Antioquía tomarabelia. Barëliabeje Juan, ponë 
vënërubatsi itsavënë, Marcos.

Pacuenia Bernabébeje Saulobeje junatatsibeje Dioso pitorobilivaisi 
jivi petsipaebaponaenexabeje daxitanacuanëjava yabara pelivaisi

13 �1 Antioquía tomarata Dioso pejumecovënëtsivijavata, jinava­
napa mapamatabëxëyoje. Itsanë Bernabé. Itsanë Simón, ponë 

vënërubatsi itsavënë, Negro. Itsanë Lucio. Bajaraponë Cirene tomara­
pijinë. Itsanë Saulo. Itsanë Manaén. Bajarapamonae cajena profetavi, 
Dioso pejumecovënëtsivijavabelia livaisi petsipaebabiabivinua. Herodes 
Galileanacua pevetsinë. Herodesbeje Manaénbeje penajuavitsabinëbeje. 
2  Itsamatacabi daxita bajarapaprofetavi, Dioso pejumecovënëtsivi yaja­
va, culto pexanaevajënaeya, pexaejava apo xae japasa Diosojavabelia 
pevajëcaenexa. Nexata bajarajota Espíritu Santo jumaitsi daxita 
bajarapamonaejavabelia:

—Panetotsare saicaya Bernabébeje Saulobeje. Xua yabara junatajëbeje, 
bajaraxua jane baja tanetonacuenebinexabeje, jai Espíritu Santo.

3  Nexata jane baja daxita bajarapamonae japasa vajëca Diosojavabelia. 
Bajaraxuacujinae Bernabébeje Saulobeje bajarapamonae tsimatanacobe­
buatatsibeje. Tovajëtatsibeje Diosojavabelia. Nexata jane baja copatatsi­
beje peponaenexabeje jivi daxitanacuanëjava petsipaebaponaenexabeje 
Dioso pitorobilivaisi.

Pacuenia apóstolenëbeje Dioso pitorobilivaisi jivi tsipaebabeje 
Chipre tunaetoxanetota penaetomaranëjava yabara pelivaisi

4 Bernabébeje Saulobeje Espíritu Santo pejamatabëcueneta itorobatsibeje. 
Nexata baja ponabeje Seleucia tomarabelia. Nexata Seleucia tomarata naropo­
tabeje. Naponabeje velapanata peponaebarcota. Nanicababeje Chipre tunae­
toxanetojavabelia. 5 Nexata napaliabeje Salamina tomarata. Bajarapatomarata 
tsipaebaponabeje Dioso pitorobilivaisi judíovi penacaetuatabiabibonëjava. 
Juan napona Bernabébeje Saulobeje pepëta peyavenonabiabinexa. 6 Nexata 

bajarapamonae Chipre tunaetoxaneto matatuverelia. Nexata pata Pafos toma­
rata. Bajarapatomarata bajarapamonae caxitajaraba judíonë, Barjesúsvënënë. 
Bajaraponë jivi pejorobinë. Bajaraponë jivi yamaxëitojorobiaya jumai tsabia­
bi: “Xanë raja tsipaebabiabajë Dioso taneitorobicuenia,” jai tsabiabi. 7 Nexata 
Barjesúsbeje najuaponaponabiababeje Sergio Paulobeje. Sergio Paulo Chipre 
tunaetoxaneto pevetsinë. Sergio Paulo cajena bitso bepijia peyapëtaenë 
palivaisi tsipaebatsi. Nexata Sergio Paulo pijajivi itoroba petojunatsinexatsi 
Bernabébeje Saulobeje. Tsipaji Sergio Paulo bitso jamatabëjumetane Dioso 
pitorobilivaisi. 8 Itsiata baitsi jane Barjesús, jivi pejorobinë, ponë vënëruba­
tsi itsavënë, Elimas, najamatabëcuene epatajërërëcaeyaexana Sergio Paulo 
Bernabébeje Saulobeje petsipaebaponaelivaisibeje yabara. Bajarapacuenia 
Barjesús najamatabëcuene epatajërërëcaeyaexana Sergio Paulo pejumecovë­
nëtsiyaniva Dioso pitorobilivaisi. 9 Nexata Saulo, ponë vënërubatsi itsavënë, 
Pablo, tsijamatabëvënëcatsi Espíritu Santo. Nexata Pablo naëcota asaëyata 
Barjesúsjavabelia. 10 Pablo jumaitsi Barjesúsjavabelia:

—¡Xamë jivi neyamaxëitojorobinë, pibisiacuene nexanaenë, dovathi 
pijajivitonëmë, pexaniajamatabëcuene pexanaejava nitoyanë! Apo jama­
tabëcopatsimë nenajumetsënëtsijava pejumecovënëtsiyaniva pamonae 
picani jamatabëjumecovënëta Dioso pijapexaniajailivaisi. 11 Dioso raja 
aeconoxae cananeconitsiaexanaena. Nexata apo natsivajënaetaemë tsane. 
Matapania anijajuametonë panepaena, icatsia natsivajënaetaename, jai 
Pablo Barjesúsjavabelia.

Nexata bajarajota Barjesús itaxutomeravibajunuatsi. Bitso ita­
xutoaitaquiri. Nexata saya Barjesús nacobenajayabaruta itsanë 

pecobevaetabinexatsi pecomacaponaenexatsi pijaboyabelia. 12  Sergio 
Paulo itsa tane bajarapacuene, nexata jumecovënëta Jesús pelivaisi. 
Sergio Paulo bitso jamatabëcuenenajunaviaca itsa jumetane Jesús pelivai­
si Bernabébeje Pablobeje petsipaebijavatabeje.

Pacuenia Pablobeje Bernabébeje ponaponabeje Antioquía 
tomarata, Pisidia nacuata peecaetomarata, yabara pelivaisi

13  Pablobana Chipre tunaetota Jesús pelivaisi petsipaebavanapaecu­
jinae, Pafos tomarata nanaropoba velapanata peponaebarcoxanetota. 
Nicaba Panfilia nacuayabelia. Nexata Panfilia nacuatalia pata Perge 
tomarata. Juan baja Perge tomarata itsajamatabëcuene najamatabëxai­
na. Nexata baja naviateca Jerusalén tomarabelia. 14 Nexata Pablobeje 
Bernabébeje icatsia nanaropotabeje Perge tomarata. Nexata icatsia pata­
beje Antioquía tomarabelia, Pisidia nacuata peecaetomarabelia. Judíovi 
penacueraevetsimatacabita Pablobeje Bernabébeje najunuabeje judíovi 
penacaetuatabiabibota. Bajarajota naecabeje. 15 Nexata daxita bajarapabo­
ta pejonevi, namuxunaeveta Dioso Moiséspijinëta penajumecopatsilivaisi. 
Namuxunaevetanua Diosojumepaebivimi profetavi bajayata peyaquinaeli­
vaisi ata. Bajaraxuacujinae judíovi penacaetuatabiabibo pevetsivi, pijajivi­
tonë itoroba. Nexata bajaraponë jumaitsi Pablobeje Bernabébejejavabelia:

—Tajabananëbeje, itsa payapëtanemebeje itsalivaisiyo panetsipaebi­
nexabeje, aeconoxae patsipaebianamebeje jivi piajamatabëcuenesaënexa 
Diosojavabelia, jai bajaraponë Pablobeje Bernabébejejavabelia.

16  Nexata jane baja Pablo nonotapuna. Nacobeyota jivi pemoyanexa. 
Pablo nexata jumaitsi:

—Tajamonae judíovi, panenamuxunaevere. Tajamonae, paxamë 
ata apo pajudíovimë, Dioso panejitsipaevi, abaxë panenamuxunaeve­
re pacuenia jumaitsinëjitsia. 17 PaDioso aeconoxae judíovitsi vajaDioso, 
bajarapaDioso bajayata baja cajena itapetatsi vajasalinaivimi pijajivine­
xa. Nexata Dioso pejamatabëcueneta vajasalinaivimi pexi ayaibitsaëto­
xaneto xainapona. Nexata vajasalinaivimi ayaibitsaëtoxaneto tsaponae 
pamatacabi jinavanapa Egipto nacuata. Nexata Dioso pesaëta vajasa­
linaivimi matacaponatsi Egipto nacuaverena. 18  Vajasalinaivimi Dioso 
pejitsipaecuenia apo exanabiabi ata, itsiata Dioso cuarenta pavaibeje 
xaniavaetsia evetatsi petusato nacuata. 19 Dioso cajena verebiaba sie­
te panacuabejepijivi, Canaánvënë nacuata pejinavanapaevimi. Nexata 
baja Dioso vajasalinaivimi totsatatsi bajarapanacuanëjava juya pejina­
vanapaenexa. 20 Bajaraxuacujinae Dioso itoroba vajasalinaiviyajuvënë­
nëvi juezmonae penaexanaponaenexa, vajasalinaivimi pevetsivinexatsi. 
Juezmonae nexata penaexanaponaevi, vajasalinaivimi evetavanapatsi 
cuatrocientos cincuenta pavaibeje. Matapania profeta Samuelpijinë eve­
tatsi vajasalinaivimi, copata baja juezmonae pevetsijavatsi. Tsipaji baja 

profeta Samuelpijinë pecotocaevijueznë. 21 Nexata vajasalinaivimi jumai­
tsi profeta Samuelpijinëjavabelia: “Pajitsipajë nitorobijava vajayajuvënë­
në penaexanaenexa vajanacayanacuaevetsinënexa,” jai. Nexata profeta 
Samuelpijinë Dioso pejamatabëcueneta itoroba Saúlpijinë vajasalinaivi­
mi cuarenta pavaibeje peyanacuaevetaponaponaenexatsi. Bajaraponëmi 
Saúlpijinë, Cispijinë pexënato, vajasalinainëmi Benjamínpijinë pemomoxi­
yajunënënë. 22  Bajaraxuacujinae Saúlpijinë Dioso copatsiaexanatsi peco­
patsinexa baja vajasalinaivimi peyanacuaevetsijavatsi. Nexata juya Dioso 
itoroba Davidpijinë vajasalinaivimi peyanacuaevetsinexatsi. Dioso jumai­
tsi Davidpijinë yabara mapacueniaje: “Isaí pexënato, David, jamatabëcue­
neyapëtaniji. Bajarapitsinë jitsipajë. Bajaraponë David daxita pacuenia 
jitsipajë, netoexanaena,” jai Dioso Davidpijinë yabara. 23  Davidpijinë raja 
pemomoyota naexana Jesús. Dioso cajena itorobica Jesús Israel nacuapi­
jivitsi vajanacacapanepaenexa pacuenia Dioso tajëvelia najumecapane­
paeya jumaitsi vajasalinaivimijavabelia. 24 Jesús petaxuxuabivajënaeya 
jivi livaisi petsipaebaponaejava, copiaya Juanpijinë jivibautisabinëmi 
tsipaebanajetaruca daxita Israel nacuapijivijava. Jumai tsanajetarucae 
Juanpijinë: “Pacopabare baja daxita pibisiacuene paneexanabiabijava. 
Panajamatabëcuenepënëyorore Diosojavabelia. Bajaraxuacujinae paca­
bautisabianatsi,” jai tsanajetarucae Juanpijinë. 25 Juanpijinë abaxë itsa 
apo beyaxuabitsi, jumai tsaponae jivijavabelia: “Ponë pacopiaevetavana­
pame, xanë raja apo bajaraponënë. Xanëcujinae rajane bajaraponë naje­
tarucaena. Xanë raja saya beveliajamatabëcuenenënë bajaraponëvecua. 
Nexata bajaraponë bepijajivitonënëcuenia ata tataxujonotsinexa pijazapa­
to, vecuaauranë,” jai tsaponae Juanpijinë Jesús yabara, jai Pablo judíovi­
javabelia judíovi penacaetuatabiabibota.

26  Icatsia Pablo jumaitsi judíovijavabelia judíovi penacaetuatabiabibota:
—Tajamonae Abrahampijinë papemomoximë, Dioso paneyaiya­

taevi. Dioso raja nacatoitoroba mapalivaisije vajanacacapanepaene­
xa Diosojavabelia. 27 Itsiata Jerusalén tomarapijivi apo yapëtae Jesús 
pecapanepaejavanexatsi. Jerusaléntomara pevetsivi ata apo yapëtae 
Jesús pecapanepaejavanexatsi. Bajarapamonae apo jumeyapëtaenua 
pacuenia jumaitsi Jesús yabara bajayata profetavi peyaquinaebaxutota. 
Penacueraevetsimatacabianë canacujitsia lebabiabi ata bajarapabaxuto 
judíovi penacaetuatabiabibota, itsiata bajarapamonae apo jumeyapëtae. 
Bajarapamonae itsa neconita Jesús pebeyaxuabinexatsi, nexata judíovi 
exana pacuenia baja cajena Diosojumepaebivi profetavi tajëvelia vajunu­
paeba Jesús pexanaejavanexatsi. 28  Judíovi apo caxitajarabi ata Jesús itsa­
cueneneconi pexainaejava, itsiata bajarapamonae vajëta nacuaevetsinë 
Pilatojavabelia Jesús pebeyaxuabinexatsi. 29 Nexata jane baja Jesús itsa 
beyaxuabatsi, copiapata jane baja daxita pacuenia Jesús yabara tajëvelia 
jumaitsi Dioso pejumelivaisibaxutota. Bajaraxuacujinae Jesús petëpaenë 

pitsicatsi cruzajavavetsica. Bajaraxuacujinae mëthëtatsi. 30 Itsiata baitsi 
jane Dioso icatsia asaëyaexanatsi Jesús petëpaecujinae. 31 Jesús petëpae­
cujinae Dioso icatsia itsa asaëyaexanatsi, bajayajebi anijatonë tsitanai­
tajëtabiaba pijajivijavabelia, pamonae yanatatsi pamatacabi Jesús pona 
Galilea nacuajavaverena Jerusalén tomaraberena. Bajarapamonae nexata 
maparucaeje tsipaebapona jivijavabelia Jesús pelivaisi, jai Pablo bajara­
pamonaejavabelia judíovi penacaetuatabiabibota.

32  Icatsia Pablo jumaitsi bajarapamonaejavabelia judíovi 
penacaetuatabiabibota:

—Nexata pacatsipaebianatsi pexanialivaisi. Dioso cajena vajasalinai­
vimijavabelia tajëvelia najumecapanepaeya jumaitsi pacuenia Dioso 
toexanaejitsia vajasalinaivijavabelia. 33  Vaxaitsi rabaja cajena bajarapa­
monaemi pemomoxitsi. Nexata pacuenia Dioso tajëvelia najumecapa­
nepaeya jumaitsi vajasalinaivimijavabelia, nacatocopiapata jane baja. 
Tsipaji baja Jesús Dioso icatsia asaëyaexanatsi petëpaecujinae pacuenia 
baja cajena jumaitsi Salmosbaxutota. Dioso pejumaitsijava Jesúsjavabelia, 
Salmosbaxutota jumaitsi mapacueniaje: “Ajena raja, pamatacabi, canu­
tatsi daxitajivi pitabarata pecayapëtaenexa xanë taxënatocuenemë,” jai 
cajena Salmosbaxutota Dioso pejumaitsijava Jesúsjavabelia. 34 Dioso baja 
asaëyaexanatsi Jesús petëpaejavavecua. Jesús baja nexata icatsia apo 
tëpae tsane itsamatacabijavabelia ata. Bajarapacuene yabara baja cajena 
vaxaitsi yapëtanetsi. Tsipaji Dioso pejumelivaisibaxutota tajëvelia jumai­
tsi mapacueniaje: “Caexanaenatsi pacuenia baja cajena najumecapane­
paeya jumaitsinë Davidpijinëjavabelia,” jai Dioso pejumelivaisibaxutota 
bajayata Dioso pejumaitsijava Jesúsjavabelia. 35 Bajaraxua yabara Jesús 
pejumaitsijava Diosojavabelia Salmosbaxutota icatsia jumaitsi mapacue­
niaje: “Nexënatonë apo necopatsimë tsane taperabëtsabanaejavabelia,” jai 
Salmosbaxutota. 36  Davidpijinë abaxë itsa asaë tsaponaponae, jumecovë­
nëtsiaponapona pacuenia Dioso itorobatsi. Bajaraxuacujinae Davidpijinë 
tëpa baja. Nexata Davidpijinë mëthëtatsi pamojivimi pemëthëanë muxu­
neneta. Nexata Davidpijinë mëthëabelia perabëtsabana baja. 37 Itsiata 
baitsi jane Jesús, ponë Dioso icatsia asaëyaexanatsi, petëpaecujinae baja­
raponë apo perabëtsabanae cajena mëthëabelia. 38  Tajamonae, bepayapë­
taneme ponë yabara pacatsipaebatsi. Jesús raja pejamatabëcueneta Dioso 
baja pacavecuaajibiaexana pibisiacuene paneexanaeneconimi. 39 Pajivi 
Jesús jumecovënëtsiana, bajarapajivi daxita pibisiacuene pexanaeneco­
ni Dioso vecuaajibiaexanaenatsi Jesús pejamatabëcueneta. Pajivi apo 
jumecovënëtsicapanepae ata Dioso Moiséspijinëta penajumecopatsilivaisi, 
jamatabëjumaitsi: “Xanë baja jumecovënëtajë Dioso Moiséspijinëta pena­
jumecopatsilivaisi. Nexata pibisiacuene taexanaeneconi Dioso nevecuaa­
jibiaexanaena,” jamatabëjai, itsiata bajarapajivi pibisiacuene pexanaene­
coni Dioso apo vecuaajibiaexanaetsi tsane. Tsipaji Dioso Moiséspijinëta 

penajumecopatsilivaisi itsajivi ata apo jumecovënëtsicapanepae. 40 Xania 
baja tsane. Xaniavaetsia pajinavanapaename papecatocopiapatsiyani­
va pacuenia Diosojumepaebivi profetavi peyaquinaebaxutota tajëvelia 
jumaitsi. Tsipaji raja profetavi peyaquinaebaxutota, tajëvelia jumaitsi 
mapacueniaje:
	 41	Panecapocaponaevi, ¡xania baja pataename! Panajunaviacaename 

raja. Tsipaji raja panevecuanaxuabianame. 
Panejinavanapaeepatota xanë, Diosonë, exanaenajë ayaicuene 
taexanaejavanë. Nexata taexanaejavanë pelivaisi, itsamonae 
xaniavaetsia pacatsipaebi ata tsane, itsiata apo pajumecovënëtsimë 
tsane,

jai Diosojumepaebivi profetavi peyaquinaebaxutota Dioso penaneconi­
tsiaexanaejavanexa yabara pamonae Dioso apo pejumecovënëtsivi, jai 
Pablo bajarapamonaejavabelia judíovi penacaetuatabiabibota.

42  Pablobeje baja Bernabébeje pitsapaejitsiabeje judíovi penacaetua­
tabiabibovecua. Nexata bajarajota pamonae apo judíovi, junatatsibeje 
icatsia itsamatacabi judíovi penacueraevetsimatacabita petsipaebine­
xabeje bajarapalivaisi. 43  Penacaetuatsivi baja naviaba judíovi pena­
caetuatabiabibovecua. Nexata Pablobeje Bernabébeje judíovi penacae­
tuatabiabibovecua itsa pitsapabeje, jivi ayaibitsaëto pënaponatsibeje. 
Bajarapamonaeyajuvënëvi itsamonae judíovi, itsamonae apo judíovi. 
Pamonae apo judíovi, bajarapamonae catsiteca judíovicuenia Dioso peju­
mecovënëtsijava. Nexata Pablobeje Bernabébeje muxujiobabeje bajarapa­
monae pevajënaeyabelia ajamatabëcuenesaëya pejumecovënëtavanapae­
nexa Dioso pitaxutotsoniataejavatsi.

44 Bajara jane xuacujinae icatsia judíovi penacueraevetsimatacabita, 
bajarapatomarapijivi muxunanacaetuatatsibeje ayaibitsaëtoxanetonë 
Dioso pitorobilivaisi penamuxunaevetsinexatsibeje. 45 Nexata judíovi itsa 
tane bajarapajivibitsaëtoxanetonë Pablobeje Bernabébeje pemuxunana­
caetuatsijavatsibeje, judíovi bitso cuenecaëbatsi. Nexata judíovi jumaitsi 
jivijavabelia pejumecovënëtsiyaniva bajarapalivaisi:

—Pacuenia Pablo pacatsipaeba, apo xaniajai cajena, jai judíovi Pablo 
petsipaebilivaisi yabara.

Judíovi bitso pibisiacuenia baracuaicuaijaitsi Pablo. 46  Itsiata Pablobeje 
Bernabébeje ajumejunavijibia tsipaebaponabeje Dioso pitorobilivaisi. 
Jumaitsibeje tsaponae mapacueniaje:

—Copiaya baja picani pacatsipaebatsibeje Dioso pitorobilivaisi paxamë 
pajudíovimëjavabelia. Itsiata apo pajitsipaemë bajarapalivaisi panejume­
covënëtsinexa. Tsipaji apo pajitsipaemë panexainaenexa matacabi apo 
pevereverecaejava. Paxanëbeje baja nexata pacavecuaponatsibeje pata­
tsipaebinexabeje bajarapalivaisi apo judíovijavabelia. 47 Bajarapacuenia 
pacavecuaponatsibeje tsipaji baja pepo petuxanenë bajarapacuenia 

paneitorobabeje. Dioso cajena pejumelivaisibaxutota tajëvelia jumaitsi 
mapacueniaje:

Caitorobianatsi nejamatabëcueneitayotsinexa pamonae apo 
judíovi. Baitsi jane tsipaebanajetarucaename tajumelivaisi 
daxitanacuanëjava, nacuatabujava ata pejinavanapaevi, 
pecapanepaenexatsi pibisiacuene pexanaeneconivecua,

jai Dioso pejumelivaisibaxutota, jai Pablo judíovijavabelia.
48  Apo judíovi itsa jumetane bajarapacuenia Pablo pejumaitsijava, nexa­

ta apo judíovi jamatabëcuenebarëya. Nexata apo judíovi jumaitsi:
—Dioso cajena pitorobilivaisi pexanialivaisi bitso, jai.
Nexata jane baja apo judíovi ata jumecovënëta Dioso, pamonae baja 

cajena tajëvelia Dioso itapeta matacabi apo pevereverecaejava pexai­
naenexa. 49 Nexata jane baja daxita bajarapanacuata pejinavanapaevi 
jumetane Dioso pitorobilivaisi. 50 Itsiata baitsi jane pajudíovi Pablobeje 
Bernabébeje cueneitoyatsibeje, muxubijiapenetsiaya barëcuaicuai­
jai tomaraevetsivijavabelia, petuxanevi pijavajivijavabelia ata. Nexata 
bajarapamonae anaepana Pablobeje Bernabébejejavabelia. Nexata baja 
Pablobeje Bernabébeje capitsapatsibeje bajarapanacuavecua. 51 Nexata 
Pablobeje Bernabébeje bajarapatomarata nataxuatsapërëvarëbabeje. 
Bajarapacuenia nataxuatsapërëvarëbabeje bajarapatomarapijivi peyapë­
taenexa penaneconitsijava Diosojavabelia, apo pejumecovënëtsixae Dioso 
pitorobilivaisi. Bajaraxuacujinae Pablobeje Bernabébeje Iconio tomara­
belia baja ponabeje. 52  Itsiata daxita pamonae Dioso pejumecovënëtsivi, 
Antioquía tomarata pejinavanapaevi, jamatabëcuenebarëya. Espíritu 
Santonua jamatabëcuenevënëcavanapa. Nexata exanabiaba pacuenia 
Espíritu Santo itorobatsi.

Pacuenia Pablobeje Bernabébeje ponaponabeje 
Iconio tomarata yabara pelivaisi

14 �1 Iconio tomarata Pablobeje Bernabébeje judíovi penacaetuatabia­
bibota najoneyabeje. Bajarajota xaniavaetsia tsipaebabeje Jesús 

pelivaisi. Nexata jivibitsaëtoxaneto judíovi, apo judíovi ata, jumecovë­
nëta Jesús pelivaisi. 2  Itsiata baitsi jane itsamonae judíovi, Dioso apo 
pejumecovënëtsivi, itoroba apo judíovi pianaepanaenexa Jesús pelivaisi 
pejumecovënëtsivijavabelia. 3  Bajarapacuene peyapëtaexaebeje, Pablobeje 
Bernabébeje bajayajebi ponaponabeje bajarajota. Tsipaebabiababeje aju­
mejunavijibia Jesús pelivaisi. Tsipaji yapëtanebeje Dioso peyajavaponapo­
naejavatsibeje. Nexata daxitajivi yapëtaeyaexanaponabeje Dioso pitaxuto­
tsoniataejavatsi bajarapamonae. Nexata daxita bajarapamonae yapëtane 
Jesús pelivaisi pexaniajailivaisicuene. Tsipaji bajaraponëbeje ayaicuene 
pexanaejava Dioso pesaëta exanaponabeje. 4 Itsiata bajarapatomarapi­
jivi apo najamatabëcuenejëpae. Itsamonae jitsipa pejumecovënëtsinexa 

judíovi petsipaebilivaisi. Itsamonae jitsipa pejumecovënëtsinexa após­
tolenëbeje petsipaebilivaisi. 5 Nexata judíovi, apo judíovinua, toma­
ra pevetsivinua, jamatabëbijatanetsibeje Pablobeje Bernabébeje. 
Jamatabëtseconatsibejenua ibotonëta. 6  Nexata Pablobeje Bernabébeje 
nayajumetanebeje pacuenia exanaejitsiatsibeje. Nexata vecuanajetabaji­
ravabeje Listra tomarabelia, Derbe tomarabelia ata. Bajarapatomarabeje 
ecabeje Licaonia nacuata. Bajarapatomarabeje pepënëya penaetomara­
xijava ata najetarucabeje. 7 Daxita bajaraxuayo tsipaebanajetarucabeje 
pexanialivaisi, Jesús pelivaisi.

Pacuenia Pablo ibotonëta tseconatsi Listra tomarata yabara pelivaisi
8  Listra tomarata naeca petaxucuenabinëtsi. 

Penaexanaejavaveliacujinae apo ponaponae caeto ata. 9 Bajaraponë 
najumetaeyeca Pablo petsipaebilivaisi. Nexata Pablo naitaxutobabatsia­
ya naëcota bajaraponëjavabelia. Nexata Pablo jamatabëcueneyapëtane 
petaxucuenabinëtsi pejamatabëjumaitsijava: “Dioso pepacuene caëjëpatsi 
tanetaxuxanepanaeyaexanaenexa,” pejamatabëjaijava. 10 Nexata Pablo 
pinijijumeta jumaitsi petaxucuenabinëtsijavabelia:

—Nonotapunare. Ponaponare baja, jai Pablo.
Nexata bajaraponë jirevapuna. Ponapona baja. 11 Jivibitsaëtoxaneton

ë itsa tane Pablo petaxuxanepanaeyaexanaejava petaxucuenabinëmitsi, 
nexata bajarapamonae pijajumeta, Licaoniajumeta, pinijijumeta jumaitsi 
mapacueniaje:

—¡Diosonëbeje cajena! ¡Bevaxaitsi jivitonëbejecuenia patsica vaxaitsija­
vabetsica! jai bajarapamonae.

12  Bajarapanacuapijivi xaina pijadiosovi. Itsiata apo pepo dioso­
vi. Nexata Bernabé tanetsi beZeusvënëdiosonë. Pablo pijinia tanetsi 
beHermesvënëdiosonë. Tsipaji Pablo penamatacanajetarucaenë. Nexata 
jivi barëcuaicuaijai tsabiabi. 13  Zeusvënëdiosonë pijatemplobo eca 
Listratomara jumaverena, Listra tomarabelia pejonebaupa imoxoyove­
cua. Nexata sacerdotenë, Zeusvënëdiosonë pijatemplobota penacueneba­
biabinë, capata torobitsaëto Listra tomarabelia pejonebaupajavaberena. 
Bajarapatorobitsaëto matabocoitabëtsiaya tsimataruba pematono. Nexata 
sacerdotenë, Listra tomarapijivi yajava, tobejitsiatsibeje picani bajara­
patorobitsaëto Pablobeje Bernabébeje ofrendacuenia bajarapavi peto­
tajuitsinexatsibeje. Bajarapacuenia picani totajuitsijitsiatsibeje tsipaji 
bediosonëbeje tanetsibeje. 14 Nexata Bernabébeje Pablobeje itsa jumeta­
nebeje bajarapacuene petoexanaejavanexatsibeje, apo jitsipaebeje. Nexata 
penaxatatsijavabeje mëpabëtitinaxuabarecabeje. Tsipaji Dioso apo pejitsi­
paecuenia bajarapamonae toexanaejitsiatsibeje. Nexata cujinaejinaliabeje 
jivibitsaëtoxanetonë penacaetuanaejavabelia. Nexata bajarapajivibitsaëto­
xanetonë tuatuajëta nucabeje. Pinijijumeta Pablo jumaitsi:

15 —¿Detsa xuajitsia bajarapacuene panetoexanaejitsiamë? 
Paxanëbeje ata raja saya pajivitonënëbeje. Pacuenia paxamë paja­
matabëcueneitsimë, bajara saya paxanëbeje ata patajamatabëcuenei­
tsinëbeje. Papatajopajëbeje patacatsipaebinexabeje pexanialivaisi. 
Panajamatabëcuenepënëyorore bajarapacuenia paneexanabiabijavavecua 
panejumecovënëtsinexa pepo Dioso apo peyamatacabiavereverecaenë. 
Dioso raja daxitacuene pexanaenë. Exana mapanacuaje, mapanacuapiji­
cuene yajava. Exana itaboxo ata, itaboxopijicuene yajava. Exana manua­
mene ata, manuamenepijicuene yajava. 16  Dioso copata vajavajënaeya 
daxitanacuapijivi pejinavanapaenexa pijacuata penatojitsipaecuenia. 
17 Nexata Dioso daxitacuene pexanaejava, nacobecovëtaeyaexanabia­
ba daxitajivijavabelia. Nexata picani bajarapamonae becanaëjëta Dioso 
peponaponaejava. Tsipaji Dioso pexaniacuene toexanabiaba bajarapa­
monaemijavabelia. Bajara icatsia pacuenia vaxaitsijavaberena ata pexa­
niacuene Dioso nacatoexana. Ema nacatorunaeyaexanabiabica. Nexata 
vajaubijava nacatonaxaniabiaexanabiaba. Nexata bajarapacuenia vajaxae­
java nacarajutabiaba. Nacajamatabëcuenebarëyayaexananua, jai Pablo 
pamonaejavabelia picani torobitsaëto tobejitsiatsibeje.

18  Bajarapacuenia Pablo jumaitsi ata, itsiata picani bajarapamonae 
jamatabëtobiatsibeje torobitsaëto petotajuitsinexatsibeje bajarapavi ofren­
dacuenia Pablobeje Bernabébejenexa. Itsiata baja belia copatsiaexanabeje.

19 Nexata judíovi, Dioso apo pejumecovënëtsivi, parena Antioquía 
tomaraverena, Iconio tomaraverena ata. Bajarapajudíovi Listra tomara­
pijivijavabelia najumetsënëtsiaya neconitatsibeje Pablobeje Bernabébeje 
pebaraanaepanaenexatsibeje. Nexata Listra tomarapijivi ibotonëta tseco­
natsi Pablo. Bajaraxuacujinae tomarapënëyabelia robobocaliatsi. Tsipaji 
baja bepetëpaenë taeyabuatatsi. 20 Itsiata baitsi jane Dioso pejumecovë­
nëtsivi Pablo matatoyorotsia itsa taenubenatsi pexuababuatsijavatatsi, 
nexata Pablo nonotapuna icatsia. Icatsia Pablo caevëa jonena Listra toma­
raberena. Meravia pitsijavata Pablobeje Bernabébeje ponabeje baja Derbe 
tomarabelia.

21 Nexata Derbe tomarata tsipaebaponaponabeje pexanialivaisi, Jesús 
pelivaisi. Nexata jumecovënëtatsibeje jivibitsaëtoxaneto. Bajaraxuacujinae 
icatsia naviatanajetarucabeje Listra tomarajava, Iconio tomarajava ata, 
Antioquía tomarajava ata. 22  Bajarapatomaranëjava Jesús pelivaisi tsipae­
banajetarucabeje pejamatabëcuene asaëyaexanaponaenexabeje Dioso peju­
mecovënëtsivi. Muxujiobaponabeje bajarapamonae pevajënaeyabelia aja­
matabëcuenesaëya pecatsitecaenexa Dioso pejumecovënëtsijava. Pablobeje 
Bernabébeje jumai tsaponaebeje Dioso pejumecovënëtsivijavabelia:

—Dovathi pejamatabëcueneta, pinijicuenia nacajamatabëcueneëjëta­
ponaena daxita vajajonevinexa Dioso pijanacuayabetsia, jaibeje tsaponae 
Dioso pejumecovënëtsivijavabelia.

23  Caebitsaëto canacujitsia, Dioso pejumecovënëtsivijava, toitapetapo­
nabejenua ancianovinexa, Dioso pejumecovënëtsivi pevetsivinexa. Nexata 
itsa pabitsaëtojavata toitapetsijitsiabeje, penacaetuatsivajënaeya apo 
xaeyabiabibeje pexaejava. Nexata penacaetuatsijavata itsa toitapetabeje, 
japasa tovajëtabiababeje Diosojavabelia bajarapamonae peyavenonaene­
xatsi Dioso. Jumai tsabiabibeje Diosojavabelia:

—Diosomë, xaniavaetsia yavenonaename mapaancianovije xaniavae­
tsia pecatoevetsinexa nijajivi, jaibeje tsabiabi Diosojavabelia.

Pacuenia Pablobeje Bernabébeje naviatabeje Antioquía 
tomarabelia, Siria nacuata peecaetomarabelia, yabara pelivaisi

24 Pablobeje Bernabébeje Pisidianacua pexenetsicujinaebeje, patabeje 
Panfilia nacuayabelia. 25 Nexata Panfilia nacuata, Perge tomarata, Dioso pito­
robilivaisi jivi tsipaebabeje. Bajaraxuacujinae icatsia patabeje Atalia tomarata. 
26 Nexata Atalia tomarata naropotabeje barcota. Menia jane baja ponabeje. 
Naviatabeje jane baja Antioquía tomarabelia. Tsipaji baja cajena pamatacabi 
taxuxuabijitsiabeje Dioso pitorobilivaisi jivi petsipaebanajetarucaenexabeje, 
naropotabeje Antioquía tomarata. Nexata pamatacabi naropotabeje Antioquía 
tomarata, penaropotsivajënaeyabeje, Dioso pejumecovënëtsivi tsimatanaco­
bebuatatsibeje Dioso peyavenonaponaenexatsibeje jivi petsipaebanajetarucae­
javatabeje Dioso pitorobilivaisi. Pablobeje Bernabébeje Antioquía tomarata 
patabeje. Tsipaji baja toveretabeje daxita pacuenia Dioso itorobatsibeje. 27 Itsa 
baja Antioquía tomarata patabeje, junatabeje penacaetuatsinexa daxita Dioso 
pejumecovënëtsivi. Nexata bajarapamonaejavabelia tsipaebabeje daxita Dioso 
peyavenonaponaejavatsibeje. Tsipaebabejenua apo judíovi ata pejumecovë­
nëtsijava Dioso pitorobilivaisi. Tsipaji baja cajena Dioso tocopata apo judíovi 
ata pejumecovënëtsinexa bajarapalivaisi. 28 Pablobeje Bernabébeje Antioquía 
tomarata bajayajebi naponaponabeje Dioso pejumecovënëtsivijavata.

Pacuenia apóstolevi, ancianovi yajava, nacaetuata 
Jerusalén tomarata yabara pelivaisi

15 �1 Pamatacabi Pablobeje Bernabébeje ponaponabeje Antioquía 
tomarata, judíovi, Judea nacuaverena peponaevi, pata Antioquía 

tomarata. Nexata bajarapamonae Dioso pejumecovënëtsivijavabelia livai­
si tsipaeba. Petsipaebijavata bajarapamonae jamatabëcuenenavëxaniabia­
ya jumaitsi mapacueniaje:

—Panamatavenoname paxamë ata papecaperabëcaucubinexa pacue­
nia Dioso Moiséspijinëta najumecopata. Itsa jume, nexata acuenebi tsane 
papecacapanepaejava Diosojavabelia, jai tsaponae judíovi, pepatsivi 
Judea nacuaverena.

2  Bajarapacuenia pejumaitsaponaexae, nexata Pablobeje Bernabébeje 
pinijicuenia namataenetsia barënajumenotabeje pajudíovi pata Judea 

nacuaverena. Nexata Antioquía tomarapijivi Dioso pejumecovënëtsivi, 
Pablobeje Bernabébeje itapetatsibeje pitorobinexatsibeje Jerusalén toma­
rabelia. Nexata Pablobeje Bernabébeje yajavaponabeje Dioso pejumecovë­
nëtsiviyajuvënëvi. Itorobatsibeje peyanijobinexabeje peperabëcaucubicue­
ne yabara apóstolevijavabelia, ancianovijavabelia ata, Jerusalén tomarata 
pejinavanapaevijavabelia.

3  Itorobatsibeje Dioso pejumecovënëtsivi. Nexata Pablobana itsa pona, 
najetarubena Fenicia nacuajava, Samaria nacuajava ata. Bajaraxuayo 
Dioso pejumecovënëtsivijavabelia tsipaebapona apo judíovi ata pijape­
rujujamatabëcuene pecopabijava, pejumecovënëtsinexa Dioso. Nexata 
daxita Dioso pejumecovënëtsivi jamatabëcuenebarëya itsa jumetane 
bajarapalivaisi.

4 Pablobana itsa pata Jerusalén tomarabelia, Dioso pejumecovënëtsivi, 
apóstolevinua, ancianovinua, xaniavaetsia copiapitatsi. Nexata Pablobeje 
Bernabébeje bajarapamonaejavabelia tsipaebabeje daxita Dioso peyave­
nonaponaejavatsibeje pamatacabi Dioso pitorobilivaisi jivi tsipaebana­
jetarucabeje. 5 Nexata fariseovi, Dioso pejumecovënëtsivi, nonobapuna. 
Fariseovi jumaitsi mapacueniaje:

—Dioso pejumecovënëtsivi apo judíovi ata, namatavenona pepera­
bëcaucubinexatsi. Namatavenonanua bajarapamonae pejumecovënëtsi­
nexa Dioso Moise'spijinëta penajumecopatsilivaisi, jai fariseovi Dioso 
pejumecovënëtsivi.

6  Nexata nacaetuata apóstolevi, ancianovi yajava, apo judíovi ata pepe­
rabëcaucubijavatsi yabara penabarëcuaicuaijainexa. 7 Bajayajebi baja 
namataenetsia penabarëcuaicuaijaicujinae, nexata Pedro nonotapuna. 
Jumaitsi:

—Tajamonae, payapëtaneme rabaja mapacueneje. Xanë baja cajena 
bajaya Dioso nitapeta, paxamëyajuvënënë, apo judíovijavabelia tatsi­
paebinexa pexanialivaisi, Jesús pelivaisi. Nexata apo judíovi ata Dioso 
pecapanepaenexatsi Jesús pelivaisi itsa jumecovënëta. 8  Dioso cajena 
daxitajivi pejamatabëcueneyapëtaenë. Yapëtanetsi Dioso aneconijibia 
petaejava apo judíovi ata. Yapëtanetsi bajarapacuene tsipaji apo judíovi 
ata Dioso rajuta Espíritu Santo. Pacuenia vaxaitsi judíovitsi Dioso naca­
rajuta Espíritu Santo, bajara pijinia pacuenia Dioso rajuta Espíritu Santo 
apo judíovi ata. 9 Pacuenia vaxaitsi judíovitsi Dioso nacajitsipa, bajara 
pijinia pacuenia Dioso jitsipa apo judíovi ata. Bajaraxuata apo judíovi ata 
pibisiacuene pexanaeneconimi Dioso vecuaajibiaexanatsi Jesús pelivaisi 
pejumecovënëtsixae. 10 Pëtsa pajumeaebame Dioso aneconijibia petaejava 
apo judíovi ata. Pëtsa bajarapamonae paitorobame pejumecovënëtsinexa 
piayapëbejelivaisi, Dioso Moiséspijinëta penajumecopatsilivaisi. Tsipaji 
bajarapalivaisi vaxaitsi ata apo nacacaëjëpae vajajumecovënëtsinexa. 
Vajasalinaivimi ata apo caëjëpaetsi pejumecovënëtsinexa bajarapalivaisi. 

11 Vaxaitsi baja jumecovënëtatsi Jesús pelivaisi. Nexata vajatuxanenë 
Jesucristo pejamatabëcueneta Dioso vajanacaitaxutotsoniataexae, naca­
capanepaena pibisiacuene vajaexanaeneconivecua. Bajara pijinia pacue­
nia apo judíovi ata Jesucristo pejamatabëcueneta Dioso capanepaenatsi 
pibisiacuene pexanaeneconivecua, jai Pedro apóstolevijavabelia, anciano­
vijavabelia ata.

12  Dioso pitorobilivaisi Bernabébeje Pablobeje apo judíovijava itsa tsi­
paebanajetarucabeje, Dioso pesaëta pinijicuene pexanaejavanë exanapo­
nabeje. Nexata bajaraxua Bernabébeje Pablobeje itsa navajunupaebabeje, 
daxita apóstolevi, ancianovi ata, moya ena. Xaniavaetsia namuxunaevete­
na. 13  Itsa baja Pablobeje Bernabébeje najumeveretabeje petsipaebijavabe­
je, nexata Santiago jumaitsi apóstolevijavabelia, ancianovijavabelia ata:

—Tajamonae, panenamuxunaevere. 14 Simón Pedro raja nacatsi­
paeba Dioso aneconijibia petaejava apo judíovi ata pecapanepaenexa 
pibisiacuene pexanaeneconivecua Jesús pelivaisi itsa jumecovënëta. 
15 Bajarapacuenia apo judíovi ata aneconijibia Dioso petaejavanexa yaba­
ra, bajayata tajëvelia Diosojumepaebivi profetavi peyaquinaelivaisita 
vajunupaeba baja cajena. Dioso pejumaitsijava apo judíovi yabara Dioso 
pejumelivaisibaxutota jumaitsi mapacueniaje:
	 16	“Bajayata abaxë pamatacabi Davidpijinë evetaponapona 

Israelnacua, xaniavaetsia jivi nejumecovënëtavanapa. Bajara 
icatsia pacuenia jivi xaniavaetsia tanejumecovënëtavanapaenexa, 
yavenonaenajë. 17 Nexata apo judíovi ata, daxita pamonae 
junatsianajë tajajivinexa, bajarapamonae ata jitsipaena 
tanejumecovënëtsinexa,” jai bajayata Dioso mapacueniaje. 18  Dioso 
baja cajena tajëvelia yapëtaeyaexana daxita mapacuene yabaraje,

jai profetavi peyaquinaelivaisita, jai Santiago apóstolevijavabelia, ancia­
novijavabelia ata.

19 Icatsia Santiago jumaitsi apóstolevijavabelia, ancianovijavabelia ata:
—Nexata xanë jamatabëitsinë mapacueniaje. Apo jamatabëitonotsi tsa­

netsi baja matavëjëa apo judíovi, pamonae baja najamatabëcuenepënëyo­
rota Diosojavabelia. 20 Itsiata baitsi jane caelivaisiyobeje toyaquinaenatsi 
cuyalatobaxutota vajayapëtaeyaexanaenexa bajarapamonae. Itsamonae 
xaina pecobeta saya jumapecataeya pexanaenëanë bepijadiosovi petae­
nexa. Nexata bajaraxuanëjavabelia ofrendacuenia pevi perajutsinexa, 
tobeyabiaba baca, oveja ata. Toyaquinaenatsi bajarapayajuvënëvi pexae­
yaniva. Toyaquinaenatsinua daxita pebijivi peyapëtaenexa, daxita peti­
riavi ata peyapëtaenexa. Papebijivi baja nacojioba, pematayajibiyanivatsi 
itsavajavabelia pijavavecua. Papebijivi pijinia abaxë apo nacojiobi, pema­
tayajibiyanivatsi petirivajavabelia. Bajara pijinia pacuenia petiriavi ata. 
Papetiriavi baja nacojioba, pematayajibiyanivatsi itsanëjavabelia pamo­
navecua. Papetiriavi pijinia abaxë apo nacojiobi pematayajibiyanivatsi 

pebijavabelia. Toyaquinaenatsinua bajarapamonae pexaeyaniva cuibo­
cuetsacaeya pebeyaxuabinë pevi, pexaeyaniva peja ata. Bajarapacuenia 
toyaquinaenatsi apo judíovi ata Dioso pejumecovënëtsivi peyapëtaene­
xa xua vaxaitsi judíovitsi cujunavatsi. Nexata itsamatacabijavabelia ata 
apo judíovi pejamatabëcuenebijianaeyaniva judíovijavabelia. 21 Tsipaji 
bajarapalivaisi Dioso Moiséspijinëta penajumecopatsijavaveliacujinae, 
vajasalinaivimi caetomara canacujitsia itavetabiabatsi bajarapacuene. 
Itavetabiabatsi bajarapacuene penacueraevetsimatacabianë canacujitsia 
penacaetuatabiabibonëjava, jai Santiago apóstolevijavabelia, ancianovija­
vabelia ata.

22  Nexata daxita apóstolevi, ancianovinua, daxita Dioso pejumecovë­
nëtsivinua, najamatabëjëpa penaitapetsinexa bajarapamonaeyajuvënë­
vi pitorobinexa Antioquía tomarabelia Pablobeje Bernabébeje pepëta. 
Nexata itapetatsibeje Silasbeje Judasbeje. Judas vënërubatsi itsavënë, 
Barsabás. Bajaraponëbeje Dioso pejumecovënëtsivi penamatacaitorobivi 
yajuvënënëbeje. 23  Pacuyalatobaxuto bajaraponëbeje tocaponaejitsiabe­
je Antioquía tomarapijivijavabelia, Siria nacuapijivijavabelia ata, Cilicia 
nacuapijivijavabelia ata, jumaitsi mapacueniaje:

—Tajamonae, paxanë paapóstolevinë, pacajamatabënajinaliatsi. 
Vajamonae ancianovi ata pacajamatabënajinalia. Pacajamatabënajinaliatsi 
daxita apo pajudíovimë, Antioquía tomarata panejinavanapaevi. Paxamë 
ata Siria nacuata panejinavanapaevi, pacajamatabënajinaliatsi. Paxamë 
ata Cilicia nacuata panejinavanapaevi, pacajamatabënajinaliatsi. 24 Pavënë
livaisitaniji pacuenia pacajumaitsi paxanëyajuvënëvi papecasivaxainaevi­
lia. Bajarapamonae pina nexata pacanajamatabëcuene epatajërërëcaeyae­
xanapona. Tsipaji pina bajarapamonae pacajumaitsi: “Panamatavenoname 
paxamë ata papecaperabëcaucubinexa. Panamatavenonamenua panejume­
covënëtsinexa Dioso Moiséspijinëta penajumecopatsilivaisi,” pacajai pina. 
Pamonae pacajumaitsi bajarapacuenia, paxanë cajena apo paitorobinë 
paxamëjavabelia. 25 Nexata paxanë patanacaetuatsijavata, panajamatabë­
cuenejëpajë pataitapetsinexa ponëbeje paitorobijitsianë paxamëjavabelia 
pecaponaenexabeje patacatoyaquinaelivaisi. Bajaraponëbeje naliabeje 
Bernabébeje Pablobeje pepëta. 26 Vajabananëbeje, Bernabébeje Pablobeje, 
bitso vaxaitsi asivatsi. Bajaraponëbeje vajatuxanenë Jesucristo pejumeli­
vaisi yabara itsamonae jamatabëbeyaxuababiabi atatsibeje, itsiata ajama­
tabëcuenesaëbeje tsaponaponae. 27 Nexata bajaraponëbeje pepëta paca­
toitorobatsi Judasbeje Silasbeje. Nexata Judasbeje Silasbeje xaniavaetsia 
pacatsipaebiana pacuene yabara pacatoyaquinatsi cuyalatobaxutota. 28  Itsa 
panacaetuatajë Espíritu Santo paneyavenona patayapëtaenexa peyapëxa­
nepanaelivaisi patacatoitorobinexa panejumecovënëtsinexa. Nexata baja 
apo panamatavenonaemë panejumecovënëtsinexa piayapëbejelivaisi, pali­
vaisi daxita pajudíovinë pajumecovënëtajë. Pacaitorobatsi palivaisi bitso 

panamatavenoname panejumecovënëtsinexa. 29 Pecobeta saya jumapeca­
taeya pexanaenëanëjavabelia ofrendacuenia pevi perajutsinexa itsamo­
nae itsa tobia baca, oveja ata, pëtsa paxaneme bajarapayajuvënëvi. Pëtsa 
paxaneme peja. Pëtsa paxaneme cuibocuetsacaeya pebeyaxuabinë pevi. 
Papebijivi baja nacojioba, pëtsa matayajibatsi itsavajavabelia pijavavecua. 
Papebijivi pijinia abaxë apo nacojiobi, pëtsa matayajibatsi petirivajavabe­
lia. Bajara pijinia pacuenia petiriavi ata. Papetiriavi baja nacojioba, pëtsa 
matayajibatsi itsanëjavabelia pamonavecua. Papetiriavi pijinia abaxë apo 
nacojiobi, pëtsa matayajibatsi pebijavabelia. Itsa pajumecovënëtame baja­
rapalivaisi, nexata xaniavaetsia pajinavanapaename. Bajara saya palivaisi­
yo pacatoyaquinatsi, jai apóstolevi, ancianovi yajava, apo judíovijavabelia 
petoyaquinaebaxutota Jerusalén tomaravelia.

30 Nexata jane baja bajarapacuyalatobaxuto petocaponaenexabeje apo 
judíovijavabelia, Judasbeje Silasbeje itorobatsibeje penaponaenexabeje 
Pablobeje Bernabébeje pepëta. Nexata baja naponabeje. Bajarapamonae 
pata Antioquía tomarabelia. Nexata Antioquía tomarapijivi junata daxita 
Dioso pejumecovënëtsivi penacaetuatsinexa. Nexata penacaetuatsijava­
ta rajutabeje bajarapacuyalatobaxuto. 31 Antioquía tomarapijivi itsa leba 
bajarapacuyalatobaxuto, bajarapamonae bitso jamatabëcuenebarëya. 
32  Judasbeje Silasbeje Diosojumepaebinëbeje profetanëbeje. Nexata ayai­
livaisi tsipaebabeje Antioquía tomarapijivijavabelia. Nexata baja baja­
rapamonae ajamatabëcuenesaë Diosojavabelia pejumetaexae palivaisi 
tsipaebabeje Judasbeje Silasbeje bajarapamonaejavabelia. 33  Bajayajebi 
baja Antioquía tomarata Judasbeje Silasbeje naponaponabeje. 
Bajaraxuacujinae Dioso pejumecovënëtsivijavabelia xaniavaetsia napëjio­
babeje penaviatsinexabeje baja pitorobivitsijavabelia. 34 Pepuanapëjiobibe
je baja, Silasbeje abaxë itsiata icatsia nacopatabeje bajarajota. 35 Pablobeje 
Bernabébeje ata abaxë ponaponabeje Antioquía tomarata. Dioso pitorobi­
livaisi tsipaebaponaponabeje. Itsamonae Dioso pejumecovënëtsivi yajava­
ponaponabeje Dioso pitorobilivaisi penajuatsipaebabiabinexa.

Pacuenia icatsia Pablo cotocaevi panamuto pona jivi icatsia 
petsipaebinexa Dioso pitorobilivaisi yabara pelivaisi

36  Antioquía tomarata Pablobeje Bernabébeje bajayajebi ponaponabeje. 
Pablo jumaitsi Bernabéjavabelia:

—Ponatsibeje icatsia vajataenexabeje vajamonae Dioso pejumecovë­
nëtsivi. Daxita tomaranëjava, itsaxuayo baja imata tsipaebanajetaruca­
tsibeje Dioso pitorobilivaisi, bajaraxuayo icatsia najetarucaenatsibeje. 
Taenajetarucaenatsibeje pacuenia jinavanapa bajarapamonae, jai Pablo 
Bernabéjavabelia.

37 Bernabé nexata bitso jitsipa pebarëponaenexabeje icatsia Juan, ponë 
vënërubatsi itsavënë, Marcos. 38  Itsiata baitsi jane Pablo apo jitsipae baja 

icatsia Marcos pebarëponaenexabeje. Tsipaji imata copiaya panamuto 
barëponabeje picani, Marcos epatua naviateca Panfilia nacuata. Nexata 
Marcos xaniavaetsia apo yavenonaeyaveretsi Dioso pitorobilivaisi jivi 
petsipaebaponaejava. 39 Nexata Pablobeje Bernabébeje apo najamatabë­
cuenejëpaebeje Marcos pebarëponaejavabejenexa yabara. Nexata baja 
Pablobeje Bernabébeje navecuanatsatabeje. Bernabé jane baja nexata 
Marcos barëpona. Velapanata peponaebarcota Bernabébeje Marcosbeje 
naponabeje. Nexata nicababeje Chipretunaeto nacuayabelia. 40 Nexata 
pijinia Pablo itapeta Silas peyanatsinexatsi. Dioso pejumecovënëtsi­
vi tovajëtatsibeje Diosojavabelia peyavenonaponaenexatsibeje penaje­
tarucaejavabeje. 41 Nexata Pablobeje Silasbeje Siria nacuajava, Cilicia 
nacuajava ata, Dioso pitorobilivaisi jivi tsipaebanajetarucabeje. Nexata 
bajarapanacuanëpijivi Dioso pejumecovënëtsivi, caebitsaëto canacujitsia, 
Diosojavabelia ajamatabëcuenesaë tsaponae.

Pacuenia Timoteo Listra tomarata nanaropota 
Pablobeje Silasbeje pepëta yabara pelivaisi

16 �1 Pablobeje Silasbeje patabeje Derbe tomarata. Patabeje Listra 
tomarata ata. Listra tomarata caxitajarababeje Dioso pejumecovë­

nëtsinë, Timoteo. Timoteo pena judíova, Dioso pejumecovënëtsiva. Itsiata 
baitsi jane Timoteo paxapijinë griegonë. 2  Daxita Dioso pejumecovënëtsivi, 
Listra tomarapijivi, Iconio tomarapijivi ata, Timoteo yabara jumai tsabiabi:

—Timoteo raja xaniavaetsia Dioso jumecovënëtaponapona, jai tsabiabi.
3  Pablo jitsipa Timoteo pebarëponaejava. Nexata Pablo Timoteo peba­

rëponaevajënae, judíovi pijacuenia perabëcaucutsiaexana. Baitsi bou­
piperabëcaucutsiaexana. Bajarapacuenia Pablo perabëcaucutsiaexana 
pebaraanaepanaeyanivatsi pevëna judíovi. Tsipaji itsaxuayo barënaje­
tarucaejitsia, judíovi penaperabëcaucubivi jinavanapa. Nexata judíovi 
apo jitsipae peyajavajinavanapaejava apo peperabëcaucutsinëtsi. Nexata 
Pablo Timoteo perabëcaucutsiaexanaenejeva itsa barënajetarucaejitsipa 
bajarapamonaejava, yapëtaejitsipatsi Timoteo, apo peperabëcaucutsija­
vatsi. Tsipaji Timoteo paxapijinë griegonë, apo peperabëcaucutsinëtsi. 
4 Pablobana tomaranëjava itsa najetarubena, caetomarapijivi canacuji­
tsia, tsipaebapona Dioso pejumecovënëtsivijavabelia palivaisi toyaqui­
natsi Jerusalén tomaraverena. Tsipaebanajetarubena caetomarapijivi 
canacujitsia pejumecovënëtsinexa pacuenia apóstolevi, ancianovi ata, 
itorobatsi Jerusalén tomaraverena. 5 Bajaraxuata Dioso pejumecovë­
nëtsivi, caebitsaëto canacujitsia, bitso ajamatabëcuenesaë tsaponae 
Diosojavabelia. Caematacabi canacujitsia Dioso pitorobilivaisi ayaibitsaë­
to jumecovënëtapona.

Pacuenia Pablo bemajitsinaebota tane Macedonia 
nacuapijinë yabara pelivaisi

6  Espíritu Santo apo tocopatsitsi Pablobana petsipaebinexa Dioso 
pitorobilivaisi Asiavënë nacuata. Bajaraxuata Pablobana najetarubena 
Frigia nacuajava, Galacia nacuajava ata. 7 Pablobana itsa najetarubena 
Misianacua muxubërëa, jamatabëpata picani Bitinia nacuajava. Itsiata 
baitsi jane Espíritu Santo apo tocopatsitsi pepatsinexa Bitinia nacuajava. 
8  Nexata Misianacua canacujitsialia rovialia ponalia. Pata Troas toma­
rabelia. 9 Nexata Troas tomarata meravi Pablo bemajitsinaebota tae­
nuta Macedonia nacuapijinë. Macedonia nacuapijinë asaëyata jumaitsi 
Pablojavabelia:

—Naxanitsia. Macedonia nacuayabelia ponare. Paneyavenonaename, 
jai Macedonia nacuapijinë.

10 Pablo bemajitsinaebota petaenutsicujinae Macedonia nacuapijinë, 
bepijia paxaniavaetajë patajajavaxi patanicabinexalia Macedonia nacua­
yabelia. Nexata panajumaitsinë:

—Xaniajai cajena. Dioso nacaitoroba Macedonia nacuapijivijavabelia 
vajatsipaebinexa pexanialivaisi, Jesús pelivaisi, panajanë.

Pacuenia Pablobeje Silasbeje ponaponabeje 
Filipos tomarata yabara pelivaisi

11 Troas tomarata panaropobajë. Panaponajë barcota. Rovialia pana­
yanicabaliajë patapatsinexa Samotraciatunaeto nacuayabelia. Troas 

tomarata patanaropobicujinae, meravia pitsijavata, panapatajë Neápolis 
tomarabelia. 12  Bajaraxuacujinae matatsënëa paponajë Filipos tomarabe­
lia. Filipostomara Macedonia nacuata eca. Filipostomara daxita tomara­
nëvecua ayaitomaraxaneto. Filipos tomarata najinavanapa ayaibitsaëtoxa­
neto Roma tomaraverena pepatsivi. Bajarapatomarata panajinavanapajë 
caematacabimaxëto. 13  Nexata abaxë itsa panajinavanapajë Filipos 
tomarata, judíovi penacueraevetsimatacabita papitsapajë tomarapënëya­
belia. Paponajë mene itapayavelia patajaitsinexa itsajota nacaetuatabiaba 
judíovi pevajëcabiabinexa Diosojavabelia. Nexata mene itapaya itsa pajai­
tanajetarubenajë, petiriavi penacaetuatenaevi mene itapata, patayejebajë. 
Nexata pajamatabëjumaitsinë:

—Bajara macovë jotaje judíovi nacaetuatabiaba pevajëcabiabinexa 
Diosojavabelia, pajamatabëjanë.

Nexata bajarajota panaenajë. Nexata bajarajota Dioso pitorobilivai­
si patsipaebajë petiriavijavabelia. 14 Bajarapapetiriaviyajuvënëva pevë­
në Lidia. Bajarapova Tiatira tomarapijiva, penamatamotsipapaëbërë, 
perajejaipapaëbërë, pecanajetabiabiva. Dioso bitso pejumecovënëtsiva. 
Bajarapova panenamuxunaeveta xaniavaetsia. Dioso jamatabëcuene­
yavenonatsi. Nexata bajarapova jumecovënëta Pablo petsipaebilivaisi. 
15 Bajaraxuacujinae bajarapova, pijabopijivi yajava, itsa bautisabatsi baja, 
bajarapova panejumaitsi:

—Itsa paxamë panetaneme pepacuene Dioso tajumecovënëtsivacuene, 
nexata tajabota abaxë panajinavanapaename, panejai bajarapova.

Bitso bajarapova asaëyata panejunata patanajinavanapaenexa pija­
bota. Nexata panaponajë bajarapova pijaboyabelia bajarapova pijabota 
patanajinavanapaenexa.

16  Paponabiabajë mene itapayabelia Dioso pitorobilivaisi patatsipaeba­
biabinexa itsajota judíovi nacaetuanabiaba. Belia itsanamutota panema­
taenena petiriva, dovathi peyajavaponaponaeva. Bajarapadovathi peja­
matabëcueneta tajëvelia petiriva yapëtaeyabiaba itsacuenejavaxi yabara. 
Bajarapova pijamonae pecanajetsivatsi pijatuxanevi amoneya petonacue­
nebabiabinexa. Nexata bajarapova pijumata pijatuxanevi ayaijava palata 
pitabiaba. Tsipaji itsajivi itsa yanijoba bajarapovajavabelia itsacueneja­
vayo yabara, bajarapova tajëvelia xaniavaetsia tsipaebabiaba. Nexata 
pacuenia bajarapova tajëvelia jumai tsabiabi itsajivijavabelia, xaniajai 
tsabiabi. Nexata papalata matamotabiabatsi petsipaebabiabijamatabëcue­
ne, pijatuxanevi pitabiaba. 17 Bajarapova nexata panepënanajetarucabia­
ba. Bajarapova pinijijumeta jumai tsanajetarucabiabi paxanë yabara:

—Mapapebijivije, athëbëtatsia peecaenë Dioso pijajivi. 
Pacatsipaebapona papecacapanepaelivaisinexa pibisiacuene paneexanae­
neconivecua, jai tsanajetarucabiabi petiriva paxanë yabara.

18  Bajarapacuenia najuamatacabianë jumai tsanajetarucabiabi itsa 
panepënanajetarucabiaba. Nexata bitso Pablo pejamatabëitonotabiabixae­
tsi, belia napënëyorotaxuaba bajarapovajavabelia. Jumaitsi:

—Dovathi, caitavetatsi Jesucristo pevënëta. Vecuapitsapare baja mapo­
vaje, jai Pablo.

Bajarapacuenia Pablo pejumaitsijavata dovathi baja petiriva 
vecuapitsapatsi.

19 Nexata bajarapova pijatuxanevi yapëtane baja pecopiarucaejava 
bajarapova pijumata palata penotabiabijava. Nexata bajarapova pijatuxa­
nevi vaetabatsibeje Pablobeje Silasbeje. Robobocaponaliatsibeje tomara 
tuatuajëabelia. Caponatsibeje tomara pevetsivijavabelia. 20 Jivi penaneco­
nitsiaexanabiabivi, juezmonae, pitabarata nutatsibeje. Pamonae Pablobeje 
Silasbeje vaetabatsibeje, najumetsënëtsiaya jumaitsi juezmonaejavabelia 
Pablobeje Silasbeje yabara:

—Mara papebibeje judíonëbeje. Anaepanaeyaexanaponabeje vajatoma­
rapijivi. 21 Tsipaebaponabeje vajanacuapijivi pejumecovënëtsinexa palivai­
si vaxaitsi Romano nacuapijivitsi apo nacatocopatsi vajajumecovënëtsine­
xa, jai najumetsënëtsiaya bajarapamonae Pablobeje Silasbeje yabara.

22  Nexata jivi ayaibitsaëtoxaneto baraanaepanatsibeje Pablobeje 
Silasbeje. Nexata juezmonae itoroba vajabitsaë Pablobeje Silasbeje 
penaxatatsijavabeje pevejumajonotsinexatsibeje. Bajaraxuacujinae ito­
roba ayaicuenia pejumaconibabenexatsibeje naebota. 23  Ayaicuenia 
pejumaconibabecujinaetsibeje, juezmonae icatsia itoroba vajabitsaë 
Pablobeje Silasbeje penaneconitsivi pejebabiabibota peetsinexatsibeje. 
Bajaraxuacujinae icatsia juezmonae itoroba penaneconitsivi pejebabiabi­
bo pevetsinë Pablobeje Silasbeje xaniavaetsia pevetsinexatsibeje penane­
conitsivi pejebabiabibo ënëtuatuajëta. 24 Penaneconitsivi pejebabiabibo 
pevetsinë juezmonae pitorobixaetsi xaniavaetsia pevetsinexa, nexata 
penaneconitsivi pejebabiabibo pënëyatuucubijavanë, pecopiarucaejava­
tareca, Pablobeje Silasbeje etatsibeje. Peponaponaeyanivabeje penaita­
barataeyaexanaetablapabeje tusatualia sixataliatsibeje. Bajaraxuacujinae 
xaniavaetsia yasicatarërëtatsibeje cepovënëjavata.

25 Nexata meravituatuajëta Pablobeje Silasbeje vajëtabe­
je Diosojavabelia. Diosojumevajianë naxëanecabeje Diosojavabelia. 
Itsamonae pijinia penaneconitenaevi bajarapabota, jumetanetsibeje 
penaxëanecaejavabeje. 26  Nexata jemata bajarapaepatota ira najëabape­
neta pinijicuenia. Penaneconitsivi pejebabiabibo, daxitabo, nanequebeca. 
Caecuenia daxita baupanë nabaupana pijacuata. Daxita penaneconitsivi 
pacadenamaëtonëta cobecëbejebatsi, vecobeothopatsi. 27 Penaneconitsivi 
pejebabiabibo pevetsinë naëcotapuna pemajitecaenëmi. Nexata itsa tane 
daxita baupanë penabaupanaejava, navemarajonotaxuabina pijaespada 
penabeyaxuabinexa picani. Tsipaji jamatabëjumaitsi:

—Daxita meta baja penaneconitsivi rëcëpeca. Nexata bajarapajamata­
bëcuene yabara nenaneconitsiaexanaena tomara pevetsivi, jamatabëjai.

28  Nexata bajarajota itacarajeta Pablo pinijijumeta jumai tsaxuabi:
—Pëtsa nabeyaxuabame. Daxita raja patananeconitsivi panubenajë, jai 

Pablo.
29 Nexata penaneconitsivi pejebabiabibo pevetsinë itoroba pijajivi­

tonë petocarenanexatsi pitayotabiabijava. Nexata bepijia tocarenatsi. 
Penaneconitsivi pejebabiabibo pevetsinë bitso neconecojai pecajunavi. 
Nexata bajaraponë pematabacabëta nucajunua Pablobeje Silasbeje pitaba­
rata. 30 Bajaraxuacujinae penaneconitsivi pejebabiabibo pevetsinë barëpi­
tsapaliatsibeje Pablobeje Silasbeje. Penaneconitsivi pejebabiabibo pevetsi­
në jumaitsi:

—¿Detsa xua exanaenajë tanecapanepaenexa Diosojavabelia? jai 
Pablobeje Silasbejejavabelia.

31 Nexata Pablobeje Silasbeje jumaitsibeje:
—Najamatabëcuenecopare pepo petuxanenë Jesucristojavabelia 

pecacapanepaenexa Diosojavabelia. Xamë nijabota pejinavanapaevi 
ata Jesucristojavabelia najamatabëcuenecopatsi pecapanepaenexatsi 
Diosojavabelia, jaibeje.

32  Nexata Pablobeje Silasbeje tsipaebabeje Dioso pitorobilivai­
si bajaraponëjavabelia, daxita pijabota pejinavanapaevijavabelia ata. 
33  Penaneconitsivi pejebabiabibo pevetsinë bajarapaepatota, meravi, 
Pablobeje Silasbeje jumavajënëquiatatsibeje. Nexata bajaraponë, pijabopi­
jivi yajava, bautisababeje Pablobeje Silasbeje. 34 Bajaraxuacujinae penane­
conitsivi pejebabiabibo pevetsinë pijaboyabelia Pablobeje Silasbeje barë­
liatsibeje. Nexata pexaejava rajutatsibeje. Bajaraponë, pijabopijivi yajava, 
pinijicuenia jamatabëcuenebarëya Dioso pejumecovënëtsixae.

35 Nexata pepo bajayacunua juezmonae itorobalia vajabitsaë penaneco­
nitsivi pejebabiabibo pevetsinëjavabelia pejumaitsinexa: “Capitsapaename 
pina baja Pablobeje Silasbeje,” pejainexa. 36  Nexata penaneconitsivi peje­
babiabibo pevetsinë jumaitsi Pablojavabelia:

—Juezmonae rabaja netonajumeitorobarena patacacapitsapaenexabeje. 
Paponarebeje baja xaniavaetsia, jai penaneconitsivi pejebabiabibo pevetsinë.

37 Itsiata baitsi jane Pablo jumaitsi juezmonae 
pitorobivajabitsaëvijavabelia:

—Juezmonae naneconita pijatuxanevijavabelia, paxanëbejejavaberena 
ata. Tsipaji abaxë copiata xaniavaetsia yapëtaenejeva paneconi paxaina­
jëbeje, paxanëbeje paRomano nacuapijinë atanëbeje, juezmonae itoro­
ba paxamëyajuvënëvi patanejumaconibabenexabeje daxita tomarapijivi 
pitabarata. Bajaraxuacujinae paneetabeje mapabotaje. Nexata aeconoxae 
juezmonae saya paxamë pacaitorobarena pepëya patanecapitsanaenexa­
mëbeje. Juezmonae ponaerena pijacuata patanecapitsapaenexabeje, jai 
Pablo juezmonae pitorobivajabitsaëvijavabelia.

38  Nexata vajabitsaë tsipaeba juezmonaejavabelia pacuenia Pablo jumai­
tsi. Nexata juezmonae itsa jumetane Pablobeje Silasbeje Romano nacua­
pijinëbejecuene, bitso jamatabëcuenenajunaviaca. 39 Nexata juezmonae 
parena. Jumaitsi Pablobeje Silasbejejavabelia:

—Pauranë paxamëbejejavabelia vajabitsaë pataitorobixae pibisiacuene 
papecaexanaenexabeje, jai juezmonae.

Nexata juezmonae pijacuata Pablobeje Silasbeje penaneconitsivi pejeba­
biabibovecua capitsapatsibeje. Juezmonae barajamatabëcuenexanepanae­
ya Pablobeje Silasbeje itorobatsibeje peponaenexabeje baja tomaravecua. 
40 Pablobeje Silasbeje pecapitsapaecujinaetsibeje, ponabeje baja Lidia pija­
boyabelia. Nexata Lidia pijabota itsa tanebeje Dioso pejumecovënëtsivi, 
muxujiobabeje bajarapamonae piajamatabëcuenesaënexa Diosojavabelia. 
Bajaraxuacujinae ponabeje baja bajarapatomaravecua.

Pacuenia Pablobeje Silasbeje Tesalónica tomarata 
jaitatsibeje pevaetabinexatsibeje yabara pelivaisi

17 �1 Pablobeje Silasbeje najetarucabeje Anfípolis tomarajava, 
Apolonia tomarajava ata. Bajaraxuacujinae patabeje Tesalónica 

tomarabelia. Nexata Pablobeje Silasbeje Tesalónica tomarata naponapona­
beje acueyabi pasemanabeje. Tesalónica tomarata eca judíovi penacaetua­
tabiabibo. 2  Nexata Pablo pijacujirucuenia judíovi penacueraevetsimataca­
bianë canacujitsia najoneyabiaba bajarapabota. Dioso pitorobilivaisi Pablo 
tsipaebabiaba bajarapabota penacaetuatabiabivijavabelia. Tsipaebabiaba 
pacuenia Dioso pejumelivaisibaxutota jumaitsi. 3  Pablo jumai tsabiabi 
judíovi penacaetuatabiabibota:

—Dioso baja cajena pejumelivaisibaxutota tajëvelia vajunupaebatsi 
Cristo, ponë baja Dioso itorobica jivi pecapanepaenexa. Tajëvelia baja 
cajena Dioso pejumelivaisibaxutota Cristo vajunupaebatsi pijavajabitsaë 
ayaicuenia pebejiobiaexanaejavanexatsi. Vajunupaebatsinua baja cajena 
Cristo petëpaecujinae icatsia piasaëjavanexa. Bajaraponë raja Jesús, ponë 
pelivaisi pacatsipaebatsi. Bajaraponë raja Cristo, ponë Dioso itorobica jivi 
pecapanepaenexa, jai tsabiabi Pablo itsa tsipaebabiaba Dioso pitorobili­
vaisi judíovi penacaetuatabiabibota.

4 Nexata judíoviyajuvënëvi jumecovënëta Pablo petsipaebabiabilivai­
si. Ayaibitsaëto griegovi ata, Dioso pejitsipaevi, jumecovënëta Pablo 
petsipaebabiabilivaisi. Ayaibitsaëto petiriavi ata, petuxanevi pijavaji­
vi, jumecovënëta Pablo petsipaebilivaisi. Nexata daxita bajarapamonae 
nacaetuatabiaba Pablobeje Silasbejejavata. 5 Nexata judíovi, pamonae 
apo jumecovënëtsi Pablo petsipaebabiabilivaisi, Pablo cuenecaëbatsi. 
Tsipaji Pablojavabelia jivi ayaibitsaëto jonepona. Nexata bajarapajudíovi 
junata jivi ayaibitsaëtoxaneto pibisiajamatabëcuenevi, saya jema pejina­
vanapaevi tomarapijicallejava. Nexata pejunatsicujinae bajarapajudíovi 
pejunatsivi jane baja barënacaetuata. Nexata daxita bajarapajudíovi, 
pejunatsivi jane baja yajava, barënajamatabëcueneyanaba. Nexata itoroba 
bajarapatomarapijivi pianaepanaenexa Dioso pejumecovënëtsivijavabelia. 
Pablobeje Silasbeje naponaponabeje Jasónvënënë pijabota. Nexata daxita 
pamonae anaepana bajarapatomarata, Pablobeje Silasbeje jemata tsima­
xëpatatsibeje Jasón pijabota. Vaetabijitsiatsibeje picani penutsinexatsibe­
je tomara pevetsivi pitabarata. 6  Jasón pijabota Pablobeje Silasbeje apo 
pecaxitajarabixaetsibeje, nexata pamonae anaepana, vaetabatsi Jasón, 
itsamonae yajava, pamonae Dioso pejumecovënëtsivi. Robobocaponaliatsi 
Jasónbana tomara pevetsivijavabelia. Nexata pamonae anaepana, toma­
ra pevetsivi pitabarata najumetsënëtsiaya pinijijumeta jumaitsi Pablobeje 
Silasbeje yabara:

—Pablobeje raja Silasbeje daxitanacuanëjava pejinavanapaevi itoro­
baponabeje pianaepanaenexa. Nexata jane baja aeconoxae vajatoma­
rajavaberena ata patabeje. 7 Nexata Jasón, maponë nucaje, tocopata 
pijabota penaponaponaenexabeje Pablobeje Silasbeje. Daxita pamonae 
Jasón mayajavanucaje, Pablobana ata, daxita bajarapamonae, apo jume­
covënëtsi cajena Romanonacua pepo pevetsinë pitorobilivaisi. Daxita 

bajarapamonae jumai tsabiabi: “Romanonacua pepo pevetsinë rabaja apo 
nacayanacuaevetsi. Itsanë rabaja nacayanacuaeveta. Bajaraponë pevënë 
Jesús,” jai tsabiabi daxita bajarapamonae, jai najumetsënëtsiaya tomara 
pevetsivijavabelia pamonae anaepana.

8  Nexata bajarapacuenia pejumaitsijava itsa jumetane, daxita tomara­
pijivi tomara pevetsivinua bitso anaepana. 9 Nexata Jasón, Dioso pejume­
covënëtsivi yajava, palata matamotsiaexanatsi tomara pevetsivijavabelia, 
Pablobeje Silasbeje pevecuapitsapaenexabeje bajarapatomara. Tomara 
pevetsivi jumaitsi:

—Itsa rabaja ponaenabeje bajaraponëbeje mapatomaravecuaje, pacato­
canaviabianatsi panijapalata, jai tomara pevetsivi Jasónbanajavabelia.

Bajaraxuacujinae copabatsi baja Jasónbana penaviabinexa 
pijabonëjavabelia.

Pacuenia Pablobeje Silasbeje ponaponabeje 
Berea tomarata yabara pelivaisi

10 Jasónbana tomara pevetsivi pecopabicujinaetsi, bajarapameravi, 
Dioso pejumecovënëtsivi bepijia itorobatsi Pablobeje Silasbeje peponae­
nexabeje, Berea tomarabelia. Pablobeje Silasbeje pepatsicujinaeliabeje 
Berea tomarata najunuabeje judíovi penacaetuatabiabibojavabelia. 11 Aja
matabëcuenetaja pajudíovi jinavanapa Tesalónica tomarata. Nexata apo 
jumecovënëtsi Dioso pitorobilivaisi. Pajudíovi jinavanapa Berea tomara­
ta, bajarapacuenia apo ajamatabëcuenetaja. Bajarapajudíovi bitso jitsipa 
pejumetaenexa Dioso pitorobilivaisi. Nexata Pablo caematacabi canacu­
jitsia judíovi penacaetuatabiabibota Dioso pitorobilivaisi tsipaebabiaba 
bajarapajudíovijavabelia. Nexata Pablo itsa copata petsipaebabiabija­
va, bajarapajudíovi pijacuata Dioso pejumelivaisibaxutota xaniavaetsia 
nacujarubabiaba peyapëtaenexa xaniajai bajarapacuenia itsa jumaitsi 
Pablo petsipaebabiabilivaisi. 12  Berea tomarapijivi judíovi ayaibitsaëto 
jumecovënëta Pablo petsipaebabiabilivaisi. Ayaibitsaëto pijinia griego­
vi ata jumecovënëta. Jumecovënëta pebijivi. Jumecovënëta petiriavi 
ata. Bajarapapetiriavi petuxanenëanë pijavajivi. 13  Pajudíovi jinavanapa 
Tesalónica tomarata, Pablo vënëlivaisitanetsi Dioso pitorobilivaisi petsi­
paebabiabijava Berea tomarata. Nexata bajarapajudíovi ponalia Berea 
tomarabelia. Nexata bajarapajudíovi itoroba Berea tomarapijivi ayaibi­
tsaëto pianaepanaenexa Pablojavabelia. 14 Nexata Berea tomarapijivi, 
pamonae jumecovënëta Pablo petsipaebabiabilivaisi, bajarapamonae 
Pablo bepijia itorobatsi peponaenexa manuamene itapata peecaeto­
marabelia. Silasbeje abaxë Timoteobeje nacopatabeje Berea tomarata. 
15 Pamonae Pablo yanataponaliatsi, pënaxuabatsi Atenas tomarabelia. 
Nexata Atenas tomaraverena bajarapamonaeta Pablo tonajumexuaba 
Silasbeje Timoteobeje. Jumaitsi:

—Itsa cuenecaëjëpaenatsibeje, bepijia renabeje tsane tanecaxitajarabi­
nexabeje Atenas tomarata, jai Pablo bajarapamonaejavabelia.

Bajaraxuacujinae pamonae Pablo pënaxuabatsi, naviaba baja Berea 
tomarabelia.

Pacuenia Pablo ponapona Atenas tomarata yabara pelivaisi
16  Pablo abaxë Atenas tomarata evetaponapona Silasbeje Timoteobeje 

pepatsijavabeje Atenas tomaraberena. Nexata Pablo itsa ponapona Atenas 
tomarata, tane pecobeta jumapecataeya pexanaenëanë piapaxayojava 
daxita Atenas tomara tuatuajëjava. Nexata Atenas tomarapijivi pemataba­
cabëta nubenabiaba pevajëcabiabinexa bajarapajumapecataevijavabelia. 
Nexata Pablo itsa tane bajarapacuene, bejamatabëjiobi bitso. 17 Nexata 
judíovi penacaetuatabiabibota Pablo Dioso pitorobilivaisi yabara barë­
najumenotabiaba pevëna judíovi. Barënajumenotabiabanua apo judíovi 
ata, pamonae Dioso pejitsipaevi. Caematacabi canacujitsia barënajume­
notabiabanua pamonae Pablo caxitajarabatsi tomara tuatuajëta. 18  Nexata 
Pablo caxitajaraba pebijivi, epicúreomonae pecujarubilivaisi pejumecovë­
nëtavanapaevi. Caxitajarabanua itsapebijivi, estoicosmonae pecujarubi­
livaisi pejumecovënëtavanapaevi. Bajarapamonae ata Pablo barënajume­
nota. Nexata Pablo pebarënajumenotsijavata, bajarapamonaeyajuvënëvi 
Pablo yabara muetsia najumaitsi:

—¿Detsa meta pitsilivaisi maponëje namatatsapatsia nacabarëcuaicuai­
jaije? najai bajarapamonae Pablo yabara.

Itsamonae pijinia Pablo yabara najumaitsi:
—Itsanacuapijivi racovë pijadiosovi pelivaisipaebinë, najai 

bajarapamonae.
Bajarapacuenia najumaitsi tsipaji Pablo tsipaebapona pexanialivaisi, 

Jesús pelivaisi. Tsipaebaponanua petëpaevimi icatsia itsamatacabi piasaë­
javanexa petëpaecujinae. 19 Nexata bajarapamonae Pablo barëponaliatsi 
Areópagovënë tsutojavabelia, patsutojavabelia tomara pevetsivi nacaetua­
tabiaba penabarëcuaicuaijainexa. Itsa baja palia bajarabelia, bajarapamo­
nae jumaitsi Pablojavabelia:

—Panetsipaebare patayapëtaenexa papejanalivaisi tsipaebaponame. 20 

Panetsimuxuaitothia abaxë palivaisi tsipaebaponame. Nexata pajitsipajë 
patayapëtaenexa pajamatabëcuenelivaisi xaina palivaisi tsipaebaponame, 
jai Atenas tomarapijivi Pablojavabelia.

21 Atenas tomarapijivi, itsanacuaverena pepatsivinua, pamonae bajara­
patomarata najinavanapa, daxita bajarapamonae jamatabëcueneenabia­
batsi pejanalivaisi pejumetaeyabiabinexa. Jamatabëcueneenabiabatsinua 
petsipaebabiabinexa itsamonaejavabelia ata.

22  Nexata Pablo nonotapuna bajarapamonae tuatuajëta Areópagovënë 
tsutojavata. Jumaitsi:

—PaAtenas tomarapijivimë, pacatanetsi rabaja panijadiosovi bitso 
papecajamatabëcueneenabiabijava. 23  Tanajetarucabiabijavata panijato­
maracallejava, taeyabiabajë itsaxuayo pavajëcabiabame panijadiosovija­
vabelia. Nexata caxitajarabajë altarvënëjava, itsajota jivi vajëcabiaba aba­
xë apo yapëtae ata padiosojavabelia vajëcabiaba. Bajarapaaltarvënëjavata 
peyaquinarutsiitane jumai tsarucae mapacueniaje: “Padioso abaxë apo 
yapëtaetsi, bajarapadiosojavabelia vajëcabiabianatsi mapaaltarjavataje,” 
jai tsarucae peyaquinarutsiitane. PaDioso yabara yaquinaruta bajara­
paaltarvënëjavata, nexata bajarapaDiosojavabelia paxamë baja najama­
tabëcuenecopatsiaya panavajëcabiabame, abaxë apo payapëtae atamë 
bajarapaDioso, bajarapaDioso yabara jane baja aeconoxae pacatsipaebiji­
tsiatsi, jai Pablo Atenas tomarapijivijavabelia.

24 Icatsia Pablo jumaitsi Atenas tomarapijivijavabelia:
—PaDioso yabara pacatsipaebijitsiatsi, mapanacua exanaje. Exana 

daxita mapanacuapijicuene yajava. BajarapaDioso pepo pevetsinë jane 
baja daxita mapanacuaje. Pevetsinë itaboxo ata. BajarapaDioso cajena 
apo ponaponae jivi pexanaetemplota. 25 BajarapaDioso apo namataveno­
nae jivi peyavenonaenexatsi. Tsipaji apo namatavenonae itsacuenejavayo 
ata. Biji rajane bajaraponë nacarajuta caeepatoyo vajaasaëtsavanapaeju­
maliyonexa. Nacarajutanua daxita xua namatavenonatsi, jai Pablo pepo 
Dioso, athëbëtatsia peecaenë, yabara.

26  Icatsia Pablo jumaitsi Atenas tomarapijivijavabelia:
—BajarapaDioso abaxë copiaya caenë pebi exana. Bajaraxuacujinae 

bajarapapebijavaverena naexanapona daxitaviriajumevi pijasalinaivimi. 
Nexata bajarapapebijavaverena penaexanaponaevi yacaëjëpa pejinava­
napaejava daxitanacuanëjava. Nexata Dioso caeviriajumevi canacujitsia 
tocopatapona pamatacabibeje asaë tsavanapaejitsia. Tocopataponanua 
panacuanëjava jinavanapaejitsia. 27 Bajarapacuenia Dioso tocopata mapa­
nacuataje daxita bajarapamonae Dioso pejitsipaenexa penajamatabëcue­
necopatsinexa Diosojavabelia. Dioso cajena tajë apo nacavecuaponapo­
nae. 28  Dioso raja pejamatabëcueneta asaë tsavanapaetsi. Bajarapacuenia 
Dioso pejamatabëcueneta asaë tsavanapaetsi tsipaji baja cajena paxa­
mëyajuvënëvi bajayata peyaquinaelivaisita jumaitsi: “Vaxaitsi ata rabaja 
Dioso pexitsi,” jai. 29 Nexata Dioso itsa pexitsi, Dioso yabara jamatabëcue­
nenavëxaniabiaya apo bejamatabëjumaitsitsi mapacueniaje: “Dioso raja 
oronanitota, platananitota ata, ibotota ata pexanaenëtsi. Nexata pacuenia 
bitso pecujanivitsi pecobeta pexanaenëanë pexaniacuenia exana, baja­
ra pitsinë Dioso,” apo bejamatabëjaitsi jamatabëcuenenavëxaniabiaya 
Dioso yabara. 30 Jivi abaxë bajayata apo yapëtae Dioso peponaponaejava. 
Nexata bajayata jivi pibisiacuene exanabiabi ata, Dioso abaxë najamata­
bëcuenecataita. Nexata abaxë Dioso apo naneconitsiaexanae bajarapamo­
nae pibisiacuene pexanabiabijava yabara. Itsiata baitsi jane maparucaeje 

Dioso itoroba daxitajivi daxitanacuanëjava pejinavanapaevi pibisiacuene 
pexanabiabijava pecopabinexa baja, penajamatabëcuenepënëyorotsine­
xa Diosojavabelia. 31 Bajarapacuenia Dioso itoroba tsipaji baja Dioso jivi 
penaneconitsiaexanaematacabinexa tocaëjëtaruta. Pamatacabi Dioso 
tocaëjëtaruta, itsa copiapatsiana, naneconitsiaexanaena daxitanacuanë­
pijivi. Nexata Dioso jivi itsa naneconitsiaexanaena, caejivi canacujitsia 
paneconivajëto xainapona, bajarapaneconivajëtota naneconitsiaexana­
ponaena. Ponë jivi naneconitsiaexanaejitsia, Dioso baja cajena itapeta. 
Daxitajivi beyapëtane ponë Dioso itapeta. Tsipaji baja bajaraponë Dioso 
icatsia asaëyaexana petëpaecujinae, jai Pablo Atenas tomarapijivijavabe­
lia Jesús yabara.

32  Nexata Atenas tomarapijivi itsa jumetane bajarapacuenia Pablo 
pejumaitsijava Jesús petëpaecujinae Dioso icatsia piasaëyaexanaejavatsi 
yabara, Atenas tomarapijivi Pablo jumecaponatsi. Itsamonae pijinia itsiata 
jumaitsi Pablojavabelia:

—Icatsia itsamatacabijavabelia pacanamuxunaevetsianatsi bajarapali­
vaisi, jai itsamonae.

33  Nexata baja Pablo bajarapamonae vecuapona. 34 Itsamonae itsia­
ta pënaponatsi. Bajarapamonae jumecovënëta Pablo petsipaebilivai­
si. Pamonae jumecovënëta Pablo petsipaebilivaisi yajuvënënë, pevënë 
Dionisio. Bajaraponë Dionisio, Areópagovënë tsutojavata penacaetuata­
biabivi pevetsiviyajuvënënë. Petiriva ata, Dámarisvënëva, jumecovënëta 
Pablo petsipaebilivaisi. Itsamonae yajava jumecovënëta.

Pacuenia Pablo ponapona Corinto tomarata yabara pelivaisi

18 �1 Atenas tomarata Pablo jivi petsipaebaponaponaecujinae Dioso 
pitorobilivaisi, pona baja. Nexata pata Corinto tomarabelia. 

2  Nexata Corinto tomarata Pablo caxitajaraba judíonë, Aquilavënënë, 
Ponto nacuapijinë. Bajaraponë Aquila caematacabibeje abaxë xaina 
Corinto tomarata pepatsicujinae Italia nacuaverena. Yajavapata pijava 
Priscilavënëva. Bajarapajivibeje Italia nacuaverena patabeje. Bajaraverena 
patabeje tsipaji Romanonacua pepo pevetsinë, Claudiovënënë, capitsapa­
pona daxita judíovi pepitsapaenexa Roma tomaravecua. Romatomara eca 
Italia nacuata. Nexata Pablo pona Aquila pijaboyabelia. 3  Nexata Aquila 
pijabota Pablo naponapona. Nexata carpabonë Pablo nayavenonaeya joro­
cabiaba Aquila. Pablo nanacueneba tsipaji Pablo ata yapëtane pejorocae­
java carpabonë. 4 Judíovi penacaetuatabiabibota, penacueraevetsimataca­
bianë canacujitsia, Pablo judíovi tsipaebabiaba Dioso pitorobilivaisi. Pablo 
tsipaebabiaba judíovijavabelia, apo judíovijavabelia ata, bajarapamonae 
pejumecovënëtsinexa palivaisi Pablo tsipaebabiaba.

5 Silasbeje Timoteobeje Corinto tomarata itsa patabeje Macedonia 
nacuaverena, Pablo baja copata Aquila peyavenonaeyajorocabiabijava 

carpabonë. Nexata Pablo caematacabi canacujitsia Jesús yabara jumai 
tsaponae judíovijavabelia:

—Jesús raja pepacuene Cristo, ponë copiaevetavanapatsi pepatsijavatsi­
ca vajanacacapanepaenexa, jai tsaponae Pablo Jesús yabara.

6  Nexata bajarapacuenia Pablo pejumaitsaponaejava Jesús yabara, 
judíovi baraanaepanatsi. Pablo pibisiacuenia bijatanetsi. Nexata Pablo 
penaxatatsijava najumajonotaxuaba. Nënëbabia bajarapamonae peyapë­
taenexa penaneconitsijava Diosojavabelia. Tsipaji apo jumecovënëtsitsi, 
Pablo tsipaebi ata Jesús yabara. Pablo nexata jumaitsi judíovijavabelia:

—Paxamë saya panejamatabëcueneta panaxuabianame Diosovecua. 
Xanë tajamatabëcueneta apo panaxuabimë tsane. Panijacuata pana­
xuabianame. Tsipaji cajena pacatsipaebi atatsi Jesús yabara, apo pane­
jumecovënëtsimë. Aeconoxae rabaja copatajë patacatsipaebabiabijava 
paxamëjavabelia bajarapalivaisi. Tavajënaeyabelia baja ponaenajë tatsi­
paebaponaenexa bajarapalivaisi apo judíovijava, jai Pablo judíovijavabelia.

7 Nexata Pablo judíovi penacaetuatabiabibovecua pitsapa. Nexata pona 
Justovënënë pijaboyabelia. Nexata Justo pijabota Pablo naponapona. 
Bajaraponë Justo penavajëcabiabinë Diosojavabelia. Pijabo eca judíovi 
penacaetuatabiabibo muxuneneta. 8  Nexata Crispovënënë, judíovi pena­
caetuatabiabibo pevetsinë, daxita pijabopijivi barëjumecovënëta Jesús 
pelivaisi. Ayaibitsaëto Corinto tomarapijivi, pamonae jumetane Pablo 
petsipaebabiabilivaisi, jumecovënëta. Nexata bajarapamonae nabautisaba. 
9 Nexata meravi bemajitsinaebota Dioso jumaitsi Pablojavabelia:

—Pëtsa junavame. Pëtsa copatame netsipaebaponaejava tajumelivai­
si. 10 Xanë raja cayajavatsi. Nexata itsajivi ata apo caitsacueniabi tsane. 
Tsipaebaponaename tajumelivaisi. Tsipaji rabaja tajajivi ayaibitsaëto tsa­
ponae mapatomarataje, jai Dioso.

11 Nexata Pablo ponapona Corinto tomarata dieciocho pajuametobeje. 
Tsipaebaponapona Dioso pitorobilivaisi Corinto tomarapijivijavabelia.

12  Pamatacabi Galiónvënënë Acayanacua evetaponapona, judíovi naja­
matabëcuenejëpaeya tsimaxënacaetuatatsi Pablo pevaetabinexatsi. Nexata 
itsa vaetabatsi, Pablo caponaliatsi penutsinexatsi nacuaevetsinë Galión 
pitabarata. 13  Nexata judíovi jumaitsi nacuaevetsinë Galiónjavabelia:

—Mara ponëje jivi livaisi tsipaebaponaje pejumecovënëtsinexa 
Dioso. Itsiata baitsi jane saicayacuenia Dioso pejumelivaisivecua tsi­
paebapona. Paxanë cajena bajarapacuenia apo panetonajumecopatsi 
Dioso Moiséspijinëta penajumecopatsilivaisi, jai judíovi nacuaevetsinë 
Galiónjavabelia Pablo yabara.

14 Ajena picani Pablo jumepitsijitsia judíovi, itacarajeta nacuaevetsinë 
Galión jumaitsi judíovijavabelia:

—Paxamë pajudíovimë, bepayapëtaneme mapacueneje. Itsa 
maponëje nacobetoxotsipa, jivitonë ata itsa beyaxuabijitsipa, 

pacajumexaniataejitsipatsi. Nexata naneconitsiaexanaejitsipajë. 15 Paxamë 
saya pabarënajumenotame maponëje papecatsipaebaponaelivaisi yabara. 
Pabarënajumenotamenua panijasalinaivi pijalivaisi yabara ata. Nexata 
saya paxamë panijacuata bajaraxua yabara pabarëcuaicuaijamëre pacue­
nia pajitsipame. Xanë raja apo evetsinë bajarapalivaisi, jai nacuaevetsinë 
Galión judíovijavabelia.

16  Nexata baja nacuaevetsinë Galión navecuapitsapaeyaexana judíovi. 
17 Nacuaevetsinë Galión judíovi navecuapitsapaeyaexanae ata, caecuenia 
abaxë judíovi apo ponae pijabonëjavabelia. Nexata griegovi, bajarajo­
ta penubenaevi, nacobenavaetaba judíoviyajuvënënë, Sóstenesvënënë. 
Bajaraponë Sóstenes judíovi penacaetuatabiabibo pevetsinë. Nexata grie­
govi Sóstenes conibabia nacuaevetsinë Galión pitabarata, ajibi ata peya­
baraconibabejava. Nexata nacuaevetsinë Galión tae ata bajarapacuene, 
apo itavetsi.

Pacuenia Pablo pepatsicujinae Antioquía tomarata, icatsia 
naropota acueyabinamutonexa jivi petsipaebaponaenexa 

Dioso pitorobilivaisi yabara pelivaisi
18  Pablo abaxë bajayajebi ponapona Corinto tomarata. Bajaraxuacujinae 

Dioso pejumecovënëtsivita napëjioba. Napona barcota Siria nacuayabe­
lia. Pablo yajavapona Priscilabeje Aquilabeje. Nexata epatua Cencrea 
tomarata, Pablo mataxunatsi. Daxitamatanami matacasibatsi jivi peya­
pëtaenexatsi petoveretsijava Dioso petonacuenebijava pacuenia baja 
cajena Diosojavabelia Pablo najumecapanepaeya jumaitsi. 19 Pablobana 
Aquilabana Priscilabana itsa pata Efeso tomarata, Pablo baja vecuana­
tsata Priscilabeje Aquilabeje. Nexata Pablo Efeso tomarata joneya judío­
vi penacaetuatabiabiboyalia. Nexata bajarajota barënalivaisita judíovi. 
20 Nexata picani Efeso tomarata Pablo judíovi asivatsi abaxë penapona­
ponaenexa anijamatacabianë. Itsiata Pablo apo jejai. 21 Nexata Pablo itsa 
napëjioba, bajarapamonaejavabelia jumaitsi:

—Naxanetajë tapatsinexa Jerusalén tomarabelia tataenexa pafiesta 
baja imoxoyo pevajënae pejonenexa. Itsiata icatsia najetarucaenajë paxa­
mëjavaberena itsa Dioso jitsipa, jai Pablo judíovijavabelia.

Nexata Pablo Efeso tomarata barcota nanaropota. 22  Itsa baja Pablo 
pata Cesarea tomarabelia, pona icatsia Jerusalén tomarabelia pebajaco­
binexa daxita Dioso pejumecovënëtsivi. Bajaraxuacujinae icatsia navia­
ta Antioquía tomarabelia. 23  Antioquía tomarata bajayajebi ponapona. 
Bajaraxuacujinae icatsia naropota. Najetaruca daxita tomaranëjava. 
Najetaruca Galacia nacuata penaetomaranëjava, Frigia nacuata penaeto­
maranëjava ata. Bajarapatomaranëjava pejinavanapaevi Dioso pijalivaisi­
ta Pablo jamatabëcuene asaëyaexananajetaruca daxita Dioso pejumecovë­
nëtsivi.

Pacuenia Apolos Dioso pitorobilivaisi tsipaeba Efeso 
tomarapijivijavabelia yabara pelivaisi

24 Judíonë Apolosvënënë pata Efeso tomarata, Alejandría tomarapi­
jinë. Bajaraponë xaniavaetsia Dioso pitorobilivaisi jivi tsipaebabiaba. 
Jumeyapëtane bitso pacuenia Dioso pejumelivaisibaxutota jumaitsi. 
25 Apolos itsamonae epatua tsipaebatsi Jesús pelivaisi. Itsiata baitsi jane 
xaniavaetsia daxitalivaisi apo tsipaebitsi. Palivaisi Juanpijinë jivijavabelia 
tsipaebapona, bajarapalivaisi Apolos xaniavaetsia tsipaebatsi. Juanpijinë 
jivi pebautisabaponaejava ata Apolos xaniavaetsia tsipaebatsi. Apolos 
xaniavaetsia Jesús pelivaisi apo tsipaebi atatsi, itsiata ajamatabëcuene­
saëya xaniavaetsia tsipaebanajetaruca Jesús pelivaisi. 26  Apolos ajumeju­
navijibia Dioso pitorobilivaisi jivi tsipaeba judíovi penacaetuatabiabibota. 
Nexata Priscilabeje Aquilabeje itsa jumetanebeje Apolos petsipaebili­
vaisi, nexata bajarapajivibeje junatabeje Apolos. Nexata Apolos napona 
Priscilabeje Aquilabeje pijaboyabelia. Nexata bajarapajivibeje daxitali­
vaisi jane baja, Jesús pelivaisi, xaniavaetsia tsipaebabeje Apolosjavabelia 
xaniavaetsia Apolos peyapëtaenexa Jesús pelivaisi. 27 Itsa baja Apolos 
naropotsijitsia Efeso tomaravecua peponaenexa Acaya nacuayabelia, 
Dioso pejumecovënëtsivi, Efeso tomarapijivi, yavenonatsi peponaenexa. 
Tsicobeyaquinatsi cuyalatobaxuto pecaponaenexa, Dioso pejumecovënë­
tsivijavabelia perajutsinexa Acaya nacuata. Bajarapacuenia tsicobeyaqui­
natsi Acaya nacuapijivi, Dioso pejumecovënëtsivi, xaniavaetsia Apolos 

HECHOS 18

Acueyabinamuto Pablo najetaruca mapatomaranëjavaje (Hch 18.23–21.17)

El Nuevo Testamento en guahibo, 2da ed., © 2011, Wycliffe Bible Translators, Inc.



514

pecopiapitsinexatsi. Apolos baja itsa pata Acaya nacuayabelia, Apolos 
bitso yavenona Acaya nacuapijivi Dioso pejumecovënëtsivi. 28  Daxitajivija
vabelia Apolos tsipaebapona Jesús pelivaisi. Nexata pacuenia Dioso peju­
melivaisibaxutota jumaitsi Jesús yabara, Apolos tsipaebapona daxitajivi­
javabelia. Nexata Apolos daxitajivi yapëtaeyaexanapona Jesús pepacuene 
Dioso athëbëvetsica pitorobijavatsitsica jivi pecapanepaenexa. Nexata 
baja judíovi moya ena. Tsipaji acuenebi judíovi: “Jume raja,” pejaijava 
Apolos petsipaebilivaisi yabara.

Pacuenia Pablo ponapona Efeso tomarata yabara pelivaisi

19 �1 Pamatacabi abaxë Apolos ponapona Corinto tomarata, bajara­
pamatacabi pijinia Pablo ibotsutonë nacuajavaverena najetaruca 

pepatsinexa Efeso tomaraberena. Efeso tomarata Pablo itsa pata, caxitaja­
raba caejivibeje Jesús pelivaisi pejumecovënëtsivi. 2  Nexata Pablo yanijo­
ba bajarapamonaejavabelia.

—¿Espíritu Santo tsabaja pacatsijamatabëjunua pamatacabi ajena paju­
mecovënëtame Jesús pelivaisi? jai Pablo.

Nexata bajarapamonae jumaitsi:
—Jume. Apo payapëtaenë patanetsijamatabëjonejava Espíritu 

Santo. Apo pavënëtaenë cajena Espíritu Santo ata, jai bajarapamonae 
Pablojavabelia.

3  Nexata Pablo jumaitsi:
—¿Detsa pitsijamatabëcuene yabara pacabautisaba? jai Pablo 

bajarapamonaejavabelia.
Nexata bajarapamonae jumaitsi:
—Pajamatabëcuene yabara raja Juanpijinë panetsipaeba, bajarapajama­

tabëcuene yabara panebautisaba, jai bajarapamonae.
4 Pablo nexata jumaitsi bajarapamonaejavabelia:
—Juanpijinë raja bautisabapona pamonae baja copaba pibisia­

cuene pexanaejava, pamonae baja najamatabëcuenepënëyorota 
Diosojavabelia. Itsiata baitsi jane Juanpijinë jumai tsaponae jivijavabelia: 
“Panamatavenoname panejumecovënëtsinexa ponë xanë tacovëverena 
patsiana, baitsi Jesús. Bajaraponë Cristo, ponë Dioso itorobica,” jai tsapo­
nae Juanpijinë jivijavabelia, jai Pablo bajarapamonaejavabelia.

5 Bajarapamonae itsa jumecovënëta Jesús pelivaisi, nexata Pablo bau­
tisaba bajarapamonae petuxanenë Jesús pevënëta. 6  Nexata Pablo peva­
jëtsijavata Diosojavabelia, tsimatanacobebuata bajarapamonae. Nexata 
bajarapamonae Espíritu Santo tsijamatabëjunuatsi. Nexata bajarapamo­
nae itsa cuaicuaijai, ajumeitothia pecuaicuaijaijava. Tsipaji itsaviriajume­
nëta, apo penatsipaebijumenëmi, cuaicuaijai. Bajaraxuacujinae jane baja 
bajarapamonae Dioso pitorobilivaisi tsipaebapona jivijavabelia. 7 Daxita 
meta bajarapamonae bejamatabëcuene doce ponëbeje.

8  Efeso tomarata Pablo acueyabi pajuametobeje ponapona. Nexata 
Pablo Efeso tomarata, judíovi penacaetuatabiabibota, judíovijavabelia 
ajumejunavijibia tsipaebabiaba Dioso pitorobilivaisi. Pablo judíovi barë­
najumenotabiaba Dioso pijajivi pevetsijavanexa yabara. Bajarapacuenia 
Pablo barënajumenotabiaba judíovi pejumecovënëtsinexa Dioso pijajivi 
pevetsijavanexa. 9 Itsamonae itsiata amatabocotaja. Apo jitsipae peju­
mecovënëtsijava bajarapalivaisi. Bajarapamonae daxitajivi pitabarata 
pibisiacuenia baracuaicuaijai pexanialivaisi, Jesús pelivaisi. Nexata 
baja Pablo vecuanatsata bajarapamonae apo pejumecovënëtsixae Jesús 
pelivaisi. Pablo nexata, Jesús pelivaisi pejumecovënëtsivi yajava, pona 
Tirannovënënë pijaescuelabojavabelia, bajarapabota penacaetuatabiabi­
nexa. Bajarapabota nexata Pablo caematacabi canacujitsia pexanialivaisi, 
Jesús pelivaisi, jivi tsipaebabiaba. 10 Bajarapacuenia Pablo tsipaebapona­
pona anijavaibeje. Nexata daxita Asiavënë nacuapijivi, judíovi, apo judío­
vi ata, jumetane petuxanenë Jesús pelivaisi. 11 Dioso yavenonatsi Pablo 
Dioso pesaëta pinijicuene pexanaejavanë pexanaponaenexa. 12  Nexata 
pamonae toavitanetsi, pijamonae Pablo penaxatabijavanë, pijapañuelo­
xi ata, daxita xuaxi Pablo naperabëcajayaba, tocaponabiaba piavitanevi 
peperabëcajayabinexa. Nexata piavitanevi bajaraxua itsa tsiperabëbua­
tatsi, jamatejema baja tsabiabi. Dovathivi peyajavajinavanapaevi ata 
vecuapitsapabiabatsi.

13-14 Itsamonae judíovi tomaranëjava najetarubena. Bajarapamonae 
Jesús pelivaisi apo jumecovënëtsi ata, itsiata dovathi jivivecua capitsa­
papona. Pajudíovi bajarapacuenia dovathi jivivecua capitsapapona, siete 
ponëbeje tsavanapae. Bajarapamonae Escevavënënë, sacerdotevi penama­
tacaitorobinë, ëpexi tsavanapae. Nexata bajarapamonae vënëtane Jesús. 
Nexata bajarapamonae najumaitsi:

—Dovathi jivivecua capitsapaenatsi petuxanenë Jesús pevënëta, najai.
Nexata jane baja itsa tane dovathi peyajavaponaponaenë, bajarapamo­

nae jumaitsi:
—Dovathi, pacaitavetatsi, ponë Pablo vajunupaebapona, petuxanenë 

Jesús pevënëta. Vecuapitsapare baja maponëje, jai Escevavënënë pexi 
dovathi peyajavaponaponaenëjavabelia.

15 Nexata Esceva pexi itsa itaveta dovathi, dovathi jumaitsi 
mapacueniaje:

—Yapëtaniji raja Jesús. Yapëtaniji Pablo ata. Itsiata paxamë apo paca­
yapëtaetsi. ¿Detsa jane paxamë papamonaemë? jai dovathi.

16  Nexata bajarajota dovathi peyajavaponaponaenë, tsimaxëjirevare­
natsi bajarapamonae. Pinijisaëta dovathi peyajavaponaponaenë biatsi. 
Nexata amoneyabatsi. Pinijicuenia tsaquibabiatsi. Vejumatiticatsi penaxa­
tabijavanëmi. Nexata bajaraponë pijabovecua bajarapamonae yarëcëpeca 
pebejavatsi. Jumasa nexata rëcëpeca. 17 Nexata daxita Efeso tomarapijivi, 

judíovi, apo judíovi ata, vënëlivaisitane pacuenia dovathi peyajavapona­
ponaenë exanatsi Esceva pexi. Nexata Efeso tomarapijivi bitso jamatabë­
cuenenajunaviaca. Nexata daxita bajarapamonae yaiyatane Jesús pevënë.

18  Nexata ayaibitsaëtoxaneto Dioso pejumecovënëtsivi, patapona 
Pablobanajavaberena. Nexata bajarapamonae daxitajivi pitabarata nave­
cuapaebapona pibisiacuene pexanabiabijava. 19 Nexata ayaibitsaëto pena­
jorobicuene peyapëtaevi, capata pijacuyalatobaxutonë, penajorobicuene 
yabara pecajinavanapaebaxutonë. Pamatacabi bajarapamonae comuaca 
bajarapabaxutonë, ayaimatamota comuaca. Nexata daxita bajarapa­
monae bajarapacuyalatobaxutonëmi tajuita isotota daxitajivi pitabara­
ta. Petajuitsicujinae itsa namataëjëta petajuitsibaxutonëmi pematamo, 
xuaba pina cincuenta mil ponëbeje palatanëanë. Bajarapapalatanëanë 
bitso penamatamotsinëanë. 20 Nexata bajarapacuenia Dioso pitorobilivai­
si yacaëjëpapona baja daxitanacuanëjava. Nexata ayaibitsaëto tsaponae 
Dioso pejumecovënëtsivi.

21 Bajaraxuacujinae Pablo najamatabëxaina peponaenexa Macedonia 
nacuajava, Acaya nacuajava ata, petaenajetarucaenexa Dioso pejume­
covënëtsivi. Bajaraxuacujinae ponaejitsia Jerusalén tomarabelia. Pablo 
nexata jumaitsi:

—Tapatsicujinae Jerusalén tomarabelia, ponaenajë icatsia Roma toma­
rabelia ata, jai Pablo.

22  Nexata Pablo itoroba Macedonia nacuayabelia anijanëbeje pijaji­
vitonëbeje, Timoteobeje Erastobeje. Pablo abaxë bajayajebi ponapona 
Asiavënë nacuata.

Pacuenia picani Pablo Efeso tomarata 
jamatabëbeyaxuabatsi yabara pelivaisi

23  Pablo itsa ponapona Asiavënë nacuata, Efeso tomarapijivi bitso anae­
pana Jesús pelivaisi pejumecovënëtsivijavabelia. 24 Efeso tomarapijivi 
anaepana Pablobanajavabelia Demetrio pejamatabëcueneta. Demetrio 
platananita templobo jumapecataeya exanabiaba, tsiquiriboxi. Saya peco­
beta jumapecataeya pexanaediosova, Artemisavënë diosova, pijatemplobo 
jumapecataeya Demetrio exanabiaba bajarapaboxi. Demetrio templobo 
jumapecataeya itsa exanabiaba, bajarapaboxi pebarënacuenebivi bitso 
ayaicuenia palata barëpitabiaba bajarapaboximatamo. 25 Nexata Demetrio 
junata pebarënacaetuatsinexa daxita pebarënacuenebabiabivi bajarapabo­
xi. Junatanua itsamonae ata, pamonae pijinia jumapecataeya pexanaeja­
vanë nacuenebabiaba. Nexata Demetrio jumaitsi bajarapamonaejavabelia:

—Paxamë rabaja payapëtaneme mapacueneje. Jumapecataeya vajae­
xanabiabijavanë vajacanajetabiabixae, ayaijava palata xainaponatsi. 
26  Pataneme rabaja. Pajumetanemenua baja Pablo pejumaitsaponaejava 
mapacueniaje: “Jivi raja pecobeta jumapecataeya pexanaenëanë, apo 

diosovi cajena,” pejaitsaponaejava. Nexata jivi ayaibitsaëtoxaneto mapa­
tomarapijivije jumecovënëtapona Pablo bajarapacuenia petsipaebapo­
naejava. Itsiata apo ëmapatomarapijivije. Daxita Asiavënë nacuapijivi 
ata jumecovënëtapona. 27 Bajarapacuenia jivi ayaibitsaëto pejumecovënë­
taponaejava apo nacatoxanepanae. Tsipaji jivi apo nacacomuatsi tsipae 
Artemisavënë diosova pijacuene vajanacuenebijava. Pinijijamatabëcuene 
pexainaediosova Artemisa pijatemplobo ata, apo yaiyatae tsipae. Baitsi 
padiosova daxita Asiavënë nacuapijivi, daxitanacuanëpijivi ata, pemata­
bacabëta tonubenabiaba pevajëcabiabinexa bajarapovajavabelia, verevere­
caejitsipa. Nexata baja bajarapovajavabelia jivi apo vajëcabiabi tsipae, jai 
Demetrio templobo jumapecataeya tsiquiriboxi pexanabiabivijavabelia.

28  Nexata bajarapamonae itsa jumetane bajarapacuenia Demetrio peju­
maitsijava, nexata bitso bajarapamonae anaepana. Pinijijumeta vavajai 
tsaponae. Jumaitsi:

—¡Pinijijamatabëcuene raja pexainaediosova Artemisa, Efeso tomarapi­
jivitsi vajadiosova! jai tsaponae bajarapamonae.

29 Nexata daxita Efeso tomarapijivi itsa jumetane, bitso anaepa­
na Pablobanajavabelia. Nexata ponëbeje Pablo yanatatsi, Gayobeje 
Aristarcobeje, Efeso tomarapijivi vaetabatsibeje. Bajaraponëbeje 
Macedonia nacuapijinëbeje. Daxitajivi vaetabiaya nacobenacaponatsibeje 
pinijiboxanetojavabelia, itsabelia baja cajena daxita tomarapijivi nacae­
tuatabiaba. 30 Pablo picani jumaitsi Dioso pejumecovënëtsivijavabelia:

—Xanë najonejitsianë mapaboyaliaje taneyanatsinëbeje tayajivicuai­
cuaijainexa penacaetuatsivijavabelia, jai.

Itsiata Dioso pejumecovënëtsivi apo tocopatsitsi Pablo penajonenexalia. 
31 Asiavënë nacuapijivi pevetsivi, Pablo yapëtanetsi. Nexata bajarapamo­
nae asaëya Pablo tonajumeitorobarenatsi penajoneyaniva bajarapaboya­
belia pebeyaxuabiyanivatsi. 32  Efeso tomarapijivi penacaetuatsijavata, 
nalivaisijëpaeya apo cuaicuaijai. Nexata pevavajaijavata itsamonae itsa­
livaisicuenia vavajaiya jumai tsaponae. Itsamonae pijinia itsalivaisicue­
nia vavajai tsaponae. Tsipaji jivi ayaibitsaëtoxaneto apo yapëtae palivaisi 
yabara nacaetuata. 33  Nexata Efeso tomarapijivi penacaetuatsijavata, 
caejiviyobeje judíovi nanacaetuata. Bajarapajudíovi yapëtane palivai­
si yabara jivi ayaibitsaëto nacaetuata. Nexata bajarapajudíovi tsipae­
ba Alejandrovënënëjavabelia Alejandro peyapëtaenexa xua yabara jivi 
ayaibitsaëto nacaetuata. Tsipaji Alejandro ata judíonë. Nexata Alejandro 
pevëna judíovi pënatorobajarabiaya itorobatsi daxitajivi pitabarata penu­
caenexa. Nexata Alejandro nacobeyota jivi pemoyanexa petsipaebinexa 
Efeso tomarapijivi pianaepanaeyaniva daxita judíovijavabelia. 34 Itsiata 
baitsi jane Efeso tomarajivi apo tocopatsi Alejandro pecuaicuaijainexa. 
Itsa daxitajivi yapëtane Alejandro judíonëcuene, nexata daxita vavajaiya 
jumai tsaponae anijahorabejecuenia mapacueniaje:

—¡Pinijijamatabëcuene raja pexainaediosova Artemisa, Efeso nacuapiji­
vitsi vajadiosova! jai tsaponae bajarapamonae.

35 Bajaraxuacujinae nexata tomara jane baja pevetsinë daxitajivi 
moyaexana. Nexata jumeitavetsiaya jumaitsi:

—PaEfeso tomarapijivimë, daxitanacuanëpijivi baja cajena yapë­
tane vajanacatocopatsijava vajaevetsinexa mapatomarataje peecae­
bo, pinijijamatabëcuene pexainaediosova Artemisa pijatemplobo. 
Daxitanacuanëpijivi baja cajena yapëtane diosojumapeibotova, Artemisa, 
athëbëvetsica pejopaejava mapatomarataje. 36  Nexata bajarapadiosojuma­
peibotova athëbëvetsica pejopaejava yabara, acuenebi itsajivi ata: “Jume,” 
pejaijava. Nexata pajamatejemamëre. Pëtsa abaxë itsacuene paexana­
me copiaya panajamatabëxainaenejevamë xaniavaetsia. 37 Mapapebibeje 
paxamë pacapatameje, apo penacobetoxotsinëbeje templobopijijava. 
Pibisiacuenia apo baracuaicuaijaibejenua vajadiosova Artemisa, jai Efeso 
tomara pevetsinë Efeso tomarata penacaetuatsivijavabelia.

38  Icatsia tomara pevetsinë jumaitsi bajarapamonaejavabelia:
—Demetriobana itsa jamatabëneconita itsajivi, nexata neconitsi juez­

monae pitabarata, jivi peneconitabiabibota. Bajara saya xua juezmonae 
evetavanapa. 39 Itsa apo paneconitsijitsiamë jivi, saya itsa panacaetua­
tame itsacuenelivaisiyo yabara, nexata saya rovialia papaebare xania­
vaetsia daxitajivi penacaetuatsijavata, pacuenia gobierno nacaitoroba. 
40 Xaniajanë pacuenia pacatsipaebijitsiatsi. Ajena, mapamatacabitaje, 
mapacuenia itsa exanaponaejitsipatsije, nacananeconitsiaexanaejitsipa 
gobierno. Bajarapacuenia nacananeconitsiaexanaejitsipa tsipaji itsacuene­
neconi itsajivi xainaenejeva, mapacuenia anaeya nacaetuatatsije, jai Efeso 
tomara pevetsinë penacaetuatsivijavabelia.

41 Itsa baja Efeso tomara pevetsinë najumevereta bajarapacuenia petsi­
paebijava, itoroba baja daxitajivi penaviabinexa pijabonëjavabelia.

Pacuenia Pablo najetaruca Macedonia nacuajava, 
Grecia nacuajava ata, yabara pelivaisi

20 �1 Itsa baja Efeso tomarapijivi jamatabëcaeva pianaepanaejava, 
nexata Pablo junata penacaetuatsinexa daxita Dioso pejumeco­

vënëtsivi. Nexata Pablo muxujioba Dioso pejumecovënëtsivi pevajënaeya­
belia piajamatabëcuenesaë tsavanapaenexa Dioso pejumecovënëtsijava. 
Pablo nexata pexaniacuenia napëjioba bajarapamonae. Bajaraxuacujinae 
Pablo baja pona Macedonia nacuayabelia. 2  Nexata Pablo itsa pata 
Macedonia nacuayabelia, pexanialivaisi tsipaebanajetaruca Macedonia 
nacuapijivi Dioso pejumecovënëtsivi pevajënaeyabelia piajamatabëcuene­
saë tsavanapaenexa Dioso pejumecovënëtsijava. Bajaraxuacujinae icatsia 
Pablo pata Grecia nacuayabelia. 3  Nexata Grecia nacuata Pablo pona­
pona acueyabi pajuametobeje. Bajaraxuacujinae picani Pablo barcota 

naponaejitsia Siria nacuayabelia. Nexata Pablo nayajumetane Siria nacua­
ta judíovi pevajënaeevetsijavatsi pebeyaxuabinexatsi. Bajaraxuata Pablo 
najamatabëxaina icatsia pecovëya penaviatsinexa matatsënëa Macedonia 
nacuajava. 4 Pamonae Pablo yanatatsi, mapevënëanëje. Sópater, Berea 
tomarapijinë. Aristarcobeje pijinia Segundobeje, Tesalónica tomara­
pijinëbeje. Gayo pijinia Derbe tomarapijinë. Timoteo pijinia Listra 
tomarapijinë. Tíquicobeje pijinia Trófimobeje, Asiavënë nacuapijinëbe­
je. Bajarapamonae Pablo yanatatsi. Nexata Pablo itsa barëpata Filipos 
tomarata, xanë Lucasnë, necaxitajaraba. 5 Nexata daxita pamonae Pablo 
yanatatsi, namataxainaeya baja ponalia Troas tomarabelia. Nexata paxa­
nëbeje Pablobeje abaxë panacopatajëbeje Filipos tomarata, Macedonia 
nacuata peecaetomarata. Nexata pamonae namataxainaeya baja pona­
lia, paneevetavanapabeje Troas tomaratalia. 6  Nexata paxanëbeje Filipos 
tomarata barcota pananaropotajëbeje pepuavereverecae baja pafies­
tamatacabi judíovi baxane levadurata matajërëabinejeva pexanaepan. 
Panaponajëbeje jane baja Troas tomarabelia. Cinco matacabita panapa­
liajëbeje Troas tomarabelia. Nexata pamonae paneevetavanapabeje Troas 
tomaratalia, papëcaxinajëbeje baja. Nexata abaxë Troas tomarata pajina­
vanapajë siete pamatacabibeje.

Pacuenia Pablo ponapona Troas tomarata yabara pelivaisi
7 Troas tomarata domingomatacabi panacaetuatajë daxita Dioso peju­

mecovënëtsivi yajava, patanajamatabënapitsinexa xua yabara Cristo 
sivatëpa. Pablo nexata livaisi tsipaeba. Meravia baja pitsijavata Pablo 
Mileto tomarabelia naropotsijitsia. Bajaraxuata Pablo livaisi tsipaeba 
meravijebi. 8  Panacaetuatajë athëbëabetsia pënëyatuucubibota. Nexata 
athëbëyo paira paenayajë, itsajotatsia pitayotsijavanë ayaijava rube­
na xaniavaetsia pitayotsinexa. 9 Nexata pevëjëato ventanajavata eca, 
Euticovënënë. Pablo nexata bajayajebi livaisi tsipaeba. Nexata belia pevë­
jëato bitso itamajitsipaneca. Nexata baja majiteca. Pemajitecaenë nexata 
pevëjëato jopareca acueyabi pairabejejavavereca. Nexata pevëjëato itsa 
sivarunarecatsi, petëpaenë baja pitatsi. 10 Nexata Pablo sivarunareca. 
Pematabacabëta ecaeya isapita petëpaenë. Nexata Pablo jumaitsi Dioso 
pejumecovënëtsivijavabelia:

—Pëtsa panajamatabëxainame. Asaë rabaja icatsia pevëjëato, jai Pablo.
Nexata pevëjëato icatsia asaë. 11 Nexata Pablo icatsia caevëa juna­

ya. Pejunaecujinaetsia epatsënëca jane baja pan. Tsicobetsana jane baja 
daxita Dioso pejumecovënëtsivi pexaenexa. Pexaecujinae abaxë icatsia 
Pablo bajayajebi cuaicuaijai. Pecuaicuaijainë belia yamatacabibecatsi. 
Bajaraxuacujinae Pablo jane baja pona Mileto tomarabelia. 12  Nexata baja 
pevëjëato piasaënë barënaviabatsi pijaboyabelia. Barëya bitso bajarapa­
monae piasaëxae pevëjëato petëpaecujinae.

Pacuenia Pablobana naropoba Troas tomarata 
pepatsinexa Mileto tomarabelia yabara pelivaisi

13  Paxanë Pablo paneitoroba barcota menia namataxainaeya patana­
ponaenexa Asón tomarabelia. Bajarapacuenia Pablo paneitoroba tsi­
paji Pablo matatsënëa najetarucaejitsia pepatsinexa Asón tomarabelia. 
Nexata Pablo itsa pata Asón tomarata, bajarapatomarata patayapitsinexa. 
14 Nexata jane baja Pablo itsa pata Asón tomarata, Pablo baja nanono­
rena barco ënëaberena. Nexata baja panaponajë Mitilene tomarabelia. 
15 Bajaraxuacujinae icatsia Mitilene tomarata pananaropobajë. Nexata 
meravia pitsijavata panapatajë Quíotomara canacujitsialia peecaeto­
marabelia. Bajarapatomarata icatsia patananaropobicujinae, meravia 
icatsia pitsijavata, panapatajë Samos tunaetota peecaetomarabelia. 
Bajarapatomarata icatsia patananaropobicujinae, panapatajë icatsia 
Trogilio tomarabelia. Nexata abaxë Trogilio tomarata panacueraevetajë. 
Nexata icatsia Trogilio tomarata patananaropobicujinae, caematacabi­
cujinae, icatsia panapatajë jane baja Mileto tomarabelia. 16  Pablo rovia 
jamatabëxeneta Efesotomara, Asiavënë nacuata peecaetomara. Tsipaji 
apo jamatabëponaponae bajayajebi Asiavënë nacuata. Pablo bepijia jama­
tabëpata Jerusalén tomarabelia Pentecostésvënë fiestavajënaeya.

Pacuenia Pablo Mileto tomarata livaisi tsipaeba Efeso 
tomaraverena pepatsivi, ancianovijavabelia, yabara pelivaisi

17 Mileto tomaravelia Pablo tonajumeitoroba Efeso tomarapijivi ancia­
novi pepatsinexarena Mileto tomaraberena. 18  Nexata baja ancianovi itsa 
parena Pablojavaberena, Pablo jumaitsi bajarapaancianovijavabelia:

—Paxamë baja cajena payapëtaneme mapacueneje. Asiavënë nacuata 
tapatsimatacabijavaveliacujinae, Dioso pitorobilivaisi tsipaebaponapo­
najë Asiavënë nacuata. Daxitamatacabi tonacuenebajë Dioso pijacuene. 
19 Dioso pijacuene itsa tonacuenebaponaponajë, apo jamatabëjumaitsi­
në: “Xanë bitso ayaijamatabëcuenenënë,” apo jamatabëjanë. Itsa tae­
yabiabajë itsamonae pecopabijava Dioso pejumecovënëtsijavami, bitso 
sivanueyabiabajë. Bitso bejiobinënua tsabiabi tsipaji judíovi jamata­
bënebeyaxuababiaba. 20 Daxita Dioso pitorobilivaisi pacatsipaebabia­
batsi papecajamatabëcueneyavenonaenexa. Caelivaisi ata apo pacave­
cuacopatsitsi. Pacatsipaebabiabatsi baja cajena daxitajivi pitabarata. 
Pacatsipaebabiabatsinua baja cajena panijabonëjava ata. 21 Asaëya tsi­
paebabiabajë judíovi, apo judíovi ata, daxita bajarapamonae pecopabi­
nexa pibisiacuene pexanabiabijava penajamatabëcuenepënëyorotsinexa 
Diosojavabelia. Bajaraxuacujinae jane baja pejumecovënëtsinexa vaja­
tuxanenë Jesucristo pelivaisi. 22  Mara jotacujinaeje ponaenajë Jerusalén 
tomarabelia Espíritu Santo taneitorobixae bajarabelia taponaenexa. 

Itsiata xaniavaetsia apo yapëtaenë pacuenia nexanaejitsia Jerusalén 
tomarapijivi. 23  Itsiata caejavayo yapëtaniji. Caetomara canacujitsia Dioso 
pitorobilivaisi tatsipaebanajetarucaejavata Espíritu Santo nejumai tsabia­
bi: “Caetsiana raja penaneconitsivi pejebabiabibota. Xamë bitso benejiobi­
cuene taename,” nejai tsabiabi Espíritu Santo. 24 Itsiata baitsi jane cajena 
apo junavinë bajarapacuene yabara. “Belia nebeyaxuabijitsipa,” apo jama­
tabëjanë cajena. Jamatabëveretajë pacuene vajatuxanenë Jesús nitoroba 
tatonacuenebinexa daxitajivi tatsipaebanajetarucaenexa pexanialivaisi, 
Dioso vajanacaitaxutotsoniataejava, jai Pablo ancianovijavabelia.

25 Icatsia Pablo jumaitsi ancianovijavabelia:
—Paxamëjava naponaponajë patacatsipaebinexa Dioso pevetsijavane­

xa daxita pijajivi. Tajëvelia baja cajena yapëtaniji. Apo panetaemë rabaja 
tsane matavëjëa. 26  Bajaraxuata ajena baja pacatsipaebatsi. Itsajivi paxa­
mëyajuvënëjivi itsa naxuabiana Diosovecua, apo naxuabi tsane xanë 
tajamatabëcueneta. 27 Apo naxuabi tsane xanë tajamatabëcueneta tsipaji 
baja daxita Dioso pitorobilivaisi xaniavaetsia baja cajena pacatsipaebatsi. 
Caelivaisiyo ata apo pacavecuacopatsitsi, jai Pablo ancianovijavabelia.

28  Icatsia Pablo jumaitsi ancianovijavabelia:
—Xaniavaetsia nayajivitaeya pajinavanapare pibisiacuene paneexa­

naeyaniva. Pacuenia oveja pexainaevi xaniavaetsia evetavanapa pijao­
veja, bajara pijinia pacuenia xaniavaetsia paevetavanapaename daxi­
ta pamonae Dioso pejumecovënëtsivi. Espíritu Santo raja pacaitoroba 
panetoevetsinexa vajatuxanenë Jesús pijajivi, pamonae comuata pijanata. 
29 Tajëvelia baja cajena yapëtaniji tacovëya penajetarubenaejavanexa 
saicayacuenia Dioso pejumelivaisivecua petsipaebivi. Bajarapamonae 
najetarubenaena jivi Dioso pejumecovënëtsijava pevereverecaeyaexa­
naenexa. Pacuenia nevëthë pianaepanaevi verene oveja, bajara jama­
tabëcueneitsane bajarapamonae pevereverecaeyaexanaenexa jivi Dioso 
pejumecovënëtsijavami. 30 Paxamëyajuvënëvi ata saicayacuenia Dioso 
pejumelivaisivecua tsipaebaponaena peyamaxëitojorobinexa Dioso peju­
mecovënëtsivi. Nexata Dioso pejumecovënëtsivi navecuanatsanaena 
pepënaponaenexa bajarapamonae. 31 Bajaraxuata xaniavaetsia paeveta­
vanapare Dioso pejumecovënëtsivi. Panajamatabënapire mapacueneje. 
Xanë baja cajena acueyabi pavaibeje, caematacabi canacujitsia, meravi 
yajava, caeto ata apo copatsinë patacamuxujiobijava bitso patacaasiva­
xae. Itsajavata tanuejavata ata pacamuxujiobabiabatsi, jai Pablo Efeso 
tomarapijiancianovijavabelia.

32  Icatsia Pablo jumaitsi bajarapamonaejavabelia:
—Tajamonae, nexata baja pacacopatatsi Dioso pecobeyabelia Dioso 

papecaevetsinexa. Dioso pejumelivaisi nacatsipaeba Dioso vajana­
caasivajava. Nexata bajarapalivaisi pacajamatabëcueneyavenonaena. 
Bajarapalivaisi caëjëpatsi papecajamatabëcuene asaëyaexanaenexa 

Diosojavabelia. Dioso pacacapanepaena pacuenia Dioso capanepaena 
daxita pamonae Dioso aneconijibia tane. 33  Xanë itsa naponaponajë paxa­
mëjavata, apo najamatabëxainaenë tanaxainaeyabinexa itsanë pijapalata, 
penaxatabijava ata. 34 Payapëtaneme baja cajena mapacueneje. Tacobeta 
nacuenebajë tanamatavenonaejavaxi tacomuataponaenexa, tayajavapo­
naponaevi ata tatocomuatsinexa. 35 Pacatsitanacueneitajëtatsi baja cajena 
pacuenia paxamë ata bepanacuenebame. Bepayavenonamenua itsamonae 
bitso bepejiobivi. Tsipaji baja cajena vajatuxanenë Jesús jumaitsi mapa­
cueniaje: “Xanepana bitso itsamonaejavabelia vajarajutabiabijava vaxaitsi 
itsamonae vajanacarajutabiabijava matatoxenetsia. Tsipaji bitso jamata­
bëcuenebarëyatsi itsa rajutatsi itsamonaejavabelia vajanacarajutsijava 
matatoxenetsia,” jai raja Jesús, jai Pablo ancianovijavabelia.

36  Itsa baja Pablo najumevereta bajarapacuenia petsipaebijava, Pablo 
daxita ancianovi pematabacabëta barënuca pebarënavajëtsinexa 
Diosojavabelia. 37 Bajaraxuacujinae Pablo baja pona. Nexata anciano­
vi pënueyabatsi. Nexata Pablo itsa napëjioba ancianovi, yaitaxutonueya 
vaetabiaya itabaratsutsuneponatsi. 38  Bitso ancianovi najamatabëxaina. 
Tsipaji Pablo jumaitsi:

—Apo panetaemë rabaja tsane matavëjëa, jai.
Bajaraxuacujinae Pablo barcojavabelia peponaejavata, bajarapamonae 

pënaxuabaliatsi barcojavabelia.

Pacuenia Pablo pona Jerusalén tomarabelia yabara pelivaisi

21 �1 Itsa baja panapëjiobiveretajë ancianovi, panarunarecajë baja 
barco ënëabereca. Pananicabaliajë rovialia patapatsinexalia Cos 

tomarabelia. Bajaraxuacujinae, meravia pitsijavata, panapatajë aba­
xë epatua Rodas tomarata. Bajaraxuacujinae abaxë icatsia panapatajë 
Pátara tomarabelia. 2  Nexata Pátara tomarata icatsia pacaxitajarabajë 
itsabarco. Bajarapabarco ponaejitsia Fenicia nacuayabelia. Nexata icatsia 
bajarapabarcota patanaponaenexa, panarunarecajë bajarapamo ënëabe­
reca. Panaponajë jane baja. 3  Nexata barcota patanajetarubenaejavata, 
pataeyetajë patatsavenonenia Chipretunaeto. Paxenetanajetarubenajë 
rovia. Paponajë Siria nacuayabelia. Nexata baja papatajë Siria nacua­
yabelia Tiro tomarata. Nexata Tiro tomarata juteta barcoënëta peca­
ponaejava. 4 Nexata Tiro tomarata pacaxitajarabajë Dioso pejumeco­
vënëtsivi. Bajarapamonaejavata pajinavanapajë siete pamatacabibeje. 
Bajarapamonae tajëvelia Espíritu Santo pejamatabëcueneta yapëtaeyae­
xanatsi Pablo pebejiobiaexanaejavanexatsi Jerusalén tomarata. Nexata 
bajarapamonae jumaitsi Pablojavabelia:

—Pëtsa poname Jerusalén tomarabelia, jai picani bajarapamonae.
5 Itsiata baja icatsia siete pamatacabibejecujinae panaropobajë. Nexata 

Tiro tomarapijivi, daxita Dioso pejumecovënëtsivi, pijavajivi yajava, pexi 

yajava, patapëta naponalia mene itapayabelia patanepëtaenexa pata­
ponaejava. Nexata mene itapatalia, tajetabota, daxita bajarapamonae 
yajava, panubenajë patamatabacabëta patavajëtsinexa Diosojavabelia. 
6  Bajaraxuacujinae panapëjiobajë baja daxita Dioso pejumecovënëtsi­
vi. Icatsia baja panarunarecajë barco ënëaberena. Bajarapamonae baja 
naviabalia pijabonëjavabelia.

7 Tiro tomarata patananaropobicujinae, panapatajë Tolemaida toma­
rabelia. Bajarapatomarata pabajacobajë Dioso pejumecovënëtsivi. 
Bajarapamonaejavata panajinavanapajë caematacabi. 8  Meravia icatsia 
pitsijavata pananaropobajë. Panapatajë icatsia Cesarea tomarabelia. 
Cesarea tomarata patapatsicujinae, panaponajë Felipe pijaboyabelia. 
Felipe, Dioso pitorobilivaisi jivi petsipaebinë, siete ponëbeje diáconovi­
yajuvënënë. Bajaraponë pijabota panajinavanapajë. 9 Felipe xaina cuatro 
povabeje pexi. Bajarapapetiriavi abaxë apo nacojiobi. Bajarapamonae 
tsipaebabiaba jivijavabelia Dioso pitorobilivaisi, palivaisi Espíritu Santo 
pejamatabëcueneta yapëtaeyaexanatsi. 10 Itsa baja paxainajë anijama­
tacabianë Felipe pijabota patanapatsicujinae, Judea nacuaverena pata 
Diosojumepaebinë profeta, Agabovënënë. 11 Bajaraponë pata paxanëja­
vaberena Felipe pijabota. Nexata Agabo Pablo pijacorreabocoto veepajo­
notatsi. Bajarapabocotota Agabo nacobecëtabeje. Nataxucëtabeje yajava. 
Nexata Agabo jumaitsi:

—Espíritu Santo raja nejumaitsi tajëvelia mapacueniaje: “Jerusalén 
tomarata pejinavanapaevi, judíovi, mapacuenia cëtsianatsi mapacorrea­
bocoto pexainaenëje. Bajaraxuacujinae canajetsianatsi itsanacuapijivi 
pecobeyabelia, apo judíovijavabelia,” jai raja tajëvelia Espíritu Santo, jai 
Agabo Pablo yabara.

12  Nexata itsa pajumetaniji bajarapacuenia Agabo patanetsipaebija­
va, nexata paxanë, Cesarea tomarapijivi yajava, panacobenaasivanë 
picani Pablo peponaeyaniva Jerusalén tomarabelia. 13  Nexata Pablo 
panejumaitsi:

—¿Detsa xuajitsia panuame? ¿Panenajamatabëxainaeya exanaejitsia­
më tsaja? Xanë raja evetajë tanecëtsinexa. Evetajë tanebeyaxuabijava ata 
Jerusalén tomarata vajatuxanenë Jesús pelivaisi yabara, panejai Pablo.

14 Pasiva atanë tsabiabi, Pablo itsiata apo najamatabëcopatsi peponaeja­
va Jerusalén tomarabelia. Nexata baja belia pacopatajë pataasivatsabiabi­
java. Pajumaitsinë nexata:

—Pacuenia Dioso tojitsipatsi pexanaenexatsi, beexanaenatsi baja, 
pajanë.

15 Caematacabibejecujinae paxaniavaetajë patacobecovëjavaxi. Nexata 
jane baja panaropobajë Jerusalén tomarabelia. 16  Itsamonae Dioso peju­
mecovënëtsivi, Cesarea tomarapijivi, paneyanalia. Bajarapamonae 
panebarëpona Mnasónvënënë, Chipretunaeto nacuapijinë, pijaboyabelia. 

Nexata bajaraponë pijabota panajinavanapajë. Bajaraponë copiaya Dioso 
pejumecovënëtsiviyajuvënënë.

Pacuenia Pablo Jerusalén tomarata Santiago 
barëcuaicuaijai yabara pelivaisi

17 Itsa papatajë Jerusalén tomarabelia, Dioso pejumecovënëtsivi pane­
copiapita jamatabëcuenebarëyaya. 18  Nexata meravia pitsijavata Pablo 
panebarësivaxaina Santiagojavabelia. Nexata Santiago pijabota naena 
ancianovi. 19 Nexata Pablo bajarapamonae bajacoba. Pebajacobicujinae 
Pablo bajarapamonaejavabelia navajunupaeba daxita pacuene Pablo exa­
napona apo judíovijava ata Dioso peyavenonaexaetsi. 20 Itsa jumetane 
bajarapacuenia Pablo penavajunupaebijava, nexata Santiago, ancianovi 
yajava, jamatabëcuenebarëya. Nexata daxita bajarapamonae pejumetae­
xae bajarapacuene, pexaniajamatabëcuene rajuta Diosojavabelia. Nexata 
Santiagobana jumaitsi Pablojavabelia:

—Patajabananë, yapëtaneme baja cajena mapacueneje. Judíovi 
bitso ayaibitsaëtoxaneto, miles pajivibeje Dioso pejumecovënëtsivi. 
Yapëtanemenua baja mapacueneje. Daxita bajarapajudíovi jumecovënë­
tsi ata Jesús pelivaisi, itsiata abaxë tsiteca jumecovënëtavanapa Dioso 
Moiséspijinëta penajumecopatsilivaisi. 21 Pajudíovi apo jumecovënëtsi 
Jesús pelivaisi, xamë netsipaebaponaelivaisi cayabaranajumetsënëta­
biaba. Nexata bajarapajudíovi najumetsënëtsiaya jumai tsabiabi Jesús 
pelivaisi pejumecovënëtsijudíovijavabelia: “Itsa raja Pablo livaisi tsipae­
bapona judíovijava, itsanacuanëjava pejinavanapaevi, Pablo itavetabia­
ba judíovi pecopatsinexa Dioso Moiséspijinëta penajumecopatsilivaisi 
pejumecovënëtsijavami. Itavetabiabanua bajarapamonae pecopabinexa 
peperabëcaucubijava pexi. Pablo itavetabiabanua bajarapamonae pecatsi­
tecaeyaniva vajasalinaivi pijacuene,” jai tsabiabi bajarapamonae najume­
tsënëtsiaya xamë yabara Jesús pelivaisi pejumecovënëtsijudíovijavabelia, 
jai Santiagobana Pablojavabelia.

22  Icatsia Santiagobana jumaitsi Pablojavabelia:
—¿Detsa nexata vaxaitsi itsanetsi? Itsa raeta judíovi Jesús pelivaisi 

pejumecovënëtsivi, cavënëlivaisitane nepatsijava, nacaetuatsiana pena­
barëcuaicuaijainexa xamë yabara. 23  Nexata daxitajivi pecayapëtaenexa 
nejumecovënëtsijava Dioso Moiséspijinëta penajumecopatsilivaisi, exa­
naename pacuenia pacaitorobijitsiatsi. Majotaje cuatro ponëbeje paxanë­
yajuvënëvi vereta baja pexanaejava pacuenia baja najumecapanepaeya 
jumaitsi Diosojavabelia. Nexata bajarapamonae ponaejitsia templobo­
yabelia ofrenda perajutsinexa Diosojavabelia. 24 Nexata naponaename 
bajarapamonaeta temploboyabelia. Nexata templobota nanajamata­
bëcuenexaniavaetsianame niajamatabëcuenesaënexa Diosojavabelia. 
Pacuenia bajarapamonae najamatabëcuenexaniavaetsijitsia 

piajamatabëcuenesaënexa Diosojavabelia, bajarapacuenia nanajamata­
bëcuenexaniavaetsianame. Nexata daxita xua bajarapamonae notsiana 
templobota ofrenda perajutsinexa Diosojavabelia, ponëjavabelia notsia­
na, bajaraxua xamë daxita cobecovëmatamotsianame. Bajaraxuacujinae 
bajarapamonae daxitamatanami matacasibianatsi. Bajarapacuenia itsa 
exanaename, daxita judíovi cayapëtaena nejumecovënëtsijava Dioso 
Moiséspijinëta penajumecopatsilivaisi. Nexata daxita judíovi yapëtaena 
najumetsënëtsiaya pecabaracuaicuaijai tsabiabijava pajudíovi apo jume­
covënëtsi Jesús pelivaisi. 25 Pamonae apo judíovi, pijasalinaivi apo itave­
tsitsi daxita pacuene vaxaitsi judíovitsi vajasalinaivi nacaitaveta. Nexata 
pamonae apo judíovi ata, Dioso pejumecovënëtsivi, pataitavetsinexa, cae­
livaisiyobeje patoyaquinajë cuyalatota. Itsa patoyaquinajë, pajumaitsinë 
mapacueniaje: “Pecobeta saya pexanaenëanëjavabelia pevi perajutsinexa 
ofrendacuenia itsa tobia baca oveja ata, pëtsa paxaneme bajarapayajuvë­
nëvi. Pëtsa paxaneme peja. Pëtsa paxaneme cuibocuetsacaeya pebeyaxua­
binë pevi. Papebijivi baja nacojioba, pëtsa matayajibatsi itsavajavabelia 
pijavavecua. Papebijivi pijinia abaxë apo nacojiobi, pëtsa matayajibatsi 
petirivajavabelia. Bajara pijinia pacuenia petiriavi ata. Papetiriavi baja 
nacojioba, pëtsa matayajibatsi itsanëjavabelia pamonavecua. Papetiriavi 
pijinia abaxë apo nacojiobi, pëtsa matayajibatsi pebijavabelia,” pajanë itsa 
patoyaquinajë apo judíovijavabelia, jai Santiagobana Pablojavabelia.

Pacuenia Pablo templobota vaetabatsi penaneconitsivi 
pejebabiabibota peetsinexatsi yabara pelivaisi

26  Santiagobana Pablo pitorobicujinaetsi, meravia pitsijavata, Pablo 
napona pebijivi cuatro ponëbeje pepëta pacuenia Santiagobana itorobatsi. 
Pablo nexata najamatabëcuenexaniavaetapona piajamatabëcuenesaënexa 
Diosojavabelia cuatro ponëbeje yajava. Bajaraxuacujinae Pablo templo­
boyalia joneya sacerdotevijavabelia, petsipaebinexa pamatacabi copiaru­
caejitsia Pablobana penajamatabëcuene xaniavaetsijava Diosojavabelia. 
Bajarapamatacabi cuatro ponëbeje Diosojavabelia ofrenda perajutsijava­
nënexa templobota notsijitsia. Nexata picani daxita bajaraxua Pablo cobe­
covëmatamotsijitsia bajaraxua pecanajetsivijavabelia.

27 Nexata siete pamatacabibejecujinae, pamatacabi jane baja Pablo, 
cuatro ponëbeje yajava, Diosojavabelia ofrenda rajutsijitsia, Pablo tem­
plobota tanetsi judíovi, Asiavënë nacuaverena pepatsivi. Nexata baja­
rapajudíovi itoroba daxita Jerusalén tomarapijivi pianaepanaenexa 
Pablojavabelia. Nexata Jerusalén tomarapijivi, Asiavënë nacuaverena 
pepatsivi yajava, nacobenavaetabatsi Pablo. 28  Nexata bajarapamonae 
vavajai pinijijumeta. Najumetsënëtsiaya jumaitsi:

—¡Tajamonae judíovi, naxanitsia! ¡Paneyavenonare! Maponëje daxitana­
cuanëjava livaisi tsipaebanajetaruca daxitanacuanëpijivi vajanacaitoyanexa 

vaxaitsi manacuapijivitsije. Itavetaponanua Dioso Moiséspijinëta penajumeco­
patsilivaisi jivi pejumecovënëtsiyaniva. Itavetaponanua mapatemplobo ataje 
jivi peyaiyataeyaniva. Apo judíovi ata Pablo barëjoneyabiaba matemploboya­
renaje. Nexata baja Dioso tsitaabejetsi mapatemploboje, Dioso pijatemplobo. 
Nexata baja Pablo naneconita Diosojavabelia, jai najumetsënëtsiaya judíovi 
Pablo yabara Asiavënë nacuaverena pepatsivi.

29 Bajarapacuenia vavajaiya jumaitsi tsipaji baja copiaya bajarapajudío­
vi Pablo tanetsi pebarëponaponaejava Jerusalén tomarata apo judíonë, 
Trófimovënënë, Efeso tomarapijinë. Nexata jamatabëcuenenavëxaniabia­
ya bajarapamonae jamatabëjumaitsi:

—Pablo raeta apo judíonë barëjunua mapatemploboyarenaje, jamatabë­
jai Trófimo yabara.

Pablo cajena Trófimo apo barëjone temploboyalia.
30 Nexata Asiavënë nacuaverena pepatsivi, Pablo yabara penajumetsënëtsili­

vaisi, daxita Jerusalén tomarapijivi jumetane. Nexata bitso anaepana. Nexata 
daxita bajarapamonae cujinaejinarena templobojavaberena. Bajarapamonae 
vaetabatsi Pablo. Robobocatsi vayafuabelia temploboënëvecua. Nexata templo­
bobaupaxanetonë bepijia vecuabaupaxatabatsi. 31 Bajarapamonae picani Pablo 
jamatabëbeyaxuabatsi. Nexata bajarapaepatota itsamonae tsipaeba vajabitsaë 
pepo pevetsinë, comandantejavabelia. Tsipaeba pacuenia daxita Jerusalén 
tomarapijivi bitso anaepanavanapa. 32 Nexata comandante bepijia barëlia pija­
jivi vajabitsaëvi, vajabitsaëvi pijacapitánvi yajava. Cujinaejina jivi penacaetua­
tsijavabelia. Nexata judíovi itsa tane comandante vajabitsaëvi pebarëpatsijava, 
nexata judíovi copaba pebejavatsi Pablo. 33 Nexata comandante Pablo cujirena­
tsi. Vaetabiaexanatsi pijajivi. Comandante itoroba pijajivi Pablo pecëtsinexatsi 
anijacadenamaëtotabeje. Bajaraxuacujinae yanijoba judíovijavabelia.

—¿Detsa maponëje? ¿Detsa xua exana maponëje? jai comandante.
34 Nexata bajarapajivi bitsaëtoxanetonëyajuvënëvi comandantejavabe­

lia najuatsipaebanubena pinijijumeta. Nexata comandante apo jumetae 
xaniavaetsia bitso jivi pevavajaixae. Nexata comandante itoroba vajabi­
tsaë Pablo pecaponaenexatsi vajabitsaë pijaboyabelia. 35 Pablo capatatsi 
vajabitsaë pijaboitapata. Vajabitsaë pijabo pepënëvelia xaina beescalera­
cuenia pexanaejava. Nexata bajarajota Pablo vajabitsaë nacobenayotsiaya 
cajunayatsi vajabitsaë pijaboyalia pecajonenexatsi. Tsipaji icatsia baja­
rajota Pablo jivi bejitsiatsi bitso pianaepanaexae. 36  Jivibitsaëtoxanetonë 
Pablo barabocabuataponatsi. Vavajai tsabuataponae bajarapamonae.

—¡Pabeyaxuare! jai tsabuataponae Pablo yabara.

Pacuenia Pablo navajunupaeba 
jivibitsaëtoxanetonëjavabelia yabara pelivaisi

37 Itsa baja Pablo vajabitsaëvi pijaboyalia cajonejitsiatsi, nexata Pablo 
griegojumeta jumaitsi comandantejavabelia:

—Netocopare tacatsipaebinexa caejumeyo, jai Pablo.
Nexata comandante jumaitsi:
—¿Xamë tsaja natsipaebame griegojume? 38  ¿Xamë tsaja apo Egipto 

nacuapijinëmë? ¿Xamë tsaja imata jivi apo itorobimë pianaepanaene­
xa gobiernojavabelia? ¿Xamë tsaja imata penamaxëvanitsivi cuatro mil 
ponëmaxëto apo barënajetabajiravimë petusato nacuayabelia? jai coman­
dante Pablojavabelia.

39 Nexata Pablo jumaitsi:
—Jume raja. Xanë raja saicaya judíonënë, Tarso tomarapijinënë. 

Tarsotomara cajena pinijitomara daxita Cilicia nacuata penaetomaranëve­
cua. Pexaniacuene netoexanare. Netocopare livaisi tatsipaebinexa mapa­
monaejavabeliaje, jai Pablo.

40 Nexata comandante tocopatatsi livaisi petsipaebinexa. Pablo nuca 
vajabitsaë pijabo pepënëvelia beescaleracuenia pexanaejavajumata. Pablo 
nacobeyota jivi pemoyanexa. Nexata baja jivi itsa moya, Pablo navajunu­
paeba bajarapamonaejavabelia hebreojumeta.

Pablo jumaitsi:

22 �1 —Tajamonae, panenamuxunaevere. Paxamë ata vajanacua 
paneevetsivi, panenamuxunaevere. Vepacanavajunupaebatsi 

daxita xua exanajë, jai Pablo hebreojumeta judíovijavabelia.
2  Bajarapajudíovi itsa jumetane palivaisi Pablo tsipaeba hebreojumeta, 

nexata bitso ajumejibia namuxunaevetena. Nexata Pablo icatsia jumaitsi:
3  —Xanë raja judíonënë. Naexanajë Tarso tomarata, Cilicia nacuata 

peecaetomarata. Itsiata vitsabajë mapatomarataje, Jerusalén tomara­
ta. Pecujarubinë Gamaliel necujaruba. Nexata xaniavaetsia necujaruba 
daxita vajasalinaivi pijacuene. Nexata picani jamatabëjumaitsinë tsabia­
bi: “Daxita tajamatabëcueneta Dioso pejitsipaecuenia tonacuenebianajë,” 
jamatabëjanë tsabiabi. Bajarapacuenia aeconoxae daxita paxamë ata paja­
matabëitsimë tsavanapae, jai Pablo.

4 Pablo icatsia jumaitsi:
—Xanë abaxë picani bajayata barajinabiabajë pamonae jumecovënëta 

pexanialivaisi, Jesucristo pelivaisi. Pamonae jumecovënëta Jesús pelivai­
si, taicaponajë pebijivi. Taicaponajë petiriavi ata. Jebaponajë bajarapamo­
nae penaneconitsivi pejebabiabibota. Jitsipajë picani pebeyejebinexatsi 
daxita bajarapamonae. 5 Sacerdotevi pepo penamatacaitorobinë, daxita 
judíovitsi vajaancianovi ata, pacatsipaebijitsipa bajarapacuenia, pacuenia 
baja xaniavaetsia pacanavajunupaebatsi. Tsipaji bajarapamonaejavabe­
lia vajëtajë tanetsicobeyaquinaenexa cuyalato tatocaponaenexa pamonae 
judíovi jinavanapa Damasco tomaratalia. Nexata bajarapajudíovi itsa 
yoroba bajarapabaxuto, tanetocopatsinexa picani Jesús pelivaisi peju­
mecovënëtsivi tataicaenexa. Nexata jane baja picani lianë tataicaenexa 
daxita pexanialivaisi, Jesús pelivaisi, pejumecovënëtsivi, tacapatsinexa 

picani maberenaje Jerusalén tomaraberena penaneconitsiaexanaenexatsi, 
jai tsanucae Pablo judíovijavabelia.

Pacuenia Pablo navajunupaeba pacuenia taxuxuaba Jesús pelivaisi 
pejumecovënëtsijava yabara pelivaisi 

(Hch 9.1-19; 26.12-18)
6  Pablo icatsia jumaitsi hebreojumeta judíovijavabelia:
—Nexata jane baja ponajë Damasco tomarabelia. Itsa baja imoxoyotana­

jetarucajë Damasco tomara, jemata matonejeepatota pinijicotia nematatoyo­
rotsia naitayota athëbëvetsica. 7 Nexata bajarajota irataeya bocajunuajë irata. 
Jumetaenucajë athëbëvetsica tanejumaitsijava: “Saulo, Saulo, ¿detsa xuajitsia 
xanë tajajivi netobejiobiaexanaponame?” tanejaijava. 8 Nexata xanë jumaitsi­
në: “Tajatuxanenë, ¿detsa ponëmë?” janë. Nexata icatsia nejumaitsi: “Xanë raja 
Jesúsnë, Nazaret tomarapijinënë. Xanë raja tajajivi netobejiobiaexanaponame,” 
nejai. 9 Papebijivi yajavanajetarucajë, tane baja cajena athëbëvetsica penaitayo­
tsicotia. Itsiata baitsi jane apo jumetae xua yabara nebarëcuaicuaijai athëbëve­
tsica. 10 Nexata xanë jumaitsinë: “Tajatuxanenë, ¿detsa xua nexata exanaenajë?” 
janë. Nexata pepo petuxanenë nejumaitsi: “Nonotapunare baja. Ponaename 
baja Damasco tomarabelia. Bajarajotalia catsipaebiana pacuenia exanaejitsia­
më,” nejai. 11 Nexata bajarapacotia tataecujinae bitso nitaxutomeraviba. Apo 
necaëjëpae tataejava. Nexata saya tayajavaponaevi necomacaponalia Damasco 
tomarabelia, jai Pablo judíovijavabelia:

12  Icatsia Pablo jumaitsi judíovijavabelia:
—Bajarajota Damasco tomarata ponapona Ananíasvënënë, bitso pejumecovë­

nëtsinë Dioso Moiséspijinëta penajumecopatsilivaisi. Bajaraponë Ananías yabara 
daxita judíovi, Damasco tomarapijivi, jumai tsabiabi: “Bitso raja Dioso pejume­
covënëtsinë Ananías,” jai tsabiabi. 13 Nexata bajaraponë Ananías xanëjavabere­
na patajopa tanetaenexa. Nexata nejumai tsanucae: “Tajabananë Saulo, icatsia 
rabaja itaxutoxanepaname,” nejai. Bajarapacuenia tanejumaitsijavata icatsia baja 
itaxutoxanepanajë. Nexata baja taniji Ananías. 14 Nexata icatsia Ananías neju­
maitsi: “Vamojivimi rabaja pijaDioso caitapeta. Caitapeta baja neyapëtaenexa 
pacuenia catojitsipa netoexanaenexa. Caitapetanua netaenexa Dioso pitabarata 
Jesús pepo pianeconijibinë. Caitapetanua nejumetaenexa Jesús pecatsipaebilivai­
si. 15 Nexata ponaename daxitanacuanëpijivijavabelia netsipaebanajetarucaenexa 
pacuenia taneme, pacuenia ata jumetaneme Jesús pelivaisi. 16 ¿Detsa nexata xua­
jitsia abaxë najamatabëjematsia ponaponame? Nonotapunare. Cabautisabiana. 
Jesúsjavabelia nenajamatabëcuenecopatsixae, daxita pibisiacuene nexanaeneco­
nimi cavecuaajibiaexanaena,” nejai Ananías, jai Pablo judíovijavabelia.

Pacuenia Pablo itorobatsi Dioso pitorobilivaisi 
petsipaebaponaenexa apo judíovijava yabara pelivaisi

17 Pablo icatsia jumaitsi hebreojumeta judíovijavabelia:

—Bajaraxuacujinae Damasco tomaraverena naviarenajë baja Jerusalén 
tomaraberena. Nexata itsa patajë Jerusalén tomarata, ponajë templobo­
javabelia tavajëtsinexa Diosojavabelia templobota. Nexata tavajëtsijavata 
Diosojavabelia, taniji bemajitsinaebota pepo petuxanenë Jesús. 18  Nexata 
Jesús nejumaitsi: “Naxanitsiayo bepijia vecuaponare Jerusaléntomara. 
Tsipaji raja mapatomarapijivije apo cajumecovënëtsi tsane netsipaebijava 
xanë talivaisi,” nejai Jesús bemajitsinaebota. 19 Nexata xanë jumaitsinë: 
“Tajatuxanenë, bajarapamonae judíovi xaniavaetsia baja cajena neya­
pëtane. Bajarapamonae neyapëtane judíovi penacaetuatabiabibonëjava 
tataicaponaejava daxita pamonae cajumecovënëta taconibabeyabiabinexa 
naebota. 20 Bajarapamonae neyapëtane xanë ata bajarapamonae jama­
tabëcuenejëpaeya tataenucaejava pamatacabi Estebanpijinë, pecalivai­
sipaebinëmi, beyaxuabatsi. Bajarapamatacabi, pamonae Estebanpijinë 
beyaxuabatsi, penajumajonejebijavanë toevetanucajë,” janë pepo petuxa­
nenë Jesúsjavabelia. 21 Nexata pepo petuxanenë nejumaitsi: “Ponare baja 
Jerusalén tomaravecua. Caitorobijitsiatsi raja itsanacuanëpijivijavabelia, 
apo judíovijavabelia,” nejai pepo petuxanenë, jai Pablo judíovijavabelia.

Pacuenia Pablo exanatsi vajabitsaë pepo 
pevetsinë comandante yabara pelivaisi

22  Judíovi namuxunaevetatsi Pablo penavajunupaebijava. Nexata itsa 
jumetane judíovi pacuenia Pablo navajunupaeba, nexata icatsia judíovi 
vavajai tsaponae pinijijumeta. Jumai tsaponae:

—¡Maponëje pabeyaxuare! ¡Mara pitsinë apo becopatsitsi peponapo­
naenexa matavëjëaje! jai tsaponae judíovi Pablo yabara.

23 Bajarapamonae pinijijumeta vavajai tsaponae. Pijacamisajumavelia pena­
xatabijavanë, vebabia bitso pianaepanaexae. Atsabenonë cayajabajarabarena 
Pablojavaberena pebaraanaepanaexaetsi. 24 Nexata vajabitsaë pepo pevetsi­
në, comandante, pijajivi itoroba Pablo pecajonenexatsi vajabitsaë pijaboyalia. 
Comandante itoroba pijajivi Pablo picani pejumatitibabenexatsi penaconitsivi 
pejumaconitabiabimacata. Bajarapacuenia picani Pablo exanaejitsiatsi Pablo 
petsipaebinexa vajabitsaëjavabelia xua yabara judíovi neconitsiaya pinijicue­
nia vavajai tsaponae Pablo yabara. 25 Nexata jane baja Pablo itsa cëtetatsi vaja­
bitsaë picani pejumatitibabenexatsi, nexata Pablo jumaitsi bajarajota penucae­
në vajabitsaë pijacapitánjavabelia:

—Xanë raja Romano nacuapijinënë. Nexata itsa panejumaconibabejitsipame 
abaxë copiaya neneconitsinejeva juezmonae pitabarata, nexata panevemaxëna­
neconitsipame. Tsipaji nijatuxanenë, Romanonacua pepo pevetsinë, pacaitave­
ta bajarapacuenia paneexanaeyaniva, jai Pablo vajabitsaë pijacapitánjavabelia.

26  Capitán itsa jumetane bajarapacuenia Pablo pejumaitsijava, nexa­
ta capitán lia vajabitsaë pepo pevetsinë comandantejavabelia. Capitán 
jumaitsi comandantejavabelia:

—Xania baja tsane pacuene exanaejitsiamë Pablojavabelia. ¡Maponëje 
Pablo Romano nacuapijinë baja cajena! jai capitán comandantejavabelia.

27 Nexata comandante rena Pablojavaberena. Jumaitsi Pablojavabelia:
—¿Xaniajai tsabaja? ¿Xamë Romano nacuapijinëmë? jai comandante.
—Jãjã, jai Pablo.
28  Nexata comandante jumaitsi Pablojavabelia:
—Xanë ata baja maparucaeje Romano nacuapijinënë naexanajë. Tsipaji 

baja matamotajë ayaimatamota bepepo Romano nacuapijinënë tanaexa­
naenexa, jai comandante.

Bajarapacuenia jumaitsi tsipaji comandante saicayanacuata 
penaexanaenë.

Pablo nexata jumaitsi comandantejavabelia:
—Xanë apo matamotsinë. Tsipaji baja cajena pepo Romano nacuapiji­

nënë. Naexanajë cajena Romano nacuata, jai Pablo comandantejavabelia.
29 Nexata picani pavajabitsaë Pablo jumaconibabejitsiatsi, vecuaponatsi 

baja. Vajabitsaëvi pepo pevetsinë ata, comandante, Pablo cujunavatsi itsa 
yapëtanetsi Pablo Romano nacuapijinëcuene. Cujunavatsi pecëtsiaexanae­
xaetsi cadenamaëtonëta.

Pacuenia Pablo navajunupaeba daxita judíovi 
pevetsivi pitabarata yabara pelivaisi

30 Pablo penavajunupaebicujinae Romano nacuapijinëcuene, meravia 
pitsijavata, vajabitsaë pepo pevetsinë, comandante, jamatabëyapëta­
ne xaniavaetsia paneconi yabara judíovi neconitsijitsiatsi Pablo. Nexata 
comandante pijajivi itoroba Pablo pevecuaisinaenexatsi cadenamaëto. 
Nexata comandante junata sacerdotevi penamatacaitorobivi, judíovi 
pijaancianovi ata yajava, judíovi pecujarubivi ata yajava, penacaetuatsi­
nexa. Nexata caponarenatsi Pablo, penutsinexatsi daxita penacaetuatsivi 
pitabarata.

23 �1 Pablo naëcota daxita penacaetuatsivi. Nexata Pablo jumaitsi 
bajarapamonaejavabelia:

—Tajamonae, xaniavaetsia cajena ponaponabiabajë najamatabëcuenebi­
jianaenejevanë Dioso pitabarata mapamatacabijavaberena ataje, jai Pablo 
bajarapamonaejavabelia.

2  Nexata Ananías, sacerdotevi pepo penamatacaitorobinë, jumaitsi 
Pablo pimoxoyotanubenaevitsijavabelia:

—Pacuibotsaquibiaxuabare Pablo, jai Ananías, sacerdotevi pepo 
penamatacaitorobinë.

3  Nexata Pablo jumaitsi Ananíasjavabelia:
—¡Dioso rajane juya pepacuene xamë catsaquibiaxuabiana! Xamë 

majotaje ecame taneneconitsinexamë. Tsipaji xamë xanë yabara jama­
tabëcuenenavëxaniabiaya jamatabëjumaitsimë: “Maponëje Pablo 

naneconita Diosojavabelia,” jamatabëjamë. Nexata xamë nijacuata nane­
conitame nijagobiernojavabelia. Tsipaji itorobame mapamonaeje tanetsa­
quibiaxuabinexa taaneconijibinë, jai Pablo Ananíasjavabelia.

4 Bajarajota penubenaevi jumaitsi Pablojavabelia:
—Xamë raja jumeitavetame Dioso pijajivitonë, sacerdotevi pepo pena­

matacaitorobinë, jai bajarapamonae Pablojavabelia Ananías yabara.
5 Nexata Pablo jumaitsi:
—Tajamonae, xanë apo yapëtaenë Ananías sacerdotevi pepo penama­

tacaitorobinëcuene. Itsa yapëtaejitsipajë, apo jumaitsinë tsipae bajarapa­
cuenia. Tsipaji Dioso pejumelivaisibaxutota jumaitsi mapacueniaje: “Pëtsa 
jumeitavetame pecaevetsinë,” jai Dioso pejumelivaisibaxutota, jai Pablo 
Ananías yabara.

6  Nexata Pablo jamatabëcueneyapëtane penacaetuatsivi. Tsipaji pena­
caetuatsivi caelivaisi apo xainae. Jamatabëcueneyapëtaneme itsamonae 
pecatsitecaejava saduceovi pecujarubicuene. Jamatabëcueneyapëtane 
itsamonae pijinia pecatsitecaejava fariseovi pecujarubicuene. Nexata 
Pablo pinijijumeta jumaitsi:

—Tajamonae, xanë raja fariseonënë. Fariseovi pecujarubicuene jumeco­
vënëtajë. Taxapijinë baja cajena fariseonë. Tamojivimi ata cajena fari­
seovi. Majotaje neneconitsijitsia. Tsipaji jivi petëpaecujinae Dioso icatsia 
piasaëyaexanaejavanexa, jumecovënëtajë, jai Pablo.

7 Bajarapamonae itsa jumetane bajarapacuenia Pablo pejumaitsijava, 
nexata najumeanaenota fariseovibeje saduceovibeje. Bajarapamonae 
nexata apo najamatabëcuenejëpae baja. Nexata anaeya bajarajota nave­
cuanatsana baja. 8  Saduceovi jumeaebabiaba fariseovi pejumecovënëtsili­
vaisi. Nexata saduceovi jumai tsabiabi:

—Jivi petëpaecujinae, acuenebi icatsia Dioso piasaëyaexanaejava. Ajibi 
raja cajena ángelevi. Ajibi raja cajena petëpaevi ata pejumape, jai tsabiabi 
saduceovi.

Fariseovi jumecovënëta jivi petëpaecujinae Dioso icatsia piasaëyae­
xanaejavanexa. Jumecovënëtanua ángelevi ata pejinavanapaejava. 
Jumecovënëtanua petëpaevi ata pejumape pejinavanapaejava. 9 Apo pena­
jamatabëcuenejëpaexae, daxita bajarapamonae bajarajota pinijijumeta 
vavajai tsaponae. Nexata pamonae judíovi pecujarubivi, fariseoviyajuvë­
nëvi, nonobapuna. Anaeya jumaitsi saduceovijavabelia:

—Itsacuene ata cajena pibisiacuene apo exanae maponë Pabloje. 
Xaniajai meta cajena. Petëpaejivi pejumape tsipaebatsi. Itsa jume, ángel 
meta tsipaebatsi. Paxanë nexata itsacuene ata apo paexanaenë tsa­
ne Pablojavabelia Diosojavabelia patananecotsiyaniva, jai fariseovi 
saduceovijavabelia.

10 Nexata bajarapamonae pinijicuenia nabijataeya najumeanae­
notapona. Nexata vajabitsaë pepo pevetsinë, comandante, belia 

jamatabëjumaitsi: “Pablo meta baja bajarapamonae beyaxuabianatsi,” 
jamatabëjai. Nexata comandante junata pijajivi peponaenexa. Pablo baja 
jutatsi bajarapamonaevecua. Comandante itoroba pijajivi Pablo pecapo­
naenexatsi vajabitsaë pijaboyabelia.

11 Nexata bajarapameravi Jesús tsitanaitajëtatsi Pablo. Jesús nuca Pablo 
pemuxuneneta. Jumaitsi:

—Ajamatabëcuenesaëmëre nevajënaeyabelia. Pacuenia tsipaebame 
xanë talivaisi majotaje Jerusalén tomarata, bajara icatsia pacuenia tsipae­
bianame xanë talivaisi Roma tomarata ata, jai Jesús Pablojavabelia.

Pacuenia picani Pablo judíovi jamatabëbeyaxuabatsi yabara pelivaisi
12  Pablo petsitanaitajëtsicujinaetsi Jesús, meravia pitsijavata, judíovi 

nacaetuata. Najamatabëcueneyanaba jane baja picani Pablo pebeyaxuabi­
nexatsi. Nexata picani pebeyaxuabivajënaetsi, bajarapamonae najumeca­
panepaeya najumaitsi:

—Vaxaitsi apo xae tsanetsi itsacuenejavayo ata. Mera ata apo apae 
tsanetsi. Matapania baja Pablo beyaxuabianatsi, nabanianatsi. Mera ata 
apaenatsi, najai bajarapamonae.

13  Pamonae picani Pablo jamatabëbeyaxuabatsi, cuarenta ponëbeje 
pematatsënëa. 14 Bajaraxuacujinae bajarapamonae pona sacerdotevi pena­
matacaitorobivijavabelia. Pona judíovi pijaancianovijavabelia ata. Tsipaji 
bajarapamonae caejavata nacaetuatena. Nexata pamonae cuarenta ponë­
beje, pamonae picani Pablo jamatabëbeyaxuabatsi, jumaitsi sacerdotevi 
penamatacaitorobivijavabelia, judíovi pijaancianovijavabelia ata:

—Paxanë rajane baja najumecapanepaeya panajumaitsinë: “Vaxaitsi 
apo xae tsanetsi itsacuenejavayo ata. Matapania baja Pablo beyaxuabia­
natsi, nabanianatsi,” panajanë. 15 Nexata paxamë sacerdotevi panenama­
tacaitorobivi, paxamë ata judíovi papijaancianovimë, panacaetuatsiana­
me judíovi pecujarubivi yajava panenabarëcuaicuaijainexa. Nexata daxita 
paxamë patonajumeitorobianame cuyalatota vajabitsaë pepo pevetsinë, 
comandantejavabelia. Pavajëtsianame comandantejavabelia papecatoca­
renanexa Pablo. Pajumaitsimë tsane yamaxëitojorobiaya comandanteja­
vabelia: “Pajitsipajë icatsia matavëjëa patayanijobijava Pablo, pijaneconi 
patayapëtaenexa xaniavaetsia, paneconi xaina,” pajamë tsane. Nexata 
paxanë epatotalia pavajënaeevetsianajë Pablo. Itsa rena, patabeyaxuabi­
nexa patsinejeva maberenaje, jai pamonae cuarenta ponëbeje, pamonae 
picani Pablo jamatabëbeyaxuabatsi.

Nexata sacerdotevi penamatacaitorobivi, judíovi pijaancianovi ata, jejai 
comandantejavabelia petonajumeitorobinexa Pablo pecarenanexatsi.

16  Itsiata baitsi jane Pablo pematapijiva pexënato jumetane Pablo peva­
jënaeevetsiapaebijavatsi pebeyaxuabinexatsi picani. Nexata bajaraponë 
pona vajabitsaë pijaboyabelia. Itsa baja bajaraponë joneya vajabitsaë 

pijaboyalia, bajarapalivaisi tsipaeba Pablojavabelia. 17 Nexata bajaraxua­
cujinae Pablo junata caenë vajabitsaë pijacapitán. Pablo jumaitsi:

—Barëponare mapapevëjëatoje papecanamatacaitorobinë, comandante­
javabelia. Itsalivaisiyo xaina petsipaebinexa, jai Pablo.

18  Nexata Pablo piopaxa capitán barëponatsi vajabitsaë pepo pevetsinë, 
comandantejavabelia. Nexata capitán jumaitsi comandantejavabelia:

—Naneconitsia raja peponaponaenë Pablo nejunata. Nexata nitoroba 
tabarëponaenexa mapapevëjëatoje xamëjavaberena. Tsipaji pina catsipae­
bijitsia itsalivaisiyo, jai capitán comandantejavabelia.

19 Nexata comandante cobepitatsi pevëjëato. Barëliatsi pesaicaeyojava­
belia. Comandante nexata jumaitsi pevëjëatojavabelia:

—¿Detsa pitsilivaisi xainame tanetsipaebinexamë? jai.
20 Nexata pevëjëato jumaitsi:
—Sacerdotevi penamatacaitorobivibeje, judíovi pijaancianovibeje, 

najamatabëcueneyanaba pecavajëtsinexa meravia netocalianexa Pablo 
bajarapamonaejavabelia. Bajarapamonae cayamaxëitojorobiaya cajumai­
tsiapaebi: “Pajitsipajë icatsia matavëjëa patayanijobijava Pablo, pijaneconi 
patayapëtaenexa xaniavaetsia, paneconi xaina,” cajaiyapaebi bajarapa­
monae. 21 Itsiata pëtsa jumecovënëtame bajarapamonae. Tsipaji cuarenta 
ponëbeje pematatsënëa namatayabiaya epatota Pablo vajënaeevetsiapae­
batsi pebeyaxuabinexatsi. Bajarapamonae daxita najumecapanepaeya 
najumaitsi baja: “Apo xae tsanetsi itsacuenejavayo ata. Mera ata apo apae 
tsanetsi. Matapania baja Pablo beyaxuabianatsi, nabanianatsi. Mera ata 
apaenatsi,” najai baja capanepaeya bajarapamonae. Aeconoxae saya baja­
rapamonae eveta Pablo necaliajava, jai pevëjëato comandantejavabelia.

22  Nexata comandante jumaitsi pevëjëatojavabelia:
—Pëtsa tsipaebame itsajivi ata tanetsipaebilivaisimë, jai comandante.
Bajaraxuacujinae pevëjëato baja itorobatsi caevëalia.

Pacuenia Pablo itorobatsi nacuaevetsinë Félixjavabelia yabara pelivaisi
23  Vajabitsaë pepo pevetsinë, comandante, junata anijanëbeje, vajabi­

tsaë pijacapitánbeje. Jumaitsi:
—Panaxaniavaetsiaexanarebeje vajabitsaë petaxuta peponaevinexa dos­

cientos ponëmaxëto, setenta pijinia ponëbeje caballojumata peponaevinexa, 
doscientos pijinia ponëmaxëto becuerereboxanetonë, lanzavënëjavanë, peca­
ponaevinexa. Panaxaniavaere paneponaenexa Cesarea tomarabelia ajena, 
mapameravitaje, bejamatabëcuene a las nuevejava. 24 Itsacaballobeje pijinia 
Pablo peyaponaenexa, patoxaniavaere. Xaniavaetsia evetsiaya pacaponaena­
me Pablo nacuaevetsinë Félixjavabelia, jai comandante capitánbejejavabelia.

25 Bajaraxuacujinae comandante tsicobeyaquina cuyalatobaxuto pitoro­
binexa nacuaevetsinë Félixjavabelia. Comandante peyaquinaecuyalatoba­
xutota jumaitsi mapacueniaje:

26  “Félix, pecayaiyataenë, nacua nevetsinë. Xanë raja Claudio 
Lisiasvënënënë catoyaquinatsi. Cabajacobatsi. 27 Judíovi raja vaetabatsi 
ponë catoitorobaliatsi, Pablovënënë. Beyaxuabijitsiatsi picani. Nexata 
itsa vënëlivaisitaniji Pablo Romano nacuapijinëcuene, sivalianë. Tajajivi 
vajabitsaë taneyavenonaecueneta yacajërëtajë judíovi pecobevecua, ajena 
baja picani beyaxuabijitsiatsi. Nexata caponaeyaexanajë tajajivi vajabi­
tsaë pijaboyabelia. 28  Bajaraxuacujinae sacerdotevi penamatacaitorobivi 
pitabarata, judíovi pijaancianovi ata pitabarata, judíovi pecujarubivi ata 
pitabarata, nutsiaexanajë. Bajarapacuenia nutsiaexanajë bajarapamonae 
pitabarata tayapëtaenexa jane baja picani paneconi yabara Pablo judío­
vi neconitsijitsiatsi. 29 Itsiata baitsi jane Pablo itsacueneneconi ata apo 
xainae, paneconi yabara beyaxuabijitsiatsi, paneconi yabara ata etsijitsia­
tsi penaneconitsivi pejebabiabibota. Judíovi saya Pablo neconitsijitsiatsi 
judíovi pijasalinaivi pijacuene yabara. 30 Nexata itsajivi netsipaeba judíovi 
namutoepatota Pablo pevajënaeevetsiapaebijavatsi pebeyaxuabinexatsi. 
Bajaraxuata nexata najamatabëxainajë Pablo tacatoitorobinexa xamëja­
vabelia. Nexata pajudíovi Pablo neconitsijitsiatsi, itorobajë peneconitsine­
xatsi xamë nitabarata. Bajara masaya daxitajumeyoje,” jai mapacueniaje 
comandante petoyaquinaebaxutota nacuaevetsinë Félixjavabelia.

31 Nexata vajabitsaë exana baja pacuenia itorobatsi comandante. 
Bajarapameravi vajabitsaë baja Pablo caponaliatsi Antípatris tomarabelia. 
32 Nexata meravia pitsijavata bajarapavajabitsaëyajuvënëvi, petaxuta peponae­
vi, Antípatris tomarata naviabarena baja pijaboyaberena. Pamonae caballoju­
mata peponaevi, pevajënaeyabelia abaxë caponaliatsi Pablo. 33 Caponaliatsi 
Cesarea tomarabelia. Nexata Cesarea tomaratalia vajabitsaë rajuta petocapo­
naecuyalatobaxuto nacuaevetsinë Félixjavabelia. Yajavarajutanua Pablo baja­
raponë pecobeyabelia. 34 Nexata nacuaevetsinë Félix leba baja petocapatsicu­
yalatobaxutotsi. Bajaraxuacujinae nacuaevetsinë Félix jumaitsi Pablojavabelia:

—¿Detsa panacuapijinëmë? jai.
Nexata Pablo jumaitsi:
—Xanë raja Cilicia nacuapijinënë, jai.
Nexata yapëtanetsi Pablo Cilicia nacuapijinëcuene. 35 Nexata icatsia 

nacuaevetsinë Félix jumaitsi Pablojavabelia:
—Cajumetaenatsi abaxë itsa parena judíovi pecaneconitsivinexa, jai 

nacuaevetsinë Félix.
Bajaraxuacujinae nacuaevetsinë Félix itoroba pijajivi xaniavaetsia pevetsi­

nexatsi Pablo. Nexata Pablo evetatsi Herodespijinë pexanaeyaexanaebota.

Pacuenia Pablo navajunupaeba nacuaevetsinë 
Félix pitabarata yabara pelivaisi

24 �1 Pablo Cesarea tomarata penaneconitsiaexanaecujinae­
tsi, cinco pamatacabibejecujinae, Ananías, sacerdotevi pepo 

penamatacaitorobinë, parena Cesarea tomaraberena. Parena judío­
vi pijaancianovi yajava, Tértulovënënë yajava. Tértulo abogadonë, jivi 
peneconitsicuene peyapëtaenë. Bajaraxuata judíovi junata bajaraponë 
petocuaicuaijainexatsi nacuaevetsinë Félixjavabelia. Nexata judíovi, 
Tértulo yajava, nubena nacuaevetsinë Félix pitabarata peneconitsinexa­
tsi jane baja Pablo. 2  Itsa caparenatsi Pablo, nexata Tértulo taxuxuaba 
peneconitsijavatsi Pablo. Tértulo jumaitsi nacuaevetsinë Félixjavabelia 
mapacueniaje:

—Pecayaiyataenë nacua nevetsinë. Xaniavaetsia nevetsixae mapana­
cuaje, bajayajebi xaniavaetsia pajinavanapajë. Xamë nejamatabëcueneta 
daxita mapanacuapijicuene, xua abeje picani, xanebiaexanaponame peva­
jënaeyabelia. 3  Nexata pabarëyanë patanetoexanaejavamë yabara daxi­
ta mapanacuajavaje. Bajaraxuata pexaniajamatabëcuene pacarajutatsi. 

4 Caeepatoyo saya pacajamatabëitonotatsi. Pexaniacuene panetoexanare. 
Panenamuxunaevere caejumeyobeje. 5 Payapëtaniji baja cajena maponëje 
Pablo bitso piacujirubejenëcuene. Daxitanacuanëjava, itsaxuayo judíovi 
jinavanapa, itorobapona pianaepanaenexa judíovi penavecuanatsanaene­
xa. Mara ponëje Nazaret tomarapijinëmi petsipaebilivaisi pejumecovënë­
tsivi, penamatacaitorobinëje. 6  Mara ponëje Dioso pijatemplobo Jerusalén 
tomaratalia jamatabëbijiana picani. Tsipaji apo judíovi barëjoneya 
temploboënëalia. Bajaraxuata pavaetabajë. Nexata pacuenia paneitoroba 
pajudíovinë patajalivaisi, jamatabëpabeyaxuabajë picani penaneconitsi­
xae. 7 Itsiata baitsi jane itacarajeta vajabitsaë pepo pevetsinë, comandante 
Lisias, barëpata pijajivi. Pinijisaëta paneyacajërëta Pablo. Nexata coman­
dante Lisias panejumaitsi: “Pajivi jamatabëneconita Pablo, ponae nacuae­
vetsinë Félixjavabelia bajaraponë pitabarata peneconitsinexa,” panejai. 
8  Nexata itsa yanijobianame maponëje Pablo, yapëtaename baja daxita 
pacuenia xaniavaetsia pacatsipaebatsi Pablo pexanaejava yabara, jai 
Tértulo mapacueniaje nacuaevetsinë Félixjavabelia.

9 Judíovi bajarajota Tértulo pemuxuneneta penubenaevi ata neconitatsi 
Pablo. Bajarapajudíovi jumaitsi nacuaevetsinë Félixjavabelia:

—Xaniajai rabaja Tértulo. Daxita pacuenia Tértulo cajumaitsi, bajara­
pacuenia exana Pablo, jai judíovi nacuaevetsinëjavabelia.

10 Nacuaevetsinë Félix nacobeyota juya Pablo pitorobinexatsi Pablo jane 
baja penavajunupaebinexa nacuaevetsinë Félix pitabarata. Nexata Pablo 
jumaitsi nacuaevetsinë Félixjavabelia:

—Yapëtaniji baja cajena xamë bajayajebi mapanacuapijivi nenaneco­
nitsiaexanabiabijava. Bajaraxuata barëyanë tacatsipaebinexa xua exa­
najë. 11 Nexata taxaniajaijumeta catsipaebianatsi. Itsa yanijobijitsipame 
itsamonaejavabelia ata, nexata catsipaebijitsipa pacuenia aeconoxae 
catsipaebianatsi. Ajena raja abaxë saya xainajë doce pamatacabibeje 
tapatsicujinae Jerusalén tomarata. Patajë najamatabëcuenecopatsia­
ya tanavajëtsinexa Diosojavabelia templobota. 12  Bajarapatemplobota 
judíovi apo netae tabarëcuaicuaijaijava itsajivi ata. Apo netaenua judío­
vi penacaetuatabiabibonëjava jivi taitorobijava pianaepanaenexa. Apo 
netaenua tomaranëjava ata taitorobijava jivi pianaepanaenexa. 13  Nexata 
acuenebi itsajivi ata pejumaitsijava xanë yabara: “Xanë raja pepacue­
ne taniji xua Pablo exana,” pejajava. Tsipaji itsajivi ata apo netae pibi­
siacuene taexanaejava. 14 Nexata pacuene yabara catsipaebijitsiatsi, 
xaniajanë cajena. Patajasalinaivi pijaDioso jumecovënëtsiaponaponajë. 
Tonacuenebaponaponajë. Pejanajamatabëcueneta Dioso jumecovënë­
tsiaponaponajë. Baitsi pexanialivaisi, Jesucristo pelivaisi, jumecovënë­
tsiaponaponajë. Bajara palivaisi yabara judíovi jumaitsi tsabiabi: “Apo 
pexaniajailivaisi cajena bajarapalivaisi. Dioso baja cajena apo nacatoco­
patsi vajajumecovënëtsinexa bajarapalivaisi,” jai tsabiabi judíovi. Itsiata 

Jesucristo taneitorobicuenia jumecovënëtsi atanë, Dioso Moiséspijinëta 
penajumecopatsilivaisi yajava jumecovënëtaponaponajë. Bajayata 
Diosojumepaebivi profetavi peyaquinaelivaisianë ata jumecovënëtajë. 
15 Mapajudíovi nubenaje, jumecovënëta mapacuenia pejumaitsilivaisije: 
“Dioso icatsia asaëyaexanaena petëpaevimi,” pejailivaisi. Xanë ata baja­
rapalivaisi jumecovënëtajë. Baitsi daxita pamonae tëpa, pexaniajamata­
bëcuenevimi, pibisiajamatabëcuenevimi ata, itsamatacabi icatsia Dioso 
asaëyaexanaena. 16  Bajaraxuata bitso jitsipajë xaniavaetsia taponaponae­
java tanajamatabëcuenebijianaeyaniva Dioso pitabarata, tanajamatabë­
cuenebijianaeyaniva daxitajivi ata pitabarata, jai Pablo nacuaevetsinë 
Félixjavabelia.

17 Icatsia Pablo jumaitsi nacuaevetsinë Félixjavabelia:
—Caevaimaxëto baja cajena ajibinë tsarucae Jerusalén tomara­

vecua Dioso pitorobilivaisi jivi tatsipaebinexa daxitanacuanëjava. 
Bajaraxuacujinae icatsia naviatajë Jerusalén tomarabelia. Tocapaliajë 
ofrenda tarajutsinexa bepejiobivi. Patajë picani templobota ofrenda 
tarajutsinexa Diosojavabelia. 18  Itsa baja veretajë templobota tanajamata­
bëcuenexaniavaetsijava Diosojavabelia tajamatabëcuenesaënexa, taraju­
tsinexa picani bajarapaofrenda Diosojavabelia, nexata bajarapaepatota 
judíovi, Asiavënë nacuapijivi, necaxitajaraba templobota. Nexata nevae­
taba tanenaneconitsiaexanaenexa. Itsa necaxitajaraba templobota, apo 
yajavanucaenë ayaibitsaëto. Daxita templobopijivi yãij̃ai. Templobopijivi 
ajumejibia jinavanapa. 19 Bajara baitsi jane pamonae judíovi, Asiavënë 
nacuapijivi, tanetaevi templobota, bepatsirena maberenaje taneneconitsi­
nexa jane baja itsa necuenetane pibisiacuene taexanaejava. 20 Itsa jume, 
nexata mapamonaeje, nitabarata penubenaevi, vecae taitabëta catsipae­
bi, itsa netane pibisiacuene taexanaejava pamatacabi nucajë sacerdote­
vi penamatacaitorobivi pitabarata, judíovi pijaancianovi ata pitabarata, 
judíovi pecujarubivi ata pitabarata. 21 Saya meta caelivaisiyo bajarapamo­
nae catsipaebiana xanë talivaisi. Tsipaji pamatacabi nucajë judíovi pijaan­
cianovi pitabarata, ayaijumeta jumaitsinë: “Mapamatacabitaje neneconi­
tsiana. Tsipaji jivi petëpaecujinae Dioso icatsia piasaëyaexanaejavanexa, 
jumecovënëtajë,” janë. Nexata meta bajarapacuenia tajumaitsijava yabara 
bajarapamonae jamatabëneneconita xamëjavabelia, jai Pablo nacuaevetsi­
në Félixjavabelia.

22  Nacuaevetsinë Félix xaniavaetsia yapëtane daxitanacuanëjava jivi 
pejumecovënëtaponaejava Jesucristo pelivaisi. Nexata nacuaevetsinë Félix 
pejumetaecujinae Pablo petsipaebilivaisi, nacuaevetsinë Félix naviabiaexa­
na baja pamonae picani Pablo neconitsijitsiatsi. Nexata nacuaevetsinë Félix 
jumaitsi Tértulobanajavabelia, Jerusalén tomaraverena pepatsivijavabelia:

—Itsa patsiarena vajabitsaë pepo pevetsinë, comandante Lisias, yapë­
taenajë pacuenia exanaejitsianë Pablojavabelia, jai.

23  Nexata nacuaevetsinë Félix jumaitsi vajabitsaë pijacapitánjavabelia:
—Pablo barëevetsianame xaniavaetsia penajetabajiraviyaniva. 

Itsiata tocopatsianame peponaponaenexa bajarajota pacëtsinejevamë. 
Tocopatsianamenua peyapëtaevitsi pesivaxainaenexatsi perajutsine­
xatsinua penamatavenonaejavaxi, jai nacuaevetsinë Félix vajabitsaë 
pijacapitánjavabelia.

24 Bajaraxuacujinae, caematacabibejecujinae, nacuaevetsinë Félix icatsia 
pata pijava yajava, Drusilavënëva. Drusila judíova. Nexata nacuaevetsinë 
Félix itoroba pijajivitonë petojunatsinexatsi Pablo. Nexata Pablo itsa pata, 
Pablo livaisi tsipaeba nacuaevetsinë Félixjavabelia. Pablo tsipaeba jivi pena­
jamatabëcuenecopabaponaejava Jesucristojavabelia. 25 Pablo tsipaebanua 
Dioso pitorobijava jivi pejinavanapaenexa pibisiacuene exanaenejeva Dioso 
pitabarata. Pablo tsipaebanua jivi xaniavaetsia penaevetsijavanexa pevitota 
pibisiacuene pexanaeyaniva. Pablo tsipaebanua itsamatacabi Dioso penane­
conitsiaexanaejavanexa pibisiacuene pexanaevi. Nexata nacuaevetsinë Félix 
itsa jumetane bajarapacuenia Pablo petsipaebilivaisi, najunaviaca. Nexata 
bajarajota nacuaevetsinë Félix jumaitsi Pablojavabelia:

—Pitsapare baja abaxë. Icatsia cajunatsianatsi itsajota cuenesajinajë, jai 
nacuaevetsinë Félix.

26  Nacuaevetsinë Félix jamatabëjumaitsi Pablo yabara:
—Pablo meta nerajutsiana palata tacopatsinexa penaneconitsijavave­

cua, jamatabëjai.
Bajaraxuata Félix anijatonë pijajivi itorobabiaba Pablo petojunatsinexa­

tsi pebarëcuaicuaijainexatsi. 27 Anijavaibeje bajarapacuenia Félix pijajivi 
itorobabiaba Pablo petojunatabiabinexatsi. Belia baja Félix vecuapitsapa 
nacua pevetsicuene. Nexata juya itsanë, Porcio Festovënënë, tocopatatsi 
bajarapanacua pevetsinexa. Félix baja pitsapae ata, itsiata Félix pejamata­
bëcueneta Pablo apo tocopatsitsi pepitsapaenexa penaneconitsijavavecua. 
Bajarapacuenia Félix exana judíovi pesivajamatabëcuene barëyanexatsi.

Pacuenia Pablo navajunupaeba pejananacuaevetsinë 
Festo pitabarata yabara pelivaisi

25 �1 Festo patajopa Cesarea tomarata pexanaenexatsi nacuaevetsi­
nënexa. Pepatsicujinae, acueyabi pamatacabibejecujinae, Festo 

baja pona Cesarea tomaravecua. Pona Jerusalén tomarabelia. 2  Nexata 
Jerusalén tomaratalia sacerdotevi penamatacaitorobivi Pablo neconi­
tatsi pepëya nacuaevetsinë Festojavabelia. Neconitatsinua judíovi ata, 
pamonae petuxanevi. 3  Bajarapamonae pinijicuenia vajëta nacuaevetsi­
në Festojavabelia petocapatsinexatsirena Pablo Jerusalén tomaraberena. 
Bajarapacuenia vajëta tsipaji baja cajena bajarapamonae najamatabë­
cuenevereta picani Pablo pebeyaxuabiaexanaenexatsi namutoepatota. 
4 Nexata nacuaevetsinë Festo jumaitsi bajarapamonaejavabelia:

—Pablo raja naneconitsia ponapona Cesarea tomarata. Xanë raja cae­
matacabibejecujinae ponaejitsianë Cesarea tomarabelia. 5 Pablo pibisia­
cuene itsa exana, nexata papecanamatacaitorobivi tapëta naponaena 
Cesarea tomarabelia peneconitsinexa Pablo, jai nacuaevetsinë Festo 
bajarapamonaejavabelia.

6  Bajarapacuenia nacuaevetsinë Festo pejumaitsicujinae, nacuaeve­
tsinë Festo abaxë ponapona Jerusalén tomarata ocho pamatacabibeje. 
Itsa jume, diez meta pamatacabibeje. Bajaraxuacujinae pona jane baja 
Cesarea tomarabelia. Nexata meravia pitsijavata nacuaevetsinë Festo eca 
itsajota nacuaevetsinë ecabiaba jivi penaneconitsiaexanaenexa. Nexata 
pijajivi itoroba petocapatsinexatsi Pablo. 7 Pablo itsa joneya, nexata judío­
vi, Jerusalén tomaraverena pepatsivi, matatoyorotsia imoxoyotatsi Pablo. 
Najumetsënëtsiaya neconitatsi beayaineconi pexainaenëcuenia. Itsiata 
baitsi jane xua yabara picani Pablo neconitatsi picani, bajarapamonae 
apo jumenamatamotsi peneconitsijavatsi. 8  Nexata Pablo nayajivijumaitsi 
peneconitsiyanivatsi:

—Itsacuene ata pibisiacuene apo exanaenë. Nexata xanë judíovi pitoro­
bilivaisijavabelia, templobojavabelia ata, Romanonacua pepo pevetsinëja­
vabelia ata, apo naneconitsinë, jai Pablo nacuaevetsinë Festojavabelia.

9 Nexata nacuaevetsinë Festo yanijoba Pablojavabelia judíovi pejama­
tabëcuenebarëyanexa nacuaevetsinë Festojavabelia. Nacuaevetsinë Festo 
Pablojavabelia jumaitsi mapacueniaje:

—¿Jitsipame tsaja neponaejava Jerusalén tomarabelia bajarajotalia 
pecaneconitsinexa taitabarata mapacuene yabaraje? jai nacuaevetsinë 
Festo Pablojavabelia.

10 Pablo nexata jumaitsi:
—Nucajë rabaja majotaje xamë nitabarata. Tsipaji nijatuxanenë, 

Romanonacua pepo pevetsinë, itoroba majotaje peneconitsinexatsi pibi­
siacuene pexanaevi. Bajaraxuata apo beneitorobimë itsajavabelia tanene­
conitsinexamë. Itsacuene ata pibisiacuene apo exanaenë judíovijavabelia. 
Bajarapacuene xamë xaniavaetsia yapëtaneme baja cajena. 11 Itsa pepa­
cuene naneconitsipajë, nexata itsa nebeyaxuabijitsia tajaneconi yabara, 
nexata apo najamatabëxainaenë tsipae tavecuapanepaenexa tatëpaejava. 
Itsiata baitsi jane pacuenia mapamonae neneconitsiajumaitsije, apo xania­
jai cajena. Nexata acuenebi itsajivi ata tanecanajetsijava mapamonae 
pecobeyabeliaje saya aneconijibia tanebeyaxuabinexa. Nexata jane baja 
xanë cavajëtatsi taneitorobinexamë nijatuxanenëjavabelia, Romanonacua 
pepo pevetsinëjavabelia, bajaraponë pitabarata taneneconitsinexa, jai 
Pablo nacuaevetsinë Festojavabelia.

12  Nexata nacuaevetsinë Festo barëcuaicuaijai pijajivi, pejamatabë­
cueneyavenonaevitsi. Bajaraxuacujinae nacuaevetsinë Festo jumaitsi 
Pablojavabelia:

—Xamë nevajëtame tacaitorobinexa tajatuxanenëjavabelia, 
Romanonacua pepo pevetsinëjavabelia, bajaraponë pitabarata pecaneco­
nitsinexa pibisiacuene itsa exaname. Nexata bajaraponëjavabelia ponae­
name, jai nacuaevetsinë Festo Pablojavabelia.

Pacuenia Pablo navajunupaeba nacuaevetsinë 
Agripajavabelia yabara pelivaisi

13  Pablo pevajëtsicujinae nacuaevetsinë Festojavabelia pitorobinexatsi 
Romanonacua pepo pevetsinëjavabelia, caematacabibejecujinae, nacuae­
vetsinë Agripa, pijava Berenicevënëva yajava, parena Cesarea tomarabe­
rena. Parenabeje pebajacobinexabeje nacuaevetsinë Festo pejanapatsi­
nëxae nacua pevetsinënexa. 14 Agripabeje Berenicebeje caematacabibeje 
ponaponabeje Cesarea tomarata. Nexata nacuaevetsinë Festo tsipae­
ba nacuaevetsinë Agripajavabelia Pablo yabara. Nacuaevetsinë Festo 
jumaitsi:

—Majotaje xainajë pebi naneconitsia peponaponaenë. Félix abaxë 
mapanacua itsa evetaje, bajaraponë naneconitsiaexanatsi. 15 Nexata itsa 
ponajë Jerusalén tomarabelia, sacerdotevi penamatacaitorobivi, judío­
vi pijaancianovinua, neconitatsi Pablo xanëjavaberena. Bajarapamonae 
nevajëta tananeconitsiaexanaenexa Pablo pebeyaxuabinexatsi. 16  Nexata 
xanë jumaitsinë bajarapamonaejavabelia: “Romanonacua raja pepo peve­
tsinë pejamatabëcueneta apo pacopatsinë itsajivi ata pebeyaxuabinexatsi 
abaxë xaniavaetsia payapëtaenejevanë paneconi xaina. Itsajivi pibisiacue­
ne itsa exana, nexata namatavenona pecuenetaevitsi pitabarata copiaya 
peneconitsinexatsi. Nexata pajivi naneconita, bajarajota xanepana pena­
yajivicuaicuaijainexa paneconi yabara neconitatsi,” janë bajarapamonae­
javabelia, jai nacuaevetsinë Festo nacuaevetsinë Agripajavabelia.

17 Icatsia nacuaevetsinë Festo jumaitsi nacuaevetsinë Agripajavabelia:
—Nexata bajarapajudíovi maberena pepatsicujinaeje, meravia pitsijavata, 

copiaya joneyajë taecaenexa itsajota ecabiabajë jivi itsa naneconitsiaexanaeji­
tsianë. Nexata itorobajë tajajivi tanetocapatsinexa Pablo xanëjavaberena. Tsipaji 
jamatabëjumaitsinë: “Pablo meta pibisiacuene pexanaexae, neconitatsi,” jamata­
bëjanë. 18 Itsiata baitsi jane Pablo itsa pata, peneconitsivitsi apo neconitsitsi pibi­
siacuene pexanaejava yabara pacuenia picani najamatabëxainajë. 19 Saya judíovi 
jumeanaenotatsi Pablo Dioso pejumecovënëtsijava yabara. Jumeanaenotatsinua 
Pablo petsipaebijava Jesús petëpaejava yabara ata. Jesús yabara Pablo jumaitsi: 
“Jesús raja apo tëpae. Petëpaecujinae baja icatsia Dioso asaëyaexanatsi,” jai Pablo 
bajarapajudíovijavabelia. 20 Nexata xaniavaetsia apo yapëtaenë pacuenia exa­
naejitsianë bajarapacuene yabara. Nexata jumaitsinë Pablojavabelia: “Jitsipame 
tsaja neponaejava Jerusalén tomarabelia, bajarajotalia icatsia pecaneconitsinexa 
pamonae caneconita,” janë picani. 21 Itsiata baitsi jane Pablo nevajëta taitorobi­
nexa picani vajatuxanenëbejejavabelia, Romanonacua pepo pevetsinëjavabelia, 

bajaraponë pitabarata peneconitsinexatsi, pibisiacuene itsa exana Pablo. Itsiata 
abaxë xanë mapatomarataje Pablo naneconitsiaya ponaponaeyaexanajë. Nexata 
pamatacabi necuenecaëjëpaena, itorobianajë vajatuxanenëbejejavabelia, jai 
nacuaevetsinë Festo nacuaevetsinë Agripajavabelia.

22  Nexata nacuaevetsinë Agripa jumaitsi nacuaevetsinë Festojavabelia:
—Xanë ata jitsipajë tajumetaejava Pablo penavajunupaebijava, jai 

nacuaevetsinë Agripa.
Nexata nacuaevetsinë Festo jumaitsi nacuaevetsinë Agripajavabelia:
—Meravia rabaja jumetaename Pablo penavajunupaebijava, jai nacuae­

vetsinë Festo.
23 Nexata meravia pitsijavata nacuaevetsinë Agripa pijava Berenicebeje bitso 

naitabëtabeje. Nexata naponabeje jivi penacaetuatabiabiboxanetojavabelia. 
Pëyanatatsibeje vajabitsaë pepo pevetsivi. Pëyanatatsibeje Cesarea tomarapijipe­
tuxanevi ata. Penacaetuatsiboxanetojavalia barëjoneyabeje. Nexata nacuaevetsi­
në Festo pijajivi itoroba petocaponaenexatsirena Pablo. 24 Nexata nacuaevetsinë 
Festo jumaitsi nacuaevetsinë Agripajavabelia, itsamonaejavabelia ata:

—Agripa, nacua nevetsinë, daxita paxamë ata majotaje vajanajuanacaetua­
tsivi. Pataneme rabaja mapapebi nuca paneitabarataje. Ayaibitsaëto judíovi, 
Jerusalén tomarapijivi, bajaraponë neconitatsi xanëjavaberena Jerusalén toma­
ratalia. Bajara icatsia pamonae tapëta naponarena Cesarea tomaraberena. Bajara 
icatsia pacuenia neconitatsi xanëjavaberena. Bajarapamonae vavajaiya nejumai 
tsabiabi: “Pajitsipajë Pablo pebeyaxuabinexatsi,” nejai tsabiabi. 25 Itsiata baitsi 
jane xanë apo yapëtaenë paneconi yabara beyaxuabijitsiatsi. Maponë nevajë­
ta picani taitorobinexa tajatuxanenëjavabelia, Romanonacua pepo pevetsinë­
javabelia, bajaraponë pitabarata peneconitsinexatsi itsa pibisiacuene exana. 
Bajaraxuata itorobijitsianë Romanonacua pepo pevetsinëjavabelia. 26 Itsiata baitsi 
jane apo yapëtaenë pacuene yabara toyaquinaejitsianë cuyalatobaxutota tajatu­
xanenëjavabelia. Bajaraxuata xamë Agripa, nacua nevetsinë, mapamonae ataje, 
daxita paxamë paneitabarata Pablo penucaenexa pacatocapatatsi maberenaje. 
Pacatocapatatsi paneyanijobinexa paneconi yabara naneconita. Nexata meta 
paneyanijobicujinae xanë yapëtaenajë paneconi yabara naneconita. Nexata baja­
rajota yapëtaenajë tajatuxanenëjavabelia tatoyaquinaenexa cuyalatobaxutota 
paneconi yabara judíovi Pablo neconitsijitsiatsi tajatuxanenëjavabelia. 27 Tsipaji 
acuenebi taitorobijava maponëje Pablo tajatuxanenëjavabelia toyaquinaenejeva­
në cuyalato xaniavaetsia peyapëtaenexa paneconi yabara judíovi neconitsijitsia­
tsi, jai nacuaevetsinë Festo nacuaevetsinë Agripajavabelia.

Pacuenia Pablo navajunupaeba nacuaevetsinë 
Agripa pitabarata yabara pelivaisi

26 �1 Nacuaevetsinë Agripa jumaitsi Pablojavabelia:
—Catocopatatsi rabaja nenavajunupaebinexa paneconi yabara 

judíovi caneconita, jai nacuaevetsinë Agripa Pablojavabelia.

Nexata Pablo yaiyataeya bajacoba nacuaevetsinë Agripa. Nexata Pablo 
jumaitsi nacuaevetsinë Agripajavabelia mapacueniaje:

2  —Barëyanë. Tsipaji ajena pamatacabi netocopatame nitabarata 
tanavajunupaebinexa daxita paneconi yabara judíovi neneconitsijitsia. 
3  Aeconoxaeta bitso barëyanë. Tsipaji yapëtaneme xaniavaetsia daxita 
palivaisi paxainajë pajudíovinë. Yapëtanemenua pajamatabëcuenelivaisi 
yabara panajumeanaenotabiabajë. Nexata cavajëtatsi ajamatabëcuene­
saëya bajayaepato xaniavaetsia tanenamuxunaevetecaenexamë, jai Pablo 
nacuaevetsinë Agripajavabelia.

Pacuenia Pablo navajunupaeba pacuenia ponapona pamatacabi 
abaxë apo jumecovënëtsi Jesucristo yabara pelivaisi

4 Pablo icatsia jumaitsi nacuaevetsinë Agripajavabelia:
—Daxita judíovi baja cajena neyapëtane pacuenia copiaya ponaponajë 

bajarapamonaejavata. Bajarapamonae neyapëtane pacuenia ponaponajë 
patajanacuata tsiquirinëyojavaveliacujinaenë. Neyapëtanenua pacuenia 
ponaponajë Jerusalén tomarata ata. 5 Judíoviyajuvënëvi itsamonae nae­
xana fariseovi. Nexata bajarapamonae Dioso Moiséspijinëta penajume­
copatsilivaisi, bitso jumecovënëtsiajinavanapa itsajudíovivecua. Nexata 
itsa yanijobijitsipame, daxita judíovi catsipaebijitsipa pacuenia picani 
pejevaxinëjavaveliacujinaenë catsitecaponaponajë fariseovi pecujaru­
bicuene. 6  Bajarapamonae neneconitsijitsia tsipaji baja xanë jumecovë­
nëtajë petëpaevimi itsamatacabi Dioso icatsia piasaëyaexanaejavanexa. 
Tsipaji baja cajena bajarapacuenia Dioso najumecapanepaeya jumai­
tsi patajasalinaivimijavabelia. Nexata bajarapalivaisi jumecovënëtajë. 
7 Daxita raja paxanë, Israelpijinëmi pexi doce ponëmibeje papemomoxinë. 
Pacopiaevetavanapajë Dioso icatsia piasaëyaexanaejavanexa petëpaevimi 
pacuenia baja cajena tajëvelia Dioso najumecapanepaeya jumaitsi pataja­
salinaivimijavabelia. Bajaraxuata najamatabëcuenecopatsiaya pavajëta­
biabajë Diosojavabelia. Patonacuenebavanapajënua caematacabi canacu­
jitsia, meravi yajava. Agripa, nacua nevetsinë, abaxë nenamuxunaevere. 
Dioso icatsia petëpaevimi piasaëyaexanaejavanexa, copiaevetaponapo­
najë. Bajaraxuata judíovi neneconitsijitsia. 8  Pëtsa pajamatabëjumaitsimë 
Dioso yabara: “Dioso raja apo caëjëpaetsi petëpaevi icatsia piasaëyaexa­
naenexa,” pajamatabëjamë pëtsa, jai Pablo bajarapamonaejavabelia.

Pacuenia Pablo navajunupaeba petaicaponaejava 
Jesús pejumecovënëtsivi pejebinexa penaneconitsivi 

pejebabiabibota yabara pelivaisi
9 Pablo icatsia jumaitsi nacuaevetsinë Agripajavabelia:
—Xanë abaxë Jesús itsa apo jumecovënëtsinë, jamatabëjumaitsinë 

tsabiabi: “Xanë bejiobiaexanaenajë daxita pamonae jumecovënëta Jesús, 

Nazaret tomarapijinë, pelivaisi,” jamatabëjanë tsabiabi. 10 Nexata bajara­
pacuenia exanajë Jerusalén tomarata. Sacerdotevi penamatacaitorobivi 
taneitorobixae, ayaibitsaëto Jesús pelivaisi pejumecovënëtsivi jebaponajë 
penaneconitsivi pejebabiabibota. Itsa bajarapamonae naneconitsiaexana­
tsi, itsa beyejebatsinua, netsitaxanepana bajarapacuenia pebeyejebijava­
tsi. 11 Pamonae Jesús pelivaisi jumecovënëta, anijatonë jumaconibabeyae­
xanabiabajë judíovi penacaetuatabiabibonëjava. Bajarapacuenia picani 
exanaponajë bajarapamonae pecopabinexa Jesús pelivaisi pejumecovë­
nëtsijava. Xanë picani cueneitoyanë bajarapamonae. Nexata itsanacua­
java penaetomaranëjava ata, jaitarutajë Jesús pelivaisi pejumecovënë­
tsivi tataicaenexa tajebinexa penaneconitsivi pejebabiabibota, jai Pablo 
nacuaevetsinë Agripajavabelia.

Pacuenia icatsia Pablo navajunupaeba pacuenia Jesús pelivaisi 
jumecovënëta yabara pelivaisi 

(Hch 9.1-19; 22.6-16)
12  Pablo icatsia jumaitsi nacuaevetsinë Agripajavabelia:
—Bajara picani icatsia pacuenia tataicaenexa Damasco tomarata 

Jesús pelivaisi pejumecovënëtsivi, ponajë picani Damasco tomarabelia. 
Nitoroba sacerdotevi penamatacaitorobivi. Bajarapamonae pejamatabë­
cueneta nitoroba tataicaenexa picani Jesús pelivaisi pejumecovënëtsivi 
tajebinexa penaneconitsivi pejebabiabibota. 13  Agripa, nacua nevetsinë, 
abaxë nenamuxunaevere. Nexata jane baja ponajë Damasco tomarabelia. 
Nexata tanajetarucaejavata namutua, taniji matonejeepatota athëbëve­
tsica pinijicotia tanematatoyorotsianaitayotsijava. Naitayota matacabipi­
jijuametocotia matatoxenetsia. Daxita tayajavaponaevi tayajavanajetaru­
caejavata, panematatoyorotsia naitayota. 14 Nexata daxita paxanë irata 
pabobenajunuajë. Bajarajota irata jumetaenucajë hebreojumeta athëbë­
vetsica tanejumaitsijava: “Saulo, Saulo, ¿detsa xuajitsia tajajivi netobejio­
biaexanaponame? Xamë nijacuata najamatabëcuenebijianaponame,” tane­
jaijava, jumetaenucajë irata. 15 Nexata xanë jumaitsinë: “Tajatuxanenë, 
¿detsa ponëmë?” janë. Nexata icatsia nejumaitsi: “Xanë raja Jesúsnë. 
Xanë raja tajajivi netobejiobiaexanaponame. 16  Nonotabapunare. 
Catsitanaitajëtatsi raja tacaitapetsinexa tajajivitonënexamë. Xamë 
nexata tsipaebianame itsajivijavabelia pacuenia aeconoxae netaneme. 
Tsipaebianamenua pacuenia icatsia catsitanaitajëtsianatsi bexëa itsa­
matacabijavabelia. 17 Cacapanepaenatsi raja judíovi pecobevecua pecai­
tsacueniabiyaniva. Caitorobianatsi apo judíovi pijanacuanëjavabelia. 
Apo judíovi ata pecobevecua cacapanepaenatsi pecaitsacueniabiyaniva. 
18  Caitorobatsi rabaja netsipaebinexa apo judíovijavabelia pexanialivaisi, 
xanë talivaisi. Nexata apo judíovi ata najamatabëcuene pënëyorotsiae­
xanaename Diosojavabelia. Nexata Dioso pexaniajailivaisita apo judíovi 

ata jamatabëcueneitayotsianatsi piaitaquirijamatabëcuenevecua, dovathi 
pejamatabëcuene itorobabiabijavatsivecua. Nexata apo judíovi ata talivai­
si jumecovënëtsiana. Nexata bajarapamonae pibisiacuene pexanaeneconi­
mi, Dioso vecuaajibiaexanaenatsi itsa jumecovënëtsiana talivaisi. Nexata 
apo judíovi ata pibisiacuene pexanaeneconimi, Dioso vecuaajibiaexanae­
natsi, pacuenia baja daxita tanejumecovënëtsivi Dioso vecuaajibiaexana­
tsi pibisiacuene pexanaeneconimi,” nejai Jesús mapacueniaje athëbëvetsi­
ca, jai Pablo nacuaevetsinë Agripajavabelia.

Pacuenia Pablo navajunupaeba pacuenia jumecovënëta 
Jesús pitorobicueniatsi yabara pelivaisi

19 Icatsia Pablo jumaitsi nacuaevetsinë Agripajavabelia:
—Agripa, nacua nevetsinë, abaxë nenamuxunaevere. Nexata pacue­

nia Jesús athëbëvetsica nejumaitsi, jumecovënëtajë baja cajena. 
20 Copiata Jesús pelivaisi tsipaebaponajë Damasco tomarapijivijavabe­
lia, Jerusalén tomarapijivijavabelia ata, Judea nacuapijivijavabelia ata. 
Bajaraxuacujinae icatsia tsipaebaponajë apo judíovijavabelia ata. Nexata 
itorobajë daxita bajarapamonae pecopabinexa pibisiacuene pexanabiabi­
java penajamatabëcuenepënëyorotsinexa Diosojavabelia. Nexata itoroba­
jë xaniavaetsia pejinavanapaenexa pibisiacuene pexanaeyaniva. Nexata 
baja bajarapacuenia itsa jinavanapa, daxitajivi yapëtanetsi pepacuene 
penajamatabëcuenepënëyorotsijava Diosojavabelia. 21 Bajarapalivaisi 
tatsipaebaponaexae, nevaetaba judíovi pamatacabi ponaponajë tem­
plobota. Nevaetaba tanebeyaxuabinexa picani. 22  Itsiata baitsi jane 
neyajavaponapona Dioso taneyavenonaenexa mapamatacabijavabe­
rena ataje. Bajaraxuata nucajë majotaje tatsipaebinexa Jesús pelivaisi 
daxitajivijavabelia. Jesús pelivaisi jivi itsa tsipaebabiabajë, tsipaebabia­
bajë bepejiobivijavabelia, pepo petuxanevijavabelia ata. Nexata daxita 
bajarapamonae najëpaeya tsipaebabiabajë peyapëtaenexa xua bajayata 
tajëvelia Diosojumepaebivi profetavi vajunupaeba. Profeta Moiséspijinë 
ata bajayata tajëvelia vajunupaeba bajaraxua. Pacuenia ata bajayata 
tajëvelia Diosojumepaebivimi profetavi copiaya jumaitsi, tsipaebabia­
bajë. Bajayata baja cajena profetavimi Cristo yabara jumaitsi mapacue­
niaje: 23  “Pamatacabi Cristo Dioso itorobianicatsi jivi pecapanepaenexa, 
beyaxuabianatsi. Itsiata baitsi jane pebeyaxuabicujinaetsi Dioso icatsia 
asaëyaexanaenatsi. Nexata Cristo Dioso itsa asaëyaexanaenatsi petëpae­
cujinae, namataxainaeya asaëyaexanaenatsi daxita petëpaevivecua,” jai 
bajayata tajëvelia profetavi. Nexata jane baja Cristo Dioso itsa asaëyae­
xanatsi petëpaecujinae, namataxainaeya jane baja asaëyaexanatsi daxita 
petëpaevivecua. Nexata pamonae Dioso pepuajumecovënëtsi tëpa, Dioso 
icatsia cotocaevi asaëyaexanaenatsi petëpaecujinae. Nexata bajarapalivai­
si tsipaebaponajë judíovijava, apo judíovijava ata. Daxita bajarapamonae 

itsa jumecovënëta bajarapalivaisi, pecapanepaenexatsi Diosojavabelia, jai 
Pablo nacuaevetsinë Agripajavabelia.

Pacuenia Pablo petsipaebilivaisi pejumetaevitsi, 
sivanajamatabëxainatsi yabara pelivaisi

24 Pablo penavajunupaebijavata, nacuaevetsinë Festo jumevabaxuabatsi.
—¡Pablo, xamë raja saya camatajemaba! Camatajemaba bitso nenacuja­

rubixae, jai nacuaevetsinë Festo.
25 Pablo nexata jumaitsi:
—Festo, pecayaiyataenë, nacua nevetsinë. Apo nematajemabi raja xanë. 

Palivaisi raja pacatsipaebatsi, pepo pexaniajailivaisi. 26  Bajarapalivaisi 
ajumejunavijibia pacatsipaebatsi tsipaji maponë ecaje, nacua pevetsinë 
Agripa, xaniavaetsia yapëtane bajarapalivaisi. Agripa xaniavaetsia yapë­
tane daxita xua Jesús exana. Tsipaji abaxë pamatacabi Jesús ponapona 
mapanacuataje, daxita xua exana, muetsia apo exanae. 27 Agripa, nacua 
nevetsinë, xamë baja cajena jumecovënëtame profetavi bajayata peya­
quinaelivaisi. ¿Baja tsabaitsi jane? Cayapëtanetsi baja cajena nejumeco­
vënëtsijava bajarapamonae peyaquinaelivaisi, jai Pablo nacuaevetsinë 
Agripajavabelia.

28  Nexata nacuaevetsinë Agripa jumaitsi Pablojavabelia:
—¿Bepijia tsabaja Jesús pelivaisi jamatabënejumecovënëtsiaexaname? 

jai nacuaevetsinë Agripa.
29 Nexata Pablo jumaitsi:
—Vajëtajë Diosojavabelia Jesús pelivaisi bepijia panejumecovënëtsine­

xa. Itsa jume, beaxayocuenia ata panejumecovënëtsinexa. Daxita paxamë 
patanejumetaeyenaevimë, jitsipajë panejumecovënëtsijava Jesús pelivaisi. 
Pacuenia baja xanë jamatabëcueneitsinë, Jesús pelivaisi tajumecovënëtsi­
në, bajara paxamë ata panejamatabëcueneitsinexa. Itsiata apo pacatojitsi­
paetsi papecacëbinexa mapitsicadenamaëtonëtaje pacuenia xanë necëta­
nuta, jai Pablo.

30 Itsa baja Pablo najumevereta bajarapacuenia petsipaebijava, nacuae­
vetsinë Festo nonotapuna. Nacuaevetsinë Agripa ata, pijava Berenice 
yajava, nonotapuna. Daxita baja penajuanacaetuatsivi ata nonobapuna 
peponaenexa. 31 Pepitsapaecujinaelia bajarapamonae najumaitsi:

—Maponëje Pablo itsacuene baja cajena apo exanae. Nexata picani ajibi 
paneconi yabara beyaxuabijitsiatsi. Ajibinua paneconi yabara etsijitsiatsi 
penaneconitsivi pejebabiabibota, najai bajarapamonae Pablo yabara.

32  Nacuaevetsinë Agripa jumaitsi nacuaevetsinë Festojavabelia:
—Itsa apo cavajëtsi tsipae nitorobinexa vajatuxanenëbejejavabelia, 

Romanonacua pepo pevetsinëjavabelia, bajaraponë pitabarata peneconi­
tsinexatsi, nexata baja picani copatsipatsi pepitsapaenexa penaneconitsivi 
pejebabiabibovecua, jai nacuaevetsinë Agripa Pablo yabara.

Pacuenia Pablo caponaliatsi Roma tomarabelia yabara pelivaisi

27 �1 Nacuaevetsinë Festobana najamatabëcuenevereta baja pitorobi­
nexatsi Pablo Italia nacuayabelia, Romanonacua pepo pevetsinëja­

vabelia. Nexata Pablo caponaejitsiatsi vajabitsaë pijacapitán, Juliovënënë. 
Itsamonae naneconitsia pejinavanapaevi, Pablo yajava, caponaejitsiatsi. 
Ponë Romanonacua pepo pevetsinë, bajaraponë pevënë Augusto. Nexata 
Augusto pijajivi vajabitsaë pijacapitánmonaeyajuvënënë Julio. 2  Xanë 
Lucasnë, naponajë Pablota. Adramitio tomaraverena pepatsibarco ënëa­
bereca parunarecajë. Bajarapamo yaëtanajetarucaejitsia manuamene 
muxubërëa penaetomaranëjava, pepatsinexa Asiavënë nacuayabelia. 
Payajavaponajëbeje Aristarco, Tesalónica tomarapijinë. Tesalónicatomara 
eca Macedonia nacuata. 3 Meravia pitsijavata epatua panapatajë Sidón 
tomarata. Capitán Julio yaiyatanetsi Pablo. Bajaraxuata Sidón tomarata 
Pablo tocopatatsi penonotajunaenexa barcoënëvecua, penasivaxainaene­
xa peyapëtaevitsijavabelia, perajutsinexatsinua xua namatavenona Pablo. 
4 Bajaraxuacujinae icatsia panaropobajë Sidón tomaravecua. Nexata pata­
vajënaeverena jovibo najetaruca. Nexata Chipretunaeto pacujibaliajë baja­
rapatunaeto muxubërëa patanajetarubenaenexa. Nexata Chipretunaeto 
patatsavenonenia paxenetanajetarubenajë. Tsipaji bajarapamuxubërëvelia 
jovibo beyajetayo. 5 Cilicia nacuabeje Panfilia nacuabeje canacujitsialia 
papaliajë. Nexata payaëtajë Mira tomarata. Miratomara eca Licia nacuata.

6  Nexata Mira tomarata capitán Julio caxitajaraba barco, Alejandría 
tomaraverena pepatsimo. Bajarapamo ponaejitsia Italia nacuayabelia. 
Nexata baja pabarcota pananajetarubenajë, pavecuanonobajunajë. Nexata 
icatsia capitán Julio panerunaeyaexana Alejandría tomaraverena pepatsi­
barco ënëabelia. 7 Anijamatacabianë bajarapabarcota pananajetarubenajë. 
Tsipaji beaxayo najetaruca. Pinijicuenecujinae itsiata panajetarubenajë 
Gnidotomara canacujitsita. Jovibo abaxë tsiteca najetaruca patavajënae­
verena. Nexata pamatavaquetajë Cretavënëtunaeto. Panajetarubenajë 
itsapaitapavelia eca Salmóntomara. Tsipaji bajarapaitapavelia jovi­
bo beyajetayo. 8  Piayapëbejecuenia panajetarubenajë manuamene 
muxubërëa. Nexata papatajë Buenos Puertosvënëjavata, Laseatomara 
imoxoyojavata.

9 Pamatacabianë xanepana menia patanajetarubenaenexa, panevecua­
panepapona baja. Nexata baja bitso panetsiayai menia pataponaenexa. 
Tsipaji bajarapajuametota bitso jovibo ayai tsabiabi. Emarapae ata baja 
copiajunua. Nexata picani Pablo tsipaeba barcota patanajuaponaevijava­
belia. 10 Pablo picani jumaitsi mapacueniaje:

—Xanë raja yapëtaniji nacatsiayai baja bitso menia vajaponaenexa 
vajavajënaeyabelia. Naxuabijitsipa raeta mapamoje. Naxuabijitsipa raeta 
mapamoënëtaje pecaponaejava yajava. Vaxaitsi ata meta naxuabijitsipa­
tsi. Nexata abaxë majotaje evetavanapaenatsi emarapae pepanepaejava, 
jai picani Pablo.

11 Itsiata capitán Julio apo jumecovënëtsi Pablo petsipaebijava. 
Caranata pacuenia jumaitsibeje barco pexainaenë, barco pecaponaenë 
ata, capitán Julio jumecovënëta. 12  Buenos Puertosvënëjavata ayapëbeje 
barco perucaejava bajayajebi. Nexata acuenebi bajarajota pataevetava­
napaenexa emarapae pepanepaejava. Nexata picani daxita bajarapa­
monae bitso jitsipa patavajënaeyabelia pataponaenexa. Jitsipa picani 
Cretatunaeto muxubërëa patanajetarubenaenexa, itsa cuenecaëjëpatsi, 
pepatsinexa picani Fenice tomarata. Bajarapatomarata picani jamatabë­
yaëta pataevetavanapaenexa emarapae pepanepaejava. Fenicetomara eca 
Creta tunaetototsotota. Nexata bajarapatotsotota xanepana barco perube­
naenexa. Tsipaji bajarapatotsotojava apo joneyabiabi jovibo.

Pacuenia pinijijoviboxaneto barco caponatsi 
Creta tunaetovecua yabara pelivaisi

13  Itsa pajinavanapajë Buenos Puertosvënëjavata, barco pexainae­
në bitso jitsipa peponaenexa pevajënaeyabelia. Nexata bajarapaepatota 
patacovëverena beaxayo jovibo najetaruca. Nexata bajarapamonae itsa 
tane bajarapajovibo, jitsipa pevajënaeyabelia peyacaponaenexatsi bajara­
pamonae pejitsipaecuenia. Nexata jane baja panaropobajë. Cretatunaeto 
muxubërëa panajetarubenajë. 14 Nexata jemata caeepatoyocujinae 

pinijijoviboxaneto najetaruca Cretatunaeto epatajërëtsiarena barcoja­
vaberena. Bajarapajovibo Nordestevënëjovibo. 15 Bajarapajovibo barco 
torotaponatsi Cretatunaetovecua. Apo panecaëjëpae barco patamuxufetsi­
nexa jovibo pevajënaevelia. Nexata baja pacopatajë pataneyacaponaenexa 
jovibo. 16  Paponajë tsiquiritunaetoyo, Claudavënë tunaetoyo, pepënëne­
nia. Bajaraxuayo bitso jovibo apo ayai. Barco petabufevetsina robotanaje­
taruca jera. Nexata itsajota jovibo beyajetayo, pinijicuenia payamaërobo­
bocainajë jera patajutabuatsinexa barco ënëabetsina. 17 Bajaraxuacujinae 
bajarapamonae barco epacëbaponaya pinijibumacaxanetonëta barco 
pesarasaraëcaeyaniva malatacata. Bajarapamonae junava barco pataya­
yaëyaëcaeyaniva Sirtevënë iratsaubonëjumata. Nexata bajarapamonae 
isica barcopijivelapananë. Bajaraxuacujinae bajarapamonae copata baja 
itsabelia jovibo pona, barco pataneyacaponaenexa jovibota. 18  Meravia 
abaxë pitsijavata tsiteca pinijijovibo piayaijava. Nexata bajarapamonae 
barcoënëta pecaponaejavanë, menia yajuvënëpenereca barco pefafa­
naenexa. 19 Bajaraxuacujinae icatsia meravia pitsijavata bajarapamonae 
menia penereca barcoënëta pecanacuenebijavanë. 20 Bajayajebi baja 
cajena apo pataenë matacabipijijuameto, tulupu ata. Tsipaji bajayajebi 
pinijijovibo, ema yajava, tsitecanuca. Belia pajamatabëjumaitsinë: “Apo 
yapanepaetsi meta baja tsane,” pajamatabëjanë.

21 Pamatacabibeje bajarapacuene pataniji, bajara pijinia pamatacabi­
beje apo paxaenë pataxaejava. Nexata Pablo nonotapuna bajarapamonae 
petuatuajëta. Pablo jumaitsi:

—Itsa paxamë panejumecovënëtsipame pacuenia pacatsipae­
batsi, xanepanaejitsipa. Nexata maberenaje apo yaponae tsipaetsi 
Cretatunaetovecua. Apo bejiobitsinua tsipae. 22  Itsiata baitsi jane aecono­
xae pëtsa panatsinajamatabëxainame. Itsajivi ata raja paxamëyajuvënëjivi 
itsiata apo tëpae tsane. Ëbarco rajane baja naxuabiana. 23  Ajena baja caje­
na, pameravi, netsitanaitajëta ángel, Dioso pitorobinëtsica. BajarapaDioso 
xanë pijajivitonënë. BajarapaDioso tonacuenebaponaponajë. 24 Nexata 
ángel nejumaitsi: “Pablo, pëtsa junavame. Itsiata raja apo tëpaemë tsane. 
Tsipaji raja naitajëtsijitsiamë Romanonacua pepo pevetsinë pitabarata. 
Xamë raja nejamatabëcueneta Dioso capanepaenatsi petëpaeyaniva daxi­
ta pamonae yajavanajetarucame mapabarcotaje,” nejai ángel. 25 Nexata 
daxita paxamë panajamatabëcuenesaëre panejamatabëcuenebëjaijava­
vecua. Najamatabërutajë Diosojavabelia vajanacacapanepaenexa Dioso. 
Yapëtaniji Dioso vajanacacapanepaejavanexa pacuenia baja ángel netsi­
paeba. 26  Itsiata baitsi jane cajena jovibo nacayacaponaena itsatunaetoja­
vabelia, jai Pablo.

27 Catorce baja pamatacabibeje itsa paxainajë patanaropobicujinae, 
meravi jovibo toquebiaya paneyacapona Adriavënë manuamenejava. 
Nexata meravi tuatuajëta barcota penacuenebivi jamatabëjumaitsi:

—Pitapayabelia covë payapataponajë, jamatabëjai.
28  Nexata bajarapamonae pemaëtota caëjëtapona xuavajëto mene ava­

jubua irabereca peyapëtaenexa. Nexata treinta y seis pametrobeje xaina 
mene piavajubuajava irabereca. Bajaraxuacujinae, caeepatoyocujinae, 
icatsia caëjëta. Veintisiete icatsia pametrobeje xaina mene piavajubuajava 
irabereca. 29 Nexata barcota penacuenebivi jamatabëjumaitsi:

—Barco meta payanayaëtojopaenajë ibotojumata, jamatabëjai.
Nexata bajarapamonae barco petabufevetsina, cuatro xuabeje anclavë­

nëjavanë, yamaëya copabareca. Nexata anclavënëjavanë menebëxëpana 
irabelia itsa vaetaba, barco perucojopaenexa. Bajarapamonae picani bitso 
jitsipa bepijia peyamatacabibijavatsi, penatsivajënae taenajetarubenaene­
xa. 30 Nexata bajarapaepatota bajarapamonae picani bitso jitsipa ëpamo­
nae penonobajunaenexa barcovecua pepanepaenexa. Nexata bajarapamo­
nae penajuaponaevijavabelia yamaxëitojorobiaya jumaitsi:

—Icatsia raja pacopabijitsianëreca itsaanclajavanë barcoupitatsia, jai.
Nexata saya ëjera, pamo pajutabuatsinajë, bajarapamonae xuareca 

peyaponaenexa picani pitapayabelia. 31 Nexata Pablo itsa tane bajara­
pamonae jera pexuabijavareca, jumaitsi vajabitsaë pijacapitánjavabelia, 
capítan pijajivijavabelia ata:

—Mapamonaeje barcota penacuenebivi itsa ponaena mapajerataje, 
paxamë pavajabitsaëmë panapenetsianame meneta, jai Pablo.

32  Nexata barcota penacuenebivi peponaeyaniva jerata, vajabitsaë cau­
cutaxuaba jera pecëtarutsimaëto. Jera baja nexata pona barcovecua.

33  Ajena baja matacabi tsina, Pablo itoroba daxita barcota peponaevi 
pexaejava pexaenexa. Pablo jumaitsi bajarapamonaejavabelia:

—Catorce baja cajena pamatacabibeje xaniavaetsia apo pamajitsimë. 
Panexaejava ata apo paxaemë. 34 Bajaraxuata pacaitorobatsi panexaeja­
va panexaenexa, panesaë panexainaenexa panepanepaenexa. Itsiata raja 
daxita apo paitsacuenemë tsane, jai Pablo bajarapamonaejavabelia.

35 Bajarapacuenia Pablo pejumaitsijavata, panbë pita. Panbë yabara 
Pablo pexaniajamatabëcuene rajuta Diosojavabelia daxita bajarapamo­
nae pitabarata. Bajaraxuacujinae Pablo epatsënëca panbë. Pablo nexata 
xane pexaejava. 36  Daxita nexata bajarajota ajamatabëcuenesaëreca baja. 
Nexata bajarapamonae ata xane pexaejava. 37 Doscientos setenta y seis 
papajivinëbeje daxitata paponajë bajarapabarcota. 38  Nexata daxita xania­
vaetsia penabanicujinae, menia penereca trigoxu sacuanë pefafanaenexa 
barco.

Pacuenia barco bubuna manuameneta yabara pelivaisi
39 Itsa baja matacabi tsarucaponae, barcota penacuenebivi taeye­

lia petunaeto. Itsiata apo yapëtae bajarapatunaeto. Nexata menetotso­
to taerulia. Bajarajotalia tajetabo boca. Nexata picani bajarapamonae 

najamatabëxaina peyaëtsinexa barco bajarapatajetabojavabelia. 40 Xuanë 
anclavënëjavanë, yamaëya copabareca, bajaraxuanë irabelia itsa vaeta­
ba, barco patayarucojopaenexa. Bajaraxuanëmi yamaëcaucubapenere­
ca. Sarasaranaeyaexananua barco petabufecajëbanajetarubenaepabeje. 
Nexata barcoupitatsia penucaenaeta velapana upicëtarutsia. Velapana 
nexata jovibota nayerebajaraba. Barco jane baja imoxoyotanajetaruca 
tajetabo. 41 Nexata itacarajeta barco pata itsajota anijamenebeje pesaë 
namataenetsia patabeje. Barco baja payajumanayaëtajarabajë iratsauboju­
mata. Nexata bajarajota barcoupi mëthëmëthëcajunua iratsaubojavabelia. 
Ataja tsanucae. Barco petabufejavavetsina malataca pesaëta tabufesara­
bajarabatsi. 42  Nexata picani vajabitsaë bajarajota beyejebijitsiatsi daxita 
penaneconitsivi, pevecuapanepaeyanivatsi pejuejavata. 43  Itsiata vajabi­
tsaë pijacapitán apo tocopatsi. Tsipaji apo jitsipae Pablo yajava pebeya­
xuabijavatsi. Nexata capitán itoroba daxita pamonae yapëtane pejuejava, 
copiaya pejuenexa pitapayabelia copiaya pepatsinexa matatsënëabelia. 
44 Bajaraxuacujinae pamonae apo yapëtae pejuejava, cotocaevi itoroba 
tablapanëjumata, barcopanëmijumatanua, pejuenexa. Bajarapacuenia 
daxita panepa matatsënëabelia.

Pacuenia Pablo ponapona Maltavënë tunaetojavata yabara pelivaisi

28 �1 Itsa baja daxita paxanë xaniavaetsia papanepajë matatsënëabe­
lia, nexata pavënëtaniji bajarapatunaeto. Bajarapatunaeto Malta 

vënëtunaeto. 2  Maltatunaetopijivi bitso paneyavenona. Bajarapamonae 
pinijiisotoxaneto itajuruteta. Tsipaji bitso ema tsanucae. Nexata bitso cai­
nejeba. Panejunata daxita patanonopaenexa. 3  Nexata Pablo nota petse­
viiso. Itamataeta bajarapaisoto. Nexata jomo bitso piatanenë, bebula, 
pitsatabijirava isotojavaverena piatajujavavecua. Nexata Pablo cobesine­
tsi. Pecobesinijavatatsi tsiteca yajumaruca. 4 Maltatunaetopijivi itsa tane 
Pablo jomo pecobesinerucaejavatsi, nexata najumaitsi bajarapamonae:

—Maraeta ponë jivibenëje. Bajaraxuata manuamene vecuapanepae ata, 
icatsia Dioso tocopatatsi jomo pesininexatsi. Nexata jivi pebejamatabë­
cuene, jomo pesinijavatsi peyatëpaenexa, najai Maltatunaetopijivi Pablo 
yabara.

5 Nexata Pablo nacobenënëbiaxuaba jomo pejopaenexa isotojavabelia. 
Pablo itsiata apo itsacuene. 6  Nexata daxita Maltatunaetopijivi jamatabë­
jumaitsi Pablo yabara:

—Aeconoxae meta Pablo cobeyajinaena. Itsa jume, irata meta petëpae­
në jopaena, jamatabëjai.

Nexata bajarapamonae bajayaepato evetanubenae ata Pablo petaenexa­
tsi jomo pecobesinijavatsi peyaitsacuenejava, itsiata Pablo apo itsacuene. 
Nexata icatsia bajarapamonae itsacuenia najamatabëxaina Pablo yabara. 
Nexata najumaitsi bajarapamonae:

—¡Maraeta papebi diosonëje! najai.
7 Maltatunaeto pevetsinë pevënë Publio. Nexata itsajota panubenajë, 

imoxoyo bobena Publio pijairanë. Nexata bajaraponë panecopiapita pexa­
niacuenia. Bajaraponë pijabota panajinavanapajë acueyabi pamatacabibe­
je. 8  Publio paxa avitane tsanucae camata. Romaebanucatsi. Bitso sulia­
batsi. Nexata Pablo taeyojopalia. Vajëta Diosojavabelia. Bajaraxuacujinae 
piavitanenë pematabocotojumavereca Pablo nacobebuata. Nexata baja 
Pablo jamatejemayaexana piavitanenëmi. 9 Bajarapacuene Pablo itsa exa­
na, nexata daxita piavitanevi Maltatunaetopijivi pata Pablojavaberena. 
Daxita bajarapamonae ata jamatejemayaexana Pablo. 10 Maltatunaetopiji
vi pinijicuenia paneyaiyataeya paneyavenona. Itsa baja icatsia bexëajava­
belia itsabarcota panaponajë, nexata Maltatunaetopijivi panerajuta daxita 
patanamatavenonaejavaxi pataponaejavata.

Pacuenia Pablo pata Roma tomarata yabara pelivaisi
11 Malta vënëtunaetota panajinavanapajë acueyabi pajuametobeje. 

Bajaraxuacujinae baja icatsia panaponajë barcota. Bajarapabarco patava­
jënae pata Alejandría tomaraverena. Bajarapamo Maltatunaetototsotota 
daxita emarapae ruca. Evetaruca emarapaejuametonë pepanepaejava. 
Bajarapabarcoupita rucabeje jivi saya pecobeta jumapecataeya pexanaenëbe­
je. Cástorbeje Póluxbeje jumapecataeya jivi pecobeta pexanaenëbeje bedio­
sonëbeje petaenexa. 12  Bajarapabarcota panaponajë. Nexata jane baja pana­
patajë Italia nacuayabelia. Panapatajë Siracusa tomarata. Siracusa tomarata 
abaxë panajinavanapajë acueyabi pamatacabibeje. 13 Bajaraxuacujinae icatsia 
panaropobajë. Paponajë manuamene muxubërëa. Nexata icatsia papatajë 
Regio tomarata. Nexata meravia pitsijavata patacovëverena pexaniajovibo 
najetaruca. Nexata bajarapajovibo paneyacapona patavajënaeyabelia. Nexata 
icatsia anijamatacabibejecujinae papatajë Puteoli tomarata. 14 Puteoli tomara­
ta pacaxitajarabajë Dioso pejumecovënëtsivi. Bajarapamonae paneasiva cae­
semana patanajinavanapaenexa bajarapamonaejavata. Bajaraxuacujinae jane 
baja matatsënëa paponajë Roma tomarabelia. 15 Roma tomarapijivi, Dioso 
pejumecovënëtsivi, patavajënaelia panevënëlivaisitane patanajetarubenaeja­
va. Nexata bajarapamonae panecopiajairena. Nexata penamataxainaebitsaëto 
panemataenena Foro de Apiovënëjavata. Bajaraxuacujinae icatsia itsabitsaëto 
panemataenena Tres Tabernasvënëjavatalia. Nexata Pablo itsa tane bajara­
pamonae, pexaniajamatabëcuene rajuta Diosojavabelia. Nexata ajamatabë­
cuenesaëreca Pablo bajarapamonae petaejavata. 16 Nexata jane baja papatajë 
Roma tomarabelia. Nexata Roma tomarata capitán Julio rajuta baja pamo­
nae naneconitsia capona Cesarea tomaraverena. Rajuta baja penaneconitsivi 
pejebabiabibo pevetsivi penamatacaitorobinë pecobeyabelia. Itsiata Pablo 
tocopatatsi saicayabota peponaponaenexa. Caenë vajabitsaënë evetaponapo­
natsi Pablo penajetabajiraviyaniva.

Pacuenia Pablo tsipaeba Jesús pelivaisi Roma tomarata yabara pelivaisi
17 Pablo baja itsa xaina acueyabi pamatacabibeje pepatsicujinae Roma 

tomarata, tonajumexuaba judíovi penamatacaitorobivi pepatsinexa 
Pablojavaberena. Itsa baja nacaetuata judíovi penamatacaitorobivi, Pablo 
nexata jumaitsi judíovi penamatacaitorobivijavabelia:

—Tajamonae, itsacuene apo exanae atanë vajavëna judíovijavabelia, 
vajasalinaivi pecujarubicuene jumecovënëtsiaponaponae atanë, itsia­
ta vajavëna judíovi nevaetaba Jerusalén tomaratalia. Nexata necanajeta 
tananeconitsinexa Romano nacuapijivi pecobeyabelia. 18  Nexata Romano 
nacuapijivi, jivi penaneconitsicuene pevetsivi, neyanijoba xua yaba­
ra vajavëna judíovi neneconita. Nexata baja picani Romano nacuapijivi 
necopatsijitsia. Tsipaji apo caxitajarabi itsacueneneconi ata taxainaejava, 
paneconi yabara nebeyaxuabiaexanaejitsia. 19 Itsiata baitsi jane vajavëna 
judíovi, pamonae neneconita, apo jitsipae Romano nacuapijivi tanecopa­
tsinexa. Jitsipa picani tanebeyaxuabinexa. Nexata xanë vajëtajë tanei­
torobinexa maberenaje Romanonacua pepo pevetsinë pitabarata tane­
neconitsinexa pibisiacuene itsa exanajë. Itsiata xanë apo jitsipaenë juya 
bajarapamonae taneconitsijava tajanacuapijivijavabelia. 20 Bajaraxuata 
nexata pacajunatatsi patacataenexa patacabarëcuaicuaijainexanua. Ponë 
daxita Israel nacuapijivi copiaevetavanapa athëbëvetsica pepatsijavane­
xatsica, xanë baja yapëtaniji bajaraponë athëbëvetsica pepatsijavatsica. 
Nexata xanë vajunupaebaponajë bajaraponë athëbëvetsica pepatsijavatsi­
ca. Bajaraxuata necobecëtsiaya yamaëya ponaponajë mapacadenamaëto­
je, jai Pablo Roma tomarata judíovi penamatacaitorobivijavabelia.

21 Nexata judíovi penamatacaitorobivi jumaitsi Pablojavabelia:
—Itsalivaisi ata baja cajena xamë yabara apo panetonajumeitorobi 

Judea nacuaverena. Vajavëna judíovi patsi ata bajaraverena, itsiata apo 
panetsipaebi pibisiacuene xamë nexanaejava. 22  Itsiata baitsi jane paji­
tsipajë patanetsipaebinexamë pacuenia Jesús pelivaisi jumecovënëtame. 
Daxitanacuanëpijivi baja cajena baracuaicuaijai tsabiabi bajara papejana­
pitsapaelivaisi: “Apo pexaniajailivaisi cajena bajarapalivaisi. Dioso cajena 
apo nacatocopatsi bajarapalivaisi vajajumecovënëtsinexa,” jai tsabiabi 
daxitanacuanëpijivi, jai judíovi penamatacaitorobivi Pablojavabelia.

23  Nexata judíovi penamatacaitorobivi caëjëta matacabi icatsia nacae­
tuatsijitsia pabota Pablo ponapona. Nexata jane baja icatsia itsa nacae­
tuata, bajarapamonae ayaibitsaëtoxaneto parena pabota Pablo ponapona. 
Nexata Pablo bajayacunua petaxuxuabicujinae livaisi petsipaebijava, 
matapania caniviyojavabelia copata. Nexata Pablo tsipaeba bajarapamo­
naejavabelia Dioso pijajivi pevetsijava mapanacuataje. Pablo tsipaebanua 
bajarapamonaejavabelia pacuenia jumaitsi Dioso Moiséspijinëta pena­
jumecopatsilivaisi Jesús yabara. Pablo tsipaebanua pacuenia jumaitsi 

HECHOS 28

El Nuevo Testamento en guahibo, 2da ed., © 2011, Wycliffe Bible Translators, Inc.



553

Diosojumepaebivi profetavi bajayata peyaquinaelivaisita Jesús yabara. 
Bajarapacuenia Pablo tsipaeba bajarapamonae pejumecovënëtsinexa 
Jesús pelivaisi. 24 Itsamonae bajarapamonaeyajuvënëvi jumecovënëta baja 
bajarapacuenia Pablo petsipaebilivaisi. Itsiata itsamonae apo jumecovënë­
tsi. 25-26  Nexata daxita bajarapamonae apo najamatabëcuenejëpae. Nexata 
bajarapamonae penaviabivajënae Pablo icatsia jumaitsi bajarapamonaeja­
vabelia mapacueniaje:

—Bajayata baja cajena profeta Isaíaspijinë Espíritu Santo pejamatabë­
cueneta tajëvelia yapëtaeyaexanatsi paxamë apo panejumecovënëtsijava­
nexa Jesús pelivaisi. Nexata profeta Isaíaspijinë Espíritu Santo itorobatsi 
petsipaebinexa vajasalinaivimijavabelia mapacueniaje:

Paxamë raja picani pajumetaeyabiabianame palivaisi 
pacatsipaebabiabiana. Itsiata apo pajumeyapëtaemë tsane 
xua yabara bajarapalivaisi pacatsipaebabiabiana. Paxamë raja 
picani pataeyabiabianame xua pacatsitaexanabiabiana. Itsiata 
apo payapëtaemë tsane pajamatabëcuene yabara bajaraxua 
pacatsitaexanabiabiana,

jai profeta Isaíaspijinë vajasalinaivimijavabelia.
27 Bajarapacuenia jumaitsi profeta Isaíaspijinë tsipaji baja cajena 

Dioso tajëvelia jumaitsi paxamë apo panejumecovënëtsijavanexa yabara 
mapacueniaje:

Bajarapamonae ajamatabëcuenetaja tsane. Nexata 
benamuxuacabiaya pejinavanapaevi tsane. 
Benaitaxutotsaquebiaya pejinavanapaevi tsane. Itsa 
bajarapacuenia apo itsipae, nexata yapëtaejitsipa pajamatabëcuene 
yabara tsitaexanatsi xua tane. Jumeyapëtaejitsipanua 
palivaisi tsipaebatsi. Pejamatabëëthëtojavavetsina 
jumeyapëtaejitsipa. Nexata najamatabëcuenepënëyorotsipa 
perujujamatabëcuenevecua. Nexata xanë jamatabëcuene 
xanepanaeyaexanaejitsipajë pibisiacuenevecua,

jai baja cajena Dioso bajayata tajëvelia paxamë apo panejumecovënëtsija­
vanexa yabara, jai Pablo judíovijavabelia Roma tomarata.

28  Pablo icatsia jumaitsi judíovijavabelia:
—Pajudíovimë, pajumeyapëtaema mapalivaisije. Ajena baja mapamata­

cabijavaveliacujinaeje, pevajënaeyabelia, Dioso jivi pecapanepaelivaisine­
xa apo judíovijavabelia ata tsipaebianatsi. Nexata apo judíovi ata xania­
vaetsia namuxunaevetsiana bajarapalivaisi, jai Pablo judíovijavabelia.

29 Itsa baja Pablo najumevereta bajarapacuenia petsipaebijava, nexata 
jane baja daxita judíovi naviaba. Nexata bajarapalivaisi yabara bajarapa­
monae namutua nabarëcuaicuaijai tsanajetarubenae.

30 Pablo penacovaetsibota anijavaibeje ponapona Roma tomarata. 
Pablo matamotapona bo pecovaetsijamatabëcuene. Pablo xaniavaetsia 

copiapitabiaba daxita pamonae sivaxainabiabatsi. 31 Pamonae Pablo 
sivaxainabiabatsi, tsipaebabiaba Dioso pijajivi pevetsijava mapana­
cuataje. Tsipaebabiabanua pepo petuxanenë Jesucristo pelivaisi. 
Tsipaebabiaba ajumejunavijibia. Itsajivi ata Pablo apo jumeitavetsitsi 
petsipaebabiabilivaisi. 

Pacuenia Pablo toyaquina mapabaxutoje Dioso pejumecovënëtsivi, 
Roma tomarapijivijavabelia, yabara pelivaisi

1 �1 Xanë Pablonë, Jesucristo pijajivitonënë. Dioso nejunata. Nexata 
nitoroba apóstolenënexanë tatsipaebaponaenexa jivi pexanialivaisi, 

Jesucristo pelivaisi, Diosojavabelia pecapanepaelivaisinexatsi.
2  Bajayata vajavajënaeya, Dioso bajarapalivaisi tajëvelia yapëtaeyae­

xana profetavijavabelia. Nexata bajayata Diosojumepaebivi profetavi 
itsa yaquina Dioso pejumelivaisibaxutonexa, bajarapamonae yaqui­
na pacuenia Dioso tajëvelia yapëtaeyaexanatsi bajarapapexanialivai­
si. 3  Bajarapalivaisi vajatuxanenë Jesucristo, Dioso pexënato pelivaisi. 
Jesucristo itsa naexana mapanacuataje, Davidpijinë pemomoxiyajuvë­
nëvata naexana. Bajaraponë, Davidpijinë, bajayata Israelnacua pepo 
pevetsinëmi. 4  Vajatuxanenë Jesucristo petëpaecujinae, Espíritu Santo 
icatsia asaëyaexanatsi. Bajarapacuenia piasaëyaexanaexaetsi petëpae­
cujinae, jivi yapëtanetsi Dioso pexënatocuene. Yapëtanetsinua piasaë­
nëcuene ata. 5  Jesucristo pejamatabëcueneta Dioso paneitoroba saica­
ya paapóstolevinexanë, Dioso patatonacuenebinexa. Bajarapacuenia 
Dioso paneitoroba Dioso pejumelivaisi patatsipaebaponaenexa pamo­
nae apo judíovijava, apo judíovi ata pejumecovënëtsinexa Dioso. 
6  Nexata paxamë ata Roma tomarata panejinavanapaevi pajumecovë­
nëtame baja Dioso. Tsipaji paxamë ata Dioso pacajunata Jesucristo 
papijajivinexamë.

7 Daxita paxamë, Roma tomarata panejinavanapaevi, pacatoyaquinatsi 
mapabaxutoje. Dioso pacajitsipa. Nexata pacajunata papijajivinexamë. 
Pacatovajëtatsi vaxa Diosojavabelia, vajatuxanenë Jesucristojavabelia 
ata, papecaitaxutotsoniataenexa jamatabëcuenexanepanaeya 
panejinavanapaenexanua.

Mapabaxutoje San 
Pablo toyaquina Roma 
tomarapijivijavabelia

Pacuenia picani Pablo bitso jamatabëtane 
Roma tomarapijivi yabara pelivaisi

8  Namataxainaeya pacatoyaquinarutatsi pacuenia jumaitsinë tsabiabi 
paxamë yabara Diosojavabelia. Diosojavabelia jumaitsinë tsabiabi mapa­
cueniaje: “Sivajamatabëcuenebarëyanë bitso bajarapamonae Jesucristo 
pejumecovënëtsixae,” janë tsabiabi Diosojavabelia paxamë yabara. 
Bajarapacuenia Diosojavabelia jumaitsinë tsabiabi tsipaji daxitanacua­
nëpijivi pacavajunupaeba xaniavaetsia panejumecovënëtavanapaejava 
Dioso. 9 Xanë daxita tajamatabëcuenesaëta Dioso pijacuene tonacuene­
baponaponajë jivi itsa tsipaebabiabajë pexanialivaisi, Dioso pexënato 
pelivaisi. Dioso yapëtane patacatovajëtabiabijava itsa pacanajamatabëna­
pitabiabatsi tavajëtsijavata Diosojavabelia. 10 Vajëtabiabajë Diosojavabelia 
taponaenexa paxamëjavabelia. Nexata Dioso itsa netocopatsiana tapo­
naenexa, ponaenajë paxamëjavabelia. Bajayajebi picani bitso jamatabë­
ponabiabajë patacataenexa. 11 Nexata jitsipajë patacataenexa, patacatsi­
paebinexanua palivaisi Espíritu Santo neyapëtaeyaexana. Bajarapacuenia 
itsa pacayapëtaeyaexanaenatsi, pajamatabëcuenesaëmë tsaponae tsane 
orijibia Diosojavabelia. 12  Namataenetsia najamatabëcueneyavenonaenatsi 
Dioso pejumelivaisi vajajumecovënëtsijava. Pacayavenonaenatsi paneaja­
matabëcuenesaënexa Diosojavabelia. Paxamë ata juya paneyavenonaena­
me bajarapacuenia.

13  Tajamonae, pacatojitsipatsi paneyapëtaenexa mapacueneje. 
Bajayajebi picani bajayajebi jamatabëponabiabajë patacataenexa. Itsiata 
apo necuenecaëjëpabiabi taponaenexa. Jitsipajë patacatsipaebinexa 
Jesucristo pelivaisi paxamëyajuvënëvi, pamonae abaxë apo jumecovë­
nëtsi, pejumecovënëtsinexa Jesucristo. Pamonae ata baja jumecovënëta, 
Jesucristo piajamatabëcuenesaënexa pevajënaeyabelia. Pacuenia apo 
judíovi ata jumecovënëtapona pevajënaeyabelia itsaxuayo tsipaebana­
jetarucajë, bajara paneitsinexa paxamë ata. 14 Dioso nitoroba tatsipae­
baponaenexa Dioso pejumelivaisi daxitajivijava. Nexata Dioso pejume­
livaisi jivi tsipaebaponajë pinijitomaranëjava, sasavia penaevijava ata. 
Tsipaebaponajë mapanacuapijilivaisi bitso peyaëtaevijava ata, apo peya­
pëtaevijava ata. 15 Bajaraxuata bitso jitsipajë paxamë, Roma tomarata 
panejinavanapaevi ata, patacatsipaebinexa pexanialivaisi.

Pacuenia pexanialivaisi, Jesucristo pelivaisi, pinijisaë 
xaina ayaicuene pexanaenexa yabara pelivaisi

16  Apo ajumeuranë tsabiabi jivi tatsipaebabiabijava pexanialivai­
si, Jesucristo pelivaisi, jivi pecapanepaelivaisinexatsi Diosojavabelia. 
Tsipaji bajarapalivaisi pejamatabëcueneta pijaneconi vecuaajibiaexa­
naenatsi pajivi jumecovënëta bajarapalivaisi. Copiaya patsipaebaponajë 

bajarapalivaisi judíovi. Bajaraxuacujinae icatsia cotocaevi patsipaebapo­
najë apo judíovi. 17 Bajarapalivaisi nacayapëtaeyaexana pacuenia Dioso 
nacatoexana aneconijibia Dioso vajanacataenexa. Aneconijibia baja Dioso 
nacatane Jesucristojavabelia vajavajënaeyabelia vajanajamatabëcuene 
copataponaexae. Dioso ra pejumelivaisibaxutota jumaitsi mapacueniaje: 
“Pajivi jamatabëjumaitsi: ‘Xanë pepacuene Dioso neyavenonaena pacue­
nia najumecapanepaeya jumaitsi,’ jamatabëjai, bajarapajivi Dioso ane­
conijibia tanetsi. Bajarapajivi xainaena matacabi pevereverecaejava,” jai 
Dioso pejumelivaisibaxutota.

Pacuenia daxitatsi mapanacuapijivitsi naneconitatsi 
Diosojavabelia yabara pelivaisi

18  Dioso, athëbëtatsia peecaenë, vaxaitsi jamatabëcueneyapëtanetsi. 
Yapëtanetsi mapacueniaje. Dioso baraanaepanapona daxita pibisiacue­
ne pexanaevijavabelia. Bajarapamonae pevajënaeyabelia pibisiacuene 
pejamatabëexanaexae, apo jitsipae pejumecovënëtsinexa pexaniajai­
livaisi, Dioso pejumelivaisi. 19 Bajarapamonae xaniavaetsia beyapëta­
ne picani pacuenia Dioso jamatabëcueneitsi. Tsipaji baja picani Dioso 
tsitanajamatabëcueneitajëta bajarapamonaejavabelia. 20  Jivi apo caë­
jëpaetsi pitaxutota petaenexa Dioso. Nexata jivi apo yapëtae pacuenia 
itsi Dioso. Itsiata baitsi jane picani caëjëpatsi peyapëtaenexa pacuenia 
Dioso jamatabëcueneitsi. Caëjëpatsi picani peyapëtaenexanua daxita­
matacabijavabelianexa Dioso bitso piasaëtsaponaponaejava. Bajaraxua 
picani jivi caëjëpatsi pijacuata peyapëtaenexa, itsa canaëjëtsipa Dioso 
pexanaejavanë mapanacuataje. Nexata bajarapamonae acuenebi peju­
maitsinexa: “Apo payapëtaenë cajena pacuenia Dioso jamatabëcuenei­
tsi,” pejainexa. 21 Bajarapamonae yapëtae ata Dioso peponaponaejava, 
itsiata apo yaiyatae. Caeto ata cajena Diosojavabelia pexaniajamatabë­
cuene apo rajutsi. “Pexaniacuene rabaja panetoexaname,” apo jai. Biji 
saya caranata ënatsiquejemajava yabara najamatabëxainabiaba. Nexata 
pevajënaeyabelia apo peyapëtaexae pexanialivaisi, ajamatabëcueneita­
quiri tsaponae. 22  Jamatabëcuenenavëxaniabiaya bajarapamonae jama­
tabëjumai tsabiabi: “Vaxaitsi cajena bitso vajayapëtaevi daxitacuene,” 
jamatabëjai tsabiabi bajarapamonae. Itsiata baitsi jane cajena apo yapë­
tae. 23  Bajarapamonae apo najamatabëcuenecopabi ayaijamatabëcuene­
në Diosojavabelia, ponë apo petëpaenënexa daxitamatacabijavabeliane­
xa. Caranata saya jivi pecobeta jumapecataeya pexanaenëanëjavabelia 
najamatabëcuenecopaba. Bajarapamonae navajëcabiaba itsamonae 
pecobeta jivi jumapecataeya pexanaenëanëjavabelia. Navajëcabiabanua 
itsamonae pecobeta pepunaevi jumapecataeya pexanaenëanëjavabelia 
ata. Navajëcabiabanua itsamonae pecobeta jomo jumapecataeya pexa­
naenëanëjavabelia ata. Navajëcabiabanua itsamonae pecobeta cuatro 

pataxutabeje pejinavanapaevi jumapecataeya pexanaenëanëjavabelia 
ata.

24 Bajaraxuata Dioso tocopata bajarapamonae pibisiacuene pexana­
vanapaenexa. Nexata pacuenia jamatabëexana, exanavanapa. Nexata 
bajarapamonae pevitota pibisiacuene namataenetsia natoexanabiaba. 
25 Bajarapacuenia Dioso tocopata pacuenia bajarapamonae jitsipa pexa­
navanapaenexa tsipaji bajarapamonae Dioso pejumelivaisi, pexaniajaili­
vaisi, apo jamatabëjumecovënëtsi. Jumecovënëta saya caranata penaju­
metsënëtsilivaisi, jivi pecobeta jumapecataeya pexanaenëanë pelivaisi. 
Bajarapamonae apo yaiyatae pepo Dioso, ponë daxitacuene exana 
mapanacuataje. Caranata yaiyataeya navajëcabiaba Dioso pecobecovë­
javanëjavabelia. Najamatabëcuenecopabanua ëbajaraxuanëjavabelia. 
Bajarapamonae nexata saya namuxujemata caranata pepo Dioso, ponëja­
vabelia jivi daxitamatacabijavabelianexa jumaitsijitsia: “Diosomë, bitso 
ayaijamatabëcuenenëmë,” jaijitsia. Bajara itsi tsane.

26  Bajaraxuata Dioso tocopata bajarapamonae pibisiacuene pexana­
biabinexa. Pacuenia jamatabëexana, exanavanapa. Mapanacuata picani 

Dioso tocopata petiriavi pebi pejitsipaenexa. Itsiata baitsi jane bajara­
pamonae ëpetiriavi najitsipa. Nexata ëpetiriavi namataenetsia napera­
bëquenetsiataeyabiaba. 27 Bajara pijinia pacuenia Dioso tocopata pebi­
jivi petiriva pejitsipaenexa. Itsiata baitsi jane bajarapamonae ëpebijivi 
najitsipa. Nexata ëpebijivi namataenetsia naperabëquenetsiataeyabiaba. 
Bajarapacuenia pibisiacuene penatsiexanaexae, Dioso ayaicuenia naneco­
nitsiaexanaponatsi bajarapamonae.

28  Bajarapamonae apo jamatabënajinae Dioso. Pacuenia picani Dioso 
tojitsipatsi bajarapamonae pexanaenexa, apo exanae. Bajaraxuata 
Dioso tocopata bajarapamonae penajamatabëxainaenexa ëpibisiacue­
ne pexanaejava. 29 Bajarapamonae exanavanapa bitso daxita pibisia­
cuene. Ëpibisiacuene yabara najamatabëxainabiaba penaperabëque­
netsiataenexa. Daxita pibisiacuene sivanajamatabëxainabiabanua. 
Jamatabënaxainaeyababiabanua itsamonae pecobecovë. Pibisiacuene 
jamatabëexanabiabanua itsamonaejavabelia. Cuenecaëbabiabanua itsa­
monae pexainaejava. Jamatabëbeyaxuababiabanua jivi. Namataenetsia 
nabijataeya najumeanaenotabiabanua. Bitso cajena jivi yamaxëitojoro­
babiabanua. Ëpamonae ata bitso naitoya tsabiabinua. 30 Bajarapamonae 
itsamonae pepëya pibisiacuenia najumetsënëtsia baracuaicuaijai tsa­
biabinua. Bajarapamonae apo jitsipaenua Dioso. Nexata itoya Dioso 
pijacuene. Apo yaiyataeyabiabinua itsamonae ata. Naitaxutojematsia 
naëcotabiabanua itsamonae. Bajarapamonae jumaitsi tsabiabi: “Xanë 
bitso ayaijamatabëcuenenënë itsamonae matatoxenetsia,” jai tsabiabi 
itsamonaejavabelia. Bajarapamonae najamatabëxainabiabanua itsa­
monae ata pibisiacuene pexanaeyaexanaenexa. Bajarapamonae apo 
jumecovën;etabiabinua paxajivi, penajivi ata. 31 Bajarapamonae apo 
jamatabëjumeyapëtaeyabiabinua caelivaisiyo ata, Dioso pejumelivaisi. 
Bajarapamonae itsajivijavabelia najumecapanepaeya pejumaitsicuenia, 
apo exanabiabinua. Bajarapamonae asivaya apo taeyabiabinua itsajivi 
ata. Bajarapamonae itsajivi itsa itsacueniabatsi, apo jitsipabiabi pexania­
binexa icatsia. Bajarapamonae apo itaxutotsoniataeyabiabinua itsajivi 
ata. 32  Bajarapamonae bitso xaniavaetsia yapëtane picani pacuenia Dioso 
itorobatsi pexanaenexa. Yapëtanenua picani Dioso penavecuaxuabijava­
nexa bajarapitsipibisiacuene pexanaevi. Itsiata baitsi jane bajarapamonae 
tsiteca pibisiacuene exanapona. Orijibia sivabarëya tsabiabi itsamonae ata 
pibisiacuene itsa exana.

Pacuenia itsamatacabi Dioso naneconitsiaexanaejitsia 
pijaneconi pexainaevi yabara pelivaisi

2 �1 Paxamë pajudíovimë, pacatsipaebianatsi mapacueniaje. 
Pajudíovimë pajumaitsimë tsabiabi itsajivi yabara: “Mara pajivi 

pibisiacuene exanaje. Nexata Dioso naneconitsiaexanaenatsi,” pajamë 

tsabiabi. Bajarapacuenia paxamë itsa pajumaitsimë tsabiabi itsajivi yaba­
ra, nexata paxamë ata Dioso pacananeconitsiaexanaena. Tsipaji paxamë 
ata pibisiacuene paexaname bajarapacuenia itsa pajumaitsimë tsabia­
bi itsajivi yabara. 2  Yapëtanetsi baja cajena mapacueneje. Itsamatacabi 
Dioso naneconitsiaexanaena pibisiacuene pexanaevi. Itsamatacabi Dioso 
itsa naneconitsiaexanaena pibisiacuene pexanaevi, caejivi canacujitsia, 
paneconivajëto xaina, bajarapaneconivajëtota Dioso naneconitsiaexana­
ponaena. 3  Bajara pijinia pacuenia paxamë ata pibisiacuene paexanabiabi 
atamë, pajumaitsimë tsabiabi itsajivi yabara: “Mara pajivi pibisiacuene 
exanaje. Nexata Dioso naneconitsiaexanaenatsi,” pajamë tsabiabi. Bajara 
pijinia pacuenia paxamë ata bajarapitsipibisiacuene paneexanabiabixae, 
pëtsa pajamatabëjumaitsimë tsabiabi: “Vaxaitsi judíovitsi Dioso pija­
jivixaetsi, apo nacananeconitsiaexanae tsane Dioso,” pajamatabëjamë 
pëtsa. Tsipaji Dioso naneconitsiaexanaena daxita pibisiacuene pexanaevi. 
4 Bepacanaëjëtame xaniavaetsia pacuenia Dioso jamatabëcueneitsi. Dioso 
cajena abaxë bepijia apo naneconitsiaexanae pibisiacuene pexanaevi 
ata. Dioso raja abaxë jamatabëcueneevetaponapona pibisiacuene pexa­
naevi ata pevajëtsinexatsi pevecuaajibiaexanaenexa pijaneconi. Paxamë 
ata Dioso pacatojitsipa panecopabinexa pibisiacuene paneexanabiabija­
va, panenajamatabëcuene pënëyorotsinexa Diosojavabelia. Bajaraxuata 
abaxë Dioso pacaitaxutotsoniatane. 5 Itsiata paxamë pajamatabëcuene­
tajamë bitso. Apo pajamatabëcopatsimë pibisiacuene paneexanaejava. 
Nexata ayaineconi panatoexanaponame panevajënaeyabelia. Nexata 
ayaicuenia Dioso pacananeconitsiaexanaena pamatacabi Dioso naneco­
nitsiaexanaena daxita pijaneconi pexainaevi. 6  Bajarapamatacabi Dioso 
naneconitsiaexanaponaena caejivi canacujitsia. Paneconivajëto natoe­
xanaponapona itsa abaxë asaë tsaponaponae mapanacuataje, bajarapa­
neconivajëtota Dioso caejivi canacujitsia naneconitsiaexanaponaena. 
7 Itsamonae jamatabëcueneenabiabatsi ëpexaniacuene pexanabiabinexa. 
Bajarapamonae jitsipabiabanua pejinavanapaenexa Dioso pijapeniveni­
venaenacuatatsia. Jitsipabiabanua Dioso pesivajamatabëcuenebarëya­
nexatsi. Jitsipabiabanua pexainaenexa matacabi apo pevereverecaejava. 
Bajarapamonae Dioso rajutsianatsi matacabi apo pevereverecaejava. 
8  Itsamonae natojitsipa daxitacuene pexainaejava ëbajarapamonaenexa. 
Apo jumecovënëtsinua pexaniajailivaisi. Saya exanavanapa ëpibisiacue­
ne. Bajarapamonae Dioso anaeya ayaicuenia naneconitsiaexanaenatsi. 
9 Daxitajivi pibisiacuene exana, judíovi, apo judíovi ata. Daxita bajarapa­
monae pibisiacuene pexanaexae, Dioso bejiobiaexanaenatsi. Bitso yana­
jamatabëxainaenanua pijaneconi. 10 Itsiata baitsi jane daxita pamonae 
pexaniacuene pexanaevi, judíovi, apo judíovi ata, Dioso pijapenivenive­
naenacuatatsia jinavanapaena. Dioso sivajamatabëcuenebarëya tsanetsi. 
Jinavanapaenanua jamatabëcuenexanepanaeya.

11 Dioso itsa naneconitsiaexanaena daxita pijaneconi pexainaevi, najë­
paeya naneconitsiaexanaena. Paneconivajëta xaina caejivi canacujitsia, 
bajarapaneconivajëtota Dioso naneconitsiaexanaponaena caejivi cana­
cujitsia. 12  Pamonae apo judíovi, yapëtae ata xua pibisiacuene, itsiata 
bajarapapibisiacuene exanavanapa. Nexata bajarapapibisiacuene pexa­
navanapaexae, Dioso naneconitsiaexanaenatsi apo judíovi. Pamonae 
judíovi, yapëtae ata pacuenia Dioso Moiséspijinëta penajumecopatsili­
vaisi jumaitsi pibisiacuene pexanaeyaniva, itsiata bajarapapibisiacuene 
exanavanapa. Nexata bajarapapibisiacuene pexanavanapaexae, Dioso 
naneconitsiaexanaenatsi judíovi. 13  Dioso raja judíovi aneconijibia apo tae 
saya jema judíovi peyapëtaejava yabara, palivaisi Dioso tonajumecopa­
ta Moiséspijinëta. Dioso raja judíovi aneconijibia tane matapania judíovi 
itsa exanavanapa pacuenia Dioso itoroba Moiséspijinëta petonajumecopa­
tsilivaisita. 14 Pamonae apo judíovi, apo tsipaebitsi Dioso Moiséspijinëta 
penajumecopatsilivaisi. Itsiata apo judíovi ata itsajavata exana pacuenia 
itoroba Dioso Moiséspijinëta penajumecopatsilivaisita. Apo judíovi apo 
muxujiobi atatsi, yapëtane pejamatabëëthëtota xua pexaniacuene pexa­
naenexa. Yapëtanenua xua ata pibisiacuene pexanaeyaniva. 15 Pamonae 
pexaniacuene exanavanapa tsipaebinejevatsi Dioso Moiséspijinëta pena­
jumecopatsilivaisi, bajarapamonae exanavanapa pejamatabëëthëtota 
peyapëtaecuenia, pacuenia itorobatsi Dioso Moiséspijinëta penajumecopa­
tsilivaisita. Daxita apo judíovi yapëtane pejamatabëëthëtota pexaniacue­
ne pexanaenexa. Yapëtanenua xua pibisiacuene pexanaeyaniva. 16  Jemata 
raja copiapatsiana pamatacabi Dioso itorobijitsia Jesucristo penaneco­
nitsiaexanaenexa daxitajivi. Nexata Jesucristo daxitajivi naneconitsiae­
xanaena muetsia daxitajivi pibisiacuene pexanavanapaeneconi yabara. 
Naneconitsiaexanaenanua papibisiacuene ata muetsia daxitajivi najama­
tabëxainavanapa yabara. Nexata bajarapamatacabi daxitajivi nayapëtae­
na Dioso penaneconitsiaexanaejavanexatsi muetsia pexanavanapaeneco­
ni yabara. Bajarapacuenia jivi tsipaebaponajë Dioso pitorobilivaisi itsa 
tsipaebaponajë.

Judíovi yabara, Dioso Moiséspijinëta 
penajumecopatsilivaisi ata, yabara pelivaisi

17 Pajudíovimë, pajumaitsimë tsabiabi: “Vaxaitsi raja judíovitsi. Vaxaitsi 
yapëtanetsi Dioso Moiséspijinëta penajumecopatsilivaisi. Bajaraxuata 
Dioso nacacapanepaena. Dioso raja ëjudíovitsi vajaDioso,” pajamë tsa­
biabi. 18  Payapëtaneme baja cajena xua Dioso pacatojitsipa paneexanae­
nexa. Payapëtanemenua Dioso Moiséspijinëta penajumecopatsilivaisi. 
Bajaraxuata payapëtaneme xua pexaniacuene paneitapetsinexa paneexa­
navanapaenexa. 19 Pajamatabëjumaitsimënua tsabiabi: “Vaxaitsi cajena 
bitso yapëtanetsi Dioso pejumelivaisi, vajatsipaebinexa pamonae jumetae 

ata Dioso pejumelivaisi, abaxë apo pejumeyapëtaevi pexaniajailivaisicue­
ne. Vaxaitsi jamatabëcueneitayotsianatsi pamonae piajamatabëcueneita­
quirivi, Dioso pejumelivaisivecua saya pejinavanapaevi,” pajamatabëja­
mënua tsabiabi. 20 Pajamatabëjumaitsimënua tsabiabi: “Vaxaitsi cajena 
nacacaëjëpa vajayapëtaeyaexanaenexa pamonae abaxë apo yapëtae 
pacuenia Dioso jamatabëcueneitsi. Nacacaëjëpanua vajayapëtaeyaexa­
naenexa pamonae ata pejanajumecovënëtsivi Dioso. Nacacaëjëpa baja­
rapacuenia vajayapëtaeyaexanaenexa tsipaji yapëtanetsi pacuenia Dioso 
jumaitsi Moiséspijinëta penajumecopatsilivaisita. Bajarapalivaisi pexania­
jailivaisi baja cajena. Yapëtaeyaexana pacuenia jivi exanaejitsia,” paja­
matabëjamë tsabiabi. 21 Bajarapacuenia paxamë patsipaebabiabi atamë 
itsamonaejavabelia, itsiata paxamë ata apo paexanaemë bajarapacuenia. 
“¡Pëtsa panacobetoxotame,” pajamë tsabiabi itsamonaejavabelia. Itsiata 
paxamë panacobetoxotabiabame. 22  “Pëtsa panaperabëquenetsiataneme 
itsavajavabelia panijavajivivecua,” pajamë tsabiabi ata itsamonaejava­
belia, itsiata paxamë panaperabëquenetsiataeyabiabame itsavajavabe­
lia panijavajivivecua. Paxamë pajumaitsimë tsabiabi: “Jumapecataya 
pexanaenëanëjavabelia penavajëcaecuene bitso abeje. Itsa pajonejitsipa­
me jumapecataeya pexanaenëanë penubenaebota, pacajamatabëcuene 
bijianaejitsipa,” pajamë tsabiabi. Itsiata paxamë pajoneyabiabame juma­
pecataeya pexanaenëanë penubenaebota penamatamotsijavanë, ofrenda­
cuenia pejebijavanë, panenacobetoxotabiabinexa. 23  Paxamë pajudíovimë 
jivi picani patsipaebabiabame Dioso Moiséspijinëta penajumecopatsilivai­
si, bitso pexanepanaelivaisi. Itsiata paxamë ata apo pajumecovënëtsimë 
bajarapalivaisi. Bajaraxuata jivi apo yaiyatae Dioso. 24 Bajara paneitsixae, 
copiapata jane baja pacuenia baja cajena Dioso pejumelivaisibaxutota 
tajëvelia pacavajunupaeba. Dioso pejumelivaisibaxutota tajëvelia itsa 
pacavajunupaeba, jumaitsi paxamë yabara mapacueniaje: “Pamonae apo 
judíovi, pibisiacuenia Dioso baracuaicuaijai tsane judíovi xaniavaetsia 
apo petsitajinavanapaexae,” jai tajëvelia Dioso pejumelivaisibaxutota 
paxamë Dioso apo panejumecovënëtsijavanexa yabara.

25 Paxamë pajudíovimë papebijivimë, pacaperabëcaucuba itsa abaxë 
patsiquirinacuetoximë. Baitsi pacaboupiperabëcaucuba. Bajarapacuenia 
pacaperabëcaucuba panenayapëtaenexa Dioso papijajivicuenemë. 
Bajarapacuene pacatonamatamota matapania itsa pajumecovën;etavana­
pame Dioso Moiséspijinëta penajumecopatsilivaisi. Itsa apo pajumecovë­
nëtsimë tsipae Dioso Moiséspijinëta penajumecopatsilivaisi, papecape­
rabëcaucubivi ata, itsiata Dioso apo papijajivimë tsipae. 26  Pamonae apo 
judíovi ata, apo peperabëcaucubivi atatsi, pejumecovënëtavanapaexae 
pacuenia Dioso Moiséspijinëta penajumecopatsilivaisi itorobatsi, nexata 
bajarapamonae ata Dioso pijajivicuenia tanetsi. 27 Pamonae apo judío­
vi, apo peperabëcaucubivi atatsi, itsiata pejumecovënëtavanapaexae 

Dioso Moiséspijinëta penajumecopatsilivaisi, bajarapamonae itsama­
tacabi pacaurabiana Diosojavabelia. Bajarapacuenia pacaurabiana 
Diosojavabelia tsipaji Dioso Moiséspijinëta penajumecopatsilivaisi paya­
pëtae atamë, papecaperabëcaucubivi atanua, itsiata apo pajumecovënëtsi­
më Dioso Moiséspijinëta penajumecopatsilivaisi. 28  Pajivi perabëcaucutsi 
atatsi penayapëtaenexa Dioso pijajivitonëcuene, saya peperabëcaucutsija­
vatsi yabara Dioso pijajivitonëcuenia apo taetsi. 29 Pajivi pepacuene Dioso 
pijajivitonë, bajarapajivi peneta pejamatabëëthëtovetsina Dioso jumeco­
vënëta. Pajivi pepacuene Dioso pijajivitonë, bajarapajivi saya naniavelia 
apo perabëcaucutsitsi. Biji rajane pejamatabëëjëtota pejanajamatabëcuene 
rajutatsi Espíritu Santo. Bajarapajivi xua exanaponapona, exanaponapona 
Dioso pesivabarëyanexatsi. Bajaraxua apo exanaponaponae saya mapana­
cuapijivi pesivabarëyanexatsi.

3 �1 ¿Detsa xua judíovi xaina Diosojavabelia, pamonae apo judíovive­
cua? ¿Detsa xua yabara toxanepanatsi Diosojavabelia ponë pepera­

bëcaucutsinëtsi apo peperabëcaucutsinëtsivecua? 2  Palivaisianë judíovi 
toxanepanatsi Diosojavabelia, navita. Penamataxainaelivaisi, palivaisi 
judíovi toxanepanatsi Diosojavabelia, maitsije. Dioso tonajumelivaisico­
patatsi bajarapamonaejavabelia. 3  Itsamonae judíovi apo jumecovënëtsi 
pacuenia Dioso najumecapanepaeya jumaitsi petoexanaenexatsi. Pëtsa 
bajarapacuene yabara pajamatabëjumaitsimë mapacueniaje: “Dioso meta 
itsiata apo exanae tsane pacuenia picani najumecapanepaeya jumaitsi 
pexanaenexa. Tsipaji judíovi apo jumecovënëtsi,” pajamatabëjamë pëtsa 
Dioso yabara. 4 Dioso cajena apo penajumetsënëtsinë. Jivi rajane banaju­
metsënëta. Dioso pexaniajailivaisi jivijavabelia petsipaebabiabijava yaba­
ra, tajëvelia Dioso pejumelivaisibaxutota jumaitsi mapacueniaje:

Xamë Diosomë, pexaniajailivaisi jivijavabelia tsipaebabiabame. 
Jivi cajumeaebi ata, itsiata daxitajivi peyapëtaenexa, xamë apo 
nenajumetsënëtsinë,

jai Dioso pejumelivaisibaxutota.
5 Pibisiacuene vajaexanaejava yabara Dioso nacananeconitsiaexanaena. 

Nexata Dioso vajanacananeconitsiaexanaejavata, najamatabëcueneita­
jëtsiana daxitajivi peyapëtaenexa Dioso apo pejitsipaenëcuene pibisia­
cuene pexanaejava. Bajaraxuata pamonae naneconita Diosojavabelia, 
Dioso naneconitsiaexanabiaba. Nexata Dioso jivi penaneconitsiaexa­
naejava yabara, itsa jumaitsinë tsipae: “Dioso pibisiacuene exana itsa 
naneconitsiaexana pijaneconi pexainaevi,” itsa janë tsipae, nexata 
jamatabëcuenenavëxaniabiaya jumaitsinë tsipae. Tsipaji Dioso itsa apo 
naneconitsiaexanae tsipae pijaneconi pexainaevi, Dioso apo najamata­
bëcueneitajëtsi tsipae pibisiacuene pexanaejava apo pejitsipaenëcue­
ne. Nexata pacuenia Dioso apo pejumecovënëtsivi banajamatabëxaina, 
bajarapacuenia najamatabëxainaejitsipajë. 6  Tsipaji Dioso saya jema jivi 

apo penaneconitsiaexanaenë. Itsa saya jema Dioso jivi naneconitsiaexa­
naejitsipa, apo naneconitsiaexanae tsipae ëpijaneconi pexainaevi. Nexata 
caejivi canacujitsia pibisiacuene pexanaeneconi yabara, paneconivajëto 
xainapona, bajarapaneconivajëtota Dioso apo naneconitsiaexanaponae 
tsipae.

7 Itsamonae meta jamatabëcuenenavëxaniabiaya jumaitsi tsane mapa­
cueniaje: “Daxitajivi pecanaëjëtsinexa Dioso apo penajumetsënëtsi­
nëcuene, vaxaitsi yamaxëitojorobiaya jivi livaisi tsipaebabiabianatsi. 
Bajarapacuenia yamaxëitojorobiaya jivi livaisi tsipaebabiabi atatsi tsane, 
itsiata Dioso apo nacananeconitsiaexanae tsane. Tsipaji vaxaitsi yamaxëi­
tojorobiaya jivi livaisi vajatsipaebabiabijava pejamatabëcueneta, daxitajivi 
canaëjëtsiana Dioso bitso pexaniajainëcuene, apo penajumetsënëtsinëcue­
ne. Bajaraxuata Dioso apo nacananeconitsiaexanae tsane vajanajume­
tsënëtabiabijava yabara,” jai meta tsane itsamonae jamatabëcuenenavë­
xaniabiaya. 8  Bajarapacuenia itsa najamatabëxainaena bajarapamonae, 
nexata meta jamatabëcuenenavëxaniabiaya mataropotsia jumaitsi tsane: 
“Pibisiacuene meta vajaexanaejava ata xanepana. Nexata pibisiacuene 
exanabiabianatsi. Tsipaji vaxaitsi pibisiacuene vajaexanabiabijava peja­
matabëcueneta, daxitajivi canaëjëtsiana Dioso pibisiacuene apo pexanae­
nëcuene,” jai meta tsane bajarapamonae jamatabëcuenenavëxaniabiaya. 
Bajarapacuenia itsa jumai tsane, nexata pexaniajailivaisi jivijavabelia apo 
tsipaebabiabi tsane. Itsiata baitsi jane itsamonae najumetsënëtsiaya xanë 
yabara jumai tsabiabi: “Pablo raja itorobapona jivi bajarapacuenia pibisia­
cuene pexanaenexa,” jai tsabiabi xanë yabara. Bajarapacuenia pejumaitsi­
vi xanë yabara, Dioso naneconitsiaexanaenatsi.

Pacuenia daxitajivi naneconita Diosojavabelia yabara pelivaisi
9 ¿Nexata tsaja ëjudíovi saicaya aneconijibia Dioso tane daxita mapa­

nacuapijivi vecuaje? Jume raja. Jumaitsinë baja cajena mapacueniaje. 
Daxitatsi mapanacuapijivitsije pibisiacuene ëvajaexanaevi. Judíovi, apo 
judíovi ata, bajara itsi. 10 Daxitatsi pibisiacuene vajaexanaejava yabara, 
Dioso pejumelivaisibaxutota jumaitsi mapacueniaje:

Caejivi ata aneconijibia apo ponaponae Dioso pitabarata. 11 Ajibi 
peyapëtaejivi pacuenia Dioso jamatabëcueneitsi. Ajibi pepacuene 
pejamatabëëthëtovetsina pejumecovënëtsijivi Dioso. 12  Daxita 
Diosovecua naxuabiaya jinavanapa. Daxita ajamatabëcuenebeje. 
Ajibi pexaniacuene pexanabiabijivi. 13  Pacuenia 
petëpaenë pemëthë tuxutsaeba, bajara itsi bajarapamonae 
pecuibovojotota pecuaicuaijaijava pibisialivaisi. Pijumeta jivi 
yamaxëitojorobabiaba. Pacuenia jomo pecuibovojotota xaina 
piatanejava, bajara pijinia itsi bajarapamonae pecuaicuaijaijava 
penajumetsënëtsilivaisi. 14 Pecuibovojotota cuaicuaijai 

ëpibisialivaisi pianaepanaenexa. 15 Itsacuene apo exanae atatsi, 
bepijia jitsipa jivi pebeyaxuabinexa. 16  Itsabelia jinavanapa, 
bejiobiaexanabiaba itsamonae. 17 Bajarapamonae apo yapëtae 
xaniavaetsia peyajavajinavanapaenexa jivi. 18  Bajarapamonae apo 
canaëjëtsi pejunavinexa Diosojavabelia,

jai mapacueniaje Dioso pejumelivaisibaxutota daxitatsi mapanacuapijivi­
tsi yabara.

19-20 Vaxaitsi baja cajena yapëtanetsi mapacueneje. Bajayata Dioso peju­
melivaisi tonajumecopata ëjudíovi picani pejumecovënëtavanapaenexa. 
Itsiata judíovi apo jumecovënëtsicapanepae bajarapalivaisi. Bajaraxuata 
judíoviyajuvënënë, caenë ata, acuenebi pejumaitsinexa: “Xanë cajena 
apo tonaneconitsinë Dioso,” pejainexa. Daxita mapanacuapijivi, judío­
vi, apo judíovi ata, beyapëtane penaneconitsijava Diosojavabelia. Tsipaji 
itsajivi ata apo caëjëpaetsi pejumecovënëtsinexa pacuenia itoroba Dioso 
penajumecopatsilivaisita. Bajarapalivaisi Dioso najumecopata pibisiacue­
ne vajaexanavanapaejava vajasivajamatabëjumaitsinexa mapacueniaje: 
“Xaniajai rabaja. Xanë ata pibisiacuene taexanaenë,” vajajamatabëjainexa 
bajarapalivaisi pejamatabëcueneta.

Pacuenia Dioso aneconijibia tane pajivi najamatabëcuenecopata 
Jesucristojavabelia yabara pelivaisi

21 Aeconoxae baja mapamatacabitaje Dioso nacayapëtaeyaexana 
pacuenia nacatoexana aneconijibia vajanacataenexa. Dioso apo jama­
tabëjumaitsi: “Pamonae jumecovënëtsicapanepa Moiséspijinëta tanaju­
mecopatsilivaisi, bajara ëpamonae aneconijibia taenajë,” apo jamatabë­
jai. Pacuenia Dioso capanepaejitsia Dioso pejumecovënëtsivi, bajayata 
Diosojumepaebivi profetavi tajëvelia yaquina Dioso pejumelivaisibaxuto­
ta. 22  Mara pacuenia Dioso jivi aneconijibia taneje. Pajivi jamatabëjumai­
tsi: “Xaniajai. Jesucristo itsa tëpa cruzata, pibisiacuene taexanaeneconi 
yabara tëpa,” jamatabëjai, bajarapajivi Dioso aneconijibia tanetsi. Dioso 
aneconijibia taenatsi daxita pamonae jumecovënëta Jesucristo cruzata 
pesivatëpaejavatsi pijaneconi yabara. Tsipaji Dioso daxitajivi najëpae­
yatane. 23  Daxitajivi baja cajena pibisiacuene exana. Bajaraxuata caeji­
vi ata aneconijibia Dioso pejitsipaecuenia apo toponaponae. Daxitajivi 
Diosovecua naxuabiaya jinavanapa. 24 Itsiata baitsi jane Dioso pinijicue­
nia piasivaxae daxitajivi, aneconijibia tane daxita pamonae jumecovënëta 
Jesucristo cruzata pesivatëpaejavatsi pijaneconi yabara. Jivi apo namata­
venonae pijacuata penaneconimatamotsinexa Diosojavabelia. Tsipaji baja 
aneconijibia tanetsi Jesucristo pecomuatsixaetsi pibisiacuene pexanaene­
conivecua. 25 Dioso copata Jesucristo petëpaenexa cruzata vajanacaneco­
nimatamotsinexa, pibisiacuene vajaexanaeneconimi. Nexata itsa jumeco­
vënëtatsi Jesucristo cruzata vajanacasivatëpaejava, nacavecuaajibiaexana 

pibisiacuene vajaexanaeneconimi. Bajarapacuenia Dioso copata Jesucristo 
cruzata vajanacasivatëpaenexa mapanacuapijivitsi. Tsipaji Dioso apo 
jitsipae pibisiacuene vajaexanaejava. Bajaraxuata Dioso aneconijibia naca­
tane Jesucristo itsa nacaneconimatamota, pibisiacuene vajaexanaeneconi­
mi. Pepo bajayata pejinavanapaevimiyajuvënëvi ata, najamatabëcueneco­
paba Diosojavabelia. Nexata bajarapamonaemi pibisiacuene exanae ata, 
itsiata Dioso apo naneconitsiaexanaetsi. Tsipaji Dioso tajëvelia yapëta­
ne Jesucristo pesivatëpaejavanexa bajarapamonaemi ata pibisiacuene 
pexanaeneconi yabara. 26  Ajena, mapamatacabitaje, Dioso jivi tsitanaja­
matabëcueneitajëta jivi pibisiacuene pexanaejava Dioso apo pejitsipae­
nëcuene. Tsitanajamatabëcueneitajëtanua aneconijibia petaejavanexa 
pamonae jumecovënëta Jesucristo pesivatëpaejavatsi cruzata pijaneconi 
pevecuaajibiaexanaenexatsi.

27 Bajarapacuenia Dioso nacatoexana aneconijibia vajanacataenexa. 
Dioso aneconijibia apo nacatae vajacuata vajaexanaejava yabara. Biji 
rajane Dioso aneconijibia nacatane vajajumecovënëtsixae Jesucristo vaja­
nacasivatëpaejava cruzata vajaneconi yabara. Nexata ayaijamatabëcuene­
jivitsi vajanacataenexa, acuenebi vajajumaitsinexa itsajivijavabelia: “Xanë 
taexanaejava pejamatabëcueneta, Dioso aneconijibia netane,” vajainexa 
acuenebi. 28  Vaxaitsi baja cajena yapëtanetsi mapacueneje. Dioso aneconi­
jibia tane pajivi jumecovënëta Jesucristo pesivatëpaejavatsi cruzata pija­
neconi yabara. Bajarapajivi apo jumecovënëtsi ata Dioso Moiséspijinëta 
penajumecopatsilivaisi, Dioso itsiata aneconijibia tanetsi pejumecovënë­
tsixae Jesucristo pesivatëpaejavatsi cruzata pijaneconi yabara.

29 Dioso raja ëjudíovi apo pijaDioso. Dioso raja apo judíovi ata pijaDioso. 
30 Caenë rabaja Dioso. Pematatsënëa baja itsanë Dioso ajibi. Bajaraponë 
Dioso judíovi aneconijibia tane, pamonae jumecovënëta Jesucristo pesivatë­
paejavatsi cruzata pijaneconi yabara. Bajara pijinia pacuenia Dioso aneconi­
jibia tane pamonae apo judíovi ata. 31 Vaxaitsi baja xaniavaetsia Jesucristo 
jumecovënëtatsi vajanacasivatëpaejava cruzata vajaneconi yabara. Nexata 
Dioso Moiséspijinëta penajumecopatsilivaisi yabara, apo bejamatabëjumai­
tsitsi: “Dioso Moiséspijinëta penajumecopatsilivaisi tajumecovënëtsijavami, 
copatajë baja. Tsipaji baja jumecovënëtajë Jesucristo tanesivatëpaejava cru­
zata tajaneconi yabara,” apo bejamatabëjaitsi. Biji rajane Jesucristo vajana­
casivatëpaejava cruzata, itsa jumecovënëtatsi, Dioso Moiséspijinëta penaju­
mecopatsilivaisi ata bajarajota yajavajumecovënëtatsi.

Pacuenia Abrahampijinë bajayata Dioso aneconijibia 
tanetsi pejumecovënëtsixae pacuenia Dioso 

najumecapanepaeya jumaitsitsi yabara pelivaisi

4 �1 Pacatsipaebijitsiatsi pajamatabëcuenelivaisi yabara 
Abrahampijinë Dioso aneconijibia tanetsi. 2  Abrahampijinë 

pijacuata ëpexaniacuene itsa exanabiabijitsipa, nexata jumaitsi tsipae 
Diosojavabelia: “Ëpexaniacuene taexanabiabixae, nexata aneconijibia 
netaneme,” jai tsipae. Itsiata baitsi jane Abrahampijinë Diosojavabelia 
apo jumaitsi bajarapacuenia. Tsipaji Abrahampijinë ëpexaniacuene pija­
cuata exanabiabi ata tsipae, bajaraxua yabara Dioso aneconijibia apo 
taetsi tsipae. 3  Biji rajane Dioso pejumelivaisibaxutota Abrahampijinë 
yabara jumaitsi mapacueniaje: “Abrahampijinë najamatabëcopatsiaya 
Diosojavabelia pejamatabëjumaitsabiabixae: ‘Xaniajai. Pepacuene Dioso 
netoexanaena pacuenia najumecapanepaeya nejumaitsi,’ pejamatabëjai­
tsabiabixae, nexata Dioso aneconijibia tanetsi,” jai Dioso pejumelivaisiba­
xutota Abrahampijinë yabara. 4 Pajivi itsanë pijajava tonacuenebaponapo­
na, bajarapajivi xua rajutatsi, amoneya apo rajutsitsi. Petonacuenebixae 
matamotatsi. 5 Pajivi apo exanae ata pexaniacuene, itsiata jamatabëju­
maitsi: “Dioso, ponë penaneconitsivi pijaneconivecua ajibiaexanabiaba, 
bajaraponë pepacuene necapanepaena pacuenia najumecapanepaeya 
jumaitsi tanecapanepaenexa,” jamatabëjai, bajarapajivi Dioso aneconijibia 
taenatsi pecapanepaenexatsi pijaneconivecua. 6  Pepo bajayata Davidpijinë 
vajunupaeba pejamatabëcuenebarëyajava pamonae baja Dioso aneco­
nijibia tanetsi. Bajarapacuenia Dioso aneconijibia tanetsi bajarapamo­
nae pejumecovënëtsixae Dioso najumecapanepaeya pejumaitsicueniatsi. 
Bajarapamonae Dioso aneconijibia apo taetsi, pijacuata ëpexaniacuene 
exanabiabi ata. 7 Davidpijinë pepo bajayata tajëvelia bajarapamonae yaba­
ra jumaitsi mapacueniaje:

Jamatabëcuenebarëya baja tsavanapae pamonae picani naneconita 
Diosojavabelia. Barajamatabëcuenexanepanatsi baja Dioso. 
Tsipaji baja pibisiacuene pexanaeneconimi, vecuaajibiaexanatsi. 
8  Jamatabëcuenebarëya baja tsaponaponae pajivi pibisiacuene 
pexanaejivi ata, itsiata Dioso aneconijibia itsa tanetsi,

jai mapacueniaje Davidpijinë bajayata.
9 Bajarapacuenia Davidpijinë itsa jumaitsi, pejamatabëcuenebarëya­

tsavanapaevi baja, ëjudíovi, peperabëcaucubivitsi yabara, apo jumaitsi. 
Pamonae apo judíovi, apo peperabëcaucubivi atatsi, yabara jumaitsi. 
Xaniajanë pacuenia pacatsipaebijitsiatsi. Abrahampijinë bajayata Dioso 
jumecovënëta najumecapanepaeya pejumaitsicueniatsi. Nexata baja 
Abrahampijinë Dioso aneconijibia tanetsi pibisiacuene pexanaeneconi­
mivecua. 10 ¿Abrahampijinë tsajane baja pepuaperabëcaucutsitsi, Dioso 
aneconijibia tanetsi? Jume raja. Abaxë apo perabëcaucutsinejeva atatsi, 
aneconijibia tanetsi pejumecovënëtsixae Dioso najumecapanepaeya peju­
maitsicueniatsi. 11 Dioso baja aneconijibia pepuataetsi, Abrahampijinë 
perabëcaucutatsi. Bajarapacuenia Abrahampijinë perabëcaucutatsi daxita­
jivi peyapëtaenexatsi Dioso aneconijibia petaejavatsi. Bajaraxuata daxita 
pamonae apo peperabëcaucubivi atatsi, itsa jamatabëjumaitsi: “Xaniajai. 

Pepacuene Dioso netoexanaena pacuenia najumecapanepaeya jumaitsi,” 
itsa jamatabëjai, bajarapamonae Abrahampijinë bepexi Dioso tanetsi, 
apo peperabëcaucubivi atatsi. Abrahampijinë abaxë apo perabëcaucutsi 
atatsi, Dioso pejumecovënëtsixae, aneconijibia tanetsi. 12  Xaniajai rabaja. 
Abrahampijinë bepexi Dioso tanetsi daxita pamonae peperabëcaucubi­
vitsi. Bajarapamonae Abrahampijinë bepexi Dioso tanetsi apo ëpepera­
bëcaucubijavatsi yabara. Biji rajane Abrahampijinë bepexi Dioso tanetsi 
tsipaji bajarapamonae ata abaxë apo perabëcaucubi atatsi, jumecovënëta 
pacuenia Dioso najumecapanepaeya jumaitsi.

Pacuenia tocopiapatatsi pajivi jumecovënëta pacuenia Dioso 
najumecapanepaeya jumaitsi petoexanaenexatsi yabara pelivaisi

13  Bajayata Dioso najumecapanepaeya jumaitsi Abrahampijinëjavabelia: 
“Carajutsianatsi daxita mapairaje nijairanexa. Nevënamuto ata, 
nexi, nemomoxi ata, pijairanexa,” jai Dioso Abrahampijinëjavabelia. 
Bajarapacuenia Dioso jumaitsi Abrahampijinëjavabelia tsipaji Dioso 
aneconijibia tanetsi Abrahampijinë pejumecovënëtsixae pacuenia 
Dioso najumecapanepaeya jumaitsi. Nexata acuenebi vajajumaitsine­
xa: “Abrahampijinë Dioso aneconijibia tanetsi tsipaji jumecovënëta 
Dioso Moiséspijinëta penajumecovënëtsilivaisi,” vajajainexa. Tsipaji baja 
Abrahampijinë pepuatëpae, bexëa Moiséspijinë ponapona. 14 Dioso naju­
mecapanepaeya itsa jumai tsipae perajutsinexa bajarapaira ëpamonae 
jumecovënëtapona Dioso Moiséspijinëta penajumecopatsilivaisi, nexata 
bajarapamonae, Abrahampijinë pemomoxi ata, apo rajutsitsi tsipae baja­
rapaira. Tsipaji itsajivi ata, bajarapamonaeyajuvënëjivi, apo jumecovënë­
tsicapanepae Dioso Moiséspijinëta penajumecopatsilivaisi. Bajarapamonae 
Dioso pejumecovënëtsijava ata, nacueratsipa. Dioso najumecapanepae­
ya bajarapaira perajutsiapaebijavamitsi ata, toajumematamobi tsipae­
tsi. 15 Tsipaji daxita pamonae apo jumecovënëtsi pacuenia Dioso itoroba 
Moiséspijinëta penajumecopatsilivaisita, bajarapamonae Dioso naneconi­
tsiaexanaena. Itsiata baitsi jane itsa ajibi tsipae pitavetsilivaisitsi, nexata 
pijinia ajibi tsipae peyabarananeconitsia exanaejavanexatsi.

16  Dioso cajena najumecapanepaeya jumaitsi Abrahampijinëjavabelia 
amoneya perajutsinexa bajarapaira. Perajutsinexa Abrahampijinë pexija­
vabelianexa ata, pemomoxijavabelianexa ata. Bajarapaira Abrahampijinë 
Dioso rajutsiapaebatsi Dioso najumecapanepaeya pejumaitsijavatsi 
Abrahampijinë pejumecovënëtsixae. Bajarapaira Dioso najumecapane­
paeya itsa rajutsiapaeba pamonae jumecovënëta Dioso Moiséspijinëta 
penajumecopatsilivaisi, bajara ëpamonae itsiata apo rajutsiapaebi. Biji 
rajane rajutsiapaeba pamonae ata jumecovënëta pacuenia Dioso najume­
capanepaeya jumaitsi, pacuenia bajayata Abrahampijinë jumecovënëta 
Dioso najumecapanepaeya pejumaitsicueniatsi. Bajaraxuata daxitatsi, 

Dioso vajajumecovënëtsivi, Dioso nacatane Abrahampijinë bepexitsi. 
17 Bajarapacuenia Abrahampijinë bepexitsi Dioso vajanacataejavanexa 
yabara, Dioso pejumaitsijava Abrahampijinëjavabelia Dioso pejumelivaisi­
baxutota tajëvelia jumaitsi mapacueniaje: “Ayaibitsaëtoxaneto jivi bepija­
salinainëmë cataeyaexanaenatsi,” jai Dioso pejumelivaisibaxutota tajëve­
lia Dioso pejumaitsijava Abrahampijinëjavabelia vaxaitsi yabara. Dioso 
baja cajena icatsia piasaëyaexanaenë petëpaevimi ata. Xua picani abaxë 
ajibi mapanacuataje, Dioso baja exana pijumeta.

18  “Abraham raeta baja pexi apo xainae tsane,” sivajamatabëjai ata­
tsi daxitajivi bajayata, itsiata Abrahampijinë Dioso apo jumeaebi. 
Jumecovënëta Dioso pejumaitsicueniatsi. Evetaponapona jivi ayaibitsaëto­
xaneto pamo pexanaenexatsi pacuenia Dioso najumecapanepaeya jumai­
tsitsi. 19 Bajarapamatacabi Abrahampijinë imoxo pexainae cien pavaibeje. 
Bajaraponë pijava Sara, mavecova. Perujuvayo baja pijinia. Pexi picani 
pexainaenexabeje, apo caëjëpaetsibeje. Tsipaji baja bitso perujujivibe­
je. Bajaraxua Abrahampijinë nacueneyapëtae ata, itsiata jumecovënë­
ta Dioso pacuenia najumecapanepaeya jumaitsitsi petoexanaenexatsi. 
20 Apo jumeaebi pacuenia Dioso najumecapanepaeya jumaitsitsi. Bitso biji 
pevajënaeyabelia jamatabëcueneevetaponapona pacuenia Dioso naju­
mecapanepaeya jumaitsitsi petocopiapatsinexatsi. Nexata Dioso yabara 
Abrahampijinë jumai tsabiabi: “Dioso cajena bitso ayaijamatabëcuenenë,” 
jai tsabiabi. 21 Abrahampijinë xaniavaetsia yapëtane Dioso pecaëjëpaenë­
cuenetsi petoexanaenexatsi daxita pacuenia najumecapanepaeya jumai­
tsitsi. 22  Abrahampijinë Dioso jumecovënëta petoexanaenexatsi pacuenia 
najumecapanepaeya jumaitsitsi. Bajaraxuata Dioso aneconijibia tanetsi.

23 Dioso pejumelivaisibaxutota jumaitsi pacuenia Dioso aneconijibia 
tanetsi Abrahampijinë pejumecovënëtsixae Dioso najumecapanepaeya peju­
maitsicueniatsi. Bajarapacuenia Dioso pejumelivaisibaxutota apo jumaitsi 
saya vajayapëtaenexa Abrahampijinë pelivaisi. 24 Biji rajane nacatoyaquina 
vaxaitsi ata vajanacamuxujiobinexa. Nexata vaxaitsi ata itsa jumecovë­
nëtatsi pacuenia Dioso najumecapanepaeya jumaitsi, aneconijibia Dioso 
nacatane. Bajaraponë Dioso vajatuxanenë Jesucristo icatsia asaëyaexanatsi 
petëpaecujinae. 25 Dioso athëbëvetsica itorobica Jesús vajanacasivatëpae­
nexa mapanacuataje. Nexata Jesús itsa nacasivatëpa, nacaneconimatamota 
pibisiacuene vajaexanaeneconimi. Bajaraxuacujinae Dioso icatsia asaëyae­
xanatsi petëpaejavavecua vajanacavecuaajibiaexanaenexa vajaneconimi. 
Nexata baja Dioso aneconijibia nacatane Jesús pejamatabëcueneta.

Pacuenia jamatabëcuenebarëya pajivi Dioso 
aneconijibiatanetsi yabara pelivaisi

5 �1 Dioso aneconijibia nacatane vajajumecovënëtsixae pacuenia Dioso 
najumecapanepaeya jumaitsi. Nexata sivajamatabëcuenebarëyatsi 

tsavanapae Dioso. Vajatuxanenë Jesucristo vajanacasivatëpaexae vajaneconi 
yabara, bajaraponë pejamatabëcueneta nacajamatabëcuenebarëyayaexana. 2 

Vajajumecovënëtsixae Jesucristo vajanacasivatëpaejava, Dioso nacaitaxutotso­
niataeyabiaba. Nexata Dioso sivajamatabëcuenebarëyatsi. Tsipaji yapëtanetsi 
itsamatacabi Dioso vajayajavajinavanapaejavanexa penivenivenaenacuatatsia. 
3 Mapanacuapijivi nacabejiobiaexanabiabi ata, itsiata sivajamatabëcuenebarë­
yatsi tsabiabi. Tsipaji yapëtanetsi vajanacabejiobiaexanabiabicueneta, nacaja­
matabëcueneasaëyaexanapona Diosojavabelia. Nexata nacajamatabëcuene­
caëjëpa vajanajamatabëcuenesaëtsinexa, daxita pibisiacuene nacatocopiapatsi 
ata. 4 Itsa najamatabëcuenesaëtatsi, nacatocopiapatsi ata pibisiacuene, Dioso 
pijinia nacasivabarëya. Nexata itsa yapëtanetsi Dioso vajanacasivabarëyajava, 
nexata jamatabëcueneevetatsi Dioso vajanacatoexanaenexa pacuenia naju­
mecapanepaeya jumaitsi. 5 Nexata itsa jamatabëcueneevetatsi Dioso vajanaca­
toexanaenexa pacuenia najumecapanepaeya jumaitsi, apo nacueratsitsi tsane. 
Bajarapacuenia apo nacueratsitsi tsane tsipaji baja Dioso nacarajuta Espíritu 
Santo vajanacatsijamatabëecaenexa. Nexata Espíritu Santo xaniavaetsia naca­
yapëtaeyaexana Dioso vajanacaasivajava.

6 Vaxaitsi bitso ajamatabëcuenesaëjibitsi pibisiajamatabëcuenevixaetsi. 
Acuenebi vajacuata vajanacapanepaenexa Diosojavabelia vajaneconi yajava. 
Itsiata baitsi jane Dioso pecaëjëtsimatacabita, Cristo nacasivatëpa pibisiacuene 
vajaexanaeneconi yabara. 7 Mapanacuataje itsajivi itsa jamatabëcueneyave­
nona itsanë, nexata itsa beyaxuabiapaebatsi pejamatabëcueneyavenonaexae, 
pecajunavi baja apo jamatabëcueneyavenonae tsipae. Itsajivi meta itsiata 
jamatabëcueneyavenonaejitsipa, beyaxuabijitsia atatsi. Bajarapacuenia jama­
tabëcueneyavenonaejitsipa itsa bitso pexaniajamatabëcuenenë, ponëjavabelia 
jamatabëcueneyavenonaejitsia. 8 Itsiata baitsi jane vaxaitsi Dioso nacayaveno­
na, pibisiacuene vajaexanaevi ata. Nexata Dioso nacatsitanajamatabëcueneita­
jëta bitso vajanacaasivajava. Dioso pexënato athëbëvetsica itorobica vajanaca­
sivatëpaenexa mapanacuataje. 9 Jesucristo vajanacasivatëpaexae, nexata baja 
maparucaeje Dioso aneconijibia nacatane. Bajaraxuata yapëtanetsi Jesucristo 
pejamatabëcueneta Dioso vajanacacapanepaejavanexa vajanacananeconitsia 
exanaejavanexamivecua. 10 Vaxaitsi picani Dioso pijavajabitsaëvitsi. Nexata 
pexënato vajanacasivatëpaexae, Dioso baja nacabarajamatabëcuenexanepana. 
Bajaraxuata maparucaeje yapëtanetsi Dioso pepacuene vajanacacapanepaeja­
vanexa vajanacananeconitsia exanaejavaminexavecua. Tsipaji pexënato asaë 
tsaponaponae vajanacatocuaicuaijainënexa paxajavabelia. 11 Orijibia vaxaitsi 
bitso sivajamatabëcuenebarëyatsi Dioso vajanacaasivajava. Tsipaji vajatuxane­
në Jesucristo pejamatabëcueneta Dioso baja nacabarajamatabëcuenexanepana.

Adánpijinë Cristo ata yabara pelivaisi
12  Copiaya caenë, Adánpijinë, pibisiacuene exana. Nexata mapanacua­

taje daxitajivi pibisiacuene pexanaejavanexa, taxuxuaba. Taxuxuabanua 

jivi petëpaejavanexa. Nexata jivi petëpaejava, yacaëjëpa daxitana­
cuapijivijava. Tsipaji daxitanacuapijivi pibisiacuene exana. 13  Dioso 
Moiséspijinëta penajumecopatsilivaisi ata pevajënaeya, mapanacua­
pijivi pibisiacuene exanavanapa. Itsiata abaxë apo petonajumecopa­
tsixaetsi Dioso pejumelivaisi, itsajivi ata acuenebi pejumaitsijavatsi: 
“Pananeconitame raja Diosojavabelia,” pejaijavatsi pibisiacuene pexanae­
java yabara. 14 Adánpijinë peponaponaejavaveliacujinae, jivi jinavanapa. 
Bajarapamonaemi jinavanapa Moiséspijinë pevajënaeya. Daxita bajara­
pamonaemi ata pibisiacuene exana. Nexata tëpapona. Bajarapamonae 
pibisiacuene itsa exana, itsiata Adánpijinë papibisiacuene exana, cuenejë­
paeya apo exanae. Cristo, ponë tajëvelia vajunupaebatsi pepatsijavanexa­
tsica, Adánpijinëbeje, apo najamatabëcuenejëpaebeje. Adánpijinë peja­
matabëcueneta, daxitajivi pibisiacuene exanavanapa. Nexata daxitajivi 
naneconita Diosojavabelia. Cristo pijinia pejamatabëcueneta, jivi ayaibi­
tsaëtoxaneto Dioso aneconijibia tanetsi.

15 Nexata Adánpijinë papibisiacuene exana, apo najëpaebeje pape­
xaniacuene Dioso nacatoexana Jesucristo pejamatabëcueneta. Caenë, 
Adánpijinë, pibisiacuene pexanaejava pejamatabëcueneta, daxitajivi tëpa­
pona. Biji rajane Dioso vajanacaitaxutotsoniataejava, bitso pexaniacuene. 
Tsipaji Dioso athëbëvetsica itorobica vajatuxanenë Jesucristo vajanacasi­
vatëpaenexa mapanacuataje, vajanacavecuaajibiaexanaenexa daxita vaja­
neconimi. Nexata bajarapacuenia caenë, Jesucristo, pexaniacuene exana 
pecapanepaenexa jivi ayaibitsaëtoxaneto. 16  Caenë saya picani Adánpijinë. 
Itsiata pibisiacuene itsa exana, yacaëjëpa daxitajivijava. Nexata daxitaji­
vi pibisiacuene pexanaexae, naneconita Diosojavabelia. Itsiata baitsi jane 
Jesucristo xaniavaeta daxita xua Adánpijinë pejamatabëcueneta bijia­
na picani. Jesucristo pejamatabëcueneta Dioso aneconijibia tane daxita 
pamonae jumecovënëta Jesucristo pesivatëpaejavatsi pibisiacuene pexa­
naeneconi yabara. 17 Caenë Adánpijinë pibisiacuene pexanaexae, daxita­
jivi tëpapona bajarapamonae ata pibisiacuene pexanaexae. Itsiata caenë 
Jesucristo vajanacasivatëpaexae, maparucaeje Dioso baja nacaitaxuto­
tsoniatane. Bajaraxuata itsacuenejavayo ata Dioso apo toexanae atatsi, 
Dioso aneconijibia nacatane. Daxita pamonae jumecovënëta Jesucristo 
pejamatabëcueneta Dioso aneconijibia petaejavatsi, bajarapamonae aja­
matabëcuenesaë tsavanapae tsane Dioso pejumecovënëtsijava Jesucristo 
peyavenonabiabixaetsi.

18  Daxitajivi naneconita Diosojavabelia caenë, Adánpijinë, copiaya 
pibisiacuene pexanaexae. Caenë pijinia, Jesucristo, pexaniacuene pexa­
naexae, daxita pamonae jumecovënëta Jesucristo pesivatëpaejavatsi 
pibisiacuene pexanaeneconi yabara, Dioso aneconijibia tanetsi. Nexata 
bajarapamonae Dioso rajutsianatsi matacabi apo pevereverecaejava. 
19 Caenë, Adánpijinë, copiaya apo jumecovënëtsi Dioso pitorobicueniatsi. 

Nexata bajaraponë pejamatabëcueneta, jivi ayaibitsaëtoxaneto pibisiacue­
ne exana. Nexata icatsia bexëa caenë, Jesucristo, xaniavaetsia jumecovë­
nëta Dioso pitorobicueniatsi. Nexata Jesucristo pejamatabëcueneta, jivi 
ayaibitsaëtoxaneto Dioso aneconijibia tanetsi.

20 Bajayata Dioso Moiséspijinëta najumecopata jivi pejumecovënëtsi­
nexa. Nexata bajarapalivaisi itavetatsi pibisiacuene picani pexanaeyani­
va. Itsiata baitsi jane jivi apo caëjëpaetsi penajamatabëcuenesaëtsinexa. 
Nexata pibisiacuene exanabiaba. Nexata bajarapalivaisi pitavetsixaetsi 
pibisiacuene picani pexanaeyaniva, itsiata jivi pibisiacuene itsa exana, 
nacueneyapëtane pibisiacuene pexanaejava. Nexata jivi pevajënaeyabelia 
pibisiacuene itsa exana, Dioso pijinia pevajënaeyabelia bitso itaxutotso­
niataeponatsi. 21 Daxitatsi tëpaenatsi. Tsipaji daxitatsi pibisiacuene exana­
tsi. Bajara pijinia pacuenia daxitatsi Dioso vajanacaitaxutotsoniataexae, 
Dioso aneconijibia nacatane. Dioso nacarajutsiana matacabi apo pevere­
verecaejava vajatuxanenë Jesucristo vajanacasivatëpaexae.

Pacuenia Dioso pejumecovënëtsivi pejanajamatabëcuene 
yajavajinavanapa yabara pelivaisi

6 �1 Itsajivi meta jamatabëcuenenavëxaniabiaya jamatabëjumaitsi 
tsane: “Dioso vajanacaitaxutotsoniataexae, aneconijibia nacatane. 

Nexata icatsia ayaicuenia Dioso vajanacaitaxutotsoniataenexa, vajava­
jënaeyabelia pibisiacuene exanavanapaenatsi,” jamatabëjai meta tsane 
jamatabëcuenenavëxaniabiaya. 2  ¡Jume raja! Pëtsa baja vaxaitsi pibi­
siacuene exanatsi pematatsënëa. Petëpaenë baja apo najamatabëxainae 
pibisiacuene pexanaenexa. Bajara pijinia pacuenia vaxaitsi ata bejamata­
bëcueneitsitsi pibisiacuene vajaexanaeyaniva. 3  Paxamë bepayapëtaneme 
pajamatabëcuene yabara nabautisabatsi. Itsa nabautisabatsi, becaeperabë­
to nacaexana Jesucristojavabelia. Nexata vaxaitsi bejamatabëjumaitsitsi 
mapacueniaje: “Jesucristo cruzata itsa tëpa, xanë ata betaneyajavatëpae 
cruzata,” bejamatabëjaitsi. Bajarapajamatabëcuene yabara nabautisaba­
tsi. 4 Itsa Jesucristo bevajanacayajavatëpae, nexata bevajanacayajava­
mëthëtsitsi. Nexata Jesucristo petëpaecujinae, Dioso pesaëta icatsia itsa 
asaëyaexanatsi, bevajanacayajavaasaëyaexanaetsi icatsia. Vaxaitsi peja­
najamatabëcuene vajayajavajinavanapaenexa, copatatsi baja vajaperujuja­
matabëcuenemi. Bajarapajamatabëcuene yabara nabautisabatsi.

5 Becaeperabëto vajanacaexanaexae Jesucristojavabelia, nexata daxi­
tatsi Jesucristo cruzata bevajanacayajavatëpae. Nexata Jesucristo 
petëpaecujinae, Dioso icatsia itsa asaëyaexanatsi, bevajanacayajavaa­
saëyaexanaetsi. 6  Jesucristo itsa rutatsi cruzata pebeyaxuabinexatsi, 
vajaperujujamatabëcuenemi yajavarutatsi vajanacavecuaajibiaexanaenexa 
pibisiacuene vajanacaexanaeya exanaejamatabëcuenemi. Bajarapacuenia 
vajanacatoexanaexae, pematatsënëa baja apo bexanaetsi pibisiacuene. 

7 Pacuenia baja petëpaenë pibisiacuene apo exanae, bajara pijinia vaxai­
tsi ata bejamatabëcueneitsitsi pibisiacuene vajaexanaeyaniva. 8  Jesucristo 
cruzata bevajanacayajavatëpaexae, nexata bejamatabëjumaitsitsi mapa­
cueniaje: “Yajavajinavanapaenatsi Jesucristo daxitamatacabijavabelia­
nexa,” bejamatabëjaitsi. 9 Yapëtanetsi vajatuxanenë Jesucristo Dioso 
icatsia piasaëyaexanaejavatsi petëpaecujinae. Nexata baja icatsia Cristo 
pematatsënëa apo tëpae tsane. 10 Itsa baja Cristo tëpa daxitajivi pibisia­
cuene pexanaeneconi yabara, caecuenia copiarutsiaya sivatëpa daxi­
tamatacabijavabelianexa. Nexata baja Cristo icatsia pematatsënëa apo 
tëpae tsane. Biji rajane Dioso yajava daxitamatacabijavabelianexa asaë 
tsaponaponae tsane athëbëtatsia, itsajotatsia ajibi petëpaecuene. 11 Nexata 
paxamë panejamatabëëthëtota pajamatabëjumaitsimëre tsavanapae: 
“Tajaperujujamatabëcuenemi baja navecuatëpaeyabajë. Nexata baja 
pibisiacuene apo exanaenë tsane. Biji rajane asaënë baja tsaponaponae 
Dioso taneitorobicuenia tatoexanabiabinexa. Tsipaji baja tajatuxanenë 
Jesucristo neyajavaponapona,” pajamatabëjamëre tsavanapae.

12  Bajaraxuata pëtsa baja panajamatabëxainabiabame pibisiacuene 
paneexanaenexa panijacuata panenatojitsipaecuenia. 13  Pëtsa panacopa­
tame daxita xua pibisiacuene paneexanaenexa. Tsipaji paxamë bepane­
tëpaecujinae, Dioso icatsia bepapecaasaëyaexanaevi. Nexata pajumaitsi­
mëre tsabiabi Diosojavabelia: “Tajatuxanenë, catonucatsi majotaje. Caja
matabëcueneevetaponaponaenatsi daxitamatacabijavabelianexa pacuenia 
xamë jitsipame tacatoexanabiabinexa,” pajamëre tsabiabi Diosojavabelia. 
14 Nexata pacacaëjëpaena panenajamatabëcuenesaëtsinexa icatsia cae­
vëalia paneexanaeyaniva papibisiacuene panijacuata panatojitsipame. 
Tsipaji Dioso papecaitaxutotsoniataexae, Dioso pacayavenonabiabiana. 
Nexata baja apo paexanavanapaemë tsane pacuenia pacaitoroba Dioso 
Moiséspijinëta penajumecopatsilivaisi.

Pacuenia itsane pajivi nacopata ëpibisiacuene 
pexanaejavabelia yabara pelivaisi

15 Itsajivi meta jamatabëcuenenavëxaniabiaya jamatabëjumai tsa­
ne: “Dioso vajanacaitaxutotsoniataexae, aneconijibia nacatane. Nexata 
baja tsiteca apo exanavanapae tsanetsi pacuenia nacaitoroba Dioso 
Moiséspijinëta penajumecopatsilivaisi. Nexata baja itaxutojema pibi­
siacuene exanavanapaenatsi,” jamatabëjai meta tsane itsajivi jama­
tabëcuenenavëxaniabiaya. ¡Jume raja! Pibisiacuene apo bexanava­
napaetsi. 16  Paxamë rabaja xaniavaetsia payapëtaneme mapacueneje. 
Itsa panacopatsipame itsanë papijajivinexamë, nexata pacuenia baja­
raponë pacaitorobabiaba, pajumecovënëtabiabijitsipame. Bajara piji­
nia paitsimë tsipae itsa panacopatsipame pibisiacuene paneexanabia­
binexa. Nexata bajarapapibisiacuene bepapijajivimëcuenia, pacuenia 

pacajamatabëcueneitorobabiaba, paexanavanapaejitsipame. Nexata 
bajarapaneconi pejamatabëcueneta papitsipame panetëpaejavanexa, 
Diosovecua panenaxuabinexa daxitamatacabijavabelianexa. Itsiata itsa 
pajumecovënëtavanapaename Dioso, nexata pacuenia Dioso pacatojitsipa, 
patoexanavanapaename. 17 Bajayajebi picani panacopatame pibisiacue­
ne paneexanavanapaenexa. Nexata pibisiacuene bepapijajivimëcuenia, 
pacuenia pacajamatabecueneitorobabiaba, ëpibisiacuene paexana­
vanapame. Nexata itsiata maparucaeje daxita panejamatabëcueneta 
pajumecovënëtavanapame baja papexaniajailivaisi itsamonae pacatsi­
paeba. Bajaraxuata paxamë yabara Diosojavabelia jumaitsinë tsabiabi: 
“Xanepana rabaja. Ayaicuenia yavenoname bajarapamonae,” janë tsabia­
bi. 18  Aeconoxae baja Dioso pacacopatsiaexana pibisiacuene paneexana­
vanapaejavami. Nexata jane baja panajamatabëxainame ëpexaniacuene 
paneexanavanapaenexa. 19 Peyapëxanepanaecuenia pacatoyaquinatsi 
mapalivaisije xaniavaetsia panejumeyapëtaenexa xua yabara pacatoya­
quinatsi. Bajayajebi picani panacopatame pibisiacuene paneexanavana­
paenexa. Nexata bajarapapibisiacuene bepapijajivimëcuenia pacuenia 
pacajamatabëcueneitorobabiaba, ëpibisiacuene picani paexanavanapame 
panevajënaeyabelia. Itsiata baja aeconoxae panajamatabëcuenerajure 
Diosojavabelia ëpexaniacuene paneexanavanapaenexa panevajënaeyabe­
lia. Bajarapacuenia Dioso pacatojitsipa paneexanavanapaenexa.

20 Pamatacabi picani abaxë ëpibisiacuene paexanavanapame, Dioso 
papecatojitsipaecuenia apo paexanavanapaemë. Saya jamatejema paji­
navanapame. 21 Itsiata apo pacatoxanepanae itsacuenejavayonexa ata 
daxita papibisiacuene picani paexanavanapame. Payaauramë tsabiabi 
pibisiacuene paneexanaejava. Pamonae tsiteca pibisiacuene exanavana­
pa, bajarapamonae Diosovecua naxuabiana daxitamatacabijavabelianexa. 
22  Paxamë rabaja Dioso pacacapanepa pibisiacuene paneexanaeneconi­
mivecua. Bajaraxuata Diosojavabelia panajamatabëcuenerajutame baja 
Dioso papijajivinexamë. Nexata apo panacueratsimë tsane. Dioso pape­
catojitsipaecuenia pajinavanapaename. Panetëpaecujinae paxainaename 
matacabi apo pevereverecaejava. 23  Pamonae pibisiacuene pexanaevi, 
Dioso rajutsianatsi petëpaejavanexa, Diosovecua penaxuabinexa daxita­
matacabijavabelianexa. Pamonae jumecovënëta vajatuxanenë Jesucristo 
pesivatëpaejavatsi pijaneconi yabara, bajarapamonae itsamatacabi Dioso 
amoneya rajutsianatsi matacabi apo pevereverecaejava.

Pacuenia Dioso pejumecovënëtsivi Dioso Moiséspijinëta 
penajumecopatsilivaisi apo bejumecovënëtsi 

pecapanepaenexatsi yabara pelivaisi

7 �1 Tajamonae, payapëtaneme rabaja Dioso Moiséspijinëta penaju­
mecopatsilivaisi. Nexata baja pijinia payapëtaneme pacuenia jivi 

bajarapalivaisi bejumecovënëtavanapa itsa abaxë asaë tsavanapae mapa­
nacuataje. Itsiata baitsi jane itsa baja tëpa, acuenebi baja pematatsënëa 
bajarapalivaisi pejumecovënëtavanapaenexa. 2  Pova baja pamona pexai­
naeva, acuenebi pevecuanaviatsinexa pamona, penacojiobinexa icatsia 
itsanëjavabelia. Tsipaji Dioso Moiséspijinëta penajumecopatsilivaisi 
itaveta bajarapacuene. Itsiata baitsi jane pova baja pamona vecuatëpatsi, 
nexata matapania tocopatatsi penacojiobinexa icatsia itsanëjavabelia itsa 
jitsipa penacojiobijava. 3  Pova pamona pexainaeva, itsa nacojiobijitsipa 
itsanëjavabelia, pamona abaxë itsa asaë tsaponaponae, nexata bajara­
pova ayaineconi natsiexanaejitsipa Diosojavabelia. Tsipaji pamonavecua 
itsanëjavabelia naperabëquenetsiatae ponaponaejitsipa. Itsiata baitsi jane 
baja pova baja pamona vecuatëpatsi, Dioso Moiséspijinëta penajumecopa­
tsilivaisi apo itavetsitsi penacojiobijava itsanëjavabelia. Nexata pova baja 
pamona vecuatëpatsi, nacojiobi ata icatsia itsanëjavabelia, ayaineconi apo 
natsiexanae tsipae Diosojavabelia.

4 Tajamonae, bajara pijinia paitsimë paxamë ata. Pacuenia petiriva 
pamona pitorobabiabicueniatsi, jumecovënëtabiaba, bajara pijinia pacue­
nia pajumecovënëtabiabame picani Dioso Moiséspijinëta penajumecopa­
tsilivaisi papecaitorobicuenia. Jesucristo bepaneyajavatëpaexae, nexata 
Dioso Moiséspijinëta penajumecopatsilivaisi bepanevecuatëpae. Nexata 
baja icatsia apo pajumecovënëtavanapaemë bajarapalivaisi papecaitorobi­
cuenia. Maparucaeje Cristo baja papijajivimë, ponë icatsia Dioso asaëyae­
xanatsi petëpaecujinae. Cristo icatsia Dioso bepapecayajavaasaëyaexanae 
pacuenia Dioso pacatojitsipa paneexanavanapaenexa. 5  Pamatacabi abaxë 
Cristo pelivaisi apo jumecovënëtsitsi, pibisiacuene exanavanapatsi vaja­
cuata vajanatojitsipaecuenia. Nexata bajarapamatacabi itsa nacaitaveta 
Dioso Moiséspijinëta penajumecopatsilivaisi pibisiacuene vajaexanaeyani­
va, caranata saya bevajanacaitorobi pibisiacuene vajaexanaenexa. Nexata 
bitso pibisiacuene exanavanapatsi. Bajaraxua yabara picani Diosovecua 
naxuabiajinavanapatsi. 6  Itsiata baja maparucaeje palivaisi Dioso 
Moiséspijinëta najumecopata, bajarapalivaisi vajajumecovënëtsijavami, 
Dioso baja nacacopabiaexana Cristo bevajanacayajavatëpaexae. Nexata 
papexaniacuene aeconoxae exanavanapatsi, apo exanavanapaetsi saya 
vajanacaitorobixae bajayata peyaquinaelivaisimi, Dioso Moiséspijinëta 
penajumecopatsilivaisi. Jume baja cajena. Espíritu Santo raja pejanajama­
tabëcueneta vajanacaitorobixae, exanavanapatsi bajarapapexaniacuene.

Dioso Moiséspijinëta penajumecopatsilivaisi, pacuenia 
ata Pablo pibisiacuene pexanaenexa najamatabëxaina, 

penavajunupaebijava, yabara pelivaisi
7 Itsajivi meta jamatabëcuenenavëxaniabiaya jamatabëjumaitsi tsane: 

“Dioso Moiséspijinëta penajumecopatsilivaisi, itsacuenejavayonexa ata 

apo xanepanae,” jamatabëjai meta tsane. ¡Jume raja! Itsa ajibi tsipae baja­
rapalivaisi, nexata apo nacueneyapëtaenë tsipae pibisiacuene taexanae­
java. Tsipaji Dioso Moiséspijinëta penajumecopatsilivaisita, itsalivaisianë 
yajava, jumaitsi mapacueniaje: “Pëtsa cobecaëbame itsajivi pexainaejava,” 
jai. Nexata itsa apo yapëtaenë tsipae bajarapalivaisi, xanë apo nacueneya­
pëtaenë tsipae pibisiacuene taexanaejava, itsajivi pexainaejava cobecaëbi 
atanë. 8  Dioso Moiséspijinëta penajumecopatsilivaisi, itsa nitaveta itsamo­
nae pexainaejava tacobecaëbiyaniva, nexata caranata bitso betanitorobi 
tacobecaëbinexa itsamonae pexainaejava. Pamatacabi abaxë apo yapë­
taenë Dioso Moiséspijinëta penajumecopatsilivaisi, apo jitsipaenë picani 
taexanaenexa bajarapacuene. 9 Bajayata abaxë itsa apo yapëtaenë bajara­
palivaisi, jamatejemanë saya. Itsiata pamatacabi xaniavaetsia yapëtaniji 
xua yabara Dioso nitaveta, nexata jitsipajë bitso pibisiacuene taexanaene­
xa. Bitso najamatabëxainajë. Bajarapalivaisi pejamatabëcueneta yapëta­
niji pibisiacuene taexanaexae, Diosovecua naxuabiaya tatëpaejavanexa 
picani. 10 Bajarapalivaisi Dioso najumecopata Moiséspijinëta jivi picani 
jamatabëcuenebarëyaya xaniavaetsia pejinavanapaenexa. Itsiata xanë 
bajarapalivaisi pejamatabëcueneta apo jamatabëcuenebarëyanë. Tsipaji 
pibisiacuene taexanaexae, bajarapalivaisi pejamatabëcueneta yapëtaniji 
Diosovecua tanaxuabijavanexa picani. Nexata bitso najamatabëxainajë. 11 

Papibisiajamatabëcuene xainajë tajamatabëëthëtota, pibisiacuene neexa­
naeyaexanabiaba. Nexata pacuenia jumaitsi bajarapalivaisi, naneconitajë 
picani Diosovecua tanaxuabinexa.

12  Palivaisi Dioso Moiséspijinëta najumecopata, pexanialivaisi caje­
na. 13  Nexata bajarapapexanialivaisi pejamatabëcueneta yapëtaniji 
Diosovecua tanaxuabijavanexa picani. Tsipaji xanë tajamatabëëthëtota 
papibisiajamatabëcuene xainajë pejamatabëcueneta, exanabiabajë pibi­
siacuene. Bajaraxuata Diosovecua naxuabijitsianë picani. Bajarapacuenia 
daxitajivi bajarapalivaisi pejamatabëcueneta, nacueneyapëtaena pibi­
siacuene pexanaejava. Taexanaexae xua bajarapalivaisita itaveta, nane­
conitajë Diosojavabelia. Bajarapalivaisi itsa yapëtaniji, nexata tajama­
tabëëthëtota papibisiajamatabëcuene xainajë, nitorobapona bitsoyo 
pibisiacuene taexanaponaenexa.

14 Palivaisi Dioso Moiséspijinëta najumecopata jivi pejumecovënëtsine­
xa, yapëtanetsi bajarapalivaisi Dioso penajumecopatsijava. Bajarapalivaisi 
jivi pejumecovënëtsinexa, bexaina pejanajamatabëcuene. Itsiata baitsi 
jane xanë bajara apo jamatabëcueneitsinë. Tajacuata saya ëtanatojitsipae­
cuenia exanaponaponajë. Caranata saya najamatabëxainabiabajë ëpibi­
siacuene taexanabiabinexa, papibisiajamatabëcuene tajamatabëëthëtota 
xainajë taneitorobabiabicuenia. 15  Xua pexaniacuene, jamatabëexanabia­
bajë picani. Itsiata bajaraxua apo exanabiabinë. Biji papibisiacuene apo 
jitsipaenë picani taexanabiabinexa, bajaraxua caranata exanabiabajë. 

“¿De tsaeta xuajitsia bajarapacuenia exanabiabajë?” jamatabëjanë 
belia. 16  Itsa exanabiabajë papibisiacuene picani apo jitsipaenë taexa­
nabiabinexa, nexata sivajamatabëbëjanë tsabiabi. Bajaraxuata yapëta­
niji jane baja Dioso penajumecopatsilivaisi pexanialivaisicuene. Tsipaji 
Dioso penajumecopatsilivaisi itaveta pibisiacuene pexanaejava. 17 Baj
arapapibisiacuene exanae atanë, itsiata apo betanatsitaexanae itajara. 
Papibisiajamatabëcuene abaxë xainajë tajamatabëëthëtota, nexanaeyae­
xanapona bajarapapibisiacuene. 18  Tajamatabëcuene cajena bitso abeje. 
Yapëtaniji itsacuenejavayonexa ata apo netoxanepanae daxita tajama­
tabëcuene. Natojitsipajë picani pexaniacuene taexanabiabinexa. Itsiata 
apo nejamatabëcuenecaëjëpabiabi pexaniacuene taexanabiabinexa. 
19 Papexaniacuene jitsipajë taexanabiabinexa picani, itsiata apo exanabia­
binë. Caranata saya exanabiabajë pibisiacuene, xua picani apo jitsipae­
në taexanaenexa. 20 Nexata itsa exanabiabajë xua picani apo jitsipaenë 
taexanabiabinexa, nexata bajaraxua apo betanatsitaexanae itajara. Tsipaji 
papibisiajamatabëcuene abaxë xainajë tajamatabëëthëtota, nexanaeyae­
xanapona bajarapapibisiacuene.

21 Nexata jane baja yapëtaniji pacuenia jamatabëcueneitsinë tsabia­
bi. Paepatota picani jitsipajë pexaniacuene taexanabiabinexa, itsiata apo 
exanabiabinë. Tsipaji papibisiajamatabëcuene xainajë, abaxë yajavapo­
naponajë. 22  Tajamatabëcueneta jamatabëjumaitsinë tsabiabi: “Jitsipajë 
tajumecovënëtsinexa Dioso pejumelivaisi,” jamatabëjanë tsabiabi picani. 
23  Itsiata baitsi jane belia najamatabëcueneyapëtaniji. Papibisiacuene exa­
nabiabajë, bajarapapibisiacuene picani tajamatabëcueneta apo jitsipaenë 
taexanaenexa. Tajamatabëcueneta picani jitsipajë pexaniacuene taexa­
naenexa, Dioso tanetojitsipaecuenia. Caranata exanabiabajë ëpibisiacue­
ne. Tajaperujujamatabëcuene saya bepijajivitonënëcuenia toponaponajë.

24 ¡Xanë bitso bejiobinë! Bajarapapibisiajamatabëcuene yabara Dioso 
picani nenaneconitsiaexanaejitsia tanaxuabinexa Diosovecua daxitama­
tacabijavabelianexa. “¿Jipatsa meta nevecuaajibiaexanaena bajarapapibi­
siajamatabëcuene?” jamatabëjanë belia. 25  Nexata Diosojavabelia jumai­
tsinë: “Pexaniacuene rabaja netoexaname,” janë. Tsipaji vajatuxanenë 
Jesucristo jamatabëcuenecaëjëpatsi taneyavenonaenexa. Bajaraxuata 
ëpibisiacuene jamatabëexanae atanë, jitsipajë daxita tajamatabëcueneve­
tsina tajumecovënëtsinexa pacuenia Dioso itoroba.

Pacuenia Espíritu Santo nacajamatabëcueneyavenona yabara pelivaisi

8 �1 Pamonae baja Jesucristo yajavajinavanapa, bajarapamonae Dioso 
baja apo naneconitsiaexanaetsi tsane. Bajarapamonae penatojitsipae­

cuenia, pibisiacuene apo exanavanapae. Biji rajane exanavanapa pacue­
nia Espíritu Santo tojitsipatsi. 2  Nexata bajarapacuenia xanë ata Jesucristo 
itsa yajavaponaponajë, nexata Espíritu Santo pesaëta neyavenonabiaba 

xaniavaetsia taponaponaenexa. Nexata baja apo exanaponaenë pibisia­
cuene. Papibisiajamatabëcuene picani nenaneconitsiaexanabiaba daxi­
tamatacabijavabelianexa picani tananeconitsiaponaponaenexa, bajara­
pajamatabëcuenemi Espíritu Santo baja nevecuaajibiaexana. 3  Vaxaitsi 
vajacuata apo nacajamatabëcuenecaëjëpae vajajumecovënëtsinexa Dioso 
Moiséspijinëta penajumecopatsilivaisi. Bajaraxuata apo nacacaëjëpae 
vajacuata vajanacapanepaenexa Diosojavabelia. Itsiata Dioso caëjëpa­
tsi vajanacacapanepaenexa. Athëbëvetsica Dioso itorobica pepo caenë 
pexënato. Nexata mapanacuata Dioso pexënato itsa naexana, nacaperabë­
jëpa picani pibisiacuene vajaexanaevi. Bajaraponë vaxaitsi pibisiacuene 
vajaexanaeneconi yabara, nacasivatëpa. Nexata baja nacavecuaajibiae­
xana papibisiajamatabëcuene picani xainatsi, pajamatabëcuene picani 
nacaexanaeyaexanabiaba pibisiacuene. 4 Bajarapacuenia Dioso nacatoe­
xana vajanacajamatabëcuenecaëjëpaenexa pexaniacuene vajaexanaejava 
pacuenia Dioso Moiséspijinëta penajumecopatsilivaisi jumaitsi. Nexata 
nacacaëjëpa vajaexanaenexa pexaniacuene. Tsipaji apo exanavanapae­
tsi pacuenia vajacuata natojitsipatsi. Biji rajane exanavanapatsi pacuenia 
Espíritu Santo nacatojitsipa.

5 Pamonae exanavanapa pijacuata penatojitsipaecuenia, bajarapamonae 
jamatabëcueneenabiabatsi ëpibisiacuene pexanaenexa. Pamonae pijinia 
exanavanapa Espíritu Santo pejitsipaecuenia, bajarapamonae jamatabë­
cueneenabiabatsi Espíritu Santo pejitsipaecuenia pexanavanapaenexa. 
6  Pamonae saya exanavanapa pijacuata penatojitsipaecuenia, bajarapa­
monae bepejamatabëcuenetëpaevi Dioso pitabarata. Nexata Diosovecua 
naxuabiaya jinavanapa. Pamonae pijinia exanavanapa Espíritu Santo 
pejitsipaecuenia, bajarapamonae jamatabëcuenebarëyaya jinavanapa 
Dioso pitabarata. Bajarapamonae itsamatacabi xainaenanua matacabi apo 
pevereverecaejava. 7 Pamonae saya exanavanapa pijacuata penatojitsipae­
cuenia, bajarapamonae itoya Dioso. Tsipaji apo exanae pacuenia Dioso 
penajumecopatsilivaisi itorobatsi. Apo jamatabëcuenecaëjëpaetsi peju­
mecovënëtsinexa bajarapalivaisi. 8  Pamonae saya exanavanapa pijacuata 
penatojitsipaecuenia, bajarapamonae apo jamatabëcuenecaëjëpaetsi pexa­
naenexa Dioso pejitsipaecuenia.

9 Maparucaeje paxamë apo paexanavanapaemë pacuenia panijacuata 
panatojitsipame. Espíritu Santo, ponë Cristo itorobica, pepacuene pacatsi­
jamatabëeca. Nexata Espíritu Santo pejitsipaecuenia, paexanavanapame. 
Pajivi Espíritu Santo apo tsijamatabëecaetsi, bajarapajivi Cristo apo pijaji­
vitonë. 10 Paneperabëto tëpaena pibisiacuene paneexanaejamatabëcuene. 
Itsiata Cristo papijajivixaemë, nexata pepo panejamatabëcuene athëbë­
tatsia jinavanapaena daxitamatacabijavabelianexa. Tsipaji Dioso aneco­
nijibia pacatane. 11 Dioso asaëyaexanatsi Jesús petëpaecujinae. Nexata 
paxamë Espíritu Santo itsa pacatsijamatabëeca, pacuenia Jesús Dioso 

asaëyaexanatsi petëpaecujinae, bajara pijinia pacuenia paxamë ata Dioso 
pacaasaëyaexanaena panetëpaecujinae. Nexata panetëpaecujinae Dioso 
pacaperabëasaëyaexanaena Espíritu Santo papecatsijamatabëecaexae.

12  Tajamonae, bajarapacuenia Dioso nacaexanaena. Bajaraxuata xane­
pana vajaexanavanapaenexa pacuenia Dioso nacatojitsipa. Copatatsi baja 
vajacuata vajanatojitsipaecuenia vajaexanabiabijavami. 13  Tsipaji pibisia­
cuene itsa paexanavanapaejitsipame panijacuata panenatojitsipaecuenia, 
nexata itsa patëpame, Diosovecua panaxuabijitsipame daxitamatacabija­
vabelianexa. Itsiata baitsi jane Espíritu Santo papecayavenonaejamatabë­
cueneta itsa pacopatame panijacuata panenatojitsipaecuenia pibisiacuene 
paneexanabiabijavami, nexata itsamatacabi paxainaename matacabi apo 
pevereverecaejava.

14 Pamonae exanavanapa Espíritu Santo pitorobicueniatsi, bajarapamo­
nae Dioso pexi. 15 Itsa nacatsijamatabëjunua Espíritu Santo, Dioso pexitsi 
nacaexana. Saya bepijajivicueniatsi apo nacaexanae cujunaviaya vajato­
nacuenebinexa. ¡Jume baja cajena! Biji rajane pepacuene Dioso pexitsi 
nacaexana. Nexata Espíritu Santo pejamatabëcueneta: “¡Axa!” nacajai­
yaexana vajavajëtsijavata Diosojavabelia. 16  Vajajamatabëëthëtota Dioso 
pijaEspíritu Santo nacayapëtaeyaexana Dioso pexicuenetsi. 17 Nexata 
Dioso pexixaetsi, itsamatacabi Jesucristo yajava Dioso nacatsicobetsa­
naena daxita xua Dioso toxaina pexi petsicobetsanaenexa. Nexata Dioso 
pexixaetsi, pacuenia Jesucristo bejiobiaexanatsi, bajara pijinia pacuenia 
vaxaitsi ata itsamonae nacabejiobiaexanaena. Nexata jane baja xuacuji­
nae Dioso yajavajinavanapaenatsi Dioso pijapenivenivenaenacuatatsia.

18  Xaniajai. Maparucaeje itsamonae nacabejiobiaexanapona mapana­
cuataje. Itsiata bajaraxua yabara apo najamatabëxainaetsi. Tsipaji baja 
yapëtanetsi itsamatacabi bitso vajajamatabëcuenebarëyajavanexa Dioso 
pijanacuatatsia. 19 Daxita mapanacuapijivi itatsacajinaeya vajënaeeveta­
vanapa petocopiapatsinexatsi pamatacabi Dioso nacaitajëtsijitsia bajara­
pamonaejavabelia Dioso pexitsi vajanacaexanaecuene. Bajarapamonae 
vajanacayapëtaenexa Dioso pexicuenetsi, Dioso nacaitajëtsijitsia baja­
rapamonaejavabelia. Vaxaitsi baja Dioso vajajumecovënëtsivi, Dioso 
baja nacajamatabëcuenexaniavaeta. 20 Daxitacuene Dioso pexanaejava 
mapanacuataje vereverecaponaena. Tsipaji bajarapacuenia Dioso copata 
pevereverecaponaenexa. Bajaraxua apo naneconitsi ata Diosojavabelia, 
itsiata vereverecaena. Tsipaji baja Dioso copata bajarapacuenia daxitacue­
ne pevereverecaponaenexa Adánpijinë pibisiacuene pexanaejava pejama­
tabëcueneta. Itsiata baitsi jane itsamatacabi Dioso copiarucaeyaexanaena 
daxitacuene pevereverecaponaejava. 21 Dioso pexitsi nacaasaëyaexanae­
na vajatëpaecujinae, pacuenia copiaya Cristo ata Dioso asaëyaexanatsi. 
Bajarapamatacabi, daxitacuene Dioso pexanaejava mapanacuataje pevere­
verecaponaejava, Dioso copiarucaeyaexanaena. 22  Yapëtanetsi baja cajena 

pacuenia itsi daxitacuene mapanacuataje. Pacuenia itsi unupijivi, pejuvi­
javanë ata, bejiobi abaxë. Tsipaji xaina piavitanecuene, petëpaecuene ata. 
Nexata abaxë tsitecapona bajarapabejiobicuene mapamatacabijavaberena 
ataje. 23  Daxita xua tanetsi mapanacuataje, bajaraëxua bajarapacuenia 
apo bejiobi piavitanecuene yabara. Vaxaitsi ata cajena bejiobitsi tsavana­
pae. Espíritu Santo vajanacatsijamatabëecaexae, yapëtanetsi mapacuene­
je. Dioso pexixaetsi itsamatacabi nacaperabëitothianaena pacuenia Cristo 
perabëitothianatsi. Nexata bitso jitsipatsi vajajamatabëëthëtovetsina 
Dioso vajanacaperabëitothianaenexa vajaperabëvereverecaejavavecua. 
24 Jumecovënëtatsi Jesucristo vajanacasivatëpaejava pibisiacuene vajaexa­
naeneconi yabara. Nexata yapëtanetsi Dioso vajanacaperabëitothianaeja­
vanexa. Bajarapacuene nexata abaxë copiaevetavanapatsi. Itsa baja Dioso 
nacarajutsipa xua nacarajutsiapaeba, nexata baja apo copiaevetavanapae­
tsi tsipae vajanacarajutsinexa. Tsipaji baja ajibi tsipae vajayabaracopiaeve­
tavanapaejava itsa baja nacarajutsipa. 25 Nexata abaxë evetavanapatsi xua 
Dioso nacarajutsiapaeba vajanacarajutsinexa. Nexata abaxë copiaevetava­
napatsi bajayajebi ata itsajamatabëcuene vecuaxainaenejevatsi.

26  Vajaajamatabëcuenesaëjibixae, Espíritu Santo nacayavenonabia­
ba mapamatacabi ataje abaxë bajaraxua vajacopiaevetavanapaenexa. 
Vaxaitsi apo yapëtaetsi xaniavaetsia vajavajëtsinexa Diosojavabelia. 
Nexata Espíritu Santo bëpënëa bitso nacasivanajamatabëxainaeya naca­
tovajëtabiaba asaëyata Diosojavabelia. Xua apo vënëjonecapanepaetsi, 
Espíritu Santo nacatovajëtabiaba. 27 Dioso cajena vajanacajamatabëcue­
neyapëtaenë pacuenia najamatabëxainatsi. Nexata Dioso yapëtane xua 
Espíritu Santo nacatovajëtsijitsia. Tsipaji Dioso vajanacatojitsipaecuenia, 
Espíritu Santo nacatovajëtabiaba Diosojavabelia Dioso pijajivixaetsi.

Pacuenia Dioso pejumecovënëtsijivi daxita pibisiacuene tocopiapatsi 
atatsi, bejamatabëcuenematatoxeneta daxita bajarapapibisiacuene 

Jesucristo peyavenonabiabixaetsi yabara pelivaisi
28  Yapëtanetsi mapacueneje. Daxita xua apo vajajitsipaecuene, Dioso 

nacatocopata vajanacatocopiapatabiabinexa. Nexata bajaraxua nacatoco­
piapatabiaba saya vajanacajamatabëcueneëjëtsinexa. Nexata bajaraxua 
itsa nacajamatabëcueneëjëta, apo nacatsitapexaniacuene itajara. Itsiata 
Dioso vajajumecovënëtsivi yapëtanetsi bajaraxua vajanacajamatabëcue­
neëjëtsijava pejamatabëcueneta vajanacajamatabëcuene asaëyaexanaeja­
vanexa Diosojavabelia. Vaxaitsi Dioso nacajunata pexitsi vajanacaexanae­
nexa pacuenia nacasivanajamatabëxaina. 29 Vajanaexanaevajënaeya ata, 
Dioso yapëtane pexitsi vajanacaexanaejavanexa. Nexata vajanaexanaeva­
jënaeya ata, Dioso nacasivanajamatabëcuenevereta vajanacaexanaenexa 
pacuenia pexënato jamatabëcueneitsi. Nexata vajanaexanaevajënaeya 
ata, Dioso nacasivanajamatabëcuenevereta Dioso pexënato pejuyapijivitsi 

ayaibitsaëtotsi vajanacaexanaenexa. 30 Bajarapacuenia vajanaexanaeva­
jënaeya ata, Dioso vajanacasivanajamatabëcuene veretsixae, najamata­
bëxaina pexitsi vajanacaexanaenexa. Nexata jane baja mapamatacabitaje 
nacajunata pexitsi vajanacaexanaenexa. Dioso vajanacajunatsixae, nexata 
nacavecuaajibiaexana pibisiacuene vajaexanaeneconimi. Nexata baja ane­
conijibia Dioso nacatane. Nexata itsamatacabi Dioso yajavajinavanapae­
natsi Dioso pijapenivenivenaenacuatatsia.

31 Nexata Dioso yabara bejumaitsitsi mapacueniaje: “Dioso cajena vaja­
nacayavenonaenë. Nexata itsajivi ata apo caëjëpaetsi vajanacajamatabë­
cuene matatoxenetsinexa,” bejaitsi. 32  Dioso baja cajena apo nacavecuaa­
siva pexënato. Biji rajane copata pexënato vajanacasivatëpaenexa daxita 
vaxaitsi vajaneconi yabara. Nexata bajarapacuenia vajanacatoexanaexae, 
yapëtanetsi Dioso vajanacarajutsijavanexa daxita vajanamatavenonae­
cuene ata. 33  Dioso baja cajena nacaitapeta. Nexata vaxaitsi yabara Dioso 
jumaitsi: “Bajarapamonae baja aneconijibia taniji,” jai Dioso najumeca­
panepaeya. Nexata cajena itsajivi ata apo caëjëpaetsi vajanacaneconitsi­
nexa Diosojavabelia pibisiacuene vajaexanaejava yabara. 34 Itsajivi ata 
cajena apo caëjëpaetsi vajanacananeconitsiaexanaenexa pibisiacuene 
vajaexanaejava yabara. Tsipaji baja capanepaeya Jesucristo nacasivatë­
pa vajanacaneconimatamotsinexa. Nexata Cristo petëpaecujinae Dioso 
icatsia asaëyaexanatsi. Maparucaeje Jesucristo eca athëbëtatsia, Dioso 
pemuxuneneta, pecujuanenia. Cristo pijajivitsi Diosojavabelia nacayaji­
vicuaicuaijai. 35 Cristo baja cajena vajanacaasivanë. Nexata itsajivi ata 
apo caëjëpaetsi Cristo vajanacaasivacuene vajanavecuacopiarucaeyaexa­
naenexa. Nacabejiobiaexanae ata tsipae, piayapëbejecuene nacatocopia­
patsi ata tsipae, itsiata vajanacaasivanë Cristo tsiteca nacaasiva tsipae. 
Vajanacaitoyaxae, nacabarajinae ata tsipae, vajani tsabiabi ata tsipae, 
itsiata vajanacaasivanë Cristo tsiteca nacaasiva tsipae. Bitso bejiobi atatsi 
tsipae, bitso nacatsiayai ata tsipae, nacabeyaxuabiapaebi ata tsipae, daxi­
ta bajarapitsicuene nacatocopiapatsi ata tsipae, itsiata vajanacaasivanë 
Cristo tsiteca nacaasiva tsipae. 36  Vaxaitsi yabara mapajamatabëcueneli­
vaisi jëpaje. Bajayata Dioso pijajivi navajunupaeba Diosojavabelia pacue­
nia itsamonae bejiobiaexanaponatsi. Dioso pejumelivaisibaxutota bajara­
pamonaemi penavajunupaebijume itanerubena. Jumaitsi mapacueniaje:

Xamë Diosomë, panijajivixaenë, daxitamatacabi 
itsamonae jamatabëpanebeyejebabiaba picani. Pacuenia 
oveja pebeyaxuabinexa capona, bajarapacuenia 
jamatabëpaneexanabiaba,

jai Dioso pejumelivaisibaxutota.
Bajara pijinia pacuenia vaxaitsi ata aeconoxae nacaexanapo­

na. 37 Nexata daxita xua pibisiacuene, nacatocopiapatabiabia­
na. Nacabejiobiaexanabiabiana. Nexata itsiata vaxaitsi bajaraxua 

jamatabëcuene matatoxenetabiabianatsi. Tsipaji Cristo vajanacaa­
sivanë, nacayavenonabiabiana. 38  Nexata yapëtaniji mapacueneje. 
Itsacuenejavayo ata apo caëjëpaetsi Cristo vajanacaasivacuene vaja­
nacavecuacopiarucaeya exanaenexa. Vajatëpaecuene ata, vajaasaëtsa­
vanapaecuene ata, ángelevi ata, dovathivi penamatacaitorobivi ata, 
apo caëjëpaetsi Cristo vajanacaasivacuene vajanacavecuacopiarucaeya 
exanaenexa. Piayapëbejecuene, xua baja nacatocopiapata, xua ata abaxë 
nacatocopiapatsijitsia, daxita bajaraxua ata, apo caëj;epaetsi Cristo vaja­
nacaasivacuene vajanacavecuacopiarucaeya exanaenexa. 39 Athëbëabetsia 
vajaponaejava ata, ira bëxëpanabereca vajaponaejava ata, apo caëjëpaetsi 
Cristo vajanacaasivacuene vajanacavecuacopiarucaeya exanaenexa. Dioso 
pexanaejava, itsacuenejavayo ata, apo caëjëpaetsi Cristo vajanacaasiva­
cuene vajanacavecuacopiarucaeya exanaenexa. Yapëtanetsi Dioso vaja­
nacaasivajava. Tsipaji Dioso vajanacaasivaxae, vajatuxanenë Jesucristo 
athëbëvetsica itorobicatsi vajanacasivatëpaenexa mapanacuataje.

Pacuenia Dioso pijajivinexa itapeta judíovi yabara pelivaisi

9 �1 Najamatabëcuenecopatajë Cristojavabelia. Nexata apo najumetsë­
nëtsinë. Pexaniajailivaisi cajena pacatoyaquinatsi. Palivaisi paca­

toyaquinatsi pexaniajailivaisicuene tayapëtaenexa, Espíritu Santo taja­
matabëëthëtota neyapëtaeyaexana. 2  Bitso sivanajamatabëxainajë tavëna 
judíovi, Israel nacuapijivi. Belia betaajamatabëtane tasivanajamatabëxai­
naejava bajarapamonae. 3  Bajarapamonae apo pejumecovënëtsixae Cristo, 
bitso sivanajamatabëxainajë. Bajaraxuata bajarapamonae yabara jamata­
bëjumaitsinë: “Itsa xanë Dioso netocopatsipa tanaxuabinexa Cristovecua, 
bajarapamonae juya pecapanepaenexatsi, nexata bajarapacuenia exanae­
jitsipajë bajarapamonae Dioso pecapanepaenexatsi,” jamatabëjanë belia 
tavëna judíovi yabara. 4 Bajarapamonae judíovi, Israelpijinë pemomoxi. 
Bajarapamonae pijasalinaivimijavabelia bajayata picani Dioso ayai­
cuenia yavenonabiaba. Itsiata bajarapamonaemi Dioso apo jumecovë­
nëtsi. Dioso picani itapeta bajarapamonaemi Dioso pexi pexanaenexa. 
Bajarapamonaemi tanenua baja picani Dioso pijapenivenivenaecotia. 
Dioso baja picani najumecapanepaeya jumaitsinua bajarapamonaemijava­
belia peyavenonabiabinexa. Dioso Moiséspijinëta penajumecopatsilivaisi 
ata, rajuta picani bajarapamonaemi pejumecovënëtavanapaenexa. Dioso 
picani itorobanua bajarapamonaemi pexanaenexa templobo, bajarapabo­
ta pevajëcabiabinexa Diosojavabelia. Dioso picani najumecapanepaeya 
jumaitsinua petoitorobinexatsica Cristo bajarapamonaemi picani pecapa­
nepaenënexatsi pibisiacuene pexanaeneconimivecua. 5 Bajarapamonaemi 
pijasalinaivimi, pevënëjonevimi Dioso pejumecovënëtsijava. Cristo itsa 
naexana mapanacuataje, judíonëcuenia naexana. Cristo nexata pijamonae 
judíovi. Bajaraponë Cristo, Diosonë baja cajena, daxitacuene pevetsinë. 

Nexata bajaraponëjavabelia jivi jumai tsabiabi tsane: “Xamë Cristomë, 
bitso baja cajena ayaijamatabëcuenenëmë,” jai tsabiabi tsane daxitamata­
cabijavabelianexa. Bajara itsi tsane.

6  Itsiata daxita judíovi apo jumecovënëtsi pacuenia Dioso najumeca­
panepaeya jumaitsi. Nexata Dioso apo toexanae daxita judíovijavabe­
lia pacuenia Dioso najumecapanepaeya jumaitsi. Nexata Dioso yabara 
vaxaitsi jamatabëcuenenavëxaniabiaya apo bejumaitsitsi mapacueniaje: 
“Pacuenia Dioso najumecapanepaeya jumaitsi judíovijavabelia petoe­
xanaenexa, bajarapacuenia itsiata Dioso apo toexanae daxita judíovi­
javabelia,” apo bejaitsi vaxaitsi jamatabëcuenenavëxaniabiaya Dioso 
yabara. Bajarapacuenia Dioso yabara vaxaitsi jamatabëcuenenavëxa­
niabiaya apo bejumaitsitsi. Tsipaji Dioso tajëvelia apo itapetsi daxita 
judíovi pijajivinexa. Bajaraxuata pacuenia Dioso tajëvelia najumecapa­
nepaeya jumaitsi, apo toexanae daxita judíovijavabelia. 7 Tsipaji baja­
yata Abrahampijinë pemomoxi ayaibitsaëto xainae ata, daxita itsiata 
Dioso apo totaetsi Abrahampijinë pepo pemomoxicuenia. Dioso tajëvelia 
jumaitsi Abrahampijinëjavabelia mapacueniaje: “Anijanëbeje nexëna­
tobeje xainae atamë tsane, taitapetsinëxae, caenë nexënato, Isaac, pexi 
catotaenatsi pepo nemomoxicuenia,” jai Dioso. 8  Bajaraxuata yapëta­
netsi mapacueneje. Pajivi naexanae ata Abrahampijinë pemomoxiya­
juvënëjivi, itsiata bajarapajivi Dioso apo taetsi Abrahampijinë pepo 
pemomojivicuenia. Matapania pajivi jumecovënëta pacuenia Dioso 
najumecapanepaeya jumaitsi, bajarapajivi jane baja Abrahampijinë pepo 
pemomojivicuenia tanetsi Dioso. 9 Dioso tajëvelia najumecapanepaeya 
jumaitsi Abrahampijinëjavabelia mapacueniaje: “Icatsia caevaicujinae 
patsianajë. Nexata nijava, Sara, xainaena pexënatonacueto,” jai Dioso 
Abrahampijinëjavabelia Isaacpijinënexa yabara.

10 Nexata jane baja xuacujinae Isaacpijinë naexana. Bajaraxuacujinae 
icatsia bexëa Isaacpijinë baja pepuanacojiobi, Dioso icatsia tajëve­
lia jumaitsi vajasalinainë Isaacpijinë pijava Rebecapijivajavabelia, 
Rebecapijiva baja pepuayacotaponaponae sapalanëbejenexa. 11-13  Itsa 
abaxë bajaraponëbeje apo naexanaebeje, pexaniacuene ata abaxë itsa 
apo exanaebeje, pibisiacuene ata abaxë itsa apo exanaebeje, bajarapa­
matacabi Dioso tajëvelia jumaitsi Rebecapijivajavabelia mapacueniaje: 
“Panacuetonëyo copiaya cavecuanaexanaena, bajaraponëyo jamatabë­
cueneevetsiana pejuyapijinë pitorobabiabinexatsi pijajivitonëcuenia,” jai 
Dioso tajëvelia Rebecapijivajavabelia. Bajarapacuenia Dioso pejumaitsija­
va Rebecapijivajavabelia najumejëpabeje pacuenia jumaitsi Dioso peju­
melivaisibaxutota. Rebecapijiva pexënatobeje yabara Dioso pejumelivai­
sibaxutota jumaitsi mapacueniaje: “Asivanë juyapijinë Jacob, matapijinë 
Esaú matatoxenetsia,” jai Dioso pejumelivaisibaxutota Dioso pejumaitsi­
java. Nexata bajaraponëbeje tocopiapatatsibeje pacuenia Dioso tajëvelia 

jumaitsi pacuenia Dioso itapetsijitsiatsi juyapijinë. Baitsi Jacob Dioso 
pijajivitonënexa itapetatsi matapijinëvecua. Nexata bajarapacuenia yapë­
tanetsi mapacueneje. Dioso cajena baitapeta pajivi jamatabëitapeta pija­
jivitonënexa. Dioso apo itapetsi bajarapajivi pexaniacuene pexanaejava 
yabara. Bajarapacuenia Dioso tajëvelia itapeta juyapijinë matapijinëvecua 
penaexanaevajënaeyabeje ata cajena.

14 Pajivi Dioso jitsipa pitapetsinexa, nexata itsa itapeta, bajaraxua 
yabara vaxaitsi apo bejumaitsitsi mapacueniaje: “Dioso baja pacuenia 
exana, apo xanepanae,” apo bejaitsi vaxaitsi. 15 Tsipaji cajena Dioso baja­
yata jumaitsi Moiséspijinëjavabelia: “Pajivi jamatabëitaxutotsoniataniji, 
itaxutotsoniataenajë,” jai Dioso. 16  Nexata pajivi Dioso jamatabëitaxuto­
tsoniatane, itaxutotsoniatane. Nexata itsajivi apo jamatabëjumaitsi ata: 
“Jitsipajë xanë Dioso taneitaxutotsoniataejava,” apo jamatabëjai ata, 
itsiata Dioso itaxutotsoniatanetsi. Bajarapajivi itsacuenejavayo ata Dioso 
pejitsipaecuenia apo exanabiabi ata, itsiata Dioso itaxutotsoniatanetsi. 
17 Palivaisi bajayata Dioso jumaitsi Egiptonacua pevetsinëjavabelia, baja­
rapalivaisi Dioso pejumelivaisibaxutota ruca. Jumai tsarucae mapacue­
niaje: “Xanë catocopatatsi nevetsinexa nijaira. Pinijicuene taexanaejava 
exanaenajë paxamë tuatuajëta. Itsiata baitsi jane apo nejumecovënëtsimë 
tsane. Nexata daxita nacuapijivi neyapëtaena tasaënëcuene,” jai tsarucae 
Dioso pejumelivaisibaxutota Egiptonacua pevetsinëjavabelia Dioso peju­
maitsijava. 18  Nexata pajivi Dioso jamatabëitaxutotsoniatane, itaxutotso­
niatane. Pajivi pijinia Dioso jamatabëajamatabëcuenetajayaexana pejume­
covënëtsiyanivatsi, ajamatabëcuenetajayaexana.

19 Nexata meta Dioso yabara pajumaitsimë tsane: “Bajarapacuenia 
Dioso jivi itsa ajamatabëcuenetajayaexana pejumecovënëtsiyanivatsi, 
nexata bajarapajivi Dioso apo benaneconitsia exanae. Tsipaji bajarapajivi 
apo jumecovënëtsi Dioso piajamatabëcuenetajaya exanaexaetsi” pajamë 
meta tsane Dioso yabara. 20 Tajamonae, pëtsa bajarapacuenia pajumai­
tsimë. Dioso yabara cajena bajarapacuenia apo bepajumaitsimë. Tsipaji 
Dioso pacaexana. Canalito itsa caëjëpaejitsipatsi pecuaicuaijainexa, 
itsacanalitovecua saicayacuenia faratsi atatsi, pefaratsivatsijavabelia apo 
jumaitsi tsipae: “¿Detsa xuajitsia itsacanalitovecua saicayacuenia nefara­
tame?” apo jai tsipae pefaratsivatsijavabelia. 21 Tsipaji atsananitota canali­
to pefaratsiva caëjëpatsi canalito pefaratsinexa pacuenia jamatabëfarata. 
Nexata caëjëpatsi pefaratsinexa copiaya pexaniacanalito bo tuatuajëta 
itabëtsiaya peetsinexa. Bajaraxuacujinae bajara paatsananitoyajuvënëja­
vata caëjëpatsi pefaratsinexa itsacanalito, beveliacanalito, pecajayababia­
binexa saya.

22  Bajara pijinia pacuenia Dioso baja exana jivijavabelia pacuenia 
tsitaxanepanatsi. Ayaicuenia Dioso jamatabënaneconitsiaexana daxita 
pamonae naneconita bajaraponëjavabelia. Jamatabëtsitajëtanua pesaë 

bajarapamonaejavabelia. Itsiata baitsi jane abaxë bajayajebi Dioso naja­
matabëcuenecataita peverebiabivijavabelianexa. 23  Biji rajane pamonae 
Dioso jamatabëcapanepa, bajarapamonae capanepaena. Bajarapacuenia 
Dioso jamatabëexana vaxaitsi vajanacaitaxutotsoniataevijavaberena, 
vajanacatsitanajamatabëcuene itajëtsinexa ayaijamatabëcuene pexainae­
java. Tsipaji baja cajena vajanaexanaevajënaeya ata, Dioso nacaitapeta 
vajayajavajinavanapaenexa athëbëtatsia. 24 Vaxaitsi judíoviyajuvënëvitsi. 
Itsamonae vaxaitsiyajuvënëvi apo judíovi. Itsiata Dioso nacajunata daxi­
tatsi pijajivinexatsi. 25 Dioso pejumelivaisibaxutota, bajayata Oseaspijinë 
peyaquinaebaxutota, Dioso pejumaitsijava apo judíovi yabara, tajëvelia 
jumaitsi mapacueniaje:

Pamonae picani apo tajajivi, bajarapamonae yabara jumaitsinë 
tsane: “Tajajivi raja mapamonaeje,” janë tsane. Bajarapamonae 
picani apo jitsipaenë. Itsiata bajarapamonae yabara jumaitsinë 
tsane: “Tajajivi raja mapamonaeje, tasivavi,” janë tsane. 
26  Panacuapijivijavabelia picani jumaitsinë tsane: “Paxamë raja 
apo patajajivimë,” janë tsane picani, itsiata bajarapanacuapijivi 
bexëa nejumecovënëtsiana. Nexata bajarapanacuapijivi 
yabara itsamonae jumai tsane: “Mara pamonaeje Dioso 
piasaëtsaponaponaenë pexije,” jai tsane,

jai Oseaspijinë bajayata peyaquinaebaxutota, pamonae apo judíovi ata, 
Dioso pijajivi pexanaejavanexatsi yabara.

27 Isaíaspijinë pijinia bajayata tajëvelia judíovi yabara jumaitsi mapa­
cueniaje: “Israelpijinë pemomoxi bitso ayaibitsaëtoxaneto tsane. Pacuenia 
manuamenepijitajetaboatsapërë itsi, bajara itsane. Itsiata baitsi jane 
bajarapamonaeyajuvënëvi, caejiviyobeje saya, Dioso capanepaenatsi. 
28  Daxita pamonae naneconita Diosojavabelia, bajarapamonae naxani­
tsiayo Dioso naneconitsiaexanaena,” jai Isaíaspijinë peyaquinaebaxutota. 
29 Itsabaxutota pijinia Isaíaspijinë peyaquinaebaxutota, icatsia jumaitsi 
mapacueniaje:

Dioso raja ángelevi ayaibitsaëtoxaneto penamatacaitorobinë. 
Bajaraponë Dioso itsa apo nacaitaxutotsoniatae tsipae, nexata 
daxitatsi vaxaitsi, Israelpijinë pemomoxitsi, nacaverebiabijitsipa. 
Nacaverebiabijitsipa pacuenia bajayata verebiabatsi daxita Sodoma 
tomarapijivimi, Gomorra tomarapijivimi ata,

jai Isaíaspijinë peyaquinaebaxutota.

Pacuenia judíovi apo jumecovënëtsi pexanialivaisi 
jivi pecapanepaelivaisinexatsi yabara pelivaisi

30 Vaxaitsi yapëtanetsi mapacueneje. Apo judíovi picani apo jumeco­
vënëtsi ata Dioso aneconijibia petaenexatsi, itsiata Dioso aneconijibia 
tanetsi, pejumecovënëtsixae Jesucristo pesivatëpaejavatsi pibisiacuene 

pexanaeneconi yabara. 31 Itsiata baitsi jane judíovi jamatabëcuenena­
vëxaniabiaya jumai tsabiabi: “Itsa jumecovënëtavanapaenatsi Dioso 
Moiséspijinëta penajumecopatsilivaisi, nexata Dioso aneconijibia nacatae­
na,” jai tsabiabi. Itsiata bajaraxua yabara Dioso aneconijibia apo taetsi. 
Tsipaji apo caëjëpaetsi pejumecovënëtsicapanepaenexa bajarapalivaisi. 
32  Apo caëjëpaetsi Dioso aneconijibia petaenexatsi. Tsipaji judíovi apo 
jumecovënëtsi Jesucristo pesivatëpaejavatsi pibisiacuene pexanaeneco­
ni yabara. Biji rajane jamatabëcuenenavëxaniabiaya jumai tsabiabi. “Itsa 
jumecovënëtavanapaenatsi Dioso Moiséspijinëta penajumecopatsilivaisi, 
nexata Dioso aneconijibia nacataena,” jai tsabiabi. Bajaraxuata judíovi 
Diosovecua naxuabiajinavanapa, Cristo Dioso athëbëvetsica pitorobija­
vatsitsica, apo pejumecovënëtsixae. Caranata saya anaepanabiaba baja­
rapalivaisi yabara. 33  Dioso tajëvelia Cristo yabara pejumaitsijava, Dioso 
pejumelivaisibaxutota jumaitsi mapacueniaje:

Puenetanutsianajë Jerusalén tomarata ponë itorobijitsianë jivi 
pecapanepaenexa. Bajaraponë itsamonae apo jumecovënëtsitsi 
tsane. Nexata bajarapamonae nevecuanaxuabiana. Itsiata baitsi 
jane pajivi jumecovënëtsiana bajaraponë, bajarapajivi apo 
nacueratsi tsane,

jai tajëvelia Dioso pejumelivaisibaxutota Cristo jivi pesivatëpaejavanexa 
pibisiacuene pexanaeneconi yabara.

10 �1 Tajamonae, jitsipajë bitso tajamatabëëthëtovetsina judíovi Dioso 
pecapanepaenexatsi. Bajaraxuata tovajëtabiabajë Diosojavabelia. 

2  Judíovi picani Dioso ayaicuenia bitso jamatabëtonacuenebabiaba Dioso 
pesivabarëyanexatsi. Itsiata baitsi jane apo yapëtae pacuenia Dioso 
tojitsipatsi petoexanavanapaenexa. Judíovi saya jamatabëcuenenavëxa­
niababiaba. 3  Bajarapamonae apo yapëtae pacuenia exanaejitsia Dioso 
aneconijibia petaenexatsi. Jamatabëcuenenavëxaniabiaya jumai tsabiabi: 
“Itsa jumecovënëtavanapaenatsi Dioso Moiséspijinëta penajumecopatsili­
vaisi, nexata Dioso aneconijibia nacataena,” jai tsabiabi bajarapamonae. 
Apo jumecovënëtsi pacuenia Dioso itorobatsi pexanavanapaenexa Dioso 
aneconijibia petaenexatsi. 4 Pajivi jumecovënëta Cristo pesivatëpaejavatsi 
pibisiacuene pexanaeneconi yabara, bajarapajivi Dioso baja aneconijibia 
tanetsi. Bajaraxuata pematatsënëa baja apo benajamatabëxainae pejume­
covënëtsinexa icatsia Dioso Moiséspijinëta penajumecopatsilivaisi Dioso 
aneconijibia petaenexatsi.

5 Pamonae jitsipa Dioso aneconijibia petaenexatsi pejumecovënëtsi­
xae Dioso Moiséspijinëta penajumecopatsilivaisi, bajarapamonae yabara 
Moiséspijinë bajayata peyaquinaelivaisi jumaitsi mapacueniaje: “Pajivi 
jumecovënëtsicapanepaena daxita pacuenia bajarapalivaisita itoroba­
tsi, bajarapajivi matapania Dioso aneconijibia taenatsi,” jai Moiséspijinë 
bajayata peyaquinaelivaisita. 6  Nexata baja pamonae jumecovënëta Cristo 

pesivatëpaejavatsi pibisiacuene pexanaeneconi yabara, bajarapamonae 
pejumeitavetsinexatsi, Dioso jumaitsi mapacueniaje: “Pëtsa pajamatabë­
jumaitsimë: ‘¿Jipatsa meta athëbëabetsia ponaena mapanacuayabetsicaje 
pebarëpatsinexatsica vajanacayavenonaenënexa?’ pajamatabëjamë pëtsa. 
7 Pëtsa pajamatabëjumaitsimënua: ‘¿Jipatsa meta ponaena, itsabereca 
petëpaevi jinavanapa, piasaëyaexanaenexa petëpaevivecua vajanacaya­
venonaenënexa?’ pajamatabëjamë pëtsa, jai Dioso jivi pejumeitavetsija­
va. Nexata itsajivi ata apo bejamatabëjumaitsi bajarapacuenia. Tsipaji 
baja Cristo athëbëvetsica patsica vajanacasivatëpaenexa mapanacuataje. 
Petëpaecujinae ata baja icatsia Cristo asaë petëpaejavavecua vajanaca­
capanepaenexa. 8  Dioso aneconijibia vajanacataejavanexa yabara, Dioso 
pejumelivaisibaxutota jumaitsi mapacueniaje: “Dioso rabaja pejumelivaisi 
panatoxainame. Bajara palivaisi yabara panabarëcuaicuaijamë tsabia­
bi. Panejamatabëëthëtota ata baja bajarapalivaisi yabara panajamata­
bëxainabiabame,” jai Dioso pejumelivaisibaxutota. Bajarapalivaisibeje 
nalivaisijëpabeje palivaisi paxanë pacatsipaebatsi panejumecovënëtsine­
xa Cristo papecasivatëpaejava pibisiacuene paneexanaeneconi yabara. 
9 Itsamatacabi Diosojavabelia papecacapanepaevi tsane itsa paexanava­
napaename mapacueniaje. Panavajunupaebabiabare itsamonaejavabelia 
panejumecovënëtsijava Jesús Dioso pexënatocuene. Pajumecovënërenua 
panejamatabëëthëtojavavetsina Jesús petëpaecujinae icatsia Dioso pia­
saëyaexanaejavatsi. 10 Tsipaji baja jivi pejamatabëëthëtota jumecovënëta 
Cristo pesivatëpaejavatsi pibisiacuene pexanaeneconi yabara. Bajaraxuata 
Dioso baja aneconijibia tanetsi. Jivi pecuibovojotota navajunupaebabiaba 
pejumecovënëtsijava Cristo pesivatëpaejavatsi pibisiacuene pexanaeneco­
ni yabara. Nexata bajarapacuenia nayapëtane bajarapajivi Dioso pepacue­
ne pecapanepaejavanexatsi.

11 Dioso pejumelivaisibaxutota jumaitsi mapacueniaje: “Pajivi jumecovë­
nëtsiana, bajaraponë apo nacueratsi tsane,” jai Dioso pejumelivaisibaxutota 
Cristo jivi pesivatëpaejavanexa pibisiacuene pexanaeneconi yabara. 12  Dioso 
raja jivi najëpaeya tane. Pacuenia tane judíovi, bajarapacuenia tane apo 
judíovi ata. Caenë, Dioso, daxita bajarapamonae pijatuxanenë. Ayaicuenia 
Dioso itaxutotsoniatane daxita pamonae vajëta bajaraponëjavabelia. 
13 Cristojavabelia jivi penavajëtsijavanexa, Dioso pejumelivaisibaxutota 
jumaitsi mapacueniaje: “Pajivi pepo petuxanenëjavabelia navajëta pecapa­
nepaenexatsi, bajarapajivi capanepaenatsi,” jai Dioso pejumelivaisibaxutota. 
14 Itsiata acuenebi itsajivi ata penavajëtsinexa Cristojavabelia itsa abaxë apo 
jumecovënëtsi Cristo pesivatëpaejavatsi pibisiacuene pexanaeneconi yaba­
ra. Itsajivi ata acuenebi pejumecovënëtsinexa Cristo pelivaisi itsa abaxë apo 
yapëtae Cristo pelivaisi. Itsajivi ata acuenebi peyapëtaenexa Cristo pelivaisi 
itsa abaxë apo tsipaebitsi. 15 Dioso pijajivi itsa apo itorobi tsipae daxitajivi­
java Cristo pelivaisi petsipaebaponaenexa, nexata itsajivi ata apo yapëtae 

tsipae Cristo pelivaisi. Dioso pejumelivaisi jivi petsipaebaponaevinexa 
yabara, Dioso pejumelivaisibaxutota jumaitsi mapacueniaje: “¡Pexaniacuene 
bitso itsa najetarubena pexanialivaisi jivi petsipaebivinexa!” jai.

16  Pexanialivaisi tsipaebi atatsi, itsiata daxitajivi apo jitsipae peju­
mecovënëtsinexa pexanialivaisi pecapanepaelivaisinexatsi picani 
Diosojavabelia. Isaíaspijinë ata, bajayata jivi apo jumecovënëtsitsi. Nexata 
Isaíaspijinë Diosojavabelia jumaitsi mapacueniaje: “Tajatuxanenë, daxi­
tajivi apo nejumecovënëtsi tatsipaebilivaisi. Caejiviyobeje saya neju­
mecovënëta,” jai bajayata Isaíaspijinë Diosojavabelia. 17 Nexata jivi itsa 
tsipaebatsi Cristo pesivatëpaejavatsi pibisiacuene pexanaeneconi yabara 
pejumetaexae, jumecovënëta baja.

18  Judíovi ata baja picani jumetane Cristo pesivatëpaejavatsi pibisiacue­
ne pexanaeneconi yabara. Itsiata judíovi apo jumecovënëtsi. Dioso peju­
melivaisibaxutota jumaitsi mapacueniaje:

Dioso pijajivi Dioso pejumelivaisi tsipaebanajetarubena 
daxitanacuanëjava. Nexata baja Dioso pejumelivaisi yacaëjëpa 
daxitanacuanëjava,

jai Dioso pejumelivaisibaxutota.
19 Judíovi baja picani jumetane Cristo pesivatëpaejavatsi pibisiacuene 

pexanaeneconi yabara. Itsiata judíovi apo jumecovënëtsi. Moiséspijinë 
bajayata tajëvelia yaquina judíovi Dioso apo pejumecovënëtsijava­
nexa. Yaquinanua apo judíovi juya Dioso pejumecovënëtsijavanexa. 
Judíovijavabelia Dioso tajëvelia pejumaitsijava, bajayata Moiséspijinë 
yaquina mapacueniaje:

Itsanacuanëpijivi paxamë bijiaya panaëcotabiabame. Bajarapamonae 
tajajivi exanaenajë. Nexata bajarapamonae pacuenecaëbianame. 
Bajarapamonae tajumelivaisi apo jamatabëjumeyapëtae 
picani. Itsiata tajajivi exanaenajë. Nexata bajarapamonae 
pacuenecaëbiaanaepanaename,

jai Moiséspijinë bajayata peyaquinaebaxutota Dioso tajëvelia pejumaitsi­
java judíovijavabelia.

20 Isaíaspijinë ata bajayata ajumejunavijibia jumaitsi Dioso tajëvelia 
pejumaitsijava. Apo judíovi yabara Dioso pejumaitsijava, Isaíaspijinë 
jumaitsi mapacueniaje:

“Pamonae picani apo nejitsipae, apo nejumecovënëtsinua, 
bajarapamonae itsiata itsamatacabi nejumecovënëtsiana. Nexata 
baja neyapëtaena. Bajarapamonae apo nevënëlivaisiyanijobi ata, 
najamatabëcueneitajëtsianajë bajarapamonaejavabelia,” jai Dioso 
tajëvelia,

jai bajayata Isaíaspijinë.
Bajaraxuata nayapëtane tajëvelia Dioso penajamatabëcuenevere­

tsijava pecapanepaenexa apo judíovi ata. 21 Biji rajane judíovi yabara 

Dioso pejumaitsijava, Isaíaspijinë bajayata jumaitsi mapacuenia­
je: “Daxitamatacabi junatabiabajë pamonae apo nejumecovënëtsi. 
Bajarapamonae apo exanae taitorobicuenia,” jai bajayata Isaíaspijinë 
Dioso pejumaitsijava judíovi yabara. Nexata nayapëtane mapacue­
neje. Judíovi junatsi atatsi Dioso, itsiata apo jumecovënëtsi Dioso 
pecapanepaenexatsi.

Pacuenia judíovi, Israel nacuapijiviyajuvënëvi, 
Dioso capanepaejitsiatsi yabara pelivaisi

11 �1 ¿Dioso tsabaja pijajivi judíovi, Israel nacuapijivi, daxita Dioso 
navecuaxuaba? Jume raja. Apo navecuaxuabi. Xanë ata raja 

judíonënë, Israel nacuapijinënë. Tajasalinainë cajena Abrahampijinë. 
Benjamínpijinë ata pemomoxiyajuvënënë. 2  Bajayata baja cajena vajava­
jënaeyami, Dioso pijajivinexa itapeta judíovi, Israel nacuapijivi. Nexata 
Dioso apo navecuaxuabi tsane bajarapamonae. Payapëtaneme rabaja 
pacuenia Dioso pejumelivaisibaxutota jumaitsi profeta Elíaspijinë yaba­
ra. Profeta Elíaspijinë pina pevajëtsijavata Diosojavabelia, neconitsia­
ya jumaitsi Israel nacuapijivi yabara mapacueniaje: 3  “Tajatuxanenë, 
mapamonaeje, Israel nacuapijivi, catobepona daxita pecajumelivaisi­
paebivimi profetavi. Toxobabianua altarvënëjavanë, itsajota tajuitabia­
ba dajubivi pecarajutsinexa ofrendacuenia. Nexata baja xanë caenënë, 
nijajivitonënë, nacopatajë. Xanë ata baja jamatabënebeyaxuaba,” jai 
pina profeta Elíaspijinë Diosojavabelia Israel nacuapijivi yabara. 4 Itsiata 
baitsi jane Dioso pina jumaitsi profeta Elíaspijinëjavabelia mapacuenia­
je: “Apo caenëmë raja. Xainajë baja tajajivi, siete mil ponëbeje, Israel 
nacuapijiviyajuvënëvi. Bajarapamonae xaniavaetia nejumecovënëta­
vanapa. Pematabacabëta apo tonubenae penavajëcaenexa Baalvënënë, 
jumapecaetaeya pexanaenëtsi, pitabarata,” jai pina Dioso bajaya­
ta profeta Elíaspijinëjavabelia. 5 Bajara pijinia itsi maparucae ataje. 
Caejiviyobeje pijinia Dioso itapetatsi pijajivinexa pitaxutotsoniataexaetsi. 
6  Bajarapamonae Dioso pexaniacuene petoexanavanapaejava yabara, apo 
itapetsitsi. Bajarapamonae Dioso itsa itapetsipatsi ëpexaniacuene Dioso 
petoexanavanapaejava yabara, nexata saya bajarapamonae Dioso itapetsi­
patsi ëpexaniacuene petoexanavanapaejava yabara. Nexata bajarapamo­
nae saya Dioso pitaxutotsoniataexaetsi, apo itapetsitsi tsipae.

7 Mara pacuenia itsi Israel nacuapijivije, Dioso apo pejumecovënëtsi­
vi. Bajarapamonae apo jumecovënëtsi Dioso pecapanepaejavanexatsi. 
Itsiata baitsi jane bajarapamonaeyajuvënëvi, caejiviyobeje, Dioso itape­
tatsi pijajivinexa. Bajarapamonae jumecovënëta pexaniajailivaisi, Dioso 
pejumelivaisi, pecapanepaelivaisinexatsi Diosojavabelia. Itsamonae apo 
jumecovënëtsi bajarapalivaisi. Tsipaji ajamatabëcuenetaja. Apo jumeco­
vënëtsi Dioso pejumelivaisi, pexaniajailivaisi, pecapanepaelivaisinexatsi 

picani Diosojavabelia. 8  Israel nacuapijivi, Dioso apo pejumecovënëtsivi, 
yabara Dioso pejumelivaisibaxutota jumaitsi mapacueniaje: “Dioso aja­
matabëcuenetajayaexanatsi. Bajaraxuata bajarapamonae lebabiabi ata 
Dioso pejumelivaisibaxuto, apo jumecovënëtsi. Bajara itsi bajarapamonae 
mapamatacabijavaberena ataje,” jai Dioso pejumelivaisibaxutota Israel 
nacuapijivi, Dioso apo pejumecovënëtsivi, yabara. 9 Israel nacuapijivi, 
Dioso apo pejumecovënëtsivi, yabara bajayata Davidpijinë ata jumaitsi 
mapacueniaje:

Israel nacuapijivi fiesta itsa exanabiaba, 
jamatabëcuenenavëxaniabiaya jamatabëjumai tsabiabi: “Dioso 
cajena nacasivabarëya. Bajaraxuata ayaijava vajaxainaejava 
xainatsi,” jamatabëjai tsabiabi. Itsiata baitsi jane pebarëyajavata, 
itsamatacabi jemata tocopiapatsianatsi pijaneconi yabara Dioso 
jane baja penaneconitsiaexanaejavanexatsi. 10 Bajarapamonae 
apo yapëtae pijaneconi peyajavajinavanapaejava daxitamatacabi. 
Pacuenia bitso piarevejava pecaponaevi, nabëxëtsutsiaya 
bacapona, bajara itsi bajarapamonae pejamatabëëthëtota 
pijaneconi yabara. Bitso yanajamatabëxaina pijaneconi,

jai bajayata Davidpijinë Israel nacuapijivi, Dioso apo pejumecovënëtsivi, 
yabara.

Pacuenia apo judíovi ata Dioso capanepaejitsiatsi yabara pelivaisi
11 Judíovi apo jumecovënëtsi ata Cristo pesivatëpaejavatsi pecapane­

paenexatsi Diosojavabelia, itsiata abaxë Dioso apo navecuaxuabi judíovi 
daxitamatacabijavabelianexa. Judíovi apo pejumecovënëtsixae Cristo 
pelivaisi, juya apo judíovi Dioso tocopatatsi pejumecovënëtsinexa Cristo 
pelivaisi pecapanepaenexatsi Diosojavabelia. Nexata apo judíovi ata peju­
mecovënëtsijava Cristo pelivaisi, judíovi itsa taena, nexata judíovi ata 
jumecovënëtsiana Cristo pelivaisi pecapanepaenexatsi Diosojavabelia. 
12  Judíovi apo jumecovënëtsi Cristo pelivaisi pecapanepaenexatsi 
Diosojavabelia. Bajaraxuata juya Dioso tocopata apo judíovi ata pejume­
covënëtsinexa Cristo pelivaisi pecapanepaenexatsi Diosojavabelia. Nexata 
apo judíovi ata bajarapacuenia caxitajaraba baja pexaniacuene, judíovi 
apo pejumecovënëtsixae Cristo pelivaisi. Bajarapacuenia apo judíovi ata 
aeconoxae baja toxanepanatsi Dioso petocopatsixaetsi pejumecovënëtsi­
nexa Cristo pelivaisi. Itsiata baitsi jane pacuenia apo judíovi ata aecono­
xae toxanepanatsi, bajaraxua matatoxenetsia bitso pexaniacuene caxi­
tajarabiana pamatacabi judíovi ayaibitsaëto jane baja jumecovënëtsiana 
Cristo pelivaisi.

13  Aeconoxae baja palivaisi pacatsipaebatsi, bajarapalivaisi paxamë 
apo pajudíovinexamë. Jitsipajë paneyapëtaenexa Dioso taneitorobicue­
ne. Dioso nitoroba paxamë apo pajudíovimëjavabelia patacatsipaebinexa 

Dioso pejumelivaisi. Nexata jamatabëjumaitsinë: “Dioso cajena neto­
copata ayaijamatabëcuene pexainaelivaisi jivi tatsipaebaponaenexa,” 
jamatabëjanë. 14 Bajarapacuenia Dioso pejumelivaisi pacatsipaebaponatsi 
tsipaji jitsipajë tajaviriavi ata, judíovi, Dioso petoexanaenexatsi pacue­
nia paxamë ata Dioso pacatoexana papecacapanepaenexa. Nexata meta 
bajarapacuenia judíoviyajuvënëvi ata jumecovënëtsiana Cristo pelivaisi 
pecapanepaenexatsi Diosojavabelia. 15 Judíoviyajuvënëvi Cristo navecuai­
taveta. Nexata juya pamonae apo judíovi, Dioso barajamatabëcuenexa­
nepanaeyatane. Pamatacabi judíovi jumecovënëtsiana Cristo pelivaisi, 
Dioso pitsianatsi pijajivinexa. Bajaraxua bitso pinijicuene tsane. Judíovi 
aeconoxae bepetëpaevi Dioso tanetsi apo pejumecovënëtsixae Cristo 
pelivaisi. Nexata pamatacabi judíovi jumecovënëtsiana Cristo pelivaisi, 
Dioso taenatsi petëpaecujinae bepiasaëyaexanaevitsi. 16  Panbë jivi ofren­
dacuenia itsa rajuta Diosojavabelia, copiaya pexanaepanbë barajuta. 
Nexata bajarapapanmatabëta cotocaevi pexanaepan ata, apo rajutsi ata 
Diosojavabelia, Dioso pijapancuenia tane. Naejava ata petabunepe jivi 
ofrendacuenia itsa rajuta Diosojavabelia, nexata daxita pemaxërananë ata 
Dioso pijamaxërananëcuenia tane. Bajara pijinia itsi judíovi ata. Judíovi 
pijasalinaivimi Dioso itsa itapeta pijajivinexa, nexata judíovi pemomoxi 
ata Dioso pijajivicuenia tane.

17 Dioso tane judíovi, beolivonaemaxërananë. Olivonaenë pexainaenë, 
pepo olivonaemaxërananë caucuba juya saicayaviria olivonaemaxërana­
xi perubinexa bajarapacovëta. Nexata pepo olivonae ënëtuatuajëpijime­
ra junua bajarapamaxëranaxi ënëtuatuajëjava pejuvarubenaenexa pepo 
olivonaemaxëranajavaberena. Bajara pijinia pacuenia Dioso pacatoexana 
paxamë apo pajudíovimë. Judíovi apo pejumecovënëtsixae Cristo peli­
vaisi, paxamë juya, apo pajudíovimë, Dioso papijajivimë pacaexana. 
18  “Judíovivecua Dioso papijajivinë paneexana. Nexata paayaijamata­
bëcuenevinë judíovivecua,” pajamë pëtsa. Tsipaji payapëtaneme mapa­
cueneje. Naejava, petabunepe pejamatabëcueneta, xaniavaetsia nuca. 
Pemaxërana pejamatabëcueneta, xaniavaetsia apo nucae. Bajara pijinia 
paxamë ata paitsimë. Apo pacacaëjëpae paneyavenonaenexa judíovijava­
belia. Biji rajane judíovi bepapecayavenonae. Tsipaji judíovi apo jumeco­
vënëtsi Cristo pelivaisi. Nexata judíovi apo pejumecovënëtsixae, Cristo 
pelivaisi juya paxamë Dioso pacaitaxutotsoniatane. Nexata pacatocopa­
ta Cristo pelivaisi panejumecovënëtsinexa Dioso papecacapanepaenexa 
panijaneconivecua.

19 Nexata meta pajumaitsimë: “Pacuenia olivonaenë pexainaenë, oli­
vonaemaxërananë caucuba, bajarapacovëta juya perubinexa itsaviriao­
livonaemaxëranaxi, bajara pijinia itsi Dioso. Dioso navecuatsata judíovi 
juya apo judíovitsi vajanacaitapetsinexa pijajivinexatsi,” pajamë meta. 
20 Pacuenia olivonaenë pexainaenë, pibisiamaxërana caucuta, bajara 

pijinia itsi Dioso. Dioso navecuatsata judíovi apo pejumecovënëtsixae 
Cristo pelivaisi. Pacuenia olivonaenë pexainaenë, pecaucutsimaxërana 
pecovëta juya itsaviriaolivonaemaxërana ruta, bajara pijinia pacuenia 
paxamë ata judíovi pejamatabëcuenemi, pacapita Dioso papijajivinexa­
më panejumecovënëtsixae Cristo pelivaisi. Bajaraxuata pëtsa panata­
neme paayaijamatabëcuenevimë. Biji rajane xania. Cujunaviaya Dioso 
pajinavanapare panevecuajopaeyaniva Dioso panejumecovënëtsijava. 
21 Pacuenia olivonaenë pexainaenë, pibisiamaxërana bacaucuta, baja­
ra pijinia pacuenia Dioso judíovi navecuatsata apo pejumecovënëtsixae 
Cristo pelivaisi. Judíovi picani Dioso itapeta pijajivinexa. Nexata judíovi 
Cristo pelivaisi apo pejumecovënëtsixae, Dioso navecuatsata pitapetsi­
vimi ata. Nexata bajarapacuenia paxamë ata Dioso pacanavecuatsatsipa 
panevajënaeyabelia itsa apo pajumecovënëtavanapaemë tsipae Cristo 
pelivaisi. 22  Bajaraxuata pacanaëjëre mapacueneje. Dioso bitso papecaita­
xutotsoniataexae, pacatocopata Cristo pelivaisi panejumecovënëtsinexa. 
Pacanaëjërenua mapacueneje. Apo pejumecovënëtsixae Cristo pelivaisi, 
Dioso navecuatsata pitapetsivimi ata. Xaniajai cajena. Dioso naneconi­
tsiaexanapona daxita pamonae apo jumecovënëtsi Cristo pelivaisi. Itsiata 
paxamëjavabelia Dioso pacaitaxutotsoniatane. Nexata panevajënaeyabe­
lia tsiteca Dioso pajumecovënëtavanapare. Itsa pacopabijitsipame Dioso 
panejumecovënëtsijava, nexata pacuenia olivonaenë pexainaenë, pibi­
siamaxërana bacaucuta pexuabinexa, bajara pijinia pacuenia paxamë 
ata Dioso pacanavecuaxuabijitsipa. 23  Judíovi Dioso pejumeaebijava itsa 
copatsiana, nexata jumecovënëtsiana Cristo pesivatëpaejavatsi pecapane­
paenexatsi Diosojavabelia. Nexata bajarapamonae ata Dioso pijajivi tsane. 
Nexata pacuenia olivonaenë pexainaenë, pecaucutsimaxëranami icatsia 
caevëarena pecovëta ruta, bajara pijinia pacuenia Dioso icatsia pitsiana­
tsi judíovi Dioso pijajivinexa. 24 Pacuenia saicayaviria olivonaemaxërana 
ruta pepo olivonaemaxëranacovëta, bajarapacovëta pejuvarucaenexa, 
bajara pijinia pacuenia Dioso pacapita paxamë apo pajudíovi atamë Dioso 
papijajivinexamë. Paxamë apo pajudíoviriavi atamë, itsiata Dioso pacapi­
ta papijajivinexamë. Judíovi biji toyapëxanepanatsi icatsia pepitsinexatsi 
Dioso pijajivinexa. Tsipaji bajarapamonae pijasalinaivimi ata Dioso itape­
ta pijajivinexa.

Pacuenia Dioso capanepaejitsia judíovi, 
Israel nacuapijivi, yabara pelivaisi

25 Tajamonae, panejamatabëjumaitsiyaniva mapacueniaje: “Vaxaitsi 
bitso vajayapëtaevi,” panejamatabëjaiyaniva, jitsipajë paneyapëtaenexa 
mapalivaisije, Dioso muetsia pexainabuatsilivaisimi. Judíoviyajuvënëvi 
baja cajena ajamatabëcuenetaja. Nexata bajarapamonae apo jumeco­
vënëtsi Cristo pelivaisi. Nexata ayaibitsaëtoxaneto apo judíovi, itsa 

jumecovënëtsiana Cristo pelivaisi, matapania jane baja judíovi ata 
jumecovënëtsiana Cristo pelivaisi. 26  Nexata daxita pamonae judíovi, 
itsamatacabi Dioso capanepaenatsi pacuenia baja Dioso pejumelivaisiba­
xutota tajëvelia jumaitsi. Dioso pejumelivaisibaxutota tajëvelia jumaitsi 
mapacueniaje:

Jerusalén tomaraverena najetarucaena daxitajivi 
pecapanepaenënexa. Bajaraponë daxita judíovi, pamonae 
Israelpijinë pemomoxi, vecuaajibiaexanaena pibisiacuene 
pexanaeneconimi. 27 Itsa bajaraponë vecuaajibiaexanaena 
pibisiacuene pexanaeneconimi, nexata jane baja toexanaenajë 
pacuenia bajayata tajëvelia najumecapanepaeya jumaitsinë 
bajarapamonae pijasalinaivimijavabelia,

jai tajëvelia Dioso pejumelivaisibaxutota Dioso pejumaitsijava judíovi 
pecapanepaejavanexa Cristo pejamatabëcueneta.

28  Judíoviyajuvënëvi Dioso pijavajabitsaë naexana. Tsipaji apo jumeco­
vënëtsi Cristo pelivaisi pecapanepaenexatsi Diosojavabelia. Itsiata abaxë 
tsiteca Dioso asiva judíovi. Tsipaji bajayata copiata Dioso itapeta bajara­
pamonae pijasalinaivimi pijajivinexa. 29 Xua Dioso rajuta judíovijavabe­
lia, apo vecuacanaviatsi. Pamonae pijinia Dioso junata pijajivinexa, apo 
navecuaxuabi tsane. Nexata itsamatacabi bajarapamonae Dioso athëbë­
tatsia yajavaecaena daxitamatacabijavabelianexa. 30 Paxamë apo pajudío­
vimë, pamatacabi abaxë Cristo pelivaisi apo pajumecovënëtsimë, Dioso 
picani apo papijajivimë. Judíovi apo pejumecovënëtsixae Cristo pelivaisi, 
nexata apo pajudíovi atamë, Dioso pacaitaxutotsoniatane. Papijajivimë 
baja pacaexana. 31 Bajara pijinia pacuenia itsane judíovi ata. Maparucaeje 
abaxë judíovi apo jumecovënëtsi Cristo pelivaisi. Itsiata itsamatacabijava­
belia judíovi ata Dioso itaxutotsoniataenatsi pacuenia paxamë ata Dioso 
pacaitaxutotsoniatane. 32  Dioso tocopata daxitajivi pijacuata penatojitsi­
paecuenia pexanavanapaenexa Dioso pitorobicueniatsi apo pejumecovë­
nëtsixae. Nexata daxitajivi naneconita Diosojavabelia. Bajarapacuenia 
Dioso tocopata itsamatacabijavabelia icatsia pitaxutotsoniataenexa 
bajarapamonae.

33  ¡Dioso baja cajena pitaxutotsoniataenë daxitajivi pecapanepaenexa! 
¡Dioso cajena bitso peyapëtaenë! ¡Daxitalivaisi bitso pejumeyapëtaenë­
nua! Pacuenia Dioso najamatabëcuenevereta pexanaenexa, pacuenia ata 
baja exanapona, vaxaitsi bajaraxua Dioso apo jamatabëcueneyapëtae­
tsi. 34 Dioso pejumelivaisibaxutota jumaitsi mapacueniaje. “Vaxaitsi apo 
jamatabëcueneyapëtaetsi xua najamatabëxaina Dioso. Apo nacacaëjëpae­
nua vajamuxujiobinexa ata. 35 Dioso cajena itsajivijavabelia ata apo amo­
neyabi. Nexata xua Dioso rajuta itsajivijavabelia, apo rajutsi piamoneyabi­
matamo,” jai Dioso pejumelivaisibaxutota Dioso yabara. 36  Tsipaji cajena 
Dioso pijacuata exana daxitacuene. Evetanua daxitacuene. Daxitacuene 

baja cajena Dioso pijajava. Nexata Diosojavabelia vaxaitsi bejumaitsitsi 
tsabiabi mapacueniaje: “¡Diosomë, bitso ayaijamatabëcuenenëmë!” bejai­
tsi tsabiabi daxitamatacabijavabelianexa. Bajara itsi tsane.

Pacuenia Dioso pejumecovënëtsinë 
benajamatabëcuenerajuta Diosojavabelia pijajivitonënexa 

daxitamatacabijavabelianexa yabara pelivaisi

12 �1 Tajamonae, payapëtaneme rabaja Dioso ayaicuenia vajanacai­
taxutotsoniataejava. Bajaraxuata pacaitorobatsi mapacueniaje. 

Pacuenia ofrenda barajutatsi Diosojavabelia Dioso pijajavanexa, bajara 
pijinia pacuenia panajamatabëcuenerajure Diosojavabelia, pacuenia Dioso 
pacaitorobapona paneexanabiabinexa daxitamatacabijavabelianexa. 
Nexata ëDioso pijacuene panetonacuenebijava, pacaasaëmëre tsavanapae 
papecasivabarëyanexa Dioso. Bajarapacuenia Diosojavabelia panajama­
tabëcuenerajure panejamatabëëthëtojavavetsina panetsitanajamatabë­
cueneitajëtsinexa pepacuene panejitsipaejava Dioso. 2  Pëtsa paexanava­
napame pacuenia exanavanapa Dioso apo pejumecovënëtsivi. Biji rajane 
panajamatabëcuenecopare Diosojavabelia papecarajutsinexa pejanaja­
matabëcuene. Nexata bajarapacuenia payapëtaename xua Dioso pacatoji­
tsipa paneexanabiabinexa. Xua Dioso pacatojitsipa paneexanabiabinexa, 
bajaraxua bitso pexaniacuene. Bajaraxua itsa paexanabiabianame, Dioso 
pacasivabarëya tsane.

3  Dioso raja taneitaxutotsoniataexae, nitoroba tatonacuenebinexa. 
Bajaraxuata mapacuenia pacajumaitsitsije. Pacuenia baja aeconoxae paja­
matabëcueneitsimë tsavanapae, bajarapajamatabëcuene matatoxenetsia 
pëtsa panataneme paayaijamatabëcuenevimë bitso. Biji rajane pacaejivi­
më canacujitsia, xuavajëto Dioso pacajamatabëcuene caëjëpaeyaexanapo­
na paneexanabiabinexa panenajamatabëcuenecopatsixae Diosojavabelia, 
bajarapacuenia saya baja panataema. 4 Jivi itsa naexana, yajavanaexana 
peperabëto, caeperabëtoreca. Itsiata bajarapaperabëtopijivi saicaya xaina­
pona pevënëanë. Caevito canacujitsia saicaya xaina pexanabiabijavanexa. 
5 Bajara pijinia pacuenia vaxaitsi ata itsitsi, Jesucristojavabelia vajanaja­
matabëcuenecopatsivi. Ayaibitsaëto atatsi, itsiata caenë Cristo beperabë­
totsi. Nexata namataenetsia nayavenonabiabianatsi.

6  Caejivitsi canacujitsia, pacuenia Dioso nacatojitsipa, saicaya nacaja­
matabëcuene caëjëpaeyaexanapona vajaexanabiabinexa. Nexata Dioso 
betonacuenebavanapatsi pacuenia nacajamatabëcuene caëjëpaeyaexa­
napona. Dioso itsa nacajamatabëcuene caëjëpaeyaexana jivi vajatsipae­
babiabinexa Dioso pejumelivaisi, nexata betsipaebabiabatsi xaniavae­
tsia pacuenia nacajamatabëcuene caëjëpaeyaexana. 7 Itsa pijinia Dioso 
nacajamatabëcuene caëjëpaeyaexana vajayavenonabiabinexa itsamonae 
Dioso pejumecovënëtsivi, nexata xaniavaetsia beyavenonabiabatsi Dioso 

pejumecovënëtsivi. Pajivi pijinia Dioso jamatabëcuene caëjëpaeyaexanatsi 
Dioso pejumelivaisi jivi petsipaebabiabinexa, xaniavaetsia betsipaebabia­
ba daxita pejamatabëcuenesaëta. 8  Pajivi pijinia Dioso jamatabëcuene caë­
jëpaeyaexanatsi itsamonae pemuxujiobabiabinexa pejamatabëcueneasaë­
yaexanaenexa Dioso pejumecovënëtsijava, bajarapajivi bemuxujiobabiaba 
xaniavaetsia bajarapamonaejavabelia. Pajivi pijinia rajutabiaba pexai­
naeyajuvënëjava bepejiobivijavabelia, berajutabiaba itsajamatabëcuene 
xainaenejeva. Pajivi pijinia itsacuenejava evetsiaexanatsi, bevetaponapo­
na xaniavaetsia. Pajivi pijinia yavenonabiaba piavitanevi, pamonae ata 
bitso najamatabëxaina pijamonaejiviyo itsa totëpatsi, beyavenonabiaba 
barëyaya.

Pacuenia Jesucristo pijajivi bexanavanapa yabara pelivaisi
9 Xaniavaetsia namataenetsia panaasivamëre tsavanapae. Paitoyamëre 

pibisiacuene pexanaejava. Pacaasaëmëre tsavanapae ëpexaniacuene 
paneexanaejava. 10 Pacuenia nacaeenapijivi bitso nasiva, bajarapacuenia 
panaasivamëre tsavanapae Cristo papijajivixaemë. Itsamonae Dioso peju­
mecovënëtsivi, patojitsipare itsamonae petaenexatsi ayaijamatabëcuenevi 
paxamë matatoxenetsia. Namataenetsia panayaiyataeyabiabare.

11 Pacaasaëmëre tsavanapae Dioso pijacuene panetonacuenebijava. 
Pëtsa pafaetabimë. Daxita panejamatabëcuenesaëta patonacuenebabiaba­
re Dioso pijacuene.

12  Pasivabarëyamëre tsavanapae. Tsipaji rabaja payapëtaneme itsamata­
cabi panexainaejavanexa matacabi apo pevereverecaejava. Itsamonae itsa 
pacabejiobiaexana Cristo papijajivixaemë, bajayajebi ata, pëtsa pacopata­
me. Daxitamatacabi pavajëtabiabare Diosojavabelia pacopatsinejevamë.

13  Itsajota Dioso pejumecovënëtsivi namatavenona, payavenona­
biabare. Pamonae pacasivaxaina panijaboyaberena, xaniavaetsia 
pacopiapitabiabare.

14 Pamonae pibisiacuene pacaexana, patovajëtabiabare Diosojavabelia 
Dioso peyavenonaenexatsi. Patovajëtabiabare pexaniacuene. Pëtsa pato­
vajëtabiabame pibisiacuene juya pibisiacuene pexanaenexatsi.

15 Pamonae barëya petocopiapatsixaetsi pexaniacuene, bajarapamonae 
paxamë ata pajamatabëcueneyavenonaeya barëyamëre. Pamonae pijinia 
nua petocopiapatsixaetsi apo pejitsipaecuene, bajarapamonae paxamë ata 
pajamatabëcueneyavenonaeyanuema.

16  Najamatabëcuenejëpaeya pajinavanapare. Pëtsa panataneme paayai­
jamatabëcuenevimë. Pamonae beeveliajamatabëcuenevi ata, xaniavaetsia 
pataema. Xaniavaetsia payajavajinavanaparenua. “Xanë bitso tayapëtaenë 
itsamonae matatoxenetsia,” pajamatabëjamë pëtsa.

17 Itsajivi pibisiacuene itsa pacaexana, pëtsa juya pibisiacuene panama­
tamoexaname. Paexanabiabare ëpexaniacuene, xua jivi tsitaxanepanatsi. 

18  Xua Dioso pacajamatabëcuenecaëjëpaeyaexana paneexanaenexa, 
bajaraxua paexanabiabare xaniavaetsia panejinavanapaenexa, daxitaji­
vijavabelia itsacuene paexanaenejevamë. 19 Tajamonae bitso patacaasi­
vavi, itsamonae pibisiacuene itsa pacaexana, pëtsa panamatamotame. 
Pacopare saya bajarapamonae Dioso penaneconitsiaexanaenexatsi. Tsipaji 
Dioso pejumaitsijava, Dioso pejumelivaisibaxutota jumaitsi mapacue­
niaje: “Pamonae pibisiacuene exana itsamonaejavabelia, xanë naneconi­
tsiaexanaenajë,” jai Dioso pejumelivaisibaxutota. 20 Dioso pejumelivai­
sibaxutota itsabaxutota pijinia jumaitsi mapacueniaje: “Nijavajabitsaënë 
itsa piajani, rajure pexaejava. Mera itsa jitsipa, rajure mera piapaenexa. 
Bajarapacuenia itsa exaname, nexata caurataena nijavajabitsaënë ata,” 
jai Dioso pejumelivaisibaxutota. 21 Itsajivi pibisiacuene itsa pacaexana, 
pëtsa pibisiacuene panamatamoexaname. Tsipaji bajarapacuenia panaja­
matabëcuene bijianaejitsipame. Biji rajane pajivi pibisiacuene pacaexana, 
pexaniacuene patoexanare. Nexata bajarapacuenia pibisiacuene papecae­
xanaejivi ata, pajamatabëcuenecaeviaexanaename.

13 �1 Daxita pamonae gobierno pijajivi, papecayanacuaevetsivi, 
pacuenia bajarapamonae pacaitoroba, xaniavaetsia pajumeco­

vënëtabiabare. Tsipaji bajarapamonae, caenë canacujitsia, Dioso peja­
matabëcueneta pacayanacuaeveta. Daxita pamonae nacua pevetsivi, 
pacaeveta Dioso petocopatsixaetsi. 2  Nexata pajivi apo jumecovënëtsi 
pacuenia nacuaevetsinë itorobatsi, bajarapajivi Dioso ata apo jumecovë­
nëtsi. Pamonae apo jumecovënëtsi, nexata bajarapamonae Dioso naneco­
nitsiaexanaenatsi. 3  Pamonae pexaniacuene exanavanapa, nacuaevetsivi 
apo cujunavi. Pamonae pijinia pibisiacuene exanavanapa, nacuaevetsivi 
cujunava. Paxamë nexata pexaniacuene paexanavanapare ajunavijibia 
panejinavanapaenexa. Nexata pacasivabarëya tsane papecayanacuaevetsi­
vi. 4 Bajarapamonae Dioso pejamatabëcueneta nacuenebavanapa. Nexata 
pacaevetavanapa pibisiacuenevecua. Itsiata pibisiacuene itsa paexaname, 
papecayanacuaevetsivi bepacujunavame. Tsipaji bajarapamonae Dioso 
tocopatatsi papecananeconitsiaexanaenexa. Dioso tocopatatsi bajarapa­
monae penaneconitsiaexanaenexa daxita pamonae pibisiacuene pexanae­
vi. 5 Bajaraxuata bejumecovënëtatsi pamonae vajanacayanacuaevetsivi. 
Apo jumecovënëtsitsi saya vajanacananeconitsiaexanaeyaniva. Jume 
baja cajena. Biji rajane jumecovënëtatsi tsipaji Dioso pijajivixaetsi, vaja­
jamatabëcueneta yapëtanetsi pacuenia bexanavanapatsi. 6  Bajaraxuata 
nacuaevetsivijavabelia impuestomatamo pamatamotabiabame panemata­
motsipalatata penaevetsinexa. Nacuaevetsivi, Dioso pejamatabëcueneta, 
tocopatatsi nacua pevetsinexa. Nexata nacua ëpevetsicuene nacueneba.

7 Pacuenia pacaejivimë canacujitsia bepatoexaname gobierno pejama­
tabëcueneta penacuenebivijavabelia, bajarapacuenia patoexanabiaba­
re. Bajarapamonaeyajuvënëvi itsa caetuata impuestomatamo, xuavajëto 

pamoneyabame, pamatamotabiabare. Pamonae pijinia peyaiyataevitsi, payaiya­
taeyabiabare. Pamonae peyaiyataevitsi, bajarapamonae pexaniacuenia pabara­
cuaicuaijamëre tsabiabi. 8 Pëtsa pamoneyabame itsajivi ata. Biji rajane pacuenia 
Cristo pacaasiva, bajarapacuenia paxamë ata panaasivamëre tsavanapae. Pajivi 
asiva itsajivi ata pacuenia nasiva pijacuata, bajarapajivi jumecovënëtsicapane­
pa Dioso Moiséspijinëta penajumecopatsilivaisi. 9 Dioso Moiséspijinëta pena­
jumecopatsilivaisi, itaveta mapacueniaje: “Pëtsa jaitame itsava nijavavecua. 
Pëtsa beyaxuabame jivitonë. Pëtsa nacobetoxotame. Pëtsa najumetsënëtsiaya 
baracuaicuaijamë itsajivi. Pëtsa cobecaëbame itsajivi pexainaejava,” jai Dioso 
Moiséspijinëta penajumecopatsilivaisi. Nexata paxamë itsa pajumecovënëtsica­
panepaejitsipame daxita mapalivaisije, itsalivaisiyo ata yajava, pajumecovënë­
tsicapanepaejitsipame mapejumaitsilivaisiyoje: “Asivamëre itsajivi ata pacuenia 
xamë nijacuata nasivamë,” pejailivaisiyo. 10 Tsipaji pajivi asiva itsajivi ata, pibi­
siacuene apo exanae bajarapajivijavabelia. Bajaraxuata itsa asivatsi itsamonae 
ata, nexata jumecovënëtsicapanepatsi daxita pacuenia Dioso nacaitoroba.

11 Bajarapacuenia itsamonae ata biasivatsi. Tsipaji baja yapëtane­
tsi bitso baja imoxoyo pevajënae icatsia Jesucristo pepatsijavanexatsica. 
Vajanacacapanepaenënexa, najetarucaena vajanacacapanepaenexa mapanacua­
vecuaje. Pamatacabi taxuxuabatsi Jesucristo vajajumecovënëtsijava, nacatsita 
tajëvajënae abaxë itajara Jesucristo icatsia pepatsijavanexatsica. Aeconoxae baja 
bitso imoxoyo pevajënae icatsia Jesucristo pepatsijavanexatsica. 12 Meravi abaxë 
aitaquiri. Itsa baja icatsia matacabijitsia, pitaquirijavami baja ajibi tsaponae. 
Bajara pijinia pacuenia imoxoyo baja pevajënae pecopiarucaenexa mapanacua­
pijivi pibisiacuene pexanaejava yabara piajamatabëcueneitaquirijavami. Tsipaji 
baja imoxoyo pevajënae icatsia Jesucristo pepatsijavanexatsica. Bajaraxuata 
bexanavanapatsi ëpexaniacuene Dioso pejitsipaecuenia. 13 Aeconoxae baja 
vajavajënaeyabelia, jinavanapaenatsi xaniavaetsia vajayapëtaexae pexaniajai­
livaisi. Apo ponae tsanetsi piaitajibivijava. Apo ponae tsanetsi fiestajava ata, 
itsajota pibisiacuene exanavanapa. Apo exanae tsanetsi pibisiacuene vajavitota. 
Apo exanae tsanetsi itsacuenejava ata, xua pibisiacuene. Nabijataeya apo naju­
meanaenotsi tsanetsi. Itsamonae ata apo cuenecaëbi tsanetsinua. 14 Biji rajane 
vajëtabiabianatsi vajatuxanenë Jesucristojavabelia vajanacayavenonabiabinexa. 
Vajatuxanenë Jesucristo nacajamatabëcueneasaëyaexanaena vajatojinavana­
paenexa vajanacatojitsipaecuenia. Apo sivanajamatabëxainae tsanetsi pacuenia 
vajacuata natojitsipatsi pibisiacuene vajaexanaenexa.

Pacuenia Pablo itaveta Roma tomarapijivi Dioso 
penajuajumecovënëtsivi itsa janitane pexaejava jumapecataeya 

pexanaenëanëjavabelia peyajuvënërajutsivi, “Pibisiacuene 
exana mapajivije,” pejaiyaniva, yabara pelivaisi

14 �1 Pajivi jumecovënëtsi ata Jesucristo pesivatëpaejavatsi pija­
neconi yabara, itsiata abaxë itsa apo ajamatabëcuenesaë 

pejumecovënëtsijava, bajarapajivi ata xaniavaetsia pacopiapire pane­
nacaetuatsibojavaberena itsa najunua. Bajarapajivi pijaneconi yabara 
Jesucristo pesivatëpaejavatsi pejumecovënëtsicujinae, copata baja pexae­
yabiabijavami jumapecataeya pexanaenëanëjavabelia perajutsiyajuvënëvi. 
Nexata baja cujunava pexaejava, bepibisiacuene pexanaejava petaexae. 
Pëtsa pajumeanaenotame bajarapitsijivijavabelia panexaeyaexanaenexa 
icatsia bajarapayajuvënëvi. 2  Itsamonae Cristojavabelia penajamatabë­
cuenecopatsivi, jamatabëjumaitsi: “Daxitacuene xanepana vajaxaenexa,” 
jamatabëjai. Itsamonae pijinia abaxë jamatabëjumaitsi: “Dioso nacana­
neconitsiaexanaejitsipa jumapecataeya pexanaenëanëjavabelia perajutsi­
yajuvënëvi itsa xanetsi,” jamatabëjai. Nexata ëpeubijava xane jumapeca­
taeya pexanaenëanëjavabelia perajutsiyajuvënëvi pexaeyaniva. 3  Nexata 
pajivi xane jumapecataeya pexanaenëanëjavabelia perajutsiyajuvënëvi, 
pëtsa bijiaya tane pajivi apo xae jumapecataeya pexanaenëanëjavabelia 
perajutsiyajuvënëvi. Pajivi pijinia apo xae jumapecataeya pexanaenëanë­
javabelia perajutsiyajuvënëvi, pëtsa neconitsiaya jumaitsi jivijavabelia: 
“Pibisiacuene exana pajivi xane jumapecataeya pexanaenëanëjavabelia 
perajutsiyajuvënëvi,” jai pëtsa. Tsipaji Cristojavabelia penajamatabë­
cuenecopatsijivi daxitacuene itaxutojema xae ata, itsiata Dioso tanetsi 
aneconijibia. Nexata bajarapajivi Dioso capanepaenatsi. 4 Dioso apo paca­
tocopatsi Dioso pijajivitonë neconitsiaya jivijavabelia panejumaitsinexa 
mapacueniaje: “Xua exana bajaraponë, pibisiacuene. Nexata Dioso nane­
conitsiaexanaenatsi,” panejainexa. Dioso pijajivitonë xaniavaetsia Dioso 
itsa tonacueneba, xaniavaetsia apo tonacuenebi atanua, caenë, Dioso, 
toxanepanatsi, pacuenia jamatabëjumaitsi, pejumaitsinexa pijajivitonëja­
vabelia. Dioso cajena caëjëpatsi peyavenonaenexa pijajivi pejitsipaecuenia 
xaniavaetsia petojinavanapaenexatsi pesivabarëyanexa.

5 Itsamonae Dioso pejumecovënëtsivi yaiyataeyabiaba matacabi. Nexata 
itsamatacabianëvecua caematacabi yaiyataeyabiaba. Itsamonae pijinia 
najëpaeya tane daxitamatacabianë. Pamonae yaiyataeyabiaba caema­
tacabi itsamatacabianëvecua, bajarapamonae xaniavaetsia beyapëtane 
pajamatabëcuenelivaisi yabara yaiyataeyabiaba caematacabi. Pamonae 
ata pijinia najëpaeya tane daxitamatacabianë, xaniavaetsia beyapëta­
ne pajamatabëcuenelivaisi yabara najëpaeya tane daxitamatacabianë. 
6  Pajivi nacueraeveta itsamatacabi, bajarapajivi nacueraeveta peyaiya­
taenexa Dioso. Pajivi pijinia apo nacueraevetsi bajarapamatacabi, apo 
nacueraevetsi tsipaji jamatabëexana pacuenia Dioso itorobatsi. Pajivi 
pijinia xane jumapecataeya pexanaenëanëjavabelia perajutsiyajuvënëvi, 
bajarapajivi xane peyaiyataenexa Dioso. Tsipaji jamatabëjumaitsi: “Dioso 
cajena netocopata daxitacuene taxaenexa,” jamatabëjai. Nexata pexania­
jamatabëcuene rajutabiaba Diosojavabelia. Pajivi pijinia apo xae juma­
pecataeya pexanaenëanëjavabelia perajutsiyajuvënëvi, bajarapajivi apo 

xae peyaiyataenexa Dioso. Tsipaji jamatabëjumaitsi: “Mapavije apo xaenë 
tananeconitsiyaniva Diosojavabelia,” jamatabëjai. Nexata pexaniajamata­
bëcuene rajutabiaba Diosojavabelia ëpeubijava pexaeyabiabixae.

7 Itsajivi ata vaxaitsiyajuvënëjivi, Dioso pejumecovënëtsijivi, apo pona­
ponae ëpijacuata penatojitsipaecuenia pexanaponaponaenexa. Biji rajane 
exanaponapona pacuenia Cristo tojitsipatsi. Petëpaematacabinexa ata 
yabara, apo jamatabëjumaitsi: “Tëpaenajë pamatacabi natojitsipajë tatë­
paejava,” apo jamatabëjai. 8  Vaxaitsi abaxë vajaasaëtsavanapaeepato, 
tojinavanapatsi pacuenia vajatuxanenë nacatojitsipa. Itsiata baitsi jane 
itsamatacabi, tëpaenatsi. Tsipaji Dioso nacatojitsipaena vajatëpaenexa. 
Aeconoxae abaxë vajaasaëtsavanapaevi, vajatuxanenë pijajivitsi tsavana­
pae. Vajatëpaecujinae ata tsane, tsiteca vajatuxanenë pijajivitsi tsavana­
pae tsane. 9 Cristo baja cajena nacasivatëpa vajatuxanenë vajaexanaene­
xa. Nexata icatsia Cristo asaë tsaponaponae petëpaecujinae. Bajaraxuata 
Cristo daxitajivi pijatuxanenë. Piasaëtsavanapaevi, petëpaevi ata, daxita 
pamonae najamatabëcuenecopata bajaraponëjavabelia, Cristo cajena 
pijatuxanenë.

10 Bajaraxuata nexata jumapecataeya pexanaenëanëjavabelia pera­
jutsiyajuvënëvi paxamë panijabananë pexaejava yabara, baracuai­
cuaijaiya apo bepajumaitsimë mapacueniaje: “Maponëje pibisiacuene 
exana. Nexata Dioso naneconitsiaexanaenatsi,” apo bepajamë. Bijiaya 
ata apo bepataemë bajaraponë. Tsipaji cajena itsamatacabi daxitatsi 
vaxaitsi Cristo pitabarata nubenaenatsi, caejivitsi canacujitsia, vajana­
vajunupaebaponaenexa daxita pacuenia exanavanapatsi mapanacuata­
je. 11 Bajaraxua yabara Dioso pejumelivaisibaxutota tajëvelia jumaitsi 
mapacueniaje:

Dioso tajëvelia jumaitsi: “Xanë daxitamatacabijavabelianexa 
tasaëtsaponaponaenë. Nexata tajumaitsijume xaniajanë. 
Itsamatacabi daxitajivi taitabarata pematabacabëta 
netonubenaena taneyaiyataexae. Daxitajivi nevajunupaebiana 
Diosonëcuenenë,”

jai Dioso pejumelivaisibaxutota mapacueniaje Dioso tajëvelia pejumaitsi­
java daxitajivi yabara.

12  Nexata vaxaitsi itsamatacabi, caejivitsi canacujitsia, navajunu­
paebaponaenatsi Diosojavabelia daxita pacuenia exanavanapatsi 
mapanacuataje.

Pacuenia Pablo itaveta Roma tomarapijivi Dioso 
penajuajumecovënëtsivi Diosovecua pejopaeyaexanaeyaniva 

petsitaexanaejava pejamatabëcueneta yabara pelivaisi
13  Itsamatacabi caejivitsi canacujitsia nubenaenatsi Cristo pitabarata 

vajanavajunupaebaponaenexa pacuenia exanavanapatsi mapanacuataje. 

Bajaraxuata itsanë vajabananë pexanaejava yabara, apo bebaracuaicuai­
jaitsi pibisiacuenia. Biji rajane bejamatabëjumaitsitsi mapacueniaje: “Apo 
tsitaexanaenë tsane itsacuenejavayo ata, xua yabara itsajivi, Dioso peju­
mecovënëtsijivi, jamatabëcuenebijianaejitsipatsi,” bejamatabëjaitsi. 14 N
ajamatabëcuenecopatajë xaniavaetsia vajatuxanenë Jesucristojavabelia. 
Nexata yapëtaniji Dioso tanetocopatsijava taxaenexa xua picani cujuna­
vajë taxaejava Jesucristojavabelia tanajamatabëcuenecopatsivajënaeya. 
Itsiata meta itsanë Dioso pejumecovënëtsinë bajaraxua itsa xane, jamata­
bëjumaitsi tsipae: “Dioso apo netocopatsi taxaenexa bajaraxua. Itsa xae­
jitsipajë, naneconitsipajë Diosojavabelia,” jamatabëjai tsipae. Nexata apo 
xae tsipae bajaraxua. 15 Panijabananë itsa apo pexaenë jumapecataeya 
pexanaenëanëjavabelia perajutsiyajuvënëvi, pëtsa patsitaxaneme. Tsipaji 
paxamë itsa patsitaxaejitsipame jumapecataeya pexanaenëanëjavabelia 
perajutsiyajuvënëvi, panijabananë bepacasivajamatabëjiobi tsipae. Tsipaji 
panijabananë bepibisiacuene patsitaexanaejitsipame itsa patsitaxaejitsi­
pame jumapecataeya pexanaenëanëjavabelia perajutsiyajuvënëvi. Nexata 
jumapecataeya pexanaenëanëjavabelia perajutsiyajuvënëvi, panijabananë 
itsa patsitaxaejitsipame, nexata panijabananë asivaya apo pataemë tsipae. 
Tsipaji itsa pacajanitaejitsipa panexaejava jumapecataeya pexanaenëanë­
javabelia perajutsiyajuvënëvi, nexata bajaraponë ata naxaejitsipa. Nexata 
Diosojavabelia bepenaneconitsinë nataejitsipa penaxaexae jumapecataeya 
pexanaenëanëjavabelia perajutsiyajuvënëvi. Panetsitaxaejava pejamata­
bëcueneta Diosovecua panenaxuabiaexanaeyaniva panijabananë, pëtsa 
patsitaxaneme jumapecataeya pexanaenëanëjavabelia perajutsiyajuvë­
nëvi. Tsipaji rabaja vajatuxanenë Cristo sivatëpa bajaraponë ata pena­
xuabiyaniva. 16  Payapëtae atamë, xua picani xanepana paneexanaenexa, 
itsiata panijabananë itsa cujunava bajaraxua pexanaenexa, pëtsa patsi­
taexaname. Tsipaji panijabananë pacataejitsipa pibisiacuene bepaneexa­
naevi. 17 Vaxaitsi baja najamatabëcuenecopabatsi Cristojavabelia. Nexata 
jumecovënëtavanapatsi Dioso. Apo nacaitorobi vajanayanijobabiabinexa 
ëvajaxaejava yabara, vajaapaejava ata yabara. Biji rajane nacaitoroba 
xaniavaetsia aneconijibia najamatabëcuenejëpaeya vajajinavanapaenexa. 
Nacaitorobanua jamatabëcuenebarëyaya vajajinavanapaenexa Espíritu 
Santo vajanacatsijamatabëecaexae. 18  Pajivi Dioso pijacuene tonacuene­
baponapona, sivajamatabëcuenebarëyatsi Dioso. Jivi ata xaniavaetsia 
yaiyatanetsi.

19 Xua Dioso nacayavenona vajajinavanapaenexa najamatabëcuene­
jëpaeya, bajaraxua exanavanapaenatsi. Xua ata nacayavenona nama­
taenetsia vajanajamatabëcuene asaëyaexanaenexa Diosojavabelia, 
bajaraxua ata exanavanapaenatsi. 20 Pëtsa patsitaxaneme xua panijaba­
nanë tane bepitavetsijavatsi pexaeyaniva. Nexata itsa pacajanitaejitsipa 
panexaejava, bajarapajivi ata naxaejitsipa. Nexata bepenaneconitsinë 

Diosojavabelia nataejitsipa. Panexaejava pejamatabëcueneta, bajarapajivi 
Diosovecua pajopaeyaexanaejitsipame. Bajaraxuayaniva pëtsa patsitaxa­
neme xua cujunava panijabananë. Xaniajai rabaja. Daxitacuene rabaja 
picani xanepana vajaxaenexa. Itsiata pibisiacuene paexanaejitsipame itsa 
patsitaxaejitsipame xua panijabananë taejitsipa bepibisiacuene panee­
xanaejava itsa paxaejitsipame. 21 Bajaraxuata pëtsa paxaneme jumape­
cataeya pexanaenëanëjavabelia perajutsiyajuvënëvi. Pëtsa papamenua 
piatanera paneaitajibiyaniva. Pëtsa paexanamenua itsacuenejava ata, xua 
pejamatabëcueneta panijabananë pajopaeyaexanaejitsipame Diosovecua. 
Pëtsa patsitaexaname xua panijabananë jamatabëcuene faefaenaeyaexa­
naejitsipatsi. 22  Itsa baja xaniavaetsia payapëtaneme pexanepanaecuene 
panexaenexa, xua picani pacujunavame panexaejava Jesucristojavabelia 
panenajamatabëcuene copatsivajënaeya, saya pamoyamë tsane. Tsipaji 
Dioso yapëtane pacuenia panajamatabëxainame bajaraxua yabara. ¡Bitso 
jamatabëcuenebarëya pajivi pexanabiabijava yabara jamatabëjumaitsi: 
“Dioso pitabarata aneconijibia toponaponajë,” jamatabëjai! 23  Pajivi pijinia 
jamatabëjumaitsi ata: “Apo xanepanae tsipae taxaenexa bajaraxua,” jama­
tabëjai ata, itsiata itsa xaejitsipa, bajarapajivi pibisiacuene natoexanae­
jitsipa Diosojavabelia. Tsipaji pijacuata najamatabëcuenebijianaejitsipa. 
Daxita pijinia xua yabara vaxaitsi jamatabëjumaitsitsi: “Dioso apo jitsipae 
vajaexanaenexa bajaraxua,” jamatabëjai atatsi, itsiata itsa exanaejitsipatsi 
bajaraxua, nexata pibisiacuene natoexanaejitsipatsi Diosojavabelia.

Pacuenia becanaëjëtatsi vajabananë 
vajajamatabëcueneyavenonaenexa yabara pelivaisi

15 �1 Vaxaitsi ajamatabëcuenesaëtsi Dioso vajajumecovënëtsijava. 
Nexata beyavenonatsi pamonae abaxë jamatabëcuenefaefaena 

Dioso pejumecovënëtsijava. Pëtsa exanatsi vaxaitsi vajacuata vajanatoji­
tsipaecuenia. 2  Biji rajane caejivitsi canacujitsia becanaëjëtatsi vajabananë 
vajajamatabëcueneyavenonaenexa. Xua yabara vajabananë ajamatabëcue­
nesaëjitsia, bajaraxua betoexanavanapatsi vajabananë pejamatabëcuene­
vitsabinexa Diosojavabelia. 3  Tsipaji Cristo ata, ponë Dioso athëbëvetsica 
itorobica jivi pecapanepaenexa, abaxë itsa ponapona mapanacuataje, apo 
exanae pijacuata penatojitsipaecuenia. Biji rajane nacopata pebejiobiaexa­
naenexatsi pacuenia Dioso tojitsipatsi. Paxa Diosojavabelia Cristo peju­
maitsijava, Dioso pejumelivaisibaxutota tajëvelia jumaitsi mapacueniaje: 
“Pacuenia picani jivi xamë pibisiacuenia jamatabëcabaracuaicuaijai, 
xanë nebaracuaicuaijai tsane,” jai tajëvelia Dioso pejumelivaisibaxutota 
paxa Diosojavabelia Cristo pejumaitsijava. 4 Palivaisi bajayata yaquina 
Dioso pejumelivaisibaxutota, bajarapalivaisi vaxaitsi ata nacatocopa­
ta vajajumecovënëtsinexa, vajanacajamatabëcuene yavenonaenexanua. 
Bajaraxuata bajayajebi nacabejiobiaexanabiabi ata Dioso pijajivixaetsi, 

itsiata ajamatabëcuenesaëtsi tsavanapae. Tsipaji yapëtanetsi pacuenia 
Dioso najumecapanepaeya jumaitsi bajarapalivaisita vajanacacapanepae­
nexa. 5 Itsacuenejavaxi yabara bajayajebi itsa nacajamatabëcueneëjëtapo­
na, nexata Dioso nacajamatabëcueneyavenonapona. Nacajamatabëcuenea
saëyaexanapona bajayajebinexa ata. Pacatovajëtatsi Diosojavabelia Dioso 
papecayavenonaenexa, najamatabëcuenejëpaeya daxita panejinavanapae­
nexa Jesucristo papecatojitsipaecuenia. 6  Nexata daxita paxamë najama­
tabëcuenejëpaeya vajatuxanenë Jesucristo paxa Diosojavabelia pajumai­
tsimë tsabiabi tsane: “Diosomë, bitso ayaijamatabëcuenenëmë,” pajamë 
tsabiabi tsane.

Pacuenia apo judíovi ata pexanialivaisi tsipaebatsi 
pecapanepaelivaisinexatsi yabara pelivaisi

7 Pajudíovinë, apo pajudíovi atamë, najëpaeya Cristo nacapita pijajivi­
nexatsi. Bajara pijinia pacuenia paxamë ata najëpaeya xaniavaetsia nama­
taenetsia panacopiapitabiabianame. Nexata bajarapacuenia itsa paexana­
biabianame, daxitajivi Dioso yaiyataena. Nexata daxitajivi jumai tsabiabi 
tsane Dioso yabara: “Dioso cajena bitso ayaijamatabëcuenenë. Tsipaji 
pijajivi yavenona xaniavaetsia petojinavanapaenexatsi,” jai tsabiabi tsane. 
8  Mara pacajumaitsitsije. Jesucristo athëbëvetsica patsica mapanacuayabe­
tsicaje peyavenonaenexa judíovi. Bajarapacuenia Jesucristo athëbëvetsica 
patsica petocopiapatsixaetsi pacuenia bajayata Dioso najumecapanepae­
ya jumaitsi judíovi pijasalinaivijavabelia. Nexata bajarapacuenia Dioso 
pexaniajainëcuene najamatabëcueneitajëta judíovijavabelia. 9 Jesucristo 
athëbëvetsica patsica pecapanepaenexa apo judíovi ata. Nexata apo judío­
vi ata Jesucristo pejamatabëcueneta: “Diosomë, bitso ayaijamatabëcuene­
nëmë,” jai tsabiabi tsane Diosojavabelia. Bajarapacuenia apo judíovi ata 
jumai tsabiabi tsane Diosojavabelia pitaxutotsoniataexaetsi Dioso. Nexata 
bajaraxua yabara Cristo paxa Diosojavabelia pejumaitsijava, Dioso peju­
melivaisibaxutota jumaitsi mapacueniaje:

Xanë tajamatabëcueneta, daxitanacuanëpijivi: “Diosomë, 
bitso ayaijamatabëcuenenëmë,” cajai tsabiabi tsane. 
Catonaxëanabiabiananua vajianë ata,

jai Dioso pejumelivaisibaxutota paxa Diosojavabelia Cristo pejumaitsijava.
10 Apo judíovi ata Dioso pijajivi pexanaejavanexatsi yabara, itsabaxuto­

ta Dioso pejumelivaisibaxutota jumaitsi mapacueniaje:
Apo pajudíovimë, pajamatabëcuenebarëyamëre Dioso pijajivi, 

judíovi yajava,
jai Dioso pejumelivaisibaxutota apo judíovi ata Dioso pijajivi pexanaeja­
vanexatsi yabara.

11 Itsabaxutota pijinia Dioso pejumelivaisibaxutota jumaitsi icatsia 
mapacueniaje:

Paxamë apo pajudíovimë, Diosojavabelia pajumaitsimëre: “Diosomë, 
bitso ayaijamatabëcuenenëmë,” pajamëre. Paxamë, padaxitamë, 
itsamonaejavabelia pajumaitsimëre: “Caenë Dioso bitso 
ayaijamatabëcuenenë,” pajamëre,

jai Dioso pejumelivaisibaxutota.
12  Isaíaspijinë pijinia itsabaxutota tajëvelia yaquina Jesucristo pelivaisi. 

Jumaitsi mapacueniajë:
Penacuetonëyo naexanaena. Nexata Isaípijinë bepemomonëyocuenia 

naexanaena. Itsa vitsabiana, Dioso evetsiaexanaenatsi jivi, 
daxitanacuanëpijivi. Pamonae apo judíovi, jumecovënëtsiana 
bajaraponë pesivatëpaejavatsi pecapanepaenexatsi 
pijaneconivecua,

jai tajëvelia Isaíaspijinë peyaquinaebaxutota Jesucristo yabara.
13  Yapëtanetsi Dioso vajanacacapanepaejavanexa Jesucristo pejamata­

bëcueneta. Nexata pacatovajëtatsi Dioso papecajamatabëcuene barëya­
yaexanaenexa. Pacatovajëtatsinua jamatabëcuenexanepanaeya paneji­
navanapaenexa. Bajarapacuenia Dioso pacajamatabëcueneyavenonaena 
tsipaji Dioso pajumecovënëtame. Espíritu Santo ata, ponë pacatsijamata­
bëeca, pesaëta panevajënaeyabelia pacajamatabëcuene asaëyaexanapo­
naena Dioso papecacapanepaejavabelianexa.

14 Tajamonae, pacayapëtanetsi paxamë papexaniajamatabëcuenevijava­
më. Pacayapëtanetsinua paxamë bitso paneyapëtaejava Cristo papecasi­
vatëpaejava pibisiacuene paneexanaeneconi yabara. Pacayapëtanetsinua 
paneyapëtaejava xaniavaetsia namataenetsia panenamuxujiobinexa. 
15 Tajamonae, palivaisi baja payapëtaneme, bajarapayajuvënëlivai­
si panenajamatabënapitsinexa, icatsia ajumeurajibia pacatoyaquinatsi 
mapabaxutotaje. Bajarapacuenia ajumeurajibia pacatoyaquinatsi tsipaji 
Dioso nitoroba. 16  Dioso taneitaxutotsoniataexae, bajarapacuenia nitoroba 
Jesucristo pijajivitonënexanë Jesucristo pelivaisi tatsipaebabiabinexa apo 
judíovijava. Nexata apo judíovi tsipaebabiabajë pexanialivaisi, Jesucristo 
pelivaisi, pecapanepaelivaisinexatsi Diosojavabelia. Espíritu Santo peja­
matabëcueneta apo judíovi ata Cristo pijajivi exanatsi. Bajaraxuata Dioso 
sivabarëyatsi Dioso pepitsinexatsi bajarapamonae, apo judíovi ata.

17 Jesucristo pijajivitonëxaenë, Jesucristo neyavenonabiaba itsa tona­
cuenebabiabajë. Bajaraxuata barëyanë tatsipaebaponaenexa itsamonae­
javabelia Jesucristo taneyavenonabiabijava tatonacuenebinexa Dioso. 
18  Rovialia tsipaebabiabajë ajumeurajibia. Tsipaebabiabajë vajatuxanenë 
Jesucristo taneyavenonabiabijava tatonacuenebinexa Dioso. Vajatuxanenë 
Jesucristo neyavenonabiaba tatsipaebabiabinexa apo judíovijavabe­
lia apo judíovi ata pejumecovënëtsinexa Dioso. Nexata apo judíovi itsa 
jumetane tatsipaebabiabilivaisi, itsa tanenua Dioso pesaëta pinijicue­
ne taexanaponaejavanë, bajarapamonae jumecovënëta baja Jesucristo 

pesivatëpaejavatsi pibisiacuene pexanaeneconi yabara. 19 Vajatuxanenë 
Dioso pesaëta nejamatabëcuenecaëjëpaeyaexana pinijicuene taexanae­
nexa. Espíritu Santo ata pesaëta nejamatabëcueneyavenona. Bajaraxuata 
apo judíovi tsipaebaponajë pexanialivaisi, Jesucristo pelivaisi, 
Diosojavabelia pecapanepaelivaisinexatsi. Tsipaebaponajë baja bajarapa­
livaisi Jerusalén tomarajava. Bajaraxuacujinae tsipaebaponajë daxitana­
cuanëjava. Tajënacuajavabelia ata, Ilírico nacuajavabelia, tsipaebaponajë. 
20 Itsa tsipaebaponajë pexanialivaisi, Jesucristo pelivaisi, jitsipajë tatsipae­
baponaenexa itsaxuayo abaxë jivi apo vënëlivaisitae Cristo. Apo jitsipae­
në tatsipaebaponaejava itsaxuayo baja tavajënaeya itsamonae tsipaebapo­
na. 21 Bajarapacuenia apo judíovi itsa tsipaebaponajë Jesucristo pelivaisi, 
copiapata jane baja pacuenia baja cajena Dioso pejumelivaisibaxutota 
tajëvelia jumaitsi tatsipaebaponaejavanexa yabara. Mapamatacabitaje apo 
judíovijava Jesucristo pelivaisi tatsipaebaponaejavanexa yabara, Dioso 
pejumelivaisibaxutota tajëvelia jumaitsi mapacueniaje:

Pamonae abaxë apo vënëlivaisitae, ponë athëbëvetsica Dioso 
itorobijitsiatsica jivi pecapanepaenexa, bajarapamonae bajaraponë 
pelivaisi tsipaebianatsi. Nexata bajarapamonae jumecovënëtsiana 
ponë pelivaisi tsipaebianatsi,

jai tajëvelia Dioso pejumelivaisibaxutota Dioso pitorobinëtsitsica pelivaisi 
apo judíovijava mapamatacabitaje tatsipaebaponaejavanexa yabara.

Pacuenia picani Pablo jamatabëponabiaba 
Roma tomarabelia yabara pelivaisi

22  Bajayajebi picani bitso jamatabëpacataeyabiabatsi. Itsiata apo necue­
necaëjëpae taponaenexa paxamëjavabelia daxitanacuanëjava Dioso 
pejumelivaisi tatsipaebanajetarucaexae. 23  Aeconoxae baja veretajë tana­
cuenebijava mapanacuajavaje. Nexata jane baja ponaenajë paxamëjava­
belia. Tsipaji picani bajayajebi jamatabëpacataeyabiabatsi. 24 Pamatacabi 
ponaenajë España nacuayabelia, patsianajë copiaya paxamëjavata pataca­
taenexa. Itsa baja nataenatsi, bitso jamatabëcuenebarëya tsavanapae tsa­
netsi. Bajaraxuacujinae jitsipajë pataneyavenonaenexamë tajanamutonexa 
taponaenexa jane baja España nacuayabelia. 25 Bajara masaya pamataca­
bitaje ponaenajë Jerusalén tomarabelia ofrenda tatocaponaenexa Dioso 
pejumecovënëtsivi. 26  Dioso pejumecovënëtsivi, Macedonia nacuapijivi, 
Acaya nacuapijivi ata, ofrenda baja toexana. Bajarapaofrenda toexana 
petoitorobinexa Dioso pejumecovënëtsivi, pamonae bepejiobivi, Jerusalén 
tomarata pejinavanapaevi. 27 Macedonia nacuapijivi, Acaya nacuapijivi 
ata, apo judíovi. Itsiata tsitaxanepanatsi bajarapacuenia ofrenda petoexa­
naenexa peyavenonaenexa juya judíovijavabelia, Jerusalén tomarapijivi. 
Tsipaji judíovi copiaya yapëtane pexanialivaisi pecapanepaelivaisine­
xatsi Diosojavabelia. Nexata judíovi pejamatabëcueneta, pamonae apo 

judíovi ata, yapëtane baja pecapanepaelivaisinexatsi Diosojavabelia. 
Bajaraxuata pamonae apo judíovi beyavenona juya judíovijavabelia. 
Judíoviyajuvënëvi aeconoxae bitso namatavenona peyavenonaenexatsi 
mapanacuata penamatavenonaejavaxi yabara. 28  Copiaya tocalianë tsane 
mapaofrendaje Jerusalén tomarapijivijavabelia. Nexata bajaraxuacujinae 
itsa ponaenajë España nacuayabelia, copiaya patsianajë paxamëjavata. 
29 Itsa patsianajë paxamëjavabelia, orijibia pacatsipaebianatsi pexaniali­
vaisi, Cristo pelivaisi, bitso panejamatabëcuenebarëyanexa.

30 Tajamonae, pajumecovënëtame vajatuxanenë Jesucristo. 
Paneasivamënua Espíritu Santo pejamatabëcueneta papecajamatabë­
cueneitorobixae pataniasivanexamë. Bajaraxuata pexaniacuene paca­
vajëtatsi. Itsa pavajëtame Diosojavabelia, xanë ata asaëyata panetova­
jëtsianame, pacuenia tajacuata natovajëtabiabajë. 31 Panetovajëtsiana
me Diosojavabelia taneyavenonaenexa taneitsacueniabiyaniva Judea 
nacuapijivi, Dioso apo pejumecovënëtsivi. Panetovajëtsianamenua Dioso 
pejumecovënëtsivi, Jerusalén tomarapijivi, tanevecuapitsinexa xaniavae­
tsia paofrenda tocaponaejitsianë. Pamonae apo judíovi pejebipalataxae, 
belia bajarapaofrenda apo nevecuapitsi tsipae bajarapamonae judíovi. 32  

Panetovajëtsianamenua, itsa Dioso jitsipa, barëyaya tapatsinexa paxamë­
javabelia. Panetovajëtsianamenua tanejamatabëcuene asaëyaexanaenexa 
Diosojavabelia itsa ponaponajë paxamëjavata. 33  Xanë pacatovajëtabia­
batsi Diosojavabelia papecayajavaponaponaenexa Dioso. Dioso cajena 
nacayavenonabiaba jamatabëcuenebarëyaya vajajinavanapaenexa. Bajara 
itsi tsane.

Pacuenia Pablo jamatabënajinalia peyapëtaevitsi, 
Roma tomarapijivi, yabara pelivaisi

16 �1 Payavenonaename vajabanava Febe, pova ponaejitsia paxamë­
javabelia. Bajarapova yavenonabiaba Dioso pejumecovënëtsivi, 

Cencrea tomarapijivi. 2  Pacopiapitsianame xaniavaetsia bajarapova vaja­
tuxanenë Jesucristo pejamatabëcueneta, pacuenia vaxaitsi copiapitabia­
batsi Dioso vajanajuajumecovënëtsivi. Xua namatavenona bajarapova, 
payavenonaename. Tsipaji bajarapova yavenonabiaba ayaibitsaëto Dioso 
pejumecovënëtsivi. Xanë ata neyavenonabiaba.

3  Nebajacobiana Prisca. Prisca pamona ata, Aquila, nebajacobia­
na. Bajarapajivibeje tayajavanacuenebijivibeje vajatuxanenë Jesucristo 
pijacuene. 4 Bajarapajivibeje toayai atatsibeje petëpaejavanexabeje 
picani, necapanepabeje tatëpaejavaminexavecua. Nexata jumaitsinë: 
“Pexaniacuene baja cajena bitso panetoexanamebeje,” janë bajarapa­
jivibejejavabelia. Itsiata ëxanë bajarapacuenia apo jumaitsinë. Daxita 
pamonae apo judíovi, Dioso pejumecovënëtsivi, bajarapamonae ata, 
bajarapacuenia jumaitsitsibeje tanecapanepaexaebeje. 5 Pamonae Dioso 

pejumecovënëtsivi, pamonae nacaetuatabiaba Priscabeje Aquilabeje 
pijabota, bajarapamonae ata nebajacobiana. Nebajacobiananua tasi­
vanë Epeneto. Bajaraponë daxita Asiavënë nacuapijivivecua copia­
ya najamatabëcuenecopata Jesucristojavabelia. 6  Nebajacobiananua 
María, pova bitso tonacuenebabiaba Dioso pijacuene paxamë tuatuajëta. 
7 Nebajacobiananua tajanacuapijinëbeje, Andrónicobeje Juniasvënënëbeje. 
Bajayata bajaraponëbeje panenajuajeba penaneconitsivi pejebabiabibota. 
Bajaraponëbeje yaiyataeya baracuaicuaijaitsibeje pevëna apóstolevi ata. 
Xanë ata tanajamatabëcuenecopatsivajënaeya, bajaraponëbeje najamata­
bëcuenecopatabeje Cristojavabelia.

8  Nebajacobiananua Ampliato. Bitso tasivanë. Tsipaji bajaraponë ata 
Cristojavabelia najamatabëcuenecopata. 9 Nebajacobiananua Urbano. 
Bajaraponë ata tonacuenebaponapona vajatuxanenë Jesucristo pija­
cuene pacuenia vaxaitsi tonacuenebavanapatsi. Nebajacobiananua 
Estaquis, bitso tasivanë. 10 Nebajacobiananua Apeles, ponë picani dova­
thi pejamatabëcueneta jamatabëcueneëjëtatsi Cristo pelivaisi pejume­
covënëtsijava yabara. Itsiata apo copatsi pejumecovënëtsijava Cristo 
pelivaisi. Nebajacobiananua Aristóbulo pijamonae. 11 Nebajacobiana
nua tajanacuapijinë Herodión. Nebajacobiananua Narciso pijamonae, 
pamonae penajamatabëcopatsivi Cristojavabelia. 12  Nebajacobiananu
a Trifenabeje Trifosabeje, povabeje tonacuenebabiaba Dioso pijacuene. 
Nebajacobiananua vajaasivava Pérsida, pova bitso tonacuenebabiaba 
Dioso pijacuene. 13  Nebajacobiananua Rufo, ponë bitso xaniavaetsia jume­
covënëta vajatuxanenë. Bajaraponë pena ata nebajacobiana. Bajarapova 
bepexënatonë netaeyabiaba. 14 Nebajacobiananua Asíncrito, Flegonte ata, 
Hermas ata, Patrobas ata, Hermes ata, itsamonae ata, pamonae najinava­
napa bajarapamonaejavata. 15 Nebajacobiananua Filólogo, Julia ata, Nereo 
ata, Nereo pejuyapijiva ata, Olimpas ata, daxita itsamonae ata, Dioso 
pejumecovënëtsivi, pamonae najinavanapa bajarapamonaejavata.

16  Paxamë ata Dioso panejumecovënëtsixae, xaniavaetsia namataenetsia 
bitso nasivaya panabajacobabiabare. Daxita pina Dioso pejumecovënëtsivi 
majotaje pejinavanapaevi pacabajacobalia.

17 Tajamonae, pacatsipaebatsi itsalivaisi. Penajumetsënëtsilivaisi 
petsipaebaponaevi, panayajivitaename papecayamaxëitojorobiyaniva. 
Bajarapamonae namataenetsia pacanajumeanaenotsiaexanaena najama­
tabëcuenejëpaeya panejinavanapaeyaniva panenavecuanatsanaenexa. 
Palivaisi baja paxamë pajumecovënëtame, bajarapalivaisivecua saica­
yalivaisi bajarapamonae tsipaebapona. Panavecuatsare bajarapamonae. 
18  Bajarapamonae apo jamatabëexanae pacuenia jitsipa vajatuxanenë 
Jesucristo. Biji rajane saya jamatabëexana bajarapamonae pijacuata pena­
tojitsipaecuenia. Bajarapamonae jivi tsipaebapona bepexaniajailivaisi 
itajara. Itsiata baitsi jane bajarapamonae saya jamatabëyamaxëitojoroba 

pamonae abaxë xaniavaetsia apo jumeyapëtae pexaniajailivaisi. 
19 Daxitajivi paxamë pacavënëlivaisitane xaniavaetsia panejumecovënëtsi­
java Dioso. Bajaraxuata pacasivabarëyatsi. Pacatojitsipatsi paneyapëtae­
nexa bitso ëpexaniacuene paneexanaenexa. Pëtsa panacopatame itsajivi 
ata papecayamaxëitojorobinexa pibisiacuene paneexanaenexa. 20 Dioso 
baja cajena vajanacayavenonaenë najamatabëcuenejëpaeya vajajinavana­
paenexa, itsajivi ata vajanacayamaxëitojorobiyaniva penajumetsënëtsili­
vaisita. Nexata Dioso bepijia pacayavenonaena panejamatabëcueneamo­
neyabinexa dovathi. Pacatovajëtabiabatsi Diosojavabelia vajatuxanenë 
Jesucristo papecayavenonabiabinexa.

21 Pabajacobianame pina Timoteo, Dioso patatonajuanacuenebinëbeje. 
Pabajacobianamenua pina tajanacuapijivi Lucio, Jasón ata, Sosípater ata.

22  Xanë, Tercionë, mapabaxutotaje Pablo pijume tajumeyaquina­
ponaenë. Xanë ata pacajamatabënajinatsi. Tsipaji Jesucristojavabelia 
vajanajamatabëcuenecopatsivi.

23  Pabajacobianame pina Gayo. Naponaponajë Gayo pijabota. Gayo 
tocopatabiaba daxita Dioso pejumecovënëtsivi penacaetuatabiabinexa 
Gayo pijabota. Pabajacobianamenua pina Erasto, ponë evetabiaba palata, 
Corinto tomarapijipalata. Pabajacobianamenua pina vajabananë Cuarto.

24 Pacatovajëtabiabatsi Diosojavabelia daxita paxamë vajatuxanenë 
Jesucristo papecayavenonabiabinexa. Bajara itsi tsane.

Pacuenia cotocaevipijilivaisita Pablo jumaitsi yabara pelivaisi
25 Vaxaitsi Dioso yabara jumaitsitsi tsabiabi: “Dioso cajena bitso ayai­

jamatabëcuenenë,” jaitsi tsabiabi. Dioso, daxitamatacabijavabelianexa 
peponaponaenë, caëjëpatsi papecajamatabëcuene asaëyaexanaenexa peju­
melivaisita. Bajarapalivaisi pexanialivaisi, Jesucristo pelivaisi, jivi peca­
panepaelivaisinexatsi Diosojavabelia. Bajarapalivaisi jivi tsipaebaponajë. 
Bajarapalivaisi bajayajebi picani Dioso muetsia xainabuata. Dioso nacua 
pexanaejavaveliacujinae, muetsia Dioso xainabuata Jesucristo pelivai­
si. 26  Bajarapalivaisi bajayata Diosojumelivaisipaebivi profetavi tajëvelia 
yapëtane baja cajena. Nexata bajarapalivaisi profetavi yaquina. Nexata 
bajarapalivaisi mapamatacabitaje Dioso jane baja nacayapëtaeyaexana. 
Nexata Dioso pijajivi itorobapona daxitanacuanëpijivijava petsipaebinexa 
Jesucristo pelivaisi. Bajarapacuenia Dioso pijajivi itorobapona daxitana­
cuanëpijivi ata pejumecovënëtsinexa Jesucristo pelivaisi.

27 ¡Caenë rabaja Dioso daxitacuene peyapëtaenë! Bajaraxuata daxitama­
tacabijavabelianexa vaxaitsi vajatuxanenë Jesucristo pejamatabëcueneta 
Diosojavabelia jumaitsitsi tsabiabi: “¡Diosomë, bitso ayaijamatabëcuene­
nëmë!” jaitsi tsabiabi. Bajara itsi tsane.  

Pacuenia Pablo toyaquina mapabaxutoje Dioso pejumecovënëtsivi, 
Corinto tomarapijivijavabelia, yabara pelivaisi

1 �1 Xanë Pablonë, Dioso tanetojitsipaexae, nitapeta Jesucristo pijaapós­
tolenënexanë. Nexata Jesucristo nitoroba jivi pexanialivaisi tatsi­

paebaponaenexa daxitanacuanëjava. Vajabananë Sóstenes neyavenona 
mapalivaisije patacatoyaquinaejava paxamëjavabelia. 2  Mapabaxutoje 
pacatoyaquinatsibeje Dioso panejumecovënëtsivi, paCorinto tomarapi­
jivimë. Dioso baja papijajivimë Jesucristo pejamatabëcueneta aneconi­
jibia Dioso papecataexae. Dioso pacajunata papijajivinexamë xaniavae­
tsia panetojinavanapaenexa. Pacayajavajunata baja cajena daxita Dioso 
pejumecovënëtsivi, itsanacuanëjava pejinavanapaevi, pamonae navajëca­
biaba Jesucristojavabelia. Vajatuxanenë Jesucristo rabaja bajarapamonae 
ata pijatuxanenë. 3  Pacatovajëtatsi vaxa Diosojavabelia, vajatuxanenë 
Jesucristojavabelia ata, papecaitaxutotsoniataenexa jamatabëcuenexane­
panaeya panejinavanapaenexa.

Pacuenia Corinto tomarapijivi Cristo pijajivixae, 
Dioso yavenonabiabatsi yabara pelivaisi

4 “Xanepana rabaja pacuenia yavenonabiabame bajarapamonae 
Jesucristo pijajivixae,” janë tsabiabi Diosojavabelia tavajëtabiabijavata 
paxamë yabara. 5 Jesucristo papijajivixaemë, daxitacuene yabara Dioso 
pacajamatabëcueneyavenonabiaba. Pacayavenonabiabanua xaniavaetsia 
jivi panetsipaebinexa Dioso pejumelivaisi. Pacajumeyapëtaeyaexananua 
pepo pexaniajailivaisi. 6  Xua yabara pacatsipaebabiabatsi Cristo pape­
cajamatabëcuene yavenonabiabinexa, baja rajane pacatocopiapata. 
Bajarapacuenia papecatocopiapatsixae, nexata baja pajamatabëcuene­
saëmë tsavanapae panejumecovënëtsijava bajarapalivaisi. 7 Nexata abaxë 

paepatojebi pacopiaevetavanapame vajatuxanenë Jesucristo icatsia 
pepatsijavanexatsica, Dioso pacacaëjëpaeyaexanabiaba panetoexanava­
napaenexa daxita pacuene Dioso pacatojitsipa. 8  Dioso cajena pacayave­
nonaponaena paneajamatabëcuenesaënexa Dioso panejumecovënëtsijava 
daxitamatacabijavabelianexa. Nexata pamatacabi vajatuxanenë Jesucristo 
icatsia patsianica, toacuenebi tsanetsi itsajivi ata papecaneconitsinexa. 
9 Dioso cajena bajarapacuenia pacatoexanaena. Tsipaji pacuenia Dioso 
najumecapanepaeya jumai tsabiabi pexanaenexa, exanabiaba. Dioso 
pacajunata pexënato, vajatuxanenë Jesucristo, papijajivinexamë.

Pacuenia Dioso pejumecovënëtsivi navecuanatsanapona 
apo penajamatabëcuenejëpaexae yabara pelivaisi

10 Tajamonae, pacaitorobatsi vajatuxanenë papijajivixaemë, najamatabë­
cuenejëpaeya panejinavanapaenexa. Pëtsa panavecuanatsanaeyajonepo­
name itsajavabelia. Biji rajane najamatabëcuenejëpaeya pajinavanapare. 
Najamatabëcuenejëpaeya xaniavaetsia panajamatabëxainare caelivaisi. 
11 Mapacuenia pacatoyaquinatsije tsipaji Cloévënëva pijajivi netsipaeba. 
Apo panajamatabëcuenejëpaemë pina. Daxitatsi baja cajena caenë vajatu­
xanenë Jesucristo pijajivitsi. Paxamë tuatuajëta pina itsamonae nabijatae­
ya namataenetsia najumeanaenotabiaba. 12  Itsamonae pina xanë yabara 
jumai tsabiabi: “Xanë raja saicaya Pablo pijajivitonënë,” jai pina tsabiabi. 
Itsamonae pina jumai tsabiabi: “Xanë raja saicaya Apolos pijajivitonënë,” 
jai pina tsabiabi. Itsamonae pina jumai tsabiabi: “Xanë raja saicaya Pedro 
pijajivitonënë,” jai pina tsabiabi. Itsamonae pina jumai tsabiabi: “Xanë raja 
saicaya Cristo pijajivitonënë,” jai pina tsabiabi. 13 Bajarapacuenia paxamë­
yajuvënëvi apo bejumaitsi tsabiabi. Tsipaji bajarapalivaisi yabara nabija­
taeya namataenetsia penajumeanaenotabiabixae, navecuanatsanapona. 
Bajarapacuenia apo benavecuanatsanaponae tsipaji baja cajena Cristo cae­
në tsaponaponae. Apo navitsanae baja cajena. Nexata pamonae ata Cristo 
pijajivi, caebitsaëto rabaja tsavanapae. Nexata apo benavecuanatsanapo­
nae. Nexata itsajivi ata xanë yabara apo bejumaitsi: “Xanë raja saicaya 
Pablo pijajivitonënë,” apo bejai. Tsipaji xanë itsajivi ata apo sivanabeyaxua­
biaexanaenë cruzata. Itsajivi ata baja cajena apo bautisabitsi tavënëta taja­
jivitonë penaexanaenexa. 14 Xanë baja cajena apo bautisabinë jivi ayaibi­
tsaëto. Saya bautisabajë anijanëbeje, Cristobeje Gayobeje. Bajaraponëbeje 
itsa bautisabajë, bautisabajë Cristo pevënëta. Nexata jivi ayaibitsaëto apo 
tabautisabixae, sivabarëyanë Diosojavabelia. 15 Nexata acuenebi itsajivi ata 
pejumaitsijava: “Xanë raja nebautisaba Pablo pevënëta. Nexata Pablo pija­
jivitonënë,” pejaijava. 16 Jemajanë tsaena. Bautisabajënua tsaena Estéfanas 
pijamonae. Pematatsënëa baja apo najamatabënapitsinë pajiviyo bautisaba­
jë. 17 Cristo apo nitorobi bitso jivi tabautisabaponaenexa. Biji rajane Cristo 
nitoroba tatsipaebaponaenexa jivi pexanialivaisi pecapanepaelivaisinexatsi 

Diosojavabelia. Nexata pacuenia Dioso nejamatabëcuenecaëjëpaeya exana­
pona, bajarapacuenia pacatsipaebaponatsi. Apo nitorobi baja cajena tatsi­
paebaponaenexa pematatsënëa itsalivaisicuenia. Pacuenia tsipaebabiaba 
pamonae yapëtane saya maëpanacuapijilivaisije, bajarapacuenia tatsipae­
binexa, Cristo apo nitorobi. Nexata itsa tsipaebaponaejitsipajë pacuenia 
tsipaebabiaba pamonae yapëtane saya maëpanacuapijilivaisije, nexata 
Jesucristo vajanacasivatëpaejava cruzata tsipaebi atanë tsipae jivijavabelia, 
ajumematamobinë tsipae.

Pacuenia Cristo jivijavabelia tsitajëta Dioso piasaënëcuene, Dioso 
bitso daxitacuene peyapëtaenëcuene ata, yabara pelivaisi

18  Itsamonae pijaneconi yajavatëpaena. Bajarapamonae jumetae ata 
Jesucristo cruzata vajanacasivatëpaejava, bajarapalivaisi apo jumecovë­
nëtsi. Benatsiquejemalivaisi saya tane. Itsiata baitsi jane vaxaitsi Dioso 
vajanacacapanepaevinexa, bajarapalivaisi nacayapëtaeyaexana Dioso pia­
saënëcuene. 19 Dioso baja cajena pejumelivaisibaxutota tajëvelia jumaitsi 
mapacueniaje:

Itsamonae bitso yapëtane mapanacuapijilivaisije. Bajarapamonae 
peyapëtaelivaisimi, itsamatacabi vecuaajibiaexanaenajë. 
Pamonae ata bitso peyapëtaevi itajara tanetsi mapanacuapijivije, 
xanë itsamatacabi jamatabëcueneitajëtsianajë pacuenia 
jamatabëcueneitsi. Nexata bajarajota daxitajivi 
jamatabëcueneyapëtaenatsi bajarapamonae saya bevelia 
peyapëtaevicuene,

jai baja cajena tajëvelia Dioso pejumelivaisibaxutota.
20 Ponë yapëtane saya maëpanacuapijilivaisije, ajumematamobi caje­

na. Ponë ata bajayajebi nacujaruba maëpanacuapijilivaisije, nexata 
yapëtae ata, ajumematamobi cajena. Ponë ata bitso ajumelivaisisaëya 
cuaicuaijai, bajaraponë ata ajumematamobi cajena. Daxita bajarapitsivi 
ajumematamobi, itsa apo natovajëtsi Diosojavabelia peyavenonaenexatsi 
peyapëtaenexa jane baja xaniavaetsia. Dioso baja cajena nacayapëtaeyae­
xana mapanacuapijilivaisije natsiquejemalivaisicuene. Tsipaji Dioso apo 
penajamatabëxainaelivaisi. 21 Dioso baja cajena daxitacuene bitso peya­
pëtaenë mapanacuapijilivaisi peyapëtaevi matatoxenetsia. Nexata Dioso 
apo tocopatsi pejamatabëcueneyapëtaenexatsi pamonae bitso yapëtane 
saya mapanacuapijilivaisije. Biji rajane Dioso jamatabëcapanepa pijaneco­
nivecua pamonae jumecovënëta pexanialivaisi, palivaisi patsipaebapona­
jë, Jesucristo cruzata vajanacasivatëpaelivaisi. Bajarapalivaisi itsamonae 
betsitanatsiquejemalivaisi atatsi, itsiata bajarapalivaisi pejamatabëcuene­
ta capanepaenatsi pamonae jumecovënëtavanapa bajarapalivaisi.

22  Judíovi itsa jumetaeyabiaba patatsipaebijava Diosojavabelia picani 
pecapanepaelivaisinexatsi, najumai tsabiabi ëpamonae: “Itsa taejitsipatsi 

Dioso pesaëta pinijicuene pexanaejava pamonae nacatsipaeba mapali­
vaisije, nexata matapania jumecovënëtsipatsi bajarapalivaisi pexaniajai­
livaisicuene,” najai tsabiabi judíovi. Griegovi ata itsa patsipaebabiabajë 
bajarapalivaisi, najumai tsabiabi ëpamonae: “Mapalivaisije itsa jumejë­
paejitsipa palivaisi nacatsipaebabiaba vajayajuvënëvi, daxitalivaisi bitso 
peyapëtaevi, nexata matapania jumecovënëtsipatsi pexaniajailivaisicuene 
mapalivaisije,” najai tsabiabi griegovi. 23  Itsiata baitsi jane paxanë itsa 
patsipaebaponajë bajarapalivaisi, “Cristo raja nacasivatëpa cruzata vaja­
nacacapanepaenexa vajaneconivecua,” pajanë tsabiabi. Bajarapacuenia 
patatsipaebijava judíovi jumetaeyabiabi ata, itsiata apo jumecovënëtsi. 
Anaepanabiaba saya. Apo judíovi ata itsa jumetaeyabiaba Cristo vaja­
nacasivatëpaejava cruzata, benatsiquejemalivaisi saya jumetaeyabia­
bi. 24 Itsiata pamonae Dioso junatatsi pecapanepaenexatsi, judíovi, apo 
judíovi ata, bajarapamonae jumeyapëtaepona bajarapalivaisi. Nexata 
bajarapamonae yapëtaepona Dioso piasaënëcuene. Tsipaji bajarapamonae 
Dioso capanepaejitsiatsi pijaneconivecua Cristo pesivatëpaexaetsi cruzata. 
Bajarapamonae yapëtaeponanua Dioso bitso daxitacuene peyapëtaenë­
cuene. Tsipaji Dioso tajëvelia najamatabëxaina bajarapamonae pibisia­
cuene pexanaeneconivecua pecapanepaenexa Cristo pejamatabëcueneta. 
25 Pacuene Dioso exana jivi pecapanepaenexa pijaneconivecua, bajara­
pacuene mapanacuapijivije, Dioso apo pejumecovënëtsivi, betsitanatsi­
quejemacuenetsi. Pacuenia baja cajena Dioso tajëvelia najamatabëxaina 
jivi pecapanepaenexa, exana baja. Bajaraxua bitso pexaniacuene. Bitso 
peyapëtaevi ata mapanacuapijilivaisije, apo caëjëpaetsi bajarapacuenia 
penajamatabëxainaenexa. Dioso itsa copata Cristo pebeyaxuabinexatsi 
cruzata, bajarapaepatota Dioso saya bepiasaëjibinë tanetsi mapanacua­
pijivije. Itsiata baitsi jane bajarapaepatota Dioso najamatabëcueneitajë­
ta bitso piasaënëcuene daxita mapanacuapijivije matatoxenetsia. Tsipaji 
bajarapaepatota Dioso pinijicuene exana vajanacacapanepaenexa vajane­
conivecua. 26  Tajamonae, pacanaëjëre mapacueneje. Paxamëyajuvënëvi 
caejivibeje saya bitso peyapëtaevi mapanacuapijilivaisije. Caejiviyobeje 
pijinia saya ayaijamatabëcuenevi. Caejiviyobeje saya petuxanevi pexi. 
Paxamë paayaibitsaëtoxanetomë beveliajamatabëcuene saya panexainae­
vi. Bajarapacuenia beveliajamatabëcuene panexainaevi ata, itsiata Dioso 
pacajunata papijajivinexamë. 27 Pamonae bitso peyapëtaevi mapanacuapi­
jilivaisije, jumai tsabiabi paxamë bajarapalivaisi apo paneyapëtaevi yaba­
ra: “Mara pamonae bitso apo peyapëtaevije,” jai tsabiabi. Itsiata Dioso 
pacaitapeta papijajivinexamë, apo paneyapëtaevi ata. Bajarapacuenia 
Dioso pacaitapeta, pamonae bitso peyapëtaevi natane, piauranexa Dioso 
pitabarata, pamatacabi daxita Dioso papijajivimë bitso paneyapëtaevi 
pacaexanaena. Dioso cajena pacaitapetanua papijajivinexamë, mapa­
nacuapijivije bepaveliajamatabëcuenevimë pacatae ata. Bajarapacuenia 

Dioso pacaitapeta, pamonae bitso ayaijamatabëcuenevi natane, piaurane­
xa Dioso pitabarata, pamatacabi daxita Dioso papijajivimë paayaijamata­
bëcuenevimë pacaexanaena. Bajarapamonae aura tsane itsa nayapëtaena 
jamatabëcuenenavëxaniabiaya beveliajamatabëcuenevi papecataejava 
Dioso papijajivimë. 28  Dioso baja cajena pacaitapeta papijajivinexamë, 
daxitajivi papecaitoyaxae, bijiaya papecanaëcotsivi ata. Bajarapacuenia 
Dioso pacaitapeta, pamonae bitso ayaijamatabëcuenevi itajara daxitajivi 
tanetsi mapanacuataje, Dioso piaurabinexa. Bajarapamonae Dioso ura­
biana, pamatacabi daxita Dioso papijajivimë paayaijamatabëcuenevimë 
pacaexanaena. Bajarapamatacabi daxitajivi Dioso yapëtaeyaexanaena 
piajumematamobijava, pamonae ayaijamatabëcuenevi itajara tanetsi 
mapanacuataje. 29 Bajaraxuata Dioso pitabarata jamatabëcuenenavëxa­
niabiaya itsajivi ata apo bejumaitsi itsajivijavabelia: “Xanë bitso ayaija­
matabëcuene taxainaenë,” apo bejai. 30 Dioso papecaitaxutotsoniataexae, 
pacaitapeta papijajivinexamë. Nexata Jesucristo payajavajinavanapame. 
Vaxaitsi Dioso jamatabëcueneyapëtanetsi. Tsipaji Jesucristo nacajama­
tabëcueneyavenona Dioso vajajamatabëcueneyapëtaenexa. Jesucristo 
pejamatabëcueneta Dioso aneconijibia nacatane. Pijajivitsinua Dioso 
nacaexana. Nacavecuaajibiaexananua pibisiacuene vajaexanaeneconimi. 
31 Bajaraxuata jivijavabelia benavajunupaebatsi Dioso vajanacayavenonae­
java. Tsipaji Dioso pejumelivaisibaxutota jumaitsi mapacueniaje: “Pëtsa 
navajunupaebame saya nijacuata nexanaejava yabara jivi pecayaiyatae­
nexa. Biji rajane navajunupaebare Dioso pecayavenonaponaejava. Nexata 
jivi Dioso yaiyataena,” jai Dioso pejumelivaisibaxutota.

Pacuenia Jesucristo sivatëpa mapanacuapijivije yabara pelivaisi

2 �1 Tajamonae, pamatacabi ponajë paxamëjavabelia, pacatsipaebatsi 
baja cajena pexaniajailivaisi, Dioso pejumelivaisi. Nexata bajara­

pamatacabi apo pacatsipaebitsi pacuenia tsipaebabiaba pamonae bitso 
peyapëtaevi mapanacuapijilivaisije. Biji rajane pacatsipaebatsi xania­
vaetsia jumenapebetsiaya panejumeyapëtaenexa patacatsipaebilivaisi. 
2  Itsa ponaponajë paxamëjavata, najamatabëxainajë patacatsipaebine­
xa ëJesucristo pelivaisi. Nexata bitso pacatsipaebabiabatsi Jesucristo 
vajanacasivatëpaejava cruzata. 3  Paxamëjavata itsa ponaponajë pataca­
tsipaebinexa pexaniajailivaisi, Jesucristo pelivaisi, najamatabëcuene­
yapëtaniji apo tanecaëjëpaejava tajacuata patacatsipaebinexa. Nexata 
natsijamatabëcuenebëjanë. Jamatabëcueneneconeconajë Dioso pitaba­
rata bajarapalivaisi patacatsipaebijavanexa yabara. 4 Bajarapamatacabi 
pexaniajailivaisi itsa pacatsipaebabiabatsi, Dioso neyavenonabiaba. Xanë 
ëtajamatabëcuenesaëta bajarapalivaisi apo pacajumecovënëtsiaexanae­
tsi. Biji rajane Espíritu Santo pacatsijamatabëcuaicuaijai. Dioso pesaëta 
pinijicuene taexanaejava ata, pataneme. Bajaraxuata patacatsipaebilivaisi 

pexaniajailivaisicuene, payapëtaneme. Nexata bajarapalivaisi pajumeco­
vënëtame. 5 Bajarapacuenia pacatsipaebatsi panenajamatabëcuenecopa­
tsinexa Diosojavabelia, Dioso pesaëta papecayavenonaponaenexa. Tsipaji 
apo pacatojitsipaetsi paneyajavajumecovënëtsinexa pamonae mapanacua­
taje tanetsi bitso peyapëtaevi mapanacuapijilivaisije.

Pacuenia Dioso najamatabëcueneitajëtapona 
pejumecovënëtsivitsijavabelia Espíritu Santo 

pejamatabëcueneta yabara pelivaisi
6  Dioso bitso pejumecovënëtsivi tuatuajëta itsa pajinavanapajë, patsi­

paebavanapajë Dioso pejumelivaisi, pexaniajailivaisi. Bajarapalivaisi 
apo yapëtae mapanacuapijivije. Mapanacuanë pevetsivi ata apo yapëtae. 
Bajarapamonae saicaya itsalivaisi xaina. Bajarapamonae bajarapalivaisi 
yajavatëpaena. 7 Dioso pejumelivaisi, pexaniajailivaisi, itsa patsipaebava­
napajë, patsipaebavanapajë Cristo vajanacasivatëpaejava vajanacacapa­
nepaenexa vajaneconivecua. Bajarapalivaisi baja cajena Dioso bajayata 
tajëvelia muetsia xainabuata. Matapania aeconoxae mapamatacabitaje 
Dioso nacayapëtaeyaexana bajarapalivaisi. Dioso baja cajena nacua pexa­
naevajënaeya ata, najamatabëxaina pacuenia exanaejitsia vajanacarajutsi­
nexa matacabi apo pevereverecaejava. 8  Nexata abaxë pamatacabi Cristo 
ponapona mapanacuataje, itsanë ata mapanacuanë pevetsiviyajuvënënë 
apo jumeyapëtae bajarapalivaisi, Cristo pelivaisi. Bajarapamonae itsa 
jumeyapëtaejitsipa bajarapalivaisi, nexata Cristo apo beyaxuabi tsipaetsi 
cruzata, ponë pepo petuxanenë, Dioso pexënato. 9 Nexata bajarapamo­
nae apo pejumeyapëtaexae Cristo pelivaisi, copiapata jane baja pacuenia 
Dioso pejumelivaisibaxutota tajëvelia jumaitsi mapacueniaje:

Xua abaxë itsajivi ata apo tae, apo jumetaenua, apo 
sivanajamatabëxainaenua, bajaraxua Dioso baja cajena 
toxaniavaeta pamonae Dioso pejitsipaevinexa,

jai tajëvelia Dioso pejumelivaisibaxutota Cristo vajanacasivatëpaejavane­
xa cruzata.

10 Nexata vaxaitsi Cristo vajanacasivatëpaejava, Dioso nacayapëtaeyae­
xana Espíritu Santo pejamatabëcueneta. Espíritu Santo baja cajena daxi­
tacuene nacayapëtaeyaexana. Pacuenia Dioso najamatabëxaina vajanaca­
capanepaenexa, bajaraxua ata Dioso nacayapëtaeyaexana Espíritu Santo 
pejamatabëcueneta.

11 Vaxaitsi apo nacacaëjëpae vajajamatabëcueneyapëtaenexa pacue­
nia bëpënëa najamatabëxaina itsajivi. Itsiata bajarapajivi pijacuata 
najamatabëcueneyapëtane. Bajara pijinia pacuenia vaxaitsi ata Dioso 
apo jamatabëcueneyapëtae tsipaetsi pacuenia Dioso najamatabëxai­
na Espíritu Santo itsa apo nacayapëtaeyaexanae tsipae. 12  Tsipaji Dioso 
apo nacatocopatsi vajacuata vajajamatabëcueneyapëtaenexa pacuenia 

Dioso najamatabëxaina. Bajaraxuata Dioso nacarajuta Espíritu Santo 
vajanacatsijamatabëecaenexa. Nexata Espíritu Santo pejamatabëcuene­
ta nacayapëtaeyaexana pacuenia Dioso nacayavenonaejitsia Jesucristo 
pejamatabëcueneta. 13  Nexata livaisi itsa tsipaebaponatsi Dioso pejume­
covënëtsivijavabelia, tsipaebaponatsi pacuenia Espíritu Santo nacayapë­
taeyaexanapona. Apo tsipaebaponaetsi mapanacuapijicuene yabaraje, xua 
vajacuata banajamatabëxainatsi.

14 Pajivi Dioso apo jumecovënëtsi, bajarapajivi apo jumecovënëtsi 
palivaisi picani Espíritu Santo ata yapëtaeyaexanaejitsiatsi. Tsipaji saya 
bajarapalivaisi betsitanatsiquejemalivaisitsi. Bajarapajivi apo caëjëpae­
tsinua pejumeyapëtaenexa palivaisi Espíritu Santo yapëtaeyaexanatsi. 
Tsipaji Espíritu Santo petsijamatabëenaevitsi, caëjëpatsi pejumeyapëtae­
nexa palivaisi Espíritu Santo yapëtaeyaexanatsi. 15 Pajivi tsijamatabëeca­
tsi Espíritu Santo, bajarapajivi pejamatabëcueneta yapëtaeyaexanaponatsi 
xua Dioso tsitapexaniacuenetsi. Yapëtaeyaexanaponatsinua xua ata Dioso 
tsitapibisiacuenetsi. Nexata Dioso apo pejumecovën;etsivi apo caëjëpaetsi 
peneconitsinexatsi bajarapajivi Diosojavabelia. 16  Dioso pejumelivaisiba­
xutota bajaraxua yabara jumaitsi mapacueniaje: “Itsajivi ata apo yapëtae 
pacuenia najamatabëxaina pepo petuxanenë Dioso. Nexata itsajivi ata 
apo caëjëpaetsi pemuxujiobinexa Dioso,” jai Dioso pejumelivaisibaxutota. 
Nexata pacuenia Cristo jamatabëcueneitsi, bajara vaxaitsi ata jamatabë­
cueneitsitsi. Nexata itsajivi ata apo caëjëpaetsi vajanacajamatabëcueneya­
pëtaenexa. Apo caëjëpaetsinua vajanacamuxujiobinexa.

Pacuenia Dioso pejumecovënëtsivi najamatabëcuenejëpaeya 
Dioso betonacuenebavanapa yabara pelivaisi

3 �1 Tajamonae, palivaisi abaxë ayapëbeje jivi pejumeyapëtaenexa, 
bajarapalivaisi tsipaebabiabajë Espíritu Santo pitorobicueniatsi peji­

navanapaevijavabelia. Nexata bajarapamonae nejumeyapëtaeyabiaba. 
Itsiata baitsi jane paxamë bajayajebi baja Cristo pelivaisi panejumecovë­
nëtsivi ata, piayapëbejelivaisi apo pacatsipaebabiabitsi. Tsipaji apo pane­
jumeyapëtaemë tsipae. Bajaraxuata abaxë pacatsipaebabiabatsi pacue­
nia tsipaebabiabajë pamonae pejanajumecovënëtsivi Cristo pelivaisi. 
Tsitecaeya abaxë bepapejevaxijamatabëcuenemë Cristo panejumecovënë­
tsijava yabara. Tsipaji apo panejumeyapëtaeponaemë panevajënaeyabelia 
Cristo pelivaisi. 2  Penacuetojiviyo abaxë ëmito barajutatsi. Apo rajutsitsi 
abaxë pexaenexa pevi. Bajara pijinia pacuenia paxamë ata pamatacabi 
ajena pajumecovënëtame Cristo pelivaisi, pacatsipaebatsi peyapëxane­
panaelivaisi panejumeyapëtaenexa. Tsipaji abaxë bajarapamatacabi apo 
pacacaëjëpae panejumeyapëtaenexa palivaisi abaxë ayapëbeje. Itsiata 
baitsi jane abaxë aeconoxae ata saya patsitecavanapame. Apo pacacaë­
jëpae panejumeyapëtaenexa pematatsënëa. Bajaraxuata paxamë abaxë 

bemito paneapaejivixi Cristo pelivaisi panejumecovënëtsijava yabara. 
3  Bajarapacuenia pajamatabëcueneitsimë tsipaji abaxë mapanacuapijivije, 
Dioso apo pejumecovënëtsivi, jamatabëcuenejëpaeya pajinavanapame. 
Paxamë abaxë panacuenecaëbabiabame. Nabijataeyanua namataenetsia 
panajumeanaenotabiabame. Natsanaeyanua jamatabëpanavecuajinava­
napame. Nexata abaxë pacatsitecavanapame mapanacuapijivi pijacue­
ne. 4 Pacuenia Dioso apo pejumecovënëtsivi najamatabëcuenejëpaeya 
apo jinavanapae, bajarapacuenia paxamë ata najamatabëcuenejëpae­
ya apo pajinavanapaemë. Tsipaji paxamëyajuvënëvi, itsamonae, xanë 
yabara jumai tsabiabi: “Pablo raja Apolosvecua ayaijamatabëcuenenë. 
Bajaraxuata xanë saicaya Pablo pijajivitonënë,” jai tsabiabi. Itsamonae 
pijinia jumai tsabiabi: “Apolos raja Pablovecua ayaijamatabëcuenenë. 
Bajaraxuata xanë Apolos pijajivitonënë,” jai tsabiabi.

5 Xanë Pablonë, apo ayaijamatabëcuenenënë. Apolos ata raja apo 
ayaijamatabëcuenenë. Paxanëbeje ata raja Apolosbeje saya Dioso papi­
jajivitonënëbeje. Bajaraxuata pacatsipaebatsibeje vajatuxanenë Cristo 
pelivaisi. Nexata baja pajumecovënëtame vajatuxanenë Cristo pelivaisi. 
Paxanëbeje patonacuenebajëbeje vajatuxanenë Cristo pacuenia paneito­
robabeje. 6  Pabixainaevi bauba pabita xua jamatabëuba. Bajaraxuacujinae 
pabita peubijava eveta petoayabacabejeyanivatsi. Itsiata baitsi jane xua 
uba pabita, Dioso pejamatabëcueneta tovitsabiaexanatsi. Bajara pijinia 
pacuenia xanë ubajë Dioso pejumelivaisi paxamë panejamatabëëthëto­
ta. Bajaraxuacujinae Apolos pacaevetaponapona Dioso pejumelivaisita. 
Itsiata baitsi jane Dioso pejamatabëcueneta pacajamatabëcuene vitsabiae­
xanapona. 7 Nexata ponë uba, ponë ata evetaponapona, apo ayaijamata­
bëcuenenëbeje. Caenë baja cajena Dioso ayaijamatabëcuenenë. Tsipaji 
pacuenia pabita peubijava Dioso pejamatabëcueneta vitsabiaexana, 
bajara pijinia pacuenia Dioso pejamatabëcueneta pacatsijamatabëvitsa­
biaexanapona Dioso pejumelivaisi. 8  Pamonae jivi tsijamatabëuba Dioso 
pejumelivaisi, pamonae ata evetavanapa Dioso pijajivi, najamatabëcuene­
jëpa daxita. Itsanë ata apo ayaijamatabëcuenenë itsamonaevecua. Itsiata 
Dioso matamotsianatsi caenë canacujitsia saicaya petonacuenebimata­
mo. 9 Paxanë raja Dioso pijacuene panebarënacueneba. Paxamë ra pijinia 
bepapabimë, papabita Dioso panebarëubapona pejumelivaisi. Pacuenia 
pabita peubijava Dioso pejamatabëcueneta vitsabiaexana, bajara pijinia 
pacuenia panejamatabëëthëtota Dioso pejumelivaisi vitsabiaexanapona.

Paxamë raja Dioso bepapijabomënua, paboxaneto Dioso panebarëe­
xanapona. 10 Bo pexanaevi, pexaniabo pexanaenexa, itsaxuayo bo ënë­
tuatuajënexa, copiaya feratonë bamatatoyorotsia cueruba ibotoxanetonë 
pemëthëcaenexa bajarapaferatonëjava. Bajaraxuacujinae bajara paibo­
toxanetonëjumavereca itsaibotonë banajumacatsanejebapona. Nexata 
xanë, pacuenia Dioso netocopata, copiaya pacatsipaebatsi pexanialivaisi 

Jesucristo pelivaisi. Nexata baja pajumecovënëtame bajarapalivaisi. 
Bajaraxuata xanë bo ënëtuatuajënexa matatoyorotsia taferacuejava, bitso 
betanecujaninë. Bajarapaferatonëjava ibotoxanetonë tamëthëcaejava ata, 
bitso betanecujaninë. Tsipaji xanë copiaya pacatsipaebatsi Cristo peli­
vaisi. Nexata juya pamonae cotocaevi pacatsipaebavanapa, pacatsipaeba 
panevajënaeyabelia paneajamatabëcuenesaë tsaponaenexa Cristo peli­
vaisi panejumecovënëtsijava. Bajarapamonae boyenepananexa ibotonë 
bepecatsanaponaevi bo ënëtuatuajënexa matatoyorotsia tamëthëcaeibo­
toxanetonëjumavereca. Boyenepananexa pecatsanaponaevi baitapetapo­
na ëpexaniaviriajava, paviriajava tsixanepana boyenepananexa. Bajara 
pijinia itsi pamonae pacaevetavanapa. Ëpexanialivaisi pacatsipaebabia­
ba paneajamatabëcuenesaënexa Diosojavabelia. 11 Payapëtaneme rabaja 
mapacueneje. Itsajivi baja capanepaeya boyenepananexa, itsa tsivajë­
naemëthëca ibotoxanetonë, nexata baja itsajivi ata bajarapajumabereca 
icatsia itsaibotoxanetonë apo bemëthëcae. Bajara pijinia paitsimë paxamë 
ata. Capanepaeya baja pajumecovënëtame Jesucristo papecasivatëpaejava 
Dioso papecavecuaajibiaexanaenexa pibisiacuene paneexanaeneconimi. 
Nexata baja apo bepajumecovënëtsimë saicayalivaisi. Tsipaji baja ajibi 
pematatsënëa itsalivaisi papecacapanepaelivaisinexa panijaneconivecua. 
12  Pamonae bo exana, maitsije. Itsamonae exana bitso penamatamotsija­
vanëta. Itsamonae exana bevelia penamatamotsijavanëta. Pamonae paca­
tsipaebapona pexaniajailivaisi pacuenia Dioso yapëtaeyaexanaponatsi, 
bajarapamonae bo bepexanaevi bitso penamatamotsijavanëta bajayajebi 
bo piajamatabësaëtsecaenexa. Bajarapamonae bo bepexanaevi oronanito­
nëta, platananitonëta ata, penamatamotsiibotonëta ata. Pamonae pijinia 
saya pejamatabëcueneta peyapëtaelivaisi pacatsipaebapona, bajarapa­
monae bo bepexanaevi bevelia penamatamotsijavanëta, bajayajebi apo 
piajamatabësaëjavanëta. Bajarapamonae bo bepexanaevi saya naejavanë­
ta, patebaxutoxita ata, bearrozbotoxita ata. 13  Nexata pamatacabi Cristo 
patsianica, bajarapamatacabi nayapëtaena caejivi canacujitsia Cristo 
pijajivi, pamonae xaniavaetsia tonacuenebavanapa. Bajarapamatacabi 
Cristo isoto yajavapatsianica. Nexata bajarapaisotota Cristo ëjëtaponaena 
xua pijajivi, caejivi canacujitsia, tonacuenebatsi. Nexata bajarapacuenia 
Cristo yapëtaena xaniavaetsia pijajivi petonacuenebijavatsi. 14 Itsanë bo 
tonacuenebijitsipa itsanë pijabonexa. Nexata bo petoveretetsicujinae, iso­
to najetarucae ata, itsiata bo apo tajue tsipae isoto apo petajuejavanëta bo 
pexanetsixae. Nexata bo penacuenebinë matamotsipatsi. 15 Itsiata baitsi 
jane peveretetsibo itsa totajuejitsipatsi isoto petajuejavanëta, bo pexa­
netsixae, nexata naxuabijitsipa penacuenebijava. Bo ata naxuabijitsipa. 
Penacuenebimatamo ata naxuabijitsipa. Itsiata bo pexanaenë apo naxua­
bi tsipae. Panepaejitsipa itsiata tsiquirijavayota. Bajara pijinia itsi Cristo 
pelivaisi papecatsipaebivi ata. Baitsi pamonae xaniavaetsia pacatsipaeba, 

capanepaenatsi Dioso. Matamotsianatsinua Dioso. Tsipaji pacuenia Dioso 
yapëtaeyaexanatsi, pexanialivaisi pacatsipaebapona. Pamonae pijinia apo 
pacatsipaebi xaniavaetsia, apo matamotsi tsanetsi. Tsipaji saya pejamata­
bëcueneta peyapëtaelivaisi, pacatsipaebapona. Itsiata bajarapamonae ata 
tsiquirijavayota capanepaenatsi Dioso.

16  Payapëtaneme rabaja mapacueneje. Paxamë rabaja Dioso bepapija­
templobomë. Tsipaji Espíritu Santo pacayajavaponapona. 17 Pajivi bijia­
naena bajarapatemplobo, Dioso pijabo, nexata juya bajarapajivi Dioso 
navecuaxuabianatsi. Dioso baja cajena pijatemplobo saicaya Diosonexa. 
Paxamë rabaja Dioso bepapijatemplobomë.

18  Pëtsa pajamatabëcuenenavëxaniabame. Itsajivi paxamëyajuvënëji­
vi itsa jamatabëjumaitsi: “Xanë cajena daxitajivi matatoxenetsia bitso 
tayapëtaenë mapanacuapijilivaisije,” itsa jamatabëjai, nexata bajarapajivi 
becopata bajarapajamatabëcuene. Beveliajamatabëcuenejivi saya benata­
ne. Nexata Dioso jamatabëcuenecaëjëpaeya exanaenatsi peyapëtaenexa 
jane baja Dioso pejumelivaisi. 19 Daxita palivaisi bitso bepexaniajailivaisi­
tane mapanacuapijivije, itsiata daxita bajarapalivaisi Dioso tsitanatsique­
jemalivaisitsi saya. Dioso pejumelivaisibaxutota jumaitsi mapacueniaje: 
“Dioso cajena naneconitsiaexanaena bitso peyapëtaevi mapanacuapijili­
vaisije peyamaxëitojorobavanapaejavata itsamonae,” jai Dioso pejumeli­
vaisibaxutota. 20 Icatsia itsalivaisita Dioso pejumelivaisibaxutota jumaitsi 
mapacueniaje: “Pepo petuxanenë baja cajena yapëtane piamatamobicue­
ne mapanacuapijilivaisije, bitso peyapëtaevi penajamatabëxainaecuene,” 
jai Dioso pejumelivaisibaxutota. 21 Bajaraxuata itsajivi ata paxamëyaju­
vënëjivi, Dioso pejumelivaisi patacatsipaebivi, paxanë bepatajajivitonë 
apo benatae. Bepaayaijamatabëcuenevinënua, apo bepanetae. “Xanë raja 
saicaya bajaraponë pijajivitonënë,” apo bejai paxanëyajuvënëvi yabara. 
Biji rajane paxanë bepanijajivinë panataniji Dioso pejumelivaisi pata­
catsipaebaponaexae. Tsipaji baja cajena Dioso pacatocopata daxita xua 
panamatavenoname. 22  Xanë Pablonë, Apolos ata, Pedro ata, bajarapa­
matabëxëyo Dioso panecopata paxamë patacajamatabëcueneyavenonae­
nexa. Daxita mapanacuata panejinavanapaenexa ata, Dioso pacatoco­
pata. Paneasaëtsavanapaenexa, panetëpaenexa ata, Dioso pacatocopata. 
Panejinavanapaenexa ajena, panevajënaeyabelia ata panejinavanapae­
nexa, Dioso pacatocopata. Daxita rabaja bajaraxua Dioso pacatocopata 
paxamënexa. 23  Pematatsënëa rabaja Dioso pacatocopatanua paxamë 
Cristo papijajivinexamë. Cristo rabaja pijinia Dioso bepijajivitonë, Dioso 
pejitsipaecuenia petoexanaexae.

Pacuenia Cristo pijajivi, apóstolevi, nacuenebavanapa yabara pelivaisi

4 �1 Paxamë saya panetaema Cristo papijajivinëcuenia. Cristo raja 
panetocopata jivi patatsipaebavanapaenexa pexanialivaisi. 

Bajarapalivaisi Dioso pepo bajayata muetsia xainabuata. 2  Pajivi itsanë 
pijajivitonë naexana, bajarapajivi pijatuxanenë pitorobicueniatsi, xania­
vaetsia betonacuenebaponapona. 3  Bajaraxuata xanë ata exanaponajë 
pacuenia vajatuxanenë nitoroba. Nexata paxamë panebaracuaicuaijamë 
tsabiabi ata, itsamonae ata nebaracuaicuaijai tsabiabi ata jivi tatsipae­
baponaelivaisi yabara, taexanaponaejava ata yabara, itsiata apo nasi­
vajamatabëcuenebëjanë patanebaracuaicuaijaitsabiabijava yabara. Apo 
nacuenecanaëjëtsinënua pacuenia tonacuenebajë vajatuxanenë. Nexata 
tajamatabëcueneta apo jamatabëjumaitsinë: “Xaniavaetsia meta tajatuxa­
nenë tonacuenebaponaponajë. Itsa jume, bijiata meta tonacuenebapona­
ponajë,” apo jamatabëjanë. 4 “Jumecovënëtajë daxita pacuenia Dioso nito­
roba. Nexata taneitorobicuenia xaniavaetsia tonacuenebajë. Bajaraxuata 
ajibi Dioso taneyabara naneconitsiaexanaejavanexa,” jamatabëjanë ata 
tsipae, itsiata ajumematamobinë tsipae. Bajaraxuata evetajë vajatuxanenë 
pijacuata tanejumaitsinexa itsa apo jumecovënëtsinë taneitorobicuenia. 
5 Bajaraxuata pëtsa pabaracuaicuaijamë itsamonae ata Dioso petonacue­
nebavanapaevi. Pacopiaevetavanapare abaxë vajatuxanenë pepatsijava­
tsica. Bajaraponë itajëtsiana bajarapamonae muetsia pexanaejavanëmi 
ata. Pacuenia caejivi canacujitsia vajatuxanenë pijajivi bëpënëa najama­
tabëxaina petonacuenebavanapaejavata, vajatuxanenë itajëtsiananua. 
Bajaraxuacujinae nexata xaniavaetsia petonacuenebavanapaevi, caejivi 
canacujitsia, Dioso barëyataenatsi petonacuenebavanapaejava yabara.

6  Tajamonae, bajarapacuenia pacatoyaquinatsi Apolos yabara, xanë ata 
yabara, patacayapëtaeyaexanaenexa. Bajarapacuenia pacatoyaquinatsi, 
Dioso pejumelivaisibaxutota pejumaitsicueniavecua, bitso bepaayaijama­
tabëcuenenënëbeje patanetaeyanivamë. Bajarapacuenia pacatoyaquinatsi 
itsamonae ata, pamonae Dioso petonacuenebavanapaevi, najëpaeya pane­
yaiyataenexa. Pëtsa itsamonaevecua beayaijamatabëcuenenë pataneme 
caenë ata. Bajara pijinia pacuenia beveliajamatabëcuenenë pëtsa patane­
me caenë ata. 7 Paxamë ata pëtsa itsamonaevecua bepaayaijamatabëcue­
nevimë panataneme. Itsa panavajunupaebabiabame, apo panavajunupae­
babiabimë Dioso papecayavenonabiabijava. Xua daxita paxainame, Dioso 
baja cajena pacarajuta panexainaenexa. Pamonae ata pata paxamëjavata 
papecatsipaebinexa Dioso pejumelivaisi, bajarapamonae ata Dioso paca­
tocopata. Nexata daxita bajaraxua Dioso papecatocopatsixae, bepaayaija­
matabëcuenevimë pëtsa panataneme itsamonaevecua.

8  Paxamë jamatabëcuenenavëxaniabiaya panajamatabëxainame 
mapacueniaje: “Pacuenia ricovi ayaijava pecobecovë xaina, baja­
ra vaxaitsi itsitsi Dioso pejumelivaisi vajajumecovënëtsijava. Tsipaji 
ayailivaisi xainatsi. Tsipaji baja itsamonae bitso nacatsipaebabiaba 
Dioso pejumelivaisi. Nexata baja pematatsënëa apo namatavenonae­
tsi itsajivi ata vajanacatsipaebaponaenexa,” pajamatabëjamë tsabiabi 

jamatabëcuenenavëxaniabiaya. Jamatabëcuenenavëxaniabiaya Dioso 
pijacuene bepaneevetsivi panataneme. Nexata meta paxanë matato­
xenetsia bitso bepaayaijamatabëcuenevimë panataneme. Dioso pija­
cuene itsa paneevetsivi tsipae, nexata pacasivajamatabëcuenebarëya­
tsi tsipae. Nexata vajanajuaevetsivi tsipae Dioso pijacuene. 9 Paxanë, 
paapóstolevinë, Dioso covë panetocopata daxitajivi patanetaenexa 
bijiaya. Panetocopata bepatananeconitsivicuenia patanebeyejebinexa. 
Bajarapacuenia Dioso panetocopata bijiaya patanetaenexa ángelevi ata, 
daxitajivi ata. 10 Paxanë, Cristo xaniavaetsia patajumecovënëtsivi, itsa­
monae panetane bepatanematajemabivi. Paxamë, Cristo xaniavaetsia apo 
panejumecovënëtsivi ata, Cristo pijacuene bitso bepaneyapëtaevi itajara 
panataneme. Caranata paxanë itsamonae bepataajamatabëcuenesaëjibivi 
panetane. Caranata juya paxamë bepaneajamatabëcuenesaëvi panata­
neme. Paxanë itsamonae apo paneyaiyatae. Paxamë panayaiyataneme. 
11 Cristo pelivaisi jivi itsa patsipaebaponajë mapamatacabijavaberena ata­
je, bitso baja cajena panabejiobitabiabajë. Patajani tsabiabi. Mera pajitsi­
pabiabajë. Bitso pajumaesebejenë tsabiabi. Jivi panebeyabiaba pecobeta. 
Apo paxainabiabinë pabota panapatsijitsianë. 12  Pacueranabiabajë bitso 
patanacuenebabiabijava patacobeta. Jivi panebijataeyabiaba pibisiacue­
nia. Itsiata apo pajumeanaecanaviatabiabinë. Biji caranata paxanë baja­
rapamonae patovajëtabiabajë Diosojavabelia Dioso peyavenonaenexatsi. 
Jivi panebejiobiaexanabiaba. Itsiata pajamatabëcuenemoyanë tsabiabi. 
13  Pibisiacuenia panebaracuaicuaijai tsabiabi itsamonaejavabelia. Itsiata 
bajarapamonae pexaniajamatabëcuenia xaniavaetsia pamuxujiobabiabajë 
bajayajebi. Ajena, mapamatacabijavaberena ataje, panetaeyabiaba daxita­
jivivecua bepaveliajamatabëcuenevinë. Bepaavirinënua panetaeyabiaba.

14 Apo pacatoyaquinaetsi raja mapacueniaje patacaurabinexa. Biji raja­
ne pacatoyaquinatsi saya patacamuxujiobinexa xaniavaetsia. Pacuenia 
muxujiobijitsipajë taxi, bajarapacuenia pacamuxujiobatsi. 15 Xanë copiaya 
pacatsipaebatsi pexanialivaisi, Cristo pelivaisi. Nexata baja panajama­
tabëcuenecopatame Jesucristojavabelia. Bajaraxuata xanë bepatacavi­
tsatsivixae, panetaneme bepaneaxanë. Paxainae atamë tsipae diez mil 
ponëbeje papecatsipaebivinexa Cristo pelivaisi, itsiata xanë caenënë 
panetaejitsipame bepaneaxanë. 16  Bajaraxuata asaëyata pacamuxujiobatsi. 
Pacuenia baja pacatsitaexanaponaponatsi, bajarapacuenia necuenejëpae­
ya pajinavanapare.

17 Bajaraxuata Timoteo baja pacatoitorobatsi paxamëjavabelia. 
Bajaraponë bitso tasivanë. Betaxënatocuenia tataenë. Xaniavaetsia peju­
mecovënëtaponaponaenë Dioso. Bajaraponë Timoteo pacatoitorobatsi 
baja papecatsipaebinexa pacuenia ponaponajë. Nexata Timoteo pacatsi­
paebiananua pacuenia xanë Jesucristo pijajivitonëxaenë, tsitaexanabia­
bajë daxita Dioso pejumecovënëtsijava, itsaxuayo tsipaebaponajë Cristo 

pelivaisi. 18  Itsamonae paxamëyajuvënëvi, taitorobicuenia apo exanae. 
Bajarapamonae beayaijamatabëcuenevi natane. Nexata itsa pacatoitoro­
batsi Timoteo, bajarapamonae xanë yabara jamatabëcuenenavëxaniabia­
ya jamatabëjumaitsi: “Pablo rabaja apo patsi tsane. Nacacujunava rabaja 
vajanacataenexa,” jamatabëjai bajarapamonae xanë yabara. 19 Itsiata bai­
tsi jane Dioso itsa netocopatsiana patacataenexa, ponaenajë naxanitsiayo 
paxamëjavabelia. Nexata tajacuata taenajë pacuenia jamatabëcueneitsi 
tsavanapae pamonae beayaijamatabëcuenevi natane. Tsipaji raeta bajara­
pamonae pepacuene ajamatabëcuenesaë Diosojavabelia. Itsa jume, nexata 
meta saya pecuibovojotota jumaitsi. 20 Pamonae Dioso pijajivi, bajara­
pamonae nayapëtane. Tsipaji peneta Dioso pesaëta ajamatabëcuenesaë 
tsavanapae. Ëpecuibovojotota apo jumaitsi. Biji rajane bajarapamonae 
pejamatabëëthëtojavavetsina Dioso jumecovënëta. 21 ¿Detsa xua pajitsi­
pame paxamë itsa ponaenajë paxamëjavabelia? ¿Patacabijataejava tsaja 
pajitsipame? Itsa jume, ¿pajitsipame tsaja pexaniajamatabëcuenia asivaya 
patacataejava?

Pacuenia Dioso pejumecovënëtsivi tuatuajëta ponapona 
bitso pibisiacuene pexanaponaponaenë yabara pelivaisi

5 �1 Paxamë tuatuajëta bitso pibisiacuene pexanaponaponaenë pevito­
ta, daxitajivi pina baracuaicuaijai tsabiabi. Dioso apo pejumecovë­

nëtsivi ata, papibisiacuene apo exanae, bajaraponë pina exanaponapo­
na. Bajaraponë paxamëyajuvënënë pita pina pijavanexa paxa pijavami. 
2  ¡Bajaraponë pibisiacuene pexanaejava, apo pacueneitavetsi atamë, 
itsiata bepaayaijamatabëcuenevimë panataneme! ¡Biji rajane bajara­
ponë pibisiacuene pexanaejava, bitso bepasivanajamatabëxainame! 
¡Bepayapijiviauramënua bajaraponë! Bajaraponë pibisiacuene pexanapo­
naponaenë, bepanavecuacapitsapame. 3  Paxamëjavata apo naponaponae 
atanë, itsiata paxamëjavata betanaponaponaenë, nataniji. Nexata tajëve­
lia bitso sivanajamatabëxainabiabajë bajaraponë Dioso penaneconitsiae­
xanaejavanexatsi yabara pibisiacuene pexanaponaponaexae. 4 Paxamë 
panacaetuare vajatuxanenë Jesucristo papijajivixaemë. Apo pacayajava 
atatsi tsane, itsiata panenacaetuatsijavata, pacajamatabënajinaenatsi. 
Diosojavabelia pacatovajëtsianatsinua bajarapaepatota. Vajatuxanenë 
Jesucristo ata pesaë, pacayajava tsane bajarajota. 5 Pibisiacuene pexa­
naponaponaenë paxamë tuatuajëta, panavecuacapitsapare baja dovathi­
javabelia. Nexata daxita pibisiacuene penatojitsipaecuenia pexanaejava 
yabara, dovathi pebejiobiaexanaenexatsi. Nexata belia icatsia Dioso jume­
covënëtsiana. Bajarapajamatabëcuene jane baja capanepaenatsi pamata­
cabi vajatuxanenë Jesús patsianica.

6  Papibisiacuene bajaraponë exanaponapona, panaitaxutojematsi atamë, 
itsiata bepaayaijamatabëcuenevimë panataneme. Abeje raja pibisiacuene 

pexanaponaponaenë panecuenenaitaxutojematsijava. Payapëtaneme 
rabaja mapacueneje. Pan pexanaematabënexa, ayaimatabë ata, levadu­
rajava pijinia tsiquirijavayo ata, itsiata pematajërëabijavata, bacaëjëpa 
daxitamatabëjava. Nexata levadura, tsiquirijavayo ata, bafufunaeyae­
xana daxitamatabë. Bajara pijinia itsi tsipae caenë itsa pacuenecopatsi­
pame pibisiacuene pexanaponaponaejava paxamë tuatuajëta. Daxitajivi 
belia pibisiacuene exanaponaejitsipa bajaraponë pejamatabëcueneta. 
7 Bajaraxuata panavecuacapitsapare baja, ponë pibisiacuene exanapo­
napona paxamë tuatuajëta, daxitajivi pejamatabëcuenebijianaeyaniva 
bajaraponë pejamatabëcueneta. Pacuenia itsi perujupanmatabë, levadura­
ta pematajërëabimatabë, bajara jamatabëcueneitsi bajaraponë, pibisiacue­
ne pexanaponaponaexae. Bajaraxuata bajaraponë panavecuacapitsapare 
baja. Paxamë rabaja Jesucristo pejamatabëcueneta pejanajamatabëcuene 
paxainame. Nexata pacuenia itsi levadurata apo pematajërëabipanmata­
bë, bajarapajamatabëcueneitsimë. Tsipaji baja Dioso aneconijibia pacata­
ne. Paxamë baja aneconijibia Dioso pacatane. Tsipaji Cristo pacasivatëpa. 
Cristo baja cajena beovejayo tanetsi Dioso. Tsipaji nacasivatëpa cruza­
ta pibisiacuene vajaexanaeneconimi vajanacavecuaajibiaexanaenexa. 
8  Nexata baja aeconoxae pibisiacuene apo beexanavanapaetsi. Jesucristo 
pijajivixaetsi, itsajamatabëcuene xainaenejevatsi, pexaniajailivaisi jume­
covënëtavanapaenatsi. Bajarapacuenia itsa jumecovënëtavanapaenatsi, 
nexata pacuenia itsi levadurata apo pematajërëabipanmatabë, bajaraja­
matabëcuene itsanetsi aneconijibia vajajinavanapaexae.

9 Itsabaxutota baja cajena pacatoyaquinatsi pevitota pibisiacuene pexa­
naponaevi paneyajavajinavanapaeyaniva. 10 Dioso apo pejumecovënëtsi­
vi, itsamonae, pibisiacuene exana pevitota. Itsamonae najamatabëxaina 
ëpamonaenexa ayaijava pexainaecuene pexainaenexa. Itsamonae naco­
betoxota. Itsamonae, jumapecataeya pexanaenëanëjavabelia, navajëca. 
Bajarapitsicuene pexanaevi, Dioso apo pejumecovënëtsivi, panenavecua­
tsatsinexa, patacatoyaquinaebaxutota apo pacaitorobitsi. Bajarapitsicuene 
pexanaevi, Dioso apo pejumecovënëtsivi, itsa panavecuatsatsipame, nexa­
ta pepacuene mapanacuavecuaje athëbëabetsia ëpaneponaenexa tsipae. 
Tsipaji daxita mapanacuajavaje bajarapitsicuene pexanaevi yacaëjëpa. 11 P
atacatoyaquinaebaxutota raja pacaitorobatsi mapacueniaje. Pajivi jumai­
tsi ata: “Xanë cajena Jesucristo pelivaisi jumecovënëtajë,” jai ata, itsia­
ta pibisiacuene itsa exana pevitota, ëpamonaenexa ata pexainaecuene 
itsa natojitsipa, jumapecataeya pexanaenëanëjavabelia ata itsa navajëca, 
itsamonae ata pibisiacuenia itsa baracuaicuaijai, itsa aitajibi tsabiabinua, 
itsa nacobetoxotanua, bajarapajivi pëtsa payajavajinavanapame. Pëtsa 
payajavaxanemenua caejavata, pacajunatsi ata. 12-13  Pamonae abaxë Dioso 
apo pejumecovënëtsivi, bajarapamonae yabara tajumaitsinexa Dioso apo 
netocopatsi: “Bajarapamonae cajena pijaneconi xaina Diosojavabelia,” 

tajainexa. Dioso cajena abaxë saicaya pepacuene naneconitsiaexanaena 
bajarapamonae. Itsiata baitsi jane pamonae Dioso panenajuajumecovënë­
tsivi, panenacaetuatabiabibota panenajuajoneyabiabivi, pibisiacuene itsa 
exana, paxamë bepacueneitavetame. Bajaraxuata nexata panavecuacapi­
tsapare baja ponë paxamë tuatuajëta pevitota pibisiacuene exanaponapo­
na.

Pacuenia Dioso pejumecovënëtsivi itavetatsi Dioso 
penajuajumecovënëtavanapaevi peneconitsiyaniva 

juezmonaejavabelia yabara pelivaisi

6 �1 Itsanë paxamëyajuvënënë, Dioso pejumecovënëtsinë, itsa pacai­
tsacueniaba paxamëjavaberena, nexata jueznëjavabelia paneconita­

biabame. Pëtsa bajarapacuenia paexaname. Tsipaji raja juezmonae Dioso 
apo pejumecovënëtsivi. Bajaraxuata Dioso panenajuajumecovënëtsivi 
apo bepaneconitsimë juezmonaejavabelia. Biji rajane bepayanijobame 
Dioso pejumecovënëtsivijavabelia papecatoxanetsinexa bajarapalivai­
si. 2  Payapëtaneme rabaja mapacueneje. Pamatacabi Cristo evetsiana 
mapanacuaje, daxita Dioso vajajumecovënëtsivi Dioso nacatocopatsia­
na vajananeconitsiaexanaenexa pamonae pijaneconi pexainaevi. Daxita 
mapanacuapijivije, pamonae Dioso apo pejumecovënëtsivi, vaxaitsi 
naneconitsiaexanaenatsi. Nexata aeconoxae ata pacacaëjëpa paneli­
vaisixanetsinexa paneconi exana panetuatuajëta. Tsipaji mapanacuata 
jivi pevetsijamatabëcuene beveliajamatabëcuene saya. Apo ayapëbeje 
bitso. 3  Payapëtaneme rabaja mapacueneje. Pamatacabi Cristo patsiani­
ca, vaxaitsi naneconitsiaexanaenatsi daxitajivi. Naneconitsiaexanaenatsi 
ángelevi ata. Nexata abaxë aeconoxae panejinavanapaeepato mapana­
cuataje, pacacaëjëpa panelivaisixanetsinexa paneconi exana panetuatua­
jëta, mapanacuapijilivaisije. 4 Itsiata baitsi jane paxamëyajuvënëjivi itsa 
pacaitsacueniaba mapanacuataje, itsiata panijacuata apo palivaisixane­
tabiabimë pacuenia picani bepaexaname. Nexata pajivi pacaitsacuenia­
ba, pacaponabiabame juezmonaejavabelia penaneconitsiaexanaenexatsi. 
5 Mapacuenia pacajumaitsitsije patacaurabinexa. Paxamëyajuvënëjivi itsa 
pacaitsacueniaba, ¿ajibi tsabaja caenë ata paxamëyajuvënënë pexania­
livaisi peyapëtaenë pelivaisixanetsinexa bajarapalivaisi? 6  Dioso pane­
jumecovënëtsivixae, juezmonaejavabelia apo bepaneconitsimë Dioso 
panenajuajumecovënëtsivi.

7 Bajarapacuenia panacaevënavi atamë paneneconitabiabi­
xae juezmonaejavabelia, daxitajivi pacacueneyapëtane xania­
vaetsia apo panejinavanapaejava Dioso pitabarata. Nexata 
panacaevënavimë itsa pacaitsacueniaba, itsa pacatonacobetoxo­
tanua, Dioso panejumecovënëtsivixae, xanepanaejitsipa itsa paja­
matabëcuenemoyamë tsipae. 8  Itsiata baitsi jane paxamë Dioso 

panenajuajumecovënëtsivijavabelia ata, paitsacueniababiabame. 
Yamaxëitojorobiaya pavecuanacobetoxotabiabamenua.

9-10 Payapëtaneme rabaja mapacueneje. Pibisiacuene pexanaevi apo 
yajavajinavanapaetsi tsane Dioso pijanacuatatsia. Bajaraxuata pëtsa pae­
xaname panijacuata panenatojitsipaecuenia. Dioso pijanacuatatsia apo 
yajavajinavanapaetsi tsane pevitota pibisiacuene pexanaevi. Apo yaja­
vajinavanapaetsi tsane jumapecataeya pexanaenëanëjavabelia penavajë­
caevi. Apo yajavajinavanapaetsi tsane pejaitsivi itsava pijavavecua. Apo 
yajavajinavanapaetsi tsane pejaitsivi itsanë pamonavecua. Apo yajavaji­
navanapaetsi tsane penaquenetsiataevi nacaevënapebibeje. Apo yajava­
jinavanapaetsi tsane penacobetoxotsivi. Apo yajavajinavanapaetsi tsane 
ëpamonaenexa pexainaecuene penatojitsipaevi. Apo yajavajinavanapae­
tsi tsane piaitajibitsabiabivi. Apo yajavajinavanapaetsi tsane itsamonae 
pibisiacuenia pebaracuaicuaijaivi. Daxita bajarapitsivi apo yajavajinava­
napaetsi tsane Dioso pijanacuatatsia. 11 Bajara picani bajayata paxamëya­
juvënëvi pacuenia exanavanapa. Itsiata baitsi jane aeconoxae baja pibisia­
cuene paneexanaeneconimi, Dioso baja pacavecuaajibiaexana. Pacatsata 
baja Dioso papijajivinexamë. Dioso baja aneconijibia pacatane vajatuxa­
nenë Jesucristo pejamatabëcueneta. Espíritu Santo ata pesaëta pacayave­
nona panejumecovënëtsinexa vajatuxanenë papecaitorobicuenia.

Pacuenia Dioso pejumecovënëtsivi xaniavaetsia 
bejinavanapa Dioso pitabarata yabara pelivaisi

12  Itsamonae jumaitsi: “Mapanacuata navita vajaexanaejavanexa. Itsajivi 
ata apo nacaitavetsi bajarapacuene vajaexanaenexa,” jai itsamonae. Xaniajai 
rabaja picani. Itsiata baitsi jane daxita bajarapacuene vajaexanaenexa, 
apo nacatoxanepanae. Mapanacuata navitsi ata vajaexanaejavanexa, xua 
itsajivi ata apo nacaitavetsi, itsiata bejamatabëjumaitsitsi mapacueniaje: 
“Papibisiacuene taexanaenexa tajamatabëcuene nitorobabiaba, apo exanaenë 
tsane Cristo pijajivitonëxaenë. Tsipaji itsa exanaejitsipajë bajarapapibisiacue­
ne, nexata tajamatabëcuene bepijajivitonënëcuenia jumecovënëtabiabijitsi­
pajë,” bejamatabëjaitsi pibisiacuene vajaexanaeyaniva. 13 “Vajaxaejava raja 
vajacotsorotopijijavanexa. Vajacotsoroto raja pijinia vajaxaejava peecaene­
xa,” pejailivaisi, xaniajai baja cajena. Itsiata baitsi jane itsamatacabi Dioso 
bajarapacuenebeje vereverecaeyaexanaena. Daxita raja vajaperabëtuareca 
pibisiacuene apo vajaexanavanapaenexa. Vajaperabëto raja Dioso nacatoco­
pata vajatuxanenë vajatonacuenebavanapaenexa. Vajatuxanenë rabaja pijinia 
vajaperabëtota vajanacayajavaponaponaenexa. 14 Dioso baja cajena icatsia 
asaëyaexanatsi vajatuxanenë petëpaecujinae. Bajara pijinia pacuenia vaxaitsi 
ata itsamatacabi Dioso pesaëta nacaasaëyaexanaena vajatëpaecujinae.

15 Payapëtaneme rabaja mapacueneje. Pacaenëmë canacujitsia, caenë 
Cristo peperabëtojavabelia becaeperabëto panaexaname papijajivixaemë. 

Xanë ata rabaja Cristo bepeperabëtoyajuvënënënë. Bajaraxuata pibisia­
cuene apo bexanaenë tavitota pibisiacuene pexanabiabivajavabelia, baja­
rapova bepeperabëtoyajuvënëjavanë tanaexanaeyaniva. 16  Payapëtaneme 
rabaja mapacueneje. Pebi pibisiacuene itsa exana pevitota pibisiacuene 
pexanabiabivajavabelia, bajarapajivibeje becaeperabëto naexanabeje. 
Dioso pejumelivaisibaxutota jumaitsi penapitsijivibeje yabara mapacue­
niaje: “Anijajivimibeje becaejivi naexanabeje,” jai. 17 Nexata pijinia pajivi 
najamatabëcuenecopata vajatuxanenë Jesucristojavabelia, bajarapajivi 
becaejivi naexana vajatuxanenë Jesucristojavabelia.

18  Pevitota pibisiacuene pexanaeyaexanaejamatabëcuene, pavecuana­
jetabajiravabiabare. Itsajava raja pibisiacuene pexanaejava, bitso jivi apo 
jamatabëcuenebijianaetsi. Pacuenia pevitota pibisiacuene pexanaejava, 
jamatabëcuenebijianatsi, apo itsi. Ponë jaita itsava pijavavecua pibisia­
cuene pexanaenexa pevitota, bitso pibisiacuene exana. Petiriva ata, pova 
jaita itsanë pamonavecua pibisiacuene pexanaenexa pevitota, bitso pibi­
siacuene exana. Pajivi bajarapapibisiacuene exana, bitso najamatabëcue­
nebijiana. 19 Payapëtaneme rabaja mapacueneje. Paneperabëto baja cajena 
Espíritu Santo pijabo papecatsijamatabëecaexae. Dioso cajena pacarajuta 
pijaEspíritu Santo papecatsijamatabëecaenexa. Dioso baja cajena papija­
jivimë. Nexata paneperabëto ata paxamënexa. Apo panaperabëxainaemë 
panijacuata panenatojitsipaecuenia paneexanavanapaenexa. 20 Tsipaji 
Dioso ayaimatamota pacacomuata. Nexata Dioso papijajivixaemë, xania­
vaetsia panejamatabëëthëtovetsina Dioso jumecovënëtsiaya pajinavana­
pare. Nexata daxitajivi Dioso yaiyataeponaena paxamë xaniavaetsia itsa 
patsitajinavanapame.

Pemuxujiobilivaisi penapitsijivibeje yabara pelivaisi

7 �1 Xua yabara panetoyaquinaremena pataneyanijobinexamë, nexa­
ta aeconoxae pacajumecanaviatsijitsiatsi. Xaniajai rabaja picani. 

Xanepana itsa apo nacojiobi pebi. 2  Itsiata baitsi jane jivi navita pevi­
tota pibisiacuene pexanaevi. Bajaraxuayaniva caepebi canacujitsia 
pijava bexaina. Bajara pijinia itsi petiriavi ata. 3  Nexata pebi pijava 
xaniavaetsia bevetaponapona pijavaxae. Bajara pijinia itsi petiriva ata. 
Xaniavaetsia bevetaponapona pamonaxae. 4 Petiriva, penacojiobiva, 
pijacuata apo naperabëxainae ëbajarapovanexa. Biji rajane petiriva 
baja itsa nacojioba, pamona pijaperabëtocuenia xainatsi. Bajara piji­
nia itsi pebi ata. Peperabëto apo naperabëxainae ëbajaraponënexa. 
Itsa baja nacojioba, pijava pijaperabëtocuenia xainatsi. Nexata nama­
taenetsia naperabëxainabeje. 5  Papetiriavimë panenacojiobivi baja, 
pëtsa panaperabëasivamë paneamonajivivecua. Bajara pijinia pacuenia 
paxamë ata papebijivimë. Pëtsa panaperabëasivamë panijavajivivecua. 
Matapania pamatacabimaxëto Diosojavabelia panavajëcaejitsiamëbeje, 

pacatocopatabeje panenavecuanaperabëasivanexabeje. Bajarapacuenia 
paexanaenamebeje itsa panajamatabëcuenejëpamebeje panenavajëcae­
nexabeje Diosojavabelia. Pamatacabimaxëto panavajëcaejitsiamëbeje 
Diosojavabelia, bajarapamatacabimaxëto pëtsa panaimoxoyotamebeje. 
Itsa baja paveretsianamebeje Diosojavabelia panenavajëcaejavabeje, pëtsa 
baja panavecuanaperabëasivamëbeje. Tsipaji panevajënaeyabeliabeje itsa 
panavecuanaperabëasivamëbeje tsaponae tsipae, nexata dovathi pacaja­
matabëcuene yamaxëitojorobijitsipabeje. Nexata pibisiacuene paexanaeji­
tsipamebeje, pacuene picani apo bepaexanaemëbeje.

6  Itsa pacamuxujiobatsi panenacojiobinexa pibisiacuene paneexanaeya­
niva panevitota, apo pacaitorobitsi daxita panenacojiobinexa. Pamonae 
jitsipa penacojiobijava, nacojiobi. 7 Pacuenia xanë imasia ponaponajë, 
bajarapacuenia picani paxamë ata imasia panejinavanapaejava, pacatoji­
tsipatsi. Itsiata baitsi jane Dioso pacaenëmë canacujitsia papecayavenona­
ponaexae, pacacaëjëpa baja pacuenia paexanavanapaejitsiamë. Itsamonae 
paxamëyajuvënëvi itsacuenia Dioso jamatabëcuene caëjëpaeyaexanapo­
natsi Dioso pejitsipaecuenia petoexanavanapaenexa. Itsamonae pijinia 
saicaya itsacuenia Dioso jamatabëcuene caëjëpaeyaexanaponatsi.

8  Mapacuenia saicaya jumaitsinëje pimasiarubenaevijavabelia, pamona­
jivi pevecuatëpaevitsijavabelia ata. Bajarapamonae picani toxanepanatsi 
imasia pejinavanapaejava pacuenia xanë imasia ponaponajë. 9 Itsiata bai­
tsi jane itsa apo caëjëpaetsi penajamatabëcuenesaëtsijava, nexata pibi­
siacuene pevitota pexanaeyaniva, rovialia benacojioba. Bajarapamonae 
toxanepanatsi rovialia penacojiobijava. Tsipaji itsa apo nacojiobi tsipae, 
ëpibisiacuene pexanaenexa najamatabëxainaejitsipa. Nexata najamatabë­
cuene bijianaponaejitsipa.

10 Paxamë baja panenacojiobivi mapacuenia pacajumaitsitsije. Itsiata 
xanë apo tajamatabëcuene. Pacuenia vajatuxanenë jumaitsi, pacai­
torobatsi. Papetiriavimë, pëtsa pavecuanaviabame paneamonajivi. 
11 Pacamuxujiobi atatsi, itsiata pova vecuanaviata pamona, bajarapova 
beponapona imasia. Apo benacojiobi baja. Itsa jume, benapitabeje icatsia 
pamonacovënëbeje. Bajara pijinia itsi pebi ata. Pebi apo bexuabi pijava.

12  Paxamë tuatuajëta Dioso apo pejumecovënëtavanapaevi yabara, 
jumaitsinë mapacueniaje. Itsiata vajatuxanenë apo pejumaitsijume. Dioso 
pejumecovënëtsinë pijava, itsa apo pejumecovënëtsiva Dioso, itsiata 
bajarapova itsa jitsipa peponaponaenexa bajaraponëjavabelia, nexata 
bajaraponë pijava apo benavecuaitavetsi pevecuanaviatsinexatsi. 13  Dioso 
pijinia pejumecovënëtsiva pamona, itsa apo pejumecovënëtsinë Dioso, 
itsiata bajaraponë itsa jitsipa peponaponaenexa bajarapovajavabelia, 
nexata bajarapova pamona apo benavecuaitavetsi pevecuanaviatsinexa­
tsi. 14 Dioso pejumecovënëtsiva pamona, apo jumecovënëtsi ata Dioso, 
itsiata bajaraponë Dioso copatsiaexanaenatsi mapanacuapijipibisiacuene 

pexanabiabijavami. Bajarapacuenia Dioso copatsiaexanaenatsi tsipaji 
bajaraponë pijava Dioso pejumecovënëtsiva. Bajara pijinia itsane Dioso 
pejumecovënëtsinë pijava. Apo jumecovënëtsi ata Dioso, bajarapova 
Dioso copatsiaexanaenatsi mapanacuapijipibisiacuene pexanabiabijava­
mi. Bajarapacuenia Dioso copatsiaexanaenatsi tsipaji bajarapova pamona 
Dioso pejumecovënëtsinë. Bajarapacuenia Dioso itsa apo copatsiaexanae 
tsipae pibisiacuene pexanabiabijavami, nexata pacuenia Dioso coxitane 
pamonae Dioso apo pejumecovënëtsivi, bajarapacuenia coxitaejitsipatsi­
beje Dioso. Nexata bajarapajivibeje caejivi pejumecovënëtsixae, Dioso 
coxitaenatsibeje bepenajuajumecovënëtsijivibeje Dioso. 15  Itsiata Dioso 
pejumecovënëtsiva pamona, itsa apo pejumecovënëtsinë Dioso, itsa 
jamatabëvecuanaviatatsi, nexata becopata rovialia pevecuanaviatsinexa­
tsi. Dioso pijinia pejumecovënëtsinë pijava, itsa apo pejumecovënëtsiva 
Dioso, itsa jamatabëvecuanaviatatsi, nexata becopata rovialia pevecuana­
viatsinexatsi. Nexata Dioso pejumecovënëtsinë, pijava pevecuanaviatsinë­
tsi, bepimasiarucaenë penaexanaenexa. Pova pijinia Dioso pejumecovënë­
tsiva, pamona pevecuanaviatsivatsi, bepimasiarucaeva penaexanaenexa. 
Bajarapacuenia bexana imasia peponaponaenexa. Tsipaji Dioso nacaju­
nata jamatabëcuenexanepanaeya vajajinavanapaenexa. 16  Papetiriavimë, 
paneamonajivi Dioso itsa apo pejumecovënëtsivi, paxamë xaniavaetsia 
panetsitajinavanapaexae tsane paneamonajivi, paneamonajivi ata meta 
najamatabëcuenecopatsiana Cristojavabelia. Papebijivimë pijinia, panija­
vajivi Dioso itsa apo pejumecovënëtsivi, paxamë xaniavaetsia panetsita­
jinavanapaexae tsane panijavajivi, panijavajivi ata meta najamatabëcue­
necopatsiana Cristojavabelia. Bajaraxuata jamatabëcuenexanepanaeya 
panacajinavanapare. Pëtsa panavecuanaviabame.

17 Caenë canacujitsia tsiteca bexanaponapona pacuenia Dioso tocopa­
tatsi pexanaponaponaenexa. Xua nacuenebaponapona Dioso pejunatsi­
vajënaeyatsi Jesucristojavabelia penajamatabëcuenecopatsinexa, bajara­
xua mapamatacabi ataje tsiteca benacuenebaponapona. Bajarapacuenia 
itorobaponajë daxita Dioso pejumecovënëtsivijava pexanialivaisi itsa 
tsipaebanajetarucajë. 18  Ponë Dioso junatatsi pepua peperabëcaucutsinëtsi 
baja judíovi pijacuenia, bajaraponë baja bajarapacuenia Dioso bejume­
covënëtaponapona. Ponë pijinia Dioso junatatsi abaxë apo peperabëcau­
cutsinë atatsi judíovi pijacuenia, bajaraponë baja bajarapacuenia Dioso 
bejumecovënëtaponapona. Apo benaperabëcaucutsiaexanae. 19 Vajanac
aperabëcaucutsijava, amatamobi Diosojavabelia. Apo vajanacaperabë­
caucutsijava ata, amatamobi Diosojavabelia. Dioso rajane vajanacaito­
robicuenia vajajumecovënëtavanapaejava, bajara jane xua, namatamota 
Diosojavabelia. 20 Caejivi canacujitsia benacuenebaponapona xua nacue­
nebaponapona Dioso pejunatsivajënaeyatsi. 21 Itsamonae baja paxamë­
yajuvënëvi Jesucristojavabelia penajamatabëcuenecopatsivajënaeya, 

1 CORINTIOS 7	�

El Nuevo Testamento en guahibo, 2da ed., © 2011, Wycliffe Bible Translators, Inc.



627

dajubicuenia canajetatsi itsamonaejavabelia amoneya petonacueneba­
vanapaenexa. Nexata bajarapamonae pijatuxanevi amoneya tonacue­
nebabiaba. Itsiata baitsi jane bajarapamonae Dioso baja pejunatsixaetsi 
Jesucristojavabelia penajamatabëcuenecopatsinexa, pëtsa natsinajama­
tabëxaina pijatuxanevi amoneya penacuenebiaexanabiabijavatsi yabara. 
Jamatejema saya tonacuenebavanapae pijatuxanevi. Itsiata baitsi jane 
itsamatacabi itsa tocopiapatsianatsi pevecuapitsapaenexa baja bajarapa­
monae, nexata vecuapitsapaena amoneya petonacuenebabiabivi. 22  Ponë 
itsamonaejavabelia canajetatsi, nexata amoneya itsa tonacuenebapona­
pona, bajaraponë bitso pibisiacuene pexanabiabineconimi Cristo baja 
vecuaajibiaexanatsi. Bajarapacuenia vecuaajibiaexanatsi pamatacabi 
najamatabëcuenecopata Cristojavabelia. Copata baja pibisiacuene pexa­
nabiabijavami. Nexata Dioso pitorobicueniatsi exanaponapona. Bajara 
pijinia itsi ponë ata apo canajetsitsi itsamonaejavabelia. Itsa najamatabë­
cuenecopata Cristojavabelia, bajaraponë Cristo pijajivitonë baja naexana. 
Nexata bajaraponë ata exanaponapona Dioso pitorobicueniatsi. 23  Dioso 
baja cajena pacacomuata ayaimatamota. Bajaraxuata pëtsa baja pana­
copatame itsajivi ata papecajamatabëcuenebijianaenexa Dioso paneju­
mecovënëtavanapaejavavecua. Itsa bajarapacuenia panacopatsipame 
papecajamatabëcuenebijianaenexa, nexata bajarapajivi bepapijajivimë 
tsipae paneexanavanapaenexa papecaitorobicuenia. 24 Bajaraxuata, xua 
baja panacuenebavanapame, tsiteca panevajënaeyabelia xaniavaetsia 
panacuenebavanapare Dioso pitabarata. Pacaenëmë canacujitsia panacue­
nebavanapare xua panacuenebavanapame pamatacabi abaxë Dioso apo 
pacajunatsi panejumecovënëtsinexa. Itsa apo pacaperabëcaucutsi judíovi 
pijacuenia, nexata bajarapacuenia pajinavanapare. Itsamonaejavabelia 
papecacanajetsixae, nexata amoneya itsa patonacuenebavanapame, baja­
rapacuenia tsiteca patonacuenebavanapare.

25 Itsa panetoyaquinaremena, paneyanijobame abaxë apo penacojioba­
vanapaevi yabara. Apo yapëtaenë pacuenia vajatuxanenë jumaitsi baja­
rapitsivi yabara. Itsiata baitsi jane pacatsipaebianatsi pacuenia sivanaja­
matabëxainajë bajarapitsivi. Dioso tajamatabëcueneta neyapëtaeyaexana 
taneitaxutotsoniataexae. Bajaraxuata pacatoxanepana pacuenia pacatsi­
paebijitsiatsi patanejumecovënëtsinexamë. 26 Dioso vajajumecovënëtava­
napaevi, nacatsiayai bitso aeconoxae vajajinavanapaeepato abaxë mapana­
cuataje. Tsipaji itsamonae vajanacaitoyaxae, nacabejiobiaexanaponaena. 
Bajaraxuata netsitaxanepana bajarapamonae itsa apo nacojiobavanapae. 
27 Itsa baja capanepaeya penacojiobivi, pëtsa xuaba pijava. Itsiata baitsi jane 
itsa abaxë apo nacojiobi, pëtsa jaita pijavanexa. 28  Ponë baja capanepaeya 
nacojioba, apo pibisiacuene. Petiriva ata baja itsa nacojioba, apo exanae 
pibisiacuene. Aeconoxae daxita Dioso vajajumecovënëtsivi bitso vajanaca­
tsiayaixae, pamonae baja nacojioba, bajarapamonae toayapëbeje tsanetsi 

pevecuapanepaenexa bajarapapiayaicuene. Bajarapacuenia petoayapëbeje­
yanivatsi, bajarapamonae picani tojitsipajë imasia pejinavanapaenexa.

29 Tajamonae, mara pacuenia jamatabëpacajumaitsitsije. Imoxoyo raba­
ja pevajënae vajatuxanenë icatsia pepatsijavanexatsica. Ajena, mapama­
tacabicujinaelia tsaneje, penacojiobivi ata bepimasiarubenaevicuenia 
asaëyata betonacuenebavanapa vajatuxanenë. 30 Daxitajivi bejamatabë­
cueneenatsi ëDioso pijacuene petonacuenebavanapaenexa. Pamonae bitso 
najamatabëxaina peyajuvënëtëpaexae, bajarapamonae ata najamatabëxai­
naenejeva asaëyata betonacuenebavanapa vajatuxanenë. Apo bepenaja­
matabëxainaevicuenia, bejinavanapa. Pamonae ata jamatabëcuenebarëya 
tsavanapae, asaëyata betonacuenebavanapa vajatuxanenë. Apo bepejama­
tabëcuenebarëyavicuenia betonacuenebavanapa. Pamonae ata comuaca 
pexainaejavanexa, asaëyata betonacuenebavanapa vajatuxanenë. Asivaya 
apo betae xua natocomuaca. 31 Pamonae ata, mapanacuata pexainaejava, 
canacuenebavanapa, bajarapamonae becanacuenebavanapa jamatabëcue­
necënënaenejevatsi bajarapajamatabëcuene. Tsipaji mapanacuapijicuene 
vajataejavami vereverecapona.

32  Apo pacatojitsipaetsi papecajamatabëcueneenaenexa mapanacuapi­
jicueneje. Ponë abaxë imasia ponapona, jamatabëcueneenatsi ëvajatuxa­
nenë pijacuene. Tsipaji jitsipa pesivajamatabëcuenebarëyanexatsi vaja­
tuxanenë. 33  Itsiata baitsi jane penacojiobinë yajavajamatabëcueneenatsi 
pevetsinexa pijava pesivajamatabëcuenebarëyanexatsi. 34 Apo najamata­
bëcuenejëpaebeje pijinia penacojiobivabeje pimasiarucaevabeje. Pova apo 
nacojiobi, jamatabëcueneenatsi ëvajatuxanenë pijacuene. Jitsipa pexa­
niacuene pexanaponaponaenexa. Jitsipanua pexaniacuene penajamata­
bëxainaponaponaenexa Dioso pesivajamatabëcuenebarëyanexatsi. Itsiata 
baitsi jane penacojiobiva yajavajamatabëcueneenatsi pevetsinexa pamona 
pesivajamatabëcuenebarëyanexatsi.

35  Bajarapacuenia itsa pacajumaitsitsi, apo penacojiobivi apo itavetsinë 
penacojiobijava. Patacajamatabëcueneyavenonaenexa raja, pacajumaitsi­
tsi bajarapacuenia. Tsipaji pacatojitsipatsi xaniavaetsia panejinavanapae­
nexa. Vajatuxanenë bepatonacuenebavanapame daxita panejamatabëcue­
neta, panajamatabëcuene epatajërërëcaenejevamë.

36  Ponë pexënatoyo xaina, itsa tsitaxanepanatsi pexënatoyo petonaco­
jiobinexatsi, nexata betocopata penacojiobinexa. Tsipaji baja penaveretsi­
va tsaponaponae. Bajarapova ata baja itsa jitsipa penacojiobinexa, beto­
copata penacojiobinexa. Itsa tocopata pexënatoyo penacojiobinexa, apo 
pibisiacuene. 37 Ponë pijinia pexënatoyo itsa apo jitsipae abaxë penacojio­
binexa, bajaraponë ata itsa najamatabëcuenevereta apo petocopatsinexa 
pexënatoyo penacojiobijava, nexata bajaraponë ata pexaniacuene exana. 
38  Nexata ponë apo tocopatsi pexënatoyo penacojiobinexa, bajaraponë 
itsanëvecua bitso pexaniacuene exana.

39 Penacojiobiva baja acuenebi pevecuanaviatsinexa pamona. Tsipaji 
pamona piasaëtsaponaponaeepato, bajaraponë abaxë tsiteca pijava tsapo­
naponae. Tsipaji bajarapacuenia Dioso najumecopata. Itsiata baitsi jane 
pamona itsa vecuatëpatsi, bajarapova tocopatatsi icatsia penacojiobine­
xa. Tocopatatsi penacojiobinexa ponëjavabelia jamatabënacojioba, itsa 
bajaraponë ata Dioso pejumecovënëtsinë. 40 Itsiata bajarapova pamona 
pevecuatëpaecujinaetsi, imasia abaxë itsa ponapona, jamatabëcueneba­
rëya tsaponaponae tsane ëDioso pijacuene pejamatabëcueneenaponapo­
naexaetsi. Nexata baja itsa nacojiobiana, bevelia baja jamatabëcueneba­
rëya tsane. Pacuenia copiaya jamatabëcuenebarëya tsaponaponae, apo 
itsi tsane baja. Bajarapacuenia najamatabëxainajë bajarapacuene yabara. 
Bajarapacuenia itsa pacajumaitsitsi, Espíritu Santo neyajavacuaicuaijai.

Jumapecataeya pexanaenëanëjavabelia 
perajutsiviyajuvënëjava yabara pelivaisi

8 �1 Jumapecataeya pexanaenëanë itsamonae tane bepijadiosovi. 
Nexata bajarapamonae dajubi beyabiaba perajutsinexa bajarapavi 

jumapecataeya pexanaenëanëjavabelia. Bajarapaviyajuvënëjava pane­
xaejava ata yabara, paneyanijobame itsa panetoyaquinaremena. Nexata 
bajaraxua yabara juya mapacatoyaquinatsije. Xaniajai rabaja cajena. 
Daxitatsi baja cajena bajarapacuene yapëtanetsi. Pavi rajuta jumapecatae­
ya pexanaenëanëjavabelia, bajarapaviyajuvënëjava xae atatsi tsipae, apo 
nacaitsacueniabi tsipae. Itsiata vajaxaecujinae bajarapaviyajuvënëjava, 
itsa jamatabëjumaitsitsi: “Xanë bitso yapëtaniji pamonae mapavije atso­
babiaba matatoxenetsia,” itsa jamatabëjaitsi, abeje rajane bajarapajama­
tabëcuene. Tsipaji beayaijamatabëcuenejivitsi nataejitsipatsi bajarapamo­
naevecua. Biji rajane xanepana vajajamatabëjumaitsinexa mapacueniaje: 
“Asivaya taniji Dioso patanajuajumecovënëtsivi, pamonae atsobabiaba 
jumapecataeya pexanaenëanëjavabelia perajutsivivajuvënëjava. Nexata 
xanë ata apo xaenë tsane bajarapaviyajuvënëjava. Nexata xaniavaetsia 
tsitaponaponaenajë bajarapamonae taneitaxutua ajamatabëcuenesaënexa 
Diosojavabelia,” vajajamatabëjaijava xanepana. Bajarapacuenia itsa tsi­
taponaponatsi Dioso pejumecovënëtsivi, nexata nacaitaxutuaajamatabë­
cuenesaë tsaponae Diosojavabelia. 2  Pajivi jamatabëjumaitsi: “Xanë cajena 
bitso yapëtaniji daxitacuene,” jamatabëjai, bajarapajivi pejamatabëcue­
nenavëxaniabijivi. Abaxë ayaijava tosaicatsi xaniavaetsia peyapëtaenexa. 
3  Itsiata baitsi jane pajivi Dioso jitsipa, bajarapajivi Dioso ata jamatabë­
cueneyapëtanetsi Dioso pejitsipaejava.

4 Nexata jitsipajë patacayapëtaeyaexanaenexa itsamonae jumapeca­
taeya pexanaenëanëjavabelia perajutsiviyajuvënëjava pexaejava yabara. 
Vaxaitsi baja cajena yapëtanetsi jumapecataeya pexanaenëanë apo pexa­
niajaicuene. Tsipaji saya jivi pecobeta pexanaejavanë. Yapëtanetsi baja 

cajena caenë Dioso peponaponaejava. Pematatsënëa baja cajena itsadioso 
ajibi. 5 Jivi raja apo yapëtae. Bajaraxuata saya jamatabëcuenenavëxa­
niabiaya jumai tsabiabi: “Diosovi raja navitsiajinavanapa athëbëtatsia. 
Jinavanapa mapanacuajava ataje,” jai tsabiabi jivi jamatabëcuenenavëxa­
niabiaya. 6  Itsiata vaxaitsi yapëtanetsi caenë vaxa Dioso peponaponaeja­
va. Bajaraponë daxitacuene pexanaenë. Bajaraponënexa tojinavanapatsi. 
Caenë rabaja pijinia pepo vajatuxanenë Jesucristo. Bajaraponë pejamata­
bëcueneta exana daxitacuene. Bajaraponë pejamatabëcuenetanua nacaca­
panepaena vajaneconivecua.

7 Itsiata baitsi jane itsamonae Dioso pejumecovënëtsivi ata, abaxë apo 
yapëtae pacuenia picani apo caëjëpaetsi jumapecataeya pexanaenëanë 
pejamatabëcuenebijianaenexatsi. Bajarapamonae pejevaxijavaveliacu­
jinae jumapecataeya pexanaenëanë taeyabiaba bepiasaëtsavanapaevi. 
“Papexaejava itsamonae rajutabiaba jumapecataeya pexanaenëanëjava­
belia, diosovijavabelia rajutabiaba bajaraxua,” sivajamatabëjai tsabiabi 
bajarapamonae jamatabëcuenenavëxaniabiaya. Bajaraxuata bajarapa­
monae aeconoxae Dioso jumecovënëtsi ata, itsa xane jumapecataeya 
pexanaenëanëjavabelia perajutsiviyajuvënëjava, bajarapamonae jama­
tabëcuenenavëxaniabiaya jamatabëjumai tsabiabi: “Pibisiacuene meta 
exanajë Dioso pitabarata mapavi taxaexaeje,” jamatabëjai tsabiabi. 
Tsipaji Dioso jumecovënëtsi ata, abaxë apo yapëtae pacuenia picani apo 
caëjëpaetsi jumapecataeya pexanaenëanë pejamatabëcuenebijianaene­
xatsi. 8  Yapëtanetsi rabaja vaxaitsi. Vajaxaejava yabara Dioso pexitsi apo 
nacaexanae. Xae atatsi, apo xae atatsinua, najëpabeje. Vajaxaejava apo 
nacavënananeconitsiaexanae Dioso. 9 Paxae atamënua, apo paxae atamë­
nua, itsiata picani apo pacaitsacueniabi tsipae. Itsiata baitsi jane xania 
baja tsane. Dioso panenajuajumecovënëtsivi asivaya panetaexae, pëtsa 
patsitaexaname itsacuenejavayo ata, xua bepibisiacuene taejitsipa bajara­
pamonae. Tsipaji itsa pacacuenetaejitsipa, exanaejitsipa bajarapajivi ata. 
Nexata Dioso pejumecovënëtsijavavecua pajopaeyaexanaejitsipame baja­
rapajivi. Tsipaji abaxë jamatabëcuenefaefaena Dioso pejumecovenëtsijava. 
10 Paxamë pëtsa panabaneme pabojavata jumapecataeya pexanaenëa­
nëjavabelia perajutsiviyajuvënëjava abatabiaba. Paxamë baja payapëta­
neme pacuenia apo pacaitsacueniabi picani tsipae, bajarapaviyajuvënë­
java paxae atamë. Nexata itsa paxaejitsipame bajarajota, panexaejavata 
pacataejitsipa itsanë Dioso pejumecovënëtsinë, ponë abaxë bepibisiacuene 
pexanaejava tane bajarapavi itsa naxaejitsipa. Nexata itsa pacajanita­
ne, bajaraponë ata naxaejitsipa. Nexata penaxaexae, bepenaneconitsinë 
Diosojavabelia nataejitsipa. 11 Paxamë picani bajarapitsinë matatoxenetsia 
paneyapëtaexae, paxaejitsipame bajarapaviyajuvënëjava. Itsiata nexata 
bajarapacuenia pajamatabëcuenebijianaejitsipame, ponë Dioso pejumeco­
vënëtsinë ata, abaxë jamatabëcuenefaefaena Dioso pejumecovënëtsijava. 

Bajaraponënexa ata cajena Cristo sivatëpatsi. 12  Bajarapacuenia itsa paja­
matabëcuenebijianaejitsipame Dioso pejumecovënëtsijivi, nexata panane­
conitsipame Cristojavabelia. 13  Bajaraxuata xanë itsa yapëtaniji pacuenia 
itsajivi, Dioso pejumecovënëtsijivi, belia jopaejitsipa Dioso pejumecovënë­
tsijavavecua xanë tatsitaxaejava pejamatabëcueneta, nexata caeto ata apo 
tsitaxaenë tsipae bajarapaviyajuvënëjava asivaya tataexae bajarapajivi.

Pacuenia apóstolevi tocopatatsi, xua namatavenona, pevajëtsinexa 
Dioso pejumecovënëtsivijavabelia yabara pelivaisi

9 �1 Payapëtaneme rabaja mapacueneje. Xanë apo xae atanë jumapeca­
taeya pexanaenëanëjavabelia perajutsiviyajuvënëjava, itsiata Dioso 

netocopata daxitacuene taexanaenexa Jesucristojavabelia tanajamatabë­
cuenecopatsixae. Payapëtanemenua vajatuxanenë Jesucristo taneitapetsi­
java apóstolenënexanë. Taitaxutota baja cajena taniji vajatuxanenë Jesús. 
Paxamë ata patacatsipaebixae Jesucristo pelivaisi, nexata baja panajama­
tabëcuenecopatame Jesucristojavabelia. Tsipaji asaëyata tonacuenebapo­
naponajë vajatuxanenë. 2  Itsamonae apo beapóstolenënë netae ata, itsiata 
paxamë apóstolenëcuenenë paneyapëtaneme. Patacatsipaebixae pexania­
livaisi, paxamë baja vajatuxanenë pajumecovënëtame. Bajaraxuata picani 
daxitajivi xaniavaetsia beneyapëtane apóstolenëcuenenë.

3  Itsajota pexanialivaisi jivi tsipaebaponaponajë, Dioso picani neto­
copata tanerajutsinexa tanamatavenonaejavaxi. Itsamonae paxamëya­
juvënëvi nejumeaebabiaba livaisi tatsipaebabiabijava mapacueniaje. 
4 Paapóstolevinë itsa panacuenebajë Dioso pijacuene, panetocopata 
itsajota pexanialivaisi patsipaebavanapajë patanerajutsinexa pata­
xaejava, pataapaejava ata. 5 Itsa tanacojiobinë tsipae, xanë ata pijinia 
Dioso netocopatsipa tabarëponaenexa tajava, Dioso pejumecovënëtsiva. 
Bajarapacuenia netocopatsipa tsipaji bajarapacuenia exanavanapa itsa­
monae apóstolevi. Vajatuxanenë pejuyapijivi ata, apóstolenë Pedro ata, 
pijava barëponabiaba. 6  Itsamonae itsa pacatsipaeba Cristo pelivaisi, 
pajamatabëcueneyavenonabiabame penamatavenonaejava yabara. Itsiata 
baitsi jane paxanëbeje Bernabébeje panacuenebabiabajëbeje patajacuata­
beje patanaevetsinexabeje. Bajarapacuenia picani apo benacuenebinëbeje 
patajacuatabeje patanaevetsinexabeje. Nexata picani paxamë, paxanëbeje 
ata, bepanerajutame patanamatavenonaejavaxibeje. Tsipaji paxanëbeje 
Cristo pelivaisi patacatsipaebabiabixaebeje, Dioso picani panetocopata­
beje patanerajutsinexamë patanamatavenonaejavaxibeje. 7 Payapëtaneme 
baja cajena mapacueneje. Itsanë itsa tonacueneba pijatuxanenë, bara­
jutatsi pexaejava. Pamonae ata pijinia vajabitsaë naexanavanapa, itsa 
rajutaponatsi pexaejava, apo matamotaponae pexaejavamatamo pija­
palatata. Jume cajena. Tocomuatabiabatsi ponë itorobatsi. Pamonae 
pijinia xaina uvabacabo, itsajivi ata apo janiitavetsitsi pexaeyaniva 

penotsicuaiyajuvënëjava. Pamonae pijinia itsanë pijaoveja toeveta, itsa­
jivi ata apo janiitavetsitsi pemiyujucaebarëmeneyajuvënëjava piapaeya­
niva. Jume cajena. 8  “Maraeta pacuenia Pablo nacajumaitsije saya jivi 
petsitaxanepanaecueniatsi vajaexanavanapaenexa,” pajamatabëjamë 
pëtsa. Tsipaji rabaja Dioso pejumelivaisibaxutota ata bajarapacuenia 
jumaitsi. 9 Dioso pejumelivaisibaxutota jumaitsi pacuenia bueyu copata­
tsi pexaejava pexaenexa penacuenebijavata ata. Jumaitsi mapacuenia­
je: “Pabueyu canacuenebame trigoxu pecatotanabataxuabinexa, pëtsa 
pumuxatatame nepumuxatatabiabijavata. Pëtsa pumuxatatame trigoxu 
pexaenexa pecatotanabataxuabijavata,” jai Dioso pejumelivaisibaxuto­
ta. Bajarapacuenia Dioso pejumelivaisibaxutota itsa jumaitsi, ëbueyu 
yabara apo jumaitsi. 10 Biji rajane bajarapacuenia Dioso pejumelivaisiba­
xutota jumaitsi vajanacayapëtaeyaexanaenexa vajamatamotsijavanexa 
vajanacatonacuenebinë. Ponë canacueneba iracuemo itsanë pijatrigoxu 
petoubinexa, penacuenebijavata jamatabëjumaitsi: “Pamatacabi navere­
tsiana trigoxu, bajarapaxuyajuvënëjava nerajutsiana tatonacuenebimata­
mo,” jamatabëjai. Nexata penaveretsimatacabi trigoxu rajutatsi. Ponë ata 
icatsia juya trigoxu penaveretsimatacabi totanabataxuaba, bajaraponë 
ata jamatabëjumaitsi: “Mapatrigoxuyajuvënëjavaje nerajutsiana tatona­
cuenebimatamo,” jamatabëjai. Nexata rajutatsi. Bajara pijinia pacuenia 
Dioso pijacuene patatonacuenebivi patanamatavenonaejavaxi, paxamë 
bepanerajutame Cristo pelivaisi patacatsipaebijamatabëcuene. 11 Paubajë 
baja cajena panejamatabëëthëtota Dioso pejumelivaisi. Jica, nexata juya 
itsa pacajamatabëcueneevetsipatsi patanerajutsinexamë patanamatave­
nonaejavaxi, ¿pacatsitaayaijava tsaja tsipae bajarapacuene? 12  Paxamë 
rabaja Dioso pejumelivaisibaxutota papecaitorobicuenia, parajutabiabame 
itsamonae penamatavenonaejavaxi papecatsipaebijamatabëcuene Cristo 
pelivaisi. Paxanë biji picani panetoxanepana copiaya patanerajutsinexa­
më itsamonaevecua.

Dioso picani panetocopata patanerajutsinexamë patanamataveno­
naejavaxi Cristo pelivaisi patacatsipaebaponaejamatabëcuene. Itsiata 
apo pacavajëtsitsi patanerajutsinexamë. Biji rajane piayapëbejecuenia 
panatonacuenebaponajë patajacuata patanaevetsinexa bajarapacuenia. 
Apo pacavajëtsitsi caeto ata patanerajutsinexamë patanamatavenonae­
javaxi. Itsa pacavajëtsipatsi, itsajamatabëcuene meta paxainaejitsipame 
paxanëjavaberena. Nexata meta apo pajumecovënëtsimë tsipae pataca­
tsipaebilivaisi, pexanialivaisi, Cristo pelivaisi. 13  Payapëtaneme rabaja 
mapacueneje. Templobota Dioso petonacuenebivi, tocopatatsi bajara 
patemplobopijipexaejava pexaenexa. Baitsi pamonae penacuenebivi 
altarvënëjavata, itsajota dajubi tobeyabiaba ofrendacuenia perajutsinexa 
bajarapavi Diosojavabelia, bajarapamonae ata Dioso tocopatatsi pexae­
nexa bajarapaviyajuvënëjava. 14 Bajara pijinia pacuenia vajatuxanenë 

Jesucristo itoroba Dioso pejumelivaisi petsipaebaponaevi penamataveno­
naejavaxi perajutsinexatsi. Pamonae jumecovënëtapona petsipaebilivaisi­
tsi, bajarapamonae juya berajutapona xua namatavenona petsipaebivitsi. 
15 Itsiata baitsi jane xanë bajarapacuenia netocopatsi ata, apo pacavajëtsi­
tsi itsacuenejavayo ata. Mapabaxutoje pacatoyaquinae atatsi, apo paca­
toyaquinaetsi patanerajutaponaenexamë itsacuenejavaxi. Bitso cajena 
jamatabëcuenebarëyanë. Tsipaji Cristo pelivaisi pacatsipaebabiabatsi, apo 
panerajutsi atamë itsacuenejavayo ata. Bajaraxuata baja cajena apo jitsi­
paenë patanematamotsijavamë. Itsa panematamotsijitsiamë tsipae, nexata 
jitsipaejitsipajë tatëpaejava patanematamotsiyanivamë. Tsipaji itsa pane­
matamotsipame, copiarucaejitsipa baja patacasivajamatabëcuenebarëya 
tsabiabijavami. Tsipaji amoneya patacatsipaebabiabixae Cristo pelivaisi, 
pacasivajamatabëcuenebarëyatsi tsabiabi.

16  Apo jamatabëjumaitsinë: “Ayaijamatabëcuenenënë tatsipaebinëxae 
jivi pexanialivaisi pecapanepaelivaisinexatsi Diosojavabelia,” apo jama­
tabëjanë. Jume baja cajena. Pexanialivaisi jivi tsipaebabiabajë. Tsipaji 
baja vajatuxanenë nitoroba. ¡Bitso meta naneconitsipajë Diosojavabelia 
jivi itsa apo tsipaebinë tsipae bajarapalivaisi! 17 Dioso nitorobinejeva, saya 
xanë tajamatabëcueneta jivi itsa tsipaebaponaejitsipajë pexanialivaisi, 
Jesucristo pelivaisi, nexata jamatabëcuene evetabiabijitsipajë jivi tane­
matamotabiabinexa pexanialivaisi tatsipaebabiabijamatabëcuene. Itsiata 
baitsi jane pexanialivaisi jivi tsipaebaponajë vajatuxanenë taneitorobixae. 
Jumecovënëtaponaponajë pacuenia Dioso nitorobapona. 18  Bajaraxuata 
apo nematamotsi ata, tsipaebaponajë pexanialivaisi jivi pecapanepaeli­
vaisinexatsi Diosojavabelia. Dioso netocopatsi ata jivi tanematamotsine­
xa pexanialivaisi tatsipaebaponaejamatabëcuene, itsiata apo vajëtsinë 
tanerajutsinexa itsacuenejavayo ata. Jivi itsa tsipaebaponajë bajarapali­
vaisi, bitso jamatabëcuenebarëyanë tsaponae. Bajaraxuata apo jitsipaenë 
tanematamotsijava.

19 Apo tanecanajetsinë raja dajubinëcuenia itsamonaejavabelia amo­
neya tatonacuenebinexa. Itsiata baitsi jane daxitajivi bepijajivitonënë­
cuenia ponaponajë. Bajarapacuenia exanaponaponajë itsamonae ayai­
bitsaëtoxaneto ata tayavenonaenexa, penajamatabëcuenecopatsinexa 
Cristojavabelia, pecapanepaenexatsi Diosojavabelia. 20 Judíovi jumecovë­
nëtsiajinavanapa bajayata Dioso Moiséspijinëta penajumecopatsilivaisi. 
Xanë picani apo jitsipaenë taexanaponaponaenexa pacuenia itoroba Dioso 
Moiséspijinëta penajumecopatsilivaisi. Tsipaji baja najamatabëcuene­
copatajë Cristojavabelia tajaneconi tanevecuaajibiaexanaenexa. Itsiata 
judíovijava itsa naponaponabiabajë, pacuenia Dioso Moiséspijinëta pena­
jumecopatsilivaisi itorobatsi, judíovi itsa exana, xanë ata bajarapacuenia 
naexanabiabajë. Bajarapacuenia naexanabiabajë bajarapamonae judíovi 
xaniavaetsia tanenamuxunaevetsinexa Cristo pelivaisi itsa tsipaebajë. 

Nexata judíovi itsa najamatabëcuenecopata Cristojavabelia, pecapanepae­
nexatsi Diosojavabelia. 21 Bajara pijinia pacuenia apo judíovijava ata itsa 
naponaponabiabajë, judíonë atanë, pacuenia apo judíovi jinavanapa, cue­
nejëpaeya naponaponabiabajë. Bajarapacuenia apo judíovi cuenejëpaeya 
naponaponabiabajë bajarapamonae xaniavaetsia tanenamuxunaevetsi­
nexa Cristo pelivaisi itsa tsipaebajë. Nexata apo judíovi ata itsa najama­
tabëcuenecopata Cristojavabelia, pecapanepaenexatsi Diosojavabelia. 
Bajarapamonae apo judíovi apo jumecovënëtsiajinavanapae bajayata 
Dioso Moiséspijinëta penajumecopatsilivaisi. Bajarapamonaejava napona­
ponabiabi atanë, itsiata apo copatsinë tajumecovënëtsijava Dioso peju­
melivaisi saicaya tajitsipaecuenia taponaponaenexa. Jume baja cajena. 
Tsipaji jumecovënëtajë Cristo taneitorobicuenia. 22  Itsamonae abaxë ajena 
najamatabëcuenecopaba Cristojavabelia. Nexata abaxë apo ajamatabëcue­
nesaë tsavanapae Dioso pejumecovënëtsijava. Bajarapamonaejava cuene­
jëpaeya naponaponabiabajë. Bajarapacuenia cuenejëpaeya naponapona­
biabajë tajamatabëcueneyavenonaenexa bajarapamonae pevajënaeyabelia 
piajamatabëcuenesaë tsavanapaenexa vajatuxanenëjavabelia. Baitsi 
pacuenia caeviria canacujitsia jivi pijasalinaicuenia jinavanapa, baja­
rapacuenia xanë ata cuenejëpaeya naponaponabiabajë. Bajarapacuenia 
cuenejëpaeya naponaponabiabajë bajarapamonae tajamatabëcueneyave­
nonaenexa. Jamatabëcueneyavenonaejitsianë bajarapamonaeyajuvënëvi 
ayaibitsaëtoxaneto ata penajamatabëcuenecopatsinexa Cristojavabelia 
pecapanepaenexatsi Diosojavabelia. 23  Bajarapacuenia exanaponapona­
jë baja jivi pejumecovënëtsinexa pexanialivaisi pecapanepaelivaisine­
xatsi Diosojavabelia, bajarapamonae ata taneyajavacapanepaenexatsi 
Diosojavabelia.

24 Payapëtaneme rabaja mapacueneje. Penayacobivi pecujinaejinaejava, 
bacujinaejina daxita. Itsiata baitsi jane ponë bitsojina pecujinaejinaejava 
daxita penayacobivi matatoxenetsia, bajaraponë caenë bapita xua tsi­
paebatsi pecujinaejinaematamo, premiovënëjava. Pacuenia penayacobi­
vi pecujinaejinaejava, daxitasaëta bacujinaejina, bajara pijinia pacuenia 
paxamë ata daxita panesaëta panevajënaeyabelia patonacuenebavanapare 
Dioso. 25 Daxita pamonae penayacobivinexa pecujinaejinaejava, tajëvelia 
banajamatabëveretavanapa pebitsojinaenexa itsamonae matatoxenetsia. 
Naxaniavaetavanapanua. Daxitamatacabi canacujitsia nasisaëëjëbava­
napa caenë canacujitsia. Bajarapamonae najamatabëcuenesaëtavanapa, 
daxita xua abeje, pexanaeyaniva piajumalisaënexa. Bajarapacuenia naxa­
niavaetavanapa, penayacobijavata itsamonae matatoxenetsia pebitsojinae­
nexa, perajutsinexatsi corona, naebaxucorona. Itsiata baitsi jane bepijia 
saya piabejecoronanexa. Biji rajane vaxaitsi Dioso vajajumecovënëtsivi, 
Dioso tonacuenebavanapatsi athëbëtatsia vajanacarajutsinexa xua naca­
tsipaeba, apo pevereverecaejavanexa. 26  Pacuenia pebitsojinaenë asaëyata 

cujinaejina rovia pepatsinexalia petocaëjëtsijavabeliatsi, bajara pijinia 
pacuenia xanë ata asaëyata tavajënaeyabelia exanaponaponajë vajatu­
xanenë taneitorobicuenia. Tonacuenebaponaponajë asaëyata. Apo tona­
cuenebinë saya jema penaxuabinexa tatonacuenebijava. 27 Bajaraxuata 
naperabëevetsia naevetaponaponajë pibisiacuene taexanaeyaniva. 
Bajarapacuenia naperabëevetsia naevetaponaponajë tsipaji jitsipajë vaja­
tuxanenë tanesivajamatabëcuenebarëya tsaponaejava itsamonae itsa tsi­
paebaponajë pexanialivaisi. Apo jitsipaenë tanecopatsiaexanaejava Dioso 
tatonacuenebijava. Itsamonae pexanialivaisi tatsipaebicujinae, bijiata itsa 
ponaponaejitsipajë, Dioso necopatsiaexanaejitsipa tatonacuenebijava.

Pemuxujiobilivaisi penavajëcaeyaniva jumapecataeya 
pexanaenëanëjavabelia yabara pelivaisi

10 �1 Tajamonae, pacatojitsipatsi icatsia panenajamatabënapitsinexa 
pacuenia bajayatami vajasalinaivimi Moiséspijinë barëpitsapa­

rena Egipto nacuaverena. Moiséspijinë Dioso tsitajëtaponatsi itsaxuayo 
vajasalinaivimi barënajetarucaejitsia. Vajasalinaivimi pematatsënëatsia 
itarërëbo namataxainaeya najetaruca. Nexata bajarapaitarërëbo vajasa­
linaivimi pënanajetarubena. Daxitabitsaëto vajasalinaivimi Moiséspijinë 
barënicabarena Rojovënë manuamenemaxërana epatuarena. 2  Pacuenia 
pebi itsa bautisabatsi merata, naexana Dioso pijajivitonë, bajara pijinia 
pacuenia vajasalinaivimi Moiséspijinë pijajivi naexana itsa pënaponarena 
Egipto nacuaverena. Moiséspijinë pijajivi naexana vajasalinaivimi itarërë­
bo pebëxëpana itsa pënanajetarubena Moiséspijinë. Rojovënë manuame­
nemaxërana epatuarena ata itsa barënicabarenatsi, Moiséspijinë pijajivi 
naexana vajasalinaivimi. 3  Daxita vajasalinaivimi caeviriajava pexae­
java najuanabanepona itsa najetarubena bajarapatusato nacuayarena. 
Papexaejava Dioso rajutaponatsi, bajarapamonaemi xaepona. 4 Itsa najeta­
rubena, caeviriamera najuaapaepona, Dioso perajutsiratsi. Bajarapamera 
Dioso tocapitsapatsi ibotoxanetojavaverena. Bajarapamatacabi vajasa­
linaivimi Cristo yajavaponatsi. Cristo rabaja cajena bajarapaibotoxa­
neto. 5 Itsiata baitsi jane vajasalinaivimiyajuvënëvi, caejiviyobeje, saya 
jumecovënëta pacuenia Dioso najumecapanepaeya jumaitsitsi. Nexata 
bajarapajiviyobeje Dioso sivajamatabëcuenebarëyatsi. Daxita itsamonae 
apo jumecovënëtsi Dioso. Bajaraxuata vajasalinaivimi Dioso verebiabatsi 
petusato nacuata.

6  Nexata vaxaitsi becanaëjëtatsi pacuenia vajasalinaivimi bajayata 
Dioso verebiabatsi pibisiacuene pexanaexae. Nexata vaxaitsi ata vaja­
jamatabëëthëtovetsina becanaëjëtatsi pibisiacuene vajaexanaeyaniva. 
7 Bajaraxuata apo benavajëcaetsi jumapecataeya pexanaenëanëjavabelia 
pacuenia bajayata vajasalinaivimiyajuvënëvi navajëca jumapecataeya 
pexanaenëanëjavabelia. Dioso pejumelivaisibaxutota jumaitsi pacuenia 

vajasalinaivimi pibisiacuene exanavanapa, fiesta itsa toexana jumapeca­
taeya pexanaenëanënexa. Dioso pejumelivaisibaxutota vajasalinaivimi 
yabara jumaitsi mapacueniaje: “Bajarapamonae enabiaba penabaninexa, 
piapaenexanua. Bajaraxuacujinae nonobapunabiaba peyavajibinexa,” jai 
Dioso pejumelivaisibaxutota vajasalinaivimi yabara. 8  Apo bexanaetsi­
nua vajavitota pibisiacuene pacuenia bajayata vajasalinaivimiyajuvënëvi 
exana. Bajarapitsivi tëpa caematacabita veintitrés mil pajivibeje. 9 Apo 
bejamatabëcueneëjëtsitsinua vajatuxanenë pacuenia bajayata vajasalinai­
vimiyajuvënëvi Dioso jamatabëcueneëjëta. Papibisiacuene vajasalinaivimi 
pejamatabëëthëtota natojitsipa pexanaenexa, Dioso jamatabëcueneëjë­
tsiaya exanavanapa, peyapëtaenexa pacuenia Dioso exanaejitsia bajara­
pamonaejavaberena. Bajaraxuata vajasalinaivimi jomo pesinicujiruatsi 
vereverecapona. 10 Pëtsa panaepaname Dioso pejumelivaisi papecatsipae­
bavanapaevijavabelia pacuenia bajayata vajasalinaivimiyajuvënëvi anae­
panabiaba Moiséspijinëbeje Aarónpijinëbejejavabelia. Bajaraxuata Dioso 
itoroba pijaángel peverebiabinexatsi vajasalinaivimiyajuvënëvimi.

11 Bajarapacuenia exanatsi bajayata vajasalinaivimi. Dioso baja cajena 
nacayapëtaeyaexana pacuenia bajayata vajasalinaivimi Dioso naneconi­
tsiaexanatsi pibisiacuene pexanaexae. Bajarapalivaisi itanerubena Dioso 
pejumelivaisibaxutota vajanacamuxujiobinexa, vaxaitsi ata bajarapacue­
nia pibisiacuene vajaexanaeyaniva. Vaxaitsi rabaja nacua peverevere­
caeitabarayota jinavanapatsi. 12  Itsa pajamatabëjumaitsimë: “Xanë cajena 
ajamatabëcuenesaënë Dioso tajumecovënëtsijava. Nexata apo exanaenë 
tsane pibisiacuene pacuenia bajayata tajasalinaivimi exana,” itsa pajama­
tabëjamë, ¡xania baja tsane! Tsipaji paxamë ata bajarapacuenia pibisia­
cuene paexanaejitsipame. 13  Xua baja aeconoxae pataeponame, dovathi 
pejamatabëcueneta papecajamatabëcueneëjëtsijava, bajaraxua daxita 
Dioso pejumecovënëtsivi tocopiapataponatsi mapanacuataje. Itsiata baitsi 
jane Dioso pacayavenonaponaena pacuenia najumecapanepaeya jumaitsi. 
Dioso cajena apo pacacopatsi tsane dovathi papecajamatabëcueneëjëta­
ponaenexa paneajamatabëcuenesaëjava matatoxenetsia. Nexata dovathi 
itsa pacajamatabëcueneëjëta, itsiata Dioso pacayavenonaponaena panea­
jamatabëcuenesaë tsaponaenexa. Nexata papecajamatabëcueneëjëtsijava, 
pavecuapanepaponaename pibisiacuene paexanaenejevamë.

14 Tajamonae bitso patacaasivavi, jumapecataeya pexanaenëanëjavabe­
lia itsamonae penavajëcaecuene, nayajivitaeya pajinavanapare. 15 Pacaja
matabëcuenecaëjëpa baja cajena panejumeyapëtaenexa patacatsipaebili­
vaisi. Nexata panejumecanaëjëre patacatsipaebilivaisi paneyapëtaenexa 
itsa pexaniajailivaisi. 16  Itsa nacaetuanatsi vajanajamatabënapitsinexa xua 
yabara Cristo nacasivatëpa, najuaxanetsi pan. Najuamatavëjëaapatsinua 
vajamatavëjëaapaera. Nexata pan yabara, vajamatavëjëaapaera ata 
yabara, Diosojavabelia jumaitsitsi: “Pexaniacuene bitso panetoexaname. 

Panerajutame pan. Panerajutame patamatavëjëaapaera ata,” jaitsi. Itsa 
nacaetuatatsi vajanajamatabënapitsinexa xua yabara Cristo nacasiva­
tëpa, caebitsaëto naexanatsi Cristo yajava, ponë nacasivatëpa cruzata. 
17 Ayaibitsaëtoxaneto atatsi, caepan itsiata najuaxanetsi. Nexata vaxai­
tsi Cristo vajayajavajinavanapaexae, caebitsaëtotsi Cristo pijajivitsi 
naexanatsi.

18  Pacanaëjëre pacuenia judíovi baexana. Itsamonae dajubi beyabiaba 
bajarapavi ofrendacuenia perajutsinexa Diosojavabelia. Nexata pamonae 
naxane bajarapavi, caebitsaëto Dioso pijajivi naexana. 19 Mara pajama­
tabëcuene yabara jumaitsinëje. Jumapecataya pexanaenëanë, itsacue­
nejavayo ata pexanaenexa, apo caëjëpaetsi. Bajara pijinia itsi pavi ata 
jumapecataeya pexanaenëanëjavabelia rajuta. Apo caëjëpaetsi jivi xae 
ata pejamatabëcuenebijianaenexatsi. Tsipaji jumapecataeya pexanaenëa­
në, bajarapavi apo itothianae bajarapavivecua. 20 Nexata abaxë pamonae 
Dioso apo yapëtae, dajubinë itsa tobeyaxuaba ofrendacuenia pevi peraju­
tsinexa jumapecataeya pexanaenëanëjavabelia, bajarapavi dovathinexa 
saya. Apo Diosonexa cajena. Bajaraxuata apo pacatojitsipaetsi panena­
xaenexa bajarapamonaejavata. Itsa panaxaejitsipame bajarapamonaeja­
vata, nexata caebitsaëto panaexanaejitsipame dovathi yajava. 21 Paxamë 
baja panenabanivi, paneapaevinua, vajatuxanenë pijamesata. Nexata baja 
acuenebi panenabaninexa, paneapaenexanua, itsajota Dioso apo pejume­
covënëtsivi dovathi pijacuene exanavanapa. 22  Vaxaitsi Dioso vajajumeco­
vënëtsivi, apo jitsipaetsi vajatuxanenë vajanacabaraanaepanaejava. Dioso 
pijacuene, dovathi pijacuene ata, anijacuenebeje itsa exanaponaejitsipa­
tsi, nexata vajatuxanenë nacabaraanaepanaejitsipa. Vaxaitsi cajena apo 
vecuaasaëtsi vajatuxanenë. Nexata apo vecuapanepaetsi tsipae vajatuxa­
nenë itsa nacananeconitsiaexana.

Pacuenia Dioso pejumecovënëtsivi bejinavanapa itsamonae 
pejamatabëcuenebijianaeyaniva yabara pelivaisi

23  Xaniajai rabaja pacuenia itsamonae jumaitsi. Mapanacuata navita 
vajaexanaejavanexa. Itsajivi ata apo nacaitavetsi bajarapacuene vajae­
xanaenexa. Itsiata baitsi jane apo nacatoxanepanae daxita bajarapa­
cuene vajaexanaenexa. Daxitacuene, xua itsajivi ata apo nacaitavetsi 
vajaexanaenexa, exanae atatsi tsipae, itsiata apo nacajamatabëcuenea­
saëyaexanae tsipae Dioso vajajumecovënëtsijava. 24 Pëtsa pajamatabëju­
maitsimë: “¿De tsaeta xua natoexanaenajë, xua ëxanënexa netoxanepa­
naejitsia?” pajamatabëjamë pëtsa. Biji rajane pajamatabëjumaitsimëre. 
“¿De tsaeta xua toexanaenajë, xua itsamonaenexa toxanepanaejitsiatsi?” 
pajamatabëjamëre.

25 Dioso baja cajena pacatocopata panexaenexa itaxutojema. Nexata 
pacatocopata panexaenexa pavi canajeta pecanajetsibota. Nexata pëtsa 

payanijobame. “¿Matsa pavi jumapecataeya pexanaenëanëjavabelia peya­
juvënërajutsivije?” pajamë pëtsa. Itsa payanijobijitsipame bajarapacuenia: 
“Jãjã, bajarapayajuvënëvi,” pacajai tsipae. Nexata paxamë pajamatabë­
jumaitsimë tsipae bajarapavi yabara: “Mapavije itsa xaejitsipajë, nexata 
pibisiacuene exanaejitsipajë Dioso pitabarata,” pajamatabëjamë tsipae. 
Saya pacomuare payanijobinejevamë. 26  Dioso baja cajena pacatocopata 
itaxutojema panexaenexa. Tsipaji mapanacuaje, daxita mapanacuapijicue­
ne ataje, Dioso baja cajena pijajava.

27 Dioso apo pejumecovënëtsijivi ata itsa pacajunata panenanabani­
nexa pijaboyabelia, panaponare panenanabaninexa itsa pajitsipame. 
Xua pacaabata, paxaema payanijobinejevamë. “¿Matsa pavi jumape­
cataeya pexanaenëanëjavabelia peyajuvënërajutsivije?” pajamë pëtsa. 
28  Itsamonae Dioso pejumecovënëtsivi bepibisiacuene pexanaejava 
taejitsipa itsa xaejitsipa bajarapayajuvënëvi. Nexata panexaevajënaeya, 
bajarapamonaeyajuvënënë itsa pacajumaitsi: “Mara pavije jumapeca­
taeya pexanaenëanëjavabelia ofrendacuenia peyajuvënërajutsivije,” itsa 
pacajai, pëtsa patsitaxaneme. Itsa apo patsitaxaemë tsane, nexata apo 
pajamatabëcuenebijianaemë tsane bajaraponë. 29 Itsa patsitaxaejitsipame, 
bajaraponë ata naxaejitsipa. Nexata bajaraponë jamatabëjumai tsipae: 
“Pibisiacuene baja cajena exanajë Dioso pitabarata mapavije tanaxaexae,” 
jamatabëjai tsipae.

Bajarapacuenia patacatsipaebijava, itsanë Dioso pejumecovënëtsi­
në itsa jumetaena, jamatabëcuenenavëxaniabiaya meta jumaitsi tsane 
mapacueniaje: “Jumapecataeya pexanaenëanëjavabelia perajutsiviya­
juvënëjava taxaeyabiabinexa, Dioso netocopata. Nexata baja xaeyabia­
bajë. Itsiata icatsia aeconoxae nitaveta itsanë Dioso pejumecovënëtsinë 
itsa tsitaxaniji bajarapayajuvënëvi, bepibisiacuene petaeyaniva. ¿De 
meta xuajitsia xanë epatua copatsipajë bajarapayajuvënëvi taxaeyabia­
bijavami? 30 Taxaevajënae bajarapavi, ‘Xanepana rabaja,’ janë tsabiabi 
Diosojavabelia tanerajutsixae taxaenexa. ¿Detsa nexata xuajitsia jivi 
nebaracuaicuaijai tsipae bepibisiacuene taexanaenë taxaejamatabëcuene 
bajarapayajuvënëvi?” jai meta tsane jamatabëcuenenavëxaniabiaya itsanë 
Dioso pejumecovënëtsinë. 31 Mara pacuenia pacatsipaebatsije panecopa­
tsinexa paneexanabiabijavami ata, itsajivi ata panejamatabëcuenebijia­
naeyaniva panetsitaexanaejava pejamatabëcueneta. Itsa paxaneme, itsa 
papamenua, daxitacuene itsa paexanamenua, xaniavaetsia itsamonae 
patsitaexanavanapaename paxamë panetsitaexanaejava yabara jivi pape­
casivajamatabëjumaitsinexa: “Dioso cajena ayaijamatabëcuenenë. Tsipaji 
pijajivi yavenona xaniavaetsia petojinavanapaenexatsi,” papecasivaja­
matabëjainexa. 32  Bajaraxuata pëtsa patsitaexaname itsacuenejavayo ata 
itsajivi ata Diosovecua itsajamatabëcuene pexainaeyaniva. 33  Pacuenia 
xanë tsitaexanaponaponajë itsamonae tanesivajamatabëcuenebarëyanexa, 

bajarapacuenia paxamë ata patsitaexanavanapare itsamonae. Apo naja­
matabëxainabiabinë taexanaenexa xua ëxanënexa netoxanepana. Biji 
rajane najamatabëxainabiabajë tatoexanaenexa xua toxanepanatsi itsa­
monae ata. Bajarapacuenia toexanaponajë bajarapamonae ata Dioso peju­
mecovënëtsinexa pecapanepaenexatsi pijaneconivecua.

Pacuenia petiriavi namataacatsiaya bejunua Dioso 
pejumecovënëtsivi penacaetuatabiabibota yabara pelivaisi

11 � 1 Itsamonae patsitaexanavanapare pacuenia xanë 
pacatsitaexanaponatsi. Xanë raja pijinia cuenejëpaeya ponaponajë 

Cristo.2  Tajamonae, panejamatabënajinabiabame. Pacuenia pacaitoroba­
tsi, bajarapacuenia paexanavanapamenua. Bajaraxuata pacasivajama­
tabëcuenebarëyatsi. 3  Pacatojitsipatsi paneyapëtaenexa mapacueneje. 
Athëbëvetsica Dioso itorobicatsi Cristo. Nexata juya mapanacuataje Cristo 
caepebi canacujitsia itorobapona. Bajara pijinia itsi pebi ata. Pebi juya ito­
robapona pijava. Pebi peyaiyataenexa Cristo, apo benamataacatsi papaë­
bërëpanayota jivi penacaetuatsibota. 4 Bajaraxuata pebi Diosojavabelia 
penavajëtsijavata, itsamonaejavabelia ata Dioso pejumelivaisi petsipaebi­
javata, itsa namataacatsipa papaëbërëpanayota, nexata Cristo athëbëve­
tsica yapijiviaura tsipaetsi. 5 Petiriva rajane pamona pejumecovënëtabiabi­
vacuene itsamonae peyapëtaenexatsi, benamataacata papaëbërëpanayota 
jivi penacaetuatsibota. Bajarapacuenia benamataacata penavajëtsijavata 
Diosojavabelia, itsamonaejavabelia petsipaebijavata ata Dioso pejumeli­
vaisi. Itsa apo namataacatsi tsipae, nexata pamona yapijiviaura tsipaetsi. 
Pacuenia petiriva amataura tsipae itsa mataxunaejitsipatsi, bajara piji­
nia pacuenia petiriva pamona yapijiviaura tsipaetsi, papaëbërëpanayota 
itsa apo namataacatsi tsipae jivi penacaetuatsibota. 6  Petiriva itsa apo 
namataacatsi tsipae papaëbërëpanayota, pacuenia pebi apo namataaca­
tsi, nexata itsa bemataxunatsi pacuenia pebi bamataxunatsi, bajarapova 
namatacaura tsipae. Bajaraxuata petiriva jivi penacaetuatsibota, benama­
taacata papaëbërëpanayota pamona peyapijiviaurayanivatsi. 7 Dioso itsa 
exana pebi, nacujirujëpaeyaexana. Nexata pacuenia itsi Dioso, bajara itsi 
pebi. Nexata pebi xaniavaetsia itsa ponapona, jivi pecanaëjëtsinexa Dioso 
bitso ayaijamatabëcuene pexainaenëcuene. Bajaraxuata pebi apo bena­
mataacatsi papaëbërëpanayota penavajëtsijavata Diosojavabelia, itsamo­
naejavabelia Dioso pejumelivaisi petsipaebijavata ata. Itsiata baitsi jane 
petiriva benamataacata papaëbërëpanayota penayapëtaenexa pamona­
vecua beveliajamatabëcuene pexainaevacuene. 8  Copiata Dioso pebi itsa 
exana, petiriva peyeneyajuvënësitomita apo exanae. Biji rajane pebi peye­
neyajuvënësitomita cotocaevi Dioso exana petiriva. 9 Petiriva baja cajena 
Dioso exana pebinexa. 10 Bajarapajamatabëcuene yabara petiriva bena­
mataacata papaëbërëpanayota. Petiriva namataacatsia itsa ponapona, 

ángelevi tanetsi pamona pejumecovënëtabiabivacuene. 11 Vaxaitsi Dioso 
vajajumecovënëtavanapaevi, xanepana namataenetsia vajanajamatabë­
cuene asaëyaexanaenexa. Pebi namatavenona petiriva. Petiriva pijinia 
namatavenona pebi. 12  Xaniajai rabaja. Pebi peyeneyajuvënësitota Dioso 
exana petiriva. Itsiata baitsi jane bajaraxuacujinae petiriavita naexanapo­
na pebijivi. Tsipaji Dioso pejamatabëcueneta bajarapacuenia copata.

13  Panijacuata pacanaëjëre. ¿Xanepana tsaja petiriavi penavajëtsi­
nexa Diosojavabelia papaëbërëpanayota namataacatsinejeva? Jume 
raja. Namataacatsiaya raja papaëbërëpanayota petiriavi benavajë­
ta Diosojavabelia. 14 Vaxaitsi baja cajena vajajamatabëëthëtota yapë­
tanetsi mapacueneje. Pebi itsa amatanapiareca, amataura tsipae. 
15 Vajajamatabëëthëtota yapëtanetsinua mapacueneje. Petiriva pijinia itsa 
amatanapiareca, toxanepanatsi. Yabarëya pematana. Dioso cajena petiri­
va tocopatatsi piamatanapianexareca. Nexata bepemataacatsitsi pemata­
na. 16  Itsajivi itsa jamatabëpanejumeanaenota petiriavi papaëbërëpanayo­
ta penamataacatsijava yabara, nexata bajarapajivijavabelia pajumaitsinë 
tsane mapacueniaje: “Paxanë bajarapacuenia panajamatabëxainajë 
petiriavi papaëbërëpanayota penamataacatsijava yabara. Bajarapacuenia 
itsamonae ata, pamonae Dioso pejumecovënëtsivi, najamatabëxaina. 
Tsipaji baja cajena patajacuene,” pajanë tsane pajivijavabelia jamatabëpa­
nejumeanaenota petiriavi papaëbërëpanayota penamataacatsijava yabara.

Pacuenia itsamonae ayaijava xaeyabiaba itsa nacaetuatabiaba 
penajamatabënapitsinexa xua yabara Cristo sivatëpatsi yabara pelivaisi
17 Pacatoyaquinatsi mapalivaisije patacamuxujiobinexa. Aeconoxae xua 

paexanabiabame, apo pacatoxanepanae. Panacaetuatabiabi atamë, itsiata 
apo pajamatabëcuenesaëmë tsaponae panevajënaeyabelia Dioso paneju­
mecovënëtsijava. Caranata saya panevajënaeyabelia pajamatabëcuene­
cueranaponame. 18  Najamatabëxainajë copiaya patacajumaitsinexa mapa­
cueniaje. Pacavënëlivaisitanetsi. Apo panajamatabëcuenejëpabiabimë 
pina itsa panacaetuatabiabame panenacaetuatabiabibota. Caebota pina 
panacaetuatabiabi atamë, navecuanatsanaeya pina panavecuaenabiabame 
pacaebitsaëtoximë canacujitsia. “Xaniajai raeta baja. Baja raeta pacuenia 
exanabiaba,” jamatabëjanë belia paxamë yabara. 19 Baja raeta pacuenia 
navecuanatsanaeya panavecuaenabiabame. Tsipaji meta pajamatabëju­
maitsimë tsabiabi: “Vaxaitsi cajena Dioso pepacuene jumecovënëtatsi. 
Nexata vajanacaetuatsijavata, Dioso apo pejumecovënëtsivi navecuatsa­
tsianatsi Dioso apo ëpejumecovënëtsivi saicaya penaenexa,” pajamata­
bëjamë meta tsabiabi. 20 Xua yabara Cristo pacasivatëpa, panenajama­
tabënapitsinexa panacaetuatabiabi atamë, najamatabëcuenejëpaeya apo 
panacaetuatabiabimë. Nexata Dioso pacatane saya jema bepanenacae­
tuatsivi. 21 Tsipaji copiaya panepatsivi panenabaniepatota, ayaijavanë 

paxaeyabiabame. Apo paevetabiabimë abaxë itsamonae pepatsijava 
caecuenia panenajuanabaninexa. Itsamonae paxamëyajuvënëvi ayaijava 
xaeyabiaba. Ayaira vinora matavëjëa apaeyabiabanua. Nexata vënaaitajibi 
tsabiabi. Nexata pamonae cotocaevi pepatsivi, yavereverecabiaba. Nexata 
pijani tsabiabi. 22  Ëpanexaejavanexa itsa pasivanacaetuatabiabame, 
panijabonë paxainame panijabonëjava panenabaninexa, paneapaenexa­
nua. Bijiaya pataeyabiabame pamonae nacaetuatabiaba penavajëcaenexa 
Diosojavabelia. Paurababiabamenua pamonae bepejiobivi, pexaejava apo 
penacapatsivi. Pexaniacuene cajena apo paexanabiabimë bajarapacuenia 
itsa paexanabiabame. Bajarapacuenia saya paneexanabiabixae, pananeco­
nitame Diosojavabelia.

Pajamatabëcuene yabara nacaetuatabiaba Dioso pejumecovënëtsivi 
caejuameto canacujitsia yabara pelivaisi 
(Mt 26.26-29; Mr 14.22-25; Lc 22.14-20)

23  Imata baja cajena pacatsipaebatsi pacuenia vajatuxanenë Jesús 
pijajivi barëexana. Pameravi vajatuxanenë pijavajabitsaë pecobeyabe­
lia canajetsijitsiatsi, bajarapameravi vajatuxanenë cobenanuca pan­
bë. 24 “Pexaniacuene panetoexaname. Pan panerajutame,” pejaicujinae 
Diosojavabelia, panbë epatsënëca. Jumaitsi pijajivijavabelia: “Mara tavije 
patacasivatëpaejava paxamënexa. Mapacueniaje tacovëta paexanabiabia­
name patanenajamatabënapitsinexamë,” jai vajatuxanenë Jesús pijajivi­
javabelia. 25 Penabanicujinae bajara icatsia pacuenia Jesús cobenanuca 
pecaapaejava. Nexata icatsia jumaitsi pijajivijavabelia: “Dioso baja cajena 
najumecapanepaeya jumaitsi papecacapanepaenexa. Nexata pacuenia 
Dioso najumecapanepaeya jumaitsi, pacacapanepaena tajana pejamata­
bëcueneta. Tajana raja nevecuarunaena tatëpaejavata papecacomuatsi­
nexa panijaneconivecua. Mapacaapaejavataje, itsa papaeyabiabianame, 
panenajamatabënapitabiabianame,” jai vajatuxanenë Jesús pijajivija­
vabelia. 26  Nexata paxamë bajarapacuenia itsa paexanabiabame, patsi­
tanaitajëtabiabame itsamonaejavabelia xua yabara vajatuxanenë paca­
sivatëpa cruzata. Bajarapacuenia paexanabiabare vajatuxanenë icatsia 
pepatsimatacabitsicajavabelianexa.

Pacuenia Dioso pejumecovënëtsivi benaxaniavaeta, 
itsa nacaetuata penajamatabënapitsinexa xua 

yabara Cristo sivatëpatsi, yabara pelivaisi
27 Jivi itsa nacaetuata penajamatabënapitsinexa xua yabara Cristo 

sivatëpatsi, becanaëjëtena. Tsipaji canaëjëtsinejeva itsa naxane 
pan, itsa apanua vajatuxanenë pecaapaejavata, bajarapajivi nane­
conitsipa vajatuxanenëjavabelia, vajatuxanenë pevito, pijana ata, 
apo peyaiyataexae. 28  Bajaraxuata caejivi canacujitsia xaniavaetsia 

benajamatabëcuenejaita pecaxitajarabinexa paneconi xainaponapona 
Dioso pitabarata. Bajarapacuenia benajamatabëcuenejaita pan penaxae­
vajënaeya, pematavëjëaapaera ata penaapaevajënaeya. 29 Itsa naxane 
pan, itsa naapanua pematavëjëaapaera, becanaëjëta pajamatabëcuene 
yabara vajatuxanenë sivatëpatsi cruzata. Pajivi canaëjëtsinejeva naxane 
pan, naapanua pematavëjëaapaera, bajarapajivi pijacuata naneconitapona 
Diosojavabelia. 30 Bajaraxuata paxamë ayaibitsaëto payajuvënëavitanemë. 
Nexata itsamonae payajuvënëcueraname. Itsamonae payajuvënëtëpame 
baja. 31 Bajaraxuata vaxaitsi vajanaxaevajënae pan, vajanaapaevajënae 
ata pematavëjëaapaera, benajamatabënapitatsi Jesucristo vajanacasi­
vatëpaejava vajaneconi yabara. Benajamatabëcuenejaitatsinua pane­
coni xainatsi Dioso pitabarata vajanavajunupaebinexa Diosojavabelia. 
Bajarapacuenia itsa exanaenatsi, vajatuxanenë apo nacananeconitsiaexa­
nae tsane. 32  Itsa naneconitsianatsi, nexata vajatuxanenë nacabejiobiae­
xanaponaena Dioso apo pejitsipaecuene vajaexanaejava vajacopatsinexa. 
Bajarapacuenia vajatuxanenë nacaexanaena Dioso apo pejumecovënëtsivi 
yajava Diosovecua vajanaxuabiyaniva.

33  Bajaraxuata itsa panacaetuatame panenajamatabënapitsinexa xua 
yabara Cristo pacasivatëpa, paevetabiabianame abaxë daxita pepatsija­
va caecuenia panenajuaxaenexa. 34 Pajivi piajani, bajarapajivi copiaya 
benabane pijabota pejonevajënaeya panenacaetuatsibojavaberena. Nexata 
panenacaetuatsijavata, bajarapajivi apo naneconitsi tsane Diosojavabelia. 
Itsajamatabëcuenejavaxi pematatsënëa, xua yabara paneyanijobame, aba­
xë apo pacatoyaquinaetsi mapabaxutotaje. Itsa pacataenatsi, pacatsipae­
bianatsi bajarajotalia.

Pacuenia Dioso pejumecovënëtsivi Espíritu Santo 
pejamatabëcueneta jamatabëcuenecaëjëpaeyaexanatsi 

pexanaenexa pacuenia Dioso itorobaponatsi yabara pelivaisi

12 �1 Tajamonae, jitsipajë patacatoyaquinaejava paneyapëtaene­
xa mapacueneje. Caejivi canacujitsia Dioso pejumecovënëtsivi 

Espíritu Santo pejamatabëcueneta jamatabëcuene caëjëpaeyaexanapona­
tsi pexanaenexa pacuenia Dioso itorobaponatsi.

2  Paxamë rabaja payapëtaneme mapacueneje. Pamatacabi abaxë Dioso 
apo pajumecovënëtsimë, dovathi pacayamaxëitojorobabiaba. Nexata 
panevajëtsinexa jumapecataeya pexanaenëanëjavabelia, panematabaca­
bëta patonubenabiabame. Jumapecataeya raja pexanaenëanë, apo caëjë­
paetsi itsacuenejavayo ata pexanaenexa. 3  Bajaraxuata pacatoyaquinatsi 
paneyapëtaenexa mapacueneje. Pajivi jumaitsi: “Jesús raja Dioso apo 
pexënato,” jai, bajarapajivi Espíritu Santo apo yajavaponaponaetsi. Pajivi 
rajane jumaitsi: “Jesucristo raja pepo petuxanenë,” jai, bajara jane pajivi 
Espíritu Santo yajavaponaponatsi.

1 CORINTIOS 11​, ​12	 �

El Nuevo Testamento en guahibo, 2da ed., © 2011, Wycliffe Bible Translators, Inc.



643

4 Daxita xua Dioso pejumecovënëtsivi Espíritu Santo pejamatabëcuene­
ta jamatabëcuene caëjëpaeyaexanaponatsi, apo najëpae. Caenë canacuji­
tsia saicayacuenia jamatabëcuene caëjëpaeyaexanaponatsi. Itsiata baitsi 
jane caenë Espíritu Santo pejamatabëcueneta jamatabëcuene caëjëpae­
yaexanaponatsi daxita bajarapamonae. 5 Xua jivi Dioso tonacuenebava­
napa, apo caevirianacuenebijava. Navita cajena xua jivi Dioso tonacue­
nebavanapa. Itsiata caenë Dioso pijacuene tonacuenebavanapa. 6  Dioso 
pijacuene petonacuenebivi, apo nacuenejëpae. Itsiata rabaja caenë Dioso 
daxita yavenonatsi petonacuenebavanapaenexa. 7 Caejivi canacujitsia, 
Dioso pejumecovënëtsivi, Espíritu Santo pejamatabëcueneta jamatabë­
cuenecaëjëpaeyaexanatsi xua Dioso tonacuenebavanapaejitsia. Nexata 
bajarapamonae, caejivi canacujitsia, caëjëpatsi peyavenonaenexa bajara­
pajamatabëcueneta daxita Dioso pejumecovënëtsivijavabelia. 8  Itsamonae 
Dioso pejumecovënëtsivi, Espíritu Santo pejamatabëcueneta jamatabë­
cuene caëjëpaeyaexanaponatsi pemuxujiobinexa xaniavaetsia itsamonae­
javabelia, xaniavaetsia pejinavanapaenexa Dioso pitabarata. Itsamonae 
pijinia jamatabëcuene caëjëpaeyaexanaponatsi jivi xaniavaetsia peya­
pëtaeyaexanaenexa pexaniajailivaisi, Jesús pelivaisi. Itsiata baitsi jane 
caeEspíritu Santo pejamatabëcueneta bajarapacuenia jamatabëcuene 
caëjëpaeyaexanaponatsi bajarapamonae. 9 Itsamonae pijinia jamatabëcue­
ne caëjëpaeyaexanaponatsi penajamatabëcuenerutsinexa Diosojavabelia 
Dioso peyavenonabiabinexatsi daxitacuene yabara. Itsamonae pijinia 
jamatabëcuene caëjëpaeyaexanaponatsi pejamatejemayaexanaenexa pia­
vitanevi. CaeEspíritu Santo rabaja pejamatabëcueneta bajarapacuenia 
jamatabëcuene caëjëpaeyaexanaponatsi. 10 Itsamonae pijinia jamatabë­
cuene caëjëpaeyaexanaponatsi Dioso pesaëta pinijicuene pexanaejavanë 
pexanaenexa. Itsamonae pijinia jamatabëcuene caëjëpaeyaexanaponatsi 
petsipaebinexa itsamonaejavabelia pacuenia Dioso yapëtaeyaexanatsi. 
Itsamonae pijinia jamatabëcuene caëjëpaeyaexanaponatsi pejumeyapë­
taenexa itsajivi itsa tsipaebatsi penajumetsënëtsilivaisi dovathi pejama­
tabëcueneta. Jamatabëcuene caëjëpaeyaexanatsinua pejumeyapëtaenexa 
itsajivi itsa tsipaebatsi pexaniajailivaisi Espíritu Santo pejamatabëcue­
neta. Itsamonae pijinia jamatabëcuene caëjëpaeyaexanaponatsi pecuai­
cuaijainexa itsajivi ata mapanacuata apo pejumetaejumeta. Itsamonae 
pijinia jamatabëcuene caëjëpaeyaexanaponatsi pejumetaenexa bajara­
pajume juya pejumevajunupaebaponaenexa itsamonaejavabelia. Nexata 
bajarapamonae tsipaebapona pajamatabëcuenelivaisi xainapona caeli­
vaisi canacujitsia, palivaisianë tsipaebapona pamonae cuaicuaijai itsajivi 
ata mapanacuata apo pejumetaejumeta. 11 Itsiata baitsi jane caeEspíritu 
Santo pejamatabëcueneta jamatabëcuene caëjëpaeyaexanaponatsi daxita 
bajarapamonae. Pacuenia Espíritu Santo jitsipa pejamatabëcuenecaëjë­
paeya exanaponaenexa Dioso pejumecovënëtsivijavabelia, bajarapacuenia 

Espíritu Santo caejivi canacujitsia jamatabëcuene caëjëpaeyaexanaponatsi 
Dioso pejumecovënëtsivi.

Pacuenia daxita Dioso pejumecovënëtsivi caenë 
Cristo bepeperabëto yabara pelivaisi

12  Pavi xainatsi vajaperabëtota, caevito canacujitsia pevënë xainapo­
na. Vajavi xainatsi navitsiaya. Caevito canacujitsia saicaya pexanaeja­
vanexa, xainapona. Itsiata baitsi jane caeperabëtotsireca. Bajara pijinia 
itsitsi daxita Dioso vajajumecovënëtsivi. Caejivitsi canacujitsia saicaya 
vajanacuenebijavanexa, Espíritu Santo pejamatabëcueneta nacajama­
tabëcuene caëjëpaeyaexanaponae ata, itsiata caenë Cristo bepeperabë­
totsi. 13  Daxitatsi rabaja Dioso vajajumecovënëtsivi, itsa nacabautisaba, 
caeEspíritu Santo nacatsijamatabëeca caebitsaëtonexatsi, caenë Cristo 
bepeperabëtonexatsi. Judíovi atatsi, apo judíovi atatsi, dajubicuenia vaja­
nacacanajetsivi ata itsamonaejavabelia amoneya vajatonacuenebinexa, 
apo vajanacacanajetsivi ata itsamonaejavabelia, daxitatsi, caeEspíritu 
Santo nacatsijamatabëeca.

14 Pavi jivi peperabëtuareca xaina, caevito canacujitsia pevënë xaina­
pona. Nexata caevënëvito jivi apo xainae peperabëtuareca. 15 Nexata jivi 
petaxu itsa caëjëpaejitsipatsi pecuaicuaijainexa, petaxu meta jumaitsi 
tsipae: “Apo pecobenë raja. Bajaraxuata maapo paperabëtoyajuvënëjava­
nëje,” jai meta tsipae. Itsiata baitsi jane cajena jemajai tsipae. Tsitecaeya 
bajarapaperabëtoyajuvënëjava tsipae. Pijumeta saya apo naexanae tsipae 
saicayajava. 16  Jivi pemuxuyoroto ata itsa caëjëpaejitsipatsi pecuai­
cuaijainexa, pemuxuyoroto meta jumai tsipae: “Apo pitaxutonë raja. 
Bajaraxuata maapo paperabëtoyajuvënëjavanëje,” jai meta tsipae. Itsiata 
baitsi jane cajena jemajai tsipae. Tsitecaeya bajarapaperabëtoyajuvënëja­
va tsipae. Pijumeta saya apo naexanae tsipae saicayajava. 17 Jivi daxitanë 
peperabëtuareca itsa xainaejitsipa ëpitaxutonë, ¿detsa nexata pacuenia 
jumetaejitsipa? Acuenebi tsipae. Daxitanë peperabëtuareca itsa xainaeji­
tsipa ëpemuxuyorotonë, ¿detsa nexata pacuenia tuxunijitsipa? Acuenebi 
tsipae. 18  Bajaraxuata jivi peperabëtuareca caevënëvito Dioso apo torutsi. 
Saicaya pevënë pexainaevitonë, caevito canacujitsia, jivi peperabëtuareca 
Dioso torutapona itsajota jitsipa petorutsinexa. 19 Itsa meta jivi peperabë­
tuareca xainaejitsipa caevitoreca, aitothia meta tsipae. Nexata apo bejivi­
tonë perabëto tsipae. 20 Itsiata baitsi jane maitsije. Jivi peperabëtuareca 
navitsiaxainae ata saicaya caevito canacujitsia pevënë pexainaevi, itsiata 
rabaja caeperabëtoreca.

21 Nexata jivi pitaxutobeje caëjëpae atatsibeje tsipae pecuaicuaijaine­
xabeje, itsiata acuenebi tsipae pejumaitsinexabeje pecobebejejavabelia: 
“Apo pacanamatavenonaetsibeje cajena,” pejainexabeje. Jivi pemataboco­
tota ata caëjëpae atatsi tsipae pecuaicuaijainexa, itsiata acuenebi tsipae 

pejumaitsinexa petaxubejejavabelia: “Apo pacanamatavenonaetsibeje 
cajena,” pejainexa. Tsipaji daxita pavi xainatsi vajaperabëtota, namata­
venonatsi. 22  Bajaraxuata vajaperabëtota pavi xainatsi, pavi itajara apo 
bevajanacatsitanamatavenonae, bajarapavi bitso pepacuene namatave­
nonatsi. 23  Pavi xainatsi vajaperabëtota, pavi vaxaitsi natanetsi bevelia­
vi, bajarapavi banaperabëxatatatsi naitabëtsiaya. Pavi naperabëcaura­
tsi, naperabëcaranatsiaya banaperabëxatatatsi xaniavaetsia. 24 Pavi apo 
naperabëcauratsi, apo naperabëxatatsitsi xaniavaetsia. Bajarapacuenia 
vajaperabëtota Dioso nacavimataropobiaruba. Nexata picani pavi beve­
lia vajanamatavenonaevi, bajarapavi itsiata naitabëtsia banaperabëxa­
tatatsi. Nexata bajarapacuenia bajarapavi ata bevajanamatavenonaevi 
tanetsi. 25 Nexata pavi vajaperabëtota xainatsi, apo navecuanatsanae. 
Nexata daxita pavi xainatsi vajaperabëtota, namataenetsia naeveta. 
26  Vajaperabëtota pavi xainatsi, caevito itsa atane, nexata daxita itsavija­
vabelia ata baatane. Caevito ata pijinia itsa naitabëtsianaxatatatsi, nexata 
daxitaperabëtotsireca bayajavabarëyatsi.

27 Daxita rabaja paxamë Dioso papijajivimë. Nexata caenë Cristo bepe­
rabëto panaexaname. Pavi Cristo peperabëtota xaina, bajara bepayaju­
vënëvi Dioso pacatane pacaenëmë canacujitsia. 28  Vajaperabëtota pavi 
xainatsi, caevito canacujitsia saicaya xainapona pexanaponaejavanexa. 
Bajara pijinia itsi Dioso pejumecovënëtsivi. Caejivi canacujitsia Dioso 
itapetaponatsi saicaya caejivi canacujitsia pexanaponaenexa xua Dioso 
tocopatatsi. Copiata Dioso itapeta apóstolevinexa. Xuacujinae icatsia coto­
caevi itapeta petsipaebivinexa itsamonaejavabelia pacuenia Dioso yapë­
taeyaexanatsi. Xuacujinae icatsia Dioso itapeta, pacuenia Dioso pejume­
livaisibaxutota jumaitsi, peyapëtaeyaexanaevinexa itsamonaejavabelia. 
Xuacujinae icatsia Dioso itapeta Dioso pesaëta pinijicuene pexanaejava 
pexanaponaevinexa. Xuacujinae Dioso itapeta piavitanevi pejamateje­
mayaexanaevinexa. Xuacujinae icatsia Dioso itapeta bepejiobivi peyave­
nonaevinexa. Xuacujinae icatsia Dioso itapeta Dioso pejumecovënëtsivi 
penamatacaitorobivinexa. Xuacujinae icatsia Dioso itapeta pecuaicuaijai­
vinexa itsajivi ata mapanacuata apo pejumetaejumeta. 29 Nexata daxita 
apo ëapóstolevi. Nexata pijinia daxita apo ëpetsipaebivinexa itsamo­
naejavabelia pacuenia Dioso yapëtaeyaexanatsi. Nexata pijinia daxita 
apo ëpeyapëtaeyaexanaponaevinexa itsamonaejavabelia pacuenia Dioso 
pejumelivaisibaxutota jumaitsi. Nexata pijinia daxita Dioso pesaëta piniji­
cuene pexanaejava, apo ëpexanaponaevinexa. 30 Nexata pijinia daxita apo 
ëpejamatejemayaexanaevinexa piavitanevi. Nexata pijinia daxita apo ëpe­
cuaicuaijaivinexa itsajivi ata mapanacuata apo pejumetaejumeta. Nexata 
pijinia daxita apo ëpejumetaevinexa bajarapajume, juya itsamonaejavabe­
lia pejumevajunupaebaponaenexa pajamatabëcuenelivaisi xainapona cae­
livaisi canacujitsia, palivaisianë tsipaebapona pamonae cuaicuaijai itsajivi 

ata mapanacuata apo pejumetaejumeta. 31 Bajarapacuenia itsamonae 
pejamatabëcuenecaëjëpaeya exanaejavatsi matatoxenetsia panevajënaeya­
belia bitso pajitsipare Dioso papecajamatabëcuenecaëjëpaeya exanaene­
xa, paneyavenonaenexa daxita Dioso pejumecovënëtsivijavabelia. Daxita 
baja xua yabara pacatsipaebatsi, daxita bajaraxua matatoxenetsia pane­
vajënaeyabelia bitso pajitsipare Dioso papecajamatabëcuenecaëjëpaeya 
exanaenexa itsamonae ata paneasivanexa.

Pacuenia jivi namataenetsia benaasiva yabara pelivaisi

13 �1 Dioso nejamatabëcuenecaëjëpaeya exanaejitsipa tacuaicuaijai­
nexa itsajivi ata mapanacuata apo pejumetaejumeta. Angelevi 

ata pijajumeta cuaicuaijanë tsipae. Nexata jivi netaejitsipa ayaijamata­
bëcuenenënë. Bajarapacuenia Dioso nejamatabëcuenecaëjëpaeyaexa­
nae ata tsipae, itsiata itsamonae ata itsa apo asivanë tsipae, nexata saya 
bajaraxua netoamatamobi tsipae Dioso pitabarata. Nexata palivaisi ata 
tsipaebaponaejitsipajë jivi pejumetaejumeta, apo nejumecovënëtsi tsipae. 
Nexata pacuenia tambor, itsa jume, plato itsajivi penajumetsiaexanaejava 
namuxujematatsi, bajarapacuenia nenamuxujematsipa tatsipaebilivaisi. 
2  Dioso nejamatabëcuenecaëjëpaeya exanaejitsipa xaniavaetsia tayapë­
taenexa Dioso pejumelivaisi, asaëyata tatsipaebinexa itsamonaejavabelia. 
Yapëtaejitsipajënua daxita Dioso muetsia penajamatabëxainaelivaisianë 
ata. Yapëtaejitsipajënua daxita Dioso pijacuene ata. Bajarapacuenia xania­
vaetsia yapëtae atanë tsipae, itsiata itsamonae ata itsa apo asivanë tsipae, 
nexata saya bajaraxua netoamatamobi tsipae Dioso pitabarata. Dioso 
bitso tajumecovënëtsinë tsipae. Nexata itsa jumaitsinë tsipae: “Dioso baja 
cajena mapatsutoxanetoje nevecuatixitsiana,” itsa janë tsipae, nexata 
Dioso nevecuatixitsipa. Bajarapacuenia exanae atanë tsipae, itsiata itsa 
apo asivanë tsipae itsamonae ata, nexata saya bajaraxua netoamatamobi 
tsipae Dioso pitabarata. 3  Rajutaponaejitsipajë bepejiobivijavabelia daxita 
taxainaejavaximi. Nacaevetsipajënua tanetajuitsinexa, tanebeyaxuabine­
xa ata, Dioso pejumelivaisi yabara. Bajarapacuenia nacaevetsi atanë tsi­
pae, itsiata itsa apo asivanë tsipae itsamonae ata, nexata saya bajaraxua 
netoamatamobi tsipae Dioso pitabarata.

4 Majamatabëcueneitsije pajivi asiva itsamonae ata. Bajarapajivi baja­
yajebi itsacueniabi atatsi, ajamatabëcuenesaë bajarapamonaejavabelia. 
Pajivi asiva itsamonae ata, itaxutotsoniatane bajarapamonae. Pajivi asiva 
itsamonae ata, apo cuenecaëbi bajarapamonae. Pajivi asiva itsamonae 
ata, “Xanë ayaijamatabëcuenenënë bajarapamonae matatoxenetsia,” apo 
jai itsajivijavabelia. 5 Pajivi asiva itsamonae ata, bajarapajivi apo ataeji­
tsibi itsajivi ata. Apo exanae itsacuene ata piurabinexa bajarapamonaeja­
vabelia. Pajivi asiva itsamonae ata, daxita xua xanepana, ëponënexa apo 
natonajamatabëxainae. Pajivi asiva itsamonae ata, bepijia apo anaepanae 

bajarapamonaejavabelia. Pajivi asiva itsamonae ata, itsacueniabi atatsi, 
apo jamatabëtsitecae juya pecuenecanaviatsinexa bajarapamonaejavabe­
lia. 6  Pajivi asiva itsamonae ata, bajarapamonae itsa tocopiapatatsi pibisia­
cuene, bajarapajivi apo sivajamatabëcuenebarëya bajarapamonae pibi­
siacuene petocopiapatsijavatsi yabara. Biji rajane pajivi asiva itsamonae 
ata, itsa bajarapamonae Dioso pejitsipaecuenia exanavanapa, bajarapajivi 
sivajamatabëcuenebarëya bajarapamonae Dioso pejitsipaecuenia pexana­
vanapaejava yabara. 7 Pajivi asiva itsamonae ata, bajarapajivi piasivavi­
yajuvënëvi itsacueniabi atatsi, najamatabëcuenesaëta pevajënaeyabelia 
piasivajava bajarapamonae. Pajivi asiva itsamonae ata, bajarapajivi apo 
peyapëtaevi ata, sivajamatabëjumaitsi mapacueniaje: “Maraeta pamonae 
ata pexaniajamatabëcuenevije,” sivajamatabëjai. Pajivi asiva itsamonae 
ata, bajarapajivi pibisiacuene pexanaevi ata, sivajamatabëjumaitsi mapa­
cueniaje: “Maraeta pamonae itsamatacabi pexaniacuene pexanaevi tsane­
je,” sivajamatabëjai. Pajivi asiva itsamonae ata, bajarapajivi tsiayapëbeje 
atatsi daxitacuene yabara, apo copatsi piasivajava itsamonae ata.

8  Itsamonae Espíritu Santo pejamatabëcueneta jamatabëcuene caëjë­
paeyaexanaponatsi petsipaebinexa itsamonaejavabelia pacuenia Dioso 
yapëtaeyaexanatsi. Itsamonae pijinia jamatabëcuene caëjëpaeyaexanapo­
natsi pecuaicuaijainexa itsajivi ata mapanacuata apo pejumetaejumeta. 
Itsamonae pijinia jamatabëcuene caëjëpaeyaexanaponatsi pacuenia Dioso 
pejumelivaisibaxutota jumaitsi peyapëtaeyaexanaenexa itsamonaejavabe­
lia. Daxita bajarapacuene, xua Dioso Espíritu Santo pejamatabëcueneta 
Dioso pejumecovënëtsivi jamatabëcuenecaëjëpaeyaexanatsi, itsamatacabi 
tocopiarucaenatsi. Itsiata baitsi jane jivi namataenetsia penasivacuene, 
apo copiarucae tsane. 9 Dioso nacajamatabëcuene caëjëpaeyaexanae ata 
vajayapëtaenexa, abaxë tsiquirijavayo yapëtaeponatsi. Palivaisi ata tsipae­
batsi itsamonaejavabelia Dioso pejumelivaisi, apo ayaijava. 10 Pamatacabi 
icatsia Cristo patsianica, Espíritu Santo pejamatabëcueneta vajanacaja­
matabëcuene caëjëpaeyaexanaejamatabëcuenemi, nacatocopiarucaena. 
Nexata jane baja bajarapamatacabi vajatuxanenë xaniavaetsia nacayapë­
taeyaexanaena daxitacuene Dioso pijacuene.

11 Pamatacabi abaxë pejevaxinëyonë, cuaicuaijanë pejevaxinëyonëcue­
nia. Najamatabëxainajënua pejevaxinëyonëcuenia. Jumetanijinua abaxë 
pejevaxinëyonëcuenia. Itsa baja tanaveretsinë, pejevaxijamatabëcuenemi 
baja copatajë. 12  Bajara pijinia itsinë Dioso tajamatabëcueneyapëtaejava. 
Tsiquirijavayo abaxë Dioso jamatabëcueneyapëtaniji. Pacuenia pitatsëcë­
naetsaxuta itsa naitatanetsi, apo nacatonapebetsi, bajarajamatabëcuenei­
tsinë Dioso tajamatabëcueneyapëtaejava. Abaxë saya tsiquirijavayo Dioso 
jamatabëcueneyapëtaniji. Itsiata baitsi jane itsamatacabi Dioso xaniavae­
tsia jamatabëcueneyapëtaenajë. Pacuenia aeconoxae Dioso xaniavaetsia 
nejamatabëcueneyapëtane, bajara pijinia pacuenia xanë ata itsamatacabi 

xaniavaetsia Dioso jamatabëcueneyapëtaenajë. 13  Apo vereverecae daxi­
tamatacabi vaxaitsi vajanajamatabëcuenecopatsijava Diosojavabelia. 
Vaxaitsi evetavanapatsinua Dioso vajanacacapanepaenexa. Nexata vaja­
najamatabëcuenecopatsijava Diosojavabelia, vajaevetavanapaejava ata 
Dioso vajanacacapanepaenexa, bajaraxuabeje matatoxenetsia bitso xane­
pana vajaasivajava itsamonae ata.

Pacuenia Espíritu Santo pejamatabëcueneta itsamonae 
cuaicuaijaiyaexanatsi itsajivi ata mapanacuata 

apo pejumetaejumeta yabara pelivaisi

14 �1 Panajamatabëcueneverere panevajënaeyabelia panecasaëtsa­
vanapaenexa itsamonae ata paneasivajava pacuenia panijacuata 

panaasivamë. Panatojitsiparenua xua Dioso pacatojitsipa papecajamata­
bëcuene caëjëpaeyaexanaenexa Espíritu Santo pejamatabëcueneta. Bitso 
jane panatojitsipare palivaisi Dioso payapëtaeyaexana panetsipaebinexa 
itsamonaejavabelia. Nexata patsipaebianame palivaisi Dioso pacayapë­
taeyaexana. 2  Itsamonae Espíritu Santo pejamatabëcueneta jamatabëcue­
ne caëjëpaeyaexanaponatsi pecuaicuaijainexa itsajivi ata mapanacuata 
apo pejumetaejumeta. Nexata bajarapajivi itsajivi ata mapanacuata apo 
pejumetaejumeta livaisi itsa paeba, tsipaeba Diosojavabelia. Nexata Dioso 
jumetanetsi palivaisi paeba. Bajarapajivi apo tsipaebi jivijavabelia. Nexata 
bajarapajivi livaisi itsa paeba itsajivi ata mapanacuata apo pejumetaeju­
meta, jivi jumetae atatsi, itsiata itsajivi ata apo jumetaetsi palivaisi paeba. 
Tsipaji itsajivi ata mapanacuata apo pejumetaejumeta paeba. Bajarapajivi 
Espíritu Santo pejamatabëcueneta livaisi paebiaexanatsi. Palivaisi 
Espíritu Santo bëpënëa xainaponapona, paebiaexanatsi. 3  Itsamonae piji­
nia Espíritu Santo pejamatabëcueneta jamatabëcuenecaëjëpaeyaexanatsi 
jivi pejumetaejumeta petsipaebinexa palivaisi Dioso yapëtaeyaexanatsi. 
Nexata bajarapajivi tsipaeba jivi pejumetaejumeta pejumetaenexatsi pai­
vaisi tsipaeba. Nexata jivi pejumetaejumeta bajarapalivaisi bajarapajivi 
itsa tsipaeba, itsamonae pevajënaeuabelia sivaajamatabëcuenesaë tsa­
ponae Dioso pejumecovënëtavanapaejava. Bajarapajivi jamatabëcue­
nebabatanua bitso penajamatabëxainaevi. 4 Pajivi Espíritu Santo peja­
matabëcueneta jamatabëcuenecaëjëpaeyaexanatsi livaisi pepaebinexa 
itsajivi ata mapanacuata apo pejumetaejumeta, bajarapajivi pijacuata 
jamatabëcuenevitsabapona Dioso:javabelia bajarapalivaisita. Itsiata bai­
tsi jane pajivi jamatabëcuenecaëjëpaeyaexanatsi jivi pejumetaejumeta 
petsipaebinexa palivaisi Dioso yapëtaeyaexanatsi, bajarapajivi petsipae­
bilivaisita Diosojavabelia jamatabëcuenevitsabiaexanapona daxita Dioso 
pejumecovënëtsivi.

5 Pacatojitsipatsi picani daxita paxamë Espíritu Santo pejamatabëcue­
neta papecajamatabëcuene caëjëpaeyaexanaenexa panecuaicuaijainexa 

itsajivi ata mapanacuata apo pejumetaejumeta. Itsiata rajane bajaraxua 
matatoxenetsia bitso pacatojitsipatsi papecajamatabëcuene caëjëpaeyae­
xanaenexa jivi pejumetaejumeta panetsipaebinexa palivaisi Dioso paca­
yapëtaeyaexana. Pajivi tsipaebapona jivi pejumetaejumeta palivaisi Dioso 
yapëtaeyaexanatsi, bajarapajivi bitso jamatabëcueneyavenona itsamonae 
Dioso pejumecovënëtsivi. Pajivi livaisi tsipaeba itsajivi ata mapanacua­
ta apo pejumetaejumeta, bajarapajivi apo jumetaetsi palivaisi tsipaeba. 
Nexata bajarapajivi Dioso pejumecovënëtsivi apo jamatabëcuenevi­
tsabiaexanae Diosojavabelia. Itsiata bajarapajivi itsa caëjëpatsinua jivi 
pejumetaejumeta penajumevajunupaebinexa pejumetaenexatsi palivaisi 
tsipaeba, nexata bajarapajivi Dioso pejumecovënëtsivi jamatabëcuenevi­
tsabiaexana Diosojavabelia. 6  Bajaraxuata xanë ata pijinia paxamëjavata 
itsa patsipajë livaisi patacatsipaebinexa apo panejumetaejumeta, nexata 
apo panejumetaemë tsipae palivaisi pacatsipaebijitsipatsi. Nexata apo 
pacajamatabëcuene vitsabiaexanae tsipaetsi Diosojavabelia. Itsiata bai­
tsi jane itsa patsipajë panejumetaejumeta patacatsipaebinexa pacuenia 
Dioso bemajitsinaebota netsitajëta, nexata pacajamatabëcuene vitsabiae­
xanaejitsipatsi Diosojavabelia. Itsa pacatsipaebijitsipatsinua pexaniajaili­
vaisi, nexata pacajamatabëcuene vitsabiaexanaejitsipatsi Diosojavabelia. 
Palivaisi Dioso neyapëtaeyaexana, palivaisi ata Dioso jumaitsi, pexania­
jailivaisi, itsa pacatsipaebijitsipatsi, nexata pacajamatabëcuene vitsabiae­
xanaejitsipatsi Diosojavabelia.

7 Pamonae Espíritu Santo pejamatabëcueneta jamatabëcuenecaëjëpae­
yaexanatsi pecuaicuaijainexa itsajivi ata mapanacuata apo pejumetae­
jumeta, bajarapamonae livaisi tsipaebi ata, itsajivi ata apo jumetaetsi 
palivaisi tsipaeba. Bajara pijinia itsi tsipae penaxëanaejavanë peracatsivi 
ata xaniavaetsia itsa apo racatsi tsipae. Flauta piobinë, bijiata itsa obi­
jitsipa, arpa pijinia peracatsinë ata, bijiata itsa racatsipa, nexata itsajivi 
ata apo vajiyapëtaetsibeje tsipae, pavaji picani naxëanaeyaexanabeje. 
Flauta piobijava, arpa ata peracatsijava, amatamobi tsipae. 8  Bajara pijinia 
itsi tsipae vajabitsaë trompeta piobijava ata. Vajabitsaë itsa ponaejitsia 
penavajabitsaëtsinexa, trompeta baoba penajunatsinexa. Nexata trom­
peta piobijava vajabitsaë itsa jumetane, bamuxunaothopa penacaetuatsi­
nexa. Nexata trompeta piobinë xaniavaetsia itsa apo obi tsipae, nexata 
trompeta piobijava vajabitsaë jumetae ata tsipae, apo muxunaothopae 
tsipae penacaetuatsinexa penavajabitsaëtsinexa. 9 Bajara pijinia paitsi­
më tsipae paxamë ata. Itsajivi ata mapanacuata apo pejumetaejumeta 
itsa patsipaebijitsipame itsamonaejavabelia palivaisi Dioso pacayapë­
taeyaexana, nexata apo pacajumetae tsipae palivaisi patsipaebame. 
¡Nexata saya pajumenaxuabijitsipame bajarapalivaisi panetsipaebija­
va! 10 Daxitaviriajumevi bitso navita mapanacuajavaje. Caeviriajumevi 
canacujitsia yapëtaepona xaniavaetsia pijajume. 11 Itsiata baitsi jane 

tajanacuapijinë ata itsa nebarëcuaicuaijai tsipae itsaviriavi pijajumeta, 
apo tajumetaejumeta, nexata besaicaya nacuapijinë taejitsipajë bajarapo­
në. Bajaraponë ata pijinia itsaviriavi pijumeta, apo pejumetaejumeta, itsa 
barëcuaicuaijanë tsipae, besaicaya nacuapijinënë netaejitsipa. 12  Itsa paji­
tsipame Dioso papecajamatabëcuene caëjëpaeyaexanaenexa daxitacuene, 
nexata panatovajëre Diosojavabelia papecajamatabëcuene caëjëpaeyae­
xanaenexa. Itsiata baitsi jane bitso panatojitsipare Dioso papecajama­
tabëcuene caëjëpaeyaexanaenexa itsamonaejavabelia panetsipaebinexa 
palivaisi Dioso pacayapëtaeyaexana. Nexata Dioso pejumecovënëtsivi itsa 
pacajumetane palivaisi patsipaebame, ajamatabëcuenesaë tsane Dioso 
pejumecovënëtsijava.

13  Nexata pajivi Espíritu Santo pejamatabëcueneta jamatabëcuene­
caëjëpaeyaexanatsi jivijavabelia livaisi petsipaebinexa itsajivi ata mapa­
nacuata apo pejumetaejumeta, bajarapajivi bevajëta Diosojavabelia 
pejamatabëcuenecaëjëpaeya exanaenexatsinua jivi pejumetaejumeta 
penajumevajunupaebinexa bajarapalivaisi. Nexata bajarapajivi Dioso itsa 
jamatabëcuenecaëjëpaeyaexanatsi jivi pejumetaejumeta penajumevaju­
nupaebinexa daxitajivijavabelia, itsa najumevajunupaebiana, yapëtae­
yaexanaena palivaisi tsipaeba. 14 Xanë ata apo tajumetaejumeta vajëtsi 
atanë tajamatabëëthëtojavavetsina, itsiata apo yapëtaenë xua vajëtajë 
Diosojavabelia. 15 Mara pacuenia tavajënaeyabelia xanë exanaenajëje. 
Vajëtsianajë Diosojavabelia anijaviriajumetabeje. Vajëtsianajë apo taju­
metaejumeta. Vajëtsianajënua tajajumeta ata daxitajivi tanejumetaenexa. 
Tanaxëanaejavata ata pijinia bajarapacuenia exanaenajë. Naxëanaenajë 
apo tajumetaejumeta. Naxëanaenajënua tajajumeta ata daxitajivi taneju­
metaenexa. 16  Pexaniacuene Dioso papecatoexanaejava yabara itsa pava­
jëtsipame Diosojavabelia itsajivi ata mapanacuata apo pejumetaejumeta, 
nexata pajivi pacajumetaeyeca, apo pacajumetae tsipae xua yabara pava­
jëtsipame Diosojavabelia. Nexata bajarapajivi toacuenebitsi tsipae pape­
cayavenonaeyavajëtsinexa Diosojavabelia. 17 Paxamë picani Dioso pexa­
niacuene papecatoexanaexae, Diosojavabelia pavajëtsipame xaniavaetsia. 
Itsiata baitsi jane itsajivi ata mapanacuata apo pejumetaejumeta paneva­
jëtsixae Diosojavabelia, pajivi pacajumetaeyeca, ajamatabëcuenecovëbi 
tsipae. Tsipaji apo pacajumetae tsipae xua yabara pavajëtsipame. Nexata 
apo pacamuxunajamatabëcuenevitsabi tsipae Diosojavabelia. 18  Dioso baja 
cajena xanë nejamatabëcuenecaëjëpaeyaexana tacuaicuaijainexa itsaji­
vi ata mapanacuata apo pejumetaejumeta. Bajarapacuenia cuaicuaijanë 
itsajivi ata mapanacuata apo pejumetaejumeta daxita paxamë matatoxe­
netsia. Bajarapacuenia Dioso tanejamatabëcuene caëjëpaeyaexanaexae, 
jumaitsinë tsabiabi Diosojavabelia: “Xanepana rabaja. Pexaniacuene bitso 
netoexaname,” janë tsabiabi Diosojavabelia. 19 Itsiata baitsi jane Dioso 
pejumecovënëtsivi penacaetuatsijavata, ayailivaisi tsipaebi atanë tsipae 

itsajivi ata mapanacuata apo pejumetaejumeta, bajarapamonae apo neju­
metae tsipae palivaisi tsipaebajë. Bajaraxuata Dioso pejumecovënëtsivi 
penacaetuatsijavata, apo jitsipaenë tatsipaebinexa itsajivi ata mapanacua­
ta apo pejumetaejumeta. Biji rajane jitsipajë bajarapamonae pejumetaeju­
meta tatsipaebinexa saya tsiquirilivaisiyo ata tanejumetaenexa, palivaisi 
tsipaebajë.

20 Tajamonae, pacuenia pejevaxi bajamatabëcueneitsi, pëtsa baja­
ra pajamatabëcueneitsimë. Xaniavaetsia panajamatabëxainaename. 
Pacuenia penaveretsivi bajamatabëcueneitsi, bajara pajamatabëcuenei­
tsimë tsane. Itsiata baitsi jane pibisiacuene paneexanaeyaniva, bepapeje­
vaxijiviximë panataename. Tsipaji pejevaxijivixi abaxë bitso apo naja­
matabëxainae pibisiacuene pexanaenexa. 21 Dioso pejumelivaisibaxutota 
tajëvelia jumaitsi mapacueniaje: “Itsamonae cuaicuaijaiyaexanaenajë 
itsajivi ata mapanacuata apo pejumetaejumeta. Nexata bajarapamonae 
tajumelivaisi netotsipaebiana tajajivijavabelia. Itsiata baitsi jane tajajivi 
apo jumecovënëtsi tsane tajumelivaisi,” jai tajëvelia Dioso pejumelivai­
sibaxutota judíovi Dioso apo pejumecovënëtsijavanexa yabara. 22  Nexata 
Dioso pejumecovënëtsivi Espíritu Santo pejamatabëcueneta jamatabë­
cuene caëjëpaeyaexanaponaenatsi pecuaicuaijainexa itsajivi ata mapa­
nacuata apo pejumetaejumeta. Nexata Dioso apo pejumecovënëtsivi itsa 
taena bajarapacuene, canaëjëtsiana Diosojavabelia. Canaëjëtsiananua 
bajarapamonae penaneconitavanapaejava Diosojavabelia. Dioso peju­
mecovënëtsivi jamatabëcuene caëjëpaeyaexanaenatsi petsipaebinexa 
itsamonaejavabelia palivaisi Dioso yapëtaeyaexanatsi. Nexata itsamonae 
Dioso pejumecovënëtsivi xaniavaetsia pejumetaexae palivaisi tsipae­
batsi, canaëjëtsiana pepacuene Dioso pitaxutotsoniataejavatsi pecapa­
nepaenexatsi pijaneconivecua. 23  Nexata pijinia itsamonae Dioso apo 
pejumecovënëtsivi napatsipa panenacaetuatsijavata. Nexata bajarajota 
paxamë livaisi patsipaebijitsipame itsajivi ata mapanacuata apo pejume­
taejumeta. Nexata pamonae penapatsivi apo papecajumetaexae palivai­
si patsipaebame itsajivi ata mapanacuata apo pejumetaejumeta, nexata 
pacabarajamatabëjumai tsipae: “Mara pamonaeje saya pematajemabivi­
tsije,” pacabarajamatabëjai tsipae. Tsipaji apo pacajumetae tsipae pali­
vaisi patsipaebame. 24 Jivi pejumetaejumeta panetsipaebijavata palivaisi 
Dioso pacayapëtaeyaexana, Dioso apo pejumecovënëtsijivi napatsipa. 
Nexata bajarapajivi papecajumetaexae palivaisi patsipaebame, naja­
matabëxainaejitsipa. Nayapëtaejitsipanua bajarapajivi penaneconitsija­
va Diosojavabelia. Nexata pijaneconi bitso yanajamatabëxainaejitsipa 
Diosojavabelia. 25 Papecanamuxunaevetsijavata, bajarapajivi muetsia 
penajamatabëxainabiabijava najamatabëcueneyapëtaejitsipa. Nexata 
nayapëtaejitsipa penaneconitsijava Diosojavabelia. Nexata pematabaca­
bëta nucaejitsipa. Vajëtsipa Diosojavabelia. Pevajëtsijavata jumai tsipae 

Diosojavabelia: “Diosomë, bitso baja cajena ayaijamatabëcuenenëmë,” jai 
tsipae Diosojavabelia. Nexata paxamëjavaberena ata bajarapajivi pacaju­
maitsi tsipae: “Pepacuene majotaje paxamë Dioso pacayajavaponapona,” 
pacajai tsipae.

Pacuenia Dioso pejumecovënëtsivi muxujiobatsi peyapëtaenexa 
pacuenia exanaejitsia culto pexanaejavata yabara pelivaisi

26  Tajamonae, itsa panacaetuatame Dioso pejumelivaisi yabara, mapa­
cuenia paexanaenameje. Itsamonae naxëanaena vaji. Itsamonae najama­
tabëcueneveretsiana jivi pejumetaejumeta livaisi petsipaebinexa daxi­
tajivijavabelia. Itsamonae najamatabëcueneveretsiana palivaisi Dioso 
yapëtaeyaexanatsi juya petsipaebinexa itsamonaejavabelia. Itsamonae 
najamatabëcueneveretsiana livaisi petsipaebinexa itsajivi ata mapanacua­
ta apo pejumetaejumeta. Itsamonae pijinia najamatabëcueneveretsiana 
jivi pejumetaejumeta juya pejumevajunupaebaponaenexa daxitajivijava­
belia, palivaisi tsipaeba itsajivi ata mapanacuata apo pejumetaejumeta 
pecuaicuaijaivi. Bajarapacuenia paexanaename panenacaetuatsijavata 
daxita Dioso pejumecovënëtsivi pevajënaeyabelia pejamatabëcuenevi­
tsabaponaenexa Dioso pejumecovënëtsijava. 27 Panenacaetuatsijavata, 
jivijavabelia itsamonae livaisi itsa tsipaebijitsia itsajivi ata mapanacuata 
apo pejumetaejumeta, nexata Dioso tocopatatsi petsipaebinexa anijajivi­
beje, acueyabi pajivibeje ata. Baitsi pejumevajunupaebinexatsi palivaisi 
tsipaeba itsajivi ata mapanacuata apo pejumetaejumeta. Itsiata baitsi jane 
caecuenia acueyabi pajivibeje apo benajuatsipaebi. Nexata pajivi jivijava­
belia livaisi tsipaebijitsia itsajivi ata mapanacuata apo pejumetaejumeta, 
bajarapajivi copiata betsipaeba. Nexata pijinia pajivi jumevajunupaeba­
ponaejitsia jivi pejumetaejumeta, bajarapajivi cotocaevi bejumevajunu­
paebapona jivijavabelia. Bajarapacuenia itsamonae jivijavabelia livaisi 
itsa tsipaeba itsajivi ata mapanacuata apo pejumetaejumeta, nexata juya 
itsajivi jivi pejumetaejumeta bejumevajunupaebapona daxitajivijavabelia 
peyapëtaenexa palivaisi tsipaeba itsajivi ata mapanacuata apo pejume­
taejumeta. 28  Nexata itsa ajibi jivi pejumetaejumeta pejumevajunupaebi­
jivinexatsi daxitajivi peyapëtaenexa palivaisi tsipaeba itsajivi ata mapa­
nacuata apo pejumetaejumeta, nexata panenacaetuatsijavata livaisi apo 
betsipaebi itsajivi ata mapanacuata apo pejumetaejumeta. Bajarapamonae 
moya beena. Bëpënëa saya pejamatabëëthëtota becuaicuaijai tsenae 
itsajivi ata mapanacuata apo pejumetaejumeta. Diosojavabelia ata piji­
nia bajarapacuenia bëpënëa pejamatabëëthëtota bevajëtena. 29 Bajara 
pijinia pacuenia Dioso tocopata itsamonae ata jivijavabelia petsipaebi­
nexa palivaisi Dioso yapëtaeyaexanatsi. Bajarapamonae ata Dioso toco­
pata jivijavabelia petsipaebinexa anijajivibeje, acueyabi pajivibeje ata. 
Nexata petsipaebijavata, itsamonae xaniavaetsia benamuxunaevetena 

pejumeyapëtaenexa itsa xaniajai Dioso pejamatabëcueneta bajarapamo­
nae tsipaebatsi bajarapalivaisi. 30 Nexata bajarapamonae livaisi petsipae­
baponaejavata, bajarajota penamuxunaevetecaenë Dioso pejamatabë­
cueneta livaisi itsa yapëtaeyaexanatsi, nexata ponë jivijavabelia livaisi 
tsipaebapona, benajumecopata baja. Nexata ponë penamuxunaevetecaeja­
vata, Dioso livaisi yapëtaeyaexanatsi, bajaraponë juya daxitajivijavabelia 
betsipaeba palivaisi Dioso yapëtaeyaexanatsi penamuxunaevetecaejavata. 
31 Bajarapacuenia daxita paxamë Dioso pejumelivaisi papecayapëtae­
yaexanaevi Dioso pacatocopata jivijavabelia livaisi panetsipaebinexa 
pacaejivimë tsaponae. Bajarapacuenia Dioso pacatocopata daxitajivi 
peyapëtaenexa Dioso papecayapëtaeyaexanaelivaisi, pesivaajamatabëcue­
nesaë tsaponaenexanua Dioso pejumecovënëtsijava panetsipaebilivaisita. 
32  Pamonae tsipaeba daxitajivijavabelia palivaisi Dioso yapëtaeyaexanatsi, 
bajarapamonae yapëtane paepatota najumecopatsijitsia. Tsipaji Espíritu 
Santo pejamatabëëthëtota itorobatsi paepatota najumecopatsijitsia. 
Nexata itsa najumecopata bajaraponë, juya itsanë petsipaebinexa daxi­
tajivijavabelia. 33  Dioso apo tocopatsi caecuenia anijajivibeje jivijavabe­
lia livaisi penajuatsipaebinexa. Tsipaji caecuenia anijajivibeje livaisi itsa 
najuatsipaebijitsipabeje, xaniavaetsia apo jumetaetsi tsipae penajuanacae­
tuatsivi. Bajaraxuata Dioso tocopata jivijavabelia livaisi petsipaebinexa 
caejivi tsaponae.

Pacatsipaebijitsiatsi pacuenia exanabiaba daxita Dioso pejumecovënë­
tsivi penacaetuatsijavata. 34 Petiriavi moya beena Dioso pejumecovënë­
tsivi penacaetuatsijavata. Tsipaji petiriavi Dioso apo tocopatsitsi Dioso 
pejumecovënëtsivi penacaetuatsijavata pecuaicuaijaitsenaenexa. Petiriavi 
pamonajivi bejumecovënëtsiajinavanapa pacuenia Dioso pejumelivaisi­
baxutota itorobatsi. 35 Petiriva itsa jamatabëyanijoba itsalivaisiyo, nexata 
bota beyanijoba pamonajavabelia. Piauracuene exanaejitsipa Dioso peju­
mecovënëtsivi penacaetuatsijavata petiriva itsa cuaicuaijai tsecae tsipae.

36  Pëtsa pacopatame Dioso pejumecovënëtsivi penacaetuatsijavata peti­
riva pecuaicuaijaitsecaenexa. Tsipaji itsatomaranëjava Dioso pejumeco­
vënëtsivi bajarapacuenia apo exanae. Pëtsa bepaayaijamatabëcuenevimë 
panataneme bajarapacuenia paneexanavanapaenexa. 37 Itsamonae paxa­
mëyajuvënëvi natane bepetsipaebarutsivinexa daxitajivijavabelia palivaisi 
Dioso yapëtaeyaexanatsi. Itsamonae natane Espíritu Santo pejamatabë­
cueneta bepejamatabëcuene caëjëpaeyaexanaevitsi pacuenia Dioso jitsi­
pa. Nexata bajarapamonae itsa xaniajai Espíritu Santo yajavajinavanapa, 
beyapëtane picani patacatoyaquinaelivaisi, mapalivaisije vajatuxanenë 
pitorobilivaisi jivi pejumecovënëtsinexa. 38  Itsiata baitsi jane pajivi apo 
namuxunaevetsi pejumecovënëtsinexa mapalivaisije, pëtsa pajumecovë­
nëtame bajarapajivi penavajunupaebijava Dioso pejamatabëcuenecaëjë­
paeya exanaejavatsi.

39 Bajaraxuata asaëyata panatojitsipare Dioso papecajamatabëcuene 
caëjëpaeyaexanaenexa panetsipaebinexa daxitajivijavabelia palivai­
si Dioso pacayapëtaeyaexana. Itsiata baitsi jane pëtsa pajumeitavetame 
itsamonae itsa cuaicuaijai itsajivi ata mapanacuata apo pejumetaejume­
ta. 40 Nexata panenacaetuatsijavata, itsa patsipaebame daxitajivijavabelia 
palivaisi Dioso pacayapëtaeyaexana, xaniavaetsia pacaenëmë tsaponae 
patsipaebabiabianame.

Jesucristo petëpaecujinae Dioso icatsia 
piasaëyaexanaejavatsi yabara pelivaisi

15 �1 Tajamonae, pacatojitsipatsi panenajamatabënapitsinexa pali­
vaisi baja imata pacatsipaebatsi. Bajarapalivaisi, pexanialivaisi, 

papecacapanepaelivaisinexa panijaneconivecua. Pajumecovënëtame baja 
bajarapalivaisi. Nexata panevajënaeyabelia asaëya pajumecovënëtavana­
paename bajarapalivaisi. 2  Panevajënaeyabelia itsa pajumecovënëtava­
napaename bajarapalivaisi, nexata pibisiacuene paneexanaeneconivecua 
Dioso pacacapanepaena. Matacabi apo pevereverecaejava paxainaename. 
Itsiata baitsi jane copiaya panejamatabëëthëtojavavetsina itsa apo paju­
mecovënëtsimë tsane bajarapalivaisi, nexata Dioso apo pacacapanepae 
tsane.

3  Copiaya baja cajena pacatsipaebatsi palivaisi vajatuxanenë copia­
ya netsipaeba. Pacatsipaebatsi baja cajena Cristo vajanacasivatëpaejava 
pibisiacuene vajaexanaeneconi yabara. Cristo baja cajena nacasivatëpa 
pacuenia Dioso pejumelivaisibaxutota tajëvelia jumaitsi. 4 Nexata Cristo 
petëpaenë pemëthëtsicujinaetsi, acueyabi matacabita, icatsia Dioso asaë­
yaexanatsi. Bajarapacuenia Cristo Dioso icatsia asaëyaexanatsi pacuenia 
baja cajena tajëvelia Dioso pejumelivaisibaxutota jumaitsi Cristo yabara. 
5 Nexata Cristo Dioso piasaëyaexanaecujinaetsi, copiaya Pedrojavabelia 
tsitanaitajëta. Bajaraxuacujinae Jesús pijajivi, doce ponëbeje apóstole­
vijavabelia, tsitanaitajëta. 6  Bajaraxuacujinae Jesús pijajivi quinientos 
pematatsënëa pajivibejejavabelia penacaetuatsijavata, tsitanaitajëta. 
Bajarapamonaeyajuvënëvimi Jesús petaevitsi itsamonae baja tëpae ata, 
itsiata ayaibitsaëtoxaneto abaxë asaë tsavanapae. 7 Bajaraxuacujinae ica­
tsia Santiagojavabelia Jesús tsitanaitajëta. Bajaraxuacujinae icatsia daxita 
apóstolevijavabelia Jesús tsitanaitajëta.

8  Xanë daxita apóstolevivecua bexëajavaberena apóstolenënë nexana. 
Nexata pacuenia pexi pexainaejivi cotocaevi pexainaenacueto itsi, baja­
rapacuenia nataniji bajarapamonaevecua. Itsiata baitsi jane daxita Jesús 
pijajivijavabelia petsitanaitajëtsicujinae, xanëjavaberena ata Jesús netsi­
tanaitajëta tataenexa. 9 Daxita apóstolevivecua xanë beveliajamatabëcue­
nenënë nataniji. Tsipaji abaxë xanë Jesús itsa apo jumecovënëtsinë, Jesús 
pijajivi bejiobiaexanabiabajë. Bajaraxuata: “Apóstolenë,” tanejainexa ata, 

auranë tsabiabi. 10 Itsiata baitsi jane Dioso taneitaxutotsoniataexae, nita­
peta baja apóstolenënexanë. Xanëjavaberena Dioso taneitaxutotsoniatae­
java, apo nacueratsi. Biji rajane xanë daxita itsaapóstolevi matatoxenetsia 
bitso Dioso tonacuenebaponaponajë. Itsiata xanë tajamatabëcuenesaëta 
apo tonacuenebaponaponaenë. Dioso raja pesaëta tonacuenebaponapona­
jë. Nexata Dioso pesaëta nejamatabëcueneyavenonapona asaëya tatona­
cuenebaponaponaenexa. 11 Xanë meta bitso Dioso tonacuenebaponaponajë 
itsamonae apóstolevi matatoxenetsia. Itsa jume, nexata meta bajarapa­
monae bitso Dioso tonacuenebavanapa xanë matatoxenetsia. Itsiata baitsi 
jane bajarapacuene yabara apo canaëjëtsinë. Bitso rajane pacatojitsipatsi 
paneyapëtaenexa palivaisi baja pacatsipaebatsi, pexanialivaisi, Jesucristo 
pelivaisi. Nexata baja bajarapalivaisi pajumecovënëtavanapame.

Pacuenia itsamatacabi Dioso icatsia asaëyaexanaejitsia 
petëpaevimi yabara pelivaisi

12  Pacatsipaebatsi baja cajena Cristo petëpaecujinae Dioso icatsia 
piasaëyaexanaejavatsi. Itsiata baitsi jane itsamonae paxamëyajuvënëvi 
jamatabëcuenenavëxaniabiaya jumai tsabiabi: “Jivi rabaja petëpaecuji­
nae ajibi icatsia piasaëjavanexa,” jai tsabiabi. Nexata bajarapacuenia apo 
bejumaitsi bajarapamonae. 13  Tsipaji peneta itsa pepacuene ajibi tsipae 
petëpaevi icatsia piasaëjavanexa, nexata baja Cristo ata icatsia Dioso apo 
asaëyaexanaetsi tsipae petëpaecujinae. 14 Itsa baja Cristo petëpaecujinae 
icatsia Dioso apo asaëyaexanaetsi tsipae, nexata palivaisianë pacatsipae­
bavanapatsi, amatamobi tsipae. Paxamë ata panenajamatabëcuenecopa­
tsijava Cristojavabelia Dioso papecacapanepaenexa panijaneconivecua, 
amatamobi tsipae. 15 Pematatsënëa xua Dioso exana patavajunupaebijava, 
panajumetsënëtsipajë. Tsipaji pajumaitsinë tsabiabi mapacueniaje: “Cristo 
raja petëpaecujinae Dioso baja icatsia asaëyaexanatsi,” pajanë tsabiabi. 
Itsa pepacuene ajibi tsipae petëpaevi icatsia piasaëjavanexa, nexata baja 
Cristo Dioso icatsia apo asaëyaexanaetsi tsipae. 16  Itsa peneta pepacuene 
ajibi tsipae petëpaevi icatsia piasaëjavanexa, nexata Cristo ata petëpae­
cujinae icatsia Dioso baja apo asaëyaexanaetsi tsipae. 17 Nexata Cristo 
petëpaecujinae Dioso baja icatsia itsa apo asaëyaexanaetsi tsipae, nexata 
paxamë ata panenajamatabëcuenecopatsijava Cristojavabelia Dioso pape­
cacapanepaenexa panijaneconivecua, panacueratsipame baja. Tsiteca aba­
xë panijaneconi paxainaejitsipame. 18  Bajarapacuenia itsa itsipae, nexata 
baja pamonaemi tëpa Cristo pepua pejumecovënëtsivi, bajarapamonaemi 
ata naxuabijitsipa baja. 19 Vaxaitsi ata pijinia Cristojavabelia vajanajama­
tabëcuene copatsicujinae, xua Dioso nacayavenonabiaba, saya nacayave­
nonaejitsipa vajajinavanapaeepatojebi mapanacuataje. Vajatëpaecujinae, 
Cristo pejamatabëcueneta Dioso itsa apo nacacapanepaejitsia tsipae 
vajaneconivecua, vajajamatabëcuenenavëxaniabivi baja tsipae. Tsipaji 

vaxaitsi jamatabëjumaitsitsi tsabiabi mapacueniaje: “Cristo pejamatabë­
cueneta Dioso nacacapanepaena,” jamatabëjaitsi tsabiabi. Nexata ayai­
cuenia Dioso vajatonacuenebabiabijava ata, nacueratsipatsi. Matacabi apo 
pevereverecaejava Dioso vajanacarajutsinexa vajaevetavanapaejava ata, 
nacueratsipatsi. Caranata meta jitsipaejitsipatsi Dioso apo pejumecovënë­
tsivi vajanacaitaxutobejiobiataenexa.

20 Itsiata baitsi jane mapalivaisije xaniajai cajena. Tsipaji baja Cristo 
petëpaecujinae, capanepaeya baja icatsia Dioso asaëyaexanatsi. Nexata 
pacuenia Cristo petëpaecujinae mëthëvecua pitsapa, bajara pijinia pacue­
nia itsamatacabi mëthëvecua pitsapaena daxita pamonaemi tëpa Dioso 
pepua pejumecovënëtsivi. Nexata baja Cristo petëpaecujinae, mëthë­
vecua itsa pitsapa, daxita petëpaevivecua Cristo baja namataxainaeya 
pitsapa mëthëvecua. 21 Caenë Adánpijinë pejamatabëcueneta taxuxuaba 
jivi petëpaejava mapanacuataje pibisiacuene pexanaexae. Bajara pijinia 
pacuenia caenë Cristo pejamatabëcueneta vajanacasivatëpaexae cruza­
ta, taxuxuaba petëpaevimi itsamatacabi mëthëvecua pepitsapaejavane­
xa. 22  Daxitajivi tëpapona Adánpijinë petaxuxuabicuenia. Bajara pijinia 
pacuenia daxita pamonae Cristo pijajivi, petëpaecujinae icatsia Dioso 
asaëyaexanaenatsi pacuenia Cristo Dioso asaëyaexanatsi. 23  Paepatota 
Dioso jitsipa petëpaevi piasaëyaexanaenexa, caejivi canacujitsia asaëyae­
xanaponaena. Cristo baja petëpaecujinae, Dioso itsa asaëyaexanatsi, daxi­
ta petëpaevivecua namataxainaeya baja asaëyaexanatsi. Bajaraxuacujinae 
icatsia pamatacabi Cristo patsianica, daxita pamonae Cristo pijajivi, 
Dioso icatsia asaëyaexanaenatsi. 24 Bajaraxuacujinae jane baja daxita­
cuene pecopiarucaeyaexanaejavanexa, copiapatsiana. Bajarapamatacabi 
Cristo copiarucaeyaexanaena daxita xua Cristo pijavajabitsaë evetava­
napa. Nexata bajaraxua Cristo pecopiarucaeyaexanaecujinae, xua paxa 
Dioso tocopatatsi Cristo pevetsinexa, bajaraxua tocanaviatsiana baja 
paxa Diosojavabelia. 25 Cristo evetaponaponaena daxitacuene. Matapania 
Dioso cueneamoneyabiana daxita Cristo pijavajabitsaë, Cristo copatsia­
na daxitacuene pevetsijava. 26  Daxita Cristo pijavajabitsaë verebiabiana. 
Bajaraxuacujinae cotocaevi copiarucaeyaexanaena jivi petëpaecuenemi. 
27 Dioso pejumelivaisibaxutota tajëvelia jumaitsi mapacueniaje: “Dioso 
itsamatacabi pexënato Cristo tocopatsiana daxitacueneviria petoevetsine­
xatsi,” jai Dioso pejumelivaisibaxutota. Itsiata baitsi jane Dioso pexëna­
tojavabelia apo jumaitsi: “Xanë ata nitorobianame,” apo jai Dioso. Dioso 
raja itorobiana pexënato petoevetsinexatsi daxitacueneviria. 28  Nexata 
itsamatacabi Cristo daxitacueneviria itsa evetsiana, daxitacueneviria 
Cristo pitorobicuenia jumecovënëtabiabianatsi. Nexata jane baja baja­
rapamatacabi Cristo jumecovënëtsiana paxa Dioso pitorobicueniatsi. 
Bajarapacuenia Cristo paxa Dioso pejumecovënëtsixae tsane, nexata baja­
rapamatacabi Dioso daxitanacuanëjava daxitacueneviria pitorobinë tsane.

29 Itsamonae pepua penabautisabivi baja, pijamonaemi totëpatsi. 
Pijamonaemi ata baja pepuanajamatabëcuenecopabi Cristojavabelia, totë­
patsi. Itsiata baitsi jane bajarapamonaemi tëpa nabautisabinejeva. Nexata 
pajivi pijamonaemi totëpatsi, bajarapajivi penabautisabijivi ata baja, 
pijamonae pevënamuto icatsia nabautisaba. Bajarapacuenia anijatobeje 
nabautisaba pevecuatëpaejivitsi bepenabautisabijivi petotaenexatsi Dioso. 
Petëpaevimi peneta icatsia Dioso itsa apo asaëyaexanaetsijitsia tsipae, 
penabautisabijivi baja pijamonae pevënamuto icatsia apo nabautisabi tsi­
pae, nabautisabinejeva pevecuatëpaejivitsi bepenabautisabijivi petotaene­
xatsi Dioso.

30 Petëpaevimi peneta icatsia Dioso itsa apo asaëyaexanaejitsiatsi tsi­
pae, nexata Dioso pejumelivaisi apo patsipaebavanapaenë tsipae, daxi­
tamatacabi panetsiayai tsabiabi ata. 31 Tajamonae, daxitamatacabi baja 
cajena netsiayai tsabiabi. Itsamonae picani jamatabënebeyaxuababiaba. 
Bajaraxua paneyapëtaenexa, pacatsipaebatsi. Tsipaji pacasivajamatabë­
cuenebarëyatsi vajatuxanenë Jesucristo xaniavaetsia panejumecovënë­
tavanapaexae. 32  Majotaje Efeso tomarapijivi ata jamatabënebeyaxuaba 
picani. Bajarapamonae benevëthëjamatabëcuenevi. Tsiquirijavayota 
vecuapanepajë. Jivi petëpaecujinae icatsia Dioso itsa apo asaëyaexanae­
jitsiatsi tsipae, nexata xanë ata nacueratsipajë. Nacueratsipajë, netsiayai 
ata, jivi tatsipaebaponaejava Dioso pejumelivaisi. Vajatëpaecujinae icatsia 
Dioso itsa apo nacaasaëyaexanaejitsia tsipae, nexata xaniavaetsia jume­
covënëtsipatsi pamonae jamatabëcuenenavëxaniabiaya nacatsipaeba 
mapacuenia pejumaitsilivaisije: “Ayaijavanë vajaxaejava xaeyabiabianatsi. 
Aitajibitsinua tsabiabi tsane vajabarëyatsabiabinexa. Tsipaji raja bepijia 
tëpaenatsi,” pejailivaisi vajanacatsipaebivi jumecovënëtsipatsi.

33  Itsiata baitsi jane pëtsa panacopatame papecayamaxëitojorobinexa 
bajarapacuenia pejumaitsivi. Tsipaji raja itsamonae bajumaitsi: “Itsa yaja­
vaponaponaejitsipame pibisiajamatabëcuenevi, cajamatabëcuenebijianae­
jitsipa. Nexata pexaniajamatabëcuenenë atamë, bajarapamonae cuene­
jëpaeya ponaponaejitsipame,” bajai itsamonae. 34 Panajamatabëxainare 
xaniavaetsia. Pëtsa baja pematatsënëa pibisiacuene paexaname. 
Itsamonae paxamëyajuvënëvi Dioso apo yapëtae. Mapacuenia pacajumai­
tsitsije paneauranexa.

Pacuenia petëpaevimi Dioso icatsia itsa asaëyaexanatsi, 
perabëitothianaejitsiatsi yabara pelivaisi

35 Itsamonae raeta yanijobiana petëpaevimi icatsia Dioso piasaëyae­
xanaejavanexatsi yabara. Jumaitsi meta tsane bajarapamonae: “¿Detsa 
meta pacuenia petëpaevimi icatsia asaëyaexanaenatsi? ¿Detsa meta 
nexata pitsiperabëto icatsia xainaena bajarapamonae?” jai meta tsane 
bajarapamonae. 36  Bajarapacuenia itsa yanijobiana, apo canaëjëtsinejeva 

jamatabëcuenenavëxaniabiaya bajarapacuenia yanijobiana. Vajaubijava, 
pexuto itsa ubatsi, pejuvicujinae bajarapaxutomi batsabana pepitsapae­
nexa pejananae. 37 Arrozxuto, itsaviriaxutoxi ata, pexu saya ubatsi. Apo 
mëthëcaetsi pepabotonë. 38  Peubixu, caeviriaxu canacujitsia, peubicujinae 
capitsapapona pijaviriabotonë, pijaviriabaxu yajava. Dioso baja cajena 
pecopatsicuenia caeviriaboto canacujitsia naexanapona. 39 Mapanacuata 
Dioso copatsi ata daxitacueneviria pejinavanapaenexa, itsiata apo napera­
bëjëpae. Jivi saicaya itsaviriaperabëto xaina. Unupijidujuai pijinia saicaya 
itsaviriaperabëto xaina. Pepunaevi pijinia saicaya itsaviriaperabëto xaina. 
Menepijidujuai pijinia saicaya itsaviriaperabëto xaina. 40 Bajara pijinia 
itsi athëbëtatsia pejinavanapaevi ata. Bajarapamonae saicaya itsaviria­
perabëto xaina mapanacuapijivivecuaje. Athëbëtatsia pejinavanapaevi 
nacavecuapexaniaperabëtovi. Mapanacuata pejinavanapaevi ata, itsa­
monae nacatsitapexaniaperabëtovi picani. Itsiata pijinia saicayacuenia. 
41 Matacabipijijuameto itayota. Meravipijijuameto ata itayota. Itsiata sai­
cayacuenia navecuaitayotabeje. Tulupu ata pijinia itayota. Itsiata caetu­
luputo canacujitsia saicayacuenia navecuaitayotapona. 42  Bajara pijinia 
nacavecuaitsane petëpaevimi. Saicayaperabëto nacavecuaxainaena Dioso 
icatsia itsa asaëyaexanaenatsi. Petëpaejivi irabelia mëthëtatsi. Nexata 
baja tsabana. Bajaraxuacujinae Dioso icatsia itsa asaëyaexanaenatsi, 
apo petsabanaeperabëtonexa jane baja xainaena. 43  Petëpaejivi mëthë­
tatsi vajaataejitsibiperabëto yajava. Bajaraxuacujinae Dioso icatsia itsa 
asaëyaexanaenatsi, pexaniapenivenivenaeperabëto jane baja xainaena. 
Petëpaejivi mëthëtatsi pecueranaeperabëtomi yajava. Bajaraxuacujinae 
Dioso icatsia itsa asaëyaexanaenatsi, daxita matacabijavabelianexa jane 
baja pesaë pexainaeperabëto xainaena. 44 Petëpaejivi mëthëtatsi mapa­
nacuapijiperabëto yajava. Bajaraxuacujinae Dioso icatsia itsa asaëyae­
xanaenatsi, athëbënacuapijiperabëto xainaena. Itsaviriaperabëto abaxë 
aeconoxae xainatsi mapanacuata vajajinavanapaenexa. Bajara icatsia 
pacuenia itsamatacabi itsaviriaperabëto xainaenatsi athëbënacuatatsia 
vajajinavanapaenexa.

45 Dioso pejumelivaisibaxutota jumaitsi mapacueniaje: “Adánpijinë 
copiaya Dioso exanatsi mapanacuataje. Bajaraponë Dioso exanatsi 
pecueranaeperabëto yajava peponaponaenexa mapanacuataje,” jai Dioso 
pejumelivaisibaxutota. Itsiata baitsi jane Adánpijinë matatoxenetsia 
Cristo bitso ayaijamatabëcuenenë. Nexata Cristo petëpaecujinae icatsia 
Dioso itsa asaëyaexanatsi, caëjëpatsi vajanacajamatabë cueneasaëyae­
xanaenexa Diosojavabelia. Caëjëpatsinua vajanacarajutsinexa matacabi 
apo pevereverecaejava. 46  Pacuenia athëbënacuapijivi perabëitsi, abaxë 
copiaya apo perabëitsitsi. Biji rajane pacuenia mapanacuapijivi perabëi­
tsije, bajaraperabëitsitsi. Itsiata baitsi jane vajatëpaecujinae Dioso icatsia 
itsa nacaasaëyaexanaena, pacuenia athëbënacuapijivi perabëitsi, bajara 

vaxaitsi ata perabëitsi tsanetsi. 47 Adánpijinë copiaya Dioso exanatsi 
mapanacuataje. Atsabenota exanatsi. Bajaraxuacujinae bexëajavabelia 
athëbëvetsica Cristo patsica, ponë vajatuxanenë. Bajaraponë saicaya athë­
bëvetsica pepatsinë. 48  Daxitatsi vaxaitsi, mapanacuapijivitsije, perabëjë­
patsi Adánpijinë, atsabenota pexanaenëtsi. Itsiata baitsi jane itsamatacabi 
daxitatsi, Cristo vajajumecovënëtsivi, perabëjëpaenatsi Cristo. Nexata 
pacuenia athëbënacuapijivi perabëitsi, bajaraperabëitsi tsanetsi Cristo 
vajajumecovënëtsivi. 49 Aeconoxae abaxë perabëjëpatsi Adánpijinë, ponë 
atsabenota pexanaenëtsi. Bajara icatsia pacuenia itsamatacabi Cristo 
perabëjëpaenatsi, ponë athëbëvetsica pepatsinë.

50 Tajamonae, jitsipajë patacatsipaebinexa mapacueneje. Acuenebi caeji­
vi ata mapanacuapijivije mapanacuapijiperabëto yajava pejonenexa Dioso 
pijanacuayabetsia. Tsipaji vajaperabëto saya pevereverecaejavanexa. 
Bajaraxuata acuenebi vajayajavajinavanapaenexa bajarapaperabëto daxita 
matacabijavabelianexa. 51 Nexata panamuxunaevere mapalivaisije, Dioso 
bajayata muetsia pexainabuatsilivaisimi, palivaisi aeconoxae Dioso naca­
yapëtaeyaexanapona. Daxitatsi raja vaxaitsi Cristo icatsia pepatsimataca­
binexatsica pevajënaeya, apo tëpaetsi tsane. Itsiata baitsi jane apo tëpae 
atatsi tsane, pamatacabi Cristo patsianica, daxitatsi nacaperabëitothia­
naena Dioso. 52  Itsa najumetsiana cotocaevi piobijava trompeta, bepijiayo 
tsatabi tsane, paepatoyovajëto banaitatsaquetajarabatsi, bajarapaepato­
yovajëto Dioso nacaperabëitothianajonena. 53  Vajaperabëto raja pevere­
verecaejavanexa. Bajaraxuata xanepana vajanacaperabëitothianaenexa, 
apo pevereverecaeperabëto vajaxainaenexa. 54 Nexata paepatota bajara­
pacuenia nacaperabëitothianajonena, copiajopaena jane baja pacuenia 
Dioso pejumelivaisibaxutota tajëvelia jumaitsi. Dioso baja cajena peju­
melivaisibaxutota tajëvelia jumaitsi mapacueniaje: “Jivi petëpaecuenemi 
itsamatacabi copiarucaena. Pinijicuenia Dioso copiarucaeyaexanaena jivi 
petëpaecuenemi. 55 Jivi petëpaeyaexanaecuenemi ajibi tsane pesaë vaja­
nacaavitaniaexanaeyaniva. Ajibi tsane vajanacatëpaeyaexanaecuenemi,” 
jai tajëvelia Dioso pejumelivaisibaxutota jivi petëpaeyaexanaecuenemi 
Dioso pecopiarucaeyaexanaejavanexa yabara. 56  Pibisiacuene vajaexa­
naeneconi yabara tëpaenatsi. Palivaisi bajayata Dioso Moiséspijinëta 
najumecopata, bajarapalivaisi pejamatabëcueneta yapëtanetsi vajatëpae­
cujinae Diosovecua picani vajanaxuabijavanexa pibisiacuene itsa exana­
tsi. 57 Itsiata baitsi jane baja vajatëpaecujinae Diosovecua apo naxuabitsi 
tsane. Tsipaji baja vajatuxanenë Jesucristo nacasivatëpa cruzata vajana­
cacapanepaenexa vajaneconivecua. Bajaraxuata vaxaitsi Diosojavabelia 
jumaitsitsi tsabiabi mapacueniaje: “Pexaniacuene rabaja panetoexaname,” 
jaitsi tsabiabi.

58  Tajamonae, bitso patacaasivavi. Payapëtaneme rabaja mapacuene­
je. Dioso panetonacuenebijava, apo panacueratsimë tsane. Bajaraxuata 

panevajënaeyabelia asaëya patonacuenebavanapare Dioso. Pëtsa paco­
pabame Dioso panejumecovënëtsijava. Panevajënaeyabelia asaëya Dioso 
patonacuenebaponare.

Pacuenia Pablo itoroba Corinto tomarapijivi 
ofrenda pexanaenexa Jerusalén tomarata Dioso 

pejumecovënëtavanapaevi petoitorobinexa yabara pelivaisi

16 �1 Pacatsipaebijitsiatsi pacuenia pacaetuatsijitsiamë ofrenda pane­
toitorobinexa Jerusalén tomarata Dioso pejumecovënëtavanapae­

vijavabelia bajarapacuenia paneyavenonaenexa. Pacuenia Galacia nacua­
ta Dioso pejumecovënëtsivi, caebitsaëto canacujitsia, itorobajë ofrenda 
pecaetuataponaenexa, bajara pijinia pacuenia paxamë ata pacaetuata­
ponaename ofrenda. 2  Pacaejivimë canacujitsia, caesemana canacujitsia 
panenacanabipalatayajuvënëjava, ofrendanexa saicaya patsataponaename 
caedomingo canacujitsia. Pajivi tsiquirijavayo nacanaba, tsiquirijava­
yo pijinia saicaya tsatsiana. Pajivi ayaijava nacanaba, ayaijavayo piji­
nia saicaya tsatsiana. Bajarapacuenia paxaniavaetaponaename palata. 
Nexata pamatacabi paxamëjavabelia patsianajë, palata ofrendanexa apo 
pacaetuataponaemë tsane. 3  Nexata pamatacabi paxamëjavabelia patsia­
najë, paitapetsianame bajarapapalata pecaponaevinexa Jerusalén toma­
rapijivijavabelia. Pamonae palata pecaponaevinexa, tsicobeyaquinae­
najë cuyalato. Bajarapacuyalato bajarapamonae peyajavacaponaenexa, 
panecaetuatsiofrenda itsa tocaponaena Jerusalén tomarata Dioso peju­
mecovënëtsivijavabelia. Nexata bajarapapalata pecaponaevi, Jerusalén 
tomarapijivi yapëtaenatsi xaniavaetsia Dioso pejumecovënëtsivicuene, 
peyajavacaponaexae tsane tatsicobeyaquinaebaxuto. 4 Xanë ata itsa jitsi­
paenajë taponaenexa, ponaenajë Jerusalén tomarabelia. Nexata meta 
bajarapamonae naponaena tapëta.

Pacuenia Pablo tajëvelia navajunupaeba 
pacuenia exanaejitsia yabara pelivaisi

5 Itsa ponaenajë paxamëjavabelia, tapatsivajënaeya paxamëjavabe­
lia, copiaya pataponaenajë Macedonia nacuajava. Bajaraxuacujinae jane 
baja patsianajë paxamëjavabelia, Corinto tomarata. 6  Ponaponaenajë 
meta paxamëjavata bajayajebi. Daxita emarapaejebi ata meta napona­
ponaenajë paxamëjavata. Nexata bajaraxuacujinae paneyavenonaena­
me tajanamutonexa, itsabelia jitsipajë taponaenexa icatsia. 7 Caeepatoyo 
saya tanaponaponatabinexa paxamëjavata, apo jitsipaenë. Biji rajane 
jitsipajë bajayajebi taponaponaenexa paxamëjavata pacuenia vajatuxa­
nenë netojitsipa. 8  Itsiata baitsi jane abaxë aeconoxae ponaponaenajë 
majotaje Efeso tomarata. Pentecostésvënë fiestacujinae meta, matapania 
vecuaponaenajë Efesotomara. 9 Majotaje aeconoxae baja bitso xanepana 

tatsipaebinexa Dioso pejumelivaisi. Tsipaji mapatomarapijivije bitso baja 
jitsipapona pejumetaenexa Dioso pejumelivaisi. Itsiata baitsi jane itsamo­
nae ayaibitsaëto apo jitsipae. Nexata tatsipaebilivaisi pejumecovënëtsivi, 
jamatabëcopabiaexanaponatsi.

10 Timoteo itsa patsiana paxamëjavabelia, pacopiapitsianame xania­
vaetsia jamatabëcuenebarëyaya peponaponaenexa paxamëjavata. 
Bajarapacuenia xaniavaetsia pacopiapitsianame. Tsipaji pacuenia xanë 
vajatuxanenë pejamatabëcueneta tonacuenebaponaponajë, bajara pijinia 
pacuenia bajaraponë ata vajatuxanenë pejamatabëcueneta tonacuene­
baponapona. 11 Bajaraxuata pëtsa itsajivi ata pacopatame pequenetsia­
taenexatsi. Biji rajane payavenonaename pijanamutonexa jamatabëcue­
nexanepanaeya pepatsinexa xanëjavaberena. Xanë, itsamonae yajava, 
vajënaeevetaponaponajë Timoteo pepatsinexarena xanëjavaberena.

12  Vajabananë Apolos pelivaisi pacatsipaebijitsiatsi. Bajaraponë pica­
ni itorobajë itsamonae Dioso pejumecovënëtsivi pepëta penaponaenexa 
paxamëjavabelia papecataenexa. Itsiata baitsi jane aeconoxae abaxë apo 
jamatabëponae. Ponaena meta itsiata itsajota cuenecaëjëpatsi.

Pacuenia Pablo jamatabënajina Corinto tomarapijivi yabara pelivaisi
13  Dovathi pejamatabëcueneyaniva, jamatabëcuenenaëcotsiaya paji­

navanapare. Pajamatabëcuenesaëmëre tsavanapae Jesucristojavabelia 
panenajamatabëcuenecopatsijava. Pëtsa jamatabëcueneaitejepaebiaya 
pajinavanapame. Pajamatabëcueneaitatsacamëre tsavanapae pebicuenia. 
Itsamonae patsitaajamatabëcuenesaëmëre tsavanapae. 14 Daxita xua pae­
xanavanapame, itsamonae ata asivaya paexanavanapare.

15 Tajamonae, payapëtaneme rabaja mapacueneje. Estéfanas pijabopi­
jivi barëjumecovënëta Jesús pelivaisi. Bajarapamonae daxita pijanacua­
pijivivecua copiaya jumecovënëta Jesús pelivaisi Acaya nacuata. Nexata 
bajarapamonae jamatabëcueneenabiabatsi ëDioso pijacuene. Bajaraxuata 
bajarapamonae asaëyata bitso yavenonabiaba itsamonae Dioso pejume­
covënëtsivi. 16  Pacatojitsipatsi xaniavaetsia panejumecovënëtsinexa xua 
pacaitoroba bajarapitsivi. Bajarapitsivi peyajavanacuenebivi ata, xua 
pacaitoroba, pajumecovënëtsianame. 17 Paxamëyajuvënëvi parena xanëja­
vaberena mapamatabëxëyoje. Estéfanas, Fortunato, Acaico, bajarapama­
tabëxëyo parena. Bajaraxuata sivajamatabëcuenebarëyanë. Bitso picani 
pacaitaxanabiabatsi. Itsiata baitsi jane bajarapamonae tanetopatsixaere­
na, neyavenonabiaba pacuenia paxamë itsa papatsiparemena, paneyave­
nonaejitsipame. 18  Nexata bajarapamonae itaxutuanajamatabëcuenesaëta­
jë. Paxamë ata bajarapamonae pacajamatabëcueneasaëyaexanaena icatsia 
itsa naviabiana paxamëjavabelia. Bajarapitsivi bepayaiyataneme.

19 Caebitsaëto canacujitsia Dioso pejumecovënëtsivi, Asiavënë nacua­
pijivi, pacabajacobalia. Aquila pijava, Prisca, pacabajacobalia. Aquila ata 

pacabajacobalia. Daxita Dioso pejumecovënëtsivi, pamonae nacaetuata­
biaba bajarapajivibeje pijabota, bajarapamonae ata, daxita pacabajacoba­
lia vajatuxanenë pevënëta. 20 Daxita Dioso pejumecovënëtsivi, majotaje 
pejinavanapaevi, pacabajacobalia. Paxamë ata Dioso panejumecovënëtsi­
xae, xaniavaetsia namataenetsia bitso nasivaya panabajacobabiabare.

21 Xanë Pablonë, tajacuata tacobeta pacatoyaquinatsi mapacotocaevili­
vaisiyoje. Apo itorobinë taneyavenonabiabinë tanetoyaquinaenexa. Bitso 
pacabajacobatsi.

22  Pajivi apo jitsipae vajatuxanenë Jesucristo, bajarapajivi Dioso nave­
cuaxuabianatsi. ¡Vajatuxanenë raja naxanitsiayo patsianica!

23  Pacatovajëtabiabatsi Diosojavabelia vajatuxanenë Jesucristo pape­
cayavenonabiabinexa. 24 Daxita paxamë asivaya pacajamatabënajinatsi 
caenë Jesucristo pijajivixaetsi. 

Pacuenia Pablo toyaquina mapabaxutoje Dioso pejumecovënëtsivi, 
Corinto tomarapijivijavabelia, yabara pelivaisi

1 �1 Xanë Pablonë, Dioso tanetojitsipaexae, nitapeta Jesucristo pijaa­
póstolenënexanë. Nexata Jesucristo nitoroba jivi tatsipaebinexa 

pexanialivaisi. Vajabananë Timoteo xanëjavata ponapona. Nexata paca­
toyaquinatsibeje mapalivaisije Dioso panejumecovënëtsivi, paCorinto 
tomarapijivimë. Patoyaquinajëbejenua mapalivaisije Acaya nacuajava 
pejinavanapaevi ata. 2  Pacatovajëtatsi vaxa Diosojavabelia, vajatuxanenë 
Jesucristojavabelia ata, papecaitaxutotsoniataenexa jamatabëcuenexane­
panaeya panejinavanapaenexa.

Pacuenia Pablo navajunupaeba itsamonae 
pebejiobiaexanaejavatsi yabara pelivaisi

3  “Ayaicuenia panejamatabëcueneyavenoname,” pajanë vaxa 
Diosojavabelia. Bajaraponë Dioso, vajatuxanenë Jesucristo paxa. Dioso, 
vajanacaitaxutotsoniataenë, vajanacajamatabëcuenebabatsinë bitso 
vajanajamatabëxainaeyaniva. 4 Pamatacabi panetocopiapatabiaba daxita 
xua bitso panenajamatabëxainaeya exanaejitsia, itsiata Dioso panejama­
tabëcuenebabatabiaba bajaraxuavecua. Bajara pijinia pacuenia paxanë 
ata panejamatabëcuenecaëjëpa itsamonae juya patajamatabëcuene­
babatsinexa pamatacabi bajarapamonae ata tocopiapatatsi xua bitso 
najamatabëxainaeya exanaejitsiatsi. 5 Itsamonae bitso panebejiobiae­
xanabiaba Jesucristo patajumecovënëtsixae. Nexata pijinia Jesucristo 
pejamatabëcueneta Espíritu Santo panejamatabëcuenebabatabiaba 
bitso patanajamatabëxainaeyaniva. 6  Nexata paxanë itsamonae itsa 

panebejiobiaexanabiaba, Dioso panejamatabëcueneyavenonabiaba pata­
nejamatabëcuenebabatsinexa. Nexata paxanë ata panejamatabëcuenecaë­
jëpaena juya itsamatacabi paxamë patacajamatabëcuenebabatsinexa itsa 
pacatocopiapata xua bitso pacanajamatabëxainaeya exanaejitsia. Nexata 
itsa pacajamatabëcuenebabatsianatsi, bajayajebi pajamatabëcuenesaëmë 
tsane Dioso panejumecovënëtsijava matapania Dioso papecacapanepae­
javabelianexa. Paxamë ata raja itsamonae pacabejiobiaexanabiabiana. 
7 Payapëtaniji baja cajena paxamë ata Dioso papecacapanepaejavanexa. 
Pacuenia paxanë itsamonae panebejiobiaexanabiaba, bajarapacuenia 
paxamë ata itsamonae pacabejiobiaexanabiabiana. Nexata paxamë ata 
itsamonae itsa pacabejiobiaexanabiabiana, Dioso pacajamatabëcuene­
babatabiabiana panevajënaeyabelia paneajamatabëcuenesaënexa Dioso 
panejumecovënëtsijava. Bajarapacuenia Dioso pacajamatabëcuenebabata­
biabiana matapania Dioso papecacapanepaejavabelianexa.

8  Tajamonae, pajitsipajë paxamë ata paneyapëtaenexa itsamonae 
Asiavënë nacuata patanebejiobiaexanabiabijava. Ayaicuenia bitso pane­
bejiobiaexanabiaba. Nexata baja picani pasaëjibinë tsaponae. Apo pane­
caëjëpae baja picani patavajënaeyabelia pataponaenexa. Nexata pajama­
tabëjumaitsinë tsabiabi: “Patëpaenajë meta baja rovia,” pajamatabëjanë 
tsabiabi. 9 “Pepacuene raeta baja panebeyejebiana,” pajamatabëjanë 
tsabiabi. Dioso baja cajena panetocopata bajarapacuenia itsamonae pata­
nebejiobiaexanabiabinexa. Nexata paepatota panebejiobiaexana pata­
jamatabëjumaitsinexa mapacueniaje: “Xanë tajacuata apo necaëjëpae 
tavecuapanepaenexa mapacueneje. Matapania Dioso neyavenonaena, 
necaëjëpaena tavecuapanepaenexa mapacueneje,” patajamatabëjainexa. 
Dioso caëjëpatsi pataneyavenonaenexa. Tsipaji baja cajena Dioso pema­
tacotsinë petëpaevi ata. 10 Dioso baja panecapanepa itsamonae patane­
bejiobiaexanaejavata patanebeyaxuabiyaniva. Icatsia bajarapacuenia 
itsamonae itsa panebejiobiaexanaena, Dioso icatsia panecapanepaena. 
Bajaraponëjavabelia panajamatabëcuenecopatajë bajarapacuenia patane­
yavenonabiabinexa. 11 Paneyavenonaeyavajëtaponaename Diosojavabelia 
bajarapacuenia Dioso pataneyavenonabiabinexa. Paayaibitsaëtoxanetomë 
itsa panetovajëtaponaename Diosojavabelia, nexata Dioso paneyaveno­
nabiabiana. Nexata pijinia jivi ayaibitsaëtoxaneto paxanë yabara jumai 
tsabiabi tsane Diosojavabelia: “Pexaniacuene bitso toexaname Pablobana. 
Ayaicuenia yavenoname pebeyejebiyanivatsi,” jai tsabiabi tsane.

Pajamatabëcuene yabara Pablo apo ponae 
Corinto tomarabelia yabara pelivaisi

12  Itsa pajinavanapajë daxitajivijava, paxamëjava ata, xaniavae­
tsia pajinavanapajë Dioso pitabarata. Itsa pajinavanapajë paxamë­
java, pibisiacuene apo pacasivanajamatabëxainaetsi. Bajaraxuata 

panasivajamatabëcuenebarëyanë. Paxanë raja saya mapanacuapijilivaisita 
apo panejamatabëcueneyavenonae xaniavaetsia patajinavanapaenexa. 
Dioso raja patanejamatabëcueneyavenonaexae, bajarapacuenia xaniavae­
tsia pajinavanapajë. 13  Palivaisianë baja pacatoyaquinabiabatsi, caelivaisi­
ta anijajamatabëcuenelivaisibeje apo xainaponae. Palivaisianë pajumeta­
neme itsa palebame patacatoyaquinaelivaisianë, bajarapalivaisianë saya 
caejamatabëcuenelivaisi xainapona. Pematatsënëa itsajamatabëcueneli­
vaisi apo xainaponae. Pacatojitsipatsi xaniavaetsia panejumeyapëtaenexa 
palivaisianë pacatoyaquinatsi. 14 Pacatojitsipatsi xaniavaetsia pataneja­
matabëcueneyapëtaenexamë. Tsipaji abaxë xaniavaetsia apo panejamata­
bëcueneyapëtaemë pacuenia pajamatabëcueneitsinë tsavanapae. Nexata 
pamatacabi vajatuxanenë Jesús icatsia patsianica, paxamë panesivajama­
tabëcuenebarëyamë tsane. Bajara pijinia pacuenia paxanë ata pacasivaja­
matabëcuenebarëyatsi tsane.

15 Nexata xanë pacasivajamatabëcuenejumaitsitsi mapacueniaje: 
“Corinto tomarapijivi baja cajena xaniavaetsia nejamatabëcueneyapëtane. 
Yapëtane pacuenia apo sivanajamatabëxainaenë itsajamatabëcuene bajara­
pamonaejavabelia,” pacasivajamatabëjaitsi. Bajaraxuata picani jamatabë­
patajë paxamëjavata patanesivajamatabëcuene barëyanexamë itsa patajë 
paxamëjavata. 16 Pamatacabi ponajë Macedonia nacuayabelia, talianë pica­
ni jamatabëpacataeponatsi bajaraxuayo. Bajaraxuacujinae icatsia tanavia­
tsinërena jamatabëpacataeponatsi picani icatsia bajaraxuayo. “Bajarajota 
bajarapamonae neyavenonaena tajanamutonexa, Judea nacuayabelia tapo­
naenexa,” pacasivajamatabëjaitsi picani. 17 Pacuenia najamatabëxainabia­
bajë taponaenexa itsajavabelia, ponabiabajë baja cajena. Itsiata aeconoxae 
bajarapacuenia apo exanaenë taponaenexa paxamëjavabelia. Mapanacuata 
itsamonae najamatabëxainae ata itsacuenejavayo pexanaenexa, itsiata 
apo exanabiabi. Bajarapacuenia itsiata xanë apo jamatabëcueneitsinë. 
Paxamë baja cajena panecueneyapëtaneme. 18  Dioso ata panecueneyapë­
tane apo patacayamaxëitojorobicuene. Dioso baja cajena pejumelivaisi 
pacatsipaebabiabatsi. Nexata icatsia xuacujinae bajarapalivaisi itsa paca­
tsipaebabiabatsi, saicayalivaisicuenia icatsia apo pacatsipaebabiabitsi. 
19 Xanë Pablonë, Silvano, Timoteo, bajarapamatabëxëyo, pacatsipaebabia­
batsi Jesucristo, Dioso pexënato, pelivaisi. Bajaraponë Jesucristo caeja­
matabëcuene xainabiaba. Nexata pacuenia jumaitsi, xaniajai tsabiabi. 
20 Jesús pejamatabëcueneta Dioso baja daxita nacatoexana pacuenia 
tajëvelia najumecapanepaeya jumaitsi vajanacatoexanaenexa. Bajaraxuata 
Diosojavabelia vajavajëtsijavata itsa jumaitsitsi: “Diosomë, bitso ayaijama­
tabëcuenenëmë,” itsa jaitsi, nexata Jesucristo pejamatabëcueneta jumaitsi­
tsi. 21 Dioso pacajamatabëcueneyavenonapona panevajënaeyabelia panea­
jamatabëcuenesaënexa Cristojavabelia panenajamatabëcuenecopatsijava. 
Bajarapacuenia paxanë ata Dioso panejamatabëcueneyavenonapona. Dioso 

nacaitapeta Jesucristo pijajivinexatsi, Dioso pijacuene vajatonacueneba­
vanapaenexa. 22  Dioso raja Espíritu Santo nacatsijamatabëecaeyaexana. 
Nexata nayapëtanetsi Dioso pexicuenetsi. Bajaraxuata yapëtanetsi pepa­
cuene xaniajai Dioso vajanacacapanepaejavanexa.

23 Mapacuenia pacajumaitsitsije Dioso pitabarata. Dioso baja cajena neja­
matabëcueneyapëtane. Pamatacabi picani jamatabëponabiabajë paxamë­
javabelia, caecuenia itsa ponaejitsipajë, nexata pacabijataejitsipatsi. Tsipaji 
abaxë apo paexanavanapaemë patacaitorobicuenia. Bajaraxuata abaxë 
apo navecuaponaenë paxamëjavabelia, itsa pacabijatanetsi, bitso pane­
najamatabëxainaeyaniva. 24 Nexata apo jitsipaenë icatsia patacatsipaeba­
ponaenexa paneyapëtaenexa pacuenia bepaexanavanapame. Tsipaji baja 
xaniavaetsia Dioso pajumecovënëtavanapame. Jamatabëpacayavenonatsi. 
Pacuenia baja pajamatabëcuenebarëyamë tsavanapae, matatoxenetsia ica­
tsia panejamatabëcuenebarëyanexa Dioso pitabarata.

2 �1 Najamatabëcopatajë baja taponaejava paxamëjavabelia. Tsipaji 
jamatabëjumaitsinë paxamë yabara mapacueniaje: “Apo ponaenë 

abaxë tsane Corinto tomarapijivijavabelia tanajamatabëxainaeyaexanae­
yaniva bajarapamonae,” jamatabëjanë. 2  Paxamë itsa pajamatabëcueneba­
rëyamë, nexata xanë ata pacasivajamatabëcuenebarëyatsi tsabiabi. Itsiata 
itsa pacanajamatabëxainaeya exanaejitsipatsi, nexata apo pajamatabë­
cuenebarëyamë tsipae. Nexata xanë ata apo pacasivajamatabëcuenebarë­
yatsi tsipae. Tsipaji ajibi tsipae patacasivajamatabëcuenebarëyajavanexa. 
3  Bajaraxuata taponaevajënaeya paxamëjavabelia copiata baja cajena 
pacatoitorobaliatsi itsabaxuto, patacatoyaquinaebaxuto. Bajarapacuenia 
pacatoyaquinatsi tsipaji abaxë apo jamatabëponaenë paxamëjavabelia 
patacasivanajamatabëxainaeyaniva, itsa pacatanetsi panejinavanapae­
java apo patacaitorobicuenia. Jitsipajë picani paxamë patacasivajama­
tabëcuenebarëyanexa. Paxamë yabara jamatabëjumaitsinë mapacue­
niaje: “Corinto tomarapijivi baja cajena nejamatabëcueneyapëtane. 
Bajarapamonae itsa jamatabëcuenebarëya, xanë ata bajarapamonae siva­
jamatabëcuenebarëyanë tsabiabi,” jamatabëjanë. 4 Apo jitsipaenë picani 
patacatoyaquinaenexa bajarapabaxuto. Itsiata itsa pacatoyaquinatsi, nuajë 
paxamëjitsia. Najamatabëxainajë cajena bitso tajamatabëëthëtovetsina. 
Apo pacatoyaquinaetsi raja saya patacanajamatabëxainaeya exanaenexa. 
Ayaicuenia raja patacaasivajava patanejamatabëcueneyapëtaenexamë, 
pacatoyaquinatsi.

Pacuenia Pablo itoroba Corinto tomarapijivi 
barajamatabëcuenexanepanaeya baja petaenexa 

pibisiacuene pexanaponaponaenëmi yabara pelivaisi
5 Ponë pibisiacuene exana, caenënë xanë apo nenajamatabëxainaeyae­

xanae. Daxita paxamë ata bajarapacuenia pacanajamatabëxainaeyaexana. 

6  Ponë yabara itsabaxutota pacatoyaquinatsi, paxamë baja cajena naja­
matabëcuenejëpaeya panavecuaitavetame bajaraponë, pibisiacue­
ne pexanaenë, penapatsiyaniva panenacaetuatsijavata. Nexata baja 
bajaraponë belia copata pibisiacuene pexanaejava. Xanepana rabaja. 
Pëtsa baja pematatsënëa icatsia panavecuaitavetame bajarapacuenia. 
7 Aeconoxae baja pajamatabëcuenecaevare bajaraponë pibisiacuene 
pexanaejava. Pabarajamatabëcuenexanepanare baja. Bajaraponë juya 
pajamatabëcueneyavenonaename piaurayaniva. Bajarapacuenia paja­
matabëcueneyavenonaename pejamatabëcuene matatoxenetsiyanivatsi 
bitso pejamatabëcuenebëjaijava pijaneconi yabara. 8  Bitso pacatojitsipatsi 
panetsitanajamatabëcueneitajëtsinexa paneasivajava bajaraponë. 9 Nexata 
pabaxuto copiaya pacatoyaquinatsi, bajarapabaxuto pacatoyaquinatsi 
saya patacajamatabëcueneëjëtsinexa. Jitsipajë xaniavaetsia tayapëtae­
nexa itsa panejumecovënëtsijitsiamë daxita pacuenia pacaitorobatsi. 
10 Nexata baja aeconoxae itsa pajamatabëcuenecaevame papibisiacuene 
bajaraponë exana paxamë tuatuajëta, xanë ata baja jamatabëcuenecae­
vajë bajaraponë pibisiacuene pexanaejava. Xanë baja jamatabëcuenecae­
vajë paneconi bajaraponë exana xanëjavaberena. Jamatabëcuenecaevajë 
baja bajaraponë pibisiacuene pexanaejava, daxita paxamë aneconiji­
bia jamatabëcuenebarëyaya panejinavanapaenexa Cristo pitabarata. 
11 Jamatabëcuenecaevatsi baja papibisiacuene bajaraponë exana vaxai­
tsijavaberena. Tsipaji vaxaitsi itsa apo jamatabëcuenecaevitsi tsipae 
bajarapapibisiacuene pexanaejava, vaxaitsi ata dovathi nacayamaxëi­
tojorobijitsipa. Vaxaitsi baja dovathi cueneyapëtanetsi, xua exanabiaba 
vajanacacopabiaexanaenexa Dioso pejumelivaisi vajajumecovënëtsijava.

Pacuenia bitso Pablo Tito sivanajamatabëxaina yabara pelivaisi
12  Patajopajë Troas tomarata tatsipaebinexa Cristo pelivaisi. Troas 

tomarata tapatsivajënaeya, taniji Dioso tanetoxanepanaeyaexanaejava 
tatsipaebinexa pejumelivaisi bajarapatomarata. Nexata Troas tomara­
ta itsa tsipaebabiabajë Dioso pejumelivaisi, Troas tomarapijivi nena­
muxunaevetabiaba xaniavaetsia. 13  Itsiata baitsi jane bajarajota aba­
xë apo jamatabëcuenebarëyanë. Najamatabëxainajë vajabananë Tito 
yabara. Tsipaji abaxë Tito apo caxitajarabaxuabinë Troas tomarata. 
Nexata baja napëjiobajë Troas tomarapijivi taponaenexa baja Macedonia 
nacuayabelia.

Pacuenia Cristo nacajamatabëcueneyavenona yabara pelivaisi
14 “Pexaniacuene rabaja panetoexaname,” pajanë Diosojavabelia, 

Cristo pejamatabëcueneta Dioso patanejamatabëcuene yaveno­
nabiabixae. Itsajavabelia itsa paponajë, Dioso paneyajavapona­
biaba. Panejamatabëcueneyavenonabiaba pacuenia Dioso jitsipa 

pataexanaenexa. Panejamatabëcueneyavenonabiabanua itsamonaejavabe­
lia xaniavaetsia patatsipaebinexa Dioso pejumelivaisi. Pamonae jumeco­
vënëta bajarapalivaisi, tsitapexanialivaisitsi bitso. 15 Dioso sivajamatabë­
cuenebarëyatsi pajivi itsamonaejavabelia tsipaeba Cristo pelivaisi. Paxanë 
ata Dioso panesivajamatabëcuenebarëya. Tsipaji patsipaebabiabajë Cristo 
pelivaisi daxitajivijavabelia. Itsamonae baja jumecovënëtapona Cristo 
pelivaisi Dioso pecapanepaevinexatsi. Itsamonae pijinia apo jumecovënë­
tsi Cristo pelivaisi Diosovecua penaxuabivinexa. 16  Pamonae Diosovecua 
naxuabiana apo pejumecovënëtsixae Cristo pelivaisi, naxuabiana. 
Pamonae pijinia Dioso capanepaenatsi pejumecovënëtsixae Cristo pelivai­
si, capanepaenatsi. Paxanë, paapóstolevinë, Dioso paneyavenonabiaba. 
Nexata panejamatabëcuenecaëjëpa patatsipaebabiabinexa pexanialivai­
si, Cristo pelivaisi, jivi pecapanepaelivaisinexatsi. 17 Pacuenia itsamonae 
tsipaebabiaba Cristo pelivaisi ëpematamotsinexatsi, paxanë apo paitsinë. 
Biji rajane itsajamatabëcuene ata apo pasivanajamatabëxainaenë jivijava­
belia itsa patsipaebabiabajë Cristo pelivaisi. Dioso baja cajena panejama­
tabëcueneyapëtane. Dioso paneitoroba Cristo patatonacuenebinexa.

Pacuenia Dioso pejanalivaisi najumecapanepaeya 
jumaitsi jivi pecapanepaenexa yabara pelivaisi

3 �1 Itsa pacanavajunupaebatsi paneyapëtaenexa Dioso patanitorobijava 
Cristo pelivaisi patacatsipaebinexa, paayaijamatabëcuenevinë apo 

panataenë. Itsamonae pata paxamëjavata penajumetsënëtsilivaisi pape­
catsipaebinexa beDioso pejumelivaisicuenia. Bajarapamonae pacatoca­
pata cuyalato itsamonae petsicobeyaquinaebaxutotsi. Bajarapabaxutota 
pacatoyaquina: “Dioso raja pejumelivaisi pepaebivi,” pejailivaisi. 
Bajaraxuata xaniavaetsia pacopiapitame bajarapamonae. Itsiata baitsi 
jane paxanë itsa papatajë paxamëjavata, apo pacarajutsitsi itsamonae 
patanetsicobeyaquinaecuyalato. “Pablo raja apóstolenë,” pejailivaisi 
itsamonae patanetsicobeyaquinaebaxuto, apo pacarajutsitsi xaniavaetsia 
patanecopiapitsinexamë. Apo panamatavenonaenë paxamë ata cuyala­
to patanetsicobeyaquinaenexamë patacaponaenexa itsamonaejavabelia 
bajarapamonae pataneyapëtaenexa xaniavaetsia patanecopiapitsinexa. 
2  Bajarapacuenia cuyalato apo panamatavenonaenë patacaponaene­
xa jivi pataneyapëtaenexa xaniavaetsia patanecopiapitsinexa. Tsipaji 
baja jivi yapëtane xaniavaetsia Jesucristo pelivaisi patacatsipaebixae 
panenajamatabëcuene pënëyorotsijava Diosojavabelia pibisiacuene 
paneexanabiabijavamivecua. Nexata jivi bajarapamonae yapëtanenua 
Dioso patanitorobijava. 3  Paxamë xaniavaetsia panejumecovënëtame 
patacatsipaebilivaisi, Jesucristo pelivaisi. Nexata itsamonae, apo pata­
neyapëtaevi ata, itsa pacavënëlivaisitane patanejumecovënëtsijavamë, 
panesivajamatabëjumaitsi: “Pablobana Corinto tomarapijivi cuyalato 

apo tsicobeyaquinae atatsi, itsa jume, ibopanata ata apo tsicobeya­
quinae atatsi vajayapëtaenexa, itsiata yapëtanetsi Dioso pitorobijava­
tsi pexaniajailivaisi, Jesucristo pelivaisi, jivi petsipaebavanapaenexa,” 
panesivajamatabëjai. Piasaëtsaponaponaenë baja cajena Espíritu Santo 
pacatsijamatabëeca. Nexata baja pacajamatabëcuenepënëyorota pejanaja­
matabëcuene panexainaenexa. Nexata itsamonae xaniavaetsia itsa patsi­
tajinavanapame, bajarapamonae ata baja pacayapëtane Cristo pelivaisi 
papecatsijamatabëecaejava.

4 Paxanë payapëtaniji Dioso patanitorobijava pepacuene Cristo peli­
vaisi jivi patatsipaebavanapaenexa. Tsipaji baja Dioso paneyavenona­
biaba Jesucristo pejamatabëcueneta. 5 Paxanë patasaëta Dioso pata­
tonacuenebinexa, apo panejamatabëcuenecaëjëpae. Nexata xua Dioso 
patoexanavanapajë, Dioso baja cajena paneyavenonabiaba. 6  Dioso 
panejamatabëcueneyavenonabiaba patatsipaebabiabinexa itsamonae­
javabelia Dioso najumecapanepaeya pejanalivaisi pejumaitsijava jivi 
pecapanepaenexa. Bajarapamonaejavabelia apo pajumaitsinë tsabia­
bi: “Pajumecovënëtavanapare Dioso Moiséspijinëta penajumecopa­
tsilivaisi. Itsa apo pajumecovënëtsimë tsane, nexata panaxuabiana­
me,” apo pajanë tsabiabi. Biji rajane jivi patsipaebabiabajë pacuenia 
Espíritu Santo jamatabëcueneasaëyaexanaejitsiatsi. Palivaisi bajayata 
Dioso Moiséspijinëta najumecopata, itoroba pebeyaxuabinexatsi paji­
vi apo jumecovënëtsi bajarapalivaisi. Itsiata baitsi jane pajivi jumeco­
vënëta papejanalivaisi jivi patsipaebabiabajë, Espíritu Santo pesaëta 
jamatabëcueneasaëyaexanaponatsi.

7 Bajayatami Dioso Moiséspijinëta najumecopata. Bajarapalivaisi Dioso 
yaquina ibopanabejejumata. Bajarapalivaisita Dioso itoroba pajivi apo 
jumecovënëtsi bajarapalivaisi pebeyaxuabaponaenexatsi. Bajarapacuenia 
Dioso Moiséspijinëta itsa najumecopata bajarapalivaisi, Moiséspijinë 
itabaranivenivena bitso. Nexata Israelpijinë pemomoxi apo itabara­
naëcotsicapanepaetsi. Itsiata baitsi jane bajaraxuacujinae itsamataca­
bianëjavabelia, itabaracotiacaevapona baja. 8  Palivaisi bajayata Dioso 
Moiséspijinëta najumecopata, xanepana baja picani caeepatoyonexa saya. 
Bajarapalivaisimi matatoxenetsia bitso xanepana papejanalivaisi mapa­
matacabitaje jumecovënëtavanapatsi Dioso vajanacacapanepaenexa. 
Bajarapacuenia Dioso nacacapanepaena Espíritu Santo vajanacatsijamata­
bëecaexae daxitamatacabijavabelianexa. 9 Bajayata Dioso Moiséspijinëta 
najumecopata. Nexata bajarapalivaisi xanepana. Tsipaji bajarapalivaisi 
pejamatabëcueneta, jivi yapëtane Dioso penaneconitsiaexanaejavanexatsi 
pibisiacuene pexanaeneconi yabara. Itsiata baitsi jane bajarapalivaisimi 
matatoxenetsia bitso xanepana papejanalivaisi pejamatabëcueneta Dioso 
nacacapanepaejitsia. Bajarapapejanalivaisi pejamatabëcueneta, Dioso 
baja aneconijibia nacatane. 10 Palivaisi bajayata Dioso Moiséspijinëta 

najumecopata, xanepana baja picani. Itsiata baitsi jane palivaisi Dioso 
cotocaevi najumecopata, bajarapalivaisi bitso xanepana. Bajaraxuata 
palivaisimi copiaya Dioso najumecopata Moiséspijinëta, aeconoxae baja 
nacatsitaajumematamobi. 11 Palivaisi copiaya Dioso Moiséspijinëta naju­
mecopata, xanepana picani caeepatoyonexa saya. Biji rajane palivaisi 
cotocaevi Dioso najumecopata, bitso xanepana. Tsipaji daxitamatacabija­
vabelianexa bajarapalivaisi tsitecaena.

12  Payapëtaniji papejanalivaisi Dioso cotocaevi najumecopata bitso 
pexanepanaejava. Tsipaji daxitamatacabijavabelianexa apo vereverecae 
tsane bajarapalivaisi. Bajaraxuata apo pajumejunavabiabinë bajarapali­
vaisi patatsipaebinexa jivijavabelia. Palivaisivajëto payapëtaniji, patsi­
paebabiabajë jivijavabelia. 13  Bajayata Moiséspijinë yapëtae ata livaisi. 
itsiata xaniavaetsia apo tsipaebi pijajivijavabelia. Itsiata paxanë baja­
rapacuenia apo paitsinë. Bajayata Moiséspijinë itsa itabaranivenivena, 
naitabaraacata papaëbërëpanata. Bajarapacuenia naitabaraacata pijajivi, 
Israelpijinë pemomoxi, pitabarataeyanivatsi bajarapacotia pecaevapo­
naejava. 14 Itsiata baitsi jane bajarapamonaejavabelia Moiséspijinë tsi­
paebi ata, apo jumeyapëtaetsi pajamatabëcuenelivaisi yabara tsipaeba. 
Bitso ajamatabëcuenetaja bajarapamonaemi. Nexata apo jumeyapëtae 
palivaisi tsipaebatsi. Bajara pijinia pacuenia ajena mapamatacabijava­
berena ataje, tsiteca abaxë ajamatabëcuenetaja bajarapamonae pemo­
moxi ata. Bajarapamonae penacaetuatabiabibota, itsa lebabiaba Dioso 
Moiséspijinëta penajumecopatsilivaisimi, apo jumeyapëtaeyabiabi paja­
matabëcuenelivaisi xaina. Bajarapamonae itsa jumecovënëtsipa Cristo 
pesivatëpaejavatsi, nexata matapania jumeyapëtaejitsipa pajamatabë­
cuenelivaisi xaina palivaisi bajayata Moiséspijinë tsipaebabiaba. 15 Ajena 
mapamatacabijavaberena ataje, judíovi penacaetuatabiabibota itsa leba­
biaba Dioso Moiséspijinëta penajumecopatsilivaisimi, apo jumeyapëtaeya­
biabi pajamatabëcuenelivaisi xaina. Bitso ajamatabëcuenetaja bajarapa­
monae. 16  Itsiata baitsi jane pajivi najamatabëcuenecopata vajatuxanenë 
Jesucristojavabelia, bajarapajivi Dioso vecuaajibiaexanatsi pibisiacuene 
pexanaeneconimi. Nexata bajarapajivi xaniavaetsia jumeyapëtane paja­
matabëcuenelivaisi xaina palivaisi bajayata Moiséspijinë tsipaebabiaba. 
17 Vajatuxanenë Jesucristobeje, Espíritu Santobeje, najamatabëcuenejëpa­
beje. Jesucristo pejamatabëcueneta Espíritu Santo ponapona vajajama­
tabëëthëtota. Nexata Espíritu Santo nacajamatabëcueneyavenonapona 
pibisiacuene vajaexanaeyaniva. 18  Nexata Jesucristo pejamatabëcue­
neta, Espíritu Santo nacayavenona. Nexata pacuenia Moiséspijinë jivi 
vecuanaitabaraacata pitabaracotiataeyanivatsi pitabaranivenivenaejava, 
bajara vaxaitsi apo itsitsi. Biji rajane tsitanacueneitajëtsiaya jinavanapa­
tsi xaniavaetsia jivi peyapëtaenexa Dioso ayaijamatabëcuene pexainaeja­
va. Espíritu Santo nacajamatabëcueneyavenonapona vajavajënaeyabelia 

pejanajamatabëcuene vajaxainaponaenexa. Nexata pacuenia Jesucristo 
jamatabëcueneitsi, bajara vaxaitsi ata vajajamatabëcueneitsinexa.

4 �1 Dioso baja cajena patanitaxutotsoniataexae, panetocopata pata­
tsipaebabiabinexa jivijavabelia pexanialivaisi, Jesucristo pelivaisi. 

Bajaraxuata itsajavata panetsiayai tsabiabi ata, itsiata apo pajamatabë­
copatsinë patatsipaebabiabijava Jesucristo pelivaisi. Tsipaji baja Dioso 
panetocopata bajarapacuenia. 2  Muetsia apo paexanaenë itsacuenejava 
ata. Apo paexanaenë daxita xua piauracuene ata. Jivi patayamaxëitojo­
robinexa, itsacuenejava ata apo paexanaenë. Apo patsipaebabiabinënua 
saicayalivaisi Dioso pejumelivaisivecua. Dioso baja cajena yapëtane jivi­
javabelia ëpexaniajailivaisi patatsipaebabiabijava. Patanejumetaeyenaevi 
ata bajarapacuenia jumai tsipae. 3  Itsa patsipaebabiabajë jivi pecapane­
paelivaisinexatsi, jumenapebetsiaya patsipaebabiabajë xaniavaetsia pata­
nejumeyapëtaenexa. Nexata patsipaebi atanë, pajivi apo jumecovënëtsi 
bajarapalivaisi, bajarapajivi pijacuata nanaxuabiaexanaena Diosovecua. 
Nexata bajarapajivi daxitamatacabijavabelianexa, Diosovecua naxua­
biana. 4 Bajarapacuenia apo jumecovënëtsi tsipaji dovathi pejamata­
bëcueneta ajamatabëcueneitaquiriayaexanatsi pejumecovënëtsiyaniva 
bajarapalivaisi. Bajarapapexanialivaisi, Cristo pelivaisi, bepinijicotia jivi 
pejamatabëcueneitayotsinexa itsa jumecovënëta bajarapalivaisi. Nexata 
dovathi, mapanacuapijivi pijatuxanenë, apo jitsipae bajarapalivaisi jivi 
pejumecovënëtsinexa pejamatabëcueneitayotsiyanivatsi. Cristo paxa 
Dioso jamatabëcuenejëpa. Nexata pacuenia Dioso jamatabëcueneitsi, 
bajara Cristo ata jamatabëcueneitsi. 5 Livaisi itsa pacatsipaebabiabatsi, 
paxanë apo panalivaisipaebabiabinë pataneyaiyataenexamë. Biji raja­
ne vajatuxanenë Jesucristo pelivaisi pacatsipaebabiabatsi. Paxanë saya 
panataniji bepanijajivinë. Jesucristo bitso pajitsipajë. Bajaraxuata paxamë 
ata jamatabëpacayavenonatsi. 6  Bajayata Dioso mapanacuaje itsa exana, 
pitaquirijavata pitayotsinexa, itoroba juameto penaexanaenexa. Bajara 
pijinia pacuenia paxanë ata patajamatabëcueneaitaquirijavami, Jesucristo 
pelivaisi itsa pajumecovënëtajë, Dioso panejamatabëcueneitayota. 
Bajarapacuenia itsa panejamatabëcueneitayota, payapëtaniji Dioso bitso 
ayaijamatabëcuene pexainaejava. Jesucristo itsa itabaranivenivena Dioso 
pexënatoxae, paxa Dioso jamatabëcueneitajëta Dioso bitso ayaijamatabë­
cuene pexainaejava.

Pacuenia Dioso jamatabëcueneyavenona pijajivi, 
itsa tonacuenebavanapatsi, yabara pelivaisi

7 Paxanë Dioso patanejamatabëcueneitayotsivi ata, pataperabëto apo 
ajamatabësaë. Pacuenia atsavaxi bajayajebi apo ajamatabësaë, baja­
ra saya itsi. Pataperabëto apo paperabësaë atanë, Dioso pataneyave­
nonaexae, pajamatabëcuenesaënë tsavanapae. Nexata bajarapacuenia 

pataajamatabëcuenesaë tsavanapaejava patanetaevi, jamatabëjumai 
tsane paxanë yabara: “Mapamonaeje ajamatabëcuenesaë tsavana­
pae Dioso pesaëta,” jamatabëjai tsane. 8  Nexata panetocopiapatabiabi 
ata itsacuene patanetoyapëbejecuene, itsiata Dioso paneyavenonabia­
ba patavecuapanepaenexa bajarapacuene. Apo payapëtaeyabiabi ata­
në pajamatabëcuene yabara panetocopiapata patanetoayapëbejecuene, 
itsiata paxanë apo pacopatsinë Dioso patajumecovënëtsijava. 9 Itsamonae 
panebejiobiaexanabiabi ata Dioso patajumecovënëtsijava yabara, itsiata 
Dioso apo panecopatsi patajaepato. Itsamonae irata panepenetabiabi ata 
patanebeyejebinexa picani, itsiata pepacuene apo panebeyaxuababiabi 
Dioso pataneyavenonabiabixae. 10 Pacuenia Jesús pijavajabitsaë bajaya­
jebi picani jamatabëbeyaxuababiabatsi, bajarapacuenia paxanë ata Jesús 
papijajivixaenë, itsamonae jamatabëpanebeyejebabiaba picani. Itsiata apo 
panebeyejebicapanepae. Bajaraxuata daxita jivi yapëtane Jesús pata­
neyavenonabiabijava. 11 Daxitamatacabi patajinavanapaematacabianë, 
panetsiayai tsabiabi itsamonae patanebeyejebinexa Jesús papijajivixaenë. 
Bajarapacuenia panetocopiapatabiaba jivi pataneyapëtaenexa Jesús pata­
neyajavaponaponaejava. 12  Panetsiayai tsabiabi itsamonae patanebeyejebi­
nexa patacatsipaebabiabixae papecacapanepaelivaisinexa Diosojavabelia. 
Nexata paxanë patacatsipaebilivaisi panejumecovënëtsixae, itsamatacabi 
athëbëtatsia Dioso pacarajutsiana matacabi apo pevereverecaejava.

13  Dioso pejumelivaisibaxutota jumaitsi mapacueniaje: “Jumecovënëtajë 
Dioso taneyavenonaejavanexa. Bajaraxuata tsipaebajë jivijavabelia Dioso 
taneyavenonaejavanexa,” jai. Bajara pijinia pacuenia paxanë ata paja­
matabëcueneitsinë. Pajumecovënëtajë Dioso pataneyavenonaejavanexa. 
Bajaraxuata patsipaebabiabajë jivijavabelia Dioso pataneyavenonaejava­
nexa. 14 Vajatuxanenë Jesús petëpaecujinae Dioso icatsia asaëyaexanatsi. 
Bajaraxuata payapëtaniji baja pexaniajaicuene Dioso icatsia paxanë ata 
pataniasaëyaexanaejavanexa patatëpaecujinae, Dioso patayajavajinavana­
paenexa pijanacuatatsia. 15 Paxanë itsamonae panebejiobiaexanabiabi ata, 
itsiata apo pacopatsinë patacatsipaebabiabijava pexaniajailivaisi. Nexata 
panevajënaeyabelia pajumecovënëtaponame patacatsipaebilivaisi. Nexata 
baja itsa paayaibitsaëtomë tsaponae Dioso panejumecovënëtsivi, paa­
yaibitsaëtomë baja pijinia tsaponae Diosojavabelia panejumaitsivinexa: 
“Xanepana rabaja. Tsipaji bitso pexaniacuene panetoexaname,” panejai­
vinexa Diosojavabelia. Nexata papecajumetaevi ayaibitsaëto yapëtaena 
Dioso bitso ayaijamatabëcuene pexainaejava.

16  Bajaraxuata itsamonae panebejiobiaexanabiabi ata, itsiata apo paja­
matabëcopatsinë jivi patatsipaebabiabijava pexaniajailivaisi. Pataperabëto 
cueranaponae ata, itsiata patavajënaeyabelia, caematacabi canacujitsia, 
pajamatabëcuenesaënë tsaponae Dioso patajumecovënëtsijava. 17 Xua 
nacatocopiapatabiaba itsamonae vajanacabejiobiaexanabiabinexa, saya 

caeepatoyo bajarapacuenia nacabejiobiaexanabiaba mapanacuataje vajaji­
navanapaeepatoyo. Bajaraxuacujinae athëbëtatsia xainaenatsi daxitacue­
nevecua pexaniajava, baitsi matacabi apo pevereverecaejava. 18  Nexata 
apo vajënaeevetavanapaetsi vajanacatocopiapatsinexa, xua nacacaëjëpa 
vajataenexa. Biji rajane jamatabënajinavanapatsi vajanacatocopiapatsine­
xa xua apo nacacaëjëpae vajataenexa. Tsipaji xua nacacaëjëpa vajataene­
xa, daxita bajaraxua, vereverecaena. Itsiata baitsi jane xua apo nacacaëjë­
pae vajataenexa, daxitamatacabijavabelianexa apo vereverecae tsane.

5 �1 Mapanacuata jivi pexanaebobërëto bepijia baabeje. Bajara piji­
nia itsi vajaperabëto ata. Bepijia vereverecaena. Itsiata baitsi jane 

yapëtanetsi mapacueneje. Vajatëpaecujinae itsamatacabi Dioso athëbë­
tatsia nacarajutsiana apo pevereverecaeperabëtonexa. 2  Xaniajai caje­
na. Itsa abaxë jinavanapatsi mapanacuataje, bitso picani jitsipabiabatsi 
vajanacaperabëitothianaenexa athëbëpijiperabëtonexa. Jitsipabiabatsi 
picani vajaponaenexa athëbëabetsia pejanaperabëto vajayajavajinavana­
paenexa athëbëtatsia. 3  Athëbëtatsia raja aperabëjibia apo jinavanapae 
tsanetsi. Biji rajane pejanaperabëto yajavajinavanapaenatsi. 4 Itsa abaxë 
jinavanapatsi mapanacuataje, bitso picani jitsipabiabatsi vajanacapera­
bëitothianaenexa. Apo jitsipaetsi picani vajatëpaejava. Itsiata baitsi jane 
yapëtanetsi mapacueneje. Vajatëpaecujinae itsamatacabi athëbëtatsia 
yajavajinavanapaenatsi pejanaperabëto, apo pevereverecaeperabëto­
nexa jane baja. Nexata mapanacuata vajayajavajinavanapaeperabëto­
mi ajibi baja tsane. Xainaenatsi juya apo pevereverecaeperabëtonexa. 
5 Bajarapacuenia vajanacaperabëitothianaenexa Dioso nacatoxaina. 
Nexata Dioso nacatocopata Espíritu Santo vajanacayajavaponaponaenexa. 
Nexata Dioso yabara bejamatabëjumaitsitsi mapacueniaje: “Mapacueniaje 
Espíritu Santo Dioso pataneyajavaponaponaeyaexanaexae, nexata payapë­
taniji xaniajai pepacuene itsamatacabi Dioso pataneperabëitothianaejava­
nexa. Xaniajai baja cajena. Pepacuene itsamatacabi Dioso paneperabëito­
thianaena pacuenia baja najumecapanepaeya jumaitsi,” bejamatabëjaitsi 
Dioso yabara.

6  Bajaraxuata apo jamatabëcopatsitsi vajajumecovënëtsijava Dioso. 
Vajavajënaeyabelia jamatabëcuenebarëyatsi. Yapëtanetsi mapacueneje. 
Itsa abaxë vajaperabëto yajavajinavanapatsi mapanacuataje, panacuata 
itsamatacabi vajatuxanenë daxitamatacabijavabelianexa yajavajinava­
napaejitsiatsi, bajarapanacua abaxë tajë vecuajinavanapatsi. 7 Apo taetsi 
abaxë athëbëtatsia vajatuxanenë vajayajavajinavanapaejavanexa. Itsiata 
yapëtanetsi itsamatacabi xaniajai vajatuxanenë athëbëtatsia vajayaja­
vajinavanapaejavanexa. 8  Bajaraxuata jitsipatsi vajatëpaejava. Tsipaji 
mapanacuata vajajinavanapaejava, matatoxenetsia bitso jitsipatsi vaja­
tuxanenë pijanacuatatsia vajayajavajinavanapaenexa. 9 Bajaraxuata 
mapanacuata vajajinavanapaematacabibeje, asaëyata vajatuxanenë 

tonacuenebavanapatsi. Tsipaji jitsipatsi vajanacasivajamatabëcuene barë­
yajava. Vajatëpaecujinae ata, pijanacuatatsia jamatabëtojinavanapatsi 
pejitsipaecuenia. 10 Vajatuxanenë pejitsipaecuenia jamatabëtojinavana­
patsi mapanacuata ata vajajinavanapaeepato. Tsipaji caejivitsi canacu­
jitsia Cristo pitabarata tonaitajëtaponaenatsi. Nexata bajarapamatacabi 
nacarajutsiana daxita pijajivitsi xua nacatoxaina vajanacarajutsinexa. 
Xaniavaetsia vajatuxanenë itsa tonacuenebavanapatsi, nacarajutsiana xua 
nacatoxaina vajanacarajutsinexa. Pamonae xaniavaetsia apo tonacuene­
bavanapae, nacueratsiana.

Pacuenia Dioso nacabarajamatabëcuenexanepana vajaneconi 
yabara Cristo vajanacasivatëpaexae yabara pelivaisi

11 Payapëtaniji baja cajena itsamatacabi vajatuxanenë pitabarata cuju­
naviaya patananubenaejavanexa. Bajaraxuata asaëyata jivijavabelia 
patsipaebabiabajë Jesucristo pesivatëpaejavatsi pejumecovënëtsinexa. 
Itsajamatabëcuene apo panajamatabëxainabiabinë bajarapalivaisivecua. 
Dioso baja cajena panejamatabëcueneyapëtane pacuenia pajamatabë­
cueneitsinë. Pajitsipajë paxamë ata patanejamatabëcueneyapëtaenexa­
më. 12  Bajarapacuenia paxanë apo pacanavajunupaebitsi saya patane­
yaiyataenexamë. Pacanavajunupaebatsi rajane pataneyapëtaenexamë 
vajatuxanenë papijajivicuenenë. Nexata bajarapacuenia paxamë pape­
cajamatabëcuenecaëjëpaenexa panejumecanaviatsijava pamonae pibisia­
cuenia panebaracuaicuaijai. Bajarapamonae paneyalivaisiaexanabiaba. 
Beayaijamatabëcuenevi nataeyabiaba. Pexaniacuene exanabiabi ata, 
bajaraxua exanabiaba saya jivi petaenexatsi. Itsiata baitsi jane bitso nane­
conita Diosojavabelia pibisiacuene pexanaeneconi yabara. Apo canaëjë­
tsi pexaniajamatabëcuene pexainaenexa. 13  Paxanë picani xaniavaetsia 
Dioso jumecovënëtsiaya jivi patsipaebabiabajë Jesús pelivaisi. Itsiata 
Dioso apo pejumecovënëtsivi, panejumai tsabiabi: “Pematajemabivitsi 
raja saya,” panejai tsabiabi. Itsiata itsa pacatsipaebabiabatsi bajara­
palivaisi, Jesucristo pelivaisi, pacatsipaebabiabatsi paxamë ata Dioso 
papecacapanepaenexa. Paxamë apo panetaemë bepatanematajemabivi. 
14 Cristo raja paneasiva tsabiabi. Bajaraxuata patonacuenebavanapajë. 
Pajamatabëjumaitsinë tsabiabi: “Caenë Cristo nacasivatëpa daxitanexatsi. 
Bajaraxuata Dioso baja nacatane Cristo bevajayajavatëpaevi. Nexata baja 
bevajananeconimatamotsicapanepaevi Dioso nacatane,” pajamatabëjanë 
tsabiabi. 15 Cristo jivi sivatëpa. Petëpaecujinae Dioso icatsia asaëyaexa­
natsi. Nexata daxita pamonae jumecovënëta Cristo pesivatëpaejavatsi, 
matacabi apo pevereverecaejava xainaena. Nexata bajarapamonae apo 
bexanavanapae pijacuata penatojitsipaecuenia. Biji rajane bexanava­
napa pacuenia Cristo tojitsipatsi pesivajamatabëcuenebarëyanexatsi. 
16  Bajaraxuata ajena mapamatacabijavaveliacujinaeje, patavajënaeyabelia 

2 CORINTIOS 5	�

El Nuevo Testamento en guahibo, 2da ed., © 2011, Wycliffe Bible Translators, Inc.



675

tsaponae, Dioso pejumecovënëtsivi yabara apo bepanajamatabëxainaenë 
pibisiacuenia, pacuenia Dioso apo pejumecovënëtsivi banajamatabëxaina. 
Tsipaji pamonae Dioso pejumecovënëtsivi pacuenia bëpënëaverena jama­
tabëcueneitsi, apo pajamatabëcueneyapëtaenë. Xanë ata rabaja picani 
Jesucristojavabelia tanajamatabëcuenecopatsivajënaeya, Jesucristo yaba­
ra najamatabëxainajë pibisiacuenia, pacuenia banajamatabëxaina Dioso 
apo pejumecovënëtsivi. Bepenajumetsënëtsinë taniji Cristo. Itsiata baitsi 
jane aeconoxae baja bajarapacuenia apo najamatabëxainaenë Cristo yaba­
ra. Tsipaji baja yapëtaniji Cristo pexaniajainëcuene. 17 Pajivi najamatabë­
cuenecopata Jesucristojavabelia, bajarapajivi xaina pejanajamatabëcuene. 
Pijaperujujamatabëcuenemi baja vecuaajibiaexanatsi. Nexata bajarapajivi 
daxitacuene sivanajamatabëxaina pexaniajamatabëcueneta.

18  Daxitatsi Dioso pejanajamatabëcuene nacarajuta. Dioso nacabaraja­
matabëcuenexanepana Cristo vajanacasivatëpaexae vajaneconi yabara. 
Nexata Dioso panetocopata pejumelivaisi patatsipaebanajetarubenaenexa 
daxitajivijava, bajarapamonae ata itsa jumecovënëta, Dioso pebarajama­
tabëcuenexanepanaenexatsi. 19 Nexata Cristo cruzata itsa sivatëpa mapa­
nacuapijivije, Cristo pesivatëpaexaetsi, Dioso barajamatabëcuenexane­
panaeya tanetsi daxita pamonae jumecovënëta Cristo pesivatëpaejavatsi. 
Paneconi picani bajarapamonae xaina, Dioso baja vecuaajibiaexanatsi 
Cristo pesivatëpaejamatabëcuenetatsi. Bajarapalivaisi Dioso panetocopa­
ta patatsipaebanajetarubenaenexa jivijavabelia. 20 Nexata paxanë Cristo 
papijajivinë tsanajetarubenae. Cristo baja cajena pejamatabëcueneta, 
papatajë paxamëjavata patacatsipaebinexa pexanialivaisi. Pacuenia Dioso 
itsa patsipa, pacamuxujiobijitsipa, bajarapacuenia xanë ata pacamuxujio­
batsi Cristo papecasivatëpaexae panijaneconi yabara Dioso papecabaraja­
matabëcuenexanepanaenexa. 21 Cristo pibisiacuene apo exanae, tsiquiri­
javayo ata. Itsiata baitsi jane Cristo Dioso tsijumaxuabatsi daxita vaxaitsi 
vajaneconimi. Nexata vajaneconi yabara Cristo bepibisiacuene pexanae­
nëcuenia cruzata beyaxuabatsi. Bajarapacuenia Cristo cruzata vajanaca­
sivatëpaexae, nexata Dioso aneconijibia nacatane itsa jumecovënëtatsi 
Cristo vajanacasivatëpaejava vajaneconi yabara.

6 �1 Dioso pataneyajavanacuenebixae, asaëyata pacamuxujiobatsi. 
Dioso pinijicuenia papecaitaxutotsoniataejava, pacatsipaebatsi pane­

jumeaebiyaniva. Itsa pajumeaebijitsipame, nexata Dioso nacueratsipa 
papecaitaxutotsoniataejava. 2  Tsipaji Dioso jivi pitaxutotsoniataejavanexa, 
tajëvelia Dioso pejumelivaisibaxutota jumaitsi mapacueniaje:

Pamatacabi jivi itaxutotsoniataenajë, cajumetaenatsi. Nexata 
pamatacabi jivi capanepaenajë, xamë ata cayavenonaenatsi,

jai tajëvelia Dioso pejumelivaisibaxutota.
Aeconoxae rabaja nacatocopiapata Dioso vajanacaitaxutotsoniataejava 

vajanacacapanepaenexa jane baja.

3  Itsa patonacuenebavanapajë Dioso, pajitsipajë daxitajivi xaniavae­
tsia patatsitajinavanapaejava, daxitajivi Dioso pejumecovënëtsinexa. Apo 
paexanaenë pibisiacuene, tsiquirijavayo ata, pataexanaejava yabara jivi 
patanejumeaebiyaniva Dioso pejumelivaisi itsa patsipaebajë. 4 Biji rajane 
daxita xua paexanavanapajë, xaniavaetsia patsitaexanavanapajë jivi pata­
neyapëtaenexa Dioso papijajivicuenenë. Itsamonae panebejiobiaexana­
biaba. Itsajavata bitso panamatavenonabiabajë itsacuenejavaxi. Itsajavata 
bitso panetsiayai tsabiabi itsamonae patanebeyejebinexa. Bajarapacuenia 
panetsiayai tsabiabi ata, itsiata bajayajebi pajamatabëcuenesaënë tsavana­
pae Dioso pejumelivaisi jivi patatsipaebavanapaejava. 5 Itsajavata paneju­
matitibabeyabiaba. Itsajavata penaneconitsivi pejebabiabibota panejeba­
biaba. Itsajavata Cristo pelivaisi jivi itsa patsipaebajë, itsamonae anaeya 
panebarajinabiaba patanebeyejebinexa picani. Itsajavata bitso panacue­
nebabiabajë. Itsajavata meravi ata apo pamajitabiabinë Dioso pejitsipae­
cuenia pataexanaenexa. Itsajavata bitso patajani tsabiabi. Bajarapacuenia 
panetoayapëbeje tsabiabi ata, itsiata bajayajebi pajamatabëcuenesaënë 
tsavanapae Dioso pejumelivaisi jivi patatsipaebavanapaejava. Nexata 
jivi paneyapëtane Dioso papijajivicuenenë. 6  Dioso papijajivicuene­
në jivi pataneyapëtaenexa, jivi patsitajinavanapajënua mapacueniaje. 
Pamatacabibeje pajinavanapajë, pibisiacuene apo paexanavanapaenë. 
Biji rajane jivi patsitajinavanapajë pexaniajailivaisi patayapëtaevicuenia. 
Bajayajebi itsamonae pibisiacuene paneexanabiabi ata, apo pacuenecana­
viatabiabinënua. Pexaniacuene patoexanabiabajënua itsamonaejavabelia. 
Patsitajinavanapajënua pacuenia Espíritu Santo paneyapëtaeyaexanapona 
Espíritu Santo patanetsijamatabëecaexae. Patsitanajamatabëcuene itajëta­
vanapajënua itsamonae ata pataasivajava patajamatabëëthëtojavavetsina. 
Bajarapacuenia patatsitajinavanapaexae, jivi xaniavaetsia paneyapëtane 
Dioso papijajivicuenenë. 7 Dioso papijajivicuenenë jivi pataneyapëtaenexa, 
patsitajinavanapajënua mapacueniaje. Ëpexaniajailivaisi jivi patsipaeba­
biabajë. Patsitanacueneitajëtavanapajënua daxita xua paexanavanapajë, 
Dioso pataneyavenonabiabijava. Dioso baja aneconijibia patanetaexae, 
Espíritu Santo paneyavenonabiaba patanayajivitaeyabiabinexa dovathi 
pijacuene. Paneyavenonabiabanua Espíritu Santo patacueneamoneya­
binexa dovathi. Bajarapacuenia patatsitajinavanapaexae, jivi pane­
yapëtane Dioso papijajivicuenenë. 8  Itsamonae paneyaiyataeyabiaba. 
Itsamonae pijinia apo paneyaiyataeyabiabi. Itsamonae pexaniacuenia 
panebaracuaicuaijai tsabiabi. Itsamonae pijinia pibisiacuenia panebara­
cuaicuaijai tsabiabi. Itsamonae panetaeyabiaba pexaniajailivaisi patatsi­
paebivicuene. Itsamonae pijinia panetaeyabiaba bepatanajumetsënëtsivi. 
9 Itsamonae pataneyapëtaevi ata, itsiata apo bepataneyapëtaevi panetae­
yabiaba. Itsajavata itsamonae jamatabëpanebeyejebabiaba picani. Itsiata 
tsiteca asaëya bajarapalivaisi patsipaebavanapajë. Dioso baja cajena 

panetocopata itsamonae ayaicuenia patanebejiobiaexanabiabinexa, itsiata 
apo patanebeyejebinexa. 10 Panajamatabëxainabiabi atanë bitso itsamonae 
pibisiacuene pexanaejava yabara, itsiata bëpënëa pepacuene pajamata­
bëcuenebarëyanë tsavanapae daxitamatacabijavabelianexa. Patabejiobivi 
picani. Itsiata jivi ayaibitsaëtoxanetonë ricovi paexanaponajë Dioso 
pejumelivaisi patatsipaebijamatabëcueneta pejumecovënëtsixae. Apo 
paxainaenë picani mapanacuapijicuene. Itsiata baitsi jane Diosojavabelia 
daxitacuene paxainajë, apo pevereverecaejavanexa jane baja.

11 Tajamonae, paxamë paCorinto tomarapijivimë, pacanajamatabëcue­
ne vajunupaebatsi baja cajena rovialia. Apo pacavecuanajamatabëcuene 
matayatsitsi. 12  Asivaya pacatae atatsi, paxamë itsiata bajarapacuenia 
asivaya apo panetaemë. 13  Pacuenia pexi pexainaenë asaëya banacoxi­
muxujioba, bajara pijinia pacuenia paxanë ata pacamuxujiobatsi. Paxamë 
ata panejamatabëcuenevetsina asivaya panetaema pacuenia baja paxanë 
asivaya pacatanetsi.

Pacuenia piasaëtsaponaponaenë Dioso nacatane 
bepijatemplobotsi tsavanapae yabara pelivaisi

14 Dioso apo pacatojitsipae mapacueneje. Paxamëyajuvënëva, Dioso peju­
mecovënëtsiva, pëtsa pitatsi Dioso apo pejumecovënëtsinë. Paxamë ata 
papebijivimë, pëtsa papitame Dioso apo pejumecovënëtsiva. Bajayajebinexa 
ata pëtme Dioso apo pejumecovënëtsivi. Tsipaji apo pacajamatabëcuene­
jëpae tsipae. Dioso pejumecovënëtsivi apo jamatabëcuenejëpae Dioso apo 
pejumecovënëtsivi. Tsipaji Dioso jivi pejamatabëcuene itayotsijamatabëcue­
netsi, mapanacuata pitaquirijamatabëcuenebeje, apo najamatabëcuenejë­
paebeje. 15 Cristobeje dovathibeje apo najamatabëcuenejëpaebeje. Nexata 
pijinia pajivi Dioso pejumecovënëtsijivi, Dioso apo pejumecovënëtsijivibe­
je, acuenebi bajayajebi penajuanacuenebaponaponaenexabeje. Tsipaji apo 
najamatabëcuenejëpaebeje. 16 Bajara pijinia navecuaitsibeje Dioso pijatemp­
lobobeje, jumapecataeya pexanaenëanë penubenaetemplobobeje. Apo naja­
matabëcuenejëpaebeje. Vaxaitsi baja cajena piasaëtsaponaponaenë Dioso, 
nacatane bepijatemplobotsi tsavanapae. Bajarapacuenia nacatane tsipaji 
pacuenia bajayata Dioso templobota ponaponabiaba, bajara pijinia pacue­
nia aeconoxae Dioso nacayajavaponapona. Bajarapajamatabëcuene yabara 
bajayata Dioso vaxaitsi yabara tajëvelia jumaitsi mapacueniaje:

Tsijamatabëecaenajë bajarapamonae tayajavaponaponaenexa. 
Bajarapamonae pijaDiosonë tsane. Bajara pijinia pamonae tajajivi 
tsane,

jai Dioso bajayata tajëvelia vaxaitsi yabara.
17 Bajaraxuata Dioso apo pejumecovënëtsivi vajavecuapitsa­

paejavanexa, vajatuxanenë Dioso tajëvelia nacavajunupaeba. 
Vajanacavajunupaebijavata jumaitsi mapacueniaje:

Pamonae tuatuajëta pajinavanapaename, pavecuapitsapaename. 
Bajarapamonae navecuatsatsia pajinavanapaename. Paxamë 
pëtsa pibisiacuene panaexanaename bajarapamonaeta 
papecajamatabëcuene bijianaeyaniva. Nexata xanë pacasivabarëya 
tsanetsi. 18  Paneaxanë tsane. Nexata daxita paxamë pataximë 
tsane,

jai bajayata vajatuxanenë Dioso tajëvelia vaxaitsi yabara, daxitacuene 
pevetsinë.

7 �1 Tajamonae bitso patacaasivavi, daxita baja pacuenia Dioso pejume­
livaisibaxutota tajëvelia najumecapanepaeya jumaitsi pexicueniatsi 

vajanacataenexa, yapëtanetsi baja. Bajaraxuata Dioso pitabarata aneco­
nijibia jinavanapaenatsi. Vajavitota pibisiacuene vajaexanabiabijavami, 
copatsianatsi baja. Vajajamatabëëthëtota pibisiajamatabëcuene vajanaja­
matabëxainabiabijavami ata, copatsianatsi baja. Dioso yaiyataeya jinava­
napaenatsi Dioso vajanacatojitsipaecuenia.

Pacuenia Pablo sivajamatabëcuenebarëya 
Corinto tomarapijivi yabara pelivaisi

2  Panetsitanajamatabëcueneitajëre pataniasivajavamë. Caejivi ata 
paxamëyajuvënëjivi apo pacayajuvënëitsacueniabitsi. Apo pacayajuvënë 
jamatabëcuenebijianaetsinua. Apo pacayajuvënë yamaxëitojorobitsinua 
bajarapacuenia panijapalata patacavecuapitsinexa. 3  Itsa pacajumaitsitsi 
mapacueniaje, apo pacabijataetsi. Jume baja cajena. Pacuenia baja cajena 
copiaya pacajumaitsitsi, daxita matacabijavabelianexa asivaya pacajama­
tabënajinabiabatsi. 4 Payapëtanijinua caejamatabëcuene panenajamatabë­
xainaejava. Bajaraxuata bitso pacasivajamatabëcuenebarëyatsi. Paepatota 
ata itsamonae panebejiobiaexanabiaba, apo panasivabëjanë tsabiabi. 
Tsipaji bajarapaepatota itsa pacavënëlivaisitaeyabiabatsi xaniavaetsia 
panejinavanapaejava, pacasivanajamatabëcuene saëtabiabatsi. Nexata 
panebejiobiaexanabiabi ata, bitso pabarëyanë tsabiabi paxamë yabara.

5  Macedonia nacuata patapatsicujinae, caeto ata cajena xaniavaetsia 
apo panacueraevetsinë. Daxitajava, itsaxuayo panajetarubenajë, paneya­
livaisiaexanabiaba. Nexata itsa panayajumetaeyabiabajë itsacuenelivaisi, 
patajamatabëëthëtota bëpënëa payajunaviajinavanapabiabajë. 6  Itsiata 
baitsi jane Dioso, jivi pejamatabëcueneasaëyaexanaenëxae, panejama­
tabëcueneasaëyaexana. Bajarapacuenia Dioso panejamatabëcueneasaë­
yaexana paxamëjavaverena peponaenë, Tito, itsa patajopa paxanëjavata. 
7 Tito pepatsixae paxamëjavaverena, panejamatabëcueneasaëyaexana. 
Itsiata Tito ëpepatsijava, apo panejamatabëcueneasaëyaexanae. Biji raja­
ne Tito paxamëjavabelia itsa patajopa, paxamë pina Tito pajamatabë­
cueneasaëyaexaname. Bajarapacuenia paneexanaejava, Tito itsa pacava­
junupaeba paxanëjavaberena, pamuxunanajamatabëcuenesaëtajë. Bitso 

pina picani jamatabëpanetaneme. Bajarapalivaisinua Tito panetsipaeba. 
Panetsipaebanua bitso paneyanajamatabëxainaejava pibisiacuene panee­
xanaeneconi. Panetsipaebanua bitso patanesivanajamatabëxainaejava­
më itsa panevënëlivaisitaneme bitso patacasivanajamatabëxainaejava. 
Bajarapacuenia paneexanaejava, Tito itsa pacavajunupaeba paxanëjava­
berena, bitso pamuxunajamatabëcuenebarëyanë.

8  Pabaxutomi copiaya pacatoyaquinatsi, itsa palebame, bitso pacana­
jamatabëxainaeyaexana. Itsiata saya caeepatoyonexa. Bajarapacuenia 
papecanajamatabëxainaeyaexanaexae, bajarapabaxutomi yabara jamata­
bëjumaitsinë mapacueniaje: “Apo betoyaquinaenë picani bajarapabaxu­
tomi,” jamatabëjanë. Itsiata baitsi jane aeconoxae baja bajarapabaxutomi 
yabara bajarapacuenia apo sivanajamatabëxainaenë. 9 Aeconoxae baja 
sivabarëyanë patacatoitorobixae bajarapabaxutomi. Itsiata apo sivaba­
rëyanë xua pacanajamatabëxainaeyaexanatsi panijaneconi yabara. Biji 
rajane sivabarëyanë tsipaji patacanajamatabëxainaeya exanaejavata 
bajarapabaxutomita, pacopabame baja pibisiacuene paneexanabiabijava. 
Panajamatabëcuenepënëyorotame baja Diosojavabelia. Nexata pacuenia 
Dioso pacatojitsipa, paexanavanapame. Itsiata apo pacaitsacueniabi pata­
catoyaquinaebaxutomi. Biji rajane bajarapabaxutomi pejamatabëcueneta, 
pacajamatabëcueneyavenonatsi. 10 Nexata pacuenia Dioso pacatojitsipa, 
bitso payanajamatabëxainame panijaneconi. Nexata baja pacopaba­
me pibisiacuene paneexanaejavami. Panajamatabëcuenepënëyorotame 
baja Diosojavabelia. Nexata paxamë Dioso pacacapanepaena. Pamonae 
Dioso capanepaenatsi, apo jumaitsi tsane: “Apo jitsipaenë picani Dioso 
tanecapanepaejava,” apo jai tsane. Itsiata baitsi jane pamonae yanaja­
matabëxainavanapae ata pibisiacuene pexanaeneconi, itsiata itsa apo 
copabi tsane pibisiacuene pexanabiabijava, itsa apo najamatabëcue­
nepënëyorotsi Diosojavabelia, bajarapamonae Diosovecua naxuabiana 
daxitamatacabijavabelianexa. 11 Panajamatabëcuenecanaëjëre mapa­
cueneje. Pacuenia Dioso pacatojitsipa, bitso paxamë payanajamatabë­
xainame panijaneconi. Nexata baja aeconoxae paneconijibimë Dioso 
pitabarata. Najamatabëcuenereviabiaya baja pacanaëjëtame panijane­
coni. Pepacuene panavajunupaebamenua Diosojavabelia pacuenia pae­
xanavanapame. Paxamë picani bitso pabaraanaepanabiabame paxa­
mëyajuvënënë, ponë pibisiacuene exanaponapona paxamë tuatuajëta. 
Panecujunavabiabamenua picani bajaraponë pijaneconi yabara. Itsiata 
bitso pajitsipame paneexanaenexa Dioso papecatojitsipaecuenia. Pasi
vanajamatabëcueneveretamenua panenaneconitsiaexanaenexa paxa­
mëyajuvënënë, ponë pibisiacuene exanaponapona paxamë tuatuajëta. 
Bajarapacuenia itsa pasivanajamatabëxainame pibisiacuene pexana­
ponaponaenë, Dioso patsitanajamatabëcueneitajëtame Diosojavabelia 
apo panenaneconitsijava. 12  Itsa pacatoyaquinatsi copiaya pabaxutomi, 

pacatoyaquinatsi padaxitamë patacamuxujiobinexa. Apo toyaquinaenë 
caenë paxamëyajuvënënë tamuxujiobinexa, ponë pibisiacuene exanapo­
napona paxamë tuatuajëta. Apo toyaquinaenënua tamuxujiobinexa ëponë 
ata pibisiacuene toexanatsi itsanë. Pacatoyaquinatsi bajarapabaxutomi 
padaxitamë patacamuxujiobinexa. Pacatoyaquinatsi bajarapabaxutomi 
tsipaji pajitsipajë panijacuata panenajamatabëcueneyapëtaenexa juya 
pataniasivajavamë. Baitsi pacuenia pajitsipame, Dioso pitabarata pata­
nejumecovënëtsinexamë patacasivajamatabëcuenebarëyanexa. 13  Nexata 
baja panejumecovënëtame. Bajarapacuenia patanejumecovënëtsixaemë, 
bitso pacasivajamatabëcuenebarëyatsi.

Pibisiacuene itsa paexaname, Tito bitso pacasivanajamatabëxaina. 
Itsiata baja aeconoxae daxita paxamë Dioso pitabarata xaniavaetsia pane­
jinavanapaexae, apo pacasivanajamatabëxainae baja. Bajaraxuata pacasi­
vajamatabëcuenebarëya Tito. Nexata Tito papecasivajamatabëcuenebarë­
yajava yabara, paxanë ata bitso pacasivajamatabëcuenebarëyatsi. 14 Tito 
peponaevajënaeya paxamëjavabelia, jumaitsinë bajaraponëjavabelia: 
“Corinto tomarapijivi, Dioso pejumecovënëtsivi, tatoyaquinaebaxuto peja­
matabëcueneta, itsiata najamatabëcuenexanebiana Diosojavabelia,” janë 
paxamë yabara Titojavabelia. Nexata bajarapacuenia paexaname baja. 
Bitso nexata Tito pacasivajamatabëcuenebarëya. Pacuenia xanë pacatsi­
paebabiabatsi pexaniajailivaisi, bajarapacuenia paxamë yabara tsipaebajë 
Titojavabelia. Bajarapacuenia itsa tsipaebajë, xaniajanë cajena. Tsipaji 
pacuenia pacatoyaquinatsi, paexanavanapame. Bajaraxuata pacasivaja­
matabëcuenebarëyatsi. 15  Tito najamatabënapitabiaba panejumecovënë­
tabiabijava pacuenia pacaitoroba. Najamatabënapitabiabanua yaiyataeya 
panecopiapitsijava ata. Bajaraxuata Tito bitso pacaitaxanapona pevajë­
naeyabelia. 16  Pacasivajamatabëcuenebarëyatsi. Tsipaji xaniavaetsia yapë­
taniji paneexanavanapaejava pacuenia Dioso pacatojitsipa.

Pacuenia Dioso pejumecovënëtsivi penajamatabëcuenerajutsixae 
Diosojavabelia, ofrenda tojeba Diosonexa yabara pelivaisi

8 �1 Tajamonae, pacatoyaquinatsi mapalivaisije paneyapëtaenexa 
pacuenia Dioso jamatabëcueneyavenonatsi Dioso pejumecovënëtsi­

vi, Macedonia nacuapijivi. 2  Macedonia nacuapijivi petoayapëbejecue­
netsi tocopiapataponae atatsi ayaicuenia pejamatabëcueneëjëtsinexatsi, 
itsiata jamatabëcuenebarëya tsavanapae. Bajarapamonae bitso bepejiobivi 
picani. Itsiata ofrenda itsa exana petoitorobinexa bepejiobivi Jerusalén 
tomarapijivijavabelia, ayaijava jebabiaba. 3  Xanë yapëtaniji bajarapamo­
nae bepejiobivicuene. Itsiata bepejiobivi ata, ayaijava jebabiaba ofrenda 
itsa exanabiaba. Bajarapamonae jebabiaba bajarapacuenia, itsajivi ata apo 
itorobi atatsi ayaijava pejebinexa. 4 Bajarapamonae pinijicuenia panei­
toroba patatocaponaenexa pejebiofrenda. Panejumaitsi mapacueniaje: 

“Pexaniacuene panetoexanaename. Panetocaponaename mapaofrenda­
je Jerusalén tomarajavabelia Dioso pejumecovënëtsivi panerajutsine­
xa. Paxanë ata bitso jamatabëpayavenonajë bajarapamonae,” panejai. 
5 Nexata bajarapamonae bepejiobivixae, pasivajamatabëjumaitsinë picani: 
“Tsiquirijavaxi meta bajarapamonae jebiana,” pasivajamatabëjanë picani. 
Itsiata bajarapamonae ayaijava jeba. Bajarapamonae ëofrenda apo rajutsi 
Diosojavabelia. Biji rajane copiaya najamatabëcuenerajuta Diosojavabelia 
pacuenia Dioso itorobaponatsi pexanabiabinexa daxitamatacabijavabelia­
nexa. Bajaraxuacujinae pejebiofrenda paxanëjavaberena panerajuta pata­
tocaponaenexa bepejiobivijavabelia. Bajarapacuenia itsa exana, exana 
Dioso petojitsipaecueniatsi. 6  Paxamë, paCorinto tomarapijivimë, paofren­
da paxamë ata pacaetuatame panerajutsinexa Dioso pejumecovënëtsivi, 
Jerusalén tomarapijivi, Tito pacajamatabëcueneyavenona panecaetua­
tsijava. Itsiata abaxë apo paveretsimë panecaetuatsijava. Bajaraxuata 
aeconoxae baja icatsia Tito paitorobajë paxamëjavabelia paneveretsinexa 
jane baja bajarapaofrenda panecaetuatsijava. 7 Paxamë itsamonaevecua 
xaniavaetsia Dioso patojinavanapame. Xaniavaetsia panajamatabëcuene­
copatame Diosojavabelia. Payapëtanemenua xaniavaetsia Dioso pejumeli­
vaisi. Pacacaëjëpanua xaniavaetsia Dioso pejumelivaisi panetsipaebinexa 
itsamonae. Bitso pacajamatabëcueneenabiabanua Dioso pijacuene pane­
tonacuenebavanapaenexa. Bitso paneasivamënua. Nexata paneyaveno­
naenexa bepejiobivi, Jerusalén tomarapijivi, ayaijava bepajebame ofrenda 
itsa paexaname.

8  “Macedonia nacuapijivi, bepejiobivi ata, ayaijava ofrenda jeba,” itsa 
janë, apo pacaitorobitsi paxamë ata ayaijava ofrenda panerajutsinexa. 
Biji rajane saya pacatsipaebatsi paneyapëtaenexa pacuenia Macedonia 
nacuapijivi bitso jamatabëcuenebarëyaya toexana ofrenda bepejiobivi 
peyavenonaenexa. Bajarapacuenia paxamë ata itsa paexanaename, itsa­
monae patsitanajamatabëcuene itajëtsianame panexaniajaicuene Dioso 
paneasivajava. 9 Bajarapacuenia paxamë ata ofrenda parajutsianame. 
Tsipaji payapëtaneme pacuenia vajatuxanenë Jesucristo nacayavenona 
vajanacaasivaxae. Bajaraponë picani ayaijamatabëcuenenë. Daxitacuene 
pevetsinë. Itsiata papecaasivaxae, nabejiobiaexana papecayavenonaene­
xa. Bajarapacuenia papecasivanabejiobiaexanaexae, nexata paxamë ata 
itsamatacabi paayaijamatabëcuenevimë tsane Dioso pijanacuatatsia.

10 Pacatsipaebatsi paneyapëtaenexa pacuenia panetsitaxanepana 
paxamë paneexanaenexa bajarapaofrenda. Paxamë picani imata pavai­
mi bitso jamatabëpayavenoname Dioso pejumecovënëtsivi, Jerusalén 
tomarapijivi. Nexata paxamë daxitajivivajënaeya jamatabëpatoexaname 
ofrenda. 11 Paxamë picani imata pavaimi Jerusalén tomarapijivi bitso 
jamatabëpayavenoname ofrendanexa. Bajarapacuenia aeconoxae ata 
tsiteca paexanare paneveretsinexa jane baja palata panecaetuatsijava 

bajarapaofrendanexa. Parajutsianame pacuenia pacacaëjëpa. 12  Nexata 
itsa pepacuene parajutsianame pacuenia pacacaëjëpa, Dioso pacasivaja­
matabëcuenebarëya tsane. Tsipaji apo pacaitorobi xua apo paxainaemë 
panerajutsinexa.

13  Apo pacaitorobitsi raja mapacueniaje: “Itsamonae paneyavenonaene­
xa, ofrenda itsa paexaname, pabuare daxita panexainaepalatayomi,” apo 
pacajaitsi. Tsipaji juya paxamë panamatavenonaejitsipame. 14 Jitsipatsi 
namataenetsia vajanayavenonaenexa vajanamatavenonaejavaxi yabara. 
Aeconoxae baja pacacaëjëpa paneyavenonaenexa bepejiobivi, Jerusalén 
tomarapijivi. Itsamatacabijavabelia, pamatacabi paxamë panamatave­
nonaename, caëjëpaenatsi juya bajarapamonae papecayavenonaenexa. 
Bajarapacuenia nexata daxita paxamë panenamatavenonaejavaxi, apo 
panamatavenonaemë tsane. 15 Bajarapajamatabëcuenelivaisi yabara Dioso 
pejumelivaisibaxutota jumaitsi mapacueniaje: “Itsajivi bitso ayaijava 
xainae ata, itsiata apo toyajuvënënacopatsitsi. Itsajivi pijinia tsiquirija­
vayo xainae ata, itsiata apo namatavenonae,” jai Dioso pejumelivaisiba­
xutota. Bajaraxuata paxamë ata panexainaeyajuvënëjava, beparajutame 
penamatavenonaevijavabelia.

Pacuenia Tito, anijanëbeje yajava, pona 
Corinto tomarabelia yabara pelivaisi

16  Xanë bitso jitsipajë paxamë patacayavenonaenexa. Tito ata bajarapa­
cuenia jitsipa papecayavenonaenexa. Bajaraxuata pexaniajamatabëcuene 
rajutajë Diosojavabelia. Tsipaji Espíritu Santo pejamatabëcueneta Titobeje 
panajamatabëcuenejëpajëbeje paxamë yabara. 17 Nexata Tito itorobajë 
papecataenexalia, papecayavenonaenexanua bajarapaofrenda panecae­
tuatsijava paneveretsinexa baja tavajënaelia. Barëyaya Tito jejai peponae­
nexa paxamëjavabelia. Bajaraponë ata pijacuata pejitsipaexae peponaeja­
va paxamëjavabelia, ponaena papecayavenonaenexa.

18  Tito pepëta paitorobajë itsanë Dioso pejumecovënëtsinë. Bajaraponë 
Macedonia nacuata daxita Dioso pejumecovënëtsivi bitso peyapëtaenë­
tsi. Peyaiyataenëtsinua. Tsipaji xaniavaetsia tsipaebabiaba Dioso peju­
melivaisi jivi pecapanepaelivaisinexatsi. 19 Ponë, Tito yajava, ponaejitsia 
paxamëjavabelia, bajaraponë Macedonia nacuata itapetatsi daxita Dioso 
pejumecovënëtsivi. Nexata pamatacabi paponaenajë Jerusalén toma­
rajavabelia, bajaraponë payajavaponaenajë. Nexata paofrenda pacapo­
naejitsianë, bajaraponë paneyavenonaeyacaponaena. Bajarapaofrenda 
pacaponaenajë Jerusalén tomarapijivi pesivajamatabëcuenebarëyanexa 
Dioso. Patsitanajamatabëcuene itajëtsianajënua patajitsipaejava pata­
yavenonaenexa pamonae bepejiobivi. Nexata bajarapamonae jamata­
bëjumai tsane: “Matsaena pamonae jitsipa peyavenonaenexa bepejio­
bivije,” jamatabëjai tsane. 20 Bajarapacuenia Macedonia nacuapijinë 

payajavaponaenajë itsajivi ata patanebaracuaicuaijaiyaniva bajarapapa­
lataxaneto yabara. “Pablobana raeta bajarapapalata yajuvënëcopata,” 
patanejaiyaniva. 21 Dioso baja cajena paneyapëtane apo patanacobeto­
xotsivicuene. Itsiata pajitsipajë daxitajivi ata pataneyapëtaenexa apo 
patanacobetoxotsivicuene.

22  Titobeje icatsia itsanë patsicueyaitorobajë Dioso pejumecovënëtsinë 
peyajavaponaenexabeje paxamëjavabelia. Bajaraponë anijatonë pajamata­
bëcueneëjëtabiabajë. Xaniavaetsia bitso paneyavenonabiaba. Nexata aeco­
noxae paxamë bitso jamatabëpacayavenona. Tsipaji pacavënëlivaisitane 
paneyavenonaejavanexa Jerusalén tomarapijivi. 23  Nexata Tito yabara 
itsajivi itsa pacayanijobiana: “¿Detsa pacuenia maponë peponaponaenë­
je?” itsa pacajai tsane, pajumaitsimë tsane: “Pablobeje raja penajuapona­
ponaenëbeje. Bajaraponë Tito Pablo yavenonabiaba vaxaitsi juya Pablo 
vajanacayavenonaenexa,” pajamë tsane. Itsajivi itsa pacayanijobiana Tito 
peyajavaponaponaenëbeje yabara, pajumaitsimë tsane: “Bajaraponëbeje 
Dioso pejumecovënëtsivi pitorobinëtsibeje. Bajaraponëbeje xaniavaetsia 
Cristo petoponaponaejavabeje jivi petaexae, nexata jivi yaiyatane Cristo 
pelivaisi,” pajamë tsane. 24 Nexata bajaraponëbeje itsa patsianabeje paxa­
mëjavata, patsitanajamatabëcuene itajëtsianame paneasivajava bajarapo­
nëbeje. Nexata Dioso pejumecovënëtsivi, pamonae itorobatsibeje baja­
raponëbeje, pacavënëlivaisitaena paneasivajava bajaraponëbeje. Nexata 
asivaya itsa pacopiapitsianame Dioso pejumecovënëtsivi pitorobinëtsibe­
je, nexata Dioso pejumecovënëtsivi jamatabëjumai tsane paxamë yaba­
ra: “Pacuenia baja Pablobana nacatsipaeba, xaniajai baja cajena. Corinto 
tomarapijivi asivaya tane daxitajivi,” jamatabëjai tsane.

Ofrenda pecaetuatsijava Dioso pejumecovënëtsivijavabelia 
peyavenonaenexa yabara pelivaisi

9 �1 Ofrenda pacaetuataponame paneyavenonaenexa bepejiobivi, Dioso 
pejumecovënëtsivi, Jerusalén tomarapijivi. Apo jitsipaenë picani 

icatsia patacatoyaquinaenexa bajaraxua yabara. 2  Tsipaji baja yapëtani­
ji pacuenia bitso jamatabëpayavenoname bajarapamonae. Bajaraxuata 
pacasivajamatabëcuenebarëyatsi. Nexata paxamë yabara jumaitsinë 
Macedonia nacuapijivijavabelia: “Acaya nacuapijivi, Corinto tomarata 
penacaetuatabiabivi, imata baja cajena pavaimi najamatabëcuenevere­
ta perajutsinexa ofrenda Jerusalén tomarapijivijavabelia,” janë paxamë 
yabara. Nexata Macedonia nacuapijivi itsa pacavënëlivaisitane pane­
yavenonaejavanexa Jerusalén tomarapijivi, Macedonia nacuapijivi ata 
ayaibitsaëtoxaneto tocaetuatapona ofrenda peyavenonaenexa Jerusalén 
tomarapijivi. 3  Nexata pacatoitorobatsi Titobana papecayavenonaenexa 
paneveretsinexa baja bajarapaofrenda panecaetuatsijava panerajutsinexa 
Jerusalén tomarapijivi. Tavajënaelia itsa apo paveretsimë tsipae ofrenda 

panecaetuatsijava, paxamë yabara pexaniacuenia tajumaitsijava, naju­
mecovëauranë tsipae Macedonia nacuapijivijavabelia. 4 Tsipaji itsamonae 
Macedonia nacuapijivi belia naponaejitsipa tapëta paxamëjavabelia. Itsa 
bajarapamonae taejitsipa bajarapaofrenda apo paneveretsijava, nexa­
ta bitso paxamë yabara auranë tsipae. Tsipaji paxamë yabara bajaya 
baja jumaitsinë: “Corinto tomarapijivi jamatabëveretapona baja ofrenda 
pecaetuatsijava,” janë paxamë yabara. Nexata paxamë ata bitso pauramë 
tsipae. 5 Bajaraxuata jamatabëjumaitsinë: “Titobana Corinto tomarabelia 
tavajënaeyabelia itorobianajë,” jamatabëjanë. Nexata Titobana pacajama­
tabëcueneyavenonaena ofrenda panecaetuatsijava, paneveretsinexa baja 
pacuenia najumecapanepaeya panetocaëjëtame. Nexata baja tavajënaelia 
bajarapaofrenda itsa paxaniavaetabuatsianame, panajamatabëcueneita­
jëtsianame Jerusalén tomarapijivi paneasivaxae paneyavenonaejava, apo 
ëpatacaitorobixae.

6  Pacanaëjëre mapalivaisije. Tsiquirijavayo peubinë, tsiquirijavayo 
pijinia batopitsapatsi. Ayaijava pijinia peubinë, ayaijava batopitsapa­
tsi. Nexata ayaijava itsa parajutsianame itsamonaejavabelia, Dioso juya 
pacarajutsiana ayaijava. 7 Nexata caejivi canacujitsia berajuta pacuenia 
najamatabëcuenevereta perajutsinexa. Pëtsa pajamatabëjumaitsimë: 
“Apo jamatabërajutsi atanë picani, itsiata taneitorobixae, rajutsianajë,” 
pajamatabëjamë pëtsa. Tsipaji pajivi rajuta itsajivijavabelia jamatabë­
cuenebarëyaya, Dioso asivatsi. 8  Dioso baja cajena caëjëpatsi papecaraju­
taponaenexa pacuenia panamatavenoname matatoxenetsia. Nexata xua 
panamatavenoname, paxainaponaename. Pacatonacopatsiananua pane­
rajutsinexa bepejiobivijavabelia. 9 Dioso pejumelivaisibaxutota jumaitsi 
mapacueniaje:

Ponë rajutabiaba bepejiobivi penamatavenonaecuene, bajaraponë 
pexaniacuene exanabiaba Dioso pitabarata. Nexata bajarapacuene 
Dioso apo nacofënëtsi daxitamatacabijavabelianexa,

jai Dioso pejumelivaisibaxutota.
10 Dioso rajuta jivi peubixunexa. Bajaraxuacujinae icatsia Dioso peja­

matabëcueneta penaveretsixu capitsapa penotsinexa jivi pexaejava­
nexa. Bajara pijinia pacuenia Dioso pacarajutsiana panexainaejavane­
xa, panerajutsinexanua bajaraxuayajuvënëjava bepejiobivijavabelia. 
Pacacaëjëpaeyaexanaenanua ëpexaniacuene ayaijava paneexanaenexa. 
11 Bajarapacuenia Dioso pacarajutsiana panexainaenexa ayaijava. Nexata 
pacacaëjëpaena bajaraxuayajuvënëjava juya panerajutsinexa bepejiobi­
vijavabelia. Nexata paofrenda panerajutame patatocaponaenexa Dioso 
pejumecovënëtsivi, Jerusalén tomarapijivi, itsa parajutsianajë bajarapa­
monae, pexaniajamatabëcuene rajutsiana Diosojavabelia bajarapacuenia 
paneyavenonaexae. 12  Bajarapacuenia Dioso pejumecovënëtsivi, bepe­
jiobivi, itsa parajutame, payavenoname bitso penamatavenonaejavata. 

Bajarapamonae paneyavenonaejava itsa taena, pexaniajamatabëcuene 
Diosojavabelia perajutabiabijava pematatsënëa bitso pexaniajamatabë­
cuene rajutsiana Diosojavabelia. 13  Bajarapacuenia Jerusalén tomarapi­
jivi ofrenda itsa parajutsianame paneyavenonaenexa, bajarapamonae 
patsitanajamatabëcuene itajëtsianame pepacuene xaniajai panejume­
covënëtsijava pexanialivaisi, Cristo pelivaisi. Nexata bajarapamonae 
pexaniajamatabëcuene rajutsiana Diosojavabelia Cristo pelivaisi paneju­
mecovënëtavanapaejava yabara. Ofrenda ata panerajutsijava Jerusalén 
tomarapijivi, paofrenda ata parajutame itsamonaejavabelia, bajaraxua 
ata yabara Jerusalén tomarapijivi pexaniajamatabëcuene rajutsiana 
Diosojavabelia. 14 Nexata bajarapamonae bitso asivaya pacajamatabë­
najinaeya pacatovajëtabiabiana Diosojavabelia. Tsipaji paxamë bajara­
pamonae payavenoname Dioso pejamatabëcueneta papecaitorobixae. 
15 Vaxaitsi pexaniajamatabëcuene rajutabiabatsi Diosojavabelia. Tsipaji 
Dioso pexënato athëbëvetsica nacatoitorobica vajanacasivatëpaenexa 
mapanacuataje. ¡Cristo vajanacasivatëpaejava pexaniacuene bitso!

Pacuenia Pablo navajunupaeba Cristo pitorobijavatsi 
Dioso pejumelivaisi daxitanacuanëjava jivi 
petsipaebanajetarucaenexa yabara pelivaisi

10 �1 Pacuenia Cristo pexaniacuenia pacaitorobijitsipa, bajarapacue­
nia xanë ata pexaniacuenia ajumesaëya pacaitorobatsi. Itsiata 

baitsi jane itsamonae paxamëyajuvënëvi xanë yabara jamatabëcuenena­
vëxaniabiaya jumai tsabiabi: “Itsa abaxë Pablo tajë nacavecuaponapona, 
ajumelivaisisaëya nacatoyaquinabiabarena. Itsiata baitsi jane majota­
je, vaxaitsijavata, itsa patajopaena, piaitejepaebinëcuenia patajopaena. 
Ajumejibia ponaponaena piajumeuraxae,” jai tsabiabi paxamëyajuvënëvi 
xanë yabara jamatabëcuenenavëxaniabiaya. Itsiata bajarapacuenia apo 
itsinë tsane. 2  Nexata pexaniacuene pacavajëtatsi. Pëtsa itsajamatabëcue­
ne panetoexaname, itsa patsialiajë paxamëjavabelia, ayaijumeta paca­
bijataeya patacamuxujiobiyaniva. Itsamonae paxamëyajuvënëvi xanë 
yabara jamatabëcuenenavëxaniabiaya jumai tsabiabinua: “Pablo apo 
ponaponae Dioso pejumecovënëtsinëcuenia. Saya ponapona Dioso apo 
pejumecovënëtsinëcuenia. Yajavaponapona pijaperujujamatabëcuene,” 
jai tsabiabi paxamëyajuvënëvi xanë yabara. Bajarapacuenia xanë yaba­
ra pecuaicuaijaitsabiabivijavabelia ayaijumeta bijataeya cuaicuaijanë 
tsane. 3-4 Mapanacuapijivi, Dioso apo pejumecovënëtsivi, saicayacuenia 
nayajiviyapëtane pijavajabitsaëvecua penaevetsinexa pitsacueniabiya­
nivatsi. Vaxaitsi ata mapanacuata vajajinavanapaevi, Dioso vajajume­
covënëtsivi, saicayacuenia pijinia nayajiviyapëtanetsi vajanaevetsinexa 
dovathivecua. Dovathivecua apo naevetsitsi mapanacuapijicueneta. 
Pajamatabëcuenesaë Dioso nacarajuta, bajarapajamatabëcuenesaëta 

jamatabëcueneamoneyabaponatsi dovathi. 5 Nexata Dioso pejamatabë­
cuenesaëta, paajibiaexanaponajë jivi Dioso yabara penajumetsënëtsilivai­
simi. Bajarapamonae dovathi pejamatabëcueneta itorobatsi penajume­
tsënëtsilivaisi petsipaebabiabinexa itsamonaejavabelia. Nexata pamonae 
Dioso yabara penajumetsënëtsivi, pajumecovënëtsiaexanaponajë Cristo 
pelivaisi Dioso pejamatabëcuenesaëta. Itsamonae pijinia dovathi peja­
matabëcueneta beayaijamatabëcuenevi natane. Pamonae bajarapacuenia 
najamatabëxaina, apo yapëtae Dioso. Bajaraxuata bajarapajamatabë­
cuenemi paajibiaexanaponajë baja. Nexata pamonae ata bajarapacuenia 
beayaijamatabëcuenevi natane, pajumecovënëtsiaexanaponajë Cristo 
pelivaisi Dioso pejamatabëcuenesaëta. 6  Bajarapacuenia paxamëjava ata 
paexanaponaenajë. Paxanë panajamatabëcueneveretajë pataexanaenexa 
mapacueniaje. Paxamë baja xaniavaetsia Dioso itsa pajumecovënëtavana­
paename, paxanë pacavecuacapitsapaenatsi pamonae apo jitsipae patane­
jumecovënëtsinexa Cristo pelivaisi.

7 Paxamë raja saya jema pataneme daxitajivi. Nexata daxitajivi pata­
neme pacuenia Dioso apo pejumecovënëtsivi tane daxitajivi. Nexata apo 
payapëtaemë pacuenia paxanë pajamatabëcueneitsinë. Pajivi nayapëtane 
Cristo pijajivitonëcuene, bajarapajivi bepaneyapëtane paxanë ata Cristo 
papijajivicuenenë. 8  Paxamë meta xanë yabara pajamatabëjumaitsimë 
tsabiabi: “Pablo saya bitso navajunupaebabiaba Dioso pitapetsijavatsi 
apóstolenënexa,” pajamatabëjamë meta tsabiabi xanë yabara. Dioso baja 
cajena paneitoroba patacajamatabëcuene asaëyaexanaenexa. Apo panei­
torobi patacajamatabëcuene faefaenaeyaexanaenexa. Bajaraxuata apo 
ajumeuranë tsabiabi tanavajunupaebabiabijava apóstolenëjavanë. 9 “Pablo 
saya nacajamatabëcuenenabenajacaeya exanabiaba vajanacatoyaquinae­
livaisianëta,” panejaijava xanë yabara apo jitsipaenë. Tsipaji bajaraxua 
yabara apo pacatoyaquinaetsi. 10 Itsamonae xanë yabara jumai tsabiabi: 
“Pablo ajumelivaisisaëya nacatoyaquinabiabarena. Itsiata bajaraponë itsa 
patajopa majotaje, vaxaitsijavata, apo ajumesaë tsabiabi. Saya ajumelivai­
sixaebi tsabiabi,” jai tsabiabi itsamonae xanë yabara. 11 Itsiata baitsi jane 
pamonae bajarapacuenia jumai tsabiabi xanë yabara, beyapëtane pacue­
nia bajarapamonaejavabelia exanaejitsianë itsa papatsialiajë paxamëjava­
belia. Pacuenia baja pacatoyaquinaliatsi taexanaenexa paxamëjavabelia, 
bajarapacuenia exanaenajë paxamëjavabelia.

12  Palivaisi paxanë pacatsipaebabiabatsi, bajarapalivaisivecua saica­
yalivaisi itsamonae pacatsipaebabiaba. Bajarapamonae apo canaëjëtsi 
pacuenia Dioso pejumelivaisibaxutota jumaitsi. Nexata bajarapamonae 
namataenetsia natane bepexaniajamatabëcuenevi. Nexata pamonae 
apo bajarapamonaeyajuvënëvi, bepibisiajamatabëcuenevi tane. Saya 
xua bajarapamonae tsitaxanepanatsi, bajaraxua yabara jumai tsabiabi: 
“Maxuaje pexaniacuene,” jai tsabiabi. Xua pijinia apo tsitaxanepanaetsi, 

bajaraxua yabara jumai tsabiabi: “Maxuaje pibisiacuene,” jai tsabiabi. 
Bajarapamonae cajena bitso apo yapëtae. Paxanë raja bajarapacuenia 
apo pajamatabëcueneitsinë. 13  Paxanë Dioso paneitoroba Dioso pijacuene 
patatonacuenebinexa. Nexata panacuanëjava Dioso paneitoroba, baja­
rapanacuanëjava Dioso pejumelivaisi patsipaebanajetarubenajë. Dioso 
paneitoroba tajë ata paxamë paCorinto tomarapijivimëjavabelia ata 
pataponaenexa patacatsipaebinexa pejumelivaisi. Nexata itsa panavaju­
nupaebabiabajë Dioso patanitorobijava, xuayovajëto Dioso panetocopata 
patatonacuenebinexa, panavajunupaebabiabajë. Ayailivaisi apo panava­
junupaebabiabinë saya itsamonae pataneyaiyataenexa patanavajunupae­
bijava yabara. 14 Bajaraxuata itsa papatajë paxamëjavata, pacatsipaebatsi 
pexanialivaisi, Cristo pelivaisi. Tsipaji bajarapanacuanëjava Dioso panei­
toroba pejumelivaisi patacatsipaebinexa. Bajarapalivaisi copiaya baja 
paxanë pacatsipaebatsi. 15 Itsamonae baja Cristo pelivaisi jumecovënëta 
itsamonae petsipaebixaetsi. Nexata Cristo pelivaisi pejumecovënëtsivi 
yabara najumetsënëtsiaya apo pajumaitsinë tsipae mapacueniaje: “Paxanë 
raja patatsipaebixae, bajarapamonae jumecovënëta Cristo pelivaisi,” apo 
pajanë tsipae. Pacatojitsipatsi panevajënaeyabelia panejumecovënëtava­
napaenexa Dioso. Nexata pajitsipajë orijibia patacatsipaebavanapaenexa 
pexanialivaisi, Cristo pelivaisi. Itsiata baitsi jane ëpanacuanëjava Dioso 
paneitoroba patatsipaebavanapaenexa pejumelivaisi, bajaraëpanacua­
nëjava patsipaebavanapaenajë. 16  Nexata paxamë majotaje patacatsipae­
bicujinae, panepënëyabelia penaetomaranëjava ata jamatabëpatsipae­
bajë pexanialivaisi, Cristo pelivaisi. Apo pajitsipaenë patatsipaebinexa 
bajarapalivaisi itsaxuayo baja patavajënaeya itsamonae tsipaebapona 
bajarapalivaisi.

17 Pajivi itsamonaejavabelia navajunupaeba pexanaejava, benavaju­
nupaeba Dioso peyavenonaejavatsi. Bajarapacuenia benavajunupaeba 
pejumetaevitsi peyaiyataenexa Dioso. Bajarapajivi apo benavajunupaebi 
pijacuata pexanaejava jivi saya peyaiyataenexatsi. 18  Pajivi pijacuata nava­
junupaebabiaba: “Xanë ra bitso pexaniacuene exanabiabajë,” jai tsabiabi, 
bajarapajivi ajumematamobi. Tsipaji saya pijacuata navajunupaebabia­
ba. Itsiata baitsi jane pajivi yabara vajatuxanenë jumaitsi: “Mara pajivije 
xaniavaetsia netoponapona,” jai, nexata tojumenamatamotatsi.

Pablo pelivaisi, penajumetsënëtsilivaisi 
petsipaebaponaevi ata, yabara pelivaisi

11 �1 Natsiquejemalivaisi pecuaicuaijainë, xua exana, pijacuata bana­
vajunupaeba itsamonaejavabelia. Bajara pijinia pacuenia xanë 

ata, xua exanajë, tajacuata pacanavajunupaebijitsiatsi. Bajarapacuenia 
tajacuata pacanavajunupaebi ata tsanetsi, itsiata jitsipajë xaniavaetsia 
ajamatabëcuenesaëya patanenamuxunaevetsinexamë. 2  Bajarapacuenia 

pacanavajunupaebijitsiatsi tsipaji bitso pacaasivatsi pacuenia Dioso 
pacaasiva. Pacatojitsipatsi ëCristo panejitsipaenexa. Pacuenia petiri­
va caenë jitsipa ëpamonanexa, bajarapacuenia caenë Cristo pajitsipare. 
3  Bajayata Evapijiva yamaxëitojorobatsi dovathi penajumetsënëtsicueneta. 
Pacacacujunavatsi paxamë ata bajarapacuenia dovathi papecayamaxëi­
tojorobiyaniva. Nexata paxamë yabara jamatabëjumaitsinë mapacue­
niaje: “Dovathi meta jamatabëcuenebijianaenatsi Corinto tomarapijivi. 
Cristo meta pejitsipaejavami copabiana,” jamatabëjanë paxamë yabara. 
4 Pacacacujunavatsi penajumetsënëtsilivaisi petsipaebaponaevi papecatsi­
paebiyaniva. Tsipaji bajarapamonae pata baja paxamëjavata. Xanë Jesús 
pelivaisi pacatsipaebabiabatsi. Nexata Jesús pelivaisivecua bajarapamo­
nae saicayacuenia pacatsipaebabiabi ata, itsiata bajarapalivaisi panamu­
xunaevetabiabame xaniavaetsia. Espíritu Santo, ponë pacatsijamatabëeca, 
pelivaisi, xanë pacatsipaebabiabatsi. Nexata Espíritu Santo pelivaisivecua 
saicayacuenia bajarapamonae pacatsipaebabiabi ata, itsiata bajarapali­
vaisi ata panamuxunaevetabiabame xaniavaetsia. Xanë pacatsipaebabia­
batsi pexanialivaisi papecacapanepaelivaisinexa Diosojavabelia. Nexata 
bajarapalivaisivecua bajarapamonae saicayalivaisi pacatsipaebabiabi 
ata, itsiata panamuxunaevetabiabame xaniavaetsia. 5 Pamonae penaju­
metsënëtsilivaisi pacatsipaebabiaba, ayaijamatabëcuenevi nataeyabiaba. 
Paxanë paapóstolevinë bajarapamonae bitso panevecuaayaijamatabëcue­
nevi natane. Itsiata baitsi jane xanë bajarapamonaevecua beveliajamata­
bëcuenenënë apo nataenë. 6  Jivijavabelia xaniavaetsia livaisi tatsipaebine­
xa, apo necujani ata, itsiata xaniavaetsia yapëtaniji xua yabara tsipaebajë. 
Xaniavaetsia Jesús pelivaisi patayapëtaejava paneyapëtaenexa, pacatsita­
najamatabëcuene itajëtabiabatsi paxamëjavata itsa pacatsipaebavanapatsi 
Jesús pelivaisi.

7 Paxamëjavata itsa pacatsipaebaponaponatsi pexanialivaisi papecaca­
panepaelivaisinexa Diosojavabelia, itsacuenejavayo ata paxamëjavabelia 
apo pacavajëtsitsi. Xanë tacobeta asaëyata nacuenebabiabajë tanaevetsi­
nexa. Bajarapacuenia betajiobicuenia nacuenebabiabajë tanaevetsinexa 
pamatacabi pacatsipaebaponaponatsi Jesús pelivaisi. Nexata baja pajume­
covënëtame Jesús pelivaisi itsamatacabi panexainaenexa matacabi apo 
pevereverecaejava. 8  Itsamonae Dioso pejumecovënëtsivi itsa netoitoroba 
palata, itsiata pitajë paxamëjavata tanaevetaponaponaenexa bajarapapa­
latata. Nexata pacayavenonaponaponatsi. Bajarapacuenia paxamëjavata 
naevetaponaponajë. Paxamë apo panerajutsimë palata. 9 Nexata pama­
tacabi paxamëjavata ponaponajë, namatavenonae atanë, apo pacavajë­
tsitsi panexainaeyajuvënëjava patanerajutsinexamë. Itsiata Dioso peju­
mecovënëtsivi, Macedonia nacuaverena pepatsivi, netocapata daxita 
tanamatavenonaejava. Bajarapacuenia paxamëjavata ponaponajë itsa­
cuenejavayo ata pacavajëtsinejevatsi patacajamatabëitonotsiyaniva. Apo 

najamatabëxainaenë bexëajavabelia ata patacavajëtsinexa. 10 Yapëtaniji 
Cristo pelivaisi pepacuene pexaniajailivaisicuene. Bajaraxuata daxita 
Acaya nacuajava Cristo pelivaisi amoneya asaëya tatsipaebaponaejava, 
sivajamatabëcuenebarëyanë. 11 Itsamonae xanë yabara jamatabëcuene­
navëxaniabiaya pacajumaitsi: “Pablo raja apo pacaasiva. Bajaraxuata apo 
pacavecuapitsi palata,” pacajai. Jemajai raja bajarapamonae. Dioso raja 
yapëtane bitso patacaasivajava.

12  Itsiata tavajënaeyabelia Dioso pejumelivaisi pacatsipaebaponaenatsi 
pacavajëtsinejevatsi itsacuenejavayo ata. Pamonae penajumetsënëtsilivai­
si pacatsipaebabiaba, bajarapamonae pacamatamoyanijobabiaba papeca­
tsipaebimatamo. Bajarapacuenia papecamatamoyanijobabiabixae, nexata 
toacuenebitsi pevajënaeyabelia papecajumaitsaponaenexa: “Paxanë ata 
patonacuenebavanapajë Dioso pacuenia Pablo tonacuenebaponapona 
Dioso,” papecajainexa. 13  Bajarapamonae apo pepo apóstolevi. “Paxanë 
raja paapóstolevinë,” itsa pacajai, saya raja pacayamaxëitojoroba. Paxanë 
Cristo papijajivinë, paapóstolevinë, bajarapamonae saya panecuenecatae­
ya apóstolevi naexana. 14 Paxamë apo bepasivajamatabëcuenenabenaja­
caemë bajarapamonae. Bajarapacuenia saya bajarapamonae exanavanapa 
papecayamaxëitojorobinexa. Dovathi raja caëjëpatsi Dioso bepijaángelnë 
penaexanaenexa, bepexaniajailivaisi itajara petsipaebinë jivi petaenexa­
tsi. 15 Nexata dovathi pijajivi ata pexaniacuene itajara exanavanapae ata, 
itsiata apo besivajamatabëcuenenabenajacaetsi. Paneconivajëto bajarapa­
monae xaina, bajarapaneconivajëtota itsamatacabi Dioso naneconitsiae­
xanaena bajarapamonae.

Pacuenia Pablo apóstolenëxae nabejiobitsiaponapona yabara pelivaisi
16  Icatsia pacajumaitsitsi. Xua aeconoxae pacajumai tsanetsi, bajaraxua 

yabara pëtsa panetaneme betanematajemabinë. Bajarapacuenia pane­
tae atamë, itsiata panenamuxunaevere palivaisi pacatsipaebijitsiatsi. 
Pacuenia peyamaxëitojorobiapóstolevi ajumeurajibia pacanavajunupaeba­
biaba paneyaiyataenexa, bajara pijinia pacuenia xanë ata ajumeurajibia 
pacanavajunupaebijitsiatsi pataneyaiyataenexamë. 17 Vajatuxanenë picani 
apo nitorobi patacanavajunupaebinexa. Itsiata pacuenia pematajemabi­
nëtsi ajumeurajibia banavajunupaeba xua exana, bajarapacuenia xanë 
ata aeconoxae ajumeurajibia pacanavajunupaebijitsiatsi pataneyaiyatae­
nexamë. 18  Pamonae peyamaxëitojorobiapóstolevi, ayaijamatabëcuenevi 
nataeyabiaba. Nexata ajumeurajibia pacanajamatabëcuene vajunupae­
babiaba bajarapamonae. Nexata xanë ata bajarapacuenia ajumeurajibia 
pacanajamatabëcuene vajunupaebijitsiatsi. 19 Paxamë bitso ayailivaisi 
bepaneyapëtaevi panataneme. Itsiata apo payapëtaemë. Tsipaji saya 
jamatabëcuenebarëyaya panamuxunaevetabiabame palivaisi pacatsi­
paebabiaba peyamaxëitojorobiapóstolevi. Pacuenia pematajemabinëtsi 

ajumeurajibia banavajunupaeba xua exana, bajarapacuenia aju­
meurajibia pacanavajunupaebabiaba peyamaxëitojorobiapóstolevi. 
20 Bajarapamonae bepapijajivitonëmëcuenia pacaitorobabiabi ata, itsiata 
xaniavaetsia panamuxunaevetabiabame. Panexainaejavaxi pacavecua­
veretaponae ata, itsiata xaniavaetsia panamuxunaevetabiabame. Bijiaya 
pacanaëcotabiabi ata, itsiata xaniavaetsia panamuxunaevetabiabame. 
Pacaitabarapacababeyabiabi ata, itsiata xaniavaetsia panamuxunaeveta­
biabame. 21 Paxanë bajarapacuenia apo pacaexanaetsi pamatacabi pajina­
vanapajë paxamëjavata.

Xua yabara bajarapamonae ajumeurajibia pacanavajunupaebabiaba, 
xanë ata necaëjëpa bajarapitsicuene yabara ajumeurajibia patacanava­
junupaebinexa pataneyaiyataenexamë. 22  Bajarapamonae ayaijamata­
bëcuenevi nataeya itsa pacanavajunupaebabiaba, pacajumai tsabiabi 
paneyaiyataenexa: “Paxanë raja pajudíovinë,” pacajai tsabiabi. Xanë ata 
raja judíonënë. Itsiata bajarapacuenia apo pacajumaitsitsi pataneyaiyatae­
nexamë. Bajarapamonae pacajumai tsabiabinua: “Paxanë raja Israelpijinë 
papemomoxinë,” pacajai tsabiabi. Xanë ata raja Israelpijinë pemomonë. 
Itsiata bajarapacuenia apo pacajumaitsitsi. Bajarapamonae pacajumai 
tsabiabinua: “Paxanë raja Abrahampijinë papemomoxinë,” pacajai tsabia­
bi. Xanë ata raja Abrahampijinë pemomonë. Itsiata bajarapacuenia apo 
pacajumaitsitsi. 23  Bajarapamonae Cristo bepijajivi nataeya ajumeurajibia 
pacanavajunupaebabiaba. Xanë xaniavaetsia Cristo tonacuenebaponapo­
najë. Xanë picani apo jitsipaenë patacanavajunupaebinexa. Itsiata Cristo 
tatonacuenebaponaponaejava, xanë ajumeurajibia pacanavajunupaebiji­
tsiatsi. Pacuenia pematajemabinëtsi ajumeurajibia banavajunupaeba xua 
exana, bajarapacuenia ajumeurajibia pacanavajunupaebijitsiatsi. Itsiata 
mapacuenia pacanavajunupaebijitsiatsije. Xanë bitso Cristo tonacueneba­
ponaponajë bajarapamonae matatoxenetsia. Bajarapamonae matatoxene­
tsia xanë bitso nejumaconibabeyabiaba penaneconitsivi pejumaconibabe­
yabiabimacata. Bajarapamonae matatoxenetsia nenaneconitsiaexanabiaba 
penaneconitsivi pejebabiabibota taneetsinexa. Bajarapamonae matato­
xenetsia anijatonë imoxo tanebeyaxuababiabi. 24 Cinco xuabeje judíovi 
nevaetaba tanenaneconitsiaexanaenexa. Caenevaetabi canacujitsia neju­
maconibabeyabiaba penaneconitsivi pejumaconibabeyabiabimacata. Itsa 
nejumaconibabeyabiaba, treinta y nueve xuabeje nejumaconibabeyabiaba 
caenevaetabita. 25 Acueyabi icatsia xuabeje apo judíovi nevaetaba tane­
naneconitsiaexanaenexa. Bajaraxuanë saicaya naebota nejumaconibabia. 
Icatsia itsamatacabijavabelia caeto judíovi ibotonëta netsecona. Acueyabi 
pijinia panamutobeje menia barcota tanaponaejavata, acueyabi xuabeje 
nayabubunajë manuameneta. Caepayajopaetanë, caemeravi, caematacabi 
yajava, manuameneta juenajetarucajë. 26  Xanë ayaicuenia jinarutabiaba­
jë Cristo pelivaisi jivi tatsipaebaponaenexa. Nexata itsajavata netsiayai 

tsabiabi menia taponabiabijava. Itsajavata namutua itsa ponajë, netsiayai 
tsabiabi tanevecuanacobetoxotsinexa tacobecovëjavaxi. Itsajavata netsia­
yai tsabiabi tajanacuapijivi taneitsacueniabinexa. Itsajavata netsiayai 
tsabiabi saicayanacuapijivi taneitsacueniabinexa. Itsajavata netsiayai 
tsabiabi tomaranëjava, petusato nacuanëjava ata, manuamenejava ata. 
Itsajavata netsiayai tsabiabi pamonaejava Dioso bepejumecovënëtsivi 
penataevijava. 27 Itsajavata bitso nacuenebabiabajë. Cueranabiabajënua. 
Itsajavata apo majitabiabinë. Itsajavata bitso tajani tsabiabi. Meranua 
jitsipabiabajë. Itsajavata taxaejava xaenejevanë ponaponabiabajë. 
Itsajavata bitso aquenë tsabiabi apo taxainaexae tanaxatatsijava.

28  Bajaraxua icatsia pematatsënëa mapacueneje. Caematacabi cana­
cujitsia bitso sivanajamatabëxainabiabajë caetomarapijivi canacujitsia, 
Dioso pejumecovënëtsivi. 29 Pajivi jamatabëcuenecuerana Dioso pejume­
covënëtsijava, xanë ata sivajamatabëcuenecueranabiabajë. Pajivi itsajivi 
pejamatabëcueneta pibisiacuene exanaeyaexanatsi pejopaenexa Dioso 

pejumelivaisivecua, bajarapajivi yapijiviauranë tsabiabi Diosojavabelia. 
Baraanaepanabiabajënua pajivi pejamatabëcueneta jopaeyaexanatsi. 
30 Itsajivi itsa nitoroba tanajamatabëcuenevajunupaebinexa, nexata naja­
matabëcuenevajunupaebianajë tanajamatabëcueneitajëtsinexa tajama­
tabëcuenefaefaenaejava. 31 Vajatuxanenë Jesucristo paxa Diosojavabelia 
pexaniajamatabëcuene berajutabiabatsi daxitamatacabijavabelianexa. 
Dioso baja cajena yapëtane jivi tatsipaebilivaisi pexaniajaicuene. 32  Imata 
ponaponajë Damasco tomarata. Nexata pepo iraevetsinë, Aretasvënënë, 
eveta bajarapaira. Nexata pijajivitonë eveta Damascotomara. 
Damascotomara matatoyorotsia yacaranata piaitayaëibopanaxaneto­
ta. Bajara payacaranatsijavaxaneto ibopananë mataropotsia catsanaeya 
pefaratsijava. Bajaraxua apia athëbëabetsia pacuenia pinijinaejavaxa­
neto apia. Nexata Damascotomara pevetsinë pijajivi itoroba tanevajë­
naeevetsinexa pabaupajava pitsapaejitsianë picani bajarapatomaravecua. 
Bajaraponë itoroba pijajivi tanevaetabinexa tanecaponaenexa picani 
penaneconitsivi pejebabiabiboyabelia. 33  Itsiata baitsi jane itsamonae 
Dioso pejumecovënëtsivi bemapirecuenia pexanaejavaxanetoënëta nee­
caeyaexana. Nexata Damascotomara matatoyorotsia peyacaranatsi ibo­
panaxanetojumabelia neyamaëyacopareca athëbëyo perucaeventanavojo­
tualia. Bajarapacuenia Damasco tomarata vecuapanepajë Damascotomara 
pevetsinë pijajivi.

Pacuenia Pablo navajunupaeba bemajitsinaebota vajatuxanenë 
petsitanaitajëtabiabijavatsi yabara pelivaisi

12 �1 Apo netsitaxanepanae picani ajumeurajibia patacanavajunupae­
binexa. Itsiata baitsi jane pamonae peyamaxëitojorobiapóstolevi, 

ajumeurajibia pacanavajunupaebabiaba saya paneyaiyataenexa. Nexata 
xanë ata ajumeurajibia pacanavajunupaebatsi bemajitsinaebota vaja­
tuxanenë Jesucristo tanetsitanaitajëtabiabijava. Neyapëtaeyaexananua 
pajamatabëcuenelivaisi xaina xuanë ata netsitajëtabiaba. 2-3  Catorce 
pavaibeje xainajë tanecapanepaecujinae athëbëabetsia Dioso pijanacua­
yabetsia. Apo nayapëtaenë athëbëabetsia tanecaponaejava taperabëto 
yajava. Itsa jume, ëtajamatabëcuene meta saya capona. Caenë Dioso 
yapëtane pacuenia necapona athëbëabetsia. 4 Itsiata necapona paraí­
sojavabetsia. Bajarajotatsia jumetaniji Dioso muetsia pexainabuatsili­
vaisi. Bajarapalivaisi Dioso apo netocopatsi tatsipaebinexa itsajivi ata. 
5 Bajarapacuenia athëbëabetsia tanecaponaejava tanavajunupaebinexa, 
necaëjëpa picani jivi taneyaiyataenexa. Itsiata apo navajunupaebabia­
binë tsane bajaraxua. Ëtasaëjibijava saya navajunupaebabiabianajë. 
6  Ayailivaisi picani xainajë ajumeurajibia tanavajunupaebaponaenexa 
pacuenia taniji athëbëtatsia. Ajumeurajibia itsa navajunupaebaponaeji­
tsipajë, apo navajunupaebaponaenë tsipae betanematajemabinëcuenia. 

Tsipaji ëpexaniajailivaisi navajunupaebaponaejitsipajë. Itsiata baitsi jane 
apo navajunupaebaponaenë tsane daxita xua yapëtaniji. Tsipaji apo jitsi­
paenë bajarapalivaisita jivi taneyaiyataenexa. Biji rajane jitsipajë jivi 
taneyaiyataenexa taexanaponaejava yabara, livaisi tatsipaebaponaejava 
ata yabara.

7 Dioso netocopata tanavixaetaeyabinexa. Bajarapacuenia Dioso neto­
copata tanavixaetaeyabiabinexa tajacuata tanabarajamatabëjumaitsiya­
niva mapacueniaje: “Xanë baja cajena pinijicuene Dioso netsitajëtabiaba 
xua itsajivi ata apo tae. Bajaraxuata bitso xanë ayaijamatabëcuenenënë 
daxitajivi matatoxenetsia,” tanabarajamatabëjaiyaniva, Dioso netocopa­
ta tanavixaetaeyabiabinexa. Dioso netocopata dovathi pejamatabëcue­
neta tanevixaeitonotabiabinexa daxitamatacabi. 8  Diosojavabelia picani 
vajëtajë acueyabi xuabeje tanevecuaajibiaexanaenexa bajarapavixae. 
9 Itsiata baitsi jane vajatuxanenë nejumaitsi mapacueniaje: “Jume. Apo 
cavecuaajibiaexanaetsi tsane. Bitso casivatsi. Nexata cayavenonaenatsi 
daxita xua namatavenoname. Pajivi apo jamatabëcuenecaëjëpae atatsi 
pesaëta tanetonacuenebinexa tajacuene, itsiata baja itsa caëjëpatsi tane­
tonacuenebinexa, nayapëtane tayavenonaecuene,” nejai vajatuxanenë. 
Bajaraxuata vajatuxanenë pijacuene tatonacuenebinexa, xanë tasaëta 
apo tanejamatabëcuenecaëjëpaejava, nasivajamatabëcuenebarëyanë. 
Tsipaji Cristo pesaëta neyavenonabiaba daxitacuene yabara. 10 Apo tane­
jamatabëcuenecaëjëpaexae tasaëta tatonacuenebinexa vajatuxanenë 
pijacuene, nasivajamatabëcuenebarëyanë tsabiabi. Itsamonae pibisiacue­
nia itsa nebijataeyabiaba Cristo pijajivitonëxaenë, nasivajamatabëcue­
nebarëyanë tsabiabi. Itsacuenejavaxi itsa namatavenonabiabajë, itsiata 
nasivajamatabëcuenebarëyanë tsabiabi. Itsamonae itsa nebejiobiaexa­
nabiaba Cristo pijajivitonëxaenë, itsiata nasivajamatabëcuenebarëyanë 
tsabiabi. Itsa netsiayapëbeje tsabiabi tatonacuenebinexa Cristo pija­
cuene, itsiata nasivajamatabëcuenebarëyanë tsabiabi. Tsipaji paepato­
ta apo nejamatabëcuenecaëjëpae, bajarapaepatota vajatuxanenë bitso 
nejamatabëcueneyavenonabiaba.

Pacuenia bitso Pablo sivanajamatabëxaina Dioso 
pejumecovënëtsivi, Corinto tomarapijivi, yabara pelivaisi

11 Pamonae peyamaxëitojorobiapóstolevi, saya jivi peyaiyataenexatsi 
ajumeurajibia navajunupaebabiaba pacuenia pematajemabinëtsi banava­
junupaeba ajumeurajibia. Bajarapacuenia xanë ata navajunupaebajë. Apo 
jitsipaenë picani tanavajunupaebinexa. Paxamë xaniavaetsia itsa pane­
vajunupaebijitsipame pacuenia exanaponaponajë paxamëjavata, nexata 
xanë tajacuata apo navajunupaebinë tsipae. Beveliajamatabëcuenenë 
atanë, itsiata pamonae peyamaxëitojorobiapóstolevivecua, xanë apo beve­
liajamatabëcuenenënë. 12  Paxamëjavata itsa ponaponajë, netsiayapëbeje 

ata, bajayajebi pacatsitaexanaponaponatsi pacuenia Dioso nitoroba. 
Pacatsipaebaponaponatsi Jesús pelivaisi. Nexata pacatsitaexanabiabatsi 
pinijicuene taexanaejava Dioso pesaëta. Nexata paneyapëtaneme Dioso 
taneyavenonabiabijava. 13  Pacuenia taniji daxita Dioso pejumecovënë­
tsivi, bajarapacuenia paxamë ata pacatanetsi. Nexata itsamonae Dioso 
pejumecovënëtsivivecua bepaveliajamatabëcuenevimë, apo pacataetsi. 
Itsamonae Dioso pejumecovënëtsivi, neyavenonabiaba itsajota namatave­
nonajë. Itsiata bajarapacuenia paxamë ata pataneyavenonaenexamë, apo 
pacavajëtsitsi. Pamatacabi ponaponajë paxamëjavata, apo pacavajëtsitsi 
itsacuenejavayo ata. Pëtsa itsiata bajaraxua pasivanajamatabëxainame. 
Biji rajane pasivajamatabëcuenebarëyamëre itsacuenejavayo ata apo 
patacavajëtsijava.

14 Mabaja panamutotaje, acueyabi namuto taponaenexa paxamëja­
vabelia naxaniavaetaponaponajë baja. Itsiata apo pacamatamoyanijobi 
tsanetsi Dioso pejumelivaisi patacatsipaebimatamo. Tsipaji palata apo 
jitsipaenë. Jitsipajë rajane xaniavaetsia panejumecovënëtsinexa Dioso. 
Bepataximë pacatanetsi. Pacuenia pejevaxi paxajavabelia apo rajutsi 
palata paxa penaevetsinexa, bajara pijinia pacuenia paxamë ata apo 
panerajutsimë palata tanaevetsinexa. 15 Xanë patacayavenonaenexa, 
mapacuenia exanaejitsipajëje. Daxita taxainaejavami, veretsipajë jama­
tabëcuenebarëyaya. Tasaëtsaponaponaeepatojebi abaxë mapanacuataje, 
pacayavenonabiabijitsipatsi. Bajarapacuenia pacayavenonabiabijitsipa 
patacajamatabëcueneyavenonaenexa, xaniavaetsia Dioso panejumecovë­
nëtsinexa. Tavajënaeyabelia bitso pacaasiva tsaponae atatsi, itsiata covë 
paxamë juya bevelia saya paneasivamë tsaponae.

16  Itsamonae paxamëyajuvënëvi xanë yabara jamatabëcuenenavëxa­
niabiaya jumai tsabiabi: “Xaniajai. Vaxaitsi Pablo apo rajutsitsi palata, 
Dioso pejumelivaisi vajanacatsipaebimatamo. Itsiata Pablo piaitatsaca­
në. Nexata meta itsacuenia nacayamaxëitojorobiaya nacavecuapitabiaba 
palata,” jai tsabiabi itsamonae xanë yabara. 17 Itsanë ata cajena, paxa­
mëjavabelia xanë taitorobiviyajuvënënë, yamaxëitojorobiaya palata apo 
pacavecuapitsi. 18  Itorobajë baja Tito peponaenexa paxamëjavabelia pape­
cataenexa. Itorobajënua itsanë Dioso pejumecovënëtsinë Tito peyajavapo­
naenexa. Nexata pamatacabi Tito ponapona paxamëjavata, ¿pacavajëta 
tsaja palata? Jume. Apo pacavajëtsi cajena. Paxanëbeje Titobeje panaja­
matabëcuenejëpajëbeje. Nexata panacuenejëpajëbeje.

19 Panesivajamatabëjumaitsimë raeta: “Bajarapacuenia Pablobana 
nacanajamatabëcuenelivaisipaeba saya penayajivicuaicuaijainexa 
vaxaitsi vajananeconitsiaexanaeyaniva,” panesivajamatabëjamë raeta. 
Bajarapacuenia itsa pacanavajunupaebatsi, apo pacanavajunupaebi­
tsi patacujunavixae patanenaneconitsiaexanaejavamë. Pacatsipaebatsi 
raja Dioso pitabarata pacuenia Cristo panetojitsipa. Tajamonae bitso 

patacaasivavi, daxita palivaisi baja pacatsipaebabiabatsi, pacatsipaebabia­
batsi patacajamatabëcuene yavenonaponaenexa. Nexata bajarapalivaisi 
panevajënaeyabelia pacatsijamatabëvitsabaponaena Dioso papijajivixae­
më. 20 Pamatacabi ponaenajë paxamëjavabelia, bitso meta najamatabëxai­
naeya patsianajë paxamëjavata. Aeconoxae pajitsipame tapatsinexa paxa­
mëjavata. Itsiata meta itsa patsianajë paxamëjavata, apo pajitsipaemë 
tsane patacananeconitsiaexanaenexa. Tsipaji meta apo pacacaxitajarabi 
tsanetsi pexaniacuenia panejinavanapaejavata pacuenia pacatojitsipatsi. 
Itsa patsianajë paxamëjavata, pacataenatsi meta panenajumeanaenotabia­
bijava. Pacataenatsi meta panenacaëbabiabijava ata. Pacataenatsi meta 
panenabaraanaepanabiabijava ata. Pacataenatsi meta apo paneyaveno­
naejava itsajiviyo ata. Pacataenatsi meta itsamonae pepëya pibisiacuenia 
najumetsënëtsia panebaracuaicuaijaitsabiabijava ata. Pacataenatsi meta 
itsamonaevecua paayaijamatabëcuenevimë panenataeyabiabijava ata. 
Pacataenatsi meta apo panenajamatabëcuenejëpaexae navecuanatsa­
naeya panejinavanapaejava ata. 21 Paxamëjavata icatsia itsa patsianajë, 
Dioso meta pitabarata pacayapijiviaura tsanetsi pibisiacuene paneexa­
navanapaejava yabara. Bajaraxuata bitso pacasivanajamatabëxainatsi 
icatsia patacataenexalia. Tsipaji itsa apo pajinavanapaemë tsane pacuenia 
pacaitorobatsi, patacasivajamatabëcuenebarëyajavami, nevecuaajibi meta 
tsane. Paxamëyajuvënëvi bajayatajavaverenacujinae pibisiacuene pexana­
vanapaexae, sivajamatabënuenajë. Bajarapamonae pibisiacuene pexana­
vanapaejava pevitota, apo sivajamatabëcuenebëjai. Apo jamatabëcopatsi­
nua pibisiacuene pexanavanapaejava pevitota.

Pacuenia icatsia Pablo itaveta Corinto tomarapijivi 
Diosojavabelia penaneconitsiyaniva yabara pelivaisi

13 �1 Aeconoxae baja icatsia ponaejitsianë paxamëjavabelia acueyabi 
namutonexa. Pibisiacuene pexanaejivi yabara, Dioso pejumelivai­

sibaxutota jumaitsi mapacueniaje: “Pajivi pibisiacuene exana, xanepana 
pevajunupaebinexatsi anijajivibeje, acueyabi pajivibeje ata, petaevitsi. 
Nexata xuacujinae xanepana jane baja penaneconitsiaexanaenexatsi,” jai 
Dioso pejumelivaisibaxutota. Nexata paxamëjavabelia itsa patsianajë, 
bajarapacuenia xanë pacananeconitsiaexanaenatsi. 2  Imata panamutomi 
pacaitavetatsi daxita paxamë pibisiacuene paneexanavanapaejava pane­
copatsinexa, Diosojavabelia panenaneconitsiyaniva. Bajarapacuenia ita­
vetajë itsamonae ata pibisiacuene pexanavanapaeyaniva. Aeconoxae tajë 
pacavecuaponaponae atatsi, pacatoyaquinatsi icatsia patacaitavetsinexa 
pibisiacuene paneexanaeyaniva. Icatsia paxamëjavabelia itsa patsianajë, 
pacananeconitsiaexanaenatsi padaxitamë. Caejivi ata apo bejiobiatae­
në tsane pibisiacuene pexanaeneconi yabara. 3  Itsa pacananeconitsiae­
xanaenatsi, ajumesaënë tsane patacananeconitsiaexanaenexa. Nexata 

bajarajota xaniavaetsia paneyapëtaename tayajavacuaicuaijaitsabiabijava 
Cristo. Cristo baja cajena piajamatabëcuenesaëjava, pacatsitanajama­
tabëcueneitajëta itsa pacayavenonaponapona paxamëjavata. 4 Xaniajai 
rabaja. Pacuenia vaxaitsi mapanacuapijivitsi ajamatabëcuenesaëjibitsi, 
bajara pijinia itsi Cristo ata mapanacuata itsa naexana pacuenia vaxai­
tsi banaexanatsi. Nexata Cristo cruzata itsa beyaxuabatsi, Dioso pesaëta 
icatsia asaëyaexanatsi petëpaecujinae. Paxanë pajamatabëcuenesaëji­
bi atanë, itsiata aeconoxae Dioso pesaëta Cristo payajavajinavanapajë 
patacajamatabëcueneyavenonaenexa.

5 Jica jane. Panajamatabëcuenelivaisiëjëre itsa xaniajai pepacuene Cristo 
papijajivimë. Itsa pepacuene Cristo papijajivimë, nexata payapëtaename 
Cristo papecayajavaponaponaejava. Itsa Cristo apo papijajivimë, nexata 
Cristo apo pacayajavaponaponae. 6 Paxanë pajamatabëjumaitsinë paxamë 
yabara mapacueniaje: “Corinto tomarapijivi vaxaitsi itsa nacacueneca­
naëjëtsiana, xaniavaetsia yapëtaena pepacuene Cristo pijajivicuenetsi,” 
pajamatabëjanë. 7 Pacatovajëtaponatsi Diosojavabelia pibisiacuene panee­
xanaponaeyaniva. Bajarapacuenia itsa pacatovajëtaponatsi Diosojavabelia, 
itsajamatabëcuene apo pacasivanajamatabëxainaetsi. Nexata apo pajama­
tabëjumaitsinë paxamë yabara: “Itsa bajarapamonae xaniavaetsia jinava­
napaena, nexata pijinia daxitajivi nacayapëtaena pepacuene apóstolevicue­
netsi,” apo pajamatabëjanë paxamë yabara. Bajarapacuenia Diosojavabelia 
pacatovajëtatsi tsipaji pacatojitsipatsi ëpexaniacuene paneexanavanapaeja­
va. Xaniavaetsia itsa pajinavanapaename, nexata itsa papatsianajë paxa­
mëjavabelia, ajibi tsane patacayabarananeconitsiaexanaejava. Pacuenia 
Cristo panetocopata patananeconitsiaexanaenexa pijaneconi pexainaevi, 
bajarapacuenia apo pacaexanaetsi tsane. 8  Tsipaji acuenebi patananeco­
nitsiaexanaejava pajivi baja jumecovënëta pexaniajailivaisi, Jesucristo 
pelivaisi. Pananeconitsiaexanaenajë ëpijaneconi pexainaevi. 9 Aneconijibia 
itsa pajinavanapaename, acuenebi patacananeconitsiaexanaenexa. Itsiata 
pacasivajamatabëcuenebarëyatsi. Tsipaji apo paxainaemë paneconi yabara 
pacananeconitsiaexanaejitsiatsi. Pacatovajëtaponatsinua Diosojavabelia 
panevajënaeyabelia panejamatabëcuenevitsabaponaenexa Dioso paneju­
mecovënëtsijava. 10 Pacatoyaquinaliatsi mapabaxutoje taponaevajënaeya 
paxamëjavabelia tavajënaelia panenajamatabëcuenexanebinexa pibisia­
cuene paneexanaejavavecua. Nexata itsa patajopaeliajë paxamëjavabelia, 
apo pacabijatae tsanetsi. Apo pacananeconitsiaexanaetsinua tsane. Dioso 
nitoroba patacaevetsinënexa. Nexata itsa patsialiajë paxamëjavabelia, apo 
jitsipaenë tsane patacananeconitsiaexanaenexa. Biji rajane jitsipajë pataca­
jamatabëcuene saëyaexanaejava panevajënaeyabelia paneajamatabëcuene­
saënexa Dioso panejumecovënëtsijava.

11 Tajamonae, pajamatabëcuenebarëyamëre tsavanapae. 
Panevajënaeyabelia panajamatabëcuene vitsabiaexanaponare Dioso 

panejumecovënëtsijava. Panamuxunaevere palivaisi pacatoyaquinalia­
tsi. Najamatabëcuenejëpaeya pajinavanapare jamatabëcuenexanepa­
naeya. Dioso vajanacaasivanë. Bajaraponë jamatabëcuenexanepanaeya 
nacajinavanapaeyaexana. Nexata Diosojavabelia pacatovajëtabiabatsi 
Dioso papecayajavaponaponaenexa. 12  Paxamë ata Dioso panejumeco­
vënëtsixae, xaniavaetsia nasivaya namataenetsia panabajacobabiabare. 
13  Daxita pamonae Dioso pejumecovënëtsivi, majota pejinavanapaevije, 
pacabajacobalia.

14 Pacatovajëtabiabatsi Diosojavabelia vajatuxanenë Jesucristo papeca­
yavenonabiabinexa. Pacatovajëtabiabatsinua itsamonae ata asivaya pane­
taenexa pacuenia paxamë ata Dioso pacaasiva. Pacatovajëtabiabatsinua 
Espíritu Santo ata papecayajavaponaponaenexa. 

Pacuenia Pablo toyaquina mapabaxutoje Dioso pejumecovënëtsivi, 
Galacia nacuapijivijavabelia, yabara pelivaisi

1 �1 Xanë Pablonë, apóstolenënë. Jivi pejamatabëcueneta apo nito­
robi tatsipaebaponaenexa Jesucristo pelivaisi. Nitorobabeje raja 

Jesucristobeje, paxa Diosobeje, ponë icatsia Jesucristo asaëyaexanatsi 
petëpaecujinae. 2  Pacatoyaquinatsi mapabaxutoje paGalacia nacuapijivi­
më, Dioso panejumecovënëtsivi. Daxita majota Dioso pejumecovënëtsivi 
pacajamatabënajinalia. 3  Pacatovajëtabiabatsi vaxa Diosojavabelia, vajatu­
xanenë Jesucristojavabelia ata, papecaitaxutotsoniataenexa jamatabëcue­
nexanepanaeya panejinavanapaenexa. 4 Pacuenia vaxa Dioso itorobatsi, 
vajatuxanenë Jesucristo pijacuata tonacaeveta pebeyaxuabinexatsi pibi­
siacuene vajaexanaeneconi yabara. Nexata Jesucristo pejamatabëcueneta 
vaxa Dioso aneconijibia nacatane. 5 Bajaraxuata vaxaitsi Diosojavabelia 
jumaitsitsi tsabiabi: “¡Xamë Diosomë, bitso ayaijamatabëcuenenëmë!” jai­
tsi tsabiabi daxitamatacabijavabelianexa. Bajara itsi tsane.

Pacuenia baja Jesús pelivaisivecua pematatsënëa ajibi 
itsalivaisi jivi pecapanepaelivaisinexatsi yabara pelivaisi

6  Paxamë saya caematacabibejecujinae, pacopabame Dioso panejume­
covënëtsijava. Bajaraxuata xanë bitso pacasivajamatabëcuene nabenaja­
catsi. Jesucristo picani pejamatabëcueneta, Dioso pacaitaxutotsoniatane 
itsa pacajunata papecacapanepaenexa. Itsiata baja aeconoxae jamatabë­
cuenenavëxaniabiaya pavecuanajamatabëcuene pënëyorotame saicaya­
livaisijavabelia, bepapecacapanepaelivaisinexa itajara panejumetaexae. 
7 Itsiata baitsi jane baja pematatsënëa ajibi itsalivaisi papecacapanepae­
livaisinexa. Itsamonae pata paxamëjavata livaisi papecatsipaebinexa. 

Mapabaxutoje San 
Pablo toyaquina Galacia 

nacuapijivijavabelia

Bajarapamonae pata papecajamatabëcuene naepatajërëcaeyaexanaenexa. 
Bajarapamonae saicayalivaisi jamatabëpacatsipaebapona panecopabinexa 
panejumecovënëtsijava pexanialivaisi, Jesucristo pelivaisi. 8  Copiaya baja 
cajena paxanë pacatsipaebatsi pexanialivaisi, Jesucristo pelivaisi, pape­
cacapanepaelivaisinexa Diosojavabelia. Nexata acuenebi paxanë pataito­
thianaenexa bajarapalivaisi. Athëbëvetsica pepatsinë ata tsipae, ángelnë, 
acuenebi piaitothianaenexa bajarapalivaisi. Jesucristo pelivaisivecua, 
saicayalivaisi, itsa pacatsipaebijitsipatsi, nexata Diosojavabelia panane­
conitsipajë. Nexata Dioso panenaneconitsiaexanaejitsipa daxitamataca­
bijavabelianexa. 9 Copiaya baja cajena pacuenia pacatsipaebatsi, bajara 
icatsia pacuenia aeconoxae ata pacatsipaebatsi. Pajivi Jesucristo pelivaisi­
vecua, saicayalivaisi pacatsipaeba bepapecacapanepaelivaisinexa itajara, 
nexata bajarapajivi Dioso naneconitsiaexanaenatsi daxitamatacabijavabe­
lianexa. Tsipaji pacacopatsiaexana panejumecovënëtsijava pexanialivaisi, 
Jesucristo pelivaisi.

10 Payapëtaneme rabaja xua yabara bajarapacuenia pacajumaitsitsi. 
Bajarapacuenia itsa pacajumaitsitsi, apo pacajumaitsitsi saya jivi tanesi­
vabarëyanexa. Jume cajena. Jivi apo nesivabarëya ata Jesucristo peli­
vaisi jivi tatsipaebaponaejava yabara, itsiata jitsipajë jivi tatsipaebinexa 
Jesucristo pelivaisi, Dioso tanesivajamatabëcuenebarëyanexa. Saya jema 
jivi livaisi itsa tsipaebijitsipajë saya tanesivabarëyanexa, nexata pacuenia 
Jesucristo nitoroba, apo tsipaebaponaenë tsipae. Nexata Jesucristo apo 
pijajivitonënë tsipae.

Pacuenia Pablo Dioso junatatsi apóstolenënexa yabara pelivaisi
11 Tajamonae, jitsipajë patacatsipaebinexa mapalivaisije. Palivaisi 

tsipaebaponajë jivi pecapanepaelivaisinexatsi Diosojavabelia, bajarapa­
livaisi itsajivi ata pejamatabëcueneta apo pexanaelivaisi. 12  Itsajivi ata 
cajena bajarapalivaisi apo netsipaebi. Jesucristo raja neyapëtaeyaexa­
na bajarapalivaisi. Nexata Jesucristo nitoroba jivi tatsipaebaponaenexa 
bajarapalivaisi.

13 Panevënëlivaisitaneme rabaja pacuenia exanaponaponajë pamata­
cabi abaxë jumecovënëtajë Dioso Moiséspijinëta penajumecopatsilivaisi. 
Bajarapalivaisi Dioso Moiséspijinëta najumecopata pajudíovinë pataju­
mecovënëtsinexa. Panevënëlivaisitanemenua pacuenia barajinabiabajë 
Jesucristo pijajivi. Apo itaxutobejiobiataeyabiabinë cajena tsiquirijavayo 
ata. Jamatabëverebiaxuababiabajë Jesucristo pijajivi. 14 Xanë abaxë itsa 
pevëjëatonë, jumecovënëtajë bitso Dioso Moiséspijinëta penajumecopa­
tsilivaisi. Xanë bitso asaëyata jumecovënëtsiaponaponajë bajarapalivai­
si pitorobicuenia. Daxita pamonae pevëjëavi judíovi, Israel nacuapijivi, 
matatoxenetsia xanë bitso casaënë tajumecovënëtsijava bajarapalivaisi. 
15 Itsiata baitsi jane tanaexanaevajënaeya ata, Dioso nitapeta Jesucristo 

tajumecovënëtsinexa. Dioso taneitaxutotsoniataexae, nejunata apóstole­
nënexanë. 16 Nexata pamatacabi ponajë Damasco tomarabelia, namutoe­
patota Dioso netsitajëta pexënato. Nexata Dioso neyapëtaeyaexana pexë­
nato pelivaisi. Bajarapacuenia Dioso pexënato pelivaisi neyapëtaeyaexana 
tatsipaebaponaenexa apo judíovijava. Nexata Dioso taneyapëtaeyaexa­
naecujinae pexënato pelivaisi, apo ponaenë itsajivijavabelia ata tayani­
jobinexa Dioso pexënato pelivaisi. Apo ponaenë tanemuxujiobinexanua 
Dioso pexënato pelivaisita. 17-18  Pamatacabi namutoepatota Dioso netsi­
tajëta pexënato, apo naviatecaenë Jerusalén tomarabelia tayanijobinexa 
pamonaejavabelia xanëvecua copiaya exanatsi apóstolevi. Biji rajane rovia 
paliajë Damasco tomarabelia. Nexata Damasco tomarata tapatsicujinae, 
caenënë ponajë Arabia nacuayabelia, petusato nacuayabelia. Nexata petu­
sato nacuata Dioso xaniavaetsia neyapëtaeyaexanapona pexënato pelivaisi. 
Bajaraxuacujinae icatsia bexëa Arabia nacuaverena naviarenajë Damasco 
tomaraberena. Bajaraxuacujinae tapuaxainae baja acueyabi pavaibeje taju­
mecovënëtsicujinae Dioso pexënato pelivaisi, ponajë jane baja Jerusalén 
tomarabelia apóstolenë Pedro tacaxitajarabinexa. Nexata Jerusalén 
tomarata, Pedrojavata, naponaponajë quince pamatacabibeje. 19 Itsiata 
Jerusalén tomarata pematatsënëa itsaapóstolenë apo taenë. ËSantiago 
saya, vajatuxanenë pejuyapijinë, taniji. 20 Xaniavaetsia pacajumaitsitsi 
Dioso pitabarata. Palivaisi pacatoyaquinatsi, pexaniajailivaisi cajena.

21 Jerusalén tomarata taponaponaecujinae, ponajë icatsia Siria nacuaya­
belia Jesucristo pelivaisi jivi tatsipaebaponaenexa. Ponajë Cilicia nacua­
yabelia ata. 22  Jesucristo pelivaisi jivi itsa tsipaebanajetarucajë, Jesucristo 
pelivaisi pejumecovënëtsivi, Judea nacuapijivi, abaxë apo neyapëtae. 
Tsipaji abaxë Judea nacuata apo tsipaebaponaenë Jesucristo pelivaisi. 
23  Bajarapamonae saya nevënëlivaisitane itsamonae xanë yabara peju­
maitsijava: “Ponë pina nacabarajinabiaba Jesucristo pelivaisi vajajume­
covënëtsivi, aeconoxae pina baja bajaraponë ata jumecovënëta. Nexata 
pina itsamonae ata pejumecovënëtsinexa Jesucristo pelivaisi, bajarapo­
në tsipaebapona. Bajarapalivaisi yabara bajaraponë jamatabënacavere­
biaxuaba picani,” pejaijava, itsamonae xanë yabara nevënëlivaisitane 
Judea nacuapijivi, Jesucristo pelivaisi pejumecovënëtsivi. 24 Bajaraxuata 
Judea nacuapijivi, Jesucristo pelivaisi pejumecovënëtsivi, jumai tsabiabi 
Diosojavabelia: “Diosomë, bitso ayaijamatabëcuenenëmë. Tsipaji Pablo 
ata najamatabëcuenecopatsiaexaname nexënato Jesucristojavabelia,” jai 
tsabiabi xanë yabara.

Pacuenia Pablo pevëna apóstolevi Jerusalén tomarata 
xaniavaetsia copiapitatsi yabara pelivaisi

2 �1 Jerusalén tomarata naropotajë Jesucristo pelivaisi jivi tatsipae­
banajetarucaenexa Siria nacuajava, Cilicia nacuajava ata. Nexata 

Jesucristo pelivaisi jivi tatsipaebanajetarucaecujinae bajarapanacua­
bejejava, catorce pavaibejecujinae matapania icatsia patajë tacovëya­
berena, Jerusalén tomarata. Bernabébeje Titobeje barëpatajë. 2  Patajë 
Jerusalén tomarata tsipaji Dioso nitoroba tapatsinexa Jerusalén tomarata. 
Nexata Jerusalén tomarata Dioso pejumecovënëtsivi ëpenamatacaito­
robivi penacaetuatsijavata, navajunupaebajë bajarapamonaejavabelia. 
Bajarapacuenia navajunupaebajë Dioso pejumecovënëtsivi penamatacaito­
robivijavabelia, taneyapëtaenexa Jesucristo pelivaisi tatsipaebaponaejava 
apo judíovijava pecapanepaelivaisinexatsi Diosojavabelia. Bajarapacuenia 
navajunupaebajë Dioso pejumecovënëtsivi penamatacaitorobivijavabe­
lia tsipaji jamatabëjumaitsinë: “Maraeta pamonae apo pejitsipaecue­
nia, tsipaebaponajë apo judíovijavaje,” jamatabëjanë. Itsiata baitsi jane 
Dioso pejumecovënëtsivi penamatacaitorobivi, tsitaxanepanatsi pacuenia 
tsipaebaponajë apo judíovijava. 3  Bajarapacuenia tanavajunupaebixae, 
taneyanabinë Tito, apo judíonë ata, Dioso pejumecovënëtsivi penama­
tacaitorobivi pajudíovinë patajacuenia apo perabëcaucutsiaexanaetsi. 
Baitsi apo boupiperabëcaucutsiaexanaetsi. 4 Itsamonae, judíovi, Jesucristo 
pelivaisi apo jumecovënëtsi. Nexata bajarapamonae Jesucristo pelivaisi 
bepejumecovënëtsivicuenia, saya jema najunua paxanë Jesucristo peli­
vaisi patajumecovënëtsivijavaberena. Bajarapamonae picani jitsipa Tito 
peperabëcaucutsiaexanaenexatsi. Itsiata apo perabëcaucutsiaexanaetsi. 
Bajarapamonae saya jema najunua patanenaitaxutocaevetsinexa pata­
netaenexa jamatejema patavecuajinavanapaejava Dioso Moiséspijinëta 
penajumecopatsilivaisi, palivaisimi patajasalinaivi jumecovënëta. 
Bajarapalivaisi patajumecovënëtsijavami, pacopatajë baja Jesucristo 
pejamatabëcueneta. Nexata pamonae panenaitaxutocaeveta, jamatabë­
panejumecovënëtsiaexana picani icatsia Dioso Moiséspijinëta penaju­
mecopatsilivaisi. 5 Itsiata baitsi jane tsiquirijavayo ata apo paexanaenë 
pacuenia bajarapamonae paneitoroba. Nexata Jesucristo pelivaisi jivi itsa 
patsipaebaponajë, apo payajavatsipaebaponaenë Dioso Moiséspijinëta 
penajumecopatsilivaisi. Dioso Moiséspijinëta penajumecopatsilivaisi, itsa 
pacatsipaebijitsipatsi, jamatabëcuenenavëxaniabiaya pajamatabëjumai­
tsimë tsipae: “Naperabëcaucutsiaexanaenajë pacuenia judíovi naperabë­
caucuba. Jumecovënëtsianajënua Dioso Moiséspijinëta penajumecopatsi­
livaisi. Nexata Dioso pepacuene necapanepaena,” pajamatabëjamë tsipae 
jamatabëcuenenavëxaniabiaya.

6  Jerusalén tomarata Dioso pejumecovënëtsivi penamatacaitorobivi­
javabelia, navajunupaebajë Jesucristo pelivaisi tatsipaebaponaejava apo 
judíovijava pecapanepaelivaisinexatsi Diosojavabelia. Itsiata bajarapa­
matacabi Dioso pejumecovënëtsivi penamatacaitorobivi, apo netsipae­
bi itsalivaisiyo ata Jesucristo pelivaisi tayajavatsipaebaponaenexa apo 
judíovijava. Bajarapamonae yabara itsamonae jamatabëjumai tsabiabi: 

“Mapamonaeje Dioso pejumecovënëtsivi bitso pepo penamatacaitorobivi. 
Nexata bitso ayaijamatabëcuenevi,” jamatabëjai tsabiabi. Itsiata xanë apo 
sivanajamatabëxainaenë bajarapamonae ayaijamatabëcuenevi tataenexa. 
Tsipaji cajena daxita vaxaitsi, Jesucristojavabelia vajanajamatabëcueneco­
patsivi, Dioso najëpaeya nacatane. 7 Dioso pejumecovënëtsivi penamata­
caitorobivi, apo nitorobi itsalivaisiyo ata tayajavatsipaebaponaenexa apo 
judíovijava itsa tsipaebajë Jesucristo pelivaisi pecapanepaelivaisinexatsi 
Diosojavabelia. Biji rajane Dioso pejumecovënëtsivi penamatacaitorobivi, 
neyapëtane Dioso taneitorobinëcuene. Nexata Dioso pejumecovënëtsivi 
penamatacaitorobivi, jumaitsi xanë yabara: “Xaniajai. Pablo Dioso itoro­
batsi Jesucristo pelivaisi petsipaebaponaenexa apo judíovijava. Pacuenia 
copiaya Pedro Dioso itorobatsi Jesucristo pelivaisi petsipaebaponaenexa 
judíovijava, bajara pijinia pacuenia Pablo ata Dioso itorobatsi Jesucristo 
pelivaisi petsipaebaponaenexa apo judíovijava,” jai Dioso pejumecovënë­
tsivi penamatacaitorobivi xanë yabara. 8  Apóstolenë Pedro Dioso pesaëta 
Jesucristo pelivaisi petsipaebaponaexae judíovijava, judíovi baja najama­
tabëcuenecopabapona Jesucristojavabelia. Bajara pijinia pacuenia xanë 
ata Dioso pesaëta Jesucristo pelivaisi tatsipaebaponaexae apo judíovijava, 
apo judíovi ata baja najamatabëcuenecopabapona Jesucristojavabelia.

9 Mara pamatabëxëyo Jerusalén tomarata Dioso pejumecovënëtsivi 
penamatacaitorobivije. Santiago, Pedro, Juan, bajarapamatabëxëyo. Dioso 
pejumecovënëtsivi penamatacaitorobivi, itsa neyapëtane Dioso taneito­
robinëcuene tatsipaebaponaenexa Jesucristo pelivaisi apo judíovijava, 
nexata Dioso pejumecovënëtsivi penamatacaitorobivi, panebajacobabe­
je pexaniacuenia Bernabébeje. Bajarapacuenia Dioso pejumecovënëtsivi 
penamatacaitorobivi, pexaniacuenia panebajacobabeje tsipaji paneya­
pëtanebeje patatonajuanacuenebivicuene Dioso pijacuene. Bajaraxuata 
paxanëbeje Bernabébeje, Jesucristo pelivaisi patavajënaeyabeliabeje 
patsipaebaponajëbeje apo judíovijava. Santiagobana pijinia, Pedrobana, 
Juanbana, tsipaebapona judíovijava. 10 Bajarapamonae caelivaisiyo pane­
jumaitsibeje Jerusalén tomarata. Paneitorobabeje patayavenonaenexabeje 
Dioso pejumecovënëtsivi, bitso bepejiobivi, Jerusalén tomarata pejinava­
napaevi. Bajaraxuata xanë jamatabëcuenebarëyaya bajarapamonaenexa 
ofrenda toexanaeyaexanaponajë itsaxuayo tatsipaebilivaisi, Jesucristo 
pelivaisi, jumecovënëtapona.

Pacuenia Pablo muxujioba Pedro Antioquía tomarata yabara pelivaisi
11 Perujulivaisimi, judíovi pijalivaisi, itavetatsi judíovi caejava­

ta peyajavanabaniyaniva apo judíovi. Pedro itsa ponapona Antioquía 
tomarata, muxujiobajë daxitajivi pitabarata. Tsipaji Pedro apo pexane­
panaecuene exana. Pedro apo judíovijavata itsa naponapona, jemata 
apo judíovi vecuanasaicayaba. 12  Pedro, judíonë ata, pecopatsixae baja 

pejumecovënëtsijava perujulivaisimi, judíovi pijalivaisi, abaxë picani 
Pedro jamatejema nanabanebiaba apo judíovijavata. Nexata itsa pata 
Santiago pijajivi Antioquía tomarata, Pedro baja vecuanasaicayaba apo 
judíovi. Tsipaji Pedro cujunava Santiago pijajivi petaeyanivatsi apo judío­
vijavata penanabanijava. Pedro baja nexata copata apo judíovijavata 
penanabanebiabijava. Santiago pijajivi perujulivaisi tsiteca jumecovënë­
tavanapa. Nexata Santiago pijajivi jumai tsabiabi: “Pamonae apo judíovi 
ata, Jesús pelivaisi itsa jumecovënëta, bajarapamonae ata benaperabë­
caucubiaexana,” jai tsabiabi. Nexata Pedro cujunava bajarapamonae. 
Nexata Pedro jamatabëjumaitsi: “Itsa netaejitsipa Santiago pijajivi tana­
nabanijava apo judíovijavata, neneconitsipa judíovijavabelia Jerusalén 
tomarata. Nexata judíovi ayaicuenia nebijataejitsipa,” jamatabëjai Pedro. 
Bajaraxuata Pedro vecuanasaicayaba baja apo judíovi. 13  Pedro yapëtae 
ata pacuenia picani apo bevecuanasaicayabi apo judíovi, itsiata vecua­
nasaicayaba. Nexata daxita judíovi, pamonae najamatabëcuenecopaba 
Jesucristojavabelia, itsa tane Pedro pevecuanasaicayabijava apo judíovi, 
bajarapamonae ata vecuanasaicayaba apo judíovi. Bernabé ata yapëtae 
ata pacuenia picani apo bevecuanasaicayabi apo judíovi, itsiata vecua­
nasaicayaba apo judíovi. 14 Nexata pacuenia jumaitsi pexanialivaisi jivi 
pecapanepaelivaisinexatsi Diosojavabelia, bajarapamonae apo exanae. 
Nexata saya bajarapamonae vecuanasaicayaba apo judíovi. Bajaraxuata 
itsa taniji bajarapamonae pevecuanasaicayabijava apo judíovi, nexa­
ta muxujiobajë. Daxita Dioso pejumecovënëtsivi pitabarata, jumaitsinë 
Pedrojavabelia: “Xamë judíonë atamë, itsiata apo judíovijavata napona­
poname. Nexata pacuenia apo judíovi jinavanapa, naponaponabiabame 
picani. Apo ponaponabiabimë judíonëcuenia. Pacuenia baja picani napo­
naponabiabame apo judíovijavata, xanepana baja picani. Xamë judíonë 
atamë, itsa apo ponaponaemë judíonëcuenia, ¿detsa nexata xuajitsia cara­
nata apo judíovi aeconoxae jamatabëjinavanapaeyaexaname judíovicue­
nia?” janë Pedrojavabelia pevecuanasaicayabixae apo judíovi.

Pacuenia judíovi ata xanepana penajamatabëcuenecopatsinexa 
Cristojavabelia pecapanepaenexatsi Diosojavabelia yabara pelivaisi

15 Paxanë baja cajena pajudíovinë. Patanaexanaejavaveliacujinae itsa 
pavitsabaponajë, payapëtaniji patajumecovënëtsinexa pexaniajailivai­
si, Dioso pejumelivaisi. Nexata pacuenia apo judíovi pejevaxijavave­
liacujinae apo yapëtae pejumecovënëtsinexa pexaniajailivaisi, Dioso 
pejumelivaisi, apo paitsinë. 16  Pexaniajailivaisi patajumecovënëtsinexa, 
patajamonae baja cajena paneyajavavitsata. Nexata payapëtaniji mapa­
cueneje. Itsajivi jumecovënëtsi ata tsipae Dioso Moiséspijinëta penajume­
copatsilivaisi, itsiata Dioso aneconijibia apo taetsi tsipae. Bajarapacuene 
paxanë pajudíovinë payapëtaniji. Bajaraxuata paxanë pajudíovi atanë, 

panajamatabëcuenecopatajë Jesucristojavabelia. Nexata Dioso aneconiji­
bia panetane patanajamatabëcuenecopatsixae Jesucristojavabelia. Dioso 
aneconijibia apo panetae patajumecovënëtsixae Dioso Moiséspijinëta 
penajumecopatsilivaisi. Tsipaji itsajivi ata apo jumecovën;etsicapanepae 
bajarapalivaisi. Nexata itsamonae jumecovënëtsi ata bajarapalivaisi, itsia­
ta Dioso aneconijibia apo taetsi.

17 Pexaniajailivaisi patacatsipaebijavata, itsajivi jamatabëcuenena­
vëxaniabiaya nejumaitsi tsipae: “Xamë jumaitsimë tsabiabi: ‘Dioso 
aneconijibia netane tajumecovënëtsixae Cristo tanesivatëpaejava taja­
neconi yabara. Nexata baja apo jumecovënëtsinë Dioso Moiséspijinëta 
penajumecopatsilivaisi,’ jamë tsabiabi. Dioso Moiséspijinëta pena­
jumecopatsilivaisi apo nejumecovënëtsixae, nexata Dioso catane 
pibisiacuene nexanaenë,” nejai tsipae itsajivi jamatabëcuenenavë­
xaniabiaya. Itsiata baitsi jane bajarapacuenia itsajivi nejumaitsi 
ata tsipae, itsiata Dioso apo netae tsipae pibisiacuene taexanaenë. 
18  Diosojavabelia rajane naneconitsipajë mapacuenia itsa exanaeji­
tsipajë. Dioso Moiséspijinëta penajumecopatsilivaisi, tajumecovënë­
tsijavami tacopatsicujinae, icatsia caevëalia itsa jumecovënëtsipajë, 
nexata Diosojavabelia naneconitsipajë. 19 Pamatacabi abaxë ajama­
tabëcuenesaënë tsabiabi tajumecovënëtsijava Dioso Moiséspijinëta 
penajumecopatsilivaisi, naneconitajë picani Diosojavabelia. Tsipaji 
ajamatabëcuenesaënë tsabiabi ata tajumecovënëtsijava bajarapalivaisi, 
itsiata apo necaëjëpae tajumecovënëtsicapanepaenexa daxita pacue­
nia jumaitsi bajarapalivaisi. Itsa meta abaxë tsiteca bajarapalivaisi 
jumecovënëtaponaponaejitsipajë, yajavatëpaejitsipajë meta tajaneconi. 
Bajaraxuata aeconoxae baja icatsia bajarapalivaisi tajumecovënëtsine­
xa, apo sivanajamatabëxainaenë. Pacuenia baja petëpaejivi itsacuene­
javayo apo sivanajamatabëxainae, bajara itsinë taexanaeyaniva icatsia 
pacuenia bajarapalivaisi nitoroba. Biji rajane aeconoxae baja Dioso 
nerajuta pejanajamatabëcuene taexanaponaponaenexa pacuene Dioso 
jitsipa. 20  Cristo cruzajavabelia itsa cobematabiabarutatsi, xanë ata 
tajaneconi yabara nesivatëpa. Nexata xanë ata Cristo betaneyajavatë­
pae. Bajaraxuata perujujamatabëcuenemi, pibisiacuene taexanaenexa 
taneitorobabiabijamatabëcuenemi, nevecuatëpa baja cruzata. Nexata 
baja piasaëjamatabëcuene, pejanajamatabëcuene, xainajë. Cristo baja 
neyajavaponapona. Pajamatabëcuene yaasaënë tsaponaponae, Dioso 
pexënatojavabelia najamatabëcuenecopatsiaya ponaponajë. Dioso 
pexënato nejitsipa. Nesivatëpanua baja cajena. 21 Apo namuxujematsi­
në Dioso vajanacaitaxutotsoniataejava. Dioso Moiséspijinëta penaju­
mecopatsilivaisi, jivi pejumecovënëtsixae, Dioso aneconijibia jivi itsa 
taejitsipa, nexata Cristo jivi apo sivatëpae tsipae pijaneconi yabara. 
Nexata Cristo saya jema tëpaejitsipa.

Pacuenia Cristo pejumecovënëtsivi, Dioso aneconijibia tanetsi 
pecapanepaenexatsi pijaneconivecua, itsa jumecovënëta 
pacuenia Abrahampijinë jumecovënëta, yabara pelivaisi

3 �1 ¡Paxamë paGalacianacuapijivimë, bitso cajena paneajamatabëcue­
netajavi! Itsamonae raeta saicayalivaisi yamaxëitojorobiaya pacatsi­

paeba, pexaniajailivaisi, palivaisi baja picani pajumecovënëtame, pane­
copabinexa. Xanë Jesucristo pelivaisi patacatsipaebijavata, xaniavaetsia 
baja cajena pacatsipaebatsi, pacuenia Jesucristo cruzajavabelia cobemata­
biabarutatsi. Nexata baja picani panijacuata bepanetae Jesucristo pape­
casivatëpaejava cruzata. 2  Caejumeyo pacayanijobatsi. ¿Detsa xua yabara 
pacatsijamatabëjunua Espíritu Santo? Apo pacatsijamatabëjone raja pane­
jumecovën;etsixae Dioso Moiséspijinëta penajumecopatsilivaisi. Espíritu 
Santo raja pacatsijamatabëjunua panejumecovën;etsixae Jesucristo 
papecacapanepaejavanexa panijaneconivecua. 3  Paxamë bitso pajama­
tabëcuenetajamë. Pamatacabi pataxuxuabame panejumecovën;etsijava 
Jesucristo papecacapanepaejavanexa panijaneconivecua, panajamatabë­
xainabiabame Espíritu Santo papecayavenonabiabinexa. Aeconoxae baja 
icatsia caevëalia panajamatabëxainame panejumecovënëtsinexa Dioso 
Moiséspijinëta penajumecopatsilivaisi. Itsiata apo caëjëpaetsi bajarapa­
livaisi papecacapanepaenexa. 4 Itsamonae bitso pacabejiobiaexanabiaba 
pexanialivaisi, Jesucristo pelivaisi, panejumecovënëtsixae. Bajaraxuata 
apo bepacopatsimë panejumecovënëtsijava Jesucristo pelivaisi, pali­
vaisi yabara itsamonae pacabejiobiaexanabiaba. Tsipaji itsa pacopabi­
jitsipame panejumecovënëtsijava Jesucristo pelivaisi, saya panacuera­
tsipame. 5 Payapëtaneme rabaja Dioso papecarajutsijava Espíritu Santo. 
Pinijicuene pexanaejavanë ata Dioso pacatsitaexana paxamë tuatuajëta. 
Baitsi piavitanevi jamatejemaya exanapona. Petëpaevimi ata asaëyaexa­
napona. ¿Detsa xua yabara bajarapacuene Dioso pacatsitaexana? Dioso 
raja apo pacatsitaexanae bajarapacuene panejumecovënëtsixae Dioso 
Moiséspijinëta penajumecopatsilivaisi. Dioso raja pacatsitaexana bajara­
pacuene panejumecovënëtsixae patacatsipaebilivaisi, Jesucristo pelivaisi.

6  Bajayata Abrahampijinë Diosojavabelia najamatabëcuenecopatsiaya 
jamatabëjumaitsi: “Xaniajai. Dioso netoexanaena pacuenia najumeca­
panepaeya nejumaitsi,” jamatabëjai. Bajaraxuata Dioso Abrahampijinë 
aneconijibia tanetsi Dioso pijanacuayabetsia pecapanepaenexatsi. 
7 Bajaraxuata paxamë bepayapëtaneme mapacueneje. Pamonae jumeco­
vënëta pacuenia Dioso najumecapanepaeya jumaitsitsi, bajarapamonae 
Abrahampijinë apo pemomoxi ata, itsiata Dioso tanetsi Abrahampijinë 
bepepo pemomoxi. Bajarapamonae Dioso capanepaenatsi. 8  Dioso peju­
melivaisibaxutota tajëvelia jumaitsi pacuenia apo judíovi ata Dioso 
capanepaejitsiatsi pijaneconivecua. Nexata apo judíovi ata Dioso 

itsa jumecovënëtsiana, capanepaenatsi pacuenia Dioso najumecapa­
nepaeya jumaitsi. Dioso jivi pecapanepaejavanexa yabara, tajëvelia 
Abrahampijinëjavabelia Dioso jumaitsi mapacueniaje: “Tacatsipaebilivaisi 
tanejumecovënëtsixaemë, daxitanacuapijivi ata aneconijibia taenajë, 
bajarapamonae ata itsa nejumecovënëtsiana pacuenia xamë nejumecovë­
nëtame,” jai Dioso Abrahampijinëjavabelia. Bajarapacuenia Dioso peju­
melivaisibaxutota tajëvelia jumaitsi. 9 Nexata baja vaxaitsi xaniavaetsia 
yapëtanetsi mapacueneje. Pamonae jumecovënëta Jesucristo pelivaisi, 
bajarapamonae Dioso aneconijibia tanetsi pecapanepaenexatsi pijane­
conivecua. Tsipaji bajarapamonae ata jumecovënëta pacuenia bajaya­
ta Abrahampijinë jumecovënëta pacuenia Dioso najumecapanepaeya 
jumaitsi.

10 Pajivi Dioso Moiséspijinëta penajumecopatsilivaisi apo jumecovë­
nëtsicapanepae ata, jamatabëjumaitsi: “Bajayata Dioso Moiséspijinëta 
najumecopata jivi pejumecovënëtsinexa. Nexata baja xanë bajarapalivaisi 
jumecovënëtaponaponajë Dioso tanecapanepaenexa,” jamatabëjai, itsiata 
bajarapajivi Dioso naneconitsiaexanaenatsi. Tsipaji Dioso pejumelivaisi­
baxutota jumaitsi mapacueniaje: “Pamonae apo jumecovënëtsicapanepae 
tsane daxita pacuenia itorobatsi Dioso Moiséspijinëta penajumecopatsi­
livaisi, bajarapamonae cajena Dioso naneconitsiaexanaenatsi,” jai Dioso 
pejumelivaisibaxutota. 11 Nexata baja vaxaitsi xaniavaetsia yapëtanetsi 
bajarapacuene. Dioso Moiséspijinëta penajumecopatsilivaisi, jivi jumeco­
vënëtsi ata, itsiata itsajivi ata Dioso aneconijibia apo taetsi pecapanepae­
nexatsi Diosojavabelia. Tsipaji itsajivi ata apo jumecovënëtsicapanepae 
daxita pacuenia itorobatsi Dioso Moiséspijinëta penajumecopatsilivaisi. 
Bajarapacuene vaxaitsi yapëtanetsi. Tsipaji Dioso pejumelivaisibaxutota 
icatsia jumaitsi mapacueniaje: “Pajivi pepacuene Dioso pejumecovënëtsi­
xae, jamatabëjumaitsi: ‘Xanë pepacuene Dioso neyavenonaena pacuenia 
najumecapanepaeya jumaitsi,’ jamatabëjai, Dioso aneconijibia tanetsi. 
Bajarapajivi xainaena matacabi apo pevereverecaejava,” jai Dioso peju­
melivaisibaxutota. 12  Dioso Moiséspijinëta penajumecopatsilivaisi jivi 
jumecovënëtsi ata, itsiata apo jumecovënëtsicapanepae daxita pacuenia 
itorobatsi bajarapalivaisita. Bajaraxuata Dioso Moiséspijinëta penajume­
copatsilivaisi yabara, Dioso pejumelivaisibaxutota jumaitsi mapacueniaje: 
“Pajivi apo jumecovënëtsicapanepae ata Dioso Moiséspijinëta penajume­
copatsilivaisi, itsiata itsa jamatabëjumaitsi tsane: ‘Xanë pepacuene Dioso 
neyavenonaena pacuenia najumecapanepaeya jumaitsi,’ itsa jamatabë­
jai tsane, apo jumecovënëtsicapanepae ata, bajarapajivi Diosojavabelia 
capanepaenatsi,” apo jai. Biji rajane Dioso Moiséspijinëta penajumeco­
patsilivaisi yabara, Dioso pejumelivaisibaxutota jumaitsi mapacueniaje: 
“Pajivi matapania jumecovënëtsicapanepaena daxita pacuenia itorobatsi 
Dioso Moiséspijinëta penajumecopatsilivaisi, bajarapajivi capanepaenatsi 

Diosojavabelia. Itsa apo jumecovënëtsicapanepae tsane daxita pacuenia 
itorobatsi Dioso Moiséspijinëta penajumecopatsilivaisi, nexata tëpae­
na. Naxuabiana Diosovecua,” jai Dioso pejumelivaisibaxutota Dioso 
Moiséspijinëta penajumecopatsilivaisi yabara.

13  Vaxaitsi baja cajena naneconitatsi Diosojavabelia. Tsipaji apo jumeco­
vënëtsicapanepaetsi Dioso Moiséspijinëta penajumecopatsilivaisi. Itsiata 
baitsi jane Cristo itsa tëpa cruzata, nacaneconimatamota pijanata. Dioso 
Moiséspijinëta penajumecopatsilivaisi apo vajajumecovënëtsicapanepae­
xae, naneconitatsi picani Diosojavabelia. Itsiata Cristo cruzata itsa tëpa, 
nacavecuaajibiaexana baja bajarapaneconimi. Nexata baja Dioso apo 
nacananeconitsiaexanae tsane. Cristo saya tsijumaxuabatsi vajaneconimi. 
Nexata Dioso tanetsi Cristo bepenaneconitsinë vajaneconi pejamatabë­
cueneta. Nexata vajaneconi yabara Cristo nacopata pebeyaxuabinexatsi 
pacuenia Dioso pejumelivaisibaxutota jumaitsi. Dioso pejumelivaisibaxu­
tota jumaitsi mapacueniaje: “Pajivi bitso naneconita Diosojavabelia pibi­
siacuene pexanaeneconi yabara, bajarapajivi naejavajavabelia rutatsi,” 
jai. 14 Nexata Cristo pibisiacuene bepexanaenë vajaneconi yabara, naco­
pata cruzajavabelia pecobematabiabarutsinexatsi. Bajarapacuenia Cristo 
itsa nacopata cruzajavabelia pecobematabiabarutsinexatsi vajaneconi 
yabara, copiajopa jane baja pacuenia tajëvelia Dioso najumecapanepaeya 
jumaitsi Abrahampijinëjavabelia. Nexata apo judíovi ata Dioso capane­
paenatsi Jesucristo pejamatabëcueneta. Vaxaitsi vajanajamatabëcuene­
copatsixae Jesucristojavabelia vajanacacapanepaenexa Diosojavabelia, 
nexata pacuenia Dioso tajëvelia najumecapanepaeya jumaitsi, bajarapa­
cuenia Dioso nacatsijamatabëecaeyaexana Espíritu Santo.

Pacuenia Abrahampijinëjavabelia Dioso najumecapanepaeya 
jumaitsi, pacuenia ata icatsia cotocaevi Moiséspijinëjavabelia 

najumecapanepaeya jumaitsi, yabara pelivaisi
15 Tajamonae, livaisi pacatsipaebijitsiatsi paneyapëtaenexa mapa­

cueneje. Pepacuene raja Dioso exanaena pacuenia bajayata tajë­
velia Abrahampijinëjavabelia Dioso najumecapanepaeya jumaitsi. 
Mapanacuapijinë ata, pecobecovë pexainaenë, petëpaevajënae bayaquina 
pecobecovë yabara. Nexata pecobecovë pexainaenë itsa tëpa, pevëna­
muto pexi penatsicobetsanaenexa. Nexata jumenamatamota pecobecovë 
pexainaenë peyaquinaelivaisi. Nexata acuenebi itsajivi ata pejumai­
tsinexa: “Ajumematamobi mapalivaisije,” pejainexa. Mataropotsia ata 
itsanë peyaquinaponaenexa, acuenebi. Tsipaji pecobecovë pexainaenë 
peyaquinaelivaisi, jumenamatamota. 16  Bajara pijinia pacuenia Dioso 
jumenamatamota bajayata tajëvelia Dioso najumecapanepaeya pejumai­
tsijava Abrahampijinëjavabelia. Baitsi Abrahampijinë pemomo pejama­
tabëcueneta, jivi ayaibitsaëto Dioso aneconijibia petaejavanexa, Dioso 

jumenamatamota. Bajayata tajëvelia Dioso najumecapanepaeya jumaitsi 
Abrahampijinëjavabelia ayaibitsaëto mapanacuapijivi Abrahampijinë 
pemomo pejamatabëcueneta Dioso aneconijibia petaenexa. Ayaibitsaëto 
Abrahampijinë pemomoxi pejamatabëcueneta Dioso jivi aneconiji­
bia petaenexa, bajarapacuenia tajëvelia Dioso najumecapanepaeya apo 
jumaitsi. Biji rajane caenë, Jesús, pejamatabëcueneta Dioso jivi aneconi­
jibia petaenexa, tajëvelia najumecapanepaeya jumaitsi. “Abrahampijinë 
pemomo,” itsa jai, tajëvelia jumaitsi Cristo yabara. 17 Palivaisi pacatsi­
paebatsi, maitsije. Bajayatami copiaya Dioso tajëvelia najumecapane­
paeya jumaitsi Abrahampijinëjavabelia pacuenia Dioso toexanaejitsia 
Abrahampijinëjavabelia. Bajaraxuacujinae icatsia cotocaevi, cuatrocientos 
treinta pavaibejecujinae, Dioso icatsia Moiséspijinëta najumecopata jivi 
pejumecovënëtsinexa. Itsiata palivaisi copiaya Dioso tajëvelia najume­
capanepaeya jumaitsi Abrahampijinëjavabelia, bajarapalivaisi acuenebi 
Dioso penajumeamatamobiaexanaenexa. 18  Nexata palivaisi cotocaevi 
Dioso Moiséspijinëta najumecopata, bajarapalivaisi jivi pejumecovënëtsi­
xae, Dioso aneconijibia jivi itsa taejitsipa pecapanepaenexa pijaneconive­
cua, nexata palivaisi copiaya Dioso tajëvelia najumecapanepaeya jumai­
tsi Abrahampijinëjavabelia, ajumematamobi tsipae. Itsiata baitsi jane 
palivaisi cotocaevi Dioso Moiséspijinëta najumecopata, jivi jumecovënëtsi 
ata tsipae, itsiata Dioso apo capanepae tsipaetsi. Nexata yapëtanetsi peju­
menamatamotsijava palivaisi copiaya Dioso tajëvelia najumecapanepaeya 
jumaitsi Abrahampijinëjavabelia. Tsipaji pajivi jumecovënëta pecapane­
paejavanexatsi pacuenia Dioso tajëvelia najumecapanepaeya jumaitsi 
Abrahampijinëjavabelia, bajarapajivi Dioso aneconijibia tanetsi.

19 Itsa baja jumenamatamota palivaisi copiaya Dioso tajëvelia najume­
capanepaeya jumaitsi Abrahampijinëjavabelia, ¿detsa nexata xuajitsia 
icatsia Dioso Moiséspijinëta nacatonajumecopata bajarapalivaisi? Dioso 
raja nacatonajumecopata bajarapalivaisi saya vajanacueneyapëtaene­
xa pibisiacuene vajaexanavanapaejava Dioso pitabarata. Bajrapalivaisi 
Dioso nacatonajumecopata vajajumecovënëtavanapaenexa matapania 
Abrahampijinë pemomo, Cristo, pepatsimatacabitsicajavabelianexa. 
Tajëvelia Dioso najumecapanepaeya jumaitsi Cristo pejamatabëcuene­
ta ayaibitsaëtoxaneto mapanacuapijivije Dioso aneconijibia petaenexa. 
Palivaisi Dioso Moiséspijinëta najumecopata, pijacuata Dioso apo jumaitsi 
Moiséspijinëjavabelia. Dioso saya itoroba ángelevi Moiséspijinë petsipae­
binexatsi. Nexata juya Moiséspijinë tsipaeba jivijavabelia. Moiséspijinë 
jivi petocuaicuaijainë Diosojavabelia. Dioso juya Moiséspijinë itorobatsi 
petocuaicuaijainexa jivijavaberena. 20 Pamatacabi Dioso najumecapa­
nepaeya jumaitsi Abrahampijinëjavabelia pacuenia Dioso toexanaejitsia 
Abrahampijinëjavabelia, Dioso pijacuata jumaitsi Abrahampijinëjavabelia. 
Dioso apo itorobi ángelevi petotsipaebinexatsi Abrahampijinëjavabelia. 

Dioso pijacuata najumecapanepaeya jumaitsi Abrahampijinëjavabelia 
pacuenia pepacuene toexanaejitsia.

Pajamatabëcuenelivaisi yabara bajayata Dioso 
Moiséspijinëta najumecopata yabara pelivaisi

21 Dioso icatsia cotocaevi Moiséspijinëta itsalivaisi najumeco­
patsi ata, palivaisi copiaya Dioso najumecapanepaeya jumaitsi 
Abrahampijinëjavabelia, itsiata apo ajumematamobiaexanae. Tsipaji 
Dioso Moiséspijinëta penajumecopatsilivaisi pejamatabëcueneta, jivi 
Dioso apo capanepaejitsiatsi. Jivi itsa caëjëpaejitsipatsi pejumecovënë­
tsicapanepaenexa daxita palivaisi Dioso Moiséspijinëta najumecopata, 
nexata Dioso jivi capanepaejitsipa pijaneconivecua Dioso Moiséspijinëta 
penajumecopatsilivaisi pejumecovënëtsicapanepaexae. 22  Itsiata baitsi 
jane itsajivi ata apo caëjëpaetsi pejumecovënëtsicapanepaenexa Dioso 
Moiséspijinëta penajumecopatsilivaisi. Dioso pejumelivaisibaxutota 
jumaitsi pacuenia daxitajivi pibisiacuene pexanaexae, Dioso naneco­
nitsiaexanaejitsiatsi Diosovecua penaxuabinexa. Bajarapacuenia Dioso 
pejumelivaisibaxutota jumaitsi vajayapëtaenexa. Nexata yapëtanetsi 
vajanajamatabëcuenecopatsinexa Jesucristojavabelia, vajanacacapane­
paenexa pacuenia Dioso copiaya tajëvelia najumecapanepaeya jumaitsi 
Abrahampijinëjavabelia.

23  Cristo abaxë athëbëvetsica pepatsivajënaeyatsica, Dioso 
Moiséspijinëta penajumecopatsilivaisi nacayapëtaeyaexana pamata­
cabi Cristo patsica vajanajamatabëcuenecopatsinexa Cristojavabelia. 
Nacayapëtaeyaexananua pacuenia vajacuata vajaexanaejava pejama­
tabëcueneta, acuenebi Dioso vajanacacapanepaenexa. Nexata Dioso 
Moiséspijinëta penajumecopatsilivaisi, nacajamatabëcueneevetapona 
matapania Cristo athëbëvetsica pepatsimatacabitsicajavabelianexa. 
Nexata bajarapalivaisi vajanacajamatabëcueneevetsijavata, Cristo baja 
nacacaxitajaraba. 24 Pacuenia pejevaxi pevetsijivi, pejevaxi baeveta, baja­
rapacuenia Dioso Moiséspijinëta penajumecopatsilivaisi, nacajamatabë­
cueneeveta daxita vajajumecovënëtsivi bajarapalivaisi. Bajarapacuenia 
nacajamatabëcueneeveta matapania Cristo athëbëvetsica pepatsimata­
cabitsicajavabelianexa. Nexata jane baja athëbëvetsica Cristo pepatsicu­
jinaetsica, vajanajamatabëcuenecopatsixae bajaraponëjavabelia, Dioso 
aneconijibia nacatane. 25 Aeconoxae baja najamatabëcuenecopatatsi 
Cristojavabelia. Nexata pacuenia pejevaxi pevetsijivi, pejevaxi baeveta, 
bajarapacuenia baja Dioso Moiséspijinëta penajumecopatsilivaisi, apo 
nacajamatabëcueneevetsi.

26  Paxamë rabaja Dioso papeximë panenajamatabëcuenecopatsixae 
Jesucristojavabelia. 27 Nexata baja daxita paxamë panabautisabame pane­
tsitanaitajëtsinexa jivijavabelia Cristo papijajivicuenemë. Nexata Cristo, 

Dioso pexënatojavabelia, panenajamatabëcuenecopatsixae, paxamë ata 
baja Dioso papeximë. 28  Daxitatsi vaxaitsi vajanajamatabëcuenecopatsi­
vi Jesucristojavabelia, pajudíovinë, apo pajudíovi atamë, aeconoxae baja 
Dioso najëpaeya nacatane. Paxamë ata pijinia dajubicuenia papecana­
jetsivi itsamonaejavabelia amoneya panetonacuenebavanapaenexa, apo 
patanecacanajetsivi ata itsamonaejavabelia amoneya panetonacueneba­
vanapaenexa, daxitatsi Dioso najëpaeya nacatane. Paxanë papebijivinë, 
paxamë pijinia papetiriavi atamë, bajarapacuenia daxitatsi Dioso najë­
paeya nacatane. 29 Cristo pijajivixaetsi, nexata Abrahampijinë bepepo 
pemomoxitsi Dioso nacatane. Nexata pacuenia Dioso bajayata tajëvelia 
najumecapanepaeya jumaitsi Abrahampijinëjavabelia, bajarapacuenia 
Dioso nacacapanepaena.

4 �1 Mara pacuenia jitsipajë patacajumaitsinexaje. Pejevaxinëyo paxa 
itsa vecuatëpatsi, paxami riconë ata, abaxë apo rajutsitsi paxami 

pecobecovë pepitsinexa pijajavanexa. Tsipaji abaxë pejevaxinëyo. Pacuenia 
itorobabiabatsi pevetsijivitsi, bajarapacuenia exanabiaba. Daxitacuene 
pexainaenënexa ata, bajaraponëyo jumecovënëtabiaba pevetsijivitsi pitoro­
bicueniatsi. 2  Itsa abaxë pejevaxinëyo, pevetsijivitsi evetatsi. Xua ata pijaja­
vanexa, toevetatsi. Matapania baja itsa tocopiapatatsi paxapijinë petocaë­
jëtsimatacabitsi, tocopatatsi jane baja petoevetsijavatsi pevetsinexa baja 
pijacuata. Pevetsijavatsi ata baja copatatsi. 3 Bajara pijinia paitsinë pajudío­
vinë Jesucristo abaxë athëbëvetsica pepatsivajënaeyatsica. Itsa abaxë apo 
payapëtaenë pexaniajailivaisi, Jesucristo pelivaisi, pajumecovënëtabiabajë 
pacuenia paneitoroba Dioso Moiséspijinëta penajumecopatsilivaisi. Nexata 
pacuenia pejevaxinëyo jumecovënëtabiaba pevetsijivitsi pitorobicueniatsi, 
bajarapacuenia pajumecovënëtabiabajë Dioso Moiséspijinëta penajumeco­
patsilivaisi. Jamatabëcuenenavëxaniabiaya pajamatabëjumaitsinë tsabiabi: 
“Pacuenia Dioso Moiséspijinëta najumecopata vajaexanaexae, nacacapa­
nepaena Dioso,” pajamatabëjanë tsabiabi. 4 Itsiata Dioso pecaëjëtsimata­
cabi itsa copiapata, Dioso pexënato itorobica judíovata penaexanaenexa 
mapanacuataje. Nexata Dioso pexënato mapanacuataje judíonëcuenia 
ponapona. Nexata pacuenia itoroba Dioso Moiséspijinëta penajumecopatsi­
livaisi, bajarapacuenia Dioso pexënato exanaponapona. 5 Bajarapacuenia 
Dioso pexënato naexana mapanacuataje vajanacavecuaajibiaexanaenexa 
pibisiacuene vajaneconimi. Nexata baja nacacopatsiaexana vajaexanabiabi­
javami pacuenia nacaitoroba Dioso Moiséspijinëta penajumecopatsilivaisi. 
Bajarapacuenia Dioso nacatoexana pexicueniatsi Dioso vajanacataenexa.

6  Bajaraxuata paxamë Dioso papexicuenemë panenayapëtaene­
xa, Dioso pacatoitorobica Espíritu Santo papecatsijamatabëjonene­
xa. Nexata Espíritu Santo pejamatabëcueneta: “¡Taxa!” pacajaiyae­
xana Diosojavabelia. 7 Nexata Dioso papexixaemë, aeconoxae baja 
apo pajumecovënëtsimë pacuenia pacaitoroba Dioso Moiséspijinëta 

penajumecopatsilivaisi. Dioso papexixaemë, itsamatacabi pacarajutsiana 
xua Dioso toxaina pexi perajutsinexa.

Pacuenia Pablo sivanajamatabëxaina Galacia nacuapijivi, 
Dioso pejumecovënëtavanapaevi, yabara pelivaisi

8  Pamatacabi abaxë Dioso apo payapëtaemë, panematabacabëta 
panubenabiabame panevajëcabiabinexa bediosovi panetaevijavabelia. 
Bajarapamonae baja cajena apo diosovi. Nexata saya panacueratabia­
bame. 9 Itsiata baitsi jane aeconoxae baja payapëtaneme pepo Dioso. 
Bajaraponë jane xaniavaetsia pacayapëtane. ¿Detsa xuajitsia nexata paji­
tsipame panejumecovënëtsinexa Dioso Moiséspijinëta penajumecopatsili­
vaisi? Pamatacabi abaxë apo payapëtaemë pepo Dioso, panematabacabëta 
pavajëcabiabame bediosovi panetaevijavabelia. Itsiata baitsi jane bajara­
pamonae apo caëjëpaetsi papecacapanepaenexa. Bajara pijinia itsi Dioso 
Moiséspijinëta penajumecopatsilivaisi. Pajumecovënëtsi atamë tsipae 
Dioso Moiséspijinëta penajumecopatsilivaisi, itsiata Dioso aneconijibia 
apo pacatae tsipae papecacapanepaenexa. 10 Judíovi nacueraevetabiaba 
penacueraevetsimatacabita. Exanabiabanua fiesta Dioso Moiséspijinëta 
penajumecopatsilivaisi pitorobicueniatsi. Bajara pijinia pacuenia paxamë 
ata paexanabiabame. Pajuametota, pavaita ata, judíovi nacueraevetabia­
ba, fiesta ata exanabiaba, bajara pijinia pacuenia paxamë ata paexana­
biabame. Jamatabëcuenenavëxaniabiaya pajamatabëjumaitsimë tsabiabi: 
“Bajarapacuenia vaxaitsi ata itsa exanaenatsi, Dioso aneconijibia nacatae­
na,” pajamatabëjamë tsabiabi. 11 Bajarapacuenia paneexanabiabixae, bitso 
pacasivanajamatabëxainatsi. Tsipaji paxamë yabara jamatabëjumaitsinë 
mapacueniaje: “Ayaicuenia Jesucristo pelivaisi tatsipaebabiabijava bajara­
pamonaejavabelia, saya meta nacueratajë,” jamatabëjanë paxamë yabara.

12  Tajamonae, pacaitorobatsi paxamë ata panenajamatabëcuenecopa­
tsinexa Jesucristojavabelia pacuenia xanë najamatabëcuenecopatajë. 
Tanajamatabëcuenecopatsixae baja Jesucristojavabelia, judíonë atanë, 
copatajë baja tajumecovënëtsijavami Dioso Moiséspijinëta penajumecopa­
tsilivaisi. Nexata pacuenia paxamë, apo pajudíovimë, apo pajumecovënë­
tsimë picani Dioso Moiséspijinëta penajumecopatsilivaisi, bajarapacuenia 
xanë ata baja apo jumecovënëtsinë Dioso Moiséspijinëta penajumeco­
patsilivaisi. Nexata pëtsa baja pajumecovënëtame Dioso Moiséspijinëta 
penajumecopatsilivaisi. Pamatacabi copiaya pacatsipaebatsi Jesucristo 
pelivaisi, paxamë apo paneitsacueniabimë. 13  Paxamë baja cajena paya­
pëtaneme mapacueneje. Tavitanexae, copiaya patajopajë paxamëjava­
ta. Nexata bajarapacuenia paxamëjavata pacatsipaebatsi pexanialivaisi, 
Jesucristo pelivaisi, papecacapanepaelivaisinexa Diosojavabelia, palivaisi 
picani abaxë apo payapëtaemë. 14 Dioso baja cajena netocopata tanevaeta­
binexa bajarapavitane pataneyaaitajitsibinexamë picani. Itsiata baitsi jane 

bajarapavitane yabara bijiata apo panetaemë. Apo panenavecuaitorobimë 
patacavecuaponaenexa itsajavabelia. Biji rajane xaniavaetsia panecopiapi­
tame. Pacuenia ángel xaniavaetsia pacopiapitsipame, itsa jume, pacuenia 
Jesucristo xaniavaetsia pacopiapitsipame, bajarapacuenia xaniavaetsia 
panecopiapitame. 15 Bajarapamatacabi bitso pajamatabëcuenebarëyamë 
patacatsipaebixae pexanialivaisi, Jesucristo pelivaisi. ¿Detsa baja aecono­
xae paitsimë panejamatabëcuenebarëyajavami? Bajarapamatacabi meta 
itsa pacavajëtsipatsi, paneitaxuto ata panerajutsipame tanaitaxutorutsine­
xa. 16  Aeconoxae meta bepanijavajabitsaënënë panetaejitsipame patacatsi­
paebixae pexaniajailivaisi, Jesucristo pelivaisi.

17 Pamonae saicayalivaisi Jesucristo pelivaisivecua petsipaebaponaevi, 
pata paxamëjavata bajarapalivaisi papecatsipaebinexa. Bajarapamonae 
najamatabëxainabiaba pexanaenexa xua yabara pasivabarëyamëjitsia 
bajarapamonae. Itsiata baitsi jane bajarapamonae apo najamatabëxai­
nae papecatsipaebinexa pexaniajailivaisi papecacapanepaelivaisinexa 
Diosojavabelia. Bajarapamonae jitsipa paxanë patanevecuanasaicayabine­
xamë. Jitsipa panejamatabëcuenejëpaenexa bajarapamonae. 18  Xanepana 
picani itsamonae ata panesivabarëyanexa itsa pacayavenona, itsa baitsi 
jane pepacuene xaniavaetsia pacasivanajamatabëxaina papecayaveno­
naenexa. Bepacayavenona bajarapamonae daxitamatacabijavabelianexa. 
Nexata paxanë ëtapatsimatacabi paxamëjavata, apo bepacayavenonae. 
19 Paxamë bepataximë pacatanetsi. Petiriva itsa vixaenotatsi penacueto 
pevecuanaexanaenexatsi, bitso banajamatabëxaina ëpexanaejavabelia­
nexa. Bajara pijinia pacuenia xanë ata bitso pacasivanajamatabëxaina­
tsi. Tsipaji bitso patojitsipatsi, pacuenia Cristo jamatabëcueneitsi, bajara 
paxamë ata panejamatabëcueneitsinexa. 20 Bitso picani jitsipajë aecono­
xae taponaponaejava paxamëjavata bitso patacasivanajamatabëxainae­
xae. Nexata itsa ponaponaejitsipajë paxamëjavata, apo patacatoyaquinae 
tsipaetsi. Pacabarëcuaicuaijaitsi tsipae pexaniacuenia. Apo patacatae­
xae, nexata abaxë xaniavaetsia apo yapëtaenë pacuenia exanaejitsianë 
paxamëjavabelia.

Agarpijivabeje Sarapijivabeje yabara pelivaisi
21 Paxamë pajumaitsimë tsabiabi: “Jumecovënëtsianatsi Dioso 

Moiséspijinëta penajumecopatsilivaisi Diosojavabelia vajanacacapanepae­
nexa,” pajamë tsabiabi. ¡Nexata panamuxunaevere xaniavaetsia pane­
yapëtaenexa pacuenia Dioso jumaitsi bajarapalivaisi yabara! 22  Dioso 
pejumelivaisibaxutota jumaitsi pacuenia bajayata Abrahampijinë xai­
na pexënatobeje. Abrahampijinë pexënato itsanë xaina Agarpijivata. 
Agarpijiva, Abrahampijinë bedajubicuenia pecomuatsiva amoneya 
petonacuenebaponaponaenexatsi pijabota. Nexata Agarpijiva jume­
covënëtabiaba pijatuxanejivibeje pitorobicueniatsi. Bajaraxuacujinae 

icatsia Abrahampijinë itsanë xaina Sarapijivata, pepo pijavata jane baja. 
Bajarapova apo pecomuatsiva. 23  Panacuetonëyo Abrahampijinë xaina 
Agarpijivata, pecomuatsivata jane baja, xaina pacuenia baxaina pexi 
pexainaevi. Panacuetonëyo pijinia xaina Sarapijivata, pepo pijavata jane 
baja, mavecova ata bitso pepua perujuvata, xaina. Bajarapanacuetonëyo 
xaina petocopiapatsixaetsi pacuenia Dioso tajëvelia najumecapanepae­
ya jumaitsi Abrahampijinë pexënato pexainaenexa. 24 Bajarapovabeje 
pelivaisita Dioso nacayapëtaeyaexana pacuenia Dioso jivi tane anijacue­
niabeje. Dioso Moiséspijinëta najumecopata Moiséspijinë pijajivi pebarë­
jumecovënëtsinexa bajarapalivaisi. Bajarapalivaisi Dioso najumecopata 
Moiséspijinëta Sinaivënë tsutojumata, Arabia nacuata. 25 Itsamonae abaxë 
mapamatacabi ataje tsiteca jumecovënëtavanapa Dioso Moiséspijinëta 
penajumecopatsilivaisi. Bajarapamonae abaxë tsiteca pejumecovënëta­
vanapaexae Dioso Moiséspijinëta penajumecopatsilivaisi, Abrahampijinë 
pecomuatsivami, Agarpijivami, cuenejëpavanapa. Tsipaji pacuenia 
Agarpijiva daxitamatacabi jumecovënëtabiaba pijatuxaneva pitorobabia­
bicueniatsi, bajara pijinia pacuenia bajarapamonae jumecovënëtabiaba 
Dioso Moiséspijinëta penajumecopatsilivaisi pitorobicueniatsi. 26  Vaxaitsi 
pijinia Jesucristojavabelia vajanajamatabëcuenecopatsivi, Abrahampijinë 
pepo pijavami, Sarapijivami, cuenejëpavanapatsi. Nexata itsamatacabi 
Dioso pijatomarata, pejanaJerusalén tomarata, jinavanapaenatsi. Tsipaji 
pacuenia Abrahampijinë pepo pijavami, Sarapijivami, itsajivi ata apo 
pijajivitova pitorobabiabicueniatsi pexanaenexa, bajara pijinia vaxaitsi 
ata itsitsi. Tsipaji Dioso Moiséspijinëta penajumecopatsilivaisi pitorobi­
cuenia apo jumecovënëtavanapaetsi. 27 Nexata ayaibitsaëtotsi tsaponae 
Jesucristojavabelia vajanajamatabëcuenecopatsivi. Abrahampijinë pepo 
pijavami, Sarapijivami, yabara, Dioso pejumelivaisibaxutota tajëvelia 
jumaitsi mapacueniaje:

Mavecovamë, nexi apo nexainaeva. Jamatabëcuenebarëyamë tsane. 
Caeto ata apo nenavixaetaeva ata, itsiata jamatabëcuenebarëyaya 
vavajamë tsaxuabi tsane, navixaetae atamë. Tsipaji nemomoxi 
ayaibitsaëto xainaename. Xainaename ayaibitsaëto nemomoxi, 
nijajivitova pemomoxi matatoxenetsia,

jai tajëvelia Dioso pejumelivaisibaxutota ayaibitsaëtotsi 
Jesucristojavabelia vajanajamatabëcuene copatsijavanexa yabara.

28  Tajamonae, pacuenia Abrahampijinë pepo pijavata, Sarapijivata, nae­
xana Isaacpijinë pacuenia Dioso tajëvelia najumecapanepaeya jumaitsi, 
bajara pijinia pacuenia vaxaitsi ata Dioso nacatane. Jesucristojavabelia 
vajanajamatabëcuenecopatsixae, Dioso nacatane Sarapijiva bepepo 
pemomoxitsi. Nexata pacuenia Dioso tajëvelia najumecapanepaeya 
jumaitsi vajanacacapanepaenexa, bajarapacuenia Dioso nacacapane­
paena. 29 Bajayata Abrahampijinë pexënato, matapijinë, ponë naexana 

Agarpijivata, bajaraponë jamatabëitonotabiaba pejuyapijinë, ponë nae­
xana Sarapijivata Dioso pejamatabëcueneta Espirítu Santo peyavenonae­
xaetsi. Bajara pijinia pacuenia aeconoxae ata, pamonae casaë tsavanapae 
pejumecovënëtsijava Dioso Moiséspijinëta penajumecopatsilivaisi, naca­
jamatabëitonotabiaba Dioso pejamatabëcueneta Espíritu Santo vajana­
catsijamatabëecaevi. 30 Pijuyapijinë, pejamatabëitonotabiabinë yabara, 
Dioso pejumaitsijava Abrahampijinëjavabelia Dioso pejumelivaisibaxutota 
jumaitsi mapacueniaje: “Ponë nexënato xainame necomuatsivata, apo 
rajutsimë tsane nexainaeyajuvënëjava nevënamuto pepitsinexa. Daxita 
rajutsianame ponë xainame pepo nijavata. Bajaraxuata nijabovecua pitsa­
paeyaexanaename necomuatsiva, nexënato yajava,” jai Dioso pejumeli­
vaisibaxutota Abrahampijinëjavabelia Dioso pejumaitsijava. 31 Tajamonae, 
Dioso apo nacatae Abrahampijinë pecomuatsiva bepemomoxitsi. Biji 
rajane Dioso nacatane Abrahampijinë pepo pijava bepemomoxitsi. 
Bajaraxuata vaxaitsi baja apo jumecovënëtsitsi Dioso Moiséspijinëta 
penajumecopatsilivaisi.

Pacuenia icatsia apo bejumecovënëtsi Dioso 
Moiséspijinëta penajumecopatsilivaisi, pamonae baja 

najamatabëcuenecopaba Cristojavabelia, yabara pelivaisi

5 �1 Cristo pejamatabëcueneta nacacopatsiaexana Dioso Moiséspijinëta 
penajumecopatsilivaisi vajajumecovënëtsijavami. Nexata Dioso 

Moiséspijinëta penajumecopatsilivaisi panejumecovënëtsijavami paneco­
patsijava, tsiteca baja pacopatavanapare. Pëtsa icatsia caevëalia pajume­
covënëtame Dioso Moiséspijinëta penajumecopatsilivaisi, bajarapalivaisi 
bepapijajivimë papecaitorobabiabicuenia paneexanavanapaeyaniva.

2  Xanë Pablonë, panenamuxunaevere palivaisi pacatsipaebijitsiatsi. 
Jamatabëcuenenavëxaniabiaya pëtsa pajamatabëjumaitsimë: “Xanë rabaja 
taneperabëcaucutsinë. Bajaraxuata tajaneconivecua Dioso necapanepae­
na,” pajamatabëjamë pëtsa. Bajarapacuenia itsa panajamatabëxainaejitsi­
pame, nexata Cristo papecasivatëpaejava papecacapanepaenexa panija­
neconivecua, saya pacasivanacueratsipa. Nexata pajumecovënëre Cristo 
papecasivatëpaejava papecacapanepaenexa panijaneconivecua. 3  Icatsia 
pacamuxujiobatsi asaëyata. Pajivi jamatabëcuenenavëxaniabiaya jamata­
bëjumaitsi: “Xanë naperabëcaucutsiaexanaenajë tajaneconivecua Dioso 
tanecapanepaenexa,” jamatabëjai, bajarapajivi bejumecovënëtsicapanepa 
daxita pacuenia Dioso Moiséspijinëta penajumecopatsilivaisi itorobatsi. 4 

Jamatabëcuenenavëxaniabiaya itsa pajamatabëjumaitsimë tsipae: “Xanë 
jumecovënëtsianajë Dioso Moiséspijinëta penajumecopatsilivaisi. Nexata 
Dioso aneconijibia netaena tanecapanepaenexa,” itsa pajamatabëjamë 
tsipae, nexata pacopabijitsipame panejumecovënëtsijavami Cristo pape­
casivatëpaejava panijaneconi yabara. Dioso papecaitaxutotsoniataexae 

aneconijibia papecataejavami ata, pacopabijitsipame. 5 Vaxaitsi baja caje­
na yapëtanetsi Dioso vajanacacapanepaejavanexa. Tsipaji jumecovënëtatsi 
Jesucristo vajanacasivatëpaejava vajaneconi yabara. Bajaraxuata Espíritu 
Santo pejamatabëcueneta vajanacayavenonaexae, evetavanapatsi Dioso 
vajanacajumaitsinexa: “Paxamë rabaja paneconijibimë,” vajanacajainexa, 
pamatacabi Dioso pitabarata nubenaenatsi. 6  Vaxaitsi baja Jesucristo pija­
jivitsi. Nexata nacaperabëcaucutsi ata, apo nacaperabëcaucutsi ata, itsiata 
bajarapacuene amatamobi Dioso pitabarata. Namatamota rajane asivaya 
vajayavenonaponaejava itsamonae ata vajanajamatabëcuenecopatsixae 
Jesucristojavabelia.

7 Pajumecovënëtavanapame baja picani pexaniajailivaisi. ¿Jipatsa 
nexata pacacopatsiaexana bajarapalivaisi panejumecovënëtsijava­
mi? 8  Dioso raja apo pacacopatsiaexanae. Biji rajane Dioso pacajunata 
Jesucristojavabelia panenajamatabëcuenecopatsinexa. 9 Pëtsa panacofënë­
tame mapalivaisije. Pan pexanaematabënexa ayaimatabë ata, levaduraja­
va pijinia tsiquirijavayo ata, itsiata pematajërëabijavata, bacaëjëpa daxi­
tamatabëjava. Nexata bafufunaeyaexana daxitamatabë. Bajara pijinia itsi 
penajumetsënëtsilivaisi jivi petsipaebaponaevi. Penajumetsënëtsilivaisi 
jivi petsipaebaponaevi, caenëbeje ata, itsiata ayaibitsaëto 
Jesucristojavabelia penajamatabëcuenecopatsivi, jamatabëcuenebijia­
napona. 10 Yapëtaniji baja cajena mapacueneje. Paxamë baja Jesucristo 
papijajivimë. Nexata Dioso pacayavenonaena. Xanë yapëtaniji pacuenia 
paexanaejitsiamë. Tsiteca pajumecovënëtavanapaename patacatsipaebili­
vaisi. Dioso cajena itsamatacabi naneconitsiaexanaenatsi ponë Jesucristo 
pelivaisivecua pacajamatabëcuenebijiana penajumetsënëtsilivaisita.

11 Tajamonae, Jesucristo pelivaisi apo judíovi tatsipaebabiabi­
javata, itsa jumaitsinë tsabiabi tsipae: “Paxamë apo pajudíovimë, 
Jesucristojavabelia panenajamatabëcuenecopatsivi, bepanaperabëcau­
cubiaexaname Diosojavabelia papecacapanepaenexa,” itsa janë tsabiabi 
tsipae, nexata judíovi apo nebejiobiaexanabiabi tsipae. Apo judíovi ata, 
Jesucristojavabelia penajamatacuenecopatsivi, itsa itorobaponaejitsipajë 
peperabëcaucubinexatsi, nexata Jesucristo cruzata petëpaelivaisi tsipaebi 
atanë, itsiata judíovi apo nitoya tsipae. 12  Pamonae pacajamatabëitono­
tabiaba panenaperabëcaucutsiaexanaenexa, bajarapamonae tojitsipa­
jë mapacueniaje. Tojitsipajë bajarapamonae papecavecuapitsapaenexa, 
papecacopatsinexa baja papecajamatabëitonotabiabijava.

13  Tajamonae, Dioso pacajunata panecopabinexa Dioso Moiséspijinëta 
penajumecopatsilivaisi panejumecovënëtsijavami. Itsiata baitsi jane 
pëtsa pajamatabëjumaitsimë: “Dioso Moiséspijinëta penajumecopabi­
livaisi tajumecovënëtsijavami, tacopatsixae baja, nexata exanaenajë 
daxita pibisiacuene pacuenia jitsipajë,” pajamatabëjamë pëtsa. Biji rajane 
Dioso Moiséspijinëta penajumecopatsilivaisi panejumecovënëtsijavami, 

panecopabixae baja, Jesucristojavabelia penajamatabëcuenecopatsivi 
bepapijajivimë panataema namataenetsia panenayavenonabiabinexa. 
Bajarapacuenia namataenetsia panayavenonabiabianame panenasivaxae. 
14 “Asivamëre itsamonae ata pacuenia nijacuata nasivamë,” pejailivaisi 
itsa pajumecovën;etsianame, nexata daxita palivaisi Dioso Moiséspijinëta 
najumecopata, pajumecovën;etsicapanepaename. 15 Itsa panaitoyamë, itsa 
panabaracuaicuaijamënua pibisiacuenia, nexata xaniavaetsia panaitave­
re. Tsipaji itsa panaitoyamë tsipae, itsa panabaracuaicuaijamënua tsipae 
pibisiacuenia, nexata Jesucristojavabelia panenajamatabëcuenecopatsi­
java, namataenetsia panajamatabëcuene faefaenaeyaexanaejitsipame. 
Pacopatsipamenua baja Dioso pejumelivaisi yabara panenacaetuatabiabi­
java ata.

Pacuenia Espíritu Santo nacajamatabëcueneyavenona yabara pelivaisi
16  Mapacuenia pacajumaitsitsije. Pacuenia Espíritu Santo pacaitoroba­

biaba, paexanabiabare daxitamatacabi canacujitsia. Pëtsa pibisiacuene 
paexanabiabame panijacuata panenajamatabëxainaejava. 17 Xua vajacuata 
vajajamatabëëthëtota najamatabëxainabiabatsi pibisiacuene vajaexana­
biabinexa, bajaraxua vajaexanaenexa, Espíritu Santo apo jitsipae. Xua 
pijinia Espíritu Santo nacaitorobabiaba pexaniacuene vajaexanabiabine­
xa, bajaraxua juya vajajamatabëcuene vajaexanabiabinexa apo jitsipae. 
Nexata vajajamatabëcuenebeje, Espíritu Santobeje apo najamatabëcue­
nejëpaebeje. Bajaraxuata pexaniacuene pajamatabëexanabiabi atamë, 
itsiata apo paexanabiabimë pexaniacuene. 18  Itsa baja paexanavanapae­
name pacuenia Espíritu Santo pacaitorobabiaba, nexata baja tsiteca apo 
paexanavanapaemë tsane pacuenia pacaitoroba Dioso Moiséspijinëta 
penajumecopatsilivaisi. Tsipaji baja pacuenia Espíritu Santo pacaitoroba, 
paexanavanapaename.

19 Xua jivi pijacuata najamatabëxaina, itsa exana, yapëxanepa­
na vajayapëtaenexa. Tsipaji xua jivi pijacuata najamatabëxaina itsa 
exana, pebi itsava jaita pijavavecua. Petiriva pijinia jaita itsanë 
pamonavecua. Pamonae pevitota pibisiacuene exana pacuenia pija­
cuata najamatabëxaina, bajarapamonae jitsipanua daxita xua pibi­
siacuene pexanaenexa. 20 Pamonae pibisiacuene exana pacuenia 
pijacuata najamatabëxaina, pematabacabëta nubenabiaba pevajëta­
biabinexa jumapecataeya pexanaenëanëjavabelia. Junatabiabanua 
penajorobivi. Bajarapamonaeyajuvënëvi naexananua penajorobi­
vi. Itoyanua tsabiabi itsamonae. Jumeanaenotabiabanua itsamonae. 
Cuenecaëbabiabanua itsamonae. Anaepanabiabanua apo vajayabaraa­
naepanaejavayo ata. Natoexanabiabanua daxitacuene ëpamonaene­
xa. Vecuanasaicayababiabanua itsamonae Dioso pejumecovënëtsivi. 
Caebitsaëto caejavata apo najuanacaetuanabiabi. 21 Pamonae pibisiacuene 

exana pacuenia pijacuata najamatabëxaina, jamatabëyacajërëtabiabanua 
itsamonae pexainaejava. Jamatabëbeyaxuababiabanua jivi. Aitajibinua 
tsabiabi pijabonëjava. Aitajibinua tsabiabi fiestajava ata. Itsacuenenua 
pematatsënëa, bajara bepitsipibisiacuene, exanabiaba. Pacuenia copiata 
pacamuxujiobatsi, bajara icatsia pacuenia pacamuxujiobatsi. Pamonae 
bajarapacuenia pibisiacuene exana, bajarapamonae apo jinavanapae tsa­
ne Dioso pijanacuatatsia.

22  Pacuenia peubinae, pexanianae, pexaniacuai capitsapa, bajara piji­
nia pacuenia Espíritu Santo vajajamatabëëthëtovetsina capitsapa mapa­
cueneje. Capitsapa itsamonae ata vajaasivajamatabëcuene. Capitsapa 
vajabarëyajamatabëcuene. Capitsapa Diosojavabelia, itsamonaejavabelia 
ata, barajamatabëcuenexanepanaeya vajataenexa. Capitsapa, itsamonae 
nacaitsacueniabi ata, vajavajënaeyabelia vajaajamatabësaëjamatabëcue­
ne. Capitsapa itsamonae vajaitaxutotsoniatae jamatabëcuene. Capitsapa 
itsamonae pexaniacuene vajatoexanaejamatabëcuene. Capitsapa Dioso 
vajajumecovënetsijava vajaajamatabësaëjamatabëcuene. 23  Espíritu Santo 
vajajamatabëëthëtovetsina capitsapa vajaaitejepaebijamatabëcuene. 
Capitsapa vajanajamatabëcataitsi jamatabëcuene pibisiacuene vajaexa­
naeyaniva. Daxita bajarapajamatabëcuene, Espíritu Santo vajajamatabëë­
thëtovetsina pecapitsapaejamatabëcuene, xanepana. Itsalivaisi ata cajena 
apo itavetsi daxita bajarapacuene. 24 Pamonae Jesucristo pijajivi, bajara­
pamonae jamatabëjumaitsi: “Jesucristo cruzajavabelia itsa cobematabia­
barutatsi, tajaperujujamatabëcuenemi yajavatëpa,” jamatabëjai. Nexata 
vecuaajibiaexanatsi pajamatabëcuene itorobabiabatsi pibisiacuene pexa­
naenexa. 25 Vaxaitsi Espíritu Santo nacayajavaponapona. Nexata betona­
copatabiabatsi vajanacaitorobinexa pacuenia Espíritu Santo nacatojitsipa 
vajaexanabiabinexa.

26  Ayaijamatabëcuenejivitsi apo benataetsi. Namataenetsia itsacueneja­
vayo ata pibisiacuene apo benatoexanaetsi vajanabaraanaepanaeyaniva, 
vajanacuenecaëbiyaniva ata.

Pacuenia Dioso pejumecovënëtsivi itorobatsi namataenetsia 
penajamatabëcueneyavenonaenexa yabara pelivaisi

6 �1 Tajamonae, itsa pacaxitajarabame Dioso pejumecovënëtsijavavecua 
pejopaejivi, paxamë pacuenia Espíritu Santo pacaitoroba panejina­

vanapaevi, payavenonare bajarapajivi. Payavenonare bajarapajivi piaja­
matabëcuenesaënexa icatsia Dioso pejumecovënëtsijava. Itsiata baitsi jane 
pexaniajamatabëcuenia xaniavaetsia payavenonare. Paxamë ata pibisia­
cuene nayajivitaeya pajinavanapare. Belia paxamë ata Dioso panejumeco­
vënëtsijavavecua, pajopaejitsipame dovathi itsa pacajamatabëcueneëjëta 
pibisiacuene paneexanaenexa. 2  Namataenetsia panayavenonabiabare 
dovathi itsa pacajamatabëcueneëjëta, pibisiacuene paneexanaeyaniva. 

Namataenetsia itsa panayavenonabiabianame panenasivaxae, nexata 
pajumecovënëtsianame pacuenia Cristo pacaitoroba.

3  Pajivi jumaitsi itsa vënëlivaisitane itsajivi Dioso pejumecovënëtsija­
vavecua pejopaejava: “Xanë cajena ayaijamatabëcuenenënë bajarapaji­
vi matatoxenetsia. Nexata Dioso tajumecovënëtsijavavecua apo jopaenë 
tsane,” jai, bajarapajivi najamatabëcuenecapaeba. Tsipaji bajarapajivi ata 
dovathi itsa jamatabëcueneëjëtatsi pibisiacuene pexanaenexa, apo aja­
matabëcuenesaë tsipae Dioso pejumecovënëtsijava. 4 Caejivi canacujitsia 
benacuenecanaëjëta peyapëtaenexa xua exanaponapona Dioso pitabarata. 
Nexata pajivi pexaniacuene exanaponapona, bajarapajivi jamatabëcue­
nebarëya Dioso pitabarata. Itsiata baitsi jane bajarapajivi pexaniacuene 
exanaponaponae ata, apo bejamatabëjumaitsi mapacueniaje: “Xanë itsa­
monaevecua pexaniacuene Dioso toexanaponaponajë,” apo bejamatabë­
jai. 5 Caejivi canacujitsia baja cajena saicaya xaina pexanaponaejavanexa 
Dioso pitorobicueniatsi.

6  Pamonae tsipaebatsi Dioso pejumelivaisi, bajarapamonae pexainaeya­
juvënëjava juya berajuta Dioso pejumelivaisi petsipaebinëtsijavabelia.

7 Pëtsa pajamatabëcuenenavëxaniabame saicayacuenia paneexanaeya­
niva Dioso papecaitorobicuenevecua. Tsipaji itsajivi ata apo caëjëpaetsi 
peyamaxëitojorobinexa Dioso. Xua jivi bauba pabita, pamatacabi baja 
navereta bajaraxua, icatsia banota. Bajara pijinia itsane Dioso ata. Pajivi 
pibisiacuene exana, bajarapajivi juya pibisiacuene tocopiapatsianatsi 
pamatacabi Dioso naneconitsiaexanaenatsi. 8  Pajivi pibisiacuene exanapo­
napona pijacuata penatojitsipaecuenia, nexata bajarapajivi itsa tëpaena, 
pepacuene Diosovecua naxuabiana. Pajivi pijinia pexaniacuene exana­
ponapona Espíritu Santo pesivabarëyanexatsi, nexata bajarapajivi tëpae 
ata, xainaena matacabi apo pevereverecaejava. 9 Vaxaitsi itsa apo yaba­
racueranaetsi tsane pexaniacuene vajaexanavanapaejava, nexata Dioso 
pecaëjëtsimatacabita nacarajutsiana pexaniacuene. Bajaraxuata pexania­
cuene vajaexanavanapaejava, apo beyabaracueranaetsi. 10 Nexata itsajota 
nacacuenecaëjëpa, pexaniacuene betoexanabiabatsi itsamonaejavabelia. 
Pamonae Jesucristo vajanajuajumecovënëtsivi, bajarapamonae bitsoyo 
beyavenonaponatsi.

Pacuenia Pablo pemuxujiobilivaisi Galacia tomarapijivi 
toyaquina peveretsinexa baja petoyaquinaelivaisi 

mapabaxutotaje yabara pelivaisi
11 Pataema mapaayaiitanetonëje. Xanë raja Pablonë tajacuata paca­

toyaquinatsi mapalivaisije. 12  Itsamonae judíovi ajumesaëya pacajumai 
tsabiabi: “Paxamë apo pajudíovi atamë, Jesucristo pelivaisi itsa paju­
mecovënëtame, bepanaperabëcaucubiaexaname papecacapanepaenexa 
Diosojavabelia,” pacajai tsabiabi. Pajudíovi bajarapacuenia pacajumai 

tsabiabi, jamatabëcuenenavëxaniabiaya jamatabëjumai tsabiabi: 
“Jesucristo pelivaisi apo judíovi itsa tsipaebianatsi, yajavaitorobianatsi 
penaperabëcaucubiaexanaenexa. Nexata bajarapacuenia itsa exanaenatsi, 
vajamonae judíovi nacasivajamatabëcuenebarëya tsane. Nexata vajamo­
nae judíovi apo nacaitsacueniabi tsane, apo judíovi tsipaebi atatsi Cristo 
vajanacasivatëpaejava cruzata,” jamatabëjai tsabiabi bajarapajudíovi 
jamatabëcuenenavëxaniabiaya. 13  Pajudíovi bajarapacuenia pacajumai 
tsabiabi, pijacuata naperabëcaucubiaexanae ata, itsiata apo exanavanapae 
daxita pacuenia itorobatsi Dioso Moiséspijinëta penajumecopatsilivaisi. 
Bajarapamonae jitsipa panenaperabëcaucubiaexanaenexa, saya papeca­
vajunupaebinexa pevëna judíovijavabelia: “Paxanë patajamatabëcueneta 
Galacia nacuapijivi naperabëcaucubiaexana,” pejainexa paxamë yabara. 
Tsipaji bajarapajudíovi jitsipa pesivajamatabëcuenebarëyajavatsi pevëna 
judíovi. 14 Xanë cajena bajarapacuenia apo exanaenë. Apo najamatabëxai­
naenë, xua exanajë, tanavajunupaebinexa jivi saya tanesivabarëyanexa. 
Itsiata jitsipajë caelivaisiyo jamatabëcuenebarëyaya jivi tatsipaebinexa. 
Jitsipajë jivi tatsipaebinexa Jesucristo vajanacasivatëpaejava cruzata. 
Jesucristo cruzata tanesivatëpaexae, nevejamatabëcaeva baja tajitsipae­
javami mapanacuapijicueneje. Mapanacuapijivi pijinia tanejitsipaejama­
tabëcuenemi ata ajibi baja. 15 Espíritu Santo vajanacaitorobicuenia itsa 
exanavanapatsi, nacaperabëcaucutsi ata, apo nacaperabëcaucutsi ata, 
najëpabeje. Tsipaji cajena amatamobi bajarapacuene Dioso pitabarata. 
Vajanajamatabëcuene pënëyorotsijava rajane pejanajamatabëcueneja­
vabelia, namatamota vajanacacapanepaenexa Diosojavabelia. 16  Nexata 
pamonae exanavanapa pacuenia pejanajamatabëcuene itorobatsi, baja­
rapamonae jamatabëcuenexanepanaeya jinavanapaena Dioso pitaba­
rata. Dioso itaxutotsoniataenatsinua. 
Bajarapamonae daxita Dioso baja pepo 
pijajivi tsane.

17 Tavajënaeyabelia baja apo jitsipaenë 
tanejamatabëitonotaponaenexa pamo­
nae nejumeaeba Jesucristo taneitoro­
binëcuene. Jesucristo pelivaisi yabara 
tanejumaconibabeyabiabijavata, nejuma­
titibabeyabiaba. Bajarapavajënëcovëanë 
tanetsijumarubenaexae, daxitajivi neya­
pëtane Jesucristo pijajivitonëcuenenë.

18  Tajamonae, pacatovajëtabiabatsi 
Diosojavabelia vajatuxanenë Jesucristo 
papecayavenonabiabinexa. Bajara itsi 
tsane. 

Pacuenia Pablo toyaquina mapabaxutoje Dioso pejumecovënëtsivi, 
Efeso tomarapijivijavabelia, yabara pelivaisi

1 �1 Xanë Pablonë, Dioso tanetojitsipaexae, nitapeta Jesucristo pijaa­
póstolenënexanë. Nexata Jesucristo nitoroba jivi pexanialivaisi 

tatsipaebaponaenexa. Pacatoyaquinatsi mapabaxutoje Dioso papijajivimë, 
Jesucristojavabelia panenajamatabëcuenecopatsivi, panejinavanapae­
vi Efeso tomarata. 2  Pacatovajëtatsi vaxa Diosojavabelia, vajatuxanenë 
Jesucristojavabelia ata, papecaitaxutotsoniataenexa jamatabëcuenexane­
panaeya panejinavanapaenexa.

Pacuenia Dioso jivi capanepaejitsia pijaneconivecua 
Jesucristo pesivatëpaexaetsi yabara pelivaisi

3  “Pexaniacuene rabaja panetoexaname,” jaitsi vaxaitsi, vajatuxane­
në Jesucristo paxa, Diosojavabelia. Jesucristo baja pijajivixaetsi, daxi­
tacuenejavabelia Dioso nacayavenonapona vajanacajamatabëcuene 
asaëyaexanaenexa. Nexata Dioso nacajamatabëcuenexaniavaetapona 
vajanaponaenexa Dioso pijanacuayabetsia. 4 Dioso mapanacuaje pexa­
naevajënaeya ata, tajëvelia nacaitapeta pijajivinexatsi. Tsipaji baja Dioso 
tajëvelia yapëtane Jesucristojavabelia vajanajamatabëcuene copatsija­
vanexa Jesucristo vajanacasivatëpaexae. Bajarapacuenia Dioso tajëve­
lia nacaitapeta pijajivinexatsi vajajinavanapaenexa aneconijibia Dioso 
pitabarata. 5 Dioso bitso vajanacajitsipaexae, tajëvelia najamatabëcue­
nevereta pexicueniatsi vajanacataenexa. Jesucristo nacasivatëpa Dioso 
petojitsipaecueniatsi. Bajaraxuata nexata Dioso nacatane pexicueniatsi. 
6  Nexata Dioso pexaniacuenia vajanacaitaxutotsoniataexae, daxitama­
tacabi canacujitsia Diosojavabelia jumaitsitsi tsabiabi. “Xanepana raba­
ja. Tsipaji pexaniacuene panetoexaname,” jaitsi tsabiabi Diosojavabelia. 

Mapabaxutoje San 
Pablo toyaquina Efeso 
tomarapijivijavabelia

Dioso pexënato piasivanë pijajivixaetsi, Dioso nacaitaxutotsoniatane. 
7 Pinijicuenia Dioso vajanacaitaxutotsoniataexae, nexata pexënato itoro­
bica mapanacuayabetsicaje vajanacasivatëpaenexa. Bajarapacuenia Dioso 
nacavecuaajibiaexana pibisiacuene vajaexanaeneconimi. 8  Dioso pinijicue­
nia vajanacaitaxutotsoniataexae, nacayapëtaeyaexana pexaniajailivaisi. 
Nacayapëtaeyaexananua pacuene nacatoxanepana Dioso pejitsipaecue­
nia vajaexanavanapaenexa. 9 Xua Dioso tajëvelia najamatabëcuenevere­
ta pexanaenexa, bajaraxua baja aeconoxae Dioso nacayapëtaeyaexana. 
Bajaraxua picani abaxë itsajivi ata apo yapëtae. Xua Dioso tajëvelia 
najamatabëcuenevereta pexanaenexa, maitsije. Dioso itorobijitsiatsica 
pexënato mapanacuayabetsicaje petoexanaeveretsinexatsi daxita pacue­
nia itoroba. 10 Pacuenia Dioso tajëvelia najamatabëcuenevereta, bajarapa­
cuenia daxita Cristo pijajivitsi nacacaetuatsiana Dioso pecaëjëtsimatacabi 
itsa copiapatsiana. Dioso pecaëjëtsimatacabi itsa copiapatsiana daxitacue­
ne mapanacuapijicueneje, athëbëpijicuene ata, Dioso baja tocopatsiana 
pexënato juya pevetsinexa.

11 Jesucristo pijajivinexatsi tajëvelia Dioso nacaitapeta. Bajarapacuenia 
Dioso tajëvelia nacaitapeta tsipaji baja cajena Dioso tajëvelia najamata­
bëcuenevereta bajarapacuenia pexanaenexa. Dioso daxitacuene exana 
pacuenia tsitaxanepanatsi. 12  Bajarapacuenia Dioso tajëvelia nacaitape­
ta vajanajamatabëcuenecopatsinexa Jesucristojavabelia. Nexata vaxaitsi 
Dioso tojinavanapatsi Diosojavabelia vajajumaitsitsabiabinexa: “Diosomë, 
ayaijamatabëcuenenëmë bitso,” vajajaitsabiabinexa Diosojavabelia. 13  Pe
xaniajailivaisi papecacapanepaelivaisinexa, paxamë ata itsa pajumetane­
me, nexata baja panajamatabëcuenecopatame Jesucristojavabelia papijaji­
vinexamë. Nexata pacuenia Dioso tajëvelia najumecapanepaeya jumaitsi, 
pacarajuta baja Espíritu Santo papecatsijamatabëecaenexa. Nexata baja­
rapacuenia panayapëtaneme Dioso papijajivicuenemë. 14 Espíritu Santo 
vajanacatsijamatabëecaexae, yapëtanetsi pexaniajaicuene Dioso vaja­
nacarajutsinexa matacabi apo pevereverecaejava. Yapëtanetsinua Dioso 
vajanacacapanepaejavanexa pexënato vajanacasivatëpaexae. Bajaraxuata 
vaxaitsi bejumaitsitsi Diosojavabelia: “Diosomë, ayaijamatabëcuenenëmë 
bitso,” bejaitsi.

Pacuenia Pablo tovajëta Diosojavabelia Dioso 
pejumecovënëtsivi, Efeso tomarapijivi, yabara pelivaisi

15 Pacavënëlivaisitanetsi panenajamatabëcuenecopatsijava vajatu­
xanenë Jesucristojavabelia. Pacavënëlivaisitanetsinua paneasivajava 
daxita pamonae Dioso pejumecovënëtsivi. 16  Bajaraxuata itsa vajëtajë 
Diosojavabelia, pacatovajëtabiabatsi. Nexata pexaniajamatabëcuene raju­
tabiabajë Diosojavabelia paxamë yabara. 17 Ayaijamatabëcuenenë Dioso, 
vajatuxanenë Jesucristo paxa. Bajaraponëjavabelia pacatovajëtabiabatsi. 

Pacatovajëtabiabatsi Espíritu Santo pejamatabëcueneta xaniavaetsia 
panevajënaeyabelia papecayapëtaeyaexanaponaenexa pacuenia Dioso 
jamatabëcueneitsi. Nexata Espíritu Santo pejamatabëcueneta paneva­
jënaeyabelia pacayapëtaeyaexanaponaena pacuenia Dioso jamatabë­
cueneitsi. Pacayapëtaeyaexanaponaenanua pacuenia Dioso nacatsitana­
jamatabëcueneitajëta. 18  Pacatovajëtabiabatsinua Diosojavabelia Dioso 
papecajamatabëcueneitayotsinexa panevajënaeyabelia paneyapëtaepo­
naenexa pajamatabëcuene yabara Dioso pacajunata papijajivinexamë. 
Pacatovajëtabiabatsinua Diosojavabelia paneyapëtaenexa xua Dioso paca­
rajutsijitsia, bitso ayaijamatabëcuenejava, matacabi apo pevereverecaeja­
va. Tajëvelia Dioso najumecapanepaeya jumaitsi Dioso pijajivitsi vajana­
carajutsinexa matacabi apo pevereverecaejava. 19-20 Pacatovajëtabiabatsi
nua paneyapëtaenexa Dioso bitso piasaënëcuene. Vajanacayavenonaenë 
vajanajamatabëcuenecopatsivi bajaraponëjavabelia. Dioso bitso pia­
saënëcuene jivi tsitanajamatabëcueneitajëta pamatacabi Cristo asaë­
yaexanatsi petëpaecujinae. Nexata baja Cristo paxa Dioso athëbëtatsia 
pemuxuneneta ecaeyaexanatsi pecujuanenia penajuaevetsinexabeje 
daxitacuene. Nexata bajarapasaëta vaxaitsi ata Dioso nacayavenonapona. 
21 Bajarapacuenia Cristo athëbëtatsia, paxa Dioso pemuxuneneta, ecae­
yaexanatsi pecujuanenia Cristo pevetsinexa daxitacuene. Nexata daxita­
nacuanëjava pevetsivi matatoxenetsia aeconoxae jane baja daxitacuene 
Cristo pepo pevetsinë. Cristo baja daxitacuene eveta mapamatacabitaje. 
Pejanamatacabijavabelianexa ata evetsiana. 22  Dioso tocopatatsi Cristo 
daxitacuene pevetsinexa. Nexata Cristo pepo pitorobinë daxita pamonae 
najamatabëcuenecopata bajaraponëjavabelia. 23  Daxita baja pamonae 
najamatabëcuenecopata Jesucristojavabelia, Dioso tanetsi Cristo pijajivi. 
Cristo nexata itoroba bajarapamonae. Nexata Cristo bajarapamonae yaja­
vaponapona daxita mapanacuajavaje.

Pacuenia Dioso pijajivi, piasivaxae, capanepaejitsia yabara pelivaisi

2 �1 Dioso baja cajena pacajamatabëcueneaitavayaexana Jesucristo 
pejamatabëcueneta. Paxamë abaxë bajayata Dioso itsa apo paju­

mecovënëtsimë, naxuabiaya picani Diosovecua pajinavanapame pibi­
siacuene paneexanavanapaeneconi yabara. Nexata pacuenia itsi petë­
paevi, bajara picani pajamatabëcueneitsimë Diosojavabelia itsa abaxë 
Dioso apo pajumecovënëtsimë. 2  Pacuenia Dioso apo pejumecovënëtsivi, 
pibisiacuene exanavanapa, bajara picani pacuenia paxamë ata bajaya­
ta pibisiacuene paexanavanapame. Pajumecovënëtavanapame picani 
ëdovathi, ponë eveta pitaquirijamatabëcuene mapanacuataje. Aeconoxae 
dovathi jamatabëcueneasaëyaexanapona pamonae Dioso apo pejume­
covënëtsivi pibisiacuene pexanaenexa. 3  Daxita picani bajayata vaxaitsi 
pibisiacuene exanavanapatsi. Pacuenia vajajamatabëëthëtota jitsipatsi 

vajaexanaenexa, exanabiabatsi. Xua najamatabëxainatsi, exanabiabatsi. 
Bajaraxuata pacuenia daxita itsamonae naneconita Diosojavabelia, bajara 
picani pacuenia vaxaitsi ata naneconitatsi Diosojavabelia vajanacanane­
conitsiaexanaenexa. 4 Itsiata baitsi jane Dioso, bitso jivi pitaxutotsonia­
taenë, vaxaitsi bitso nacajitsipa. 5 Diosovecua naxuabiaya picani vajaji­
navanapaevimi ata pibisiacuene vajaexanaeneconi yabara, itsiata Dioso 
nacajamatabëcueneaitavayaexana, Jesucristo Dioso itsa asaëyaexanatsi 
petëpaecujinae. Bajarapacuenia Dioso nacatoexana vajanacaitaxutotso­
niataexae. Nexata Dioso nacacapanepaena pibisiacuene vajaexanaene­
conimivecua. 6  Jesucristo petëpaecujinae, Dioso icatsia asaëyaexanatsi 
petëpaejavavecua. Nexata vaxaitsi Jesucristojavabelia vajanajamatabë­
cuenecopatsixae, Dioso nacatane bevajanacayajavaasaëyaexanaevi. Dioso 
nacatanenua Jesús athëbëtatsia bevajanacayajavaecaevi daxitacuene 
vajanacabarëevetsinexa. 7 Bajarapacuenia Dioso nacatoexana vajanacatsi­
tanajamatabëcuene itajëtsinexa daxitamatacabijavabelianexa vajanacaji­
tsipaecuene. Nacatsitanajamatabëcueneitajëtanua vajanacaitaxutotsonia­
taecuene Jesucristo vajanacasivatëpaexae. 8  Dioso cajena bitso pacajitsipa. 
Bajaraxuata Jesucristojavabelia itsa panajamatabëcuenecopatame, Dioso 
pacacapanepaena panijaneconivecua. Bajarapacuenia Dioso papecaca­
panepaejavanexa, panijacuata apo panatoexanaemë. Biji rajane Dioso 
pejamatabëcueneta pacacapanepaena. 9 Itsajivi ata Dioso petonacuene­
baponaponaejamatabëcuene, Dioso apo capanepaetsi tsane. Biji rajane 
Jesucristojavabelia penajamatabëcuenecopatsixae, Dioso capanepaenatsi. 
Bajaraxuata itsajivi ata beayaijamatabëcuenejivi apo benatae Dioso peca­
panepaejavanexatsi yapëtae ata. Apo bejumaitsinua: “Xanë Dioso tato­
nacuenebixae, nexata necapanepaena,” apo bejai. 10 Vaxaitsi raja Dioso 
nacaexana. Nacaexananua Jesucristo pijajivitsi Dioso vajatoexanavana­
paenexa pexaniacuene. Bajarapacuenia Dioso tajëvelia najamatabëxaina 
vajatoexanavanapaenexa.

Pacuenia Dioso pejumecovënëtsivi jamatabëcuenexanepanaeya 
jinavanapa Jesucristo pejamatabëcueneta yabara pelivaisi

11 Panajamatabënapire pacuenia picani paxamë bajayata pajamata­
bëcueneitsimë tsavanapae itsa abaxë Dioso apo pajumecovënëtsimë. 
Paxamë apo pajudíovimë. Judíovi saicaya peperabëcaucubivitsi Dioso 
pijajivi penayapëtaenexa. Nexata judíovi jumai tsabiabi: “Vaxaitsi vajana­
caperabëcaucubivi, Dioso pijajivitsi nayapëtanetsi,” jai tsabiabi. Paxamë 
pijinia apo pajudíovixaemë, judíovi paxamë yabara jumai tsabiabi: 
“Bajarapamonae apo peperabëcaucubivitsi. Nexata Dioso apo pijajivi,” jai 
tsabiabi judíovi paxamë yabara. 12  Bajarapamatacabi abaxë apo paju­
mecovënëtsimë Cristo. Pasaicayavimë abaxë tsavanapae Diosovecua. 
Pasaicayavimë abaxë tsavanapae judíovi atavecua. Bajarapamatacabi 

abaxë apo payapëtaemë pacuenia Dioso pacayavenonaejitsia papecaca­
panepaenexa. Mapanacuata picani abaxë naxuabiaya Diosovecua paji­
navanapame. “Pamatacabi tëpaenajë, pepacuene naxuabianajë,” paja­
matabëjamë tsabiabi. 13  Paxamë picani Diosovecua bitso naxuabiaya 
pajinavanapame. Itsiata baitsi jane aeconoxae baja Cristo papijajivimë. 
Cristo papecasivatëpaexae, aeconoxae baja payajavajinavanapame Dioso. 
14 Paxanë pajudíovinë, paxamë apo pajudíovi atamë, Jesucristo pejamata­
bëcueneta daxitatsi Dioso nacajamatabëcuenexanepanaeyaexana nama­
taenetsia vajanasivatsavanapaenexa. Jesucristo pejamatabëcueneta bena­
caemonaetsi Dioso nacaexana. Jesucristo daxitatsi vajanacasivatëpaexae, 
ajibi vajanayabaraitoyacuene vajanavecuanatsanaenexa. 15 Jesucristo 
cruzata itsa tëpa, copiarucaeyaexana baja namataenetsia vajanaitoya­
cuenemi. Tsipaji baja Jesucristo itsa tëpa, copiarucaeyaexana palivaisimi 
bajayata Dioso Moiséspijinëta najumecopata. Bajarapalivaisimi paxanë 
pajudíovinë bitso picani asaëyata pajumecovënëtavanapajë. Nexata baja­
rapalivaisimi Jesucristo baja copiarucaeyaexana. Dioso Moiséspijinëta 
penajumecopatsilivaisi itsa pajumecovënëtavanapajë, paxamë apo 
pajudíovimë apo pacabarajamatabëcuenexanepanaetsi. Aeconoxae baja 
Jesucristo vajajumecovënëtsixae, Jesucristo pijajivitsi nacaexana. Nexata 
baja Jesucristo pejamatabëcueneta nacanabarajamatabëcuene xanepanae­
yaexana. 16  Jesucristo cruzata vajanacasivatëpaexae, copiarucaeyaexana 
baja namataenetsia vajanaitoyacuenemi. Nexata paxanë pajudíovinë, 
paxamë pijinia apo pajudíovi atamë, Cristo baja caebitsaëtotsi nacaexana 
pijajivinexatsi. Nexata baja Dioso jamatabëcuenexanepanaeya nacatane.

17 Jesucristo patajopa mapanacuayabetsicaje. Nexata capatsica pexa­
nialivaisi vajayapëtaenexa daxitatsi Dioso jamatabëcuenexanepanae­
ya vajanacataejava. Paxamë apo pajudíovimë bitso picani Diosovecua 
naxuabiaya pajinavanapame. Bajaraxuata Dioso pacatocopata Jesucristo 
pelivaisi panejumecovënëtsinexa. Paxanë pajudíovinë pajumecovënëta­
jë picani palivaisi bajayata Dioso Moiséspijinëta najumecopata. Nexata 
paxanë ata Dioso panetocopata Jesucristo pelivaisi patajumecovënëtsine­
xa. 18  Nexata Jesucristo daxitatsi vajanacasivatëpaexae, paxanë pajudíovi­
në, paxamë pijinia apo pajudíovi atamë, vaxa Dioso nacatocopata vajajo­
nenexa Dioso pijatomarabetsia. Bajarapacuenia vaxa Dioso nacatocopata 
vajajonenexa pijatomarabetsia Espíritu Santo vajanacayavenonaexae. 
19 Bajaraxuata apo pajudíovi atamë, aeconoxae baja Dioso panejumecovë­
nëtsixae, bepasaicayavimë baja Dioso apo pacatae. Biji rajane itsamonae, 
Dioso pejumecovënëtsivi yajava, paxamë baja Dioso papeximë pacaexa­
na Dioso pijanacuatatsia panenajuajinavanapaenexa. 20 Palivaisi bajaya­
ta Diosojumepaebivi profetavi tajëvelia yaquina, Jesucristo baja cajena 
pelivaisi, bajarapalivaisi pajumecovënëtame baja. Paxanë ata Jesucristo 
papijajivinë, paapóstolevinë, paneitoroba patacatsipaebaponaenexa 

bajarapalivaisi, Jesucristo pelivaisi. Nexata bajarapalivaisi panejumecovë­
nëtsixae, panajamatabëcuenecopabame baja Jesucristojavabelia papeca­
capanepaenexa. Bajaraxuata Dioso baja papeximë pacaexana. 21 Nexata 
baja itsamonae ata ayaibitsaëtoxaneto najamatabëcuenecopabapona 
Jesucristojavabelia. Nexata Cristo pejamatabëcueneta itorobaponatsi 
bajarapamonae. Daxita bajarapamonae Dioso baja pexi exanatsi. Nexata 
pacuenia Dioso tojitsipatsi, jinavanapa. 22  Bajara pijinia pacuenia paxamë 
ata, itsamonae yajava, pamonae Jesucristojavabelia penajamatabëcuene­
copabivi, caebitsaëto Dioso papeximë pacaexana. Nexata Dioso pacayaja­
vaponapona Espíritu Santo papecatsijamatabëecaexae.

Pacuenia Pablo itorobatsi pexanialivaisi, Jesucristo pelivaisi, 
petsipaebaponaenexa apo judíovijava yabara pelivaisi

3 �1 Paxamë apo pajudíovi atamë, Dioso papijajivixaemë, pacatovajë­
tabiabatsi Diosojavabelia. Xanë Pablonë, Jesucristo pijajivitonënë. 

Nexata Jesucristo pelivaisi jivi tsipaebabiabajë. Nexata Jesucristo peli­
vaisi jivi tatsipaebabiabixae, nenaneconitsiaexaneta penaneconitsivi 
pejebabiabibota. Jesucristo pelivaisi jivi tatsipaebabiabijavata, jumaitsinë 
tsabiabi: “Pamonae apo judíovi ata, itsa jumecovënëta Jesucristo peli­
vaisi, bajarapamonae ata Dioso pijajivi,” janë tsabiabi paxamë yabara. 
Bajarapacuenia Jesucristo pelivaisi jivi tatsipaebabiabixae, penaneco­
nitsivi pejebabiabibota tavëna judíovi neeta. 2  Bepayapëtaneme xanë 
Dioso taneitorobicuene patacatsipaebinexa apo pajudíovi atamë Dioso 
papecaitaxutotsoniataejava. 3  Apo pajudíovi atamë, Dioso papecaitaxuto­
tsoniataejava tayapëtaenexa, Dioso baja cajena neyapëtaeyaexana. Dioso 
papecaitaxutotsoniataexae papecacapanepaejavanexa ata tayapëtaenexa, 
Dioso baja cajena neyapëtaeyaexana. Nexata Dioso papecaitaxutotsonia­
taejava paneyapëtaenexa, pacatoyaquinarutetatsi caelivaisiyobeje saya. 
4 Itsa palebianame, payapëtaename pacuenia Dioso neyapëtaeyaexana 
ëpajudíovinë Dioso apo patanitaxutotsoniataejava. Payapëtaenamenua 
pacuenia Dioso neyapëtaeyaexana, apo pajudíovi atamë, Dioso pape­
caitaxutotsoniataejava. 5 Bajayata abaxë itsajivijavabelia ata Dioso apo 
yapëtaeyaexanae, apo pajudíovi atamë, Dioso papecaitaxutotsoniataeja­
vanexa. Aeconoxae baja paxanë Dioso papijajivinë, paapóstolevinë, Dioso 
paneyapëtaeyaexana, apo pajudíovi atamë, Dioso papecaitaxutotsoniatae­
java. Profetavijavabelia ata Dioso yapëtaeyaexana, apo pajudíovi atamë, 
Dioso papecaitaxutotsoniataejava. Aeconoxae baja bajarapacuene Dioso 
paneyapëtaeyaexana Espíritu Santo pejamatabëcueneta. 6  Xua pica­
ni itsajivijavabelia ata Dioso apo yapëtaeyaexanae, bajaraxua maitsije. 
Paxanë pajudíovinë, itsa pajumecovënëtajë pexanialivaisi, Jesucristo 
pelivaisi, panecapanepaena Dioso. Bajara pijinia pacuenia paxamë ata, 
apo pajudíovi atamë, itsa pajumecovënëtame pexanialivaisi, Jesucristo 

pelivaisi, pacacapanepaena Dioso. Pajudíovinë, apo pajudíovi atamë, 
daxitatsi benacaemonaetsi nataenatsi. Jesucristo pelivaisi vajajumecovë­
nëtsixae, daxitatsi Dioso nacarajutsiana xua Dioso najumecapanepaeya 
nacarajutsiapaeba.

7 Piasaënë Dioso taneitaxutotsoniataexae, netocopata Jesucristo peli­
vaisi tatsipaebaponaenexa daxitajivijava. Dioso necaëjëpaeyaexananua 
xaniavaetsia jivi tatsipaebaponaenexa bajarapalivaisi. 8  Xanë itsiata 
beveliajamatabëcuenenënë nataniji daxita Dioso pejumecovënëtsivive­
cua. Itsiata baitsi jane mapapexaniacueneje Dioso netocopata. Dioso 
netocopata apo pajudíovimëjava patacatsipaebaponaenexa pexanialivai­
si, Jesucristo pelivaisi. Nexata pacatsipaebaponatsi ayaicuenia Jesucristo 
vajanacayavenonaponaejavanexa. 9 Dioso nitoroba patacatsipaebapo­
naenexa, apo pajudíovi atamë, Dioso papecacapanepaejavanexa. Dioso 
daxitacuene pexanaenë mapanacuataje. Dioso cajena tajëvelia najama­
tabëxaina paxamë ata, apo pajudíovi atamë, papecacapanepaenexa. 
Itsiata itsajivijavabelia ata Dioso apo yapëtaeyaexanae, apo pajudíovi 
atamë, Dioso papecacapanepaejavanexa. 10 Bajarapacuenia Dioso paca­
capanepaena, apo pajudíovi atamë, petsitanajamatabëcuene itajëtsinexa 
athëbëtatsia pevetsivijavabelia. Nexata athëbëtatsia pevetsivi itsa naca­
taena daxitatsi Dioso vajajumecovënëtsivi, pajudíovinë, apo pajudíovi 
atamë, benacaemonaetsi vajanajuajinavanapaejava, athëbëtatsia pevetsi­
vi yapëtaena bitso Dioso peyapëtaenëcuene daxitacuene pexanaenexa. 
11 Pacuenia Dioso tajëvelia copiaya najamatabëxaina, mapanacua pexa­
naevajënaeya ataje, bajarapacuenia baja Dioso exanaevereta. Tsipaji baja 
Dioso itorobica vajatuxanenë Jesucristo vajanacasivatëpaenexa cruzata. 
12  Vaxaitsi baja najamatabëcuenecopatatsi Jesucristojavabelia vajanacaca­
panepaenexa. Bajaraxuata Diosojavabelia vajëtabiabatsi ajumejunavijibia. 
13  Bajaraxuata Diosojavabelia asaëyata pacatovajëtabiabatsi patanesiva­
jamatabëcuene cueranaeyanivamë abaxë naneconitsia taponaponaejava 
penaneconitsivi pejebabiabibota. Jesucristo pelivaisi jivi tatsipaebija­
vata, jumaitsinë tsabiabi: “Pamonae apo judíovi ata itsa jumecovënëta 
Jesucristo pelivaisi, bajarapamonae ata Dioso pijajivi,” janë tsabiabi paxa­
më yabara. Bajarapacuenia Jesucristo pelivaisi jivi tatsipaebabiabixae, 
penaneconitsivi pejebabiabibota tavëna judíovi nenaneconitsiaexaneta. 
Bajaraxuata panesivajamatabëcuenebarëyamëre naneconitsia taponapo­
naejava penaneconitsivi pejebabiabibota.

Pacuenia Pablo Diosojavabelia tovajëta Dioso 
pejumecovënëtsivi yabara pelivaisi

14 Itsa najamatabënapitabiabajë, apo pajudíovi atamë, Dioso papecaca­
panepaejavanexa, nexata tamatabacabëta nucabiabajë asaëyata patacato­
vajëtsinexa vajatuxanenë Jesucristo paxa Diosojavabelia. 15 Daxita Dioso 

pijajivi, pamonae athëbëtatsia jinavanapa, pamonae ata mapanacuataje 
jinavanapa, daxita bajarapamonae Dioso tanetsi benacaemonae. Caenë 
paxa exana Dioso. 16  Dioso baja cajena bitso piasaënë. Ayaijamatabëcuene 
pexainaenë. Bajaraxuata pacatovajëtabiabatsi Diosojavabelia Dioso 
pesaëta papecajamatabëcuene asaëyaexanaenexa Espíritu Santo peja­
matabëcueneta. 17 Pacatovajëtabiabatsinua Jesucristo papecatsijama­
tabëecaenexa panesivanajamatabëcopatsixae bajaraponëjavabelia. 
Pacatovajëtabiabatsinua bitso paneasivanexa itsamonae ata, pamonae 
Dioso pejumecovënëtsivi. 18  Pacatovajëtabiabatsinua daxita Dioso paneju­
mecovënëtsivi panejamatabëcueneyapëtaenexa Jesucristo bitso papecaa­
sivajava. 19 Pacatovajëtabiabatsinua panijacuata xaniavaetsia paneyapë­
taenexa Jesucristo vajanacaasivajava. Jesucristo vajanacaasivajava, bitso 
pexaniacuene, apo vajayapëtaecapanepaejava xaniavaetsia vajayapëtae­
nexa. Nexata itsa payapëtaename Jesucristo vajanacaasivajava, paxainae­
name pajamatabëcuene Dioso pacatojitsipa.

20 “Diosomë, bitso ayaijamatabëcuenenëmë,” jaitsi vaxaitsi 
Diosojavabelia. Bajarapacuenia jumaitsitsi tsipaji bitso Dioso pecaëjëpae­
nëtsi vajanacayavenonaenexa. Dioso caëjëpatsi vajanacatoexanaenexa 
vajavajëtsicuenia. Vajanajamatabëxainaejava ata matatoxenetsia, Dioso 
caëjëpatsi vajanacatoexanaenexa. Dioso pesaëta nacayavenonabiaba. 
21 Dioso pejumecovënëtsivi Dioso peyavenonaponaexaetsi, itsamonaeja­
vabelia tsipaebavanapa Dioso bitso ayaijamatabëcuene pexainaenëcuene. 
Jesucristo ata itsa ponapona mapanacuataje, nexata Dioso tsitanajamata­
bëcueneitajëta jivijavabelia Dioso bitso ayaijamatabëcuene pexainaenë­
cuene. Bajaraxuata daxitajivi bejumai tsabiabi Diosojavabelia: “¡Diosomë, 
bitso ayaijamatabëcuenenëmë!” bejai tsabiabi Diosojavabelia daxitamata­
cabijavabelianexa. Bajara itsi tsane.

Pacuenia Espíritu Santo pejamatabëcueneta daxita 
Dioso pejumecovënëtsivi najamatabëcuenejëpaeya 

jinavanapaena yabara pelivaisi

4 �1 Naneconitsiaponaponajë majotaje, penaneconitsivi pejebabia­
bibota, tajumecovënëtsixae vajatuxanenë Jesucristo taneitoro­

bicuenia. Asaëyata pacamuxujiobatsi panejinavanapaenexa pacue­
nia Dioso pacatojitsipa Dioso papecajunatsivi papijajivinexamë. 
2  Itsamonaevecua beveliajamatabëcuenevi nataeya pajinavanapare. 
Panajamatabëxainarenua pexaniajamatabëcuene daxitajivijavabe­
lia. Pajamatabëcuenesaëmërenua tsavanapae bajayajebi, itsamonae 
pacaitsacueniababiabi ata. Namataenetsianua panayavenonabiabare 
namataenetsia panenasivaxae. 3  Pajamatabëcuenesaëmëre tsavana­
pae najamatabëcuenejëpaeya panejinavanapaenexa. Bajaraxua yaba­
ra Diosojavabelia panatovajëtabiabare papecayavenonaenexa Espíritu 

Santo. Nexata nabarajamatabëcuenexanepanaeya pajinavanapaena­
me. 4 Jesucristojavabelia vajanajamatabëcuenecopatsixae, vaxaitsi 
baja nexata caenë Jesucristo pijajivitsi. Xainatsi baja caeEspíritu Santo 
Dioso vajanacajunatsivi. Bajaraxuata caejamatabëcuene xainavanapa­
tsi. Evetavanapatsi pacuenia Dioso najumecapanepaeya jumaitsi vaja­
nacacapanepaenexa. 5 Caenë rabaja vajatuxanenë Jesucristo. Daxitatsi 
najamatabëcuenecopatatsi caenëjavabelia. Nacabautisabanua caenë 
Jesucristo pevënëta. 6  Xainatsi caenë vaxa Dioso. Caenë Dioso daxitatsi 
vajanacanamatacaitorobinë. Dioso pijajivitsi, daxitatsi, nacayavenona. 
Nacayajavaponaponanua.

7 Caejivitsi canacujitsia, Cristo pejitsipaecuenia nacajamatabëcuene 
caëjëpaeyaexanapona pecovëta vajatonacuenebavanapaenexa vajanacai­
torobicuenia. 8  Tsipaji baja cajena Dioso pejumelivaisibaxutota tajëvelia 
jumaitsi Jesucristo yabara mapacueniaje:

Ayaibitsaëtoxaneto pitoyavitsi pepuajamatabëcueneamoneyabi, 
athëbëabetsia naviatsiania. Pijajivi pijinia pepuajamatabëcu
enecaëjëpaeyaexanae pecaëjëpaejamatabëcuenetsi pecovëta 
petonacuenebavanapaenexatsi, naviatsiania, jai tajëvelia Dioso 
pejumelivaisibaxutota Jesucristo yabara.

9 Bajarapacuenia Dioso pejumelivaisibaxutota Jesús yabara tajë­
velia jumaitsi. Tsipaji Jesús patsijitsiatsica mapanacuayabetsicaje. 
Bajaraxuacujinae icatsia Jesús naviatsijitsia athëbëabetsia. Mapanacuaje 
bevelianacua saya Dioso pijanacuavecua. 10 Ponë yabara Dioso pejume­
livaisibaxutota bajarapacuenia tajëvelia jumaitsi, patsica baja mapa­
nacuayabetsicaje. Bajaraxuacujinae icatsia bajaraponë naviatsia baja 
tajënacuayabetsia. Bajaraxuacujinae Jesucristo itorobica Espíritu Santo. 
Nexata daxitanacuanëjava Espíritu Santo yajavaponapona daxita Dioso 
pejumecovënëtsivi. 11 Nexata Dioso pejumecovënëtsivi, caejivi cana­
cujitsia, Espíritu Santo jamatabëcuene caëjëpaeyaexanaponatsi saica­
yacuenia. Itsamonae Espíritu Santo jamatabëcuenecaëjëpaeyaexanatsi 
apóstolevinexa Jesucristo pexanaejavanë pevajunupaebaponaenexa. 
Itsamonae pijinia Espíritu Santo jamatabëcuenecaëjëpaeyaexanatsi peya­
pëtaenexa pajamatabëcuenelivaisi xaina Dioso pejumelivaisi. Nexata 
tsipaeba itsamonaejavabelia. Itsamonae pijinia Espíritu Santo jamatabë­
cuenecaëjëpaeyaexanatsi petsipaebaponaenexa apo peyapëtaevi aba­
xë pexanialivaisi, Jesucristo pelivaisi. Itsamonae pijinia Espíritu Santo 
jamatabëcuenecaëjëpaeyaexanatsi pevetsinexa Dioso pejumecovënëtsivi. 
Jamatabëcuene caëjëpaeyaexanatsinua xaniavaetsia peyapëtaeyaexa­
naenexa Dioso pijacuene. 12  Bajarapacuenia Espíritu Santo, daxita Dioso 
pejumecovënëtsivi, jamatabëcuenecaëjëpaeyaexanatsi petonacueneba­
vanapaenexa Dioso pijacuene. Nexata daxita Dioso pejumecovënëtsi­
vi, caejivi canacujitsia, ajamatabëcuenesaë tsaponae pevajënaeyabelia. 

13  Nexata belia daxitatsi bajarapacuenia najamatabëcuenejëpaeya jume­
covënëtsianatsi Dioso. Jamatabëcueneyapëtaenatsinua xaniavaetsia 
vajatuxanenë Jesucristo, Dioso pexënato. Nexata daxitatsi Espíritu Santo 
nacajamatabëcuene caëjëpaeyaexanaena Dioso vajajumecovënëtsinexa. 
Nacajamatabëcuene caëjëpaeyaexanaenanua xaniavaetsia Dioso vajato­
jinavanapaenexa. Nexata pacuenia Jesucristo jamatabëcueneitsi, bajara 
vaxaitsi ata jamatabëcueneitsitsi tsane. Nexata jinavanapaenatsi pacue­
nia Dioso nacatojitsipa. 14 Nexata pacuenia pejevaxi caejamatabëcuene 
apo najamatabëxainae, bajara vaxaitsi apo jamatabëcueneitsitsi tsane. 
Itsajamatabëcuene apo vecuanajamatabëxainaetsi tsane, palivaisi baja 
jumecovënëtavanapatsi. Nexata itsamonae penajumetsënëtsilivaisi bepe­
xaniajailivaisicuenia nacatsipaebi ata tsane vajanacayamaxëitojorobinexa 
picani, itsiata apo nacayamaxëitojorobi tsane. 15 Nexata itsamonaejavabe­
lia itsa tsipaebaponatsi pexaniajailivaisi, bajarapamonae asivaya betane­
tsi. Pacuenia Cristo vajanacaitorobinë jamatabëcueneitsi, bajara vaxaitsi 
ata vajajamatabëcueneitsinexa, benatojitsipatsi Cristo vajajamatabëcuene­
jëpaenexa. 16  Daxitatsi Cristo pelivaisi vajajumecovënëtsivi, caenë Cristo 
pijajivitsi. Vajaperabëtota caevitoyo canacujitsia exanapona pacuenia 
Dioso tocopatatsi. Bajara pijinia pacuenia vaxaitsi ata, caejivitsi canacu­
jitsia, Cristo nacatocopatapona vajatonacuenebavanapaenexa pacuenia 
nacatojitsipa. Nexata namataenetsia nayavenonaeya natonacuenebiana­
tsi. Namataenetsianua nasivatsi tsavanapae tsane. Bajarapacuenia nexata 
jamatabëcuenevitsabaponaenatsi Dioso vajajumecovënëtsijava.

Pacuenia Cristo pijajivi pejanajamatabëcuene xaina yabara pelivaisi
17 Jesucristo taneitorobixae, mapacuenia pacajumaitsijitsiatsije. 

Pëtsa baja pajinavanapame pacuenia jinavanapa Dioso apo peyapëtae­
vi. Dioso apo pejumecovënëtsivi najamatabëxainavanapa pexanaene­
xa piamatamobicuene Diosojavabelia. 18  Dioso apo pejumecovënëtsivi 
ajamatabëcueneitaquiri tsavanapae. Tsipaji apo yapëtae Dioso. Bitso 
saya ajamatabëcuenetaja. Bajaraxuata Dioso pejitsipaecuenia apo toji­
navanapae. Diosovecua naxuabiaya jinavanapa. 19 Nexata apo yapë­
tae piauracuene. Casaë bitso pexanaenexa daxita xua pibisiacuene. 
20 Itsiata baitsi jane paxamë itsa pajumecovënëtame Jesucristo pelivaisi, 
apo pacaitorobi pibisiacuene paneexanaenexa. 21 Pajumetaneme baja 
cajena Jesucristo pelivaisi. Jesucristo pelivaisi panejumecovënëtsi­
xae, nexata Jesucristo pijajivi pacatsipaeba pexaniajailivaisi pacuenia 
copiaya Jesucristo tsipaebatsi. 22  Nexata pacopabare panijaperujuja­
matabëcuene. Bajarapajamatabëcuene bajayata abaxë Dioso itsa apo 
pajumecovënëtsimë, pacaitorobabiaba pibisiacuene paneexanaenexa. 
Panijaperujujamatabëcuene cajena bitso abeje. Bajarapajamatabëcuene 
picani pacayamaxëitojorobabiaba panejitsipaecuenia pibisiacuene 

paneexanaenexa. 23  Paxamë Diosojavabelia panajamatabëcuenepënëyoro­
re. Papejanajamatabëcuenevimë panaexanare. 24 Pacuenia Dioso jama­
tabëcueneitsi, bajara paxamë ata pajamatabëcueneitsimëre. Nexata jivi 
xaniavaetsia patsitajinavanapaename pacuenia Dioso pacatojitsipa.

25 Bajaraxuata pëtsa baja panajumetsënëtame. Pacaenëmë canacujitsia 
namataenetsia panatsipaebare pexaniajailivaisi. Tsipaji daxitatsi caenë 
Jesucristo pijajivitsi.

26  Itsa panabaraanaepaname, pëtsa pibisiacuene panaexaname pane­
nabaraanaepanaejavata. Pëtsa panasivajamatabëcuenetsitecame itsama­
tacabijavabelia ata. 27 Tsipaji itsa panasivajamatabëcuene tsitecaejitsi­
pame, nexata dovathi pacayamaxëitojorobijitsipa. Nexata pibisiacuene 
paexanaejitsipame.

28  Pajivi penacobetoxotsijivi, copatsi baja penacobetoxotabiabija­
va. Nacuenebi pepitsinexa xua namatavenona, peyavenonaenexanua 
bepejiobivijavabelia.

29 Pëtsa pacuaicuaijamë pibisialivaisi. Biji rajane pacuaicuaijamëre 
pexanialivaisi. Pexanialivaisi itsa pacuaicuaijamë tsane, nexata papeca­
jumetaevi pajamatabëcueneyavenonaename. Tsipaji paepatota jamata­
bëcuenefaefaena, itsa pacajumetaena, pacamuxunaajamatabëcuenesaë 
tsane. 30 Pëtsa itsacuene paexaname Espíritu Santo papecatojitsipae­
cuenevecua panejamatabëcuenebejiobitsiyaniva Espíritu Santo. Dioso 
pijaEspíritu Santo papecatsijamatabëecaexae, panayapëtaneme pepacue­
ne Dioso papijajivicuenemë. Nexata Dioso pacacapanepaena pamatacabi 
Dioso pijajivi capanepaena mapanacuavecuaje.

31 Daxita pibisiajamatabëcuene pacopabare. Pacopabarenua baja, 
itsajivi itsa pacaitsacueniaba, bajayajebi panejamatabëtsitecabiabijava. 
Pëtsa bajayajebi pajamatabëtsitecame paneanaepanaejava. Bepijia paja­
matabëcaevare. Pacopabarenua baja paneajamatabëcuenebejejava ata. 
Pacopabarenua baja panenabaraanaepanabiabijava ata. Pacopabarenua 
baja itsamonae pibisiacuenia panebijataeyabiabijava ata. Pacopabarenua 
baja itsamonae pibisiacuenia panebaracuaicuaijaitsabiabijava ata. 32  Biji 
rajane pexaniajamatabëcuene paxainare. Namataenetsia panaitaxutobe­
jiobiataema. Pacuenia Jesucristo pejamatabëcueneta Dioso pacabarajama­
tabëcuenexanepana pibisiacuene paneexanaevi ata, bajara pijinia pacue­
nia paxamë ata panabarajamatabëcuenexanepanare, paxamëyajuvënëvi 
pacaitsacueniabi ata.

Pacuenia Dioso pexi bejinavanapa yabara pelivaisi

5 �1 Paxamë Dioso papeximë. Pacuenia Dioso jamatabëcueneitsi, bajara 
paxamë ata pajamatabëcueneitsimëre tsavanapae. 2  Pacuenia bitso 

Cristo nacaasiva, bajara pijinia pacuenia paxamë ata bitso pasivamë­
rë tsavanapae itsamonae ata. Bajayata judíovi Diosojavabelia pijaneconi 

itsa xaina, oveja pebito beyaxuababiaba. Nexata judíovi ofrendacuenia 
ovejavi rajutabiaba Diosojavabelia pijaneconi Dioso pevecuaajibiaexanae­
nexatsi. Bajara pijinia pacuenia Cristo bitso vajanacaasivaxae, nacopata 
pebeyaxuabinexatsi vaxaitsi vajaneconi vajanacavecuaajibiaexanaenexa. 
Bajarapacuenia Cristo bitso vajanacaasivaxae, itsa nacopata vajanacasiva­
tëpaenexa, nexata paxa Dioso bitso sivajamatabëcuenebarëyatsi.

3  Paxamë rabaja Dioso papijajivimë. Bajaraxuata pëtsa baja paexaname 
daxita xua pibisiacuene. Pëtsa panajamatabëxainamenua pibisiacuene 
paneexanaenexa panevitota. Pëtsa panajamatabëxainamenua bitso pane­
naxainaeyabinexa daxitacuene mapanacuapijicueneje. 4 Pëtsa panabarë­
cuaicuaijamënua piauracuene yabara ata. Pëtsa panabarëcuaicuaijamë­
nua saya jema natsiquejemalivaisixi ata. Tsipaji apo pexanepanaecuene. 
Biji rajane Diosojavabelia pexaniajamatabëcuene parajutabiabianame. 
5 Payapëtaneme rabaja pexaniajaicuene mapalivaisije. Pajivi daxita pibi­
siacuene exana, apo jone tsane Dioso pijanacuayabetsia. Ponë jaita itsava 
pijavavecua, pova pijinia jaita itsanë pamonavecua, apo jone tsane Dioso 
pijanacuayabetsia. Pamonae ata bitso jitsipa pexainaenexa daxitacuene 
mapanacuapijicueneje, apo jone tsane Dioso pijanacuayabetsia. Pamonae 
bitso jitsipa pexainaenexa daxitacuene mapanacuapijicueneje, jamata­
bëcuenejëpa pamonae vajëcabiaba jumapecataeya pexanaenëanëjavabe­
lia. Bajarapamonae jamatabëcuenejëpa tsipaji bitso jitsipa saicayacuene 
Diosovecua. 6  Pëtsa pacayamaxëitojoroba itsajivi ata paxamë ata panee­
xanaenexa bajarapitsipibisiacuene. Tsipaji Dioso ayaicuenia naneconi­
tsiaexanaena pamonae Dioso apo pejumecovënëtsivi, bajarapitsipibisia­
cuene pexanaevi. 7 Bajaraxuata pëtsa payajavajinavanapame pibisiacuene 
pexanaevi.

8  Paxamë picani bajayata pajamatabëcueneaitaquirimë tsavanapae itsa 
abaxë apo payapëtaemë pexanialivaisi, Jesucristo pelivaisi. Itsiata baitsi 
jane aeconoxae baja Jesucristojavabelia panenajamatabëcopatsixae, Dioso 
baja pacajamatabëcueneitayota. Bajaraxuata pajinavanapare Dioso peji­
tsipaecuenia, pacuenia Dioso pijajivi jinavanapa. 9 Dioso baja papecajama­
tabëcueneitayotsixae pexanialivaisita, paexanavanapare ëpexaniacuene. 
Pacanaëjëtaponarenua ëpexaniajaicuene paneyapëtaenexa, xaniavaetsia 
panejinavanapaenexa Dioso pejitsipaecuenia. 10 Panevajënaeyabelia paca­
naëjëtaponare paneyapëtaenexa xua yabara Dioso pacasivajamatabëcue­
ne barëyajitsia. Nexata itsa payapëtaename xua yabara Dioso pacasivaja­
matabëcuene barëyajitsia, bajaraxua tsiteca asaëyata panevajënaeyabelia 
paexanavanapaename. 11 Dioso apo pejumecovënëtsivi pibisiacuene itsa 
exanavanapa, pëtsa panaexaname bajarapapibisiacuene. Biji rajane pai­
tavetsianame bajarapamonae pibisiacuene pexanaeyaniva Dioso pitaba­
rata. 12  Xua bajarapamonae exana muetsia, bajaraxua bitso pibisiacuene. 
Nexata itsajivi itsa cuenetaejitsipatsi bajaraxua pexanaejava, bajarapajivi 

bitso ajumeura tsipae juya petsipaebinexa itsamonaejavabelia. Tsipaji 
bitso pibisiacuene xua muetsia exana bajarapamonae. 13  Itsiata baitsi jane 
bajarapamonae itsa paitavetsianame Dioso pejumelivaisita, nacueneyapë­
taena bajarapamonae bitso pibisiacuene pexanaejava. 14 Bajaraxuata pina 
bajarapamonae yabara, itsamonae Dioso pijajivi jumaitsi mapacueniaje:

Jamatejema saya pajinavanapame, pibisiacuene paexanavanapae 
atamë. Bajaraxuata Diosovecua naxuabiaya pajinavanapame. 
Pacopabare baja pitaquirijamatabëcuene. Nexata Cristo 
pejamatabëcueneta panijaneconivecua Dioso pacacapanepaena. 
Pacajamatabëcueneitayotsiana,

jai pina itsamonae Dioso pijajivi.
15 Nexata baja xania tsane. Panayajivitaema pibisiacuene xaniavae­

tsia panejinavanapaenexa. Pëtsa pajinavanapame pacuenia bajinavanapa 
Dioso apo peyapëtaevi. Biji rajane pajinavanapare pacuenia bajinavanapa 
bitso peyapëtaevi Dioso pijacuene. 16  Dioso papecaitorobicuenia xaniavae­
tsia patojinavanapare daxitamatacabijavabelianexa. Pamuxujiobabiabare 
itsamonae ata Cristo pelivaisi pejumecovënëtsinexa. Tsipaji mapana­
cuapijivije, Dioso apo pejumecovënëtsivi, ëpibisiacuene exanavanapa. 
17 Pëtsa pajinavanapame pacuenia Dioso apo peyapëtaevi jinavanapa. 
Pacaasaëmëre tsavanapae Dioso panejumecovënëtsijava, pacuenia Dioso 
pacatojitsipa paneexanavanapaenexa. 18  Pëtsa paitajibimë tsabiabi. Tsipaji 
bajarapacuene Diosovecua pacanaxuabiaexanaejitsipa infiernojavabe­
lia. Biji rajane panacopatabiabare Espíritu Santo papecatsijamatabëvë­
nëcaenexa, Espíritu Santo papecaitorobicuenia paneexanabiabinexa. 
19 Namataenetsia panatsipaebabiabare vajatuxanenë ayaijamatabëcuene 
pexainaecuene. Bajarapacuenia namataenetsia itsa panatsipaebabiabia­
name, daxita panejamatabëëthëtovetsina panaxëanabiabianame pava­
jianë rubena Salmosbaxutota. Panaxëanabiabianamenua himnobaxuto­
ta ata pavajianë rubena. Panaxëanabiabianamenua pavaji ata Espíritu 
Santo jemata pacanaxëanaeyaexanaena. 20 Pajumaitsimë tsabiabi tsane 
Diosojavabelia: “Xanepana rabaja. Tsipaji bitso pexaniacuene panetoe­
xaname,” pajamë tsabiabi tsane daxitacuene yabara vaxa Diosojavabelia 
vajatuxanenë Jesucristo pevënëta. Bajarapacuenia Diosojavabelia paju­
maitsimë tsabiabi tsane pexanepanaecuene yabara, apo pexanepanaecue­
ne ata yabara.

Pacuenia muxujiobatsi penapitsijivibeje yabara pelivaisi
21 Padaxitamë namataenetsia panajamatabëcueneevere, xua jama­

tabëpanaitorobame, namataenetsia panenaitorobabiabinexa Cristo 
panejumecovënëtsivixae.

22  Paxamë papetiriavimë, pacuenia yaiyataeya pajumecovënëtabiaba­
me vajatuxanenë Jesucristo papecaitorobicuenia, bajara pijinia pacuenia 

yaiyataeya pajumecovënëtabiabare paneamonajivi ata. 23  Pacuenia Cristo 
Dioso tocopatatsi daxita vaxaitsi Dioso vajajumecovënëtsivi vajanacaito­
robinexa, bajara pijinia pacuenia pebi Dioso tocopatatsi pijava pitorobi­
nexa. Cristo nacopata pebeyaxuabinexatsi vajanacacapanepaenexa daxita 
vaxaitsi vajanajamatabëcuenecopatsivi Cristojavabelia. Daxitatsi caenë 
Cristo pijajivitsi. 24 Nexata bejumecovënëtavanapatsi pacuenia nacaitoro­
bapona Cristo. Bajara pijinia pacuenia paxamë ata, papetiriavimë, bepa­
jumecovënëtavanapame daxita pacuenia pacaitoroba paneamonajivi.

25 Paxamë pijinia papebijivimë, pasivamëre panijavajivi. Bepaasivamë 
panivajivi pacuenia daxitatsi Cristo nacaasiva daxita Dioso vajajumeco­
vënëtsivi. Vajanacaasivaxae, Cristo nacopata pebeyaxuabinexatsi vajana­
cacapanepaenexa vajaneconivecua. 26  Bajarapacuenia Cristo exana caenë 
Cristo pijajivitsi vajanacaexanaenexa. Nexata baja Cristo vajanacaajama­
tabëcuene xuirajibiaexanaejava, najamatabëcueneitajëtatsi vajanacabau­
tisabijavata. Vajajumecovënëtavanapaexae Dioso pejumelivaisi, nacaaja­
matabëcuene xuirajibiaexanapona. 27 Bajarapacuenia Cristo exana daxita 
Dioso vajajumecovënëtsivi itsamatacabi vajanubenaenexa Cristo pitaba­
rata. Nexata itsamatacabi nubenaenatsi Cristo pitabarata vajaaneconiji­
bivi, Dioso vajanacajamatabëcuenexaniavaetsivi. 28  Nexata pebijivi bitso 
biasiva pijavajivi. Pacuenia pijacuata naperabëasiva, bajarapacuenia bia­
siva pijavajivi. Nexata ponë asiva pijava, bajaraponë asiva pijava pacue­
nia pijacuata naperabëasiva. 29 Itsajivi ata apo naperabëitoya. Biji rajane 
xaniavaetsia naperabëeveta. Bajara pijinia pacuenia Cristo ata nacaeveta 
daxita Dioso vajajumecovënëtsivi. 30 Tsipaji vaxaitsi Cristo pijajivitsi, ayai­
bitsaëto atatsi, becaejivitsi Dioso nacatane. 31 Nexata nayapëtane pexa­
niajaicuene mapacueneje. Pebi petiriva itsa pita pijavanexa, naexanabeje 
becaejivi peperabëtocuenia. Tsipaji Dioso pejumelivaisibaxutota jumaitsi 
mapacueniaje: “Pebi itsa nacojioba, paxavecua, pena atavecua, bavecua­
natsata pijavajavabelia. Nexata anijajivimibeje becaejivicuenia naexana­
beje,” jai Dioso pejumelivaisibaxutota. 32  Mapalivaisije bitso ayapëbeje 
vajajumeyapëtaenexa. Itsiata baitsi jane comparacióncuenia nacayapëtae­
yaexana. Cristo vajanacaasivaxae, vaxaitsi Cristo pijajivitsi Dioso naca­
tane becaenë Cristo peperabëtotsi. 33  Bajarapalivaisi comparacióncuenia 
pacayapëtaeyaexana nexata paxamë, pacaenëmë canacujitsia, paneasiva­
nexa panijavajivi. Nexata panijavajivi pasivamëre. Pacuenia panijacua­
ta panaperabëasivamë, bajara pijinia pacuenia panijavajivi pasivamëre. 
Panijavajivi ata pijinia bepacayaiyatane.

6 �1 Paxamë papeximë, Dioso panejumecovënëtsivixae, pajumecovënë­
tabiabare paneaxajivi, paneenajivi ata. Bajarapacuenia panijamo­

nae pajumecovënëtabiabare. Tsipaji bajarapacuenia Dioso pacatocopata 
panejumecovënëtabiabinexa panijamonae. 2-3  Dioso pejumelivaisiba­
xutota jumaitsi mapacueniaje: “Yaiyataema axa. Yaiyataema ena ata 

nejamatabëcuenebarëyanexa, neponaponaenexanua bajayajebi mapana­
cuataje,” jai Dioso pejumelivaisibaxutota. Bajarapalivaisi Dioso itsa naju­
mecopata jivi pejumecovënëtsinexa, yajavanajumecopata pacuenia Dioso 
yavenonaejitsia pajivi jumecovënëta bajarapalivaisi. Itsalivaisianë copiaya 
Dioso najumecopatsi ata, apo yajavanajumecopatsi pacuenia yavenonaeji­
tsia pajivi jumecovënëta bajarapalivaisianë. Nexata matapania mapalivai­
sitaje Dioso yajavanajumecopata pacuenia yavenonaejitsia pajivi jumeco­
vënëta bajarapalivaisi.

4 Paxamë panexi panexainaevi, anaeyacuenia pëtsa panexi paitoroba­
biabame papecabaraanaepanaeyaniva. Biji rajane xaniavaetsia panacoxi­
vitsare papecajumecovënëtabiabinexa paneitorobijava. Pacujarubarenua 
Dioso pejumelivaisi pejumecovënëtsinexa.

5 Paxamë pijinia itsamonae papijajivimë, dajubicuenia papecacanajetsi­
vi, itsamonae amoneya panetonacuenebavanapaenexa. Patoexanabiabare 
pacuenia panijatuxanevi pacaitoroba. Payaiyataema panijatuxa­
nevi. Cujunaviaya panijatuxanevi patonacuenebabiabare asaëyata. 
Pacuenia Cristo panejitsipaexae, xaniavaetsia patonacuenebabiabame 
Cristo pijacuene, bajara pijinia pacuenia xaniavaetsia panijatuxanevi 
patonacuenebabiabare.

6  Xaniavaetsia panijatuxanevi patonacuenebabiabare daxitamatacabi 
canacujitsia pacuenia patonacuenebijitsipame Cristo. Pëtsa matapania 
itsajota pacanaitaxutocaeveta panijatuxanevi, asaëyata patonacuenebame 
papecasivabarëyanexa panetonacuenebijava yabara. Patoexanabiabare 
panijatuxanevi pacuenia Dioso pacatojitsipa panetoexanaenexa daxita 
panejamatabëëthëtovetsina. 7 Jamatabëcuenebarëyaya patonacueneba­
vanapare panijatuxanevi. Xua panijatuxanevi patonacuenebavanapame, 
bajaraxua yabara pasivajamatabëjumaitsimëre: “Maxuaje nacuenebajë 
apo ëtajatuxanenënexa. Taniji pepo tajatuxanenë, Cristo, betatonacue­
nebijava,” pasivajamatabëjamëre panijatuxanevi panetonacuenebijava 
yabara. 8  Payapëtaneme rabaja mapacueneje. Pajivi pexaniacuene toe­
xana itsamonae ata, bajarapajivi matamotsianatsi Dioso. Pamonae ata 
dajubicuenia canajetatsi itsamonae amoneya petonacuenebabiabinexa, 
bajarapamonae ata Dioso matamotsianatsi pexaniacuene itsa toexana 
itsamonae ata. Pamonae ata apo pecanajetsivitsi, bajara pijinia pacuenia 
bajarapamonae ata Dioso matamotsianatsi pexaniacuene itsa toexana 
itsamonae ata.

9 Paxamë pijinia papijatuxanevimë, pacamuxujiobatsi mapacue­
niaje. Xaniavaetsia pataema panijajivi, papecatonacuenebivi. Pëtsa 
anaeya patiobabiabame panijajivi asaëya papecatonacuenebabiabi­
nexa. Pacanaëjëre pacuenia paxamë ata panijatuxanenë Dioso eca 
athëbëtatsta. Pamonae ata apo pecanaia. Bajaraponëjavabelia pana­
neconitsipame. Bajaraponë panijajivi ata pijatuxanenë baja cajena. 

Bajaraponë saya najëpaeya nacatane daxitatsi. Nexata paneconivajëto 
xainatsi caejivitsi canacujitsia, bajarapaneconivajëtota nacananeco­
nitsiaexanaponaena. Bajaraxuata panijajivi ata itorobajë xaniavaetsia 
papecatonacuenebabiabinexa.

Pacuenia Dioso pejumecovënëtsivi itorobatsi 
penayajivitaenexa dovathi yabara pelivaisi

10 Tajamonae, icatsia cotocaevi patacatoyaquinaelivaisita, pacajumai­
tsitsi mapacueniaje. Pajamatabëcuenesaëmëre tsavanapae vajatuxanenë 
pesaë paneyajavajinavanapaexae. 11 Vajabitsaënë banayajivinaxatata pia­
tajajava pijavajabitsaënë pejorojoronaeyanivatsi. Bajara pijinia pacuenia 
paxam:iabinexa.

Pacuenia Dioso pejumecovënëtsivi itorobatsi pene ata 
panayajivinajamatabëcuenexatare Dioso pejumelivaisita. 
Nexata bajarapacuenia pajamatabëcuenesaëmë tsane dovathi 
papecajamatabëcuene yamaxëitojorobiyaniva. 12  Tsipaji Dioso 
vajanacatojitsipaecuenia itsa exanavanapatsi, nexata dovathi 
jamatabënacaitsacueniaba. Nexata bëpënëa vajajamatabëcuenesaëta 
asaëyata vajabitsaë bexanatsi, dovathi pijajivijavabelia, apo 
vajataevijavabelia. Dovathi cajena pijajivi ayaibitsaëtoxaneto. Dovathi 
pijajivi xaina penamatacaitorobivitsi, bitso piajamatabëcuenesaëvi. 
Nexata dovathi pijajivi jinavanapa athëbëtatsia. Jinavanapa 
mapanacuata ataje. Nexata dovathi pijajivi itoroba daxitajivi 
pibisiacuene pexanaeyaexanaenexatsi mapanacuataje. Bajaraxuata 
bëpënëa vajajamatabëcuenesaëta, asaëyata vajabitsaë bexanatsi dovathi 
pijajivijavabelia. 13  Nexata paxamë dovathi papecajamatabëcuene 
yamaxëitojorobiyaniva, panayajivinajamatabëcuenexatare Dioso 
pejumelivaisita. Nexata pamatacabi pibisiacuene pacatocopiapatsiana 
dovathi pejamatabëcueneta papecajamatabëcueneëjëtsinexa, itsiata 
pajamatabëcuenesaëmë tsane bajarapalivaisita. Nexata pibisiacuene 
apo paexanaemë tsane. 14 Vajabitsaënë itsa nayajivinaxatata piatajajava, 
caecovëta banuca. Nexata pijavajabitsaë apo tixitsitsi pecovëvecua. 
Bajara pijinia pacuenia paxamë ata pajamatabëcuenesaëmëre 
Dioso pejumelivaisita dovathi papecajopaeyaexanaeyaniva 
Dioso pejumelivaisi panejumecovënëtsijavavecua. Vajabitsaënë 
piatajajava itsa nayajivinaxatata, bayanaepacëta penaepacëtsijavata 
pesarabiyanivatsi penayajivinaxatatsijava. Bajara pijinia pacuenia 
paxamë ata Dioso pejumelivaisita, pexaniajailivaisita, panayajivin
ajamatabëcuenexatare. Vajabitsaënë piatajajava banamëpabëxatata 
pijavajabitsaënë pejorojoronaeyanivatsi. Bajara pijinia pacuenia 
paxamë ata Dioso pejumelivaisita panayajivinajamatabëcue
nexatare. Pajamatabënajinavanapare Dioso baja aneconijibia 

papecataejava. Nexata dovathi nayajivitaeya pajinavanapare 
papecajamatabëcuene yamaxëitojorobiyaniva. 15 Vajabitsaënë 
najamatabëcueneveretsiaya pexaniazapato banataxuxatata 
pijavajabitsaëjavabelia jamatejema peponaenexa. Bajara pijinia pacuenia 
paxamë ata panajamatabëcueneverere, jamatejema pexanialivaisi 
jivi panetsipaebavanapaenexa. Daxita baja pamonae jumecovënëta 
bajarapalivaisi, Dioso baja barajamatabëcuenexanepanaeya tanetsi. 16  

Panajamatabëcuenecopare Diosojavabelia papecayavenonabiabinexa. 
Vajabitsaënë banayajivicapona escudovënëjava, pijavajabitsaënë 
itsa bixabajarabatsi piupiitarunutsipuyaeneta, penacaranatsinexa 
bajarapaescudota, penayajiviitacaëbinexanua. Bajara pijinia pacuenia 
paxamë ata dovathivecua Dioso pacajamatabëcuenecaranatsiana, 
itsa panajamatabëcuenecopatsianame Diosojavabelia 
papecayavenonabiabinexa. 17 Vajabitsaënë banamataxatata piatajajava, 
cascovënëjava, pematathinaxuabiyanivatsi pijavajabitsaënë. Bajara 
pijinia pacuenia paxamë ata panayajivinajamatabëcuenexatare 
Dioso pejumelivaisita. Pajumecovënëre papecacapanepaelivaisinexa 
panijaneconivecua. Vajabitsaënë itsa pona pijavajabitsaëjavabelia, 
banayajivicapona espada. Bajara pijinia pacuenia paxamë 
ata panayajivicaponare Dioso pejumelivaisi, palivaisi baja 
pacayapëtaeyaexana Espíritu Santo. 18  Dioso pejumelivaisita 
najamatabëcuenexatatsiaya itsa pajinavanapaename, nexata pacuenia 
Espíritu Santo pacaitoroba, daxitamatacabi canacujitsia Diosojavabelia 
pavajëtabiabianame Dioso papecajamatabëcuene yavenonabiabinexa. 
Pajamatabëcueneitatsacamëre tsavanapae dovathi papecajamatabëcuene 
yamaxëitojorobiyaniva. Nexata pacopatsinejevamë Diosojavabelia 
panevajëtabiabijava, ajamatabëcueneitatsacaya Diosojavabelia 
panayajivivajëtabiabare. Asaëyata patovajëtabiabarenua daxita 
Dioso pejumecovënëtsivi. 19 Xanë ata panetovajëtabiabarenua Dioso 
taneyapëtaeyaexanaenexa paepatota bajarapalivaisi tsipaebajë 
itsamonaejavabelia. Panetovajëtabiabarenua ajumeurajibia 
tatsipaebabiabinexa apo judíovi ata Dioso pecapanepaejavanexatsi. 20 

Naneconitsiaponaponajë majotaje, penaneconitsivi pejebabiabibota, 
itsamonaejavabelia tatsipaebabiabixae bajarapapexanialivaisi, Dioso 
tanetocopatsilivaisi. Bajaraxuata Diosojavabelia panetovajëtabiabare, 
naneconitsiaponaponae atanë, ajumeurajibia jivijavabelia 
tatsipaebabiabinexa bajarapalivaisi pacuenia jamatabëtsipaebajë.

Pacuenia Pablo toyaquina Efeso tomarapijivi peveretsinexa 
baja petoyaquinaelivaisi mapabaxutotaje yabara pelivaisi

21 Vajabananë Tíquico itsa patsiana paxamëjavabelia, pacatsipaebia­
na daxita pacuenia netane. Bajaraponë bitso vajaasivanë. Xaniavaetsia 

paneyavenonabiaba itsa patonacuenebabiabajë pacuene vajatuxanenë 
paneitoroba. 22  Bajaraxuata Tíquico pacatoitorobatsi baja paxamëja­
vabelia papecatsipaebinexa pacuenia pajinavanapajë. Nexata Tíquico 
itsa pacatsipaebiana pacuenia pajinavanapajë, pamuxunaajamatabë­
cuenesaëmë tsane. 23  Pacatovajëtabiabatsi vaxa Diosojavabelia, vajatu­
xanenë Jesucristojavabelia ata, jamatabëcuenexanepanaeya panejina­
vanapaenexa. Pacatovajëtabiabatsinua namataenetsia panenasivanexa 
Diosojavabelia panenajamatabëcuenecopatsivixae. 24 Pacatovajëtabiaba
tsinua Diosojavabelia daxita paxamë Dioso papecayavenonabiabinexa. 
Paxamë abaxë tsiteca bitso pasivamë tsavanapae vajatuxanenë Jesucristo. 
Bajara itsi tsane. 

Pacuenia Pablo toyaquina mapabaxutoje Dioso pejumecovënëtsivi, 
Filipos tomarapijivijavabelia, pamatacabi naneconitsia 

ponapona penaneconitsivi pejebabiabibota yabara pelivaisi

1 �1 Xanë Pablonë, Timoteobeje, Jesucristo papijajivitonënëbeje. 
Pacatoyaquinatsibeje mapabaxutoje padaxitamë paFilipos tomarapi­

jivimë, Jesucristo pelivaisi panejumecovënëtavanapaevi. Paancianovimë, 
paxamë ata padiaconovimë, pacatoyaquinatsibeje. 2  Pacatovajëtatsibeje 
vaxa Diosojavabelia, vajatuxanenë Jesucristojavabelia ata, papecaitaxuto­
tsoniataenexa jamatabëcuenexanepanaeya panejinavanapaenexa.

Pacuenia Pablo Diosojavabelia tovajëta Jesucristo 
pelivaisi pejumecovënëtsivi yabara pelivaisi

3  Itsa pacanajamatabënapitatsi Diosojavabelia tavajëtsijavata, jumai­
tsinë tsabiabi Diosojavabelia: “Xaniavaetsia yavenonabiabame nijajivi, 
Filipos tomarapijivi,” janë tsabiabi Diosojavabelia paxamë yabara. 4 Itsa 
vajëtajë Diosojavabelia, nexata pacatovajëtabiabatsi jamatabëcuenebarë­
yaya. 5 Bajarapacuenia pacatovajëtabiabatsi tsipaji Dioso pejumelivaisi, 
pexanialivaisi, panejumecovënëtsijavaveliacujinae, paneyavenonabia­
bame tanamatavenonaejavaxi yabara. Patsipaebabiabamenua Jesucristo 
pelivaisi itsamonaejavabelia. 6  Yapëtaniji baja cajena pacuenia Dioso 
pacayavenonaejitsia bitso pexaniajamatabëcuene panexainavanapaene­
xa. Tsipaji baja Dioso taxuxuaba papecajamatabëcuene xanepanaeyae­
xanaenexa. Bajaraxuata panevajënaeyabelia Dioso pacajamatabëcuene 
xanepanaeyaexanaponaena copatsinejeva matapania Jesucristo icatsia 
pepatsimatacabitsicajavabelianexa. 7 Bajarapacuenia paxamë patacasi­
vanajamatabëxainaejava, netsitaxanepana. Tsipaji bitso pacaasivatsi. 
Pamatacabi naneconitsiaponaponajë penaneconitsivi pejebabiabibota, 

Mapabaxutoje San 
Pablo toyaquina Filipos 
tomarapijivijavabelia

panejamatabëcueneyavenoname. Panejamatabëcueneyavenonamenua 
pamatacabi nacuaevetsivi pitabarata nenuta Jesucristo pelivaisi jivi tatsi­
paebaponaejava yabara. Nexata bajarapamatacabi jumaitsinë bajarapa­
monaejavabelia: “Mara palivaisije, Jesucristo pelivaisi, pexaniajailivaisi 
cajena jivi pecapanepaelivaisinexatsi Diosojavabelia,” janë nacuaeve­
tsivijavabelia. 8  Dioso cajena nejamatabëcueneyapëtane pacuenia bitso 
paxamë pacaasivatsi. Jesucristo neyavenona bitso patacaasivanexa. 
9 Pacatovajëtatsi Diosojavabelia itsamonae ata bitso paneasivatsavana­
paenexa panevajënaeyabelia. Pacatovajëtatsinua paneyapëtaenexa Dioso. 
Pacatovajëtatsinua paneyapëtaenexa xua Dioso pacatojitsipa paneexa­
navanapaenexa. 10 Nexata payapëtaename paneitapetsinexa palivaisi 
bitso xanepana daxitalivaisivecua, panejumecovënëtsinexa bajarapali­
vaisi. Nexata bajarapacuenia pacacaëjëpaena xaniavaetsia panejinava­
napaenexa aneconijibia. Matapania Jesucristo icatsia pepatsimatacabi­
tsicajavabelianexa, bajarapacuenia panaevetavanapaename. 11 Nexata 
ëpexaniajamatabëcuene paxainaename panejamatabëëthëtojavavetsina 
Jesucristo papijajivixaemë. Nexata itsamonae paxamë yabara jamatabë­
jumaitsi tsane Diosojavabelia: “Diosomë, ayaijamatabëcuenenëmë bitso. 
Pexaniacuene bitso toexaname Filipos tomarapijivi ëpexaniajamatabë­
cuene pexainaenexa pejamatabëëthëtota,” jamatabëjai tsane itsamonae 
Diosojavabelia paxamë xaniavaetsia panetsitajinavanapaexae.

Pacuenia Pablo jumecovënëtaponapona Cristo yabara pelivaisi
12  Tajamonae, payapëtaneme rabaja pajamatabëcuene yabara naneco­

nitsia ponaponajë penaneconitsivi pejebabiabibota. Jitsipajë paneyapë­
taenexa mapacueneje. Majotaje penaneconitsivi pejebabiabibota neeta 
pexanialivaisi, Jesucristo pelivaisi, jivi tatsipaebaponaexae. Xanë neetsi 
ata penaneconitsivi pejebabiabibota, itsiata apo yacaranatsicapanepae 
pexanialivaisi, Jesucristo pelivaisi, peyacaëjëpaponaenexa daxitanacua­
nëjava. Nexata baja aeconoxae bajarapalivaisi pevajënaeyabelia yacaëjë­
papona daxitanacuanëjava daxitajivi Diosojavabelia pecapanepaenexatsi. 
13  Nacuaevetsinë pijabopijivi, vajabitsaë, daxita itsamonae ata, neya­
pëtane majota naneconitsia taponaponaejava Jesucristo pijajivitonë­
xaenë. 14 Mapatomarataje ayaibitsaëtoxaneto Dioso pejumecovënëtsivi, 
itsa nevënëtane tananeconitsiaponaponaejava, najamatabëcuenesaëta­
vanapa. Diosojavabelia asaëyata najamatabëcuenecopaba peyaveno­
naenexatsi. Nexata ajumejunavijibia Dioso pejumelivaisi tsipaebapona 
itsamonaejavabelia.

15 Pamonae ajumejunavijibia Dioso pejumelivaisi tsipaebapona itsamo­
naejavabelia, bajarapamonaeyajuvënëvi, panecuenecaëba. Nexata itsamo­
naejavabelia asaëya tsipaebapona Cristo pelivaisi. Bajarapamonae xanë 
yabara jamatabëjumaitsi: “Pablo bitso ayaicuenia Dioso pejumelivaisi jivi 

	 � FILIPENSES 1

El Nuevo Testamento en guahibo, 2da ed., © 2011, Wycliffe Bible Translators, Inc.



740

nacatsutsipaebapona. Pacuenia bajaraponë tsipaebapona, matatoxene­
tsia vaxaitsi tsipaebaponaenatsi jivi vajanacayaiyataenexa,” jamatabëjai 
bajarapamonae. Itsiata itsamonae, bajarapamonaeyajuvënëvi, taneyave­
nonaenexa, itsamonaejavabelia tsipaebapona Cristo pelivaisi bajarapamo­
nae ata xaniavaetsia pejumecovënëtsinexa. 16-17 Itsamonae tsipaebapona 
Cristo pelivaisi pejumetaevitsi saya peyaiyataenexatsi, pepënaponaene­
xatsinua. Bajarapamonae pejamatabëëthëtovetsina apo jumecovënëtsi 
ata Cristo, saya jema Cristo pelivaisi tsipaebapona. Jamatabëjumaitsi: 
“Vecae Pablo naneconitsiaponaponae penaneconitsivi pejebabiabibota, 
pecovëta itsajamatabëcuene xainaeyaexanaenatsi Cristo pelivaisi peju­
mecovënëtsivi. Bajarapacuenia Pablo jamatabëcuenebëjaiyaexanaenatsi,” 
jamatabëjai bajarapamonae xanë yabara. Itsiata itsamonae xaniavaetsia 
tsipaebapona Cristo pelivaisi pejumecovënëtsixae Cristo. Bajarapamonae 
yapëtane Dioso tanetocopatsijava penaneconitsivi pejebabiabibota nane­
conitsia taponaponaejavata, tajumaitsijavanexa nacuaevetsivijavabelia 
mapacueniaje: “Jesucristo pelivaisi jivi pecapanepaelivaisinexatsi, pexa­
niajailivaisi cajena,” tajaijavanexa nacuaevetsivijavabelia, bajarapamonae 
yapëtane. 18  Majotaje nenaneconitsiaexanae ata, apo natsinajamatabë­
xainaenë. Itsamonae pejamatabëëthëtovetsina Cristo pelivaisi pejume­
covënëtsixae, tsipaebapona jivi pejumecovënëtsinexa bajarapalivaisi. 
Itsamonae pijinia pejamatabëëthëtovetsina apo jumecovënëtsi ata, itsiata 
Cristo pelivaisi tsipaebapona jivi pejumecovënëtsinexa bajarapalivaisi. 
Bajaraxuata bajarapamonae ata jivi petsipaebaponaejava yabara, itsiata 
sivajamatabëcuenebarëyanë.

Bitso orijibia tavajënaeyabelia jamatabëcuenebarëyanë tsaponae tsa­
ne. 19 Tsipaji yapëtaniji pacuenia panetovajëtaponame Diosojavabelia. 
Espíritu Santo, ponë Jesucristo itorobica, bajaraponë neyavenonapona. 
Bajaraxuata yapëtaniji daxita pacuenia netoxanepanaejitsia. Nexata baja 
pitsapaenajë tananeconitsia ponaponaejavavecua. 20 Bitso jitsipajë ëpe­
xaniacuene taexanaenexa. Apo jitsipaenë taexanaenexa itsacuenejavayo 
ata, xua yabara auranë tsipae. Cristo tajumecovënëtsijavaveliacujinae, 
aeconoxae ata, ajunavijibia jitsipajë taexanaenexa Cristo pejitsipaecuenia 
daxitamatacabijavabelianexa. Bajarapacuenia jitsipajë taexanaponaenexa 
ëbajaraponënexa. Bajaraponë tanetojitsipaecuenia abaxë taasaëtsapona­
ponaeepato mapanacuataje, tatëpaeepatotanexa ata, jitsipajë taexanae­
nexa xua pejamatabëcueneta daxitajivi yaiyataejitsia Cristo. 21 Tasaëtsa
ponaponaeepato abaxë mapanacuataje, Cristo pejitsipaecuenia toexana­
ponaponajë. Itsa pamatacabi tëpaenajë, netoxanepanaejitsia mapanacua­
ta tasaëtsaponaponaejava matatoxenetsia. Tsipaji Cristo yajavaponapo­
naenajë athëbëtatsia. 22  Tasaëtsaponaponaeepato abaxë mapanacuataje, 
necaëjëpa tatoexanaponaponaenexa Cristo tanetojitsipaecuenia. Itsiata 
apo yapëtaenë xua pepacuene jitsipajë. 23  Itsajavata bitso jitsipabiabajë 

tatëpaejava taponaenexa Cristo pijanacuayabetsia. Bajaraxua bitso neto­
xanepanaejitsipa. 24 Itsiata paxamë panenamatavenoname abaxë tapona­
ponaenexa mapanacuata, patacayavenonaponaponaenexa. 25 Yapëtaniji 
baja cajena abaxë taponaponaejava paxamënexa. Ponaponaenajë abaxë 
patacayavenonaenexa, paneajamatabëcuenesaënexa panevajënaeyabelia, 
panejamatabëcuenebarëyanexanua panejumecovënëtsixae Cristo peli­
vaisi papecacapanepaenexa panijaneconivecua. 26  Nexata pamatacabi 
Jesucristo neyavenonaena penaneconitsivi pejebabiabibovecua tapitsa­
paenexa, ponaponaenajë icatsia paxamëjavata. Nexata jamatabëcueneba­
rëyaya panevajunupaebianame itsamonaejavabelia pacuenia Jesucristo 
neyavenona tapitsapaenexa penaneconitsivi pejebabiabibovecua.

27 Pajinavanapare xaniavaetsia, pacuenia pexanialivaisi, Cristo peli­
vaisi, pacaitoroba. Nexata itsa pacataenatsi, apo pacatae atatsinua tsane, 
itsiata jitsipajë patacavënëlivaisitaeponaejava najamatabëcuenejëpaeya 
panecasaëtsavanapaejava Cristo pelivaisi panejumecovënëtavanapaejava. 
Jitsipajë patacavënëlivaisitaejava asaëyata najamatabëjëpaeya jivi pane­
tsipaebavanapaejava Jesucristo pelivaisi jivi pecapanepaelivaisinexatsi. 
28  Pëtsa pacujunavame pamonae pacaitoya. Dioso papecayavenonaexae, 
itsa apo pacujunavimë tsane itsamonae pacabejiobiaexanae ata, nexata 
bajarapamonae jamatabëjumaitsi tsane: “Pexaniajailivaisi cajena bajara­
pamonae tsipaebapona. Tsipaji Dioso yavenonatsi. Nexata vaxaitsi baja­
rapamonae vajabejiobiaexanaexae, Dioso nacaverebiabiana,” jamatabëjai 
tsane. Yapëtaenanua paxamë papecacapanepaejavanexa Dioso. 29 Cristo 
pejamatabëcueneta pacatocopata bajaraponë panejumecovënëtsinexa. 
Itsiata baitsi jane apo pacatocopatsi ëbajaraponë panejumecovënëtsinexa. 
Pacatoyajavacopatanua baja cajena itsamonae papecabejiobiaexanaenexa 
bajaraponë papijajivixaemë. 30 Pacuenia Cristo pijajivitonëxaenë itsamo­
nae nebejiobiaexanapona, bajara pijinia pacuenia paxamë ata itsamonae 
pacabejiobiaexanaena. Pacuenia baja imata panetaneme itsamonae tane­
bejiobiaexanaejava, bajarapacuenia abaxë tsiteca nebejiobiaexanapona 
pacuenia baja panevënëlivaisitaneme.

Pacuenia Dioso pejumecovënëtsivi itavetatsi 
beayaijamatabëcuenevi penataeyaniva yabara pelivaisi

2 �1 Payapëtaneme rabaja mapacueneje. Jesucristo paneyajavajina­
vanapaexae, panajamatabëcuenesaëtame panejumecovënëtsijava. 

Payapëtaneme rabaja. Jesucristo papecaasivaxae, pacajamatabëcue­
nebabata. Payapëtaneme rabaja Espíritu Santo papecatsijamatabëe­
caejava papecayajavaponaponaenexa. Payapëtaneme rabaja Jesucristo 
papecaitaxutotsonia taeyabiabijava. 2  Bajaraxuata nexata pacaito­
robatsi mapacuenia panejinavanapaenexaje patacasivabarëyanexa. 
Najamatabëcuenejëpaeya pajinavanapare. Najamatabëcuenejëpaeya 

namataenetsia panaasivamëre tsavanapae. Xua paexanaejitsiamë Dioso 
pejamatabëcueneta, najamatabëcuenejëpaeya paexanavanapare. 3  Pëtsa 
panatoexaname itsacuenejavayo ata, xua ëpaxamënexa pacatoxanepa­
na. Biji rajane paexanare xua itsamonaenexa ata toxanepanatsi. Pëtsa 
paexanamenua itsacuenejavayo ata saya bepaayaijamatabëcuenevimë 
papecataenexa itsamonae. Biji rajane beveliajamatabëcuenevi panatae­
yabiabianame. Itsamonae paxamëvecua ayaijamatabëcuenevi pataeya­
biabianame. 4 Pëtsa panajamatabëxainabiabame ëpaxamë panenatojitsi­
paecuene. Biji rajane payajavanajamatabëxainabiabianame itsamonae ata 
penatojitsipaecuene.

5 Pacuenia Jesucristo jamatabëcueneitsi, bajara pijinia paxamë ata paja­
matabëcueneitsimëre. 6 Pacuenia Dioso jamatabëcueneitsi, bajara pijinia 
Jesucristo ata jamatabëcueneitsi. Itsiata baitsi jane Jesucristo apo jama­
tabëjumaitsi: “Jitsipajë daxitajivi taneyaiyataenexa pacuenia taxa Dioso 
yaiyatanetsi,” apo jamatabëjai. 7 Bajaraponë picani ayaijamatabëcuenenë. 
Paxa Dioso yajavaponapona athëbëtatsia. Itsiata itsa patsica mapanacuaya­
betsicaje, naexana pacuenia vaxaitsi banaexanatsi mapanacuataje. Nexata 
paxa Dioso bepijajivitonë naexana, pacuenia Dioso itorobatsi pexanaenexa. 
8  Bejivitonëcuenia itsa naexana, beveliajamatabëcuenenëcuenia ponapona. 
Paxa Dioso pitorobicueniatsi jumecovënëta. Pacuenia bitso pibisiacuene 
pexanaevi pijaneconi yabara cruzajavabelia bacobematabiabarutatsi pebe­
yaxuabinexatsi, bajara pijinia pacuenia Jesucristo ata nacopata cruzaja­
vabelia pecobematabiabarutsinexatsi. 9 Bajaraxuata Dioso mëthëvetsina 
matacotatsi. Caponatsi athëbëabetsia peecaenexa paxa Diosojavatatsia, 
pebarëevetsinexatsi daxitacuene. 10 Nexata bajaraponë itsa vënëlivaisitae­
natsi, pematabacabëta yaiyataeya tonubenaenatsi daxitajivi. Athëbëtatsia 
pejinavanapaevi, mapanacuapijivi ata, petëpaevimi ata, pematabacabë­
ta yaiyataeya tonubenaenatsi. 11 Nexata daxitajivi jumai tsane Jesucristo 
yabara: “Jesucristo rabaja cajena pepo petuxanenë,” jai tsane. Nexata daxi­
tajivi yapëtaena pacuenia paxa Dioso bitso ayaijamatabëcuenenë.

Pacuenia Dioso pejumecovënëtsivi pexaniajailivaisi 
pejumecovënëtavanapaexae, bepecotia mapanacuataje yabara pelivaisi
12  Tajamonae bitso patacaasivavi, pacuenia panejumecovënëtame 

pamatacabi pacatsipaebaponaponatsi Dioso pejumelivaisi, bajarapacue­
nia matatoxenetsia Dioso pajumecovënëtavanapare, aeconoxae xanë tajë 
pacavecuaponaponae atatsi. Pacaejivimë canacujitsia cujunaviaya Dioso 
pajumecovënëre. Nexata ëpexaniacuene paexanavanapaename. Tsipaji 
Dioso papecacapanepaevinexa. 13  Dioso rabaja pacajamatabëcueneya­
venona panejamatabëëthëtovetsina jitsipaeya paneexanaenexa, pacue­
nia Dioso pacatojitsipa. Dioso pacajamatabëcuene caëjëpaeyaexananua 
paneexanaenexa bajarapacuene.

14 Daxitacuene paexanavanapare pajamatabëcuenenatsipaebinejeva­
më. Pëtsa anaeya namataenetsia najumenotsia panabijatanemenua. 15 B
ajarapacuenia itsa pajinavanapaename, nexata daxita paxamë aneconi­
jibia jivi patsitajinavanapaename Dioso papexixaemë. Nexata mapana­
cuapijivi pibisiacuene pexanaevi tuatuajëta pajinavanapae atamë tsane, 
itsajivi ata acuenebi tsane pibisiacuenia papecabaracuaicuaijainexa. 
Pacuenia pecotia itayota pitaquirijavata, bajara pijinia pacuenia paxa­
më ata paitsimë tsane. Bepapecotiamë tsane pexaniajailivaisi paneju­
mecovënëtavanapaexae bajarapamonaejavata. 16  Bepapecotiamë tsane 
xaniavaetsia itsa patsitajumecovënëtavanapaename bajarapamonaejavata 
pexaniajailivaisi, Jesucristo pelivaisi. Bajarapacuenia itsa patsitajumeco­
vënëtavanapaename, pacasivabarëyatsi tsane pamatacabi icatsia Cristo 
patsianica. Bajarapacuenia pacasivabarëyatsi tsane tsipaji baja yapëtae­
najë apo tanacueratsijava asaëya tanacuenebijava paxamëjavata. 17 Dioso 
pacasivabarëya panenajamatabëcuenerajutsixae Diosojavabelia panetoji­
navanapaenexa bajaraponë papecatojitsipaecuenia. Itsamonae nebeyaxua­
bijitsia ata tsipae Cristo pelivaisi patacatsipaebixae, xanë itsiata nasiva­
jamatabëcuenebarëyanë tsipae. Tsipaji Cristo pelivaisi bajarapacuenia 
patacatsipaebinexa, Dioso netocopata. Nexata daxita paxamë pacayajava­
jamatabëcuenebarëyatsi tsane. 18  Bajarapacuenia paxamë ata pajamatabë­
cuenebarëyamëre tsavanapae. Paneyajavabarëyamërenua tsavanapae.

Timoteobeje Epafroditobeje yabara pelivaisi
19 Itsa vajatuxanenë Jesús jitsipa, naxanitsiayo jamatabëitorobajë 

Timoteo papecataenexalia. Pepatsicujinaerena, itsa pacavënëlivaisitae­
natsi pacuenia pajinavanapame, nejamatabëcuenebarëyaya exanaejitsia. 
20 Bajaraponë caenë nejamatabëcuenejëpa. Bajaraponë bitso pacasivana­
jamatabëxaina xaniavaetsia panejinavanapaenexa. 21 Daxita itsamonae 
bitso najamatabëxaina ëpenatojitsipaecuenia pexanaenexa. Apo sivana­
jamatabëxainae Jesucristo petonacuenebinexa. 22  Paxamë baja payapë­
taneme pacuenia Timoteo pacatsitaponapona pexaniajamatabëcuenia. 
Pacuenia itsamonae paxa penacuenebijava bayavenona, bajara pijinia 
pacuenia Timoteo neyavenona jivi tatsipaebaponaejava pexanialivaisi, 
Jesucristo pelivaisi. 23  Bajaraxuata jamatabëitorobajë Timoteo paxamëja­
vabelia papecataenexalia. Itsa yapëtaenajë pacuenia nexanaejitsia pena­
neconitsivi pejebabiabibota tananeconitsiaponaponaejava yabara, nexata 
bajaraxuacujinae pacatoitorobialiatsi Timoteo papecataenexalia. 24 Xanë 
jamatabëjumaitsinë paxamë yabara: “Itsa Dioso netojitsipaena xanë ata 
taponaenexa bajarabelia, nexata neyavenonaena bepijia taponaenexa 
tataenexalia Filipos tomarapijivi,” jamatabëjanë paxamë yabara.

25 Panetoitorobaremena rabaja vajabananë Epafrodito pataneyaveno­
naenexamë bajarapacuenia tanamatavenonaeepatota. Nexata Jesucristo 

patonajuanacuenebajëbeje. Asaëyata panajuanacuenXanë jamatabëjumai­
tsinë paxamë yabara: “Itsa Diosoebajëbeje, Dioso apo pejumecovënëtsivi 
paneitsacueniababiabi atabeje. Nexata icatsia netsitaxanepana bajara­
ponë patacatoitorobinexalia. 26  Majotaje Epafrodito piavitanecujinae, 
jamatejema baja. Nexata aeconoxae bitso jamatabëpona paxamëjavabelia 
papecataenexa. Bitso jamatabëpona tsipaji yapëtane panevënëlivaisitae­
java pebitsojava piavitanecuene. 27 Xaniajai rabaja picani. Avitane petë­
paejavabelianexa. Itsiata baitsi jane Dioso itaxutotsoniatanetsi. Xanë ata 
Dioso nitaxutotsoniatane. Tsipaji itsa nevecuatëpaejitsipa, xanë bitso naja­
matabëxainaejitsipajë. Tsipaji penaneconitsivi pejebabiabibota taneetsi­
xae tanajamatabëxainaejavata, nevecuatëpaejitsipa. 28  Bajaraxuata bitso 
jitsipajë bajaraponë patacatoitorobinexalia panetaenexa, nexata paxamë 
panejamatabëcuenebarëyanexa itsa pataneme icatsia bajaraponë. Nexata 
xanë ata paxamë yabara bevelia najamatabëxainaenajë. 29 Pacopiapitsian
ame bajaraponë bitso jamatabëcuenebarëyaya Dioso pejamatabëcueneta 
vajabananëxae. Pamonae jamatabëcueneitsi pacuenia bajaraponë jama­
tabëcueneitsi, payaiyataename. 30 Paxamë apo papatsi atamërena mabe­
renaje pataneyavenonaenexamë, itsiata panejamatabëcueneta bajaraponë 
panetoitorobaremena taneyavenonaenexa. Nexata bajaraponë neyaveno­
nabiaba Cristo pijacuene tatonacuenebijava. Bajaraxuacujinae itsa avita­
ne, imoxo picani petëpae.

Pacuenia jivi Dioso pejitsipaecuenia betojinavanapa yabara pelivaisi

3 �1 Tajamonae, palivaisi capanepaeya pacatoyaquinatsi baja, baja­
rapalivaisi pasivajamatabëcuenebarëyamëre Cristo papijajivi­

xaemë. Xanë apo pacasivacueranaetsi patacatoyaquinaenexa icatsia 
bajarapalivaisi. Tsipaji xanepana icatsia panejumetaenexa bajarapa­
livaisi. 2  Panayajivitaema piajamatabëcuenebejevi, pamonae beaviri 
pianaepanaevi. Tsipaji raja bajarapamonae apo aura pexanaejava yaba­
ra. Bajarapamonae jamatabëcuenenavëxaniabiaya jumaitsi tsabiabi 
Jesucristo pijajivijavabelia: “Xanepana paxamë ata papecaperabëcaucubi­
nexa judíovicuenia Dioso pepacuene papecacapanepaenexa panijaneconi­
vecua,” jai tsabiabi. 3  Nacaperabëcaucutsi ata tsipae, vajanacaperabëcau­
cutsijava yabara, Dioso pexitsi apo nacaexanae tsipae. Vaxaitsi pepacuene 
vajanacacapanepaevinexa Diosojavabelia. Tsipaji vajamatabëëthëtojavave­
tsina najamatabëcuenecopatatsi Diosojavabelia vajanacacapanepaenexa. 
Jamatabëcuenebarëyatsi Jesucristo pijajivixaetsi. Yapëtanetsinua pacue­
nia Dioso apo nacacapanepae tsipae vajacuata vajaexanaejava pejamata­
bëcueneta. 4 Itsajivi itsa caëjëpaejitsipatsi pijacuata penacapanepaenexa 
Diosojavabelia judíonëxae, Dioso petonacuenebijava yabara ata, nexata 
xanë ata necaëjëpaejitsipa tajacuata tanacapanepaenexa. 5 Xanë picani 
mataitsinëje. Itsa baja xainajë ocho pamatacabibeje tanaexanaecujinae, 

tajasalinaivicuenia neperabëcaucuta. Baitsi neboupiperabëcaucuta. Xanë 
raja tajasalinainëmi Israelpijinë. Benjamínpijinë pemomoxiyajuvënënë­
në. Taxa judíonë. Taena ata judíova. Xanë picani fariseonënë. Pacuenia 
fariseovi bitso jumecovënëta Dioso Moiséspijinëta penajumecopatsilivai­
si, bajara pijinia pacuenia xanë ata itsinë. 6  Daxita tajamatabëcuenesaëta 
caasaënë tajumecovënëtsijava Dioso Moiséspijinëta penajumecopatsili­
vaisi. Jamatabëcuenenavëxaniabajë tsaena bitso. Jesús pelivaisi pejume­
covënëtsivi yabara, jumaitsinë tsabiabi: “Dioso Moiséspijinëta penajume­
copatsilivaisivecua saicayalivaisi jumecovënëta. Nexata bajarapamonae 
bebeyejebatsi,” janë tsabiabi. Nexata Jesús pijajivi bejiobiaexanabiabajë. 
Dioso Moiséspijinëta penajumecopatsilivaisi, bitso xaniavaetsia jume­
covënëtaponaponajë. Nexata itsajivi ata acuenebi pejumaitsijava xanë 
yabara: “Pablo xaniavaetsia apo jumecovënëtsi Dioso Moiséspijinëta 
penajumecopatsilivaisi,” pejaijava. 7 Daxita bajarapalivaisi yabara xanë 
picani sivabarëyanë. “Itsa jumecovënëtsianajë bitso, netonamatamotsiana 
Diosojavabelia,” jamatabëjanë picani. Itsiata aeconoxae yapëtaniji daxita 
bajarapalivaisi piamatamobilivaisicuene. Tsipaji baja najamatabëcueneco­
patajë Cristojavabelia tanevecuaajibiaexanaenexa tajaneconi. 8  Aeconoxae 
baja yapëtaniji daxita bajarapalivaisi piamatamobilivaisicuene. Daxita 
bajarapalivaisivecua netonamatamota tayapëtaenexa xaniavaetsia tajatu­
xanenë Jesucristo. Jesucristo taneyajavaponaponaexae, nexata piamata­
mobilivaisi tajumecovënëtsijavami, copatajë baja. 9 Dioso aneconijibia apo 
netae tajumecovënëtsixae Dioso Moiséspijinëta penajumecopatsilivaisi. 
Aeconoxae baja Dioso aneconijibia netane tsipaji najamatabëcuenecopa­
tajë Jesucristojavabelia tanevecuaajibiaexanaenexa tajaneconi. 10 Tavajën
aeyabelia bitso jitsipajë daxitacuenevecua tayapëtaenexa pacuenia Cristo 
jamatabëcueneitsi. Pasaëta Dioso matacotatsi Cristo petëpaejavavecua, 
bajarapaasaë jitsipajë tayajavaponaponaenexa. Cristo pijajivitonëxaenë, 
jitsipajë xanë ata tanebejiobiaexanaenexa, tatëpaenexa ata. 11 Tsipaji xanë 
ata copiaevetaponaponajë Dioso tanematacotsinexa tatëpaejavavecua.

Pacuenia Pablo najamatabëcuenesaëta xaniavaetsia 
Cristo peyajavaponaponaenexa, pepatsinexa Dioso 

pijanacuayabetsia, yabara pelivaisi
12 Xanë apo jamatabëjumaitsinë: “Daxita baja Dioso pejitsipaecuenia toexa­

najë. Nejamatabëcuenecaëjëpa baja tajumecovënëtsinexa pacuenia Dioso neto­
jitsipa taexanaenexa,” apo jamatabëjanë. Itsiata tavajënaeyabelia tanejama­
tabëcuene caëjëpaponaenexa, caasaënë tsaponaponae taexanaejava pacuenia 
Dioso netojitsipa. Jitsipajë bitso tajamatabëcuenexanepanaejava tavajënaeyabe­
lia pacuenia Dioso netojitsipa. Tsipaji bajarapacuene yabara Jesucristo nesiva­
tëpa. 13 Tajamonae, apo jamatabëjumaitsinë: “Xanë rabaja nejamatabëcuene­
caëjëpa Dioso tajumecovënëtsinexa pacuenia Dioso netojitsipa taexanaenexa,” 

apo jamatabëjanë. Jume baja cajena. Mapacuenia najamatabëxainajëje. 
“Daxita xua exanajë Jesús pelivaisi tajumecovënëtsivajënaeya, nacofënëtajë 
baja,” jamatabëjanë. Najamatabëcuenesaëtajë xaniavaetsia tatoponaponaenexa 
Dioso. Pacuenia pebitsojinaenë pecujinaejinaejava penayacobijavata, nasaëta 
pepatsinexa petocaëjëtsijavabeliatsi, bajara pijinia pacuenia xanë ata najamata­
bëcuenesaëtajë xaniavaetsia tatoponaponaenexa Dioso. Tavajënaeyabelia naja­
matabëcuenesaëtajë taexanaenexa pacuenia Dioso netojitsipa. Bajarapacuenia 
najamatabëxainaponaponajë. 14 Pacuenia pecujinaejinaenë nasisaëta penaca­
nabinexa perajutsinexatsi premiovënëjava, bajara pijinia pacuenia najama­
tabëcuenesaëtajë. Najamatabëcuenesaëtajë xaniavaetsia tatoponaponaenexa 
Dioso tanerajutsinexa athëbëtatsia taxainaejavanexa tayajavaponaponaexae 
Jesucristo.

15 Daxita pamonae xaniavaetsia jumecovënëtavanapa Dioso, bajarapa­
monae ata benajamatabëcuenesaëtavanapa xaniavaetsia petojinavana­
paenexa Dioso. Itsa abaxë paxamë saicaya itsajamatabëcuene paxainame, 
nexata Dioso pacayapëtaeyaexanaena saicaya abaxë itsajamatabëcuene 
panexainaejava. 16  Nexata palivaisivajëto jumeyapëtanetsi pexaniajailivai­
si, bajarapalivaisi bejumecovënëtavanapatsi. Becaasaë tsavanapaetsinua 
vajavajënaeyabelia orijibia vajajumeyapëtaeponaenexa.

17 Tajamonae, pacuenia baja pacatsitaponaponatsi, bajara pijinia pacuenia 
paxamë ata pajinavanapare. Itsamonae paxamëyajuvënëvi xaniavaetsia jina­
vanapa pacuenia pacatsitaponaponatsi. Bajarapamonae ata panaitaxutocaeve­
tsianame paxamë ata xaniavaetsia panejinavanapaenexa pacuenia bajarapa­
monae jinavanapa. 18 Ayaibitsaëtoxaneto paxamëyajuvënëvi apo jumecovënëtsi 
Jesucristo cruzata pesivatëpaejavatsi pecapanepaenexatsi. Bajarapamonae yaba­
ra pacatsipaebatsi baja anijatonë. Itsiata icatsia aeconoxae yaitaxutonueya paca­
tsipaebianatsi. 19 Mapanacuaje pecopiarucaematacabita, bajarapamonae Dioso 
verebiabianatsi. Tsipaji bitso jitsipa pijacuata penatojitsipaecuenia pexanavana­
paenexa. Piauracuene exanabiabi ata, jamatabëcuenenavëxaniabiaya jamata­
bëjumaitsi tsabiabi: “Pexaniacuene bitso vaxaitsi exanavanapatsi,” jamatabëjai 
tsabiabi bajarapamonae. Ëmapanacuapijicuene saya sivanajamatabëxainabia­
ba. 20 Vaxaitsi baja cajena jinavanapaenatsi Dioso pijanacuatatsia. Bajaraxuata 
copiaevetavanapatsi vajatuxanenë Jesucristo pepatsijavatsica vajanacacapane­
paenexa Dioso pijanacuayabetsia. 21 Vajaperabëto vereverecaena. Itsiata vajatu­
xanenë Jesús nacaperabëitothianaena. Nexata pacuenia bajaraponë perabëitsi 
athëbëtatsia, bajara vaxaitsi ata perabëitsitsi tsane. Nexata pasaëta Jesús caëjë­
patsi pitorobinexa daxitacuene, bajarapasaëta nacaperabëitothianaena.

Pacuenia vaxaitsi besivabarëyatsi tsabiabi 
vajatuxanenë Jesucristo yabara pelivaisi

4 �1 Tajamonae bitso patacaasivavi, pacaitaxanatsi. Bitso jamatabëpaca­
tanetsi. Bitso pacasivajamatabëcuenebarëyatsi. Tsipaji xaniavaetsia 

pajumecovënëtavanapame Jesús pelivaisi pacuenia baja pacatsipaebatsi. 
Pajamatabëcuenesaëmëre tsavanapae pacopatsinejevamë panejumecovë­
nëtsijava Jesús pelivaisi.

2  Papetirivamëbeje, Evodia Síntique, paxamëbeje pacatoyaquinatsibe­
je patacaitavetsinexabeje mapacueniaje. Pëtsa baja icatsia pematatsënëa 
namataenetsia panajumeanaenotamebeje. Panajamatabëcuenejëparebeje 
Jesús pelivaisi panejumecovënëtsivaxaebeje. 3  Xamë ata xaniavaetsia 
taneyavenonaenëmë Dioso pijacuene tanacuenebijava, catoyaquinatsi. 
Jitsipajë neyavenonaenexa bajarapapetirivabeje, penabarajamatabëcue­
nexanepanaenexabeje namataenetsia icatsia penajumeanaenotsiyani­
vabeje. Bajarapovabeje bitso neyavenonabeje tatsipaebijava itsamonae­
javabelia pexaniajailivaisi pecapanepaelivaisinexatsi Diosojavabelia. 
Bajarapacuenia Clemente ata neyavenona. Itsamonae ata patanajuanacue­
nebivi, bajarapacuenia neyavenona. Daxita baja bajarapamonae vënëru­
bena Dioso pijabaxutota, itsa pabaxutota vënëyaquinarubatsi pamonae 
pexainaevinexa matacabi apo pevereverecaejava.

4 Jesús pelivaisi panejumecovënëtsivixae, pajamatabëcuenebarëyamë­
re daxitamatacabijavabelianexa. Icatsia pematatsënëa pacajumaitsitsi. 
¡Pajamatabëcuenebarëyamëre tsavanapae! 5 Jamatabëcuenexanepanaeya 
xaniavaetsia pajinavanapaename daxitajivi papecajamatabëcueneyapëtae­
nexa. Tsipaji rabaja vajatuxanenë imoxoyo pevajënae pepatsinexatsica.

6  Pëtsa pajamatabëcuenebëjamë itsacuenejavayo ata yaba­
ra. Biji rajane pavajëre Diosojavabelia daxitacuenejavanë yabara. 
Pexaniajamatabëcuenenua parajutabiabare Dioso papecayavenonaejavanë 
yabara. 7 Nexata Dioso pacajamatabëjemayaexanaena panejamatabëcue­
nebëjaiyaniva. Pexaniacuene bitso bajarapajamatabëcuene. Dioso itsa 
nacajamatejemayaexana vajajamatabëcuenebëjaiyaniva, itsiata apo yapë­
taetsi pacuenia nacajamatejemayaexana vajajamatabëcuenebëjaiyaniva. 
Dioso itsa pacajamatejemayaexanaena panejamatabëcuenebëjaiyaniva, 
nexata apo pajamatabëcuenebëjamë tsane. Jesucristo itsa pajumecovë­
nëtavanapame, daxitacuene yabara panenajamatabëxainaejava atavecua 
Dioso pacaevetsiana.

Pacuenia benajamatabëxainabiabatsi ëpexaniacuene yabara pelivaisi
8  Tajamonae, pecotocaevilivaisi pacatoyaquinatsi mapacue­

niaje. Panajamatabëxainabiabare ëpexaniajailivaisi yabara. 
Panajamatabëxainabiabarenua panenayaiyataecuene ata yabara. 
Panajamatabëxainabiabarenua xua xanepana paneexanavanapaenexa. 
Panajamatabëxainabiabarenua Dioso papecajamatabëcuene barëyayae­
xanaenexa. Panajamatabëxainabiabarenua xua jivi baracuaicuaijaijitsia 
pexaniacuenia. Panajamatabëxainabiabarenua daxita xua pexaniacuene. 
Panajamatabëxainabiabarenua xua yabara Dioso pacabarëyataejitsia.

9 Daxita pacuenia pacatsipaebatsi, pacuenia pacatsitaponaponatsinua, 
bajarapacuenia paexanavanapare. Nexata Dioso, ponë pacajamatejema­
yaexanaejitsia panejamatabëcuenebëjaiyaniva, pacayajavaponaponaena.

Pacuenia Filipos tomarapijivi ofrenda 
tojebabiabatsi Pablonexa yabara pelivaisi

10 Vajatuxanenë bitso nejamatabëcuenebarëyayaexana. Tsipaji baja 
paxamë icatsia panesivanajamatabëxainame pataneyavenonaenexamë. 
Nexata baja icatsia ofrenda panetoitorobaremena. Bajayajebi apo pane­
toitorobi atamë ofrenda, itsiata paxamë yabara apo jamatabëjumaitsinë: 
“Apo jitsipae raeta icatsia taneyavenonaenexa bajarapamonae,” apo jama­
tabëjanë. Jume cajena. Yapëtaniji pacuenia picani jamatabëpanetoitorobi 
atamë ofrenda pataneyavenonaenexamë, itsiata apo pacacuenecaëjëpae 
patanetoitorobinexamë. 11 Apo pacatoyaquinaetsi mapacueniaje ofrenda 
patanetoitorobivajënaeyamë bitso tanamatavenonaexae itsacuenejavayo. 
Dioso tanejamatejemayaexanaexae tajamatabëcuenebëjaiyaniva daxi­
tacuene yabara, sivajamatabëcuenebarëyanë saya xuayovajëto xainajë. 
12  Yapëtaniji pacuenia ponaponajë, pamatacabi tsiquirijavayo xainae 
atanë. Yapëtanijinua pacuenia ponaponajë pamatacabi ayaijava xainajë. 
Yapëtanijinua pacuenia jamatabëcuenebarëyanëjitsia daxitamatacabijava­
belianexa. Nexata itsa xainajë daxita tanamatavenonaejavaxi, barëyanë. 
Apo xainae atanë itsacuenejavayo ata, itsiata barëyanë tsabiabi. 13  Neja
matabëcuenecaëjëpa tanajamatabëcuenesaëtsinexa daxitacuene yabara. 
Tsipaji Cristo pesaëta nejamatabëcuenecaëjëpaeyaexana. 14 Itsiata baitsi 
jane paxamë pexaniacuene bitso panetoexaname itsa panetoitorobareme­
na bajarapaofrenda bitso tanamatavenonaejavata.

15 Payapëtaneme rabaja mapacueneje. Pamatacabi copiaya tsipaeba­
najetarucajë jivi pecapanepaelivaisinexatsi Macedonia nacuajava, paxa­
më paFilipos tomarapijivimë panijanacuavecua itsa ponajë, paxamë 
panerajutame ofrenda pataneyavenonaenexamë. Itsatomarapijivi, Dioso 
pejumecovënëtsivi ata, apo nerajutsi ofrenda bajarapacuenia taneyaveno­
naenexa. Ëpaxamë itsiata paneyavenoname. 16  Nexata bajaraxuacujinae, 
itsa abaxë ponaponajë Tesalónica tomarata, panetoitorobabiabame icatsia 
ofrenda anijatonë tanamatavenonabiabijavata. 17 Sivabarëyanë tsabiabi 
itsa panetoitorobabiabame bajarapacuenia. Itsiata apo sivabarëyanë tsa­
biabi tanetoxanepanaexae bajarapacuenia pataneyavenonaejavamë. Jume 
baja cajena. Biji rajane sivabarëyanë tsabiabi bajarapacuenia pataneya­
venonaejavamë. Tsipaji juya paxainaejitsiamë Diosojavabelia papecara­
jutsijavanexa athëbëtatsia. 18  Nexata pitajë daxita patanetoitorobijavamë 
Epafroditota. Xainajë baja nexata bitso ayaijava, tanamatavenonaejava 
matatoxenetsia. Xua panetoitorobame ofrendacuenia, tsitapexaniacuene­
tsi Dioso. Bajaraxua Dioso sivajamatabëcuenebarëya. 19 TajaDioso bitso 

pexainaenë. Nexata pacarajutsiana daxita pacuenia panamatavenoname. 
Bajara pijinia pacuenia ayaijava Dioso pacarajutsiana Jesucristojavabelia 
xaniavaetsia panenajamatabëcuenecopatsixae. 20 ¡Vaxa Dioso ayaijamata­
bëcuenenë daxitamatacabijavabelianexa! Bajara itsi tsane.

Pacuenia Pablo tonajumeitoroba Dioso pejumecovënëtsivi 
pebajacobinexatsi yabara pelivaisi

21 Nebajacobiana paxamëjavata daxita Jesús pelivaisi pejumecovënëtsi­
vi, pamonae Dioso pijajivi. Dioso pijajivi, pamonae xanëjavata jinavanapa, 
pacabajacobalia. 22  Daxita Dioso pijajivi, mapatomarataje pejinavanapae­
vi, pacabajacobalia. Romanonacua pepo pevetsinë pijabota penacuenebivi 
ata bitso pacabajacobalia.

23  Pacatovajëtabiabatsi Diosojavabelia, vajatuxanenë Jesucristo papeca­
yavenonabiabinexa. Bajara itsi tsane. 

Pacuenia Pablo toyaquina mapabaxutoje Dioso pejumecovënëtsivi, 
Colosas tomarapijivijavabelia, yabara pelivaisi

1 �1-2  Xanë Pablonë, Dioso tanetojitsipaexae, nitapeta Jesucristo pijaa­
póstolenënexanë. Nexata Jesucristo nitoroba jivi pexanialivaisi tatsi­

paebaponaenexa. Pacatoyaquinatsi mapabaxutoje xaniavaetsia Jesucristo 
pelivaisi panejumecovënëtsivi, Colosas tomarata panejinavanapaevi. 
Vajabananë Timoteo ata pacajamatabënajina. Aeconoxae baja nacaemo­
naetsi, paxamë ata Jesús pelivaisi panejumecovënëtsixae. Pacatovajëtatsi 
vaxa Diosojavabelia papecaitaxutotsoniataenexa jamatabëcuenexanepa­
naeya panejinavanapaenexa.

Pacuenia Pablo Diosojavabelia tovajëtabiaba Colosas tomarapijivi, 
Jesús pelivaisi pejumecovënëtsivi, yabara pelivaisi

3  Paxanëbeje Timoteobeje pacatovajëtabiabatsibeje vajatuxanenë 
Jesucristo paxa Diosojavabelia. Nexata Diosojavabelia patacatovajë­
tsijavatabeje, paxamë yabara Diosojavabelia pajumaitsinëbeje tsabiabi 
mapacueniaje: “Pexaniajamatabëcuene pacarajutatsibeje. Tsipaji pexa­
niacuenia yavenonabiabame Colosas tomarapijivi,” pajanëbeje tsabia­
bi Diosojavabelia paxamë yabara. 4 Bajarapacuenia pajumaitsinëbeje 
tsabiabi tsipaji pacavënëlivaisitanetsibeje xaniavaetsia panejumecovë­
nëtavanapaejava Jesús pelivaisi. Pacavënëlivaisitanetsibejenua panea­
sivatsavanapaejava daxita Jesús pelivaisi pejumecovënëtsivi. 5 Bajara 
pajamatabëcueneitsimë tsipaji baja xaniavaetsia payapëtaneme xua Dioso 
pacatoxaniavaeta athëbëtatsia papecarajutsinexa. Pamatacabi ajena paju­
metaneme pexanialivaisi papecacapanepaelivaisinexa, bajarapamatacabi 
payapëtaneme baja xua Dioso pacatoxaniavaeta athëbëtatsia papecaraju­
tsinexa. 6  Bajarapapexanialivaisi pajumetaneme baja pamatacabi copiaya 

Mapabaxutoje San 
Pablo toyaquina Colosas 

tomarapijivijavabelia

Epafras pacatsipaeba Dioso papecaasivajava. Bajarapalivaisi baja aecono­
xae daxitanacuanëjava yacaëjëpapona. Nexata daxitanacuanëjava, pamo­
nae jumecovënëtapona bajarapalivaisi, copatapona baja perujujamatabë­
cuenemi. Nexata baja pejanajamatabëcuene xainapona. Bajarapamonae 
pejanajamatabëcuene xainapona, pacuenia paxamë ata pejanajamatabë­
cuene paxainame pamatacabi ajena pajumecovënëtame bajarapalivai­
si. Bajara pamatacabijavaverenacujinae paxamë baja payapëtaeponame 
pepacuene Dioso papecaitaxutotsoniataejava. 7 Dioso papecaitaxutotsonia­
taejava, copiaya baja cajena vajaasivanë Epafras pacatsipaeba. Bajaraponë 
Jesucristo xaniavaetsia petonacuenebinë. Nexata bajaraponë panetoito­
robaremena pataneyavenonaenexabeje Dioso patatonajuanacuenebine­
xa majotaje. 8  Nexata pamatacabi Epafras pata paxanëbejejavaberena, 
panetsipaebabeje xaniavaetsia panejinavanapaejava. Panetsipaebabejenua 
Espíritu Santo papecayavenonaejava paneasivanexa itsamonae ata.

9 Nexata patacavënëlivaisitaecujinaebeje, pacatovajëtabiabatsi 
Diosojavabelia. Pacatovajëtabiabatsi xua Dioso pacatojitsipa papecayapëtae­
yaexanaenexa. Nexata Dioso itsa pacayapëtaeyaexana xua Dioso pacatojitsi­
pa, bajaraxua paneexanavanapaenexa. Bajarapacuenia pacatovajëtabiabatsi 
daxitacuene, Dioso pijacuene ata, Dioso papecayapëtaeyaexanaenexa. 10 Pac
atovajëtabiabatsinua xaniavaetsia jivi panetsitajinavanapaenexa, Dioso pape­
casivabarëyanexa pexaniacuene paneexanabiabixae. Pacatovajëtabiabatsinua 
Diosojavabelia panevajënaeyabelia Dioso panejamatabëcueneyapëtaeponae­
nexa. 11 Pacatovajëtabiabatsinua Dioso papecajamatabëcuene asaëyaexanae­
nexa pesaëta. Nexata bajayajebi itsamonae pacaitsacueniababiabi ata, pacaja­
matabëcuenecaëjëpaena paneajamatabëcuenesaë tsavanapaejava. 12  Pacatov
ajëtabiabatsinua paxamë panejumaitsabiabinexa Diosojavabelia: “Xanepana 
rabaja. Tsipaji bitso pexaniacuene panetoexaname,” panejaitsabiabinexa 
Diosojavabelia. Bajarapacuenia pajumaitsimë tsabiabi tsane tsipaji bajarapo­
në pacavecuaajibiaexana baja panijaneconimi. Nexata baja Dioso aneconijibia 
pacatane. Nexata paxamë ata Dioso pacarajutsiana xua xaina pijajivi pera­
jutsinexa pijapenivenivenaenacuatatsia. 13 Vaxaitsi bajayata apo yapëtaetsi 
pexaniajailivaisi. Nexata picani bepitaquirinacuata vajajinavanapaevi. Tsipaji 
picani dovathi pijajivitsi tsavanapae. Pibisiacuene exanabiabatsi pacuenia 
dovathi nacaitoroba. Itsiata baja aeconoxae Dioso nacapita dovathivecua. 
Nexata baja Dioso pexënato, piasivanë, pijajivitsi nacaexana. 14 Nacasivatëpa 
Cristo. Nexata baja Cristo pejamatabëcueneta Dioso nacavecuaajibiaexana 
vajaneconimi. Nexata baja aneconijibia jinavanapatsi.

Pacuenia Dioso nacavecuaajibiaexana pibisiacuene 
vajaexanaeneconimi Cristo vajanacasivatëpaexae yabara pelivaisi

15 Dioso cajena caeto ata apo vajataenë. Itsiata Dioso pexënato, 
Cristo, naexana mapanacuataje. Cristo paxa jëpa. Dioso daxitacuene 

mapanacuata pexanaevajënaeya ata, Cristo baja cajena ponapona athë­
bëtatsia. 16  Cristo baja cajena exana daxitacuene Dioso pejamatabë­
cueneta. Athëbëtatsia xua apo taetsi, Cristo exana. Daxitacuene xua 
tanetsi mapanacuata ataje, Cristo exana. Cristo daxitacuene itsa exana, 
ángelevi ata exana. Angelevi penamatacaitorobivinexa ata, Cristo exana. 
Bajarapacuenia Cristo ángelevi ata exana pacuenia Cristo jitsipa peto­
nacuenebavanapaenexatsi. 17 Daxitacuene Cristo pexanaevajënaeya ata, 
Cristo baja cajena athëbëtatsia ponapona. Daxitacuene xua Cristo exana, 
bajaraxua pexanaecujinae abaxë Cristo pesaëta mapamatacabita ataje 
tsitecanajetaruca. 18  Cristo baja cajena pevetsinë daxita Dioso pejumeco­
vënëtsivi. Nexata daxita Dioso pejumecovënëtsivi Cristo penamatacaito­
robinë. Cristo pejamatabëcueneta daxita Dioso pejumecovënëtsivi Dioso 
pijajivi exanatsi. Cristo taxuxuaba jivi petëpaecujinae icatsia jivi piasaë­
javanexa. Bajaraxuata itsamonae ata icatsia asaë tsane petëpaecujinae. 
Nexata Cristo daxitajivi matatoxenetsia bitso ayaijamatabëcuenenë. 19 B
ajarapacuenia Cristo bitso ayaijamatabëcuenenë tsipaji Dioso pexënato 
tojitsipa pejamatabëcuenejëpaenexatsi. 20 Daxitajivi, pamonae jinavana­
pa mapanacuataje, naneconita Diosojavabelia. Pamonae ata jinavanapa 
athëbëtatsia, naneconita Diosojavabelia. Nexata Dioso jitsipa daxita baja­
rapamonae pebarajamatabëcuenexanepanaenexa. Nexata Dioso itorobica 
Cristo mapanacuayabetsicaje cruzata pesivatëpaenexa daxita bajarapamo­
nae. Nexata daxita bajarapamonae Dioso aneconijibia tane Cristo pesiva­
tëpaejamatabëcueneta. Bajaraxuata Dioso baja barajamatabëcuenexane­
pana bajarapamonae.

21 Paxamë picani abaxë bajayata Diosovecua naxuabiaya pajinavanapa­
me. Dioso bepapijavajabitsaëmë tsavanapae pibisiacuene paneexanava­
napaexae. Itsiata baitsi jane aeconoxae baja Dioso pacabarajamatabëcue­
nexanepana. 22  Dioso baja aeconoxae pacabarajamatabëcuenexanepana. 
Tsipaji Jesucristo bepejiobicuenia cruzata pacasivatëpa. Nexata baja Dioso 
pacavecuaajibiaexana pibisiacuene paneexanaeneconimi. Bajaraxuata 
aeconoxae baja Dioso papijajivimë. Dioso baja pitabarata aneconijibia 
pajinavanapame. 23  Nexata panevajënaeyabelia aneconijibia Dioso pita­
barata panejinavanapaenexa, asaëyata pajumecovënëtavanapare Cristo 
papecasivatëpaejava panijaneconi yabara. Palivaisi baja pajumecovënëta­
me papecacapanepaelivaisinexa, pëtsa pacopatame panejumecovënëtsija­
va. Bajarapalivaisi baja yacaëjëpa daxitanacuanëjava petsipaebaponaeja­
va. Xanë ata, Pablonë, tsipaebaponajë bajarapalivaisi.

Pacuenia Pablo itorobatsi peyavenonaenexa Dioso 
pejumecovënëtsivi yabara pelivaisi

24 Xanë Pablonë, majotaje penaneconitsivi pejebabiabibota, nane­
conitsiaponaponajë paxamë apo pajudíovimëjava Cristo pelivaisi 

patacatsipaebaponaexae. Itsiata jamatabëcuenebarëyanë tsaponaponae, 
nebejiobiaexanabiabi ata. Pacuenia Cristo bejiobiaexanatsi pijajivi peca­
panepaenexa, bajara pijinia pacuenia xanë ata itsamonae nebejiobiaexa­
nabiaba. Bajarapacuenia Dioso netocopata tanebejiobiaexanabiabinexa 
tavajënaeyabelia tajamatabëcuenesaëtsaponaenexa Dioso tajumecovënë­
tsijava. Nexata tanesivaajamatabëcuenesaënexa daxita pamonae jume­
covënëta Cristo pelivaisi. 25 Dioso netocopata tayavenonaenexa Dioso 
pijajivi, pamonae Cristo pelivaisi jumecovënëta. Bajaraxuata paxamë ata 
pacayavenonatsi. Tsipaji Dioso nitoroba daxitajivi xaniavaetsia tatsipae­
baponaenexa pexanialivaisi, Dioso pejumelivaisi. 26  Dioso nitoroba jivi 
tatsipaebaponaenexa pacuenia Dioso tajëvelia najamatabëxaina pijaji­
vi pecapanepaenexa. Dioso baja cajena nacua pexanaevajënaeya ata, 
najamatabëxaina pacuenia exanaejitsia pijajivi pecapanepaenexa. Abaxë 
picani itsajivi ata Dioso apo yapëtaeyaexanae bajarapacuene. Itsiata bai­
tsi jane aeconoxae baja Dioso tocopata daxita Dioso pejumecovënëtsivi 
peyapëtaenexa pacuenia Dioso exana pijajivi pecapanepaenexa. 27 Dioso 
tojitsipa apo judíovi ata peyapëtaenexa pexanialivaisi, palivaisi picani 
itsajivijavabelia ata Dioso apo yapëtaeyaexanae. Bajarapalivaisi mapacue­
nia itsije. Cristo cajena pacatsijamatabëeca papecayajavaponaponaenexa. 
Bajaraxuata nexata payapëtaneme itsamatacabi Cristo paneyajavajinava­
napaejavanexa Dioso pijapenivenivenaenacuatatsia.

28  Paxanë patanecaëjëpaecuenia, daxitajivi xaniavaetsia patsipaebapo­
najë Cristo pelivaisi. Pamuxujiobaponajënua xaniavaetsia daxita bajara­
pamonae pejumecovënëtsinexa Cristo pelivaisi. Bajarapacuenia pamuxu­
jiobaponajë pevajënaeyabelia piajamatabëcuenesaëtsaponaenexa Cristo 
pelivaisi pejumecovënëtsijava. 29 Bajaraxuata asaëyata Dioso tonacuene­
baponajë daxita pasaëta Cristo nerajutapona.

2 �1 Jitsipajë paneyapëtaenexa pacuenia bitso pacasivanajamatabë­
xainatsi. Nexata asaëyata Diosojavabelia pacatovajëtabiabatsi. 

Laodicea tomarapijivi ata tovajëtabiabajë. Itsamonae ata, pamonae abaxë 
apo netae, bajarapamonae ata tovajëtabiabajë. 2  Asaëyata Diosojavabelia 
pacatovajëtabiabatsi papecajamatabëcuene asaëyaexanaenexa Cristo 
pelivaisi panejumecovënëtsijava. Pacatovajëtabiabatsinua najamata­
bëcuenejëpaeya panejinavanapaenexa namataenetsia panenasivaxae. 
Pacatovajëtabiabatsinua panejamatabëëthëtota ayailivaisi paneyapë­
taeponaenexa xaniavaetsia itsa payapëtaneme Cristo. Bajarapacuenia 
pacatovajëtabiabatsi xaniavaetsia paneyapëtaenexa pexaniajailivaisi, 
palivaisi picani Dioso apo yapëtaeyaexanae itsajivijavabelia ata, baitsi 
jane baja Cristo pelivaisi. 3  Cristo pelivaisi xaniavaetsia itsa yapëtane­
tsi, nexata yapëtanetsi pacuenia Cristo nacatojitsipa vajatonacuene­
bavanapaenexa. 4 Bajarapacuenia pacatsipaebatsi itsajivi ata pape­
cayamaxëitojorobiyaniva, penajumetsënëtsilivaisi itsa pacatsipaeba, 

bepexaniajailivaisi itajara panejumetaeyaniva. 5 Apo pacayajavaponapo­
nae atatsi, itsiata pacajamatabënajinabiabatsi. Jamatabëcuenebarëyanë 
itsa pacavënëlivaisitanetsi najamatabëcuenejëpaeya panejinavanapaejava. 
Jamatabëcuenebarëyanënua itsa pacavënëlivaisitanetsi panevajënaeyabe­
lia paneajamatabëcuenesaë tsavanapaejava panejumecovënëtsijava Cristo 
pelivaisi.

6  Bajaraxuata pacuenia baja copiaya panajamatabëcuenecopatame 
vajatuxanenë Jesucristojavabelia papecacapanepaenexa Diosojavabelia, 
bajarapacuenia tsiteca panajamatabëcuenecopatavanapare. 
Panajamatabëcuenecoparenua panevajënaeyabelia Cristo papecayave­
nonaponaenexa daxitacuene yabara. Nexata pajinavanapaename Cristo 
papecatojitsipaecuenia. 7 Paxamë xaniavaetsia panajamatabëcuenecopare 
Jesucristojavabelia papecayavenonaenexa. Nexata Jesucristo pacajama­
tabëcueneasaëyaexanaena. Nexata papexaniajailivaisi itsamonae pacatsi­
paeba, tsiteca pajumecovënëtavanapaename. Pajumaitsimënua tsabiabi 
tsane Diosojavabelia: “Xanepana rabaja. Tsipaji bitso pexaniacuene pane­
toexaname,” pajamë tsabiabi tsane Diosojavabelia.

Pacuenia Cristo pijajivi pejanajamatabëcuene 
xainavanapa yabara pelivaisi

8  Xania. Nayajivitaeya pajinavanapare. Pëtsa panacopatame papecaya­
maxëitojorobinexa pamonae tsipaebavanapa saicayalivaisi Dioso peju­
melivaisivecua. Bajarapamonae apo tsipaebaponae Cristo pelivaisi. Saya 
tsipaebapona mapanacuapijivi penajamatabëxainaelivaisi, penajumetsë­
nëtsilivaisi, saya natsiquejemalivaisi.

9 Pacuenia Dioso jamatabëcueneitsi, Cristo itajëta mapanacuata itsa 
ponapona. 10 Pacuenia Dioso jamatabëcueneitsi, bajara paxamë ata itsa­
matacabi pajamatabëcueneitsimë tsane. Tsipaji Cristo payajavajinavana­
pame. Bajaraponë bitso ayaijamatabëcuenenë. Caëjëpatsi pitorobinexa 
daxitacuene. Caëjëpatsinua pitorobinexa daxitanacuanë pevetsivi ata. 
11 Itsa panajamatabëcuenecopatame Cristojavabelia, nexata baja Dioso 
pacavecuaajibiaexana pibisiacuene paneexanaeneconimi papecacapane­
paenexa. Pibisiajamatabëcuene ata baja pacavecuaajibiaexana. Nexata 
pacuenia judíovi pijacuenia perabëcaucubatsi, bajarapacuenia paxamë 
apo pacaperabëcaucubi pibisiacuene paneexanaeneconimi Dioso pape­
cavecuaajibiaexanaenexa. Jume baja cajena. Biji rajane Cristo pape­
casivatëpaejava panejumecovënëtsixae, Dioso pacavecuaajibiaexana 
pibisiacuene paneexanaeneconimi. 12  Itsa pacabautisaba, merata paca­
bubutaxuareca. Nexata papecabautisabijavata itsa pacabubutaxuareca, 
Dioso pacatane Cristo bepapecayajavamëthëtsivi itsa mëthëtatsi petëpae­
cujinae. Nexata papecabautisabijavata, papecabubutaxuabicujinaereca 
icatsia itsa pacamatacotsina menevetsina, Dioso pacatane Cristo icatsia 

bepapecayajavaasaëvi petëpaecujinae icatsia itsa asaë. Bajarapacuenia 
Dioso pacatane tsipaji Cristo yabara pajamatabëjumaitsimë mapacue­
niaje: “Xaniajai rabaja. Dioso pesaëta Cristo asaëyaexanatsi petëpaecuji­
nae,” pajamatabëjamë. 13  Paxamë picani abaxë bajayata bepanetëpaevi. 
Diosovecua naxuabiaya pajinavanapame pibisiacuene paneexanaeneconi 
yabara. Bajarapacuenia picani Diosovecua naxuabiaya pajinavanapame 
apo pajudíovixaemë. Itsiata baitsi jane aeconoxae baja Cristo payajavaji­
navanapame papecacapanepaenexa. Tsipaji baja Cristo pejamatabëcuene­
ta Dioso pacavecuaajibiaexana pibisiacuene paneexanaeneconimi. 14 Bitso 
picani pibisiacuene exanavanapatsi. Tsipaji apo exanaetsi pacuenia Dioso 
pejumelivaisita nacaitoroba. Itsiata baitsi jane Dioso baja nacavecuaa­
jibiaexana daxita bajarapaneconimi Cristo cruzata vajanacasivatëpae­
xae. 15 Bajarapacuenia Cristo cruzata vajanacasivatëpaexae, Cristo baja 
cueneamoneyaba dovathi. Tsipaji bajarapacuenia Cristo itsa nacasivatëpa 
cruzata, asaëjibiaexana dovathi, pijajivi yajava. Pacuene dovathi pijajivi 
barëevetaponapona pitorobinexa, bajarapacuene Cristo cueneamoneyaba. 
Nexata Cristo daxitajivijavabelia tsitanacueneitajëta pecueneamoneyabi­
java dovathi, pijajivi yajava.

Pacuenia Pablo muxujioba Jesús pelivaisi 
pejumecovënëtsivi pejamatabënajinavanapaenexa 

Cristo peecaejava athëbëtatsia yabara pelivaisi
16  Cristo baja pecueneamoneyabixae dovathi, pëtsa panacopatame 

itsajivi ata papecajaniitavetsinexa panexaejava, panematavëjëaapaejava 
ata. Itsamonae abaxë tsiteca jumecovënëtavanapa perujulivaisi, Dioso 
Moiséspijinëta penajumecopatsilivaisi. Nexata pacuenia itorobatsi baja­
rapalivaisita, fiestanë exanabiaba caevai canacujitsia. Itsafiestanë exa­
nabiaba caejuameto canacujitsia, pejanajuameto itsa ecaica. Itsafiestanë 
exanabiaba penacueraevetsimatacabianë canacujitsia. Pëtsa pajumecovë­
nëtame, itsajivi pacajunatsi ata panenaponaenexa bajarapafiestanëjava­
belia. 17 Bajayata picani jivi ponabiaba bajarapafiestanëjavabelia. Tsipaji 
palivaisi bajayata Dioso Moiséspijinëta najumecopata, itorobatsi pena­
ponabiabinexa bajarapafiestanëjavabelia. Itsiata baja Cristo itsa patsica 
mapanacuayabetsicaje, Cristo baja copiarucaeyaexana bajarapacuenemi. 
Nexata pacuenia Cristo nacaitoroba, bajarapacuenia exanavanapaenatsi. 
18  Pëtsa pajumecovënëtame itsamonae pacajumaitsi ata mapacueniaje: 
“Beveliajamatabëcuenevi panataema. Pavajëtabiabarenua ángelevijavabe­
lia Diosovecua panenaxuabiyaniva. Bemajitsinaebota baja cajena pataniji 
bajarapacuenia vajaexanabiabinexa,” pacajai ata, pëtsa pajumecovënëta­
me. Bajarapamonae beayaijamatabëcuenevi nataeyabiaba pejamatabëcue­
nepijilivaisi saya petsipaebaponaejava yabara. 19 Bajarapamonae Cristo 
apo pejumecovënëtsivi. Daxita vaxaitsi Cristo vajajumecovënëtsivi, Cristo 

pijajivitsi. Nexata Dioso nacatane caenë Cristo bepeperabëtotsi. Caejivi 
canacujitsia peperabëtota vinamataropotsiarubenaponareca. Bajara piji­
nia pacuenia vaxaitsi ata caenë Cristo bepeperabëtotsi Dioso nacatane. 
Bajarapacuenia Dioso nacatane Cristo pejamatabëcueneta. Nexata Dioso 
nacajamatabëcueneyavenonapona. Nacajamatabëcuene vitsabiaexanapo­
nanua pacuenia Dioso nacatojitsipa.

20 Itsamonae jamatabëcuenenavëxaniabiaya jumai tsabiabi: 
“Vajanacacapanepaenexa Diosojavabelia, pexaniacuene toexanavana­
paenatsi itsamonaejavabelia. Jumecovënëtavanapaenatsinua daxita 
pacuenia nacaitoroba mapanacuapijivije,” jai tsabiabi itsamonae jamata­
bëcuenenavëxaniabiaya. Itsiata baitsi jane paxamë baja payapëtaneme 
bajarapalivaisi apo pexaniajailivaisicuene. Cristo itsa tëpa, paxamë ata, 
Cristo bepapecayajavatëpaevi, Dioso pacatane. Nexata baja picani paxa­
më mapanacuapijicuene yabaraje apo bepasivanajamatabëxainaemë. 
¿Detsa nexata xuajitsia itsiata pajumecovënëtavanapame mapanacuapijivi 
jamatabëcuenenavëxaniabiaya papecatsipaebilivaisije? 21 Bajarapamonae 
jumai tsabiabi: “Dioso pitabarata panenajamatabëcuene bijianaeyani­
va, pëtsa pajayatame maxuaje. Pëtsa paxaneme maxuaje. Pëtsa papita­
me panecobeta maxuaje,” jai tsabiabi bajarapamonae. 22  Bajarapamonae 
xua itaveta itsamonae pejayatsiyaniva, pexaeyaniva ata, pepitsiyaniva 
ata, bajarapacuene daxita vereverecaena. Bajarapacuenia pitavetsicuene 
saya jivi pejamatabëcuenepijilivaisita itaveta. 23  Pamonae bajarapacue­
nia pacaitavetapona, bepacatsita peyapëtaevi itajara. Tsipaji bajarapa­
monae jamatabëpacaitoroba panevajëtabiabinexa ángelevijavabelia. 
Bajarapamonae pacaitorobanua beveliajamatabëcuenevi panenataenexa. 
Pacaitavetanua panijacuata panenatojitsipaecuene paneexanaeyaniva. 
Bajarapamonae papecaitavetsicuene pajumecovënëtaponae atamë tsipae, 
itsiata apo pacajamatabëcueneyavenonae tsipae papecavecuaajibiaexa­
naenexa papibisiajamatabëcuene paxainame panejamatabëëthëtota.

3 �1 Cristo petëpaecujinae Dioso icatsia itsa asaëyaexanatsi, paxamë ata 
Cristo bepapecayajavaasaëyaexanaevi, Dioso pacatane. Bajaraxuata 

athëbëpijicuene pajamatabënajinavanapare, Dioso pijanacuapijicuene. 
Athëbëtatsia Cristo eca Dioso pemuxuneneta, pecujuanenia, penajuaeve­
tsinexabeje daxitacuene. 2  Pasivanajamatabëxainabiabare ëathëbëpijicue­
ne. Pëtsa pasivanajamatabëxainabiabame mapanacuapijicueneje. 3  Cristo 
itsa tëpa, paxamë ata Cristo bepaneyajavatëpaevi, Dioso pacatane. 
Aeconoxae baja paxamë Cristo papecayajavaponaponaejava, itsamonae 
apo tae. Apo yapëtaenua. Pacuenia Cristo Dioso yajavaponapona, bajara 
pijinia pacuenia paxamë ata Dioso payajavajinavanapame. 4 Cristo baja 
cajena nacayajavaponapona. Vaxaitsi ata pijinia Cristo yajavajinavanapa­
tsi. Pamatacabi Cristo icatsia athëbëvetsica patsianica, paxamë ata paxai­
naename penivenivenaecotia Cristo papijajivixaemë.

Pacuenia Dioso pejumecovënëtsivi perujujamatabëcuenemi baja 
copata pejanajamatabëcuene pexainaenexa yabara pelivaisi

5 Mapacuenia pajamatabëjumaitsimëre tsavanapaeje: 
“Tajaperujujamatabëcuenemi baja copatajë. Nexata baja apo jitsipaenë 
icatsia taxainaejava perujujamatabëcuene, mapanacuapijijamatabëcuene­
je. Apo jitsipaenë baja itsapetiriva tajaitsijava tajavavecua. Apo jitsipaenë 
baja piauracuene ata taexanaponaejava. Apo jitsipaenë baja pibisiacuene 
ata tanajamatabëxainaejava. Apo jitsipaenë baja pibisiajamatabëcuene ata 
tajitsipaejava. Apo jitsipaenë baja ayaijava taxainaejava tanaxainaeyabine­
xa. Daxita baja bajarapajamatabëcuenemi copatajë. Nexata baja matavëjëa 
apo jitsipaenë bajarapajamatabëcuene taxainaejava,” pajamatabëjamëre 
tsavanapae. Tsipaji itsa pajitsipaejitsipame ayaijava panexainaejava panena­
xainaeyabinexa, nexata pacopabijitsipame Dioso panejitsipaejavami. Tsipaji 
Diosovecua bitso pajitsipaejitsipame mapanacuapijicueneje. Nexata paja­
matabëcuenejëpaejitsipame pamonae vajëcabiaba jumapecataeya pexanae­
nëanëjavabelia. Tsipaji bajarapamonae Diosovecua jitsipa jumapecataeya 
pexanaenëanë. 6 Daxita pamonae Dioso apo pejumecovënëtsivi, bajarapitsi­
pibisiacuene pexanavanapaevi, Dioso ayaicuenia naneconitsiaexanaenatsi. 
7 Paxamë ata picani daxita bajarapitsicuene paexanavanapame Dioso pane­
jumecovënëtsivajënaeya. 8 Nexata baja aeconoxae pacopabare daxita mapa­
jamatabëcueneje. Paneanaepanabiabijava itsamonaejavabelia, pacopabare. 
Pibisiacuene paneexanaenexa panenajamatabëxainabiabijava ata, pacopaba­
re. Pibisiacuenia itsamonae panebaracuaicuaijaitsabiabijava ata, pacopaba­
re. Itsa pacuaicuaijamë, pëtsa pacuaicuaijamë pibisialivaisi. 9 Pëtsa nama­
taenetsia panatsipaebame penajumetsënëtsilivaisi. Perujujamatabëcuene 
picani bajayata panexainaexae, bajarapacuenia paexanavanapame. Itsiata 
baja aeconoxae pacopabame bajarapaperujujamatabëcuenemi. 10 Nexata 
baja pejanajamatabëcuene paxainavanapame. Panevajënaeyabelia payapë­
taeponame paneexanavanapaenexa pexaniacuene. Dioso, ponë pacaexana, 
pacuenia jamatabëcueneitsi, bajara pijinia paxamë ata pajamatabëcueneitsi­
mëre tsavanapae. 11 Daxita pamonae Dioso pejumecovënëtsivi, pejanajama­
tabëcuene xaina. Nexata daxita Dioso pejumecovënëtsivi Dioso najëpaeya 
tane. Judíovi, apo judíovi ata, daxita bajarapamonae Dioso najëpaeya tane. 
Pamonae peperabëcaucubivitsi, pamonae ata apo peperabëcaucubivitsi, 
daxita bajarapamonae Dioso najëpaeya tane. Saicayanacuapijivi ata, pamo­
nae ata dajubicuenia canajetatsi itsamonaejavabelia amoneya petonacuene­
bavanapaenexa, pamonae ata apo canajetsitsi itsamonaejavabelia amoneya 
petonacuenebavanapaenexa, daxita bajarapamonae Dioso najëpaeya tane. 
Tsipaji bajarapamonae Cristo tsijamatabëecatsi peyajavajinavanapaenexa 
caejivi canacujitsia. Nexata bajarapamonae xaina baja pajamatabëcuene 
Dioso tane bitso penamatamotsicuene mapanacuataje.

12  Dioso bitso pacaasiva. Pacaitapetanua papijajivinexamë. Bajaraxuata 
paitaxutotsoniataeyabiabianame itsamonae ata. Nexata ëpexaniajamata­
bëcueneta pajinavanapaename. Beveliajamatabëcuenevi nataeya paji­
navanapaename. Pajamatabëcuenesaëmë tsavanapae tsane itsamonae, 
bajayajebi pacaitsacueniababiabi ata. 13  Namataenetsia panajamatabëcue­
neyavenonare bajayajebi ata. Itsa pacaitsacueniaba itsajivi, bajarapajivi­
javabelia pabarajamatabëcuenexanepanare. Pacuenia paxamë ata Cristo 
pacabarajamatabëcuenexanepana pibisiacuene paneexanaevi ata, bajara 
pijinia pacuenia paxamë ata pabarajamatabëcuenexanepanare itsamonae­
javabelia. 14 Matavëjëa mapacuenia paexanavanapareje. Namataenetsia 
bitso panaasivamëre tsavanapae. Bajarapacuenia nexata najamatabë­
cuenejëpaeya pajinavanapaename. 15 Pavajëtabiabare Diosojavabelia 
papecayavenonaenexa jamatabëcuenexanepanaeya panejinavanapaene­
xa. Bajarapacuenia panejinavanapaenexa, Dioso pacajunata caebitsaëto 
papecaexanaenexa Cristo yajava. Nexata Dioso itsa pacayavenona jamata­
bëcuenexanepanaeya panejinavanapaenexa, pajumaitsimë tsabiabi tsane 
Diosojavabelia. “Xanepana rabaja. Tsipaji bitso pexaniacuene panetoexa­
name,” pajamë tsabiabi tsane Diosojavabelia.

16  Pavajëtabiabare Diosojavabelia Cristo pelivaisi itsamonae papeca­
tsipaebijava papecajamatabëcueneenabiabinexa. Pavajëtabiabarenua 
Diosojavabelia xaniavaetsia Dioso panejamatabëcueneyapëtaenexa. 
Namataenetsia panatsipaebabiabare Cristo pelivaisi. Namataenetsia 
panajamatabëcuene yavenonabiabarenua paneajamatabëcuenesaënexa 
Cristo pelivaisi panejumecovënëtsijava. Daxita panejamatabëcuenevetsina 
pexaniajamatabëcuene rajutsiaya Diosojavabelia panaxëanabiabare vaji. 
Palivaisianë ata rubena Salmosbaxutota, panaxëanabiabare. Pavajianë ata 
rubena vajibaxutonëta, panaxëanabiabare. Pavajianë ata Espíritu Santo 
pejamatabëcueneta pacanaxëanaeyaexana, panaxëanabiabare. 17 Daxita 
xua paexanavanapame, paexanavanapare vajatuxanenë Jesucristo peji­
tsipaecuenia. Palivaisianë ata pacuaicuaijamë tsabiabi, pacuaicuaijamë 
tsane vajatuxanenë Jesucristo pejitsipaecuenia. Pexaniajamatabëcuene 
itsa parajutabiabianame vajatuxanenë Jesucristo paxa Diosojavabelia, 
Dioso papecayavenonabiabixae, Jesucristo pevënëta pexaniajamatabëcue­
ne parajutabiabianame.

Pacuenia Pablo Dioso pejumecovënëtsivi muxujioba yabara pelivaisi
18  Paxamë papetiriavimë, pajumecovënëtabiabare pacuenia pacaitoroba 

paneamonajivi. Tsipaji bajarapacuenia vajatuxanenë pacatojitsipa panee­
xanavanapaenexa. 19 Paxamë pijinia papebijivimë, pasivamëre panijava­
jivi. Pëtsa anaeyacuenia paitorobabiabame panijavajivi. 20 Paxamë pijinia 
papeximë, daxita xua paneaxajivi, paneenajivi ata, pacaitoroba panee­
xanaenexa, pajumecovënëtabiabare. Tsipaji bajarapacuene vajatuxanenë 

sivabarëya. 21 Paxamë pijinia panexi panexainaevi, pëtsa panexi anae­
ya paitorobabiabame papecajumecovënëtabiabinexa xua paitorobame. 
Tsipaji saya belia panexi jamatabëcuenefaefaenaejitsipa Dioso pejume­
covënëtsijava. 22  Paxamë pijinia itsamonae papijajivimë, dajubicuenia 
papecacanajetsivi itsamonae amoneya panetonacuenebavanapaenexa. 
Pacuenia panijatuxanevi pacaitoroba, bajarapacuenia patonacueneba­
biabare panijatuxanevi. Pëtsa matapania itsajota pacanaitaxutocaeve­
ta panijatuxanevi, asaëyata patonacuenebame papecasivabarëyanexa 
panijatuxanevi panetonacuenebijava yabara. Biji rajane daxitamatacabi 
asaëyata xaniavaetsia patonacuenebabiabare. Panejamatabëcuenevetsina 
cuenejitsipaeya panijatuxanevi patonacuenebabiabare papecasivabarë­
yanexa vajatuxanenë. 23  Daxita xua panijatuxanevi patonacuenebabiaba­
me, jamatabëcuenebarëyaya patonacuenebabiabare panijatuxanevi. Xua 
panijatuxanevi patonacuenebabiabame, bajaraxua yabara pajamatabë­
jumaitsimëre tsabiabi mapacueniaje: “Xua tajatuxanenë tonacuenebajë, 
bajaraxua taniji Cristonexa betatonacuenebijava. Apo ëtajatuxanenëne­
xa,” pajamatabëjamëre tsabiabi. 24 Payapëtaneme rabaja mapacueneje. 
Vajatuxanenë pacarajutsiana pacuene pijajivi toxaina perajutsinexa, baitsi 
matacabi apo pevereverecaejava. Patonacuenebavanapame baja cajena 
Cristonexa. Bajara jane ponë pepacuene panijatuxanenë. 25 Panejumecovë
nëre pacuenia pacaitorobatsi. Tsipaji pajivi pibisiacuene exana, bajarapa­
jivi itsamatacabi Dioso naneconitsiaexanaenatsi pibisiacuene pexanaene­
coni yabara. Pamatacabi Dioso daxitajivi naneconitsiaexanaena, pane­
conivajëto caejivi canacujitsia xainapona, bajarapaneconivajëtota Dioso 
naneconitsiaexanaponaena caejivi canacujitsia. Nexata itsajivi ata apo 
vecuapanepae tsane Dioso jivi penaneconitsiaexanaecuene.

4 �1 Paxamë papetuxanevimë, xaniavaetsia paevere panijajivi, papeca­
tonacuenebabiabivi. Panajamatabënapitabiabare paxamë ata panija­

tuxanenë athëbëtatsia peecaejava.
2  Daxita Dioso panejumecovënëtsivi icatsia pacatoyaquinatsi mapacue­

niaje. Diosojavabelia pavajëtabiabare ajamatabëcueneitatsacaya pajama­
tabëcuenemajitsinejevamë. Itsa pavajëtabiabianame Diosojavabelia, Dioso 
papecayavenonabiabijava yabara, pajumaitsimë tsabiabi tsane mapacue­
niaje: “Xanepana rabaja. Tsipaji bitso pexaniacuene panetoexaname,” paja­
më tsabiabi tsane Diosojavabelia. 3 Itsa pavajëtabiabianame Diosojavabelia, 
paxanë ata panetovajëtabiabianame. Panetovajëtabiabianame 
Diosojavabelia Dioso pataneyavenonaenexa nacuanë pevetsivi patanitave­
tsiyaniva jivi patatsipaebaponaejava Cristo pelivaisi. Pajitsipajë jivi pata­
tsipaebinexa pacuenia Jesucristo patsica mapanacuayabetsicaje vajanaca­
sivatëpaenexa pibisiacuene vajaexanaeneconi yabara. Bajarapalivaisi jivi 
tatsipaebaponaexae, nenaneconitsiaexana. Nexata abaxë naneconitsiaya 
ponaponajë penaneconitsivi pejebabiabibota. 4 Cristo pelivaisi jivi itsa 

tsipaebabiabajë, jitsipajë jumenapebetsiaya tatsipaebabiabinexa. Nexata 
panetovajëtabiabianamenua Cristo pelivaisi jivi jumenapebetsiaya tatsi­
paebabiabinexa tanejumeyapëtaenexa xaniavaetsia.

5 Paepatota pacatoxanepana pexanialivaisi, Cristo pelivaisi, panetsipae­
binexa itsamonaejavabelia, patsipaebabiabare. Xaniavaetsianua patsitaji­
navanapare pamonae Dioso apo pejumecovënëtsivi. Tsipaji rabaja imo­
xoyo pevajënae Cristo icatsia pepatsijavanexatsica. 6  Daxita palivaisianë 
pacuaicuanetsipaebilivaisi. Panajamatabëcuenevererenua xaniavaetsia 
panejumecanaviatsinexa caejivi canacujitsia bajarapamonae itsa pacaya­
nijobapona Dioso pejumelivaisi yabara.

Pacuenia Pablo toyaquina pecopatsinexa baja 
petoyaquinaelivaisi mapabaxutotaje yabara pelivaisi

7 Vajabananë Tíquico, bitso vajaasivanë. Bajaraponë xaniavaetsia tona­
cuenebabiaba vajatuxanenë. Vajatuxanenë pijacuene patonajuanacuene­
bajëbeje. Bajaraponë pacatsipaebiana daxita pacuenia xanë ponaponajë. 
8  Bajaraxuata bajaraponë pacatoitorobaliatsi papecatsipaebinexa pacuenia 
pajinavanapajë. Bajaraponë nexata itsa pacatsipaebiana, nexata panesi­
vaajamatabëcuenesaëmë tsane. 9 Bajaraponë paxamëjavabelia yajavapo­
naejitsia vajabananë Onésimo. Bajaraponë Onésimo panijatomarapijinë. 
Tonacuenebabiaba xaniavaetsia vajatuxanenë. Bajaraponëbeje pacatsi­
paebiana daxita pacuenia Dioso pejumecovënëtsivi jinavanapa majotaje 
Roma tomarata.

10 Aristarcobeje naneconitsia paponaponajëbeje penaneconitsivi pejeba­
biabibota. Aristarco ata pacabajacobalia. Marcos ata, Bernabé pejuyapiji­
në, pacabajacobalia. Paxamë rabaja payapëtaneme pacuenia paexanaeji­
tsiamë. Nexata Marcos itsa patsialia paxamëjavabelia, pacopiapitsianame 
xaniavaetsia. 11 Pacabajacobalia Jesús ata, ponë itsavënë, Justo. Judíovi 
picani ayaibitsaëto Jesucristo pelivaisi jumecovënëta. Itsiata bajarapamo­
naeyajuvënëvi, caenëbeje saya, neyavenona vajatuxanenë pijacuene tato­
nacuenebijava. Neyavenona saya mapamatabëxëyoje. Aristarco, Marcos, 
Jesús. Bajara saya pamatabëxëyo neyavenona. Bajarapamonae bitso neya­
venona. 12  Epafras ata, Cristo pijajivitonë, panijatomarapijinë. Bajaraponë 
ata pacabajacobalia. Bajaraponë bitso pacatovajëtabiaba Diosojavabelia. 
Pacatovajëtabiaba ajamatabëcuenesaëya panejumecovënëtavanapaenexa 
Dioso pejumelivaisi. Pacatovajëtabiabanua xaniavaetsia paneexanabiabi­
nexa pacuene Dioso pacatojitsipa. 13  Pacatsipaebatsi baja cajena pacuenia 
Epafras pacatovajëtabiaba Diosojavabelia bitso papecajamatabënajinae­
xae. Bajara pijinia pacuenia bitso tovajëtabiaba Dioso pejumecovënëtsivi, 
pejinavanapaevi Laodicea tomarata. Bitso tovajëtabiabanua Hierápolis 
tomarata pejinavanapaevi ata. 14 Vajaasivanë Lucas, ponë jivi vaëbabiaba, 
bajaraponë ata pacabajacobalia. Demasvënënë ata pacabajacobalia.

15 Nebajacobi vajamonae, daxita Dioso pejumecovënëtsivi, Laodicea 
tomarata pejinavanapaevi. Nebajacobi Ninfas ata. Pamonae ata nacaetua­
tabiaba bajaraponë pijabota, nebajacobi. 16  Itsa baja paveretame panele­
bijava mapabaxutoje, patoitorobianame Laodicea tomarapijivijavabelia 
penalebinexa bajarapamonae ata. Bajarapamonae ata tatoyaquinaebaxuto 
juya pacatoitorobiana panenalebinexa paxamë ata. 17 Arquipojavabelia 
pajumaitsimë tsane mapacueniaje: “Dioso pecatocopatsijava netonacuene­
binexa, verere xaniavaetsia,” pajamë tsane.

18  Xanë Pablonë, pacatoyaquinatsi baja cajena tacobeta mapalivaisiyoje 
patanebajacobinexamë. Pajamatabënajinavanapare penaneconitsivi peje­
babiabibota taponaponaejava. Pacatovajëtabiabatsi Diosojavabelia pape­
cayavenonabiabinexa Dioso. Bajara itsi tsane. 

Pacuenia Pablobana, Silvanobana, Timoteobana toyaquina 
mapabaxutoje Dioso pejumecovënëtsivijavabelia yabara pelivaisi

1 �1 Xanë, Pablonë, Silvano, Timoteo, mapamatabëxëyoje pacatoyaqui­
natsi mapabaxutoje. Pacatoyaquinatsi Dioso panejumecovënëtsivi, 

paTesalónica tomarapijivimë. Panenajamatabëcuenecopatsivi baja vaxa 
Diosojavabelia, vajatuxanenë Jesucristojavabelia ata. Pacatovajëtatsi vaxa 
Diosojavabelia papecaitaxutotsoniataenexa jamatabëcuenexanepanaeya 
panejinavanapaenexa.

Pacuenia Tesalónica tomarapijivi Dioso pejumecovënëtsivi 
xaniavaetsia Dioso jumecovënëtsia jinavanapa yabara pelivaisi

2  Itsa pavajëtabiabajë Diosojavabelia, pexaniajamatabëcuene para­
jutabiabajë Diosojavabelia paxamë yabara. Pacatovajëtabiabatsi 
Diosojavabelia daxitamatacabi canacujitsia Dioso papecayavenonabiabi­
nexa. 3  Itsa pacatovajëtabiabatsi vaxa Diosojavabelia, panajamatabëna­
pitabiabajë Dioso pinijicuenia panetonacuenebavanapaejava panenaja­
matabëcuenecopatsixae Diosojavabelia. Panajamatabënapitabiabajënua 
bitso pinijicuenia panejitsipaejava Dioso. Paxamë rabaja pajamata­
bëcuenesaëmë tsavanapae panecopiaevetavanapaejava vajatuxane­
në Jesucristo icatsia pepatsijavanexatsica. 4 Tajamonae, Dioso baja 
cajena pacaasiva. Payapëtaniji baja cajena Dioso papecaitapetsijava 
papijajivinexamë. 5 Bajayata itsa pacatsipaebatsi mapapexanialivaisi­
je Diosojavabelia papecacapanepaelivaisinexa, saya patacuibovojoto­
ta apo pacatsipaebitsi. Jume baja cajena. Biji ra Espíritu Santo pesaë 
yajava pacatsipaebabiabatsi. Nexata baja payapëtaneme palivaisi 

Mapabaxutoje 

tomarapijivijavabelia

 

El Nuevo Testamento en guahibo, 2da ed., © 2011, Wycliffe Bible Translators, Inc.



763

pacatsipaebatsi, pexaniajailivaisicuene. Payapëtanemenua pacuenia 
paxanë xaniavaetsia panajinavanapajë paxamëjavata patanitaxutua 
ajamatabëcuenesaënexamë.

6  Pacuenia paxanë pajinavanapajë, pacuenia Jesús ata ponapona, baja­
rapacuenia paxamë ata pajinavanapame. Barëyaya baja pajumecovënëta­
vanapame patacatsipaebilivaisi Espíritu Santo papecatsijamatabëecaexae. 
Bajarapacuenia barëyaya pajumecovënëtavanapame patacatsipaebilivaisi, 
itsamonae bitso pacabejiobiaexanabiabi ata. 7 Bajarapacuenia panejinava­
napaejava daxita Dioso pejumecovënëtsivi, Macedonia nacuapijivi, Acaya 
nacuapijivi ata, itsa pacavënëlivaisitane, bajarapamonae ata yapëtane 
bajarapacuenia xaniavaetsia Dioso petojinavanapaenexa. Nexata bajara­
pamonae ata xaniavaetsia jinavanapa pacuenia paxamë pajinavanapa­
me. 8  Itsiata ëMacedonia nacuapijivi, ëAcaya nacuapijivi ata, bajarapa­
cuenia xaniavaetsia panejinavanapaejava, apo pacavënëlivaisitae. Tajë 
nacuapijivi ata pacavënëlivaisitane panenajamatabëcuenecopatsijava 
Diosojavabelia. Bajarapacuenia itsa pacavënëlivaisitane, bajarapamo­
nae ata yapëtane baja Jesús pelivaisi pexaniajailivaisicuene. Bajaraxuata 
paxanë apo pacavajunupaebitsi daxita bajarapamonaejavabelia. Tsipaji 
baja yapëtane. 9 Biji rajane bajarapamonae pijacuata panetsipaeba paxa­
më xaniavaetsia patanecopiapitsijavamë pamatacabi pacanasivaxainatsi. 
Paxamë picani jumapecataeya pexanaenëanëjavabelia panavajëcabia­
bame. Itsiata baja aeconoxae pacopatame jumapecataeya pexanaenëa­
nëjavabelia panenavajëcabiabijavami. Nexata baja pepo Diosojavabelia 
panajamatabëcuenecopatame. Patonacuenebavanapame pepo Dioso, ponë 
piasaëtsaponaponaenë daxitamatacabijavabelianexa. Bajarapacuenia 
paxamë yabara panetsipaeba baja cajena daxita bajarapamonae. 
10 Bajarapamonae panetsipaebanua panecopiaevetavanapaejava Jesús, 
Dioso pexënato, athëbëvetsica icatsia pepatsijavanexatsica. Bajaraponë, 
Jesús, Dioso baja cajena asaëyaexanatsi petëpaecujinae. Jesús nacacapa­
nepaena pibisiacuene vajaexanaeneconi yabara Dioso vajanacananeconi­
tsia exanaejavaminexavecua.

Pacuenia Pablo nacueneba Tesalónica tomarata yabara pelivaisi

2 �1 Tajamonae, apo panacueratsinë itsa pacasivaxainatsi. 
Bajarapacuene paxamë panijacuata payapëtaneme. 2  Paxamë baja 

cajena payapëtaneme mapacueneje. Paxanëbeje Silasbeje patapatsivajë­
naebeje paxamëjavabelia, Filipos tomarata panenaneconitsiaexanabeje 
itsaneconi apo paxainae atanëbeje. Panebejiobiaexanabejenua bajarapa­
monae. Itsiata baitsi jane Dioso pataneyavenonaexaebeje, ajumeurajibia 
pacatsipaebatsi pexanialivaisi Diosojavabelia papecacapanepaelivaisine­
xa. Pacatsipaebatsi bajarapalivaisi, patanitoyavi picani apo panetocopa­
tsi ata patacatsipaebinexa. 3  Palivaisi pacatsipaebatsi, pexaniajailivaisi 

cajena. Apo penajumetsënëtsilivaisi. Apo pacatsipaebitsi bajarapalivaisita 
patacayamaxëitojorobinexa. 4 Biji ra Dioso paneitoroba. Panetocopatanua 
jivi patatsipaebinexa pexanialivaisi pecapanepaelivaisinexatsi 
Diosojavabelia. Bajaraxuata bajarapalivaisi jivi itsa patsipaebaponajë, apo 
patsipaebaponaenë saya jivi patanebarëyataenexa bajarapalivaisi pata­
tsipaebijava yabara. Biji ra bajarapalivaisi jivi patsipaebaponajë Dioso 
patanebarëyataenexa. Tsipaji Dioso vajanacajamatabëcueneyapëtaenë. 
5 Paxamë baja cajena payapëtaneme mapacueneje. Caeto ata paxanë itsa­
livaisi apo pacabarëcuaicuaijaitsi saya jema bajarapalivaisi yabara pata­
nebarëyataenexamë. Yamaxëitojorobiaya livaisi apo pacatsipaebitsi palata 
patacavecuapitsinexa. Dioso baja cajena daxita bajarapacuene panejama­
tabëcueneyapëtane. 6  Cristo patanitorobixae, panejamatabëcuenecaëjëpa 
picani patacaitorobinexa pataneyaiyataenexamë. Itsiata baitsi jane caeto 
ata apo pacaitorobitsi pataneyaiyataenexamë. Apo paitorobinë itsamonae 
ata pataneyaiyataenexa. 7 Biji rajane pacuenia petiriva asivaya xaniavae­
tsia baevetaponapona pexi, bajara pijinia pacuenia paxanë ata asivaya 
xaniavaetsia pacaevetavanapatsi. 8  Bitso pacaasivatsi. Nexata pacatsipae­
batsi Dioso pejumelivaisi. Bitso patacaasivaxae, itsamonae jamatabëpa­
nebeyejebabiabi ata, itsiata apo pacopatsinë patacayavenonaponaejava. 
9 Tajamonae, panecuenecanaëjëre mapacueneje. Pamatacabi paxamëjava­
ta pajinavanapajë, pinijicuenia panacuenebabiabajë. Pinijicuenia pana­
cuenebabiabajë patajacuata patanaevetsinexa. Pacatsipaebaponatsinua 
pexanialivaisi, palivaisi Dioso nacayapëtaeyaexana. Paepatota pacuene­
sajinajë, panatonacuenebabiabajë matacabita, meravi ata. Bajarapacuenia 
panatonacuenebabiabajë itsanë ata paxamëyajuvënënë petoayapëbejeya­
nivatsi patanevetaponaejava.

10 Paxamë baja cajena paneyapëtaneme pacuenia pajinavanapajë. 
Dioso ata paneyapëtane. Paxamë baja cajena paneyapëtaneme paxanë 
pibisiacuene apo pataexanaevi. Paxamë baja cajena paneyapëtaneme 
paxanë bitso Dioso patajumecovënëtsivi. Paxamë baja cajena paneya­
pëtaneme paxanë itsacueneneconiyo ata apo paxainaenë, paneconi 
yabara pananeconitsijitsianë paxamëjavata itsa pacatsipaebavanapatsi 
Dioso pejumelivaisi. 11 Paxamë baja cajena paneyapëtaneme paxamë 
pacaenëmë canacujitsia patacamuxujiobaponaejava paneajamatabëcue­
nesaënexa Diosojavabelia. Pacuenia pexi pexainaenë nacoximuxujioba, 
bajara pijinia pacuenia paxanë ata pacamuxujiobatsi. 12  Pacaitorobatsi 
baja cajena xaniavaetsia panetojinavanapaenexa Dioso papecabarëyatae­
nexa. Dioso baja cajena pacajunata daxitacuene papecabarëevetsinexa 
pijapenivenivenaenacuatatsia.

13  Itsa pacatsipaebatsi Dioso pitorobilivaisi, panenamuxunaeve­
tame. Nexata panejumecovënëtame patacatsipaebilivaisi. “Xaniajai 
baja cajena. Dioso pejumelivaisi nacatsipaeba,” panejamatabëjaixae, 

1 TESALONICENSES 2	 �

El Nuevo Testamento en guahibo, 2da ed., © 2011, Wycliffe Bible Translators, Inc.



765

panejumecovënëtame. Apo pajumetaemë saya bejivitonë pejamata­
bëcueneta pepaebilivaisi. Xaniajai cajena. Dioso pejumelivaisi paca­
tsipaebaponatsi. Bajarapalivaisi panejumecovënëtsixae, panevajënae­
yabelia paexanavanapame pacuenia Dioso pacaitoroba. Bajaraxuata 
paxamë yabara pexaniajamatabëcuene parajutabiabajë Diosojavabelia. 
14 Tajamonae, pacuenia Judea nacuata Dioso pejumecovënëtsivi bejiobiae­
xanatsi pijanacuapijivi, judíovi, bajara pijinia pacuenia pacabejiobiaexana 
panijanacuapijivi. 15 Pacuenia bajarapajudíovi pijasalinaivimi bajayata 
beyaxuabapona Diosojumepaebivimi profetavi, bajara icatsia pacue­
nia bajarapamonaemi pemomoxi beyaxuaba pepo petuxanenë Jesús. 
Nexata Jesús papijajivixaenë, paxanë ata bajarapamonae panecapitsapa 
judíovi penacaetuatabiabibovecua. Dioso apo pejitsipaecuene bajara­
pajudíovi exanapona. Bajarapajudíovi daxitajivi bitso itoya. 16  Paxanë 
pexanialivaisi itsa patsipaebabiabajë apo judíovijavabelia, apo judíovi 
ata pecapanepaenexatsi Diosojavabelia, nexata bajarapajudíovi paneju­
meitavetabiaba. Bajarapacuenia patanejumeitavetabiabixae, pibisiacue­
ne pexanaeneconi pematatsënëa ayaineconi natsixaina Diosojavabelia. 
Nexata baja aeconoxae bajarapamonae tocopiapatatsi ayaicuenia Dioso 
penaneconitsiaexanaematacabinexatsi.

Pacuenia picani icatsia Pablo jamatabëtane 
Tesalónica tomarapijivi yabara pelivaisi

17 Tajamonae, patacavecuaponaecujinae, caematacabibeje apo pacatae 
atatsi, itsiata pacajamatabënajinavanapatsi. Bitso picani icatsia jamata­
bëpaponajë paxamëjavabelia patacataenexa. 18  Jamatabëpaponajë pica­
ni paxamëjavabelia. Xanë Pablonë, jamatabëponabiabajë picani. Itsiata 
dovathi apo panecopatsi. 19 Vajatuxanenë Jesucristo icatsia itsa patsia­
nica, pacavajunupaebianatsi bajaraponëjavabelia xaniavaetsia Dioso 
panejumecovënëtsijava. Bitso pacasivajamatabëcuenebarëya tsanetsi. 
20 Paxamë yabara baja cajena pexaniajamatabëcuene parajutabiabajë 
Diosojavabelia. Pacasivajamatabëcuene barëyatsinua tsabiabi.

3 �1 Bajayajebi baja cajena apo pacataetsi. Nexata baja belia apo panajama­
tabëcuene saëtaponaejitsipaenë matavëjëa pataevetaponaejava pataca­

taenexa. Nexata baja panajamatabëxainajëbeje ëTimoteo pataitorobinexabeje, 
peponaenexa paxamëjavabelia papecataenexa. Paxanëbeje Silvanobeje, Atenas 
tomarata panacopatsianajëbeje. 2 Nexata baja pacatoitorobatsibeje vajabana­
në Timoteo. Timoteobeje baja cajena Dioso patatonajuanacuenebinëbeje, jivi 
patatsipaebaponaenexabeje pexanialivaisi, Cristo pelivaisi. Pacatoitorobatsibeje 
Timoteo papecayavenonaenexa, papecajamatabëcuene asaëyaexanaenexa 
Dioso panejumecovënëtsijava yabara. 3 Pacatoitorobatsibeje Timoteo papeca­
yavenonaeya tsipaebabiabinexa pexanialivaisi, caenë ata paxamëyajuvënë­
në Dioso pejumelivaisi pejumecovënëtsijava pecopabiyaniva, itsamonae itsa 

	 � 1 TESALONICENSES 2​, ​3

El Nuevo Testamento en guahibo, 2da ed., © 2011, Wycliffe Bible Translators, Inc.



766

bejiobiaexanaponatsi. Paxamë baja cajena payapëtaneme Dioso vajanacato­
copatsijava itsamonae vajanacabejiobiaexanaponaenexa. 4 Pamatacabi abaxë 
pacayajavajinavanapatsi, tajëvelia baja cajena pacatsipaebabiabatsi itsamonae 
papecabejiobiaexanaponaejavanexa Dioso papijajivixaemë. Nexata jane baja 
bajarapacuene aeconoxae pacatocopiapata. 5 Bajaraxuata baja apo najamatabë­
cuene saëtaponaejitsipaenë matavëjëa taevetaponaejava patacataenexa. Nexata 
baja itorobajë Timoteo peponaenexa paxamëjavabelia papecataenexa pacuenia 
pajumecovënëtavanapame Dioso pitorobilivaisi. Xanë picani paxamë yabara 
jamatabëjumaitsinë: “Dovathi meta bajarapamonae jamatabëcueneëjëtatsi. 
Othopaica meta baja. Nacueratajë meta baja bajarapamonaejavata pexaniali­
vaisi tatsipaebabiabijava,” jamatabëjanë picani paxamë yabara.

6 Timoteo nexata itsa parena paxamëjavaverena, Tesalónica tomarave­
rena, panetsipaebabeje pexanialivaisi. Xaniavaetsia pina Dioso pajume­
covënëtavanapame. Paxamë pina pasivamë tsavanapae itsamonae ata. 
Panejamatabënajinavanapame pina pexaniajamatabëcuenia. Bitso pina 
jamatabëpanetaneme picani pacuenia paxanë ata jamatabëpacatanetsi picani. 
7 Tajamonae, panetocopiapata rajane baja pibisiacuenia itsamonae patane­
bejiobiaexanaponaenexa. Itsiata baitsi jane panajamatabëcuenesaëtavana­
pajë paxamë yabara. Panajamatabëcuenesaëtajë itsa pacavënëlivaisitanetsi 
asaëya Dioso panejumecovënëtsijava. 8 Itsa pacavënëlivaisitanetsi asaëya 
Dioso panejumecovënëtsijava, nexata pacasivanajamatabëcuenesaëtatsi. 
9 Nexata pexaniajamatabëcuene parajutajë Diosojavabelia paxamë yabara. 
Pexaniajamatabëcuene parajutajë Diosojavabelia bitso patacasivajamatabë­
cuenebarëyaxae Dioso pitabarata. 10 Matacabita, meravi ata, daxita patajama­
tabëëthëtovetsina pavajëtabiabajë Diosojavabelia patanetocopatsinexa icatsia 
pataponaenexa paxamëjavabelia patacataenexa. Pacatovajëtabiabatsinua 
Dioso papecayapëtaeyaexanaenexa palivaisi abaxë pacatosaica xaniavaetsia 
panejumecovënëtsinexa Dioso pejumelivaisi.

11 Pavajëtajë vaxa Diosojavabelia, vajatuxanenë Jesucristojavabelia ata, 
pataneyavenonaenexa pataponaenexa paxamëjavabelia. 12 Pacuenia paxanë 
pacaasivatsi tsavanapae, bajarapacuenia paxamë ata caejivi canacujitsia pane­
vajënaeyabelia namataenetsia panenasivanexa, pacatovajëtatsi Diosojavabelia 
papecayavenonaenexa. Pacatovajëtatsi Dioso papecayavenonaenexa itsamonae 
ata paneasivanexa. 13 Pacatovajëtatsi Dioso papecajamatabëcuene asaëyaexa­
naenexa, jamatabëcuenexanepanaeya panejinavanapaenexa. Nexata pane­
conijibimë tsane. Paneconijibimë tsane Dioso pitabarata panenubenaejavata, 
pamatacabi vajatuxanenë Jesús, daxita pijajivi yajava, patsianica.

Pacuenia Dioso pitabarata xaniavaetsia bejinavanapatsi Dioso 
vajanacasivajamatabëcuenebarëyanexa yabara pelivaisi

4 �1 Tajamonae, nexata pinijicuenia pacamuxujiobatsi. Vajatuxanenë 
Jesús pejamatabëcueneta pacaitorobatsi xaniavaetsia 

panejinavanapaenexa. Pacatsipaebatsi rabaja cajena pacuenia paji­
navanapaejitsiamë Dioso papecasivajamatabëcuenebarëyanexa. 
Bajarapacuenia panevajënaeyabelia xaniavaetsia pajinavanapare 
daxitamatacabijavabelianexa.

2  Payapëtanemenua baja cajena palivaisi vajatuxanenë Jesús pejama­
tabëcueneta pacaitorobatsi panejumecovënëtsinexa. 3  Dioso raja jitsipa 
xaniavaetsia panetojinavanapaenexa ëponënexa. Dioso raja pacatoji­
tsipa panecopabinexa pibisiacuene panevitota paneexanaejava. 4 Dioso 
raja pacatojitsipa pacaenëmë canacujitsia paneyapëtaenexa mapa­
cueneje. Petiriva itsa papitame panijavanexa, xaniavaetsia paevere. 
Payaiyataemanua. 5 Pëtsa petiriva papitame pibisiacuene saya panevitota 
paneexanaenexa bajarapovajavabelia pacuenia Dioso apo pejumecovë­
nëtsivi baexana. 6  Dioso cajena apo jitsipae itsanë ata pevitota pibisia­
cuene pexanaenexa itsanë pijavajavabelia. Vajatuxanenë cajena pini­
jicuenia naneconitsiaexanaena daxita pamonae exana bajarapacuene. 
Bajarapacuene yabara imata baja cajena pacatsipaebatsi pamatacabi aba­
xë pajinavanapajë paxamëjavata. 7 Dioso baja cajena nacajunata ëpexania­
cuene vajaexanavanapaenexa. Dioso apo nacajunatsi pibisiacuene vajae­
xanavanapaenexa. 8  Itsamonae apo panejumecovënëtsi patatsipaebilivaisi. 
Bajarapamonae itsa apo panejumecovënëtsi paxanë, apo jumecovënëtsi 
Dioso, ponë nacarajuta Espíritu Santo.

9 Paxamë rabaja namataenetsia panaasivamë tsavanapae itsamonae 
Dioso pejumecovënëtsivijavabelia. Dioso baja cajena pacayapëtaeyaexa­
na bajarapacuenia panenasivanexa. Bajaraxuata apo namatavenonaenë 
baja patacatoyaquinaenexa patacayapëtaeyaexanaenexa bajarapacuene. 
Tsipaji baja payapëtaneme. 10 Xaniajai rabaja. Pasivamë tsavanapae daxita 
vajamonae, Macedonia nacuajava pejinavanapaevi. Itsiata icatsia pacai­
torobatsi namataenetsia bitsoyo orijibia panenasivanexa. 11 Pacuenia baja 
cajena copiaya pacaitorobatsi, bajarapacuenia jamatabëcuenexanepanae­
ya pajinavanapare. Ëpanijacuene saya paexanare panejamatabëitonotsiya­
niva itsamonaejavabelia. Panijacuata panatonacuenebare bajarapacuenia 
panenaevetavanapaenexa. 12  Bajarapacuenia nexata Dioso apo pejumeco­
vënëtsivi pacayaiyataena. Nexata apo pacatosaicae tsane itsacuenejavayo 
ata panenamatavenonaejava.

Pacuenia pepo petuxanenë Jesús icatsia patsijitsiatsica yabara pelivaisi
13  Tajamonae, pacatojitsipatsi xaniavaetsia paneyapëtaenexa pacue­

nia itsamatacabi itsijitsia Dioso pepua pejumecovënëtsivi petëpaevi. 
Pacatsipaebatsi baja cajena bitso panenajamatabëxainaeyaniva itsa 
pacavecuatëpa itsajiviyo. Pacatsipaebatsi baja cajena bitso panena­
jamatabëxainaeyaniva, pacuenia bitso banajamatabëxaina Dioso 
apo pejumecovënëtsivi itsa vecuatëpatsi itsajiviyo. Bajarapamonae 

jamatabëcuenenavëxaniabiaya bajumaitsi: “Petëpaevi rabaja peponaxua­
bi,” bajai Dioso apo pejumecovënëtsivi. 14 Vaxaitsi baja cajena jumeco­
vënëtatsi Jesús vajanacasivatëpaejava. Jesús vajanacasivatëpaecujinae, 
Dioso icatsia asaëyaexanatsi petëpaejavavecua. Dioso icatsia itsamatacabi 
asaëyaexanaena daxita pamonae Dioso pepua pejumecovënëtsivi petëpae­
vimi. Bajarapalivaisi vaxaitsi baja jumecovënëtatsi.

15 Palivaisi pepo petuxanenë Jesús netsipaeba, bajarapalivaisi pacatsi­
paebijitsiatsi. Vaxaitsi abaxë mapanacuata vajaasaëtsavanapaevi pamata­
cabi pepo petuxanenë Jesús icatsia patsianica. Vaxaitsi athëbëabetsia apo 
namataxainaetsitsia tsane. Petëpaevimi rajane copiaya namataxainaenia. 
16  Angelevi penamatacaitorobinë vavajai tsaxuabi tsane. Dioso pijatrom­
peta najumetsiana. Pepo petuxanenë jane baja pijacuata patsianica athë­
bëvetsica. Nexata pamonae Cristo pepua pejumecovënëtsivi tëpa, baja­
rapamonae asaëyaexanaenatsi petëpaejavamivecua. 17 Bajaraxuacujinae 
vaxaitsi, abaxë mapanacuata vajaasaëtsavanapaevi bajarapamatacabita, 
itarërëbotatsia nacacaetuatsiania petëpaevimi yajava. Caxitajarabianatsi 
jane baja athëbëtatsia pepo petuxanenë Jesús. Nexata jane baja daxita­
matacabijavabelianexa yajavajinavanapaenatsi bajaraponë. 18  Bajaraxuata 
panajamatabëcuenesaëtavanapare mapalivaisitaje.

5 �1 Tajamonae, itsiata apo panamatavenonaenë patacatoyaquinae­
nexa patacayapëtaeyaexanaenexa pamatacabita, paepatota ata, 

copiapatsijitsia daxita bajarapacuene. 2  Payapëtaneme baja cajena pepo 
petuxanenë Jesús icatsia pepatsijavanexatsica. Paepatota apo vajënaee­
vetsitsi, jemata patsianica. Pacuenia penacobetoxotsinënexa meravi 
bapata itsajota apo jamatabënajinaetsi, bajarapacuenia jemata patsia­
nica pepo petuxanenë Jesús. 3  Pamatacabita jivi jumai tsaponae tsa­
ne: “Daxitanacuanëjava baja cajena xanepana. Daxitajivi xaniavaetsia 
jinavanapa,” jai tsane, bajarapaepatota jemata tocopiapatsianatsi Dioso 
apo pejumecovënëtsivi peverebiabinexatsi. Nexata acuenebi tsane Dioso 
apo pejumecovënëtsivi pevecuarëcëpecaenexa bajarapacuene. Pacuenia 
petiriva, penacoxitsiva, itsa vixaenotatsi penacueto pevecuanaexanaene­
xatsi, acuenebi pevecuanajetabajiravijava bajarapavixae, bajara pijinia 
itsane pamonae Dioso apo pejumecovënëtsivi. 4 Tajamonae, paxamë baja 
apo pajamatabëcueneaitaquirimë. Pacuenia Dioso apo pejumecovënëtsivi 
ajamatabëcueneitaquiri, bajarapacuenia apo pajamatabëcueneitaquirimë. 
Pepo petuxanenë Jesús pepatsimatacabinexatsica pacopiaevetavanapame. 
Nexata pamatacabi pepo petuxanenë patsianica, apo pajamatabëcuene­
nabenajacaemë tsane. Pacuenia penacobetoxotsinë itsa pata, basivajama­
tabëcuenenabenajacatsi, apo paitsimë tsane. 5 Tsipaji baja daxita paxamë 
pexanialivaisita pacajamatabëcueneitayota. Nexata baja daxita vaxai­
tsi pitaquirijamatabëcuene apo xainaetsi. 6  Bajaraxuata nexata vaxaitsi 
apo bejamatabëcuenemajitsitsi. Pacuenia Dioso apo pejumecovënëtsivi 

1 TESALONICENSES 4​, ​5	 �

El Nuevo Testamento en guahibo, 2da ed., © 2011, Wycliffe Bible Translators, Inc.



769

jamatabëcueneitsi, bajara apo bejamatabëcueneitsitsi. Biji rajane jamata­
bëcueneaitavaya bejinavanapatsi. Nayajivitaeya bejinavanapatsinua pibi­
siacuene vajaexanaeyaniva. 7 Pamonae jamatabëcueneaitaquiri, jamatabë­
cuenemajitabiaba. Aitajibi tsabiabinua meravi. 8  Itsiata baitsi jane vaxaitsi 
baja pexanialivaisita nacajamatabëcueneitayota. Nexata nayajivitaeya 
jinavanapatsi pibisiacuene vajaexanaeyaniva. Najamatabëcuenecopatatsi 
baja ëDiosojavabelia. Asivatsi tsavanapae Dioso. Itsamonae ata asiva­
tsi tsavanapae. Copiaevetavanapatsi Cristo vajanacacapanepaenexa 
Diosojavabelia. Bajarapacuenia itsa copiaevetavanapatsi Cristo vajana­
cacapanepaenexa Diosojavabelia, nexata dovathi pejamatabëcuenevecua 
nayajivinajamatabëcuenexatatatsi Dioso pejumelivaisita. Nexata pacuenia 
vajabitsaënë nayajivinaxatata piatajajava, namataxatatanua piatajajava 
pejorojoronaeyanivatsi pijavajabitsaënë, bajara vaxaitsi ata itsitsi dovathi 
vajanacayamaxëitojorobiyaniva. 9 Dioso apo nacaitapetsi vajanacananeco­
nitsiaexanaenexa pibisiacuene vajaexanaeneconi yabara. Biji rajane Dioso 
nacaitapeta vajanacacapanepaenexa pibisiacuene vajaexanaeneconivecua 
pepo petuxanenë Jesucristo pejamatabëcueneta. 10 Jesucristo baja cajena 
nacasivatëpa vajanacayajavaponaponaenexa vajaasaëtsavanapaevi mapa­
nacuataje. Vajatëpaecujinae ata, Dioso pijanacuatatsia Cristo nacayajava­
ponaponaena. 11 Bajaraxuata pacuenia baja namataenetsia panajamata­
bëcueneasaëya exanaponame, bajarapacuenia panevajënaeyabelia tsiteca 
paexanavanapare.

Pacuenia Pablo Dioso pejumecovënëtsivi muxujioba yabara pelivaisi
12  Tajamonae, pinijicuenia pacamuxujiobatsi paneyaiyataenexa pamo­

nae paxamë tuatuajëta Dioso tonacuenebavanapa. Bajarapamonae 
Dioso pitorobicueniatsi pacaevetavanapa. Pacamuxujiobabiabanua. 
13  Payaiyataema bajarapamonae. Asivaya pataema. Tsipaji bajarapamo­
nae xaniavaetsia Dioso tonacuenebavanapa. Jamatabëcuenexanepanaeya 
panajuajinavanapare.

14 Pacaitorobatsinua panemuxujiobinexa pamonae piafaetabivi. 
Pamonae pijinia jamatabëcuenecuerana itsamonae bepejiobiaexana­
ponaexaetsi Dioso pejumecovënëtsijava yabara, pajamatabëcuenea­
saëyaexanare. Payavenonare pamonae jamatabëcuenefaefaena Dioso 
pejumelivaisivecua. Itsa pamuxujiobianame bajarapamonae, itsa pamuxu­
jiobianamenua itsamonaejavabelia ata, ajamatabëcuenesaëya pamuxujio­
bianame bajayajebi pacopatsinejevamë.

15 Pëtsa bajarapamonaejavabelia pibisiacuene panamatamoexa­
name, copiaya pibisiacuene pacaexanae ata. Biji pajamatabënaji­
navanapare pexaniacuene namataenetsia panenatoexanaponaene­
xa. Pajamatabënajinavanapare daxitajivijavabelia ata pexaniacuene 
panetoexanaenexa.

16  Daxitamatacabi pajamatabëcuenebarëyamëre tsavanapae. 
17 Daxitamatacabi Diosojavabelia pavajëtabiabare pacopatsinejevamë. 
18  Daxita pacuene apo panejitsipaecuene ata, Dioso itsa pacatocopata 
papecatocopiapatsinexa, nexata itsa pacatocopiapata bajarapacuene, itsia­
ta pexaniajamatabëcuene parajutabiabianame Diosojavabelia bajarapa­
cuene yabara. Bajarapacuenia paneexanavanapaenexa, Dioso pacatojitsi­
pa Jesucristo papijajivixaemë.

19 Espíritu Santo itsa pacajamatabëcueneitoroba itsacuenejavayo panee­
xanaenexa, pëtsa pajamatabëjumaitsimë: “Apo exanaenë tsane bajara­
pacuenia,” pajamatabëjamë pëtsa. 20 Pëtsa panamuxujematame Espíritu 
Santo peyajavacuaicuaijaivi, Dioso pejumelivaisianë pepaebivi. 21 Nexata 
pacuenia bajarapamonae pacaitoroba panejumecovënëtsinexa, copiaya 
pajaire Dioso pejumelivaisibaxutota paneyapëtaenexa. Nexata xaniajai 
bajarapacuenia Dioso pejumelivaisibaxutota itsa jumaitsi, bajarapacuenia 
paexanare. 22  Daxita xua pibisiacuene, panayajivitaema.

23  Dioso baja cajena vajanacajamatabëcuenexaniavaetsinë. Bajaraponë 
pibisiacuene paneexanaeneconimi pacavecuaajibiaexanaena. Dioso eve­
tsiana panejamatabëcuene, paneperabëto ata, pibisiacuene paneexanae­
yaniva. Bajarapacuenia Dioso pacaevetsiana matapania vajatuxanenë 
Jesucristo icatsia pepatsimatacabitsicajavabelianexa. 24 Bajarapacuenia 
Dioso pacaevetsiana, ponë pacajunata papexinexamë. Dioso cajena paca­
toexanaena daxita pacuenia najumecapanepaeya pacajumaitsi.

Pacuenia Pablo jamatabënajina Tesalónica tomarapijivi, pacuenia 
ata tovajëta Dioso peyavenonaenexatsi, yabara pelivaisi

25 Tajamonae, Diosojavabelia panetovajëtabiabare.
26  Asivaya nebajacobiana daxita bajarajotalia Dioso pejumecovënëtsivi.
27 Pacaitorobatsi Dioso pejamatabëcueneta. Patsimuxulebianame mapa­

baxutoje daxita Dioso pejumecovënëtsivi pejumetaenexa.
28  Pacatovajëtabiabatsi Diosojavabelia vajatuxanenë Jesucristo papeca­

yavenonabiabinexa. 

Pacuenia icatsia Pablobana, Silvanobana, Timoteobana, toyaquina 
mapabaxutoje Dioso pejumecovënëtsivijavabelia yabara pelivaisi

1 �1 Xanë Pablonë, Silvano, Timoteo, mapamatabëxëyoje pacatoyaqui­
natsi mapabaxutoje. Pacatoyaquinatsi Dioso panejumecovënëtsivi, 

paTesalónica tomarapijivimë. Panenajamatabëcuenecopatsivi baja vaxa 
Diosojavabelia, vajatuxanenë Jesucristojavabelia ata. 2  Pacatovajëtatsi 
vaxa Diosojavabelia, vajatuxanenë Jesucristojavabelia ata, papecaitaxuto­
tsoniataenexa jamatabëcuenexanepanaeya panejinavanapaenexa.

Pacuenia Dioso naneconitsiaexanaena pibisiacuene pexanaevi 
pamatacabi Cristo icatsia patsianica yabara pelivaisi

3  Tajamonae, panevajënaeyabelia bitso orijibia panajamatabëcuene­
copataponame Diosojavabelia. Pacaenëmë canacujitsia namataenetsia 
panaasivamënua tsavanapae. Bajaraxuata daxitamatacabi paxamë yabara 
pajumaitsinë tsane Diosojavabelia: “Xanepana rabaja. Pexaniacuenia 
yavenonaponame Tesalónica tomarapijivi,” pajanë tsane. 4 Diosojavabelia 
pajamatabëcuenesaëmë tsaponae itsamonae pinijicuenia pacabijataeya­
biabi ata, pacabejiobiaexanabiabi atanua. Bajaraxuata paxanë barëyaya 
pacavënëlivaisipaebaponatsi itsatomaranëjava, Dioso pejumecovënë­
tsivijava. 5 Bajarapacuenia pacabejiobiaexanabiabi ata, Diosojavabelia 
paneajamatabëcuenesaë tsaponaexae, nayapëtane Dioso papecajamata­
bëcueneyavenonaejavanexa pamatacabi naneconitsiaexanaena pijane­
coni pexainaevi. Bajarapamatacabi Dioso papecasivajamatabëcueneba­
rëyaxae, pacatocopatsiana panejonenexa Dioso pijanacuayabetsia Dioso 
papecaevetsinexa.

Mapabaxutoje San 
Pablo cotocaevi 

toyaquina Tesalónica 
tomarapijivijavabelia

6  Dioso baja cajena najamatabëcuenevereta pacuenia exanaejitsia. 
Nexata juya Dioso bejiobiaexanaena pamonae pacabejiobiaexanapona 
maparucaeje. 7 Paxamë abaxë pacabejiobiaexanaponaena pacuenia paxa­
në ata panebejiobiaexanapona. Itsiata Dioso nacayavenonaena bajarapa­
cuenevecua. Bajarapacuenia Dioso nacayavenonaena pamatacabi pepo 
petuxanenë Jesús icatsia patsianica piasaëángelevi yajava, pitarunutsi­
cotia ata yajava. 8  Jesús jane baja patsianica penaneconitsiaexanaenexa 
pamonae apo yapëtae Dioso. Pamonae ata apo jumecovënëtsi pepo petu­
xanenë Jesucristo pelivaisi, Jesús naneconitsiaexanaena. 9 Bajarapamonae 
pijaneconi yabara Jesús naneconitsiaexanaenatsi daxitamatacabijava­
belianexa. Dioso pitabaravecua tajë xuabianatsi. Bajarapamonae Dioso 
pijapenivenivenaecotia apo tae tsane caeto ata. 10 Pamatacabi vajatuxa­
nenë icatsia patsianica, pinijicuenia pijajivi yaiyataenatsi. Pinijicuenia 
sivajamatabëcuene nabenajacaenatsi daxita Jesús pejumecovënëtsivitsi. 
Bajarapacuenia tocopiapatsianatsi pamatacabi patsianica vajatuxanenë. 
Paxamë ata Jesús pijajivi payajavamë tsane patanejumecovënëtsixaemë 
patacatsipaebilivaisi.

11 Bajaraxuata pacatovajëtabiabatsi Diosojavabelia. Pacatovajëtabiabatsi 
vajaDiosojavabelia papecajamatabëcuene xaniavaetsinexa. Pacuenia 
bejamatabëcueneitsi Dioso pijajivi, bajara panejamatabëcueneitsinexa. 
Pacatovajëtabiabatsinua Diosojavabelia pecaëjëpaejamatabëcuenetatsi 
papecajamatabëcueneyavenonaenexa, paneexanaenexa daxita pacuenia 
pajamatabëexanaponame. Pacatovajëtabiabatsinua Diosojavabelia pape­
cayavenonaponaenexa daxita pacuene paexaname Jesucristo papijajivi­
xaemë. 12  Nexata paxamë xaniavaetsia panejinavanapaejamatabëcueneta, 
vajatuxanenë Jesucristo daxitajivi yaiyataenatsi. Paxamë ata juya Dioso 
pacayaiyataeyaexanaena daxitajivi. Bajarapacuenia pacayaiyataeyaexa­
naena papecaitaxutotsoniataexae vajaDioso, vajatuxanenë Jesucristo ata.

Pibisiacuene bitso pexanabiabinë yabara pelivaisi

2 �1 Tajamonae, pacatsipaebatsi baja cajena paneyapëtaenexa pacue­
nia vajatuxanenë Jesucristo patsijitsiatsica. Pacatsipaebatsinua baja 

cajena pacuenia ata nacacaetuatsijitsia bajaraponëjavabelia pamatacabi 
patsianica. 2  Nexata pajivi najumetsënëtsiaya pacajumai tsane: “Espíritu 
Santo raja neyapëtaeyaexana. Jesucristo rabaja patsica,” pacajai tsane, 
pëtsa pajumecovënëtame. Pajivi pijinia najumetsënëtsiaya pacajumai tsa­
ne: “Pepacuene rabaja Jesucristo patsica,” pacajai tsane, pëtsa pajumeco­
vënëtame. Pajivi pijinia najumetsënëtsiaya pacajumai tsane: “Pablobana 
raja nacatoyaquina: ‘Jesucristo rabaja patsica,’ jai raja vajanacatoyaqui­
naebaxutota,” pacajai tsane, pëtsa pajumecovënëtame. Itsamonae naju­
metsënëtsia itsa pacatsipaeba Jesús pepatsijavatsica yabara, pëtsa pana­
jamatabëcueneepatajërërëcame panejumecovënëtavanapae livaisivecua. 

Pëtsa pajamatabëcuenenabenajacamenua. 3  Pëtsa pajumecovënëtame 
pematatsënëa itsalivaisicuenia itsa pacatsipaeba Jesucristo pepatsijavatsi­
ca yabara. Jesucristo raja abaxë apo patsitsica tsane. Peneta raja itsa baja 
imoxoyo pevajënae tsane Jesucristo pepatsinexatsica, jivi ayaibitsaëtonë 
Dioso pejumelivaisi pejumecovënëtsijava copabiana. Bajara pijinia pama­
tacabi patsiana ponë bitso pibisiacuene pexanabiabinënexa. Bajaraponë 
itsamatacabi Dioso xuabiana isotuabelia, bitso bejiobiaya peponaponae­
nexa daxitamatacabijavabelianexa. 4 Bajaraponë cueneitoya tsane Dioso 
pijacuene. Pamonae ata vajëcabiaba bedioso petaevijavabelia, itavetsiana 
pevajëcabiabiyaniva. Dioso pijatemplobota ata belia ecaena bediosonë jivi 
petaenexatsi. Bajaraponë jumai tsane: “Xanë rajane baja diosonënë,” jai 
tsane. Bajarapacuenia jivi ayaibitsaëto bajaraponë yamaxëitojorobiana.

5 Pamatacabi abaxë paxamëjavata naponaponajë, tajëvelia baja cajena 
pacatsipaebabiabatsi bajarapalivaisi. ¿Panacofënëtame tsabaja bajara­
palivaisi? 6  Payapëtaneme baja cajena pacuenia abaxë Dioso yacaranata 
pibisiacuene bitso pexanabiabinënexa pepatsiyaniva. Dioso petocaëjëtsi­
matacabita bajaraponë patsiana. 7 Mapamatacabita ataje jivi pibisiacuene 
pexanaejava navitapona pevajënaeyabelia. Itsiata abaxë apo patsi ponë 
bitso pibisiacuene pexanabiabinënexa. Matapania pamatacabi Dioso 
copatsiana pecaranatsijava bajaraponë pepatsiyaniva, patsiana jane 
baja pibisiacuene bitso pexanabiabinexa. 8  Bajarapamatacabi bajarapo­
në patsiana bitso pibisiacuene pexanabiabinexa. Nexata pepo petuxane­
në Jesús pijumalisaëta bajaraponëmi beyaxuabiana. Pamatacabi Jesús 
patsianica, bajaraponëmi Jesús vereverecaeyaexanaena pijapenivenive­
naecotiata. 9 Bajaraponë patsiana dovathi pejamatabëcueneta pibisiacue­
ne bitso pexanabiabinexa. Nexata bajaraponë dovathi pesaëta pinijicuene 
pexanaejava exanaponaena jivi peyamaxëitojorobinexa, beayaijamata­
bëcuenenë petaenexatsi. 10 Bajaraponë exanaena daxita xua pibisiacue­
ne, jivi peyamaxëitojorobinexa. Nexata bajaraponë pejamatabëcueneta 
Diosovecua jivi naxuabiana. Jivi Diosovecua naxuabiana tsipaji apo 
jitsipae pejumecovënëtsinexa pexaniajailivaisi pecapanepaelivaisinexatsi 
Diosojavabelia. 11 Bajaraxuata Dioso tocopatsiana bajaraponë penajume­
tsënëtsilivaisi petsipaebinexatsi peyamaxëitojorobinexatsi. Nexata baja­
rapamonae jumecovënëtsiana ëpenajumetsënëtsilivaisi. 12  Bajaraxuata 
nexata daxita bajarapamonae Dioso naneconitsiaexanaenatsi. Tsipaji apo 
jumecovënëtsi tsane pexaniajailivaisi. Caranata saya sivabarëya tsabiabi 
tsane ëpibisiacuene pexanaejava.

Pacuenia Dioso pijajivi itapeta pecapanepaenexa yabara pelivaisi
13 Tajamonae Dioso papecaasivavi, pepo bajayata abaxë itsa apo panae­

xanaemë, vajatuxanenë baja cajena tajëvelia pacaitapeta papecacapa­
nepanexa. Dioso baja cajena pacacapanepaena. Espíritu Santo pesaëta 

pacajamatabëcuenexaniavaetsiana panejumecovënëtsixae pexaniajaili­
vaisi, Jesús pelivaisi. Bajaraxuata paxamë yabara pajumaitsinë tsabiabi 
Diosojavabelia: “Xanepana rabaja. Pexaniacuene exaname. Tsipaji tajëvelia 
itapetame Tesalónica tomarapijivi pecajumecovënëtsinexa. Nexata baja 
cajumecovënëta,” pajanë tsabiabi. 14 Dioso paneitoroba patacatsipaebine­
xa pexanialivaisi papecacapanepaelivaisinexa Diosojavabelia. Nexata baja 
pajumecovënëtame bajarapalivaisi. Bajarapacuenia Dioso pacajunata pane­
patsinexa vajatuxanenë Jesucristojavabetsia, papecayajavaponaponaenexa.

15 Tajamonae, bajaraxuata panevajënaeyabelia pacaasaëmëre tsava­
napae panejumecovënëtsijava Dioso. Pajumecovënëtavanapare pata­
catsipaebilivaisi. Palivaisi ata patacatoyaquinatsi panejumecovënëtsi­
nexa, pëtsa panacofënëtame. 16  Vajatuxanenë Jesucristo, vaxa Dioso 
ata, nacaasiva. Bajaraponëbeje nacaitaxutotsoniatane. Bajaraxuata 
nacajamatabëcueneasaëyaexanapona daxitamatacabijavabelianexa. 
Nacatocopatanua vajacopiaevetavanapaenexa pepo petuxanenë Jesucristo 
icatsia pepatsijavanexatsica. 17 Nexata pacatovajëtatsi vajatuxanenë 
Jesucristojavabelia, vaxa Diosojavabelia ata, papecajamatabëcuene asaë­
yaexanaenexa. Pacatovajëtatsinua jivi panetsipaebinexa pexanialivaisi. 
Pacatovajëtatsinua paneexanaenexa daxita xua pexaniacuene.

Pacuenia Pablo toyaquina Dioso pejumecovënëtsivi: 
“Panetovajëre Diosojavabelia,” pejailivaisi yabara pelivaisi

3 �1 Tajamonae, pecopiarucaelivaisi rabaja maje pacatoyaquinatsije. 
Panetovajëre Diosojavabelia Dioso pejumelivaisi bepijia peyacaëjë­

paenexa daxitanacuajava. Patovajërenua daxitajivi pejumecovënëtsinexa 
Dioso pejumelivaisi pacuenia baja paxamë pajumecovënëtame bajara­
palivaisi. Patovajërenua daxitajivi peyaiyataenexa Dioso pejumelivaisi. 
2  Panetovajërenua Dioso patanevetsinexa pibisiajamatabëcuenevivecua. 
Bajarapacuenia panetovajëre tsipaji raja daxitajivi Dioso apo jumecovënë­
tsi. 3  Itsiata baitsi jane vajatuxanenë nacayavenonabiaba. Bajaraponë paca­
jamatabëcueneasaëyaexanaena. Pacaevetsiananua dovathivecua. 4 Paxamë 
yabara baja cajena pajamatabëjumaitsinë: “Bajarapamonae vajatuxanenë 
yavenonaenatsi. Nexata xaniavaetsia exanavanapaena daxita pacue­
nia itorobatsi. Pevajënaeyabelia xaniavaetsia exanavanapaena pacuenia 
itorobatsi,” pajamatabëjanë baja cajena paxamë yabara. 5 Diosojavabelia 
pacatovajëtatsi xaniavaetsia paneyapëtaenexa Dioso papecaasivajava. 
Pacatovajëtatsinua panevajënaeyabelia paneajamatabëcuenesaë tsavana­
paenexa Cristo papecajamatabëcuene yavenonabiabinexa.

Pacuenia daxitajivi benacueneba penaevetsinexa yabara pelivaisi
6  Tajamonae, vajatuxanenë Jesucristo pejamatabëcueneta pacaito­

robatsi. Dioso pejumecovënëtsivi ata itsa piafaetabivi, bajarapamonae 

2 TESALONICENSES 2​, ​3	 �

El Nuevo Testamento en guahibo, 2da ed., © 2011, Wycliffe Bible Translators, Inc.



775

panavecuatsare. Bajarapamonae apo nacuenebabiabi penaevetsinexa 
pacuenia picani paitorobajë. 7 Payapëtaneme rabaja pacuenia paxanë 
paexanavanapajë pamatacabi panajinavanapajë paxamëjavata. Nexata 
pacuenia pacatsitajinavanapatsi, bajarapacuenia bepajinavanapame. 
Pamatacabi abaxë panajinavanapajë paxamëjavata, apo pafaetabinë tsa­
vanapae. 8  Amoneya baja cajena itsajivi ata apo pavecuaxaenë itsacuene­
javayo ata. Biji rajane panatonacuenebabiabajë pinijicuenia. Matacabita, 
meravi ata, panatonacuenebabiabajë patanaevetsinexa. Bajarapacuenia 
panatonacuenebabiabajë itsajivi ata paxamëyajuvënëvi petoayapëbejeya­
nivatsi patanevetsijava patanajinavanapaejavata. 9 Paxamëjavata pexa­
nialivaisi patacatsipaebavanapaexae, vajatuxanenë picani panetocopata 
patacavajëtsinexa xua panamatavenonajë patanerajutsinexamë. Itsiata 
baitsi jane apo pacavajëtsitsi. Pacatsitanacuenebabiabatsi baja cajena. 
Bajarapacuenia paxamë ata panatonacuenebabiabare panenaevetsinexa. 
10 Pamatacabi abaxë panajinavanapajë paxamëjavata, pacajumaitsitsi baja 
cajena: “Pajivi afaetabi, pëtsa naxane,” pacajaitsi baja cajena. 11 Pavënëliv
aisitaniji pacuenia itsamonae paxamëyajuvënëvi saya jinavanapa nacue­
nebinejeva. Bajarapamonae pina bitso jamatabëitonotabiaba itsamonae. 
12  Bajarapamonaejavabelia pajumaitsimë tsane: “Pablo raja vajatuxanenë 
Jesucristo pejamatabëcueneta jumaitsi: ‘Panacuenebianame pina pane­
naevetsinexa,’ jai raja Pablo,” pajamë tsane.

13  Tajamonae, pëtsa pajamatabëcuenecueraname pexaniacuene panee­
xanavanapaejava. 14 Pajivi apo nacuenebi tsane penaevetsinexa, apo 
jumecovënëtsinua tsane palivaisi pacatoyaquinatsi mapabaxutotaje, 
bajarapajivi panavecuatsare. Pëtsa payajavajinavanapame. Nexata aura 
tsane apo penacuenebijava yabara. 15 Itsiata baitsi jane bajarapajivi 

bepanijavajabitsaëjivi pëtsa pataneme. Dioso panenajuajumecovënëtsivi­
xae, pexaniajamatabëcuenia pamuxujiobianame.

Pacuenia Pablo toyaquina peveretsinexa baja 
petoyaquinaelivaisi mapabaxutotaje yabara pelivaisi

16  Vajatuxanenë vajanacajamatabëcuene xanepanaeyaexanaenë. 
Pacatovajëtatsi bajaraponëjavabelia daxitamatacabi papecajamatabë­
cuene xanepanaeyaexanaenexa, itsamonae pacaitsacueniababiabi ata. 
Pacatovajëtatsi vajatuxanenë papecayajavaponaponabiabinexa.

17 Xanë Pablonë, tacobeta pacatoyaquinatsi mapalivaisiyoje patacaja­
matabënajinaexae. Paitanecuenia yaquinabiabajë daxita tayaquinaebaxu­
tonëta, bajarapaitanecuenia pacatoyaquinatsi mapalivaisiyoje paneyapë­
taenexa xanë patacatoitorobicuene mapabaxutoje. 18  Pacatovajëtabiabats
i Diosojavabelia daxita paxamë vajatuxanenë Jesucristo papecayavenona­
biabinexa. 

Pacuenia Pablo mapabaxutoje toyaquina Timoteojavabelia yabara pelivaisi

1 �1 Xanë Pablonë, Jesucristo pijaapóstolenënë. Dioso, ponë nacaca­
panepaejitsia, bajaraponë nitoroba pijacuene tatonacuenebine­

xa. Vajatuxanenë Jesucristo, ponë pejamatabëcueneta Dioso nacaca­
panepaejitsia, bajaraponë ata nitoroba pijacuene tatonacuenebinexa. 
2  Timoteo, bepepo taxënatomë tacataenë, Jesucristo pelivaisi xamë ata 
nejumecovënëtsixae. Catoyaquinatsi mapabaxutoje. Catovajëtatsi vaxa 
Diosojavabelia, vajatuxanenë Jesucristojavabelia ata, pecayavenonaene­
xabeje pecaasivaxaebeje. Catovajëtatsinua bajaraponëbeje pecaitaxutotso­
niataenexabeje pecajamatabëcuene xanepanaeyaexanaenexabejenua.

Pacuenia Pablo itoroba Timoteo pejumeitavetsinexa 
penajumetsënëtsilivaisi petsipaebaponaevi yabara pelivaisi

3  Pamatacabi baja ponajë Macedonia nacuayabelia, capuenetatsi 
neponaponaenexa Efeso tomarata. Nexata icatsia matavëjëa caitoro­
batsi tsiteca abaxë neponaponaenexa bajarajota. Tsipaji itsamonae 
bajarajota tsipaebavanapa saicayacuenia Dioso pejumelivaisivecua. 
Palivaisi tsipaebavanapa bajarapamonae, apo pexaniajailivaisi cajena. 
Jumeitavetsianame bajarapamonae matavëjëa baja petsipaebaponaeya­
niva bajarapalivaisi. 4 Itavetsianamenua bajarapamonae penajamatabë­
xainabiabiyaniva saya jemalivaisixi, perujulivaisiximi. Itavetsianamenua 
pijasalinaivimi pevënëxi yabara ata penajamatabëxainabiabiyaniva. 
Bajarapitsilivaisixi ajumematamobi baja cajena itsa nabarëcuaicuaijai 
tsaponae jivi. Bajarapalivaisixi apo nacajamatabëcueneyavenonae tsipae 
pacuenia Dioso nacaitoroba jumecovënëtsiaya vajatoexanaenexa.

5 Bajarapacuenia caitorobatsi nejumeitavetsinexa bajarapamonae 
pecopatsinexa bajarapalivaisi pecuaicuaijaitsabiabijava. Nexata juya 

Mapabaxutoje San 
Pablo copiaya toyaquina 

Timoteojavabelia

pexanaenexa pacuenia Dioso jitsipa. Dioso cajena jitsipa jivi pejamata­
bëëthëtovetsina jamatabëcuenexanepanaeya namataenetsia penaasiva­
tsavanapaejava. Dioso jitsipanua jivi pejinavanapaenexa aneconijibia 
Dioso pitabarata. Dioso jitsipanua jivi pejamatabëëthëtovetsina xaniavae­
tsia pejumecovënëtavanapaenexa Dioso pejumelivaisi. 6  Bajarapamonae 
pacuenia Dioso jitsipa apo pexanavanapaexae, Dioso pejitsipaejavami 
vecuanajamatabëcuenemuxufeta. Nexata jamatabëcuenenaxuaba natsi­
quejemalivaisixi pecuaicuaijaitsabiabinexa. 7 Bajarapamonae picani 
jamatabënaexana jivi livaisi petsipaebabiabivinexa. Palivaisi Dioso 
Moiséspijinëta najumecopata, bajarapalivaisi picani jivi asaëya jamatabë­
tsipaebapona. Itsiata baitsi jane bajarapamonae apo jumeyapëtae pajama­
tabëcuenelivaisi xaina bajarapalivaisi.

8  Vaxaitsi baja cajena yapëtanetsi pexanepanaecuene palivaisi Dioso 
Moiséspijinëta najumecopata. Bajarapalivaisi Dioso nacatocopata vaja­
tsipaebinexa jivijavabelia, jivi peyapëtaenexa penaneconitsicuene 
Diosojavabelia. 9 Pamonae pexaniacuene exanavanapa, apo toyaquinabia­
bitsi pitavetsilivaisinexatsi. Biji rajane pamonae pibisiacuene exanavana­
pa, toyaquinabiabatsi pitavetsilivaisinexatsi. Pamonae ata apo yaiyatae 
itsacuenejavayo ata Dioso pijacuene, toyaquinabiabatsi pitavetsilivaisine­
xatsi. Pamonae ata najamatabëcuenebijiana Dioso pijacuenevecua, toya­
quinabiabatsi pitavetsilivaisinexatsi. Pamonae ata jivibevi, paxa ata, pena 
ata, pebeyaxuabivi, toyaquinabiabatsi pitavetsilivaisinexatsi. 10 Pamonae 
ata pijavajivi vecuanamatayajita itsavajavabelia, toyaquinabiabatsi pitave­
tsilivaisinexatsi. Pamonae ata pevëna pebijavabelia pevitota pibisiacuene 
exana, toyaquinabiabatsi pitavetsilivaisinexatsi. Bajara pijinia pacuenia 
petiriavi ata. Pamonae pamonajivi vecuanamatayajita itsanëjavabelia, 
toyaquinabiabatsi pitavetsilivaisinexatsi. Pamonae ata pevëna petiria­
vijavabelia pevitota pibisiacuene exana, toyaquinabiabatsi pitavetsili­
vaisinexatsi. Pamonae ata jivi nacobetoxotsiaya pita, toyaquinabiabatsi 
pitavetsilivaisinexatsi. Pamonae ata najumetsënëta, toyaquinabiabatsi 
pitavetsilivaisinexatsi. Pamonae ata itsamonae yabara najumetsënëtsia­
ya baracuaicuaijai tsabiabi, toyaquinabiabatsi pitavetsilivaisinexatsi. 
Pamonae ata apo jitsipae pexaniajailivaisi jivi petsipaebaponaenexa, toya­
quinabiabatsi pitavetsilivaisinexatsi. 11 Bajarapalivaisicuenia xanë ata ita­
vetaponajë itsa tsipaebaponajë palivaisi Dioso netocopata jivi tatsipaeba­
ponaenexa. Bajarapalivaisi itsa tsipaebaponajë, tsipaebaponajë daxitajivi 
peyapëtaenexa pacuenia Dioso itaxutotsoniatanetsi pecapanepaenexatsi.

Pacuenia Pablo pexaniajamatabëcuene rajuta 
Jesucristojavabelia yabara pelivaisi

12  Pexaniajamatabëcuene rajutajë vajatuxanenë Jesucristojavabelia 
tanerajutsixae pesaë tatonacuenebinexa. Jesucristo 

nesivanajamatabëxaina xaniavaetsia tatonacuenebinexa. Bajaraxuata 
pexaniajamatabëcuene rajutajë. 13  Copiata abaxë itsa apo jumecovënëtsi­
në Jesucristo, pibisiacuenia picani baracuaicuaijanë tsabiabi Jesucristo. 
Pijajivi ata tobarajinabiabajë tabejiobiaexanaenexa. Pibisiacuenia bija­
taeyabiabajë Jesucristo pijajivi. Bajarapacuenia taexanabiabinë ata, 
Dioso itsiata nebejiobiatane. Tsipaji jamatabëcuenenavëxaniabiaya 
bajarapacuene exanabiabajë. Apo yapëtaenë picani xua exanaponajë 
Jesucristojavabelia. Tsipaji abaxë apo jumecovënëtsinë Jesucristo Dioso 
pexënatocuene. 14 Nexata baja itsiata belia vajatuxanenë Jesucristo piniji­
cuenia neyavenona tanajamatabëcuenecopatsinexa bajaraponëjavabelia. 
Bajaraxuacujinae pijajivitonëxaenë, neyavenona tasivanexa itsamonae 
ata.

15 Mapalivaisije pacatsipaebijitsiatsi. Bajarapalivaisi pexaniajailivai­
si cajena. Nexata daxitajivi xaniavaetsia bejumecovënëta mapalivaisije. 
Jesucristo baja cajena patsica mapanacuayabetsicaje pibisiacuene pexa­
naevimi pecapanepaenexa Diosojavabelia. Xanë ata picani bitso pibi­
siacuene taexanaenëmi daxitajivi matatoxenetsia. 16  Xanë itsiata bajara 
taitsinëmi ata, Dioso itsiata nebejiobiatane. Bajarapacuenia Dioso nebe­
jiobiatane daxitajivi peyapëtaenexa Jesucristo bajayajebi tanesivaaja­
matabëcuenesaëjava tajumecovënëtsinexa, pibisiacuene taexanaenëmi 
ata. Nexata pamonae bexëajavabelia ata Jesucristojavabelia najama­
tabëcuenecopataponaena, xainaena matacabi apo pevereverecaejava. 
Bajarapamonae nesivaajamatabëcuenesaë tsane itsa nevënëlivaisitaena 
Jesús taneitapetsijava pijajivitonënexanë, pibisiacuene bitso taexanabia­
binëmi ata. 17 Bajaraxuata vaxaitsi pepo Dioso, daxitacuene peyapëtae­
nëjavabelia, jumaitsitsi tsabiabi: “Xamë Diosomë bitso ayaijamatabëcue­
nenëmë. Bitso ayaicuene nexanaenë,” jaitsi tsabiabi. Bajaraponë Dioso 
daxitacuene peyapëtaenë. Pepo pevetsinënua daxitacuene. Apo petëpae­
nënexanua daxitamatacabijavabelianexa. Apo petaenëtsinua itsajivi ata.

18  Timoteo, betaxënatomë tacataenë. Pacuenia caitorobatsi, exanae­
name. Bajayata baja cajena itsamonae Dioso pejumecovënëtsivi Dioso 
pejamatabëcueneta tajëvelia cavajunupaeba pacuenia exanaejitsia­
më. Bajarapacuenia Dioso asaëyata tocanacuenebaponare mapalivai­
sije. Nexata bajarapacuenia Dioso pitorobilivaisi daxitajivi yapëtaena. 
Catoayapëbeje ata dovathi pecajamatabëcueneëjëtsixae, ajamatabëcue­
nesaëmëre Diosojavabelia nenajamatabëcuenecopatsijava. Exanabiabare 
xua yapëtaneme pexaniajaicuene nenajamatabëcuenebijianaeyaniva 
Diosovecua. 19 Itsamonae baja yapëtae ata pacuenia Dioso itorobatsi, itsia­
ta pibisiacuene exana. Nexata bajarapamonae Diosovecua naxuabiana 
pecopabixae Cristo pejumecovënëtsijavami. 20 Bajarapamonaeyajuvënën
ëbeje Himeneobeje Alejandrobeje. Pibisiacuenia Dioso baracuaicuaijai­
beje tsabiabi. Nexata pecopatsinexabeje Dioso pebaracuaicuaijaijavabeje, 

bajaraponëbeje copatajë dovathijavabelia. Nexata bexëa itsa najamatabë­
xainabeje pexanialivaisi, xaniavaetsia jane baja Dioso pejumecovënëtsi­
nexabeje.

Pacuenia Dioso pejumecovënëtsivi daxitajivi 
betovajëta Diosojavabelia yabara pelivaisi

2 �1 Timoteo, copiaya caitorobatsi mapacueniaje. Caitorobatsi paneto­
vajëtabiabinexa daxitajivi Diosojavabelia. Daxitajivi Diosojavabelia 

patovajëtabiabianame pitaxutotsoniataenexatsi Dioso. Itsa baja Dioso ita­
xutotsoniataenatsi bajarapamonae, nexata pexaniajamatabëcuene para­
jutsianame Diosojavabelia bajarapamonae yabara. 2  Patovajëtsianamenua 
Diosojavabelia presidentevi ata. Patovajëtsianamenua daxita gobierno 
pijalivaisi pevetsivi ata. Bajarapacuenia patovajëtsianame bajarapamonae 
Dioso peyavenonaenexatsi. Nexata xaniavaetsia jinavanapaenatsi avaja­
bitsaëjibia. Nexata xaniavaetsia Dioso jumecovënëtavanapaenatsi. Nexata 
exanavanapaenatsi ëpexaniacuene. 3  Bajarapacuenia Diosojavabelia 
daxita bajarapamonae vajatovajëtsijava, xanepana Dioso, ponë naca­
capanepaejitsia, vajanacasivabarëyanexa. 4 Bajarapacuenia daxitajivi 
vajatovajëtsijava Dioso jitsipa. Tsipaji Dioso jitsipa daxitajivi pecapane­
paenexa bajaraponëjavabelia. Dioso tojitsipanua daxitajivi peyapëtaenexa 
pexaniajailivaisi, Jesucristo pelivaisi. 5 Nexata daxitajivi itsa yapëtae­
na pexaniajailivaisi, Jesucristo pelivaisi, yapëtaenanua pacuenia caenë 
Dioso daxitajivi capanepaejitsia. Yapëtaenanua pacuenia pijinia caenë 
Jesucristo daxitajivi petocuaicuaijainënexa Diosojavabelia. 6  Jesucristo 
rabaja nacopata pebeyaxuabinexatsi. Nexata Jesucristo petëpaejavata, 
daxitajivi pijaneconimi matamota. Bajarapacuene daxitajivi peyapëtaene­
xa, Dioso pecaëjëtsimatacabita pijajivi itoroba daxitanacuanëjava pexa­
niajailivaisi jivi petsipaebinexa. Tsipaji baja cajena Dioso jitsipa daxitajivi 
pecapanepaenexa. 7 Bajarapalivaisi jivi tatsipaebinexa Dioso nitoroba. 
Dioso nitoroba bajarapalivaisi tatsipaebinexa pamonae apo judíovi ata 
penajamatabëcuenecopatsinexa Diosojavabelia. Nexata pexaniajailivaisi 
jivi tatsipaebijava, itsa canavajunupaebatsi, xaniajanë cajena. Cristo taju­
mecovënëtsinëxae, pexaniajailivaisi jivi tsipaebaponajë. Apo najumetsë­
nëtsinë cajena.

8  Bajaraxuata daxitanacuanëjava pebijivi, pamonae baja Dioso pitabara­
ta aneconijibi, itsa vajëta Diosojavabelia, jitsipajë nacobeyotsiaya peva­
jëtsijava Diosojavabelia. Bajarapamonae bevajëta Diosojavabelia anaepa­
naenejeva itsajiviyojavabelia, jumeanaenotsinejevanua itsajiviyojavabelia. 
9 Jitsipajë pijinia petiriavi penaxatabinexa xanepanaeya. Pëtsa bitso naita­
bëtsiaya naxataba. Itsa naxaniavaeta, bitso pëtsa namataitabëta pexania­
cuenia. Pëtsa bitso naitabëta oronanitota pexanaejavanëta. Pëtsa naita­
bëta penamatamotsiviriaibotoxita ata. Pëtsa naitabëtsiaya naxataba bitso 

penamatamotsinavanë ata. 10 Petiriavi, pamonae baja xaniavaetsia naja­
matabëcuenecopata Diosojavabelia, pëtsa naitabëta bitso. Bajarapamonae 
Dioso pitabarata pexaniacuene betoexanabiaba itsamonaejavabelia pena­
jamatabëcueneitabëtsinexa bëpënëajavaverena. 11 Dioso pejumecovënëtsi­
vi itsa nacaetuata Dioso pejumelivaisi penamuxunaevetsinexa, petiriavi 
beveliajamatabëcuenevi nataeya ajumejibia benamuxunaevetena pejume­
covënëtsinexa palivaisi tsipaebatsi. 12  Petiriavi apo tocopatsinë pemuxu­
jiobinexa pebijivi. Apo tocopatsinënua petiriavi beayaijamatabëcuenevi 
nataeya pitorobabiabinexa pebijivi. Biji rajane petiriavi beveliajamata­
bëcuenevi nataeya ajumejibia benamuxunaevetena. 13  Bajarapacuenia 
itorobajë tsipaji copiaya Dioso exana pebi. Bajaraponë pevënë Adán. 
Bajaraxuacujinae cotocaevi Dioso exana petiriva. Bajarapova pevënë Eva. 
14 Adán cajena picani dovathi apo yamaxëitojorobitsi. Biji rajane copiaya 
petiriva dovathi yamaxëitojorobatsi. Nexata petiriva copiaya pibisiacuene 
exana. 15 Bajaraxuata daxita petiriavi Dioso tocopatatsi pevixaeitonotsi­
nexatsi penacueto itsa vecuanaexanatsi. Itsiata baitsi jane bajarapamonae 
capanepaenatsi Diosojavabelia itsa casaë tsane penajamatabëcuenecopa­
tsijava Diosojavabelia. Capanepaenatsi Diosojavabelia daxitajivi ata asiva­
ya itsa taena, Dioso ata asivaya itsa taena. Capanepaenatsi Diosojavabelia 
xaniavaetsia itsa jinavanapanua pacuenia Dioso tojitsipatsi.

Pacuenia ancianovinexa bejamatabëcueneitsi yabara pelivaisi

3 �1 Pexaniajailivaisi cajena maje. Ponë jitsipa pitapetsinexatsi anciano­
nënexa, Dioso pejumecovënëtsivi pevetsinënexa, bajaraponë pexania­

cuene, Dioso pijacuene, jamatabëtonacueneba. 2  Ancianonënexa, xanepana 
ponë apo xainae itsacueneneconi ata, paneconi yabara itsamonae neconi­
tsijitsiatsi. Caevayo pepitsinë. Penajamatabëcuenereviabinë. Xaniavaetsia 
penajamatabëxainaenë. Peyaiyataenëtsi. Xaniavaetsia pecopiapitabiabi­
në pijaboyaberena pesivaxainaevitsi. Pecaëjëpaenëtsi xaniavaetsia jivi 
Dioso pejumelivaisi petsipaebinexa. 3 Ancianonënexa, xanepana ponë apo 
piapaenë piaitajibinexa. Pevëna pebi apo pebenë. Apo pejitsipaenë itsaji­
vi ata yamaxëitojorobiaya palata pevecuanacobetoxotsinexa. Biji rajane 
ancianonënexa xanepana ponë pexaniajamatabëcuenenë. Anaeya itsajivi 
ata apo pejumepitsinë pebarënajumeanaenotsinexa. Bitso pexainaenexa 
ata pexainaejava, apo penajamatabëxainaenë. 4 Ancianonënexa, xanepa­
na ponë xaniavaetsia eveta pexi, pijava yajava. Pexi pejumecovënëtsinëtsi. 
Pejumeyaiyataenëtsinua. 5 Ponë apo caëjëpaetsi xaniavaetsia pexi pevetsi­
nexa, pijava yajava, nexata bajaraponë apo caëjëpae tsipaetsi pevetsinexa 
Dioso pejumecovënëtsivi. 6 Apo xanepanae tsipae ancianonënexa ponë aba­
xë ajena jumecovënëta Dioso. Beayaijamatabëcuenenë itajara nataejitsipa 
bajaraponë. Nexata epatua Diosovecua jopaejitsipa. Bajarapacuenia baja­
yata dovathi penajamatabëxainaenë, Dioso vecuajopaica. Nexata dovathi 

daxitamatacabijavabelianexa naneconita Diosojavabelia. 7 Ancianonënexa, 
xanepana ponë peyaiyataenëtsi pamonae Dioso apo pejumecovënëtsivi ata. 
Bajarapitsinë xanepana ancianonënexa ancianonë pexanaecujinaetsi jivi 
pequenetsiataeyanivatsi, dovathi ata peyamaxëitojorobiyanivatsi.

Pacuenia diáconovinexa bejamatabëcueneitsi yabara pelivaisi
8  Diáconovinexa pijinia, xanepana pamonae penajamatabëcuenerevia­

bivi. Itaxutojema apo pecuaicuaijaivi. Apo piapaevi piaitajibinexa. Apo 
pejitsipaevi itsajivi ata yamaxëitojorobiaya palata pevecuanacobetoxotsi­
nexa. 9 Diáconovinexa, xanepana pamonae xaniavaetsia najamatabëcue­
necopata Cristojavabelia. Pejamatabëëthëtota peyapëtaevi pexaniajaicue­
ne palivaisi jumecovënëta. 10 Pamonae diáconovinexa, copiaya bitorobatsi 
itsacuenejavayo pevetsinexa bajarapacuenia pejamatabëcueneëjëtsine­
xatsi. Nexata xaniavaetsia itsa eveta xua evetsiaexanatsi, diáconovi jane 
baja bexanatsi. Nexata jane baja bitorobatsi penacuenebinexa xua diáco­
novi banacueneba. 11 Diáconovi pijinia pijavajivi xanepana penajamatabë­
cuenereviabinexa, apo bebaracuaicuaijai itsamonae. Xaniavaetsia bena­
jamatabëxaina. Nexata xaniavaetsia bexanabiaba pacuenia itorobatsi. 
12  Diácononënexa, xanepana ponë caeva pepitsinë. Pecaëjëpaenëtsinua 
xaniavaetsia pevetsinexa pexi, pijava yajava. 13  Diáconovi xaniavae­
tsia itsa eveta penacuenebijava, nexata diáconovi xaniavaetsia yaiya­
taenatsi daxitajivi. Ajumeurajibianua jivijavabelia navajunupaebiana 
Jesucristojavabelia penajamatabëcuenecopatsijava.

Pacuenia Timoteo toyaquinatsi peyapëtaenexa 
pacuenia exanaponaponaejitsia Dioso 

pejumecovënëtsivi tuatuajëta yabara pelivaisi
14 Timoteo, bepijia picani jamatabëponajë xamëjavabelia tacataenexa. 

Itsiata tavajënaeyabelia catoyaquinatsi mapacuene yabaraje. 15 Nexata 
abaxë itsa cuenenajematsianajë tapatsijava xamëjavabelia, neyapëtaenexa 
pacuenia exanaponaponaejitsiamë Dioso pejumecovënëtsivi tuatuajëta. 
Pamonae baja Dioso pejumecovënëtsivi, Dioso rabaja piasaënë pijajivi. 
Bajarapamonae Dioso pejumelivaisi, pexaniajailivaisi, xaniavaetsia baja 
jumecovënëtavanapa. Daxita nacuanëpijivi ata pejumecovënëtsinexa baja­
rapalivaisi. Bajarapamonae pexaniajailivaisi itsamonaejavabelia tsipaeba­
pona. Bajarapamonae apo tocopatsinua itsajivi ata pexaniajailivaisivecua 
saicayalivaisi pejumecovënëtsiyaniva. 16  Pepo pexaniajailivaisi cajena 
Cristo pelivaisi. Bajaraponë baja vaxaitsi jumecovënëtavanapatsi. Itsiata 
baitsi jane itsamonae apo jamatabëcueneyapëtae bajaraponë. Bajaraponë 
Cristo ayaijamatabëcuenenë bitso:

Bajaraponë Cristo mapanacuata naexana bevaxaitsi jivitonëcuenia. 
Espíritu Santo pejamatabëcueneta daxitajivi yapëtaeyaexanatsi 

Cristo pianeconijibinëcuene. Angelevi ata Cristo tanetsi. Cristo 
pijajivi vënëlivaisipaebaponatsi daxitanacuanëpijivijava. Nexata 
daxitanacuanëpijivi najamatabëcuenecopabapona Cristojavabelia. 
Dioso pijanacuatatsia ata Cristo copiapitatsi.

Dioso pejumelivaisi pejumecovënëtsijava pecopabivi yabara pelivaisi

4 �1 Espíritu Santo baja cajena tajëvelia nacayapëtaeyaexana pacuenia 
bexëajavabelia itsamonae copabijitsia Dioso pejumelivaisi pejumeco­

vënëtsijavami. Bajarapamonae nexata jumecovënëtsiana penajumetsënë­
tsilivaisi petsipaebaponaevitsi. Nexata bajarapamonae asaëya jumecovë­
nëtaponaena itsamonae dovathi pejamatabëcueneta petsipaebilivaisitsi. 
2  Bajarapamonae namuxunaevetsiana penajumetsënëtsilivaisi petsipaeba­
ponaevitsi, betsitapexaniajamatabëcuenevitsi itajara tsane, pibisiajamata­
bëcuenevi ata. Bajarapamonae tsipaebaponaena penajumetsënëtsilivaisi. 
Apo acueneura cajena tsane. 3  Bajarapamonae itavetsiana penacasabi­
cuene. Bajarapamonae itavetsiananua itsacuenejavanë jivi pexaeyaniva. 
Dioso cajena daxitacuene pexaejava exanae ata, jivi pexaeyaniva apo 
itavetsi. Bajaraxuata Dioso pejumecovënëtsivi, pexaniajailivaisi peyapë­
taevi, jumai tsabiabi pexaejava yabara: “Xanepana rabaja,” jai tsabiabi 
Diosojavabelia pexaejava pexaevajënae. 4 Daxitacuene, xua Dioso exana 
vajaxaejavanexa, pexaniacuene bitso. Nexata apo biatsobitsi itsacuene­
javayo ata Dioso pexanaejava. Biji rajane itsa pitatsi Dioso pexanaejava, 
“Xanepana rabaja,” bejai tsabiabitsi Diosojavabelia vajanacarajutsixae 
vajaxaejavanexa. 5 Bajarapacuenia Dioso pejumelivaisibaxutota pejumai­
tsixae, xanepana daxitacuene vajaxaenexa. Pexaniajamatabëcuene rajuta­
tsi Diosojavabelia vajaxaejavanexa vajanacarajutsixae. Bajaraxuata Dioso 
nacatoxanepanaeyaexana vajaxaejavanexa.

Pacuenia Timoteo itorobatsi xaniavaetsia peponaponaenexa, 
xaniavaetsia petsipaebinexanua Dioso pejumelivaisi, yabara pelivaisi

6  Itsa tsipaebianame pexaniajailivaisi Dioso pejumecovënëtsivi­
javabelia, penajumetsënëtsilivaisi petsipaebaponaevi pejumecovë­
nëtsiyaniva, nexata xaniavaetsia Jesucristo netonacuenebinë tsane. 
Niajamatabëcuenesaënexa nevajënaeyabelia, asaëya jumecovënëtapo­
naponare palivaisi baja jumecovënëtavanapatsi. Pexaniajailivaisi, Dioso 
pejumelivaisi, palivaisi itsamonae catsipaeba, tsiteca asaëya jumecovë­
nëtaponaponare. 7 Itsiata baitsi jane pëtsa jumecovënëtame mapanacua­
pijilivaisianëje, saya natsiquejemalivaisianë. Daxita nesaëta nacujaubare 
xaniavaetsia neponaponaenexa Dioso pejitsipaecuenia. 8  Vajajumalixa
nepanaenexa, xanepana picani vajaperabësaëta vajacujinaejinaejava. 
Itsiata baitsi jane daxitacuenevecua xanepana bitso vajajinavanapaene­
xa pacuenia Dioso nacatojitsipa. Bajarapacuene nacatoxanepana tsipaji 

vajatëpaecujinae ata Dioso nacajamatabëcueneyavenonaena xaniavaetsia 
vajajinavanapaenexa. 9 Bajarapalivaisi pexaniajailivaisi cajena. Nexata 
daxitajivi xaniavaetsia bejumecovënëta bajarapalivaisi. 10 Bajaraxuata 
Dioso tonacuenebaponaponatsibeje. Casaëtsibeje tsaponaponae Dioso 
vajatonacuenebaponaponaejavabeje, itsamonae pibisiacuenia nacabija­
taeyabiabi atabeje. Bajarapacuenia exanatsibeje tsipaji najamatabëcue­
necopatatsibeje piasaënë Diosojavabelia. Bajaraponë Dioso daxitajivi 
pecapanepaenë pijaneconivecua. Dioso capanepaena daxita pamonae 
najamatabëcuenecopata bajaraponëjavabelia.

11 Bajarapalivaisi tsipaebaponare. Itorobaponarenua bajarapacuenia 
pexanaenexa. 12  Pëtsa nacopatame pevëjëatoxaemë itsajivi ata pecaque­
netsiataenexa. Biji rajane Dioso pejumecovënëtsivijava, xaniavaetsia 
tsitaponaponare. Cuaicuaijamëre xaniavaetsia. Livaisi ata itsa tsipae­
bame, tsipaebare xaniavaetsia. Ponaponare xaniavaetsia. Asivamëre 
daxitajivi. Najamatabëcopare xaniavaetsia Diosojavabelia pecayaveno­
naenexa daxitacuene yabara. Ëpexaniacuene yabara najamatabëxainare. 
Bajarapacuenia itsa tsitaexanaponaponaename, nexata Dioso pejumeco­
vënëtsivi cacuenejëpaeyajinavanapaena. 13  Tavajënaelia bajarapacuenia 
exanaponaponare. Jivi penacaetuatsijavata, Dioso pejumelivaisibaxuto 
tsimuxulebabiabare. Tsipaebaponarenua pacuenia jumaitsi Dioso pejume­
livaisibaxutota bajarapamonae piajamatabëcuenesaënexa Diosojavabelia. 
14 Dioso baja cajena carajuta pecacaëjëpaejamatabëcuene xaniavaetsia 
jivi livaisi netsipaebinexa, pecacaëjëpaenexanua xaniavaetsia nevetsi­
nexa Dioso pejumecovënëtsivi. Bajaraxua xaniavaetsia najamatabëcue­
neevetaponaponare. Pamatacabi ancianovi nacaetuata, catsimatanaco­
bebuatsiaya catovajëta Diosojavabelia. Nexata bajarajota Dioso carajuta 
pecacaëjëpaejamatabëcuene.

15 Daxita nesaëta evetaponaponare daxita pacuenia caitorobatsi 
nexanaenexa. Nexata daxitajivi cayapëtaena xaniavaetsia tanejumeco­
vënëtaponaponaejavamë pacuenia caitorobatsi. 16  Pibisiacuene nayaji­
vitaeya ponaponare. Palivaisi ata tsipaebaponame, xaniavaetsia tsipae­
baponare. Saicayacuenia pëtsa bajarapalivaisivecua tsipaebaponame. 
Bajarapacuenia nexanaejava casaëmëre tsaponaponae. Nexata Dioso caca­
panepaena. Pamonae ata cajumecovënëta netsipaebilivaisi, Dioso capane­
paenatsi.

Pacuenia Timoteo itorobatsi penaponaponaenexa 
Dioso pejumecovënëtsivijava yabara pelivaisi

5 �1 Pëtsa asaëya muxujiobame pamonae nevajënaeyapijivi. Biji xania­
vaetsia yaiyataeya beaxacuenia muxujiobare. Necovëpijivi piji­

nia benejuyapijivicuenia muxujiobare. 2  Petiriavi ata nevajënaeyapijivi 
beenacuenia muxujiobare. Necovëpijivaxi pijinia benejuyapijivaxicuenia 

muxujiobare. Ëpexaniajamatabëcuenia taema bajarapovaxi itsajamatabë­
cuene bëpënëa nejamatabëëthëtota sivanajamatabëxainaenejevamë.

3  Pamona pevecuatëpaevatsi, Dioso pejumecovënëtsiva, yaiyatae­
ya yavenonare itsa bitso bejiobi. 4 Itsiata baitsi jane pamona pevecua­
tëpaevatsi, itsa xaina pexi, pemomoxi ata, bajarapamonae xanepana 
pevetsinexatsi. Bajarapamonae xanepana peyavenonaenexa pijamonae. 
Bajarapamonae juya beveta paxa, pena ata, pamo ata, pacue ata, pamo­
nae vitsatatsi. Bajarapacuenia itsa exana, exana pexaniacuene. Nexata 
Dioso barëyataenatsi. 5 Pamona pevecuatëpaevatsi, Dioso pejumecovënë­
tsiva, itsa apo xainae itsajivi ata pevetsinexatsi, bajarapova najamatabë­
cuenecopataponaponae Diosojavabelia peyavenonaenexatsi. Navajëtabiabi 
Diosojavabelia matacabita, meravi ata. 6  Itsiata baitsi jane pamona 
pevecuatëpaevatsi pejitsipaecuenia pibisiacuene itsa exanaponapona, 
Dioso tanetsi bepetëpaeva, abaxë asaë tsaponaponae ata. 7 Bajarapacuenia 
itorobare Dioso pejumecovënëtsivi pijamonae peyavenonaenexa itsa 
bitso bejiobi. Nexata pamonae Dioso apo pejumecovënëtsivi, toacuenebi 
tsanetsi pebaracuaicuaijaijavatsi bajaraxua yabara. 8  Dioso pejumecovë­
nëtsivi, pijamonae beveta. Pajivi apo itaxutotsoniatae pevetsinexa pepo 
pijamonae ata, bajarapajivi apo exanae pacuenia Dioso itorobatsi. Nexata 
pijamonae itsa apo evetsi, bajarapajivi bitso pibisiacuene exana Dioso apo 
pejumecovënëtsijivi matatoxenetsia.

9 Petiriva sesenta pavaibeje pexainaeva, caeto penacojiobicujinae 
pamona pevecuatëpaevatsi, xanepana pevënëyaquinarutsinexatsi pamo­
na pevecuatëpaevitsi pevënëyaquinarubibaxutota. Nexata daxita Dioso 
pejumecovënëtsivi peyavenonabiabinexatsi. 10 Pova pamona pevecuatë­
paevatsi itsa cueneyapëtanetsi pexaniacuene pexanaejava, bajarapova 
xanepana pevënëyaquinarutsinexatsi pamona pevecuatëpaevitsi pevënë­
yaquinarubibaxutota. Mabaitsi pacuene pexanaeva xanepana pevënëya­
quinarutsinexatsije. Pexi xaniavaetsia pevitsatsiva. Jivi ata itsa sivaxai­
natsi, xaniavaetsia pijabota pecopiapitsiva. Ajamatabëcuenecovëbia Dioso 
pejumecovënëtsivi peyavenonaeva. Peyavenonaevanua itsamonae itsa 
bejiobiaexanatsi Dioso pejumecovënëtsijava yabara. Daxita xua pexania­
cuene, pexanaeva, xanepana pevënëyaquinarutsinexatsi pamona peve­
cuatëpaevitsi pevënëyaquinarubibaxutota.

11 Itsiata baitsi jane pova abaxë sesenta pavaibeje apo pexainaeva, pëtsa 
vënëyaquinarutame nevënëyaquinarubibaxutota peyavenonaenexatsi 
daxita Dioso pejumecovënëtsivi. Tsipaji bajarapova itsa jitsipa pexanaene­
xa pacuenia natojitsipa, copatsipa Cristo pejumecovënëtsijavami. Nexata 
icatsia nacojiobijitsipa. 12  Nexata pijaneconi xainaejitsipa Diosojavabelia. 
Tsipaji copatsipa Cristojavabelia penajamatabëcuenecopatsijavami: 
“Capanepaeya baja jumecovënëtajë Cristo,” jai ata. 13  Pematatsënëa baja­
rapova sivaxainarutsipa itsa bonëjava. Afaetabinua tsipae. Pematatsënëa 

baracuaicuaijai tsabiabi tsipae itsamonae. Jamatabëitonotabiabijitsipa 
itsamonae. Xuaxi yabara ata apo becuaicuaijaitsi, cuaicuaijai tsabia­
bi tsipae. 14 Bajaraxuata pamona pevecuatëpaevatsi, pova abaxë bitso 
apo perujuva, jitsipajë icatsia penacojiobijava pexi pexainaenexa, pijabo 
ata xaniavaetsia pevetsinexa. Nexata bajarapacuenia vajanacacuenei­
toyavi ata toacuenebi tsanetsi pebaracuaicuaijaijavatsi bajarapitsiva. 
15 Bajarapacuenia jumaitsinë tsipaji baja itsamonae pamonajivi pevecua­
tëpaevitsi copaba baja Cristo pejumecovënëtsijavami. Nexata pacuenia 
dovathi itorobatsi, exanavanapa.

16  Dioso pejumecovënëtsivi, pebijivi, petiriavi ata, itsa pijamonaeyaju­
vënëva pamona vecuatëpatsi, nexata bajarapamonae bitaxutotsoniatane 
bajarapova. Bajarapacuenia nexata apo namatavenonae tsane peyave­
nonaenexatsi daxita Dioso pejumecovënëtsivi. Tsipaji baja pijamonae 
evetatsi. Nexata Dioso pejumecovënëtsivi caëjëpaejitsiatsi peyavenonae­
nexa pamonae bitso bepejiobivi, pamona pevecuatëpaevitsi pijamonae 
petoajibivitsi.

17 Ancianovi, pamonae xaniavaetsia evetabiaba Dioso pejumecovënë­
tsivi, bajarapamonae xaniavaetsia bematamotatsi. Beyaiyatanetsinua. 
Ancianovi, pamonae Dioso pitorobilivaisi bitso tsipaeba, bitso cujaruba­
nua, bajarapamonae xaniavaetsia bematamotatsi. 18  Dioso pejumelivaisi­
baxutota jumaitsi pacuenia bueyu copatatsi pexaejava pexaenexa pena­
cuenebijavata. Jumaitsi mapacueniaje: “Pabueyu canacuenebame trigoxu 
pecatotanabataxuabinexa, pëtsa pumuxatatame nepumuxatatabiabijava­
ta. Pëtsa pumuxatatame trigoxu pexaenexa pecatotanabataxuabijavata,” 
jai Dioso pejumelivaisibaxutota. Itsalivaisita pijinia Dioso pejumelivaisi­
baxutota xaniavaetsia pematamotsijavanexa yabara jumaitsi mapacue­
niaje: “Penacuenebinë bematamotatsi,” jai Dioso pejumelivaisibaxutota. 
Bajaraxuata bematamotatsi ancianovi Dioso pejamatabëcueneta bitso 
penacuenebivi.

19 Pëtsa jumexaniataneme caejivi pepaebijava ancianonë pibisiacue­
ne pexanaejava yabara. Matapania anijajivibeje, acueyabi pajivibeje ata, 
petaevitsi catsipaebiana, jumecovënëtsianame. 20 Nexata xaniajai ancia­
novi pibisiacuene itsa exanapona, itavere daxita Dioso pejumecovënëtsivi 
pitabarata. Nexata pijinia itsamonae ancianovi itsa cacuenetane nitave­
tsijava pibisiacuene pexanaevi, cujunaviana pibisiacuene pexanaejava. 
21 Dioso pitabarata, vajatuxanenë Jesucristo ata pitabarata, Dioso pijaán­
gelevi ata pitabarata, xanë jamatabëcuenereviaya caitorobatsi pacuenia 
caitorobatsi nexanaponaponaenexa. Daxita ancianovi, pibisiacuene pexa­
naevi, najëpaeya itavetsianame. Ponë ancianonë, bitso pecayapëtaenë, 
pibisiacuene itsa exana, pëtsa sivaajumeuramë nitavetsinexa pibisiacuene 
pexanaejava. 22  Pëtsa itsanë ata bepijia exaname ancianonënexa. Tsipaji 
ponë bepijia ancianonënexa exanaejitsipame, bepijia pibisiacuene itsa 

exana, nexata itsamonae cataejitsipa pibisiacuene pexanaevi benejamata­
bëcueneyavenonaenë. Daxita pibisiacuenevecua, xaniavaetsia naevetsiaya 
ponaponare.

23  Xamë raja ajamatabëepatanemë tsabiabi. Nexata pëtsa apae­
yabiabame ëpitaranae. Tsiquirijavayo vinorayo, pitaranae yajava, 
apaeyabiabianame.

24 Itsamonae pibisiacuene itsa exana, bananeconitsiaexanatsi daxitajivi 
pepuacueneyapëtaetsi. Itsamonae pijinia pibisiacuene exanae ata, bepijia 
apo cueneyapëtaetsi. Bexëa matapania xaniavaetsia vënëlivaisinaitajëta 
pibisiacuene pexanaejava. 25 Bajara pijinia itsi itsamonae pexaniacuene 
itsa exana. Pexaniacuene itsa exana, daxitajivi cuenetanetsi pexaniacue­
ne pexanaejava. Itsajavata pexaniacuene exanae ata, jivi apo cuenetaetsi. 
Itsiata baitsi jane bajarapajivi pexaniacuene itsa exana, acuenebi navënë­
matayatsia peponaponaejava. Nexata bexëajavabelia daxitajivi vënëlivai­
sitanetsi pexaniacuene pexanaejava.

6 �1 Pamonae dajubicuenia canajetatsi itsamonaejavabelia amoneya 
petonacuenebabiabinexa, bajarapamonae Jesús pelivaisi itsa peju­

mecovënëtsivi, yaiyataeya tonacuenebi pijatuxanenë. Bajarapacuenia 
tonacuenebi pijatuxanenë pesivajamatabëcuenebarëyanexatsi. Nexata 
pijatuxanenë Dioso pibisiacuenia apo baracuaicuaijai tsane. Jesús pelivai­
si ata, palivaisi vaxaitsi jivi tsipaebaponatsi, pijatuxanenë pibisiacuenia 
apo baracuaicuaijai tsane. 2  Dajubicuenia pecanajetsivitsi pijatuxanenë, 
Dioso itsa pejumecovënëtsinë, pecanajetsivitsi pëtsa jamatabëjumaitsi 
pijatuxanenë yabara mapacueniaje: “Tajatuxanenë rabaja abaxë Dioso 
pejumecovënëtsinë. Nexata asaëyata apo tonacuenebi atanë tsane, itsiata 
apo nebijatae tsane,” jamatabëjai pëtsa. Biji rajane asaëya xaniavaetsia 
tonacuenebi pijatuxanenë. Tsipaji raja Dioso pejumecovënëtsinë yaveno­
naeya tonacueneba Dioso penajuaasivavitsiyajuvënënë. Bajarapalivaisi 
tsipaebaponare. Itorobarenua bajarapacuenia pexanavanapaenexa.

Pacuenia Dioso pejumecovënëtsijivi 
jamatabëcuenebarëya yabara pelivaisi

3  Itsamonae saicaya itsalivaisi tsipaebapona. Bajarapalivaisibeje apo 
najamatabëcuenejëpaebeje palivaisi vajatuxanenë Jesucristo tsipaeba­
pona. Palivaisi vaxaitsi jumecovënëtavanapatsi, apo nalivaisijëpaebe­
je. 4 Cueneyapëtanetsi pamonae penajumetsënëtsilivaisi tsipaebapona. 
Bajarapamonae beayaijamatabëcuenevi itajara natane. Itsiata bajarapa­
monae pexaniajailivaisi apo yapëtae. Bitso bepematajemabivitsi jinava­
napa. Nexata bajarapamonae jitsipabiaba itsamonaejavabelia pejumea­
naeyanotabiabinexa saya jema itsacuenelivaisixi peyanijobijavata. Apo 
barënajamatabëcuenejëpae itsajivi ata. Bajarapamonaeyajuvënëvi itsa xai­
na itsacuenejavayo, bajarapamonae nacobecaëbabiaba. Anaepanabiaba. 

Nabijataeyabiaba. “Itsamonae covë nitsacueniabijitsia,” jamatabëjai 
tsabiabi, itsamonae apo itsacueniabijitsia atatsi. 5 Bajarapamonae anae­
ya namataenetsia najumenotabiaba. Tsipaji piajamatabëcuenebejevi. 
Bajarapamonae pexaniajailivaisi, Cristo pelivaisi, apo yapëtae xaniavae­
tsia jivi petsipaebinexa. Saya bajarapamonae jamatabëjumai tsabiabi: 
“Xanë raja Dioso pejumelivaisi tatsipaebaponaexae, palata nacanabia­
najë,” jamatabëjai tsabiabi bajarapamonae. Bajarapitsivi nayajivitsa­
re. 6  Vaxaitsi Dioso vajajumecovënëtsivi, bitso cajena vajaxainaevi 
Diosojavabelia, itsa sivajamatabëcuenebarëyatsi xuayovajëto Dioso naca­
tocopata vajaxainaenexa mapanacuataje. 7 Pamatacabi vaxaitsi naexana­
tsi mapanacuataje, itsacuenejavayo ata apo capatsitsi. Pamatacabi pijinia 
tëpaenatsi, apo caponae tsanetsi itsacuenejavayo ata mapanacuapijicue­
neje. 8  Bajaraxuata nexata itsa xainatsi vajaxaejava, vajanaxatabijava ata, 
besivajamatabëcuenebarëyatsi. 9 Itsiata baitsi jane pamonae najamatabë­
xaina ëpexainaejavanexa, bajarapamonae dovathi jamatabëcuenecëtatsi. 
Nexata pibisiacuene exana palata pepitsinexa. Jamatabëcuenebijianatsi. 
Nexata bajarapamonae Diosovecua naxuabiaya jinavanapa. 10 Pamonae 
bitso palata jitsipa, daxita xua pibisiacuene exana palata pepitsinexa. 
Itsamonae bitso najamatabëxaina ëpexainaecuene pexainaenexa. Nexata 
baja copaba Dioso pejumecovënëtsijavami. Nexata bajarapajamatabëcue­
ne bëpënëa bitso yajamatabëcuenebëjai.

Pacuenia Timoteo muxujiobatsi piajamatabëcuenesaënexa 
Diosojavabelia penajamatabëcuenecopatsijava yabara pelivaisi

11 Timoteo, xamë Dioso pijajivitonëmë. Navecuatsare mapanacuata 
jivi palata pejitsipaejamatabëcuene. Biji jane ajamatabëcuenesaëmëre 
Dioso nejumecovënëtaponaponaejava. Dioso asivamëre. Diosojavabelia 
najamatabëcuenecopatsiaya ponaponare. Itsamonae ata asivamëre tsa­
ponaponae. Itsamonae caitsacueniababiabi ata, bajayajebi casaëmëre 
tsaponaponae Dioso nejumecovënëtaponaponaejava. “Xanë ayaijamata­
bëcuenenënë,” nejaiyaniva, beveliajamatabëcuenenë nataeya ponapona­
re. 12  Catoayapëbeje ata Diosojavabelia nenajamatabëcuenecopatsijava, 
ajamatabëcuenesaëmëre nepitsinexa xua Dioso carajutsijitsia, matacabi 
apo pevereverecaejava. Pamatacabi navajunupaebame nejumecovënëtsi­
java Jesús Dioso pexënatocuene, Dioso cajunata pecarajutsinexa mataca­
bi apo pevereverecaejava. Ayaibitsaëtoxaneto Dioso pejumecovënëtsivi 
pitabarata, Dioso cajunata pecarajutsinexa matacabi apo peverevere­
caejava. 13  Dioso baja cajena pesaëta daxita vaxaitsi asaë tsavanapaetsi. 
Pamatacabi Jesucristo nutatsi Poncio Pilato pitabarata, ajumejunavijibia 
navajunuapaeba pexaniajailivaisita. Nexata Diosobeje Jesucristobeje pita­
barata caitorobatsi aeconoxae mapacueniaje. 14 Caitorobatsi xaniavaetsia 
nejumecovënëtaponaponaenexa daxita pacuenia jumaitsi pexanialivaisi, 

Cristo pelivaisi. Nexata acuenebi tsane itsajivi ata pecaitavetsinexa. 
Bajarapacuenia vajënaeevetaponaponare vajatuxanenë Jesucristo mata­
pania pepatsimatacabitsicajavabelianexa. 15 Pamatacabi Dioso caëjëta, 
itsa copiapatsiana, Cristo icatsia patsianica. Caenë Dioso bitso ayai­
jamatabëcuenenë daxitanacuanë pevetsivivecua. 16  Caenë Dioso apo 
tëpae tsane daxita matacabijavabelianexa. Dioso peyacotiayaponapo­
naenë. Bajaraxuata itsajivi ata acuenebi pimoxoyotsijava Dioso. Itsajivi 
ata cajena caeto ata apo tae Dioso. Tsipaji apo caëjëpaetsi petaejava. 
¡Daxitamatacabi Dioso pijajivi yaiyatanetsi! ¡Dioso cajena ayaijamatabë­
cuenenë daxitamatacabijavabelianexa!

17 Pamonae bitso pexainaevi mapanacuapijicueneje, bajarapamonae 
muxujiobare beayaijamatabëcuenevi penataeyaniva. Muxujiobarenua 
pejamatabëjumaitsiyaniva: “Palata baja taxainaexae, apo namatave­
nonaenë itsacuenejava ata,” pejamatabëjaiyaniva. Tsipaji saya palata 
pevereverecaejava. Biji rajane itorobare bitso pexainaevi penajamatabë­
cuenecopatsinexa piasaëtsaponaponaenë Diosojavabelia. Dioso nacarajuta 
daxita vajaxainaejava barëyaya vajacajinavanapaenexa. 18  Itorobarenua 
bajarapamonae pijapalata pecanacuenebinexa, itsamonaejavabelia 
pexaniacuene petoexanabiabinexa bajarapapalatata. Itorobarenua pena­
jamatabëcueneveretsinexa palata perajutsinexa bepejiobivijavabelia, 
bajarapacuenia peyavenonaenexa. Itorobarenua petsicobetsanaponaene­
xa pexainaejava bepejiobivijavabelia. 19 Bajarapacuenia itsa exanaena, 
nexata athëbëtatsia Dioso tobuataponaenatsi pepacuene penamatamotsi­
java pexainaenexa daxitamatacabijavabelianexa. Xainaenanua matacabi 
apo pevereverecaejava.

Pacuenia Pablo Timoteo pemuxujiobilivaisi toyaquina, 
pecopatsivajënae petoyaquinaelivaisi mapabaxutotaje, yabara pelivaisi
20 Timoteo, exanaponaponare daxita xua Dioso catocopata nexanae­

nexa. Pëtsa namuxunaevetame pamonae bitso pecuaicuaijaivi saya 
mapanacuapijicuene yabaraje. Pëtsa namuxunaevetame pecuaicuaijaivi 
natsiquejemalivaisixi. Pëtsa namuxunaevetame pamonae jivi tsipae­
bapona penajumetsënëtsilivaisi. Bajarapamonae tsipaebapona itaja­
ra pepacuene bepexaniajailivaisi. Itsiata cajena apo pexaniajailivaisi. 
21 Itsamonae bajarapalivaisi jumecovënëta. Nexata baja copaba Dioso 
pejumecovënëtsijavami.

Catovajëtatsi Dioso pecayavenonaenexa. 

Pacuenia icatsia Pablo cotocaevibaxuto toyaquina 
Timoteojavabelia yabara pelivaisi

1 �1 Xanë Pablonë, Jesucristo nitoroba Dioso pejamatabëcueneta. 
Jesucristo nitoroba daxitanacuanëjava jivi tatsipaebinexa pacuenia 

Dioso najumecapanepaeya jumaitsi vajanacarajutsinexa matacabi apo 
pevereverecaejava. Dioso nacarajutsiana matacabi apo pevereverecaejava, 
Jesucristo vajajumecovënëtsivi. 2  Timoteo, bitso tacaasivanë, betaxëna­
tomëcuenia tacataenë. Catoyaquinatsi mapabaxutoje. Catovajëtatsi vaxa 
Dioso, vajatuxanenë Jesucristo ata, pecayavenonaenexa pecaasivaxaebe­
je. Catovajëtatsi pecaitaxutotsoniataenexabeje, pecajamatabëcuene xane­
panaeyaexanaenexanua bajaraponëbejejavabelia.

Pacuenia Pablo Cristo vajunupaeba yabara pelivaisi
3  Pexaniajamatabëcuene rajutabiabajë Diosojavabelia. Dioso tonacuene­

babiabajë pacuenia bajayata tajasalinaivimi ata Dioso tonacuenebavana­
pa. Pacuenia Dioso nitoroba, bajarapacuenia xaniavaetsia toponaponajë. 
Itsa canajamatabënapitatsi tavajëtsijavata Diosojavabelia, meravi, mataca­
bita ata, Diosojavabelia pexaniajamatabëcuene rajutabiabajë xamë yaba­
ra. 4 Najamatabënapitabiabajë tanepënueyabaxuabijavamë pamatacabi 
navecuanatsatatsibeje. Bitso icatsia jamatabëcatanetsi tacasivajamatabë­
cuenebarëyanexa itsa catanetsi. 5 Najamatabënapitabiabajë pacuenia daxi­
ta nejamatabëëthëtovetsina najamatabëcuenecopatame Diosojavabelia. 
Copiaya acue Loidabeje, ena Eunicebeje, pejamatabëëthëtovetsina naja­
matabëcuenecopatabeje Diosojavabelia. Nexata yapëtaniji bajarapacuenia 
xamë ata nenajamatabëcuenecopatsijava Diosojavabelia.

6 Bajaraxuata canajamatabënapitsiaexanatsi mapacueniaje. 
Exanaponaename pacuenia Dioso caitoroba pecavejamatabëcaeviyaniva 

Mapabaxutoje San Pablo 
cotocaevi toyaquina 

Timoteojavabelia

Dioso pecacaëjëpaeyaexanaejamatabëcuene. Nexata xaniavaetsia evetapo­
naponaename Dioso pejumecovënëtsivi. Pajamatabëcuene Dioso cacaëjë­
paeyaexana, Dioso carajuta pamatacabi catsimatanacobebuatatsi tacatova­
jëtsijavata Diosojavabelia. 7 Dioso cajena nacarajuta Espíritu Santo. Espíritu 
Santo nexata vajanacayajavaponaponaexae, apo cujunavitsi itsacuenejava 
ata. Espíritu Santo pesaëta nacacaëjëpaeyaexana pacuenia Dioso nacatoji­
tsipa vajaexanabiabinexa. Nacayavenonanua vajaasivanexa itsamonae ata. 
Nacanajamatabëcuene cataitsiaexananua pibisiacuene ata vajaexanaeya­
niva. 8  Pëtsa ajumeuramë nevajunupaebaponaejava vajatuxanenë Jesús. 
Pëtsa ajumeuramë xanë ata tanevajunupaebijavamë, Jesucristo pijajivito­
nëxaenë penaneconitsivi pejebabiabibota taneetsijava. Biji rajane xamë ata 
tonacopare itsamonae pecabejiobiaexanaenexa, jivi Diosojavabelia peca­
panepaelivaisinexatsi yabara. Itsamonae pecabejiobiaexanaejavata, Dioso 
cajena cajamatabëcuenebabatsiana. 9 Dioso cajena nacacapanepaena pibi­
siacuene vajaexanaeneconimivecua. Nacajunata vajatojinavanapaenexa 
xaniavaetsia. Itsacuenejavayo pexaniacuene apo exanae atatsi, Dioso itsia­
ta nacajunata. Nacajunata tsipaji Dioso jitsipa vajanacajunatsinexa. Dioso 
nacaitaxutotsoniatanenua Jesucristo pejamatabëcueneta. Pepo bajayatami­
cujinae, pamatacabi abaxë Dioso nacua ata apo exanae, Dioso baja cajena 
nacajitsipa. 10 Dioso cajena nacatsitanajamatabëcueneitajëta vajanacaasiva­
java. Dioso vajanacaasivaxae, pexënato itorobica vajanacacapanepaenexa. 
Nexata tëpae ata tsanetsi, apo nacatoitsacuene. Tsipaji itsa najamatabëcue­
necopatatsi Jesucristojavabelia, nacacapanepaena Diosojavabelia. Nexata 
xainaenatsi matacabi apo pevereverecaejava.

11 Dioso cajena nitapeta jivi tatsipaebaponaenexa bajarapapexanialivai­
si. Nitoroba apóstolenënexanë tatsipaebaponaenexa bajarapalivaisi apo 
judíovijavabelia. 12  Bajarapalivaisi jivi tatsipaebaponaexae, itsamonae 
nebejiobiaexanapona mapacueniaje. Itsiata baitsi jane apo auranë tanebe­
jiobiaexanaejava yabara. Tsipaji ponëjavabelia najamatabëcuenecopatajë, 
jamatabëcueneyapëtaniji. Jamatabëcueneyapëtaniji pacuenia bajaraponë 
jamatabëcuenecaëjëpatsi taneyavenonaenexa. Nexata bajaraponë neyave­
nonabiabiana pacuene netocopata taexanaponaenexa matapania icatsia 
Cristo pepatsimatacabitsicajavabelianexa.

13  Timoteo, casaëmëre tsaponaponae nejumecovënëtsijava pexaniajai­
livaisi, palivaisi baja catsipaebatsi. Pacuenia baja catsipaebatsi, bajarapa­
cuenia juya itsamonaejavabelia tsipaebabiabianame. Bajarapalivaisi jama­
tabënaponaponare. Xaniavaetsia jumecovënëtsia ponaponare. Asivaya 
taeyabiabare itsamonae ata Jesucristo pijajivitonëxaemë. 14 Espíritu Santo 
cajena nacayajavaponaponabeje. Nexata nacayavenonaponaponabeje. 
Bajaraxuata pexaniajailivaisi xaniavaetsia tsipaebaponaponare. Pacuenia 
Dioso caitoroba, exanabiabare. Saicayalivaisicuenia pëtsa tsipaebapona­
me. Espíritu Santo cayavenonaena.

	 � 2 TIMOTEO 1

El Nuevo Testamento en guahibo, 2da ed., © 2011, Wycliffe Bible Translators, Inc.



792

15 Xamë baja cajena yapëtaneme pacuenia Asíavënë nacuapijivi, daxita 
Dioso pejumecovënëtsivi, nexuabarëcëpeca. Tanexuabarëcëpecaevi yaju­
vënënëbeje Figelobeje Hermógenesbeje. 16 Onesíforo, pijamonae yajava, 
Dioso pitaxutotsoniataenexatsi, tovajëtajë Diosojavabelia. Onesíforo neja­
matabëcuenebabatabiaba. Penaneconitsivi pejebabiabibota ecae atanë, 
nesivaxaina anijatonë. Onesíforo cajena apo neyabaraaura, penaneconitsi­
vi pejebabiabibota ecae atanë. 17 Biji rajane Onesíforo itsa patajopa Roma 
tomarata, nejaitaruta. Apo copatsi cajena tanejaitarutsijava. Matapania itsa 
necaxitajaraba penaneconitsivi pejebabiabibota, copata baja tanejaitsijava. 
18  Diosojavabelia Onesíforo tovajëtajë Dioso pitaxutotsoniataenexatsi pama­
tacabi icatsia Cristo patsianica. Xamë baja cajena yapëtaneme pacuenia 
Onesíforo nacayavenonabeje pamatacabi ponaponatsibeje Efeso tomarata.

Pacuenia Jesucristo pijajivitonë jamatabëcueneitsi, 
ponë xaniavaetsia jumecovënëta, yabara pelivaisi

2 �1 Timoteo, xamë betaxënatomëcuenia tacataenë. Catovajëtatsi 
Diosojavabelia pecajamatabëcuene asaëyaexanaenexa. 

Nacayavenonaena Jesucristo pijajivixaetsi. 2  Xamë rabaja cajena nejume­
taeyabiabame palivaisi tsipaebabiabajë jivi ayaibitsaëtoxanetonëjavabelia. 
Bajarapalivaisi juya tsipaebare itsamonaejavabelia. Pamonae apo piacue­
nejitsibivi pexanaenexa pacuenia itorobatsi, pecaëjëpaevitsinua xaniavae­
tsia jivi livaisi petsipaebinexa, bajarapamonae itorobare juya mataropo­
tsia bajarapalivaisi petsipaebinexa itsamonaejavabelia.

3  Dioso pejumelivaisi jivi netsipaebaponaejavata, itsa catoayapëbe­
je, itsamonae itsa cabejiobiaexanaejitsianua, pëtsa najetabajiravame. 
Jesucristo pijajivitonëxaemë, jamatabëcueneevetaponaponare pacuenia 
caitoroba nexanaenexa. Pacuenia pexaniavajabitsaënë itsi, bajaraitsimëre. 
4 Vajabitsaënë pitorobabiabinëtsi jamatabëcueneevetaponapona pacuenia 
itorobatsi pexanaenexa. Nexata apo vecuanajamatabëcueneepatajërëtsi 
saicayacuene pevetaponaenexa. 5 Bajara pijinia pacuenia pebitsojinae­
vi pecujinaejinaejava, penayacobijavata, cujinaejina pacuenia itorobatsi 
pijatuxanevi. Penacanabinë jamatejema perajutsinexatsi itsacuenejavayo. 
Pajivi xaniavaetsia apo cujinaejinae pacuenia itorobatsi, bitsojinae ata 
pecujinaejinaejava, itsiata apo nacanabi. Nexata apo rajutsitsi pecujinaeji­
naematamo. 6  Ponë pijinia pabi nacueneba peubinexa peubijava, bajarapo­
në copiaya nacueneba asaëyata. Nexata peubijava itsa tonaveretatsi, pita 
baja penacuenebimatamo. Bajara pijinia pacuenia xamë ata asaëya tona­
cuenebare vajatuxanenë. Nexata vajatuxanenë carajutsiana netonacuene­
bimatamo. 7 Najamatabëxainare tacatsipaebilivaisi. Nexata vajatuxanenë 
cayapëtaeyaexanaena bajarapalivaisi.

8  Canaëjëre Jesucristo. Bajaraponë cajena Dioso asaëyaexanatsi petë­
paecujinae. Bajaraponë cajena Davidpijinë pemomoxiyajuvënënë. 

Bajaraponë pelivaisi jivi tsipaebabiabajë. Itsa jumecovënëta bajarapali­
vaisi, pecapanepaelivaisinexatsi Diosojavabelia. 9 Bajarapalivaisi tatsi­
paebaponaexae, penaneconitsivi pejebabiabibota neeta tavajënaeyabe­
lia daxitanacuanëjava tatsipaebaponaeyaniva. Cadenamaëtonëta xanë 
necëta, pacuenia bitso pibisiacuene pexanaenë bacëtatsi. Itsiata Jesucristo 
pelivaisi apo cëtsicapanepae. Nexata xanë majotaje naneconitsia pona­
ponae atanë, aeconoxae baja Jesucristo pelivaisi yacaëjëpapona daxita­
nacuanëjava. 10 Bajaraxua tayapëtaexae, tonacaevetajë itsamonae ayai­
cuenia tanebejiobiaexanaenexa, Dioso pitapetsivitsi pecapanepaenexatsi 
Jesucristo pelivaisi pejumecovënëtsixae. Nexata bajarapamonae ata Dioso 
capanepaenatsi pexainaenexa matacabi apo pevereverecaejava daxita 
matacabijavabelianexa. Nexata bajarapamonae Jesucristo yajavajinavana­
paena pinijicotia yajava. 11 Palivaisi aeconoxae jumaitsinëjitsia, pexania­
jailivaisi cajena:

Itsa xaniajai Cristo yajavatëpatsibeje, nexata icatsia 
Cristo yajavaasaëtsibeje tsaponaponae tsane. 
12  Itsa casaë tsaponaponaetsibeje tsane Cristo pelivaisi 
vajajumecovënëtsijavabeje, itsamonae nacabejiobiaexanae atabeje, 
nexata daxitacuene Cristo cobenaevetsianatsibeje pamatacabi 
daxitacuene evetsiana pijanacuatatsia. Itsa vaxaitsibeje bajaraponë 
pelivaisi vajajumecovënëtsijavabeje nayavajunuaxainaenatsibeje 
jivijavabelia, nexata juya bajaraponë pijajivitonëcuenetsibeje 
nacayavajunuaxainaenabeje paxa Diosojavabelia. 13  Vaxaitsi 
itsajamatabëcuene Dioso vecuanajamatabëxainae atatsi, itsiata 
Dioso nacatoexanaena pacuenia baja cajena najumecapanepaeya 
jumaitsi.

Pacuenia jamatabëcueneitsi xaniavaetsia Dioso 
petonacuenebinë yabara pelivaisi

14 Daxita Dioso pejumecovënëtsivi najamatabënapitsiaexanaena­
me palivaisi catsipaebatsi. Vajatuxanenë pitabarata tsipaebare baja­
rapamonae. Pëtsa bajarapamonae anaeya jumenota saya itsamonae 
pecuaicuaijaijava. Pejumeanaenotsijava itsamonae, apo jamatabëcue­
neyavenonae tsipaetsi itsajivi ata. Saya jamatabëcuenebijinaejitsipatsi 
daxita pejumetaevitsi. 15 Pacuenia cacaëjëpa, Dioso pecaitorobicuenia 
exanaponaponare. Nexata pamatacabi naitajëtsianame Dioso pitabara­
ta, cabarëyataena xaniavaetsia nejumecovënëtsixae pacuenia caitoroba. 
Ajibi tsane neyabaraaurajava Diosojavabelia. Tsipaji xaniavaetsia jivi 
tsipaebaponaponame Dioso pejumelivaisi, pepo pexaniajailivaisi. 16  Pëtsa 
namuxunaevetame pamonae tsipaebapona natsiquejemalivaisi, mapa­
nacuapijilivaisi. Tsipaji raja bajarapamonae petsipaebaponaelivaisita, 
jivi Dioso pejumecovënëtsijavami copabiaexanapona pevajënaeyabelia. 

17 Bitso cajena abeje bajarapalivaisi. Pacuenia ayaivajënë banaexanapona 
pevajënëtsabananajetarucaejava, bajara pijinia jamatabëcueneitsi baja­
rapamonae petsipaebaponaelivaisi. Tsipaji pevajënaeyabelia jivi ayai­
bitsaëto jamatabëcuenebijianaponatsi bajarapalivaisi petsipaebaponae­
xaetsi. Bajarapalivaisi petsipaebaponaevi yajuvënënëbeje Himeneobeje 
Filetobeje. 18  Bajaraponëbeje copatabeje baja pexaniajailivaisi pejumeco­
vënëtsijavamibeje. Jamatabëcuenenavëxaniababeje saya. Tsipaji jumai­
tsibeje tsabiabi: “Panepa rabaja jivi petëpaecujinae icatsia Dioso piasaë­
yaexanaponaejavaminexa,” jaibeje tsabiabi. Nexata bajarapacuenia Dioso 
pejumelivaisivecua najamatabëcuene epatajërërëcaponabeje. Nexata baja­
raponëbeje itsamonae ata Dioso pejumecovënëtsijavamivecua najama­
tabëcueneepatajërërëcaeya exanaponabeje. 19 Pacuenia ibotoxaneto apo 
tixitsicapanepaetsi, bajara pijinia itsi Dioso pejumelivaisi, pexaniajailivai­
si. Caelivaisi rabaja tsiteca. Nexata itsalivaisijavabelia apo tixitsicapane­
paetsi. Bajarapalivaisijavata mapacuenia pejumaitsilivaisiyo rucaje: “Pepo 
petuxanenë cajena yapëtane pijajivi,” pejailivaisiyo ruca. Itsalivaisijavata 
pijinia mapacuenia pejumaitsilivaisiyo rucaje: “Pajivi jumaitsi: ‘Xanë raja 
Cristo pijajivitonënë,’ jai, bajarapajivi becopata pibisiacuene pexanaeja­
va,” pejailivaisiyo ruca.

20 Riconë pijaboxanetota jivi pecanabaninëanënexa, xaina daxitacuene­
virianëanë. Itsanëanë penioponaeplatananitota pexanaenëanë. Itsanëanë 
oronanitota pexanaenëanë. Pamatacabi riconë topatatsi petuxanevi, ayai­
jamatabëcuenevi, pexaejava abatabiaba bajaraponëanëta. Itsanëanë beve­
lianëanë, naejavanëanë. Itsanëanë atsananinëanë. Bajaraponëanë xaina 
daxitamatacabi jivi pecanabaninexa. 21 Bajara pijinia jamatabëcueneitsi 
Dioso pejumecovënëtsivi ata. Pajivi xaniavaetsia najamatabëcueneeve­
taponapona pibisiacuene pexanaeyaniva, bajarapajivi jamatabëcueneitsi 
pacuenia oronanitota pexanaenëanë itsi. Baitsi baja ajamatabëcuenexui­
rajibi. Nexata pijatuxanenë tsitaxanepana pitorobinexatsi xua pexania­
cuene pijatuxanenë petonacuenebinexa. Timoteo, bajaraxuata xaniavae­
tsia benaevetaponaponame pibisiacuene nexanaeyaniva.

22  Pacuene pevëjëavi najamatabëxaina pibisiacuene pexanaene­
xa, bajarapacuene vecuanajetabajiravaponare. Casaëmëre tsaponapo­
nae ëpexaniacuene nexanaponaponaejava. Diosojavabelia najamata­
bëcuene copatsiayaponaponare. Asivamëre tsaponaponae itsamonae 
ata. Jamatabëcuenexanepanaeya ponaponare Dioso pitabarata. 
Bajarapacuenia barëajamatabëcuenesaëmëre tsaponaponae, pamonae 
xaniavaetsia penaevetavanapaevi pibisiacuene pexanaeyaniva, penava­
jëcabiabivinua Diosojavabelia peyavenonaenexatsi. 23  Namuxujemare 
natsiquejemalivaisixi pecuaicuaijaivi. Yapëtaneme rabaja. 
Bajarapitsilivaisixi jivi itsa cuaicuaijai, belia najumeanaenotabiabapona. 
24 Jesús cajena pijajivitonë, itsamonae apo bejumeanaenotsi. Biji rajane 

pexaniajamatabëcuene bexaina daxitajivijavabelia. Livaisi jivi betsipae­
ba xaniavaetsia. Bajayajebi ata apo becopatsi livaisi petsipaebaponaeja­
va. 25 Xaniavaetsia muxujiobiaya livaisi betsipaebaponapona pamonae 
Dioso apo pejitsipaevi ata. Nexata beevetaponapona bajarapamonae ata 
pecopabinexa pibisiacuene pexanabiabijava penajamatabëcuene pënëyo­
rotsinexa Diosojavabelia. Nexata bajarapamonae ata Dioso yapëtaeyaexa­
naenatsi Jesús pelivaisi pexaniajailivaisicuene. 26  Nexata icatsia najama­
tabëxainaena xaniavaetsia Dioso pejumecovënëtsinexa. 25 Xaniavaetsia 
muxujiobiaya livaisi betsipaebaponapona pamonae Dioso apo pejitsipaevi 
ata. Nexata beevetaponapona bajarapamonae ata Nexata dovathi peja­
matabëcuene itorobabiabijavatsivecua najamatabëcuenepënëyorotsiana 
Diosojavabelia.

Pacuenia jivi itsane itsa baja imoxoyo pevajënae 
nacua pevereverecaenexa yabara pelivaisi

3 �1 Timoteo, xaniavaetsia beyapëtaneme mapacueneje. Itsa baja imo­
xoyo pevajënae tsane nacua pevereverecaenexa, bajarapamatacabi 

bitso ayapëbeje tsane daxitacuenejavabelia. 2  Bajarapamatacabi cajena 
caejivi canacujitsia pexainaejava, natoasiva tsane ëbajarapamonae ayai­
java pexainaenexa. Navajunupaebiana saya peyaiyataenexatsi pejume­
taevitsi. Beayaijamatabëcuenevi nataena. Navajunupaebiana pexanaejava 
yabara peyaiyataenexatsi. Bajarapamonae pibisiacuenia baracuaicuaijai 
tsane Dioso. Apo jumecovënëtsi tsane paxajivi, penajivi ata, pitorobicue­
niatsi. Vitsatsi atatsi, yavenonabiabi atatsi, apo jamatabënajinae tsane 
pijamonae. Bajarapamonae apo yaiyatae tsane itsamonae Diosojavabelia 
pevajëcabiabijava. 3  Bajarapamatacabita bajarapamonae apo asiva tsa­
ne pijamonae ata. Apo itaxutotsoniatae tsane itsamonaejavabelia ata. 
Najumetsënëtsiaya baracuaicuaijai tsabiabi tsane itsamonae. Apo caëjë­
paetsi tsane penajamatabëcuenecataitsinexa pibisiacuene pexanaejava. 
Anaepanabiabiana bitso pebejiobiaexanaenexa itsamonae. Itoya tsane 
daxita pexaniacuene pexanaevi. 4 Bajarapamonae canajetsiana penajua­
jinavanapaevi ata pijavajabitsaë pecobeyabelia. Xaniavaetsia najamata­
bëxainaenejeva, exanaena daxitacuene. Bijiaya naëcotsiana itsamonae. 
Dioso apo jamatabënajinae tsane. Jaitsiana biji pebarëyajamatabëcuene 
saya pebarëyanexa. 5 Bajarapamonae itajara najonena Dioso pejumecovë­
nëtsivijavabelia. Itsiata baitsi jane apo jumecovënëtsi tsane Dioso pejume­
livaisi, jumetae ata.

Bajarapamonae navecuatsatsianame. 6  Bajarapamonae navecuatsa­
tsianame tsipaji bajarapamonaeyajuvënëvi itsamonae pijabonëjavabelia 
joneyabiabiana. Nexata bajarapabonëpijivi, petiriavi, bajarapamonae 
yamaxëitojorobabiabiana. Bajarapapetiriavi jamatabëcuenefaefaenaena. 
Daxitacuene pibisiacuene jamatabëexanabiabiana. Nexata pamatacabi 

bajarapapetiriavi pibisiacuene jamatabëexana, patabiabiana penajume­
tsënëtsilivaisi petsipaebinexatsi. Nexata bajarapapetiriavi itsa tsipaebia­
natsi penajumetsënëtsilivaisi, beDioso itajara pejumelivaisi petsipaebivi 
taeyabiabiana. 7 Bajarapapetiriavi picani jitsipaena petsipaebabiabi­
nexatsi Dioso pejumelivaisi. Itsiata baitsi jane apo tsijamatabëjonetsi 
tsane pepo pexaniajailivaisi pecapanepaelivaisinexatsi Diosojavabelia. 
8  Bajayata penajorobinëmibeje, Janespijinëmibeje Jambrespijinëmibeje, 
nayajiviitavetabeje Moiséspijinë pexaniajailivaisi petsipaebiyanivatsibe­
je. Bajara pijinia pacuenia pamonae petiriavijavabelia penajumetsënë­
tsilivaisi tsipaebaponaena. Bajarapamonae nayajiviitavetaponaena pepo 
pexaniajailivaisi petsipaebiyanivatsi. Bajarapapebijivi apo caëjëpaetsi 
tsane penajamatabëxainaenexa xaniavaetsia. Bajarapamonae saya yama­
xëitojorobiaya jumai tsabiabi tsane itsamonaejavabelia: “Paxanë raja 
Dioso patajumecovënëtsivi,” jai tsabiabi tsane. 9 Itsiata bajarapamonae 
ayaibitsaëto jivi apo pënaponaetsi tsane. Daxitajivi cueneyapëtaenatsi 
bajarapamonae saya jema livaisi petsipaebaponaejava. Nexata pacuenia 
bajayata Janespijinëmibeje Jambrespijinëmibeje daxitajivi cueneyapë­
tanetsibeje pibisiacuene pexanaponaejavabeje, bajara pijinia pacuenia 
bajarapamonae ata daxitajivi cueneyapëtaenatsi penajumetsënëtsilivaisi 
petsipaebaponaejava.

Pacuenia baja Pablo copatsijitsia Timoteo 
pemuxujiobijava yabara pelivaisi

10 Timoteo, xamë baja cajena yapëtaneme palivaisi tsipaebabiabajë 
jivibitsaëtoxanetojavabelia. Yapëtanemenua baja cajena pacuenia xania­
vaetsia ponaponajë. Yapëtanemenua pacuene yabara Dioso tonacueneba­
ponaponajë. Yapëtanemenua pacuenia Dioso jumecovënëtaponaponajë. 
Yapëtanemenua pacuenia itsamonaejavabelia livaisi tsipaebaponajë baja­
yajebi copatsinejevanë. Yapëtanemenua pacuenia itsamonae ata asivanë. 
Yapëtanemenua pacuenia casaënë tsaponaponae jivi livaisi tatsipaebapo­
naejava netoayapëbeje ata. 11 Yapëtanemenua pacuenia itsamonae pibi­
siacuenia nebaracuaicuaijai tsabiabi Jesucristo tajumecovënëtsinëxae. 
Yapëtanemenua pacuenia nebejiobiaexanapona. Yapëtanemenua pacuenia 
nebejiobiaexana Antioquía tomarata, Iconia tomarata ata, Listra tomarata 
ata. Bajarapatomaranëpijivi bitso nebejiobiaexana. Itsiata baitsi jane Dioso 
necapanepa daxita bajarapacuenevecua. 12  Xaniajai cajena. Daxita pamo­
nae najamatabëcuenecopata xaniavaetsia petojinavanapaenexa Jesucristo, 
bajarapamonae bejiobiaexanaponaenatsi. 13 Nexata pibisiajamatabëcue­
nevi, pamonae dovathi pejamatabëcueneta jivi yamaxëitojorobapona, ori­
jibia bitso pevajënaeyabelia pibisiacuene exanaponaena. Bajarapamonae 
dovathi pejamatabëcueneta jivi yamaxëitojorobaponaena. Nexata pijinia 
bajarapamonae ata bitsoyo dovathi yamaxëitojorobaponaenatsi.

14 Timoteo, itsiata baitsi jane xamë casaëmëre tsaponaponae palivaisi 
baja capanepaeya jumecovënëtame. Tsipaji baja cajena xamë jamata­
bëcueneyapëtaneme pacuenia jamatabëcueneitsi pamonae catsipaeba 
bajarapalivaisi. 15 Tsiquirinëyomëjavaveliacujinae baja cajena yapëtaneme 
Dioso pejumelivaisi. Bajarapalivaisi cayapëtaeyaexana pecacapanepaeja­
vanexa Diosojavabelia nenajamatabëcuenecopatsixae Jesucristojavabelia. 
16  Dioso pijajivi Espíritu Santo itorobatsi peyaquinaenexa Dioso peju­
melivaisi. Nexata pacuenia Espíritu Santo itorobatsi, bajarapacuenia 
Dioso pijajivi yaquina daxita Dioso pejumelivaisibaxutonënexa. Nexata 
nacatoxanepana Dioso pejumelivaisi itsamonae vajanacatsipaebine­
xa vajayapëtaenexa pexaniajailivaisicuene. Nacatoxanepananua Dioso 
pejumelivaisi vajanacaitavetsinexa apo pexanepanaecuene itsa exanatsi. 
Nacatoxanepananua Dioso pejumelivaisi vajanacajamatabëcueneitorobi­
nexa ëDioso pejitsipaecuene vajatoexanabiabinexa. Nacatoxanepananua 
Dioso pejumelivaisi vajanacayapëtaeyaexanaenexa xaniavaetsia vajatoji­
navanapaenexa Dioso. 17 Nexata Dioso pejumecovënëtsinë itsa yapëtane 
Dioso pejumelivaisi, jamatabëcuenecaëjëpaenatsi daxita xua pexaniacue­
ne pexanaenexa.

4 �1 Pepo petuxanenë Jesucristo patsianica penaneconitsiaexanaenexa 
daxita pibisiacuene pexanaevi. Naneconitsiaexanaena piasaëtsava­

napaevi, petëpaevi ata. Bajaraponë itsa patsianica, daxitacuene pevetsine­
xa, patsianica. Jesucristo pitabarata, Dioso ata pitabarata, xanë jamatabë­
cuenereviaya caitorobatsi mapacueniaje. 2  Daxitamatacabi jivi tsipaebare 
Dioso pitorobilivaisi. Ajamatabëcuenesaëya Dioso pitorobilivaisi tsipae­
baponare. Paepatota jivi jitsipa pecanamuxunaevetsinexa, tsipaebare. 
Paepatota ata apo jitsipae pecanamuxunaevetsinexa, itsiata tsipaebare. 
Dioso pitorobilivaisi jivi jumecovënëtsiaexanare. Itavere pibisiacuene 
pexanaejava. Muxujiobare piajamatabëcuenesaënexa Diosojavabelia. 
Tsipaebaponare xaniavaetsia Dioso pejumelivaisi bajayajebi jamatabëcue­
necueranaenejevamë. 3  Bajarapacuenia tsipaebaponare tsipaji raja itsama­
tacabi jivi apo namuxunaevetsi tsane pexaniajailivaisi petsipaebijavatsi. 
Biji rajane itsamatacabi jivi pijacuata natojaitsiana saicayalivaisi Dioso 
pejumelivaisivecua ayaibitsaëto petsipaebinexatsi. Bajarapamonae pija­
cuata junatsiana petsipaebinexatsi palivaisi muxujitsipa. 4 Nexata pexa­
niajailivaisi petsipaebiyanivatsi, navecuaitavetsiana. Jumecovënëtsiana 
saya ënatsiquejemalivaisixi. 5 Itsiata baitsi jane xamë saicaya nayajivitae­
yaponaponare. Daxita pacuenia Dioso catocopata nexanaenexa, veretsia­
name. Catoayapëbeje ata, itsamonae cabejiobiaexanae ata, casaëmëre 
tsaponaponae nevajënaeyabelia. Casaëmëre tsaponaponae jivi netsipaebi­
java pexanialivaisi pecapanepaelivaisinexatsi Diosojavabelia.

6  Xanë baja netoimoxoyo tsaponae tatonacaevetsinexa tanebeya­
xuabinexa. 7 Pacuenia pebitsojinaenë pecujinaejinaejava daxitasaëta 

cujinaejinaeya pata, bajarapacuenia xanë ata xaniavaetsia daxita tasaë­
ta tonacuenebajë tajatuxanenë. Toveretaponajë baja tatonacuenebijava 
taneitorobicuenia. Apo copatsinë cajena tanajamatabëcuenecopatsija­
va Diosojavabelia. 8  Pacuenia penayacobijavata, pebitsojinaenë pecuji­
naejinaejava, barajutatsi corona pecujinaejinaematamo, bajara pijinia 
pacuenia xanë ata vajatuxanenë athëbëtatsia nerajutsiana pexaniacuene 
taneitorobicuenia tatoponaponaexae. Bajarapacuene nerajutsiana pamata­
cabi vajatuxanenë patsianica. Itsiata baitsi jane ëxanë apo nerajutsi tsane 
bajarapacuene. Daxita pamonae ata ajamatabëcuenesaëya vajënaeeveta­
vanapa pepatsijavatsica Jesucristo, bajarapamonae ata rajutsianatsi baja­
rapacuene. Vajatuxanenë itsa patsianica, naneconitsiaexanaena daxita 
pamonae naneconita bajaraponëjavabelia. Vajatuxanenë itsa naneconi­
tsiaexanaena daxita pamonae naneconita bajaraponëjavabelia, itaxuto­
jema apo naneconitsiaexanae tsane. Paneconivajëto caejivi canacujitsia 
xainapona, bajarapaneconivajëtota naneconitsiaexanaponaena.

Pacuenia Pablo jumaitsi Timoteojavabelia yabara pelivaisi
9 Itsa cacuenecaëjëpa neponaejava, bepijiayo netaeyojopaeremena. 

10 Demasvënënë rabaja nexuabatabajirava. Tsipaji Dioso pejumelivai­
si matatoxenetsia jitsipa bitso mapanacuapijicueneje. Pona baja nexata 
Tesalónica tomarabelia. Crescentevënënë baja itorobajë Galacia nacua­
yabelia. Tito pijinia itorobajë Dalmacia nacuayabelia. 11 Caenë Lucas 
xanëjavata ponapona. Jaire Marcos. Bajaraponë caëjëpatsi taneyaveno­
naenexa Dioso tatonacuenebijava. Nexata barërenamë tsane. 12  Tíquico 
baja itorobajë Efeso tomarabelia. 13  Itsa renamë tsane xanëjavaberena, 
Troas tomarata tajacamisajumavelia tanaxatatsijava netopitaponaere­
mena. Carpovënënë raja pijabota puenetarutajë. Tajalibronënua, taja­
cuyalatobaxutoxinua, netopitaponaeremena. Bitso tajacuyalatobaxutoxi 
namatavenonajë.

14 Alejandro, cobrenanita daxitacuene pexanaenë, bitso baja cajena 
pibisiacuene nexana. Itsiata baitsi jane Dioso neyamatamotsiana tanebe­
jiobiaexanaematamo. 15 Nayajivitaema bajaraponë. Tsipaji raja bitso itoya 
patatsipaebaponaelivaisi.

16  Pamatacabi nayajivicuaicuaijanë majotaje Roma tomarata, nacua 
pevetsivi pitabarata, itsajivi ata apo neyavenonaeyacuaicuaijai. Daxita 
nexuabanuta. Nexata bajarapamonae tovajëtajë Diosojavabelia penaneco­
nitsiaexanaeyanivatsi tanexuabanutsijamatabëcuene. 17 Itsiata baitsi jane 
bajarapaepatota vajatuxanenë neyavenona. Vajatuxanenë pesaë nera­
juta daxitalivaisi tatsipaebinexa. Apo judíovi ata pejumecovënëtsinexa, 
bajarapalivaisi tsipaebaponajë Diosojavabelia pecapanepaelivaisinexatsi. 
Tanexuabanutsijavata picani netsiayai tanebeyaxuabinexa. Itsiata vaja­
tuxanenë necapanepa tanebeyaxuabijavaminexavecua. 18  Vajatuxanenë 

cajena necapanepaponaena daxita pibisiacuene taneexanaeyaniva. 
Necaponaena athëbëabetsia bajaraponë pevetsinacuayabetsia. Vaxaitsi 
jumai tsabiabi tsanetsi Diosojavabelia daxitamatacabijavabelianexa: 
“Diosomë, pinijicuene baja cajena nexanaenë,” jai tsabiabi tsanetsi.

Pacuenia Pablo Timoteo tonajumeitoroba Efeso tomarabelia 
pebajacobinexatsi peyapëtaevitsi yabara pelivaisi

19 Nebajacobiana Prisca. Prisca pamona ata, Aquila, nebajacobiana. 
Nebajacobiana Onesíforo pijamonae ata. 20 Erasto nacopatajopa Corinto 
tomaratalia. Trófimo pijinia puenetajë Mileto tomaratalia. Tsipaji avita­
ne. 21 Itsa cacuenecaëjëpa, naxanitsiayo renamë tsane emarapae pecopia­
jopaevajënaeya. Cajamatabënajina pina Eubulo, Pudente ata, Lino ata, 
Claudia ata, daxita itsamonae Dioso pejumecovënëtsivi yajava.

22  Catovajëtatsi vajatuxanenë Jesucristo pecayajavaponaponaenexa. 
Daxita paxamë pacatovajëtatsi Dioso papecayavenonaenexa. 

Pacuenia Pablo mapabaxutoje toyaquina Titojavabelia yabara pelivaisi

1 �1 Xanë Pablonë, Dioso pijajivitonënë. Jesucristo ata pijaapóstolenënë. 
Jesucristo baja cajena nitoroba jivi tayavenonaenexa Diosojavabelia 

penajamatabëcuenecopatsinexa. Dioso baja cajena tajëvelia itapeta baja­
rapamonae penajamatabëcuenecopatsinexa Diosojavabelia. Jesucristo 
nexata nitoroba bajarapamonae tatsipaebinexa pexaniajailivaisi Dioso 
pitabarata bajarapamonae xaniavaetsia pejinavanapaenexa. 2  Jesucristo 
nitoroba tatsipaebinexa pexaniajailivaisi bajarapamonae ata pexainaene­
xa matacabi apo pevereverecaejava. Pepo bajayatami, Dioso abaxë nacua 
ata itsa apo exanae, Dioso najumecapanepaeya jumaitsi vajanacarajutsi­
nexa matacabi apo pevereverecaejava. Dioso baja cajena apo penajume­
tsënëtsinë. 3  Nexata baja Dioso pecaëjëtsimatacabita, bajarapalivaisi naca­
yapëtaeyaexana. Nexata Dioso, vajanacacapanepaenënexa, xanë nitoroba 
jivi tatsipaebinexa bajarapalivaisi. Nexata xanë daxitajivi tsipaebaponajë 
bajarapalivaisi. 4 Tito, betaxënatomëcuenia tacataenë. Tsipaji cayaveno­
natsi xamë ata nejumecovënëtsinexa Jesucristo pelivaisi. Catoyaquinatsi 
mapabaxutoje. Catojitsipatsi vaxa Dioso pecayavenonaenexa, Jesucristo 
ata, vajanacacapanepaenënexa, pecayavenonaenexa. Catojitsipatsi pecai­
taxutotsoniataenexa, pecajamatabëcuene xanepanaeyaexanaenexanua.

Pacuenia Pablo Tito puenetanuta Cretatunaeto nacuata 
petonacuenebinexa Dioso pijacuene yabara pelivaisi

5 Capuenetatsi baja cajena Cretatunaeto nacuajavata. Capuenetatsi 
nexanaponaponaenexa, xua abaxë catosajina nejamatabëcueneasaë­
yaexanaenexa Dioso pejumecovënëtsivi. Caitorobatsinua baja cajena 
caetomarapijivi canacujitsia nitapetsinexa ancianovinexa, Dioso peju­
mecovënëtsivi pevetsivinexa. 6  Nejumenajamatabënapire pacuenia cai­
torobatsi. Itsa itapetsijitsiamë ponë ancianonënexa, itapetsianame ponë 
toajibitsi jivi peyabaraneconitsijavanexatsi. Caeva pepitsinë. Pexi Dioso 

toyaquina Titojavabelia

 

El Nuevo Testamento en guahibo, 2da ed., © 2011, Wycliffe Bible Translators, Inc.



801

petojumecovënëtsinëtsi. Pexi apo petoacujirubejenëtsi. Pacuenia ata 
pexi itoroba, pejumecovënëtsinëtsi. 7 Tsipaji ponë itapetsianame ancia­
nonënexa, Dioso pijacuene tonacuenebiana. Bajaraxuata ancianonëne­
xa, itapetsianame ponë xaniavaetsia peponaponaenë, pianeconijibinë. 
Beayaijamatabëcuenenë apo penataenë. Bepijia apo pianaepanaenë. 
Apo piapaenë piaitajibinexa. Pevëna pebi apo pebenë. Apo pejitsipae­
në itsajivi ata yamaxëitojorobiaya pevecuanacobetoxotsinexa palata. 
8  Ancianonënexa, xanepana ponë xaniavaetsia copiapitabiaba pijabota 
pepatsivi. Pexaniacuene pexanaenë. Xaniavaetsia copiaya penajama­
tabëxainaenë pacuene exanaejitsia. Xaniavaetsia peponaponaenë jivi 
pitabarata, Dioso ata pitabarata. Pexanaponaponaenë daxita pacuenia 
Dioso pejumelivaisita itoroba jivi pexanaenexa. Pecaëjëpaenëtsi penaja­
matabëcuenecataitsinexa pibisiacuene pexanaeyaniva. 9 Ancianonënexa, 
xanepana ponë casaë tsaponaponae pejumecovënëtsijava palivaisi tsi­
paebatsi, pexaniajailivaisi. Bajarapacuenia nexata bajaraponë caëjëpae­
natsi itsamonae ata pejamatabëcuenebabatsinexa pexaniajailivaisita. 
Caëjëpaenatsinua xaniavaetsia pejumecanaviatsinexa pamonae jamatabë­
cuenenavëxaniabiaya pibisiacuenia baracuaicuaijai Dioso pejumelivaisi. 
Nexata ancianonë xaniavaetsia itsa jumecanaviatsiana pamonae pibisia­
cuenia baracuaicuaijai Dioso pejumelivaisi, bajarapamonae ata jumecovë­
nëtsiana Dioso.

10 Bajarapitsijamatabëcuenevi itapetaponaename ancianovinexa. Tsipaji 
raja Cretatunaeto nacuata, Dioso pejumecovënëtsivi tuatuajëta, ayaibi­
tsaëto jinavanapa apo pejumecovënëtsivi pacuenia itorobatsi pevetsivitsi. 
Bajarapamonaeyajuvënëvi ayaibitsaëto judíovi. Bajarapajudíovi jumai tsa­
biabi: “Pamonae apo judíovi ata Jesús pelivaisi itsa jumecovënëta, baja­
rapamonae ata benaperabëcaucubiaexana,” jai tsabiabi. Bajarapajudíovi 
natsiquejemalivaisi saya cuaicuaijai tsabiabi. Nexata yamaxëitojorobapo­
na Dioso pejumecovënëtsivi. 11 Bajarapajudíovi bejumeitavetame. Tsipaji 
saya penajumetsënëtsilivaisi jivi tsipaebapona Dioso apo pejitsipaecue­
nia. Bajarapajudíovi, caebopijivi canacujitsia, Dioso pejumecovënëtsivi, 
najamatabëcuene epatajërërëcaeyaexanapona Dioso pejumecovënëtsija­
vavecua. Bajarapajudíovi penajumetsënëtsilivaisi jivi tsipaebapona saya 
pematamotsinexatsi palata.

12  Bajayata pina livaisi bitso peyapëtaenëmi ponapona Cretatunaeto 
nacuata. Nexata pina bajaraponëmi jumaitsi Cretatunaeto nacuapijivi 
yabara mapacueniaje: “Cretatunaeto nacuapijivi cajena bitso penaju­
metsënëtsivi. Bitso piacujirubejevi. Ayaijavanua jamatabëxaeyabiaba. 
Bitso afaetabinua,” jai pina cajena bajayata Cretatunaeto nacuapijinëmi. 
13  Xaniajai baja cajena pacuenia jumaitsi bajaraponëmi. Bajara jamata­
bëcueneitsi Cretatunaeto nacuapijivi. Tito, nexata xamë asaëyata ito­
robare bajarapamonae xaniavaetsia penajamatabëcuenecopatsinexa 

Diosojavabelia. 14 Itavere bajarapamonae penamuxunaevetsiyaniva 
judíovi pijasalinaivimi pijalivaisixi. Itaverenua bajarapamonae pejumeco­
vënëtsiyaniva pacuenia itorobaponatsi pamonae copaba pexaniajailivaisi 
pejumecovënëtsijavami.

15 Pajivi jumecovënëta Jesucristo pesivatëpaejavatsi, bajarapajivi ajama­
tabëcuenexuirajibi. Bajarapajivi daxita xua tane, ëpexaniacuenia sivana­
jamatabëxaina. Nexata itsacuenejavayo ata apo jamatabëcuenebijianaetsi. 
Pajivi pijinia apo jumecovënëtsi Jesucristo pesivatëpaejavatsi, bajarapajivi 
ajamatabëcuenexuira. Nexata bajarapajivi daxita xua tane, pibisiacue­
nia sivanajamatabëxaina. Nexata daxitacuene jamatabëcuenebijianatsi. 
Pibisiacuene exanabiabi ata, jamatejema saya ponapona. 16  “Xanë raba­
ja bitso Dioso yapëtaniji,” jai tsabiabi. Itsiata baitsi jane bajarapamonae 
pibisiacuene exanavanapa. Nexata nayapëtane Dioso apo peyapëtaejava. 
Bajarapamonae itoya Dioso. Bajarapamonae apo jumecovënëtsi pacuenia 
Dioso itorobatsi. Nexata apo caëjëpaetsi itsacuenejavayo ata pexaniacue­
ne pexanaenexa.

Pacuenia Pablo Tito itoroba pexanialivaisi jivi 
petsipaebaponaenexa yabara pelivaisi

2 �1 Tito, xamë jivi livaisi itsa tsipaebabiabianame, tsipaebabiabianame 
ëpexaniajailivaisi. 2  Perujupebijivi muxujiobabiabianame penaja­

matabëcuenereviabinexa. Muxujiobabiabianame xaniavaetsia pejinava­
napaenexa jivi peyaiyataenexatsi. Muxujiobabiabianame penajamatabë­
cuenecataitsinexa pibisiacuene pexanaeyaniva. Muxujiobabiabianame 
pexaniajailivaisi, Jesús pelivaisi, xaniavaetsia pejumecovënëtsinexa. 
Muxujiobabiabianame daxitajivi asivaya petaenexa. Muxujiobabiabianame, 
itsamonae bejiobiaexanae atatsi Dioso pejumelivaisi yabara, pevajënaeya­
belia pecaasaënexa Dioso pejumecovënëtsijava. 3 Bajara pijinia pacuenia 
muxujiobabiabianame perujupetiriavi ata jamatabëcuenereviaya pejinava­
napaenexa Dioso pitabarata. Bajarapamonae pibisiacuenia itsamonae apo 
bebaracuaicuaijai. Apo biaitajibi tsabiabinua. Bajarapapetiriavi itsamonae 
pexaniacuene betsitaexanavanapa. 4 Nexata perujupetiriavi itsamonae 
pexaniacuene itsa tsitaexanavanapa, jamatabëcuenecujarubiana pecovë­
pijipetiriavi ata xaniavaetsia pamonajivi piasivanexa, penacoxiasivane­
xanua. 5 Perujupetiriavi itorobianame pemuxujiobabiabinexa pecovëpiji­
petiriavi ata penajamatabëcuenereviabinexa, pexaniajamatabëcuene ata 
penajamatabëxainaenexa. Perujupetiriavi muxujiobabiabianame pijabo ata 
xaniavaetsia pevetsinexa, pexaniacuene ata pexanabiabinexa, pamonajivi 
ata xaniavaetsia pejumecovënëtabiabinexa. Nexata juya perujupetiriavi 
muxujiobabiabiana pecovëpijipetiriavi xaniavaetsia pejinavanapaenexa. 
Nexata bajarapamonae xaniavaetsia itsa jinavanapaena, itsajivi ata pibisia­
cuenia Dioso pejumelivaisi apo baracuaicuaijai tsane.

6  Bajara pijinia pacuenia muxujiobabiabianame pevëjëavi penaja­
matabëcuenecataitsinexa pibisiacuene pexanaeyaniva. 7 Xamë xania­
vaetsia bajarapamonae ëpexaniacuene tsitaexanaponaponaename. 
Nexata bajarapacuenia daxitajivi cacuenetaena xaniavaetsia nepona­
ponaejava. Pexanialivaisi itsa tsipaebabiabianame, tsipaebabiabiana­
me nejamatabëëthëtovetsina nexaniajaijumeta jamatabëcuenereviaya. 
8  Xaniavaetsia tsipaebabiabianame pexaniajailivaisi. Bajarapacuenia 
itsa exanabiabianame, pecaitoyavi ata aura tsane. Tsipaji ajibi tsane 
pecayabarananeconitsiaexanaejava.

9 Pajivi bedajubicuenia canajetatsi petonacuenebabiabinexa amoneya 
pijatuxanenë, bajarapajivi muxujiobabiabianame pijatuxanenë pejume­
covënëtsinexa daxita pacuenia itorobatsi. Muxujiobabiabianame xania­
vaetsia pijatuxanenë petonacuenebabiabinexa pesivajamatabëcueneba­
rëyanexatsi. Pëtsa bajarapajivi apo jejai pijatuxanenë pitorobijavatsi. 
Pëtsa jumaitsi pijatuxanenëjavabelia: “Jume raja. Bajarapacuenia apo 
xanepanae tacatoexanaenexa. Mara jane pacuenia xanepana tacatoe­
xanaenexaje,” jai pëtsa. 10 Pëtsa bajarapajivi muetsia pita pijatuxanenë 
pijajava. Biji rajane pijatuxanenëjavabelia tsitanajamatabëcueneitajëtsi 
daxitacuene xaniavaetsia petonacuenebabiabijava nacobetoxotsinejeva. 
Bajarapacuenia itsa exanaena bajarapajivi, nexata daxitajivi yapëtaena 
Dioso vajanacacapanepaenënexa pejumelivaisi pexaniajailivaisicuene.

11 Dioso baja cajena nacayapëtaeyaexana vajanacaitaxutotsoniataejava. 
Nexata Dioso nacacapanepaena daxitanacuapijivitsi. 12  Dioso vajanacaya­
pëtaeyaexanaexae vajanacaitaxutotsoniataejava vajanacacapanepaenexa, 
nexata becopatatsi pibisiacuene vajaexanaejavami. Bitso vajajitsipaejava 
ata mapanacuapijicuene vajaxainaenexa, becopatatsi. Dioso rajane jitsipa 
mapanacuata nayajivitaeya vajajinavanapaenexa pibisiacuene vajaexanae­
yaniva. Nexata Dioso pejitsipaecuenia betoexanavanapatsi. Dioso cujuna­
viaya xaniavaetsia bejinavanapatsi. 13  Bajarapacuenia Dioso cujunaviaya 
xaniavaetsia bejinavanapatsi paepatojebi Jesucristo copiaevetavanapatsi 
icatsia pepatsijavanexatsica. Nexata icatsia pamatacabi Jesucristo patsia­
nica, sivajamatabëcuenebarëyatsi tsane. Pacuenia Dioso tajëvelia najume­
capanepaeya nacajumaitsi Jesucristo pepatsijavanexatsica, bajarapacue­
nia xaniajai Jesucristo patsianica. Jesucristo rabaja cajena, pinijiDiosonë, 
vajanacacapanepaenexa. Bajaraponë penivenivenaecotia yajavapatsiani­
ca. 14 Bajaraponë pijacuata tonacaeveta pijavajabitsaë pebeyaxuabinexatsi. 
Nexata Jesucristo itsa beyaxuabatsi, pijanata nacacomuata pibisiacuene 
vajaexanaeneconivecua. Nacavecuaajibiaexana baja bajarapaneconimi 
Jesucristo pijajivitsi vajanacaexanaenexa. Nacajitsipaeyaexananua ëpexa­
niacuene Jesucristo vajatoexanaenexa.

15 Daxita bajarapacuenia muxujiobaponaename. 
Jamatabëcuenebabataponaename asaëya bajarapamonae. Asaëya 

muxujiobabiabianame pibisiacuene itsa exanapona. Bajarapacuenia 
muxujiobabiabianame Dioso pecatocopatsixae bajarapacuenia nexanapo­
naenexa. Pëtsa copatame itsajivi ata bijiaya pecataenexa.

Pacuenia Dioso pejumecovënëtsivi pexaniacuene 
bexanavanapa yabara pelivaisi

3 �1 Dioso pejumecovënëtsivi, Cretatunaeto nacuapijivi, najamata­
bënapitsiaexanaename yaiyataeya pejumecovënëtsinexa gobier­

no pitorobilivaisi, pejumecovënëtsinexanua gobierno pijajivi ata. 
Itorobianamenua bajarapamonae pexanaenexa daxitaxua pexaniacuene. 
2  Muxujiobabiabianame bajarapamonae itsajivi ata pibisiacuenia peba­
racuaicuaijaiyaniva. Muxujiobabiabianame bajarapamonae, itsamonae 
itsacueniabi atatsi, pecuenecanaviatsiyaniva. Muxujiobabiabianame baja­
rapamonae pexaniajamatabëcuenia pebarëcuaicuaijainexa daxitajivijava­
belia. Itorobianamenua daxitajivivecua beveliajamatabëcuenevi nataeya 
pejinavanapaenexa.

3  Itsa abaxë vaxaitsi ata Dioso apo jumecovënëtsitsi, saya picani jema 
jinavanapatsi. Apo exanavanapaetsi pacuenia Dioso nacaitoroba. Apo 
exanavanapaetsinua pacuenia nacuaevetsivi ata nacaitoroba. Naxuabiaya 
saya jinavanapatsi Dioso pejumelivaisivecua. Pibisiacuene, pacuene 
vajavitota jamatabëexanatsi, exanavanapatsi. Pacuene ata nacajamatabë­
cuenebarëyayaexana, exanavanapatsi. Pibisiacuene bitso exanavanapatsi 
itsamonaejavabelia. Itsamonae cuenecaëbabiabatsi. Daxitajivi nacaitoya 
tsabiabi. Vaxaitsi ata namataenetsia naitoyatsi tsabiabi. 4 Bajara vajaitsi­
vimi ata, itsiata Dioso, vajanacacapanepaenënexa, nacayapëtaeyaexana 
vajanacaitaxutotsoniataecuene. Nacayapëtaeyaexananua pacuenia ata 
Dioso nacaasiva daxitatsi mapanacuapijivitsije. 5 Dioso nacacapanepaena 
vajaneconivecua. Itsiata baitsi jane pexaniacuene vajaexanaejava yabara, 
Dioso apo nacacapanepae tsane. Jume baja cajena. Dioso raja nacaca­
panepaena tsipaji nacaitaxutotsoniatane. Nexata nacajamatabëcuene­
quiata. Dioso vajanacaitaxutotsoniataexae, nacacapanepaena. Espíritu 
Santo pejamatabëcueneta pejanajamatabëcuenevitsi baja nacaexana. 
6  Dioso baja cajena ayaicuenia vajanacayavenonaenexa, Espíritu Santo 
nacatoitorobica vaxaitsijavabetsica. Bajarapacuenia Dioso Espíritu Santo 
nacatoitorobica Jesucristo vajanacacapanepaenënexa pejamatab;ectsonia­
tane. Nexata nacajamatabëcuenequiata. Dioso vajanacaitaxutotsueneta. 
7 Bajaraxuata Dioso vaxaitsi yabara jumaitsi: “Bajarapamonae baja ane­
conijibia taniji,” jai Dioso. Tsipaji nacaitaxutotsoniatane. Nexata vaxaitsi 
xainaenatsi matacabi apo pevereverecaejava, xua copiaevetavanapatsi.

8  Daxita baja palivaisi pacatoyaquinatsi, pexaniajailivaisi caje­
na. Nexata jitsipajë ajumesaëya jivi netsipaebaponaenexa bajarapali­
vaisi. Nexata Dioso pejumecovënëtsivi ëpexaniacuene pexanaenexa 

pejamatabëcueneenaenexatsi. Bajarapalivaisi bitso xanepana daxi­
tajivi pejumecovënëtsinexa. 9 Nexata navecuaitavetsianame saya 
jema natsiquejemalivaisixi itsamonae pecabarëcuaicuaijaiyaniva. 
Navecuaitavetsianamenua judíovi pijasalinaivimi pevënëxi yabara peca­
barëcuaicuaijaiyaniva. Navecuaitavetsianamenua Dioso Moiséspijinëta 
penajumecopatsilivaisi yabara anaeya pecajumenotsiyaniva. 
Bajarapacuenia pecabarëcuaicuaijaijava apo xanepanae tsipae itsacuene­
javayonexa ata.

10 Itsamonae penajumetsënëtsilivaisi jivi tsipaebapona. Nexata bajara­
pamonae penajumetsënëtsilivaisita Dioso pejumecovënëtsivi navecuana­
tsanaeyaexanapona. Bajarapapamonae jumeitavetsianame. Anijatobeje 
ata jumeitavetsianame. Nexata bajarapamonae copatsiana penajumetsë­
nëtsilivaisi jivi petsipaebaponaejava. Jumeitavetsi atamë, itsiata itsa apo 
cajumecovënëtsi tsane, nexata bajarapamonae itorobianame itsajavabelia 
peponaenexa. 11 Yapëtaneme rabaja mapacueneje. Ponë peneta copa­
ta pexaniajailivaisi pejumecovënëtsijavami, pibisiacuene exana. Nexata 
bajaraponë naneconita Diosojavabelia pibisiacuene pexanaexae.

Pacuenia icatsia Pablo itsalivaisi toitoroba Tito asaëya 
Dioso petonacuenebinexa yabara pelivaisi

12  Catoitorobialiatsi Artemas. Itsa jume, catoitorobialiatsi Tíquico. 
Bajaraponë itsa patsialia xamëjavabelia, nexata xamë bepijia renamë 
tsane xanëjavaberena. Nacaxitajarabianatsibeje Nicápolis tomarata. 
Daxita emarapae raja ponaponaenajë Nicápolis tomarata. 13  Itsa baja 
pacavecuaponaena Zenasbeje Apolosbeje, nexata yavenonaename pacue­
nia namatavenonaenabeje pijanamutobejenexa. Zenas raja abogadonë, 
penaneconitsivi peyavenonaeyacuaicuaijainë. Rajutsianame pacuenia 
namatavenonabeje, itsacuenejavayo ata petosajinaeyanivatsibeje itsa 
najetarucabeje namuto. 14 Pamonae vaxaitsi pexanialivaisi tsipaebatsi, 
bajarapamonae tojitsipajë peyapëtaenexa xua pexaniacuene. Nexata ëpe­
xaniacuene pexanaenexa. Nexata bajarapamonae tojitsipajë asaëya pena­
cuenebinexa, peyavenonaenexa pamonae bitso bepejiobivi. Pëtsa saya 
bajarapamonae jinavanapa nacuenebinejeva.

Pacuenia Pablo itsamonae jamatabënajina yabara pelivaisi
15 Daxita pamonae yajavaponaponajë, cajamatabënajinalia. 

Pajamatabënajinaliajë daxita pamonae pataniasivavi, Dioso peju­
mecovënëtsivi. Pacatovajëtatsi Diosojavabelia daxita paxamë Dioso 
papecayavenonaenexa. 

Pacuenia Pablo mapabaxutoje toyaquina 
Filemónjavabelia yabara pelivaisi

1 Xanë Pablonë, Jesucristo pijajivitonëxaenë, Jesucristo pelivaisi jivi 
tsipaebabiabajë. Bajaraxuata nenaneconitsiaexana. Nexata penaneco­
nitsivi pejebabiabibota naneconitsiaponaponajë. Filemón, paxanëbeje 
vajabananë Timoteobeje, bitso pacaasivatsibeje patacayajavanacuene­
babiabinëxaebeje. Paxanëbeje, pacatoyaquinatsibeje mapabaxutoje. 2  

Patoyaquinajëbejenua mapabaxutoje pamonae Dioso pejumecovënë­
tsivi, nijabota penacaetuatabiabivi. Patoyaquinajëbejenua mapabaxu­
toje vajabanava Apiavënëva ata. Patoyaquinajëbejenua mapabaxutoje 
Arquipovënënë ata. Pacuenia xanë Dioso pijacuene tonacuenebabiabajë, 
bajarapacuenia Arquipo ata Dioso pijacuene tonacuenebabiaba. 3  Paca
tovajëtabiabatsi vaxa Diosojavabelia, vajatuxanenë Jesucristojavabelia 
ata, papecaitaxutotsoniataenexa jamatabëcuenexanepanaeya 
panejinavanapaenexa.

Pacuenia Pablo tovajëta Filemón Diosojavabelia yabara pelivaisi
4-5 Filemón, cavënëlivaisitanetsi niasivajava vajatuxanenë Jesucristo, 

daxita Dioso pejumecovënëtsivi yajava. Cavënëlivaisitanetsinua nenaja­
matabëcuenecopatsijava pepo petuxanenë Jesúsjavabelia. Bajaraxuata 
itsa cajamatabënajinatsi, catovajëtabiabatsi Diosojavabelia. Nexata pexa­
niajamatabëcuene rajutabiabajë Diosojavabelia xamë yabara. 6 Pamonae 
ata Diosojavabelia najamatabëcuenecopaba xamë pexanialivaisi netsipae­
bixae, bajarapamonae ata tovajëtabiabajë Diosojavabelia. Tovajëtabiabajë 
bajarapamonae xaniavaetsia peyapëtaenexa Dioso vajanacayavenona­
biabijava Jesucristo pijajivixaetsi. 7 Itsamonae ata Dioso pejumecovë­
nëtsivi niasivaxae, casivajamatabëcuenebarëyatsi. Cavënëlivaisimuxua 
najamatabëcuenesaëtsi. Tsipaji daxita Dioso pejumecovënëtsivi 
jamatabëcuenebabatabiabame.

Mapabaxutoje San Pablo 
toyaquina Filemónjavabelia

Pacuenia Pablo itoroba, Filemónjavata Onésimo itsa pata, 
xaniavaetsia Filemón pecopiapitsinexa yabara pelivaisi

8  Xanë Cristo taneitorobinëxae, nejamatabëcuenecaëjëpa picani tacai­
torobinexa xua bexaname Dioso pecasivabarëyanexa. Itsiata baitsi jane 
apo caitorobi tsanetsi. 9 Tacaasivaxae, saya pexaniacuenia cavajëtatsi 
pexaniacuene tanetoexanaenexamë. Xanë Pablonë, perujunënë baja. 
Maparucaeje naneconitsiaponaponajë penaneconitsivi pejebabiabibota 
Jesucristo pijajivitonëxaenë. 10 Majotaje, xanëjavata, nijajivitonë Onésimo 
patajopa, pecavecuanajetabajiravinë. Nexata cavajëtatsi pexaniacuene 
tanetoexanaenexamë Onésimojavabelia. Onésimo raja betaxënatocuenia 
tataenë pejumecovënëtsixae Jesucristo pelivaisi. Pexanialivaisi, Jesucristo 
pelivaisi, Onésimo tatsipaebixae, jumecovënëta baja Jesucristo pelivai­
si. Jesucristo pelivaisi Onésimo jumecovënëta majotaje, penaneconitsivi 
pejebabiabibota.

11 Onésimo baja cajena bajayata bedajubinëcuenia comuatame amo­
neya nijabota pecatonacuenebabiabinexa. Nexata bajarapamatacabi 
catonacuenebi ata, itsiata itsacuenejavayo ata xaniavaetsia apo catona­
cuenebi. Itsiata baitsi jane maparucaeje Jesucristo baja pelivaisi Onésimo 

pejumecovënëtsixae, xanënexa xaniavaetsia netonacuenebaponapona. 
Nexata baja aeconoxae itsa naviatsipa xamëjavabelia, xamënexa ata 
xaniavaetsia catonacuenebijitsipa. 12  Nexata icatsia Onésimo catoito­
robaliatsi mapabaxuto yajavaje. Copiapitsianame xaniavaetsia. Tsipaji 
Onésimo bitso tasivanë. Itsa baja ponaponaena xamëjavatalia, jamata­
bënajinabiabianajë bitso. 13 Naneconitsiaya ponaponajë penaneconitsivi 
pejebabiabibota pexanialivaisi, Jesucristo pelivaisi, jivi tatsipaebabiabi­
xae. Bitso picani Onésimo asivanë xanëjavata peponaponaenexa. Nexata 
Onésimo itsa ponaponaejitsipa xanëjavata, neyavenonaponaponaejitsipa 
xaniavaetsia. Taneyavenonaenexa, betanetoitorobinëmëcuenia neyaveno­
nabiabijitsipa. 14 Itsiata baitsi jane apo jitsipaenë Onésimo taneyavenona­
ponaponaenexa copiaya cavajëtsinejevatsi. Apo jitsipaenënua tacavajëtsi­
nexa tanetocopatsinexamë bajaraponë taneyavenonabiabinexa. Biji rajane 
picani jitsipajë cavajëtsinejevatsi nijacuate tanetocopatsinexamë bajarapo­
në. 15 Onésimo picani itsa cavecuanajetabajirava, cavecuanatsata caema­
tacabibeje. Itsiata baja icatsia aeconoxae xamëjavabelia naviatsijitsialia. 
Nexata jane baja daxitamatacabijavabelianexa nijajivitonë tsaponaponae 
tsane. 16 Pëtsa baja taneme saya nijajivitonëcuenia. Biji rajane nijajivito­
në ata, Dioso pejamatabëcueneta asivaya taename benejuyapijinëcuenia. 
Xanë picani bitso asivanë Onésimo. Itsiata xanë bajaraponë tasivajava 
matatoxenetsia, xamë bitso asivamë tsane. Tsipaji xamë bajaraponë nijaji­
vitonë. Nejuyapijinënua baja Dioso pejamatabëcueneta.

17 “Pablobeje rabaja patanajuaponaponaenëbeje,” itsa nesivajamatabëja­
më tsane, nexata Onésimo xaniavaetsia copiapitsianame, pacuenia xanë 
necopiapitabiabame. 18  Onésimo itsa catonaneconita, itsa camoneyabanua, 
nexata xanë bajaraxuamatamo neyanijobianame. 19 Peneta raja paitane­
bërëtoyo jumaitsi: “Xanë Pablonë. Camatamotsianatsi cajena,” jai, xanë 
tajacuata tacobeta yaquinajë. Itsiata pijinia pacuenia niamoneyabame, 
apo catoitajëtsitsi. Tsipaji itsa catoitajëtsipatsi pacuenia niamoneyabame, 
nexata jitsipaejitsipame daxitanëmë, nejamatabëcuene yajava, taneraju­
tsinexamë. 20 Tajabananë, pacuenia cavajëtatsi, xaniavaetsia copiapitsia­
name Onésimo Jesucristo pijajivitonëxaemë. Xaniavaetsia Onésimo itsa 
copiapitsianame, bitso nejamatabëcuenebarëyaya exanaename.

21 Catoyaquinatsi mapabaxutoje tsipaji yapëtaniji tanejumecovënëtsi­
javanexa tacaitorobicuenia. Casivajamatabëjumaitsitsi mapacueniaje: 
“Filemón cajena taitorobicuenia matatoxenetsia xaniavaetsia copiapitsia­
na Onésimo,” casivajamatabëjaitsi. 22  Caecuenia tavajënaeyabelia cavajë­
tatsi tavajënaelia nijabota tanetoxaniavaetsinexamë, itsajota patsijitsianë 
itsa ponajë paxamëjavabelia. Tsipaji bajayajebi panetovajëcabiabame 
Diosojavabelia tapatsinexa paxamëjavabelia. Nexata jamatabëjumaitsinë: 
“Pacuenia bajarapamonae netovajëcabiaba Diosojavabelia, bajarapacue­
nia Dioso netocopatsiana,” jamatabëjanë taponaenexa paxamëjavabelia.

Pacuenia itsamonae jamatabënajinatsi Filemón yabara pelivaisi
23 Epafras, ponëbeje panajuaponaponajëbeje penaneconitsivi pejebabia­

bibota Jesucristo pijinia pijajivitonëxae, bajaraponë cajamatabënajinalia. 
24 Cajamatabënajinalia Marcos ata, Aristarco ata, Demas ata, Lucas ata. 
Cajamatabënajinalia daxita bajarapamonae patanajuanacuenebivi Dioso 
pijacuene. 25 Pacatovajëtabiabatsi Diosojavabelia vajatuxanenë Jesucristo 
papecayavenonabiabinexa. 

Pacuenia Dioso pexënato itoroba jivijavabelia 
petocuaicuaijainexatsi yabara pelivaisi

1 �1 Bajayatami Dioso anijatonë najamatabëcueneitajëtabiaba 
Diosojumepaebivi profetavijavabelia. Nexata juya profetavi tsipaebabiaba 

vajasalinaivimijavabelia pacuenia Dioso itorobatsi. Bajarapacuenia Dioso naja­
matatabëcueneitajëtabiaba profetavijavabelia matacabita bemajitsinaebocue­
nia. Itsajavata Dioso najamatabëcueneitajëtabiaba profetavijavabelia meravi 
majitsinaebota. Itsajavata pepacuene Dioso rovialia barëcuaicuaijai tsabiabi 
profetavijavabelia. Nexata juya profetavi tsipaebabiaba vajasalinaivijavabelia 
pacuenia Dioso itorobatsi. 2 Nexata jane baja aeconoxae, mapamatacabitaje, 
Dioso itorobica pexënato vajanacatsitanajamatabëcuene itajëtsinexa, vajayapë­
taenexa Dioso vajanacatojitsipaejava. Bajayata Dioso itoroba pexënato pexa­
naenexa mapanacuaje, daxitacuene yajava. Nexata daxitacuene mapanacuateje 
Dioso pexënato tocopata pevetsinexa. 3 Nexata pacuenia Dioso bitso ayaija­
matabëcuenenë, pexaniajamatabëcuenenënua, bajara pijinia Dioso pexënato 
ata jamatabëcueneitsi. Dioso pexënato caëjëpatsi daxitacuene pexanaenexa 
pijumesaëta. Nexata pijumeta itsa itoroba mapanacuaje penaexanaenexa, daxi­
tacuene yajava naexana. Bajaraponë pexanaecujinae mapanacuaje, bajaraponë 
pejamatabëcueneta abaxë tsiteca xanepana mapamatacabijavaberena ataje. 
Bajaraponë nacasivatëpa cruzata vajanacavecuaxuabinexa pibisiacuene vajae­
xanaeneconimi. Bajaraxuacujinae pona jane baja athëbëabetsia peecaenexa 
paxa Dioso pemuxuneneta, pecujuanenia, penajuaevetsinexabeje daxitacuene.

Pacuenia Dioso pexënato bitso ayaijamatabëcuenenë 
ángelevi matatoxenetsia yabara pelivaisi

4 Dioso pexënato bitso ayaijamatabëcuenenë ángelevi matatoxenetsia. 
Bajarapajamatabëcuene yapëtanetsi. Tsipaji Dioso pexënato tocopata 

Mapabaxutoje Dioso 
pijajivitonë toyaquina 

judíovijavabelia

daxitacuene pevetsinexa. Dioso saya ángelevi tocopata beveliajamata­
bëcuenejava pevetsinexa. 5 Dioso baja cajena jumaitsi pexënatojavabelia 
mapacueniaje:

Xamë raja taxënatomë. Xanë raja axanë,
jai Dioso.

Dioso icatsia jumaitsi pexënato yabara mapacueniaje:
Xanë raja bajaraponë paxanë. Xanë raja bajaraponë taxënato,

jai Dioso pexënato yabara.
Bajarapacuenia Dioso apo jumaitsi ángelevi yabara. Biji rajane Dioso 

pexënato yabara jumaitsi. Bajaraxuata nayapëtane Dioso pexënato bitso 
ayaijamatabëcuenenëcuene ángelevi matatoxenetsia. 6  Pacujinae Dioso 
itorobijitsiatsica pepo caenë pexënato mapanacuata penaexanaenexa, 
Dioso jumaitsi pexënato yabara mapacueniaje:

Daxita tajajivi, ángelevi, pematabacabëta tonubenaena 
ayaijamatabëcuene perajutsinexa bajaraponëjavabelia,

jai Dioso pexënato yabara.
7 Dioso icatsia jumaitsi ángelevi yabara mapacueniaje:

Tajajivi, ángelevi, tanelivaisipaebinexa, bepijia pona pacuenia 
jovibo. Bajarapamonae beisotocotiata verebiabiana daxita 
pamonae naneconita xanëjavaberena,

jai Dioso ángelevi yabara.
8  Itsiata baitsi jane icatsia Dioso pexënatojavabelia jumaitsi 

mapacueniaje:
Diosomë, daxita xua evetame, daxitamatacabijavabelianexa 

evetsianame. Xua xamë evetame, xaniavaetsia evetabiabianame. 
9 Xamë jitsipame jivi pexaniacuene pexanaejava. Apo jitsipaemë 
pibisiacuene pexanaejava. Bajaraxuata xanë, nijaDiosonë, cajam
atabëcuenebarëyayaexanatsi. Cajamatabëcuenebarëyayaexanatsi 
daxita itsamonae matatoxenetsia, jai Dioso pexënatojavabelia.

10 Icatsia Dioso pexënatojavabelia jumaitsi mapacueniaje:
Xamë petuxanenëmë. Itsa abaxë daxitacuene ajibi, xamë 

exaname mapanacuaje. Nesaëta exaname daxita 
itaboxopijicuene yajava. Xua jivi apo tae, bajaraxua ata 
exaname. 11 Daxita bajarnijaDiosonë, cajamatabëcueneba
rëyayaexanatsi. Cajamatabëcuenebarëyayaexanatsi daxita 
itsamonae matatoxenetsia, jai Dioso pex:axua, nexanaejava, 
vereverecaena. Itsiata baitsi jane xamë apo vereverecaemë 
tsane daxitamatacabijavabelianexa. Daxita xamë nexanaejava, 
perujujava naexanaena. Pacuenia jivi penaxatatsijava, perujujava 
banaexana, bajara pijinia itsi tsane nexanaejava. 12  Pacuenia 
jivi baquiona penaxatatsijava, bajarapacuenia itsamatacabi 
xamë quionaename itaboxo, ira yajava, pejananacua icatsia 

nexanaenexa. Itsiata baitsi jane xamë tsitecaename. Apo 
vereverecaemë tsane,

jai Dioso pexënatojavabelia.
13  Dioso baja cajena caeto ata ángeleviyajuvënënëjavabelia apo jumaitsi 

mapacueniaje:
Ecare abaxë tacujuanenia daxitacuene vajanajuaevetsinexabeje. 

Nijavajabitsaë abaxë copiaya vecatsivajënae 
jumecovënëtsiaexanaenatsi nitorobicuenianexa,

apo jai Dioso ángeleviyajuvënënëjavabelia.
Biji rajane Dioso pexënatojavabelia bajarapacuenia jumaitsi. 14 Daxita 

ángelevi apo taetsi vajaitaxutota. Bajarapamonae saya Dioso tonacuene­
babiaba pacuenia Dioso itorobatsi. Nexata ángelevi yavenona pamonae 
jumecovënëta Dioso pecapanepaejavanexatsi.

Pacuenia apo benamuxujematsitsi pexaniajailivaisi 
Dioso vajanacacapanepaenexa yabara pelivaisi

2 �1 Dioso pexënato bitso ayaijamatabëcuenenë ángelevi matatoxe­
netsia. Bajaraxuata vajanacatsipaebilivaisi xaniavaetsia benamu­

xunaevetatsi. Bitso baja cajena pexaniajailivaisi nacatsipaeba. Nexata 
vajavajënaeyabelia asaëyata bejumecovënëtatsi bajarapapexaniajai­
livaisi vajajumecovënëtsijava, itsamatacabijavabelia ata vajacopatsi­
yaniva. 2  Bajayata palivaisi Dioso najumecopata Moiséspijinëta, Dioso 
najumeitoroba ángelevita. Nexata juya ángelevi bajarapalivaisi tsipaeba 
Moiséspijinëjavabelia. Xaniajai baja cajena bajarapalivaisi. Pamonae apo 
jumecovënëtsi bajarapalivaisi, paneconivajëto xaina, bajarapaneconivajë­
tota Dioso naneconitsiaexanatsi. 3  Itsa namuxujematatsi papinijicueneta 
Dioso nacacapanepaejitsia, ¿detsa pacuenia nacacaëjëpaejitsipa vajacuata 
vajanacapanepaenexa? Ajibi. Vajatuxanenë Jesucristo baja cajena copiaya 
tsipaeba itsamonaejavabelia pacuenia capanepaejitsia daxitajivi. Nexata 
bajarapamonae yapëtane bajarapalivaisi pexaniajailivaisicuene. Nexata 
juya bajarapamonae vaxaitsijavaberena nacatsipaeba bajarapalivaisi. 
4 Nexata nayapëtane bajarapamonae vajanacatsipaebilivaisi pexaniajaili­
vaisicuene. Tsipaji Jesucristo petsipaebilivaisitsi, jivi itsa tsipaebavanapa, 
Dioso pesaëta pinijicuene pexanaejavanë tsitaexanapona. Bajarapamonae 
piavitanevi ata jamatejemayaexanapona. Petëpaevi ata icatsia asaëyaexa­
napona. Espíritu Santo ata jamatabëcuene caëjëpaeyaexanaponatsi, caeji­
vi canacujitsia, bajarapamonae pexanaenexa pacuenia Dioso tojitsipatsi.

Pacuenia baja Jesucristo naexana bejivitonëcuenia yabara pelivaisi
5 Papejananacua yabara pacatsipaebatsi, Dioso baja itsa exanaena 

bajarapanacua, Dioso apo tocopatsi tsane ángelevi pevetsinexa. Biji 
rajane jivi tocopatsianatsi pevetsinexa bajarapanacua. 6  Tsipaji Dioso 

pejumelivaisibaxutota, tajëvelia jumaitsi pacuenia jivi ayaijamatabëcue­
nevi Dioso exanaejitsiatsi ángelevi matatoxenetsia. Bajaraxua yabara 
Dioso pejumelivaisibaxutota jumaitsi mapacueniaje:

Diosomë, jivi matatoxenetsia bitso ayaijamatabëcuenenë atamë, 
¿detsa xuajitsia itsiata jivi sivanajamatabëxainame nevetsinexa? 
7 Jivi itsa exaname, ángelevivecua jivi beveliajamatabëcuenevi 
exaname. Bajarapacuenia picani exaname. Itsiata baitsi jane 
aeconoxae jivi pecajumecovënëtsixae, ayaijamatabëcuenevi 
baja exaname ángelevi matatoxenetsia. 8  Nexata itsamatacabi 
tocopatsianame jivi pevetsinexa daxitacuene nexanaejava,

jai Dioso pejumelivaisibaxutota Dioso pejumecovënëtsivi yabara.
Bajarapacuenia Dioso itsa tocopatsiana daxitacuene Dioso pexanaeja­

va jivi pevetsinexa, itsacuenejavayo ata Dioso apo vecuacopatsi tsane jivi 
pevetsiaexanaejava. Itsiata baitsi jane abaxë apo taetsi vajaitaxutota jivi 
pevetsijava daxita bajaraxua. 9 Pamatacabi Jesús bejivitonëcuenia naexa­
na mapanacuataje, bajaraponë ata ángelevivecua beveliajamatabëcuene­
në picani naexana. Dioso pitaxutotsoniataexae daxita mapanacuapijivije, 
Dioso pexënato itorobica penaexanaenexa mapanacuata, pesivatëpaenexa 
daxitajivi pijaneconi yabara. Jesús baja daxitajivi pesivatëpaexae, aeco­
noxae baja Dioso tocopatatsi Jesús athëbëtatsia peecaenexa paxa Dioso 
pemuxuneneta.

10 Dioso baja cajena daxitacuene natoexana bajaraponënexa. Dioso 
daxitacuene pexanaecujinae, Dioso abaxë pejamatabëcueneta daxita­
cuene tsiteca xanepana mapamatacabijavaberena ataje. Daxita pamonae 
jumecovënëtatsi, pexicuenia petaevi, Dioso jitsipa pebarëevetsinexa daxi­
tacuene Dioso pexanaejava. Bajaraxuata Dioso tocopata Jesucristo cru­
zata ayaicuenia bepejiobiaexanaenexatsi. Nexata Jesucristo capanepaena 
daxita pamonae najamatabëcuenecopata Jesucristojavabelia, peyajavapo­
naponaenexa Dioso pijapenivenivenaenacuatatsia. 11 Jesucristo baja caje­
na jivi tsata Dioso pijajivinexa. Nexata pamonae Jesucristo tsata Dioso 
pijajivinexa, bajarapamonae, Jesús yajava, benacaeaxapijivi baja tanetsi 
Dioso. Bajaraxuata Jesús, Dioso pexënato, pijajivi yabara itsa cuaicuaijai, 
apo ajumeura: “Tajuyapijivi,” pejaijava. 12  Jesús pijajivi yabara pejumaitsi­
javanexa, Dioso pejumelivaisibaxutota tajëvelia jumaitsi mapacueniaje:

Taxa Diosomë, tajuyapijivijavabelia cavajunupaebianatsi. Nexata 
daxita bajarapamonae tabarënacaetuatsijavata, xamënexa 
catonaxëanaenatsi, tanaxëanaejavata ayaijamatabëcuene 
tacarajutsinexa,

jai Dioso pejumelivaisibaxutota Jesús paxa Diosojavabelia 
pejumaitsijavanexa.

13  Jesús icatsia pijajivi yabara pejumaitsijavanexa, Dioso pejumelivaisi­
baxutota tajëvelia jumaitsi mapacueniaje:

Xanë ata najamatabëcuenecopatsianajë taxa Diosojavabelia 
taneyavenonaenexa pacuenia najamatabëcuenecopaba tajuyapijivi,

jai Dioso pejumelivaisibaxutota.
Jesús icatsia pijajivi yabara pejumaitsijavanexa, Dioso pejumelivaisiba­

xutota tajëvelia jumaitsi mapacueniaje:
Yajavaponaponajë baja mapamonaeje, Dioso pexi tanetocopatsivi 

tatoevetsinexa,
jai Dioso pejumelivaisibaxutota.

14 Vaxaitsi, Dioso pexitsi, mapanacuata jinavanapatsi. Bajaraxuata 
Jesús ata naexana mapanacuataje, pacuenia vaxaitsi banaexanatsi, 
peponaponaenexa mapanacuataje. Nexata Jesús penaexanaexae mapa­
nacuataje pacuenia vaxaitsi banaexanatsi, caëjëpatsi pebeyaxuabinexatsi 
vajanacasivatëpaenexa. Jesús baja itsa nacasivatëpa, jamatabëcuenema­
tatoxeneta dovathi. Nexata baja copiaruca dovathi vajanacaitorobabiabi­
java. Nexata jivi tëpae ata tsane, itsiata icatsia asaë tsane petëpaecujinae. 
15 Bajarapacuenia Jesús vajanacasivatëpaexae, nacavecuaajibiaexana baja 
vajacujunavabiabijavami, vajatëpaejava. Vajatëpaejava picani cujunava­
biabatsi daxita vajajinavanapaematacabianë. 16  Jesús baja cajena patsica 
mapanacuayabetsicaje, jivi peyavenonaenexa, pamonae Abrahampijinë 
pepo pemomoxi, baitsi Dioso pejumecovënëtsivi. Jesús apo patsi peyave­
nonaenexa ángelevi. 17 Bajaraxuata Jesús naexana mapanacuataje pacue­
nia vaxaitsi banaexanatsi, jivi petocuaicuaijainexa Diosojavabelia. Jesús 
nacaitaxutotsoniatane. Nacatoexana pexaniacuene. Jesús nacatoexana 
pacuenia Dioso itorobatsi vajanacatoexanaenexa. Jesús pijacuata nacopa­
ta pebeyaxuabinexatsi, bajaraponë pejamatabëcueneta Dioso vajanacave­
cuaajibiaexanaenexa pibisiacuene vajaexanaeneconimi. 18  Nexata Jesús 
jamatabëcuenecaëjëpatsi peyavenonaenexa pijajivi, dovathi pejamata­
bëcueneëjëtsivitsi. Tsipaji baja copiaya Jesús ata jamatabëcueneëjëtatsi 
dovathi. Bejiobiaexanatsinua.

Pacuenia bitso Jesús ayaijamatabëcuenenë 
Moiséspijinë matatoxenetsia yabara pelivaisi

3 �1 Tajamonae, Dioso papijajivimë, Dioso pacajunata papijajivinexa­
më. Nexata xaniavaetsia pacanaëjëre Jesucristo yabara. Bajaraponë 

Dioso nacatoitorobica vajanacatsipaebinexa Dioso pejumelivaisi, vaja­
nacatocuaicuaijainexanua vajatuxanenë Diosojavabelia. 2  Bajayatami 
Moiséspijinë daxita Dioso pijajivi toevetabiaba Dioso pitorobicueniatsi. 
Bajara pijinia pacuenia Jesús ata mapanacuataje jumecovënëta Dioso 
pitorobicueniatsi. 3  Nexata Jesús jivi pecapanepaenëxae, ayaijamatabë­
cuenenë Moiséspijinë matatoxenetsia. Pacuenia bo pexainaenë, ayai­
jamatabëcuene xaina pijajivitonë matatoxenetsia, bajara pijinia pacue­
nia Jesús ayaijamatabëcuenenë Moiséspijinë matatoxenetsia. 4 Caebo 

canacujitsia tanetsi jivi pexanajebixae bajarapabonë. Itsiata baitsi jane 
mapanacuata Dioso pexanaejavanëta, jivi exanejeba bonë. 5 Bajayata 
Moiséspijinë Dioso itorobatsi daxita Dioso pijajivi petoevetsinexa xania­
vaetia. Nexata Moiséspijinë Dioso pijajivi itsa toevetaponapona, tajëvelia 
itorobatsi petsipaebinexa jivijavabelia pacuenia itsamatacabijavabelia 
Dioso jumaitsijitsia pijajivijavabelia. 6  Cristo Dioso pexënatoxae, xaniavae­
tsia toeveta paxa Dioso pijajivi. Vaxaitsi baja Dioso vajajumecovënëtsivi, 
Dioso nacatane pijajivitsi. Tsipaji baja nacayajavaponapona Jesucristo. 
Bajarapacuenia vajavajënaeyabelia Dioso nacataeponaena xaniavae­
tsia Jesucristo itsa jumecovënëtavanapaenatsi vajatëpaejavabelianexa. 
Jamatabëcuenebarëyaya jinavanapatsi. Tsipaji yapëtanetsi Dioso pexania­
jaicuene vajanacacapanepaenexa.

Pacuenia Dioso pejumecovënëtsivi tocopatatsi pejonenexa 
Dioso pijanacuayabetsia yabara pelivaisi

7-8  Jesucristo baja cajena ayaijamatabëcuenenë Moiséspijinë matatoxe­
netsia. Angelevi ata matatoxenetsia ayaijamatabëcuenenë. Bajaraxuata 
Espíritu Santo Dioso pejumelivaisibaxutota jumaitsi mapacueniaje:

Ajena, mapamatacabitaje, itsa pajumetaneme pacuenia Dioso 
jumaitsi, pëtsa pajamatabëcuenetajamë panejumecovënëtsinexa. 
Pacuenia bajayata panijasalinaivimi ajamatabëcuenetaja baja, 
pëtsa paitsimë. Bajarapamonaemi pamatacabi petusato nacuata 
jinavanapa, apo jitsipae pexanaenexa pacuenia Dioso itorobatsi. 
Bajarapacuenia bajayajebi Dioso apo jumecovënëtsi ata, 
bajarapamonaemi itsiata abaxë Dioso apo verebiabitsi. 9 Bajarajota 
petusato nacuata panijasalinaivimi jamatabëitonotabiaba Dioso. 
Apo jumecovënëtsi pacuenia Dioso itorobatsi pejinavanapaenexa. 
Cuarenta picani pavaibeje Dioso ayaicuene pexanaejavanë, 
tsitaexanapona bajarapamonae peyavenonaenexa. Bajaraxua 
panijasalinaivimi taeyabiabi ata, itsiata Dioso apo jumecovënëtsi. 
10 Bajaraxuata Dioso baraanaepana panijasalinaivimijavabelia. 
Nexata panijasalinaivimi yabara Dioso najumecapanepaeya 
jumaitsi: “Najamatabëxainabiaba saya ëpibisiacuene 
yabara. Apo jitsipae pejinavanapaenexa pacuenia picani 
tojitsipajë,” jai Dioso. 11 Bajaraxuata Dioso bitso baraanaepana 
panijasalinaivimijavabelia. Nexata Dioso najumecapanepaeya 
jumaitsi: “Bajarapamonae apo jone tsane xanëjavaberena. 
Nexata apo jinavanapae tsane itsajota picani toxaniavaetajë 
pejinavanapaenexa,” jai Dioso,

jai Espíritu Santo panijasalinaivimi yabara Dioso pejumelivaisibaxutota.
12  Tajamonae, dovathivecua panajamatabëcueneevetavanapare, 

paxamëyajuvënëjivi ata, pacuenia panijasalinaivi najamatabëxaina 

pibisiacuene pexanaenexa, penajamatabëxainaeyaniva. Tsipaji Dioso itsa 
apo pajumecovënëtsimë tsipae, nexata pacopabijitsipame panejumecovë­
nëtsijavami Dioso, daxitamatacabijavabelianexa piasaëtsaponaponaenë. 
13  Nexata namataenetsia panajamatabëcueneyavenonare daxitamataca­
bi canacujitsia panecasaëtsavanapaenexa Dioso panejumecovënëtsijava. 
Bajarapacuenia panajamatabëcueneyavenonare itsajivi ata paxamëyaju­
vënëjivi dovathi peyamaxëitojorobiyanivatsi pibisiacuene pexanaeyaniva. 
Panajamatabëcueneyavenonare itsajivi ata paxamëyajuvënëjivi pecopabi­
yaniva Dioso pejumecovënëtsijava. 14 Vajataxuxuabijavaveliacujinae Dioso 
vajajumecovënëtsijava, tsiteca abaxë Dioso jumecovënëtavanapatsi vajatë­
paejavabelianexa. Nexata daxita xua Cristo Dioso rajutsianatsi, bajaraxua 
vaxaitsi ata Dioso nacarajutsiana.

15 Bajaraxuata papecamuxujiobinexa, Dioso pejumelivaisibaxutota 
jumaitsi mapacueniaje:

Ajena, mapamatacabije, itsa pajumetaneme Dioso 
papecajumaitsijava, pëtsa pajamatabëcuenetajamë. Pacuenia 
panijasalinaivimi petusato nacuata ajamatabëcuenetaja, pëtsa 
paxamë bajarapacuenia paitsimë,

jai Dioso pejumelivaisibaxutota.
16 ¿Detsa pamonae bajayata bajarapacuenia jumetae ata Dioso pejumaitsi­

javatsi, itsiata apo jumecovënëtsi? Baitsi pamonaemi bajayata Moiséspijinë 
matacapona Egipto nacuaverena. 17 ¿Detsa jane pamonaemijavabelia Dioso 
baraanaepana cuarenta pavaibeje? Dioso baraanaepana pamonaemijavabe­
lia pibisiacuene exana petusato nacuata. Nexata daxita bajarapamonaemi 
pijaneconi yatëpa petusato nacuata. 18  ¿Detsa jane pamonaemijavabelia 
Dioso najumecapanepaeya jumaitsi: “Apo pajonemë tsane xanëjavaberena,” 
jai? Bajarapacuenia Dioso najumecapanepaeya jumaitsi apo pejumecovë­
nëtsivitsijavabelia. 19 Nexata yapëtanetsi panijasalinaivimi apo pejonejava 
Diosojavabelia. Tsipaji apo jumecovënëtsi Dioso pitorobicueniatsi.

4 �1 Dioso baja cajena najumecapanepaeya jumaitsi vajajonenexa baja­
raponë pijanacuayabetsia vajanacueraevetavanapaenexa, itsajotatsia 

nacatoxaniavaeta vajajinavanapaenexa. Bajaraxuata nexata benajamata­
bëcuenexaniavaetavanapatsi. Tsipaji itsamonae paxamëyajuvënëvi apo 
jonecapanepae tsipae Dioso pijanacuayabetsia itsa apo jumecovënëtsi 
Dioso. 2  Vaxaitsi ata rabaja jumetanetsi pexanialivaisi vajanacacapanepae­
livaisinexa pacuenia bajayata vajasalinaivimi ata jumetane picani. Itsiata 
baitsi jane vajasalinaivimi apo toxanepanaetsi bajarapalivaisi pecapa­
nepaenexatsi. Tsipaji jumetae ata, apo jumecovënëtsi. 3  Nexata vaxaitsi 
Dioso vajajumecovënëtsivi, nacacaëjëpaena vajajonenexa Dioso pijana­
cuayabetsia, itsajotatsia nacatoxaniavaeta vajajinavanapaenexa. Dioso 
apo pejumecovënëtsivi apo jone tsane. Tsipaji bajarapitsivi yabara Dioso 
bajayata jumaitsi mapacueniaje:

Anaepanaenajë apo tanejumecovënëtsivijavabelia. Nexata 
najumecapanepaeya jumaitsinë baja: “Bajarapamonae apo jone 
tsane xanëjavaberena,” janë,

jai Dioso.
Dioso nacua pexanaejavaveliacujinae, toxaniavaetsi atatsi picani pani­

jasalinaivimi pejinavanapaenexa bajaraponëjavatatsia, itsiata apo jone. 
4 Yapëtanetsi pacuenia Dioso petoxaniavaetsicujinaetsi, copiaevetatsi pica­
ni panijasalinaivimi pejonenexa pejinavanapaenexa bajaraponëjavatatsia. 
Tsipaji Dioso pejumelivaisibaxutota jumaitsi mapacueniaje:

Dioso baja daxita mapanacuaje, daxitacuene yajava, itsa vereta 
pexanaejava, vemaxënacueraeveta siete matacabita,

jai Dioso pejumelivaisibaxutota.
5 Icatsia Dioso pejumelivaisibaxutota jumaitsi Dioso apo pejumecovënë­

tsivi yabara mapacueniaje:
Bajarapamonae apo jone tsane xanëjavaberena, pejinavanapaenexa 

xanëjavata,”
jai Dioso pejumelivaisibaxutota.

6  Pamonae baja picani copiaya jumetane pexanialivaisi pecapanepae­
livaisinexatsi, itsiata apo pejumecovënëtsixae, nexata apo jone tsane 
Dioso pijanacuayabetsia. Itsiata baitsi jane Dioso najumecapanepaeya 
jumaitsi mapacueniaje: “Pamonae tajajivi, jonena xanëjavaberena,” jai. 
Nexata pamonae jumecovënëtapona Dioso, jonena Dioso pijanacuaya­
betsia. 7 Bajarapacuenia bajayata itsamonae Dioso apo pejumecovënë­
tsixae, nexata icatsia Dioso caëjëta itsamatacabi itsamonae pejonenexa. 
Bajarapacuenia Dioso itsa caëjëta itsamonae pejonenexa, mapamatacabi­
taje cajena caëjëta itsamonae pejonenexa. Bajayata Davidpijinë Dioso ito­
robatsi tajëvelia pevajunupaebinexa itsamonae mapamatacabitaje pejone­
ponaejavanexa Diosojavabelia. Nexata bajayata Davidpijinë tajëvelia itsa 
vajunupaeba itsamonae mapamatacabije pejonejavanexa Diosojavabelia, 
jumaitsi mapacueniaje:

Mapamatacabitaje itsa pajumetaneme Dioso papecajumaitsijava, 
pëtsa pajamatabëcuenetajamë panejumecovënëtsinexa Dioso,

jai Davidpijinë tajëvelia.
8  Bajayata Josuépijinë vajasalinaivimi petusato nacuajavaverena mata­

capona Israel nacuajavaberena. Panacua bajarapamonaenexa Dioso 
toxaniavaetatsi pejonenexa, bajarapanacua daxitamatacabijavabelianexa. 
Bajarapanacua cajena xaina Dioso pijanacuatatsia. Nexata panacua yaba­
ra jumaitsi: “Dioso pijajivi pejinavanapaenacuanexa, toxaniavaeta,” itsa 
jai, Israelnacua yabara apo jumaitsi. Itsa meta peneta Israelnacua yabara 
jumai tsipae, nexata mapamatacabitaje Dioso apo caëjëtsi tsipae itsa­
monae pejonenexa Diosojavabelia. Tsipaji baja vajasalinaivimi bajayata 
baja pata Israel nacuata. 9 Bajaraxuata yapëtanetsi pacuenia abaxë Dioso 

tocopata mapamatacabitaje itsamonae ata Dioso pejumecovënëtsinexa 
pejonenexa Dioso pijanacuayabetsia. 10 Pajivi jonena Dioso pijanacuaya­
betsia peponaponaenexa Diosojavatatsia, bajarapajivi penacuenebabiabi­
java vemaxënacueraevetsiana. Pacuenia bajayatami Dioso ata nacua baja 
pexanaejava itsa vereta, vemaxënacueraeveta, bajarapacuenia vemaxë­
nacueraevetsiana. 11 Daxita vaxaitsi vajajitsipaejamatabëcueneta, bejitsi­
patsi Dioso pijanacuayabetsia vajajonenexa, bajaraponëjavatatsia vajaji­
navanapaenexa. Bajayata pamonaemi Dioso apo jumecovënëtsi, nexata 
apo jone Dioso pijanacuayabetsia. Nexata vaxaitsi bajarapamonaemi apo 
becuenejëpaetsi.

12  Dioso cajena pejumelivaisi bitso asaë. Nexata Dioso pejumelivaisi 
caëjëpatsi ayaicuene pexanaenexa pijumesaëta. Dioso pejumelivaisi bitso 
pexiujailivaisi anijabarëneniabeje espada matatoxenetsia. Nexata bajara­
palivaisi itsa yapëtanetsi, nacayapëtaeyaexana pacuenia pepacuene jama­
tabëcueneitsitsi. 13  Vaxaitsi Dioso vajanacaexanaevi, apo nacacaëjëpae 
Dioso vajavecuanamatayabinexa. Bajaraponë tane daxita xua exanatsi. 
Nexata itsamatacabi bajaraponëjavabelia navajunupaebianatsi daxita xua 
exanatsi.

Pacuenia Jesús ayaijamatabëcuenenë, jivi 
petocuaicuaijainë Diosojavabelia, yabara pelivaisi

14 Jesús cajena Dioso pexënato, ayaijamatabëcuenenë. Pepo sacerdotenë 
vajanacatocuaicuaijainë Diosojavabelia. Jesús baja pona Diosojavabetsia 
vajanacayavenonaenexa. Bajaraxuata nexata vaxaitsi becaasaë tsa­
vanapaetsi Dioso vajajumecovënëtsijava mapanacuataje. 15 Jesús, 
Diosojavabelia vajanacatocuaicuaijainë, nacajamatabëcueneyapëtane 
pacuenia vaxaitsi jamatabëcueneitsitsi. Nexata dovathi itsa nacajama­
tabëcueneëjëta pibisiacuene vajaexanaenexa, Jesús nacajamatabëcue­
neyapëtane. Bajarapacuenia nacajamatabëcueneyapëtane tsipaji Jesús 
ata abaxë itsa ponapona mapanacuataje, jamatabëcueneëjëtatsi dovathi. 
Itsiata baitsi jane Jesús caeto ata pibisiacuene apo exanae. 16  Bajaraxuata 
ajumejunavijibia vajacuata benavajëtatsi Diosojavabelia. Dioso nacaitaxu­
totsoniatane vajanacaasivaxae. Nexata nacayavenonaena paepatota vaxai­
tsi namatavenonatsi vajanacayavenonaenexa.

5 �1 Sacerdoteviyajuvënënë, caenë, itapetatsi sacerdotevi penamatacai­
torobinënexa, daxitajivi petocuaicuaijaitsabiabinexa Diosojavabelia. 

Nexata jivi Diosojavabelia ofrendacuenia perajutsijavanexa, capata­
biaba sacerdotenëjavaberena. Nexata juya sacerdotenë rajutabiaba 
Diosojavabelia bajarapaofrenda. Dajubinë, pijana ata yajava, bajarapa­
cuenia rajutabiaba Diosojavabelia, daxitajivi pibisiacuene pexanaene­
coni Dioso pevecuaajibiaexanaenexatsi. 2  Sacerdotenë caëjëpatsi dova­
thi pejamatabëcueneëjëtsinexatsi pibisiacuene pexanaenexa. Tsipaji 

bajaraponë ata saya jivitonë. Nexata sacerdotenë jamatabëjumaitsi jivi 
yabara: “Jamatabëcueneyapëtaniji pamonae abaxë apo yapëtae Dioso 
pejumelivaisi. Nexata pibisiacuene exana. Jamatabëcueneyapëtanijinua 
pamonae dovathi jamatabëcueneëjëtatsi pibisiacuene pexanaenexa,” 
jamatabëjai sacerdotenë. Bajaraxuata jivi pibisiacuene itsa exana, sacer­
dotenë itaxutotsoniatane jivi. 3  Sacerdotenë ata apo ajamatabëcuenesaë. 
Sacerdotenë dajubinë, pijana yajava, Diosojavabelia ofrendacuenia rajuta­
biaba jivi pibisiacuene pexanaeneconi Dioso pevecuaajibiaexanaenexatsi. 
Bajarapacuenia itsa rajutabiaba, bajaraponë ata pibisiacuene pexanaene­
coni Dioso pevecuaajibiaexanaenexatsi, yajavarajutabiaba.

4 Itsanë ata pijacuata pepo sacerdotenë apo naexanae daxitajivi peto­
cuaicuaijainexa Diosojavabelia daxitajivi peyaiyataenexatsi. Biji rajane 
sacerdoteviyajuvënënë, caenë, Dioso itapetatsi pepo sacerdotevi penama­
tacaitorobinë pexanaenexatsi, pacuenia bajayata Aarónpijinë ata Dioso 
itapetatsi pepo sacerdotenë pexanaenexatsi. Nexata bajayata Aarónpijinë 
ata daxitajivi yaiyatanetsi. 5 Bajara icatsia itsi Cristo ata. Pijacuata apo 
naexanae pepo sacerdotenë, vajanacatocuaicuaijainexa Diosojavabelia. 

Biji rajane Dioso itapetatsi Cristo pepo sacerdotenënexa daxitajivi peyai­
yataenexatsi. Cristojavabelia copiaya Dioso jumaitsi mapacueniaje:

Xamë raja taxënatomë. Xanë raja axanë,
jai Dioso.

6  Icatsia itsabaxutota, Dioso pejumelivaisibaxutota, jumaitsi pacuenia 
Dioso itapeta pexënato pepo sacerdotenënexa. Jumaitsi mapacueniaje:

Xamë raja pepo sacerdotenëmë tsane daxitamatacabijavabelianexa. 
Jivi netocuaicuaijainë tsane xanëjavaberena. Pacuenia bajayatami 
itsi Melquisedec, bajara xamë ata itsimë tsane,

jai Dioso pexënatojavabelia.
7 Jesucristo abaxë itsa ponapona mapanacuataje, pinijijumeta yaitaxu­

tonueya vajëta Diosojavabelia. Bajarapacuenia vajëta Diosojavabelia peca­
panepaenexatsi petëpaejavavecua. Nexata Jesucristo xaniavaetsia Dioso 
jumetanetsi. Tsipaji Jesucristo jamatabëjumaitsi Dioso yabara: “Jitsipajë 
taneexanaenexa pacuenia taxa netojitsipa,” jamatabëjai. 8  Jesucristo, 
Dioso pexënato, ayaijamatabëcuenenë ata, itsiata paxa jumecovënë­
ta. Nexata pijacuata nacopata pebejiobiaexanaenexatsi pacuenia Dioso 
tojitsipatsi. 9 Nexata Jesucristo paxa itsa jumecovënëta, nacopata pebe­
yaxuabinexatsi jivi pesivatëpaenexa. Nexata daxita pamonae jumecovë­
nëtavanapa pacuenia Jesucristo itorobatsi, Dioso rajutsianatsi matacabi 
apo pevereverecaejava. 10 Dioso baja cajena itapetatsi Jesús pepo sacerdo­
tenënexa, jivi petocuaicuaijainexa Diosojavabelia, pacuenia bajayata itsi 
Melquisedecpijinë.

Pacuenia Dioso pejumecovënëtsivi muxujiobatsi pecopabiyaniva 
Dioso pejumecovënëtsijava yabara pelivaisi

11 Xainajë picani ayailivaisi patacatsipaebinexa paneyapëtaenexa pacue­
nia Cristo pepo sacerdotenë vajanacatocuaicuaijainexa Diosojavabelia. 
Itsiata baitsi jane ayapëbeje patacajumeyapëtaeyaexanaenexa bajarapali­
vaisi. Pacuenia pejevaxi beaxayo bayapëtaepona vajacujarubijava, bajara 
pajamatabëcueneitsimë. 12  Bajayajebi baja picani Jesucristo pajumeco­
vënëtame. Juya baja picani bepatsipaebaponame itsamonaejavabelia. 
Itsiata baitsi jane abaxë panamatavenoname icatsia papecatsipaebine­
xa bajarapalivaisi. Palivaisi picani yapëxanepana, Dioso pejumelivaisi, 
itsiata apo pajumeyapëtaemë. Nexata abaxë panamatavenoname icatsia 
papecatsipaebinexa bajarapalivaisi. Pacuenia pejevaxinacuetoxi ëmito­
barëmene apa, apo xae abaxë pexaejava, bajara pajamatabëcueneitsimë. 
Tsipaji palivaisi ayapëbejevajëto, apo pacacaëjëpae orijibia panejumeya­
pëtaenexa. 13  Pamonae abaxë namatavenona petsipaebinexatsi peyapëxa­
nepanaelivaisixi, Dioso pejumelivaisi, bajarapamonae pejamatabëcuene 
abaxë mito bepiapaenacuetoxi. Bajarapamonae abaxë apo yapëtae pexa­
naenexa pacuenia Dioso tojitsipatsi. 14 Pacuenia penaveretsivi pijacuata 

xane pexaejava, bajara jamatabëcueneitsi pamonae pejamatabëcuenevi­
tsabivi Diosojavabelia. Nexata pacuenia Dioso itorobatsi, jumecovënëta. 
Najamatabëxainabiaba pexanaenexa ëpexaniacuene. Apo jitsipae pibisia­
cuene pexanaejava.

6 �1 Vaxaitsi Dioso vajajumecovënëtsijavaveliacujinae, vajavajënaeya­
belia jumecovënëtaponatsi vajajamatabëcuenevitsabaponaenexa 

Diosojavabelia, pacuenia jamatabëcuenevitsabapona bitso Dioso peju­
mecovënëtsivi. Bajaraxua baja vaxaitsi yapëtanetsi. Nexata baja apo 
namatavenonaetsi icatsia vajanacatsipaebinexa Cristo pelivaisi, pacue­
nia copiaya nacatsipaeba pamatacabi ajena najamatabëcuenecopatatsi 
Diosojavabelia. Vaxaitsi baja copabatsi pibisiacuene vajaexanabiabijava. 
Najamatabëcuenepënëyorotatsi baja Diosojavabelia. Bajaraxuata apo 
namatavenonaetsi baja icatsia itsajivi ata vajanacatsipaebaponaenexa 
bajaraxua vajayapëtaenexa. 2  Apo namatavenonaetsinua baja icatsia vaja­
nacatsipaebaponaenexa vajayapëtaenexa pajamatabëcuenelivaisi xaina 
vajanacabautisabijava. Apo namatavenonaetsi baja icatsia vajanacatsipae­
baponaenexa vajayapëtaenexa pajamatabëcuene yabara pijinia tsima­
tanacobebuata ancianovi Dioso pejumecovënëtsivijavabelia. Pacuenia 
ata icatsia Dioso asaëyaexanaejitsia petëpaevimi, vajayapëtaexae baja, 
apo namatavenonaetsi icatsia vajanacatsipaebaponaenexa. Pacuenia ata 
daxita pamonae naneconita Diosojavabelia, naneconitsiajinavanapaejitsia 
daxitamatacabijavabelianexa, vajayapëtaexae baja, apo namatavenonaetsi 
vajanacatsipaebaponaenexa. 3  Dioso itsa nacatocopataponaena, vajavajë­
naeyabelia jamatabëcuenevitsabaponaenatsi pacuenia Dioso nacatojitsipa.

4 Itsamonae baja picani yapëtane pexaniajailivaisi. Jumecovënëtanua 
baja picani Jesucristo pelivaisi Dioso pecapanepaenexatsi. Espíritu Santo 
ata baja picani tsijamatabëecatsi. 5 Yapëtanenua baja picani pacuenia 
Dioso pejumelivaisi bitso xanepana. Yapëtanenua baja picani pacuenia 
taejitsia Dioso pinijicuene pexanaejava pamatacabi pejananacua Dioso 
exanaena. 6  Itsiata baitsi jane bajarapamonae itsa copaba baja Jesucristo 
pelivaisi pejumecovënëtsijavami, nexata baja acuenebi icatsia penaja­
matabëcuenepënëyorotsijava pibisiacuene Diosojavabelia. Pecopabixae 
Jesucristo pelivaisi pejumecovënëtsijava, naexana quenetsiataeya bepeca­
pocaponaevi Jesucristo pelivaisi. Bajaraxuata bajarapamonae jamatabë­
cuenejëpa pamonaemi bajayata Jesucristo beyaxuabatsi cruzata. Tsipaji 
pamonaemi Jesucristo beyaxuabatsi, quenetsiataeya capocaponatsi 
daxitajivi pitabarata. 7 Ema itsa runa mapairataje, Dioso pejamatabëcue­
neta pecopatsixae, runa bajarapaema. Nexata Dioso pejamatabëcueneta 
perunaexae, bajarapaema banacale naxaniabiaexana mapairataje. Nexata 
capitsapa pexaniabanacale. 8  Itsiata baitsi jane mapanacuataje saya itsa 
juva piabejejava, apo xanepanae itsacuenejavayonexa ata. Nexata bajara­
xua tajuatsi. Bajara pijinia itsi tsane jivi ata. Pamonae Jesucristo pelivaisi 

pejumecovënëtsicujinae, copabiana bajarapalivaisi pejumecovënëtsijava­
mi, nexata tajuenatsi infiernojavabelia.

Pajamatabëcuene yabara Dioso pejumecovënëtsivi casaë 
tsavanapae Dioso pejumecovënëtsijava yabara pelivaisi

9 Tajamonae bitso patacaasivavi, pacuenia itsamonae jumecovënëtsi ata 
Dioso pecapanepaejavanexatsi, itsiata copaba, bajara paxamë apo paitsi­
më tsane. Dioso panejumecovënëtsijava apo pacopabimë tsane. Yapëtaniji 
baja cajena paxamë xaniavaetsia panejinavanapaejavanexa. Dioso baja 
nexata panejumecovënëtsixae, Dioso pacacapanepaena. 10 Dioso ëpe­
xaniacuene exana. Apo nacofënëtsinua xua baja paexaname paneyave­
nonaenexa itsamonae Dioso pejumecovënëtsivi. Tsiteca abaxë payave­
nonaponame bajarapamonae. Bajarapacuenia itsa payavenonaponame 
itsamonae, patsitanacueneitajëtaponame Cristo bitso panejitsipaejava. 
11 Pacatojitsipatsi, pacaejivimë canacujitsia, itsamonae panetsitanacue­
neitajëtaponaenexa namataenetsia bitso panenasivajava panetëpaeja­
vabelianexa. Nexata bajarapacuenia itsa paexaname, pacacapanepaena 
Diosojavabetsia. 12  Apo pacatojitsipaetsi paneayabarafaetabijava Dioso 
panejumecovënëtsijava. Biji rajane pacatojitsipatsi paneajamatabëcuene­
saënexa, pacuenia itsamonae ajamatabëcuenesaë bajayajebi penajama­
tabëcuenecopatsijava Diosojavabelia. Bajarapamonae rajutsianatsi xua 
Dioso najumecapanepaeya jumaitsitsi perajutsinexatsi.

13  Bajayata Dioso pexaniajaijumeta tajëvelia najumecapanepae­
ya jumaitsi pacuenia Dioso toexanaejitsia Abrahampijinëjavabelia. 
Dioso navënëcacuaicuaijaiya jumaitsi mapacueniaje: “Xanë 
Diosonëxaenë, najumecapanepaeya cajumaitsitsi pepacuene taca­
toexanaenexa pacuenia najumecapanepaeya cajumaitsitsi,” jai Dioso 
Abrahampijinëjavabelia. Bajarapacuenia Dioso najumecapanepaeya 
jumaitsi Abrahampijinëjavabelia pepacuene petoexanaenexa pacuenia 
najumecapanepaeya jumaitsi. Jivi namataenetsia penajumexaniataenexa 
Dioso pevënë bacacuaicuaijai. “Xaniajanë. Pepacuene Dioso pitabarata 
cajumaitsitsi,” banajai. Itsiata baitsi jane ponë pevënë Dioso cacuaicuai­
jaijitsia, ajibi. Tsipaji baja pematatsënëa Dioso matatoxenetsia ayaijama­
tabëcuenenë ajibi. Bajaraxuata Dioso pexaniajaijumeta navënëcacuaicuai­
jaiya jumaitsi pacuenia toexanaejitsia Abrahampijinëjavabelia. 14 Nexata 
Dioso jumaitsi Abrahampijinëjavabelia mapacueniaje: “Pepacuene xanë 
cayavenonabiabianatsi. Xainaenamenua ayaibitsaëto nemomoxi,” jai 
Dioso pexaniajaijumeta. 15 Nexata Abrahampijinë Dioso jamatabëcuenee­
vetsiaponapona bajayajebi. Nexata jane baja belia Abrahampijinë Dioso 
rajutatsi pacuenia najumecapanepaeya jumaitsitsi. 16  Itsamonae Dioso 
pevënë bacacuaicuaijai pejumexaniataenexatsi xua toexanaejitsia itsaji­
vijavabelia. “Paxaniajanë. Pepacuene Dioso pitabarata pacajumaitsitsi,” 

bajai. Nexata bajarapacuenia itsa jumaitsi, acuenebi itsajivi ata pejumai­
tsijava bajarapamonaejavabelia: “Apo pacajumexaniataetsi,” pejaijava. 
Tsipaji Dioso pevënë cacuaicuaijai pexaniajaijumeta. 17 Dioso baja cajena 
pexaniajaijumeta najumecapanepaeya jumaitsi jivi peyavenonaenexa. 
Dioso najamatabëcueneitajëta jivijavabelia xaniajai peyavenonaeja­
va jivi pejumeaebiyanivatsi, “Jemajai raja. Dioso epatua itsajamatabë­
cuene xainaena,” pejaiyanivatsi. Bajaraxuata nexata Dioso tajëvelia 
navënëcacuaicuaijaiya jumaitsi Abrahampijinëjavabelia mapacueniaje: 
“Xanë Diosonëxaenë, najumecapanepaeya cajumaitsitsi pepacuene taca­
toexanaenexa pacuenia najumecapanepaeya cajumaitsitsi,” jai Dioso 
Abrahampijinëjavabelia. 18  Bajarapacuenia Dioso najumecapanepaeya 
pejumaitsicujinae, acuenebi epatua itsajamatabëcuene pexainaejava. 
Tsipaji baja Dioso acuenebi penajumetsënëtsijava. Nexata vaxaitsi Dioso 
vajanacacapanepaejavanexa vajajumecovënëtsivi, bejamatabëjematsi. Apo 
bejamatabëcuenebëjaitsi. Tsipaji baja yapëtanetsi Dioso pexaniajaijava 
vajanacacapanepaenexa, pacuenia baja bajayata tajëvelia najumecapa­
nepaeya jumaitsi. 19 Cristo vajanacasivatëpaenë, athëbëtatsia peecaexae 
Dioso pemuxuneneta, nexata baja yapëtanetsi vajanacacapanepaejavane­
xa Diosojavabelia. Nexata ajamatabëcuenesaëtsi tsavanapae Dioso vajaju­
mecovënëtsijava. 20 Jesús athëbëabetsia vajavajënaeyabetsia pona vaja­
nacatoexanarutsinexatsia namuto. Nexata jane baja Jesús athëbëtatsia 
pepo sacerdotenë Dioso exanatsi, jivi petocuaicuaijainexa Diosojavabelia 
daxitamatacabijavabelianexa. Nexata Jesús pepo sacerdotenë pacuenia 
bajayatami itsi Melquisedecpijinë.

Pacuenia Jesús pepo sacerdotenë pacuenia bajayatami 
itsi Melquisedecpijinë yabara pelivaisi

7 �1 Bajayatami Melquisedecpijinë ponapona. Salemtomara pevetsinë­
mi. Bajaraponëmi sacerdotenë, jivi petocuaicuaijainexa, athëbëta­

tsia peecaenë, Diosojavabelia. Nexata bajarapamatacabi Abrahampijinë 
vajabitsaë exana itsanacuanë pevetsivijavabelia. Itsa baja Abrahampijinë 
verebiaba pijavajabitsaë, naviarena. Nexata penaviatsinërena caxi­
tajarabatsi Melquisedecpijinë. Nexata Melquisedecpijinë jumaitsi 
Abrahampijinëjavabelia: “Catovajëtsianatsi Diosojavabelia pecayaveno­
nabiabinexa,” jai. 2  Abrahampijinë pijavajabitsaë peverebiabivimi pecobe­
covë penotsijavanë, caponapona. Nexata bajaraxua diez xuabejeyajuvë­
nëjavanë tsaponae, Abrahampijinë caejavayo ofrendacuenia rajutapona 
Melquisedecpijinëjavabelia. “Melquisedec,” itsa jai hebreojumeta, mapa­
jumetaje pejumaitsijume: “Dioso pitabarata aneconijibia xaniavaetsia 
jivi pevetsinë,” pejaijume. “Salemtomara pevetsinë,” itsa jai hebreo­
jumeta, mapajumetaje pejumaitsijume: “Jamatabëcuenexanepanaeya 
tomara pevetsinë,” pejaijume. Nexata Melquisedecpijinë Salemtomara 

pevetsinëmi. 3  Melquisedecpijinë paxa yabara, pena ata yabara, pamojivi­
mi ata yabara, Dioso pejumelivaisibaxutota apo jumaitsi. Penaexanaejava 
ata yabara, petëpaejava ata yabara, apo jumaitsi. Nexata pacuenia Dioso 
pexënato, Jesucristo, jivi petocuaicuaijainë Diosojavabelia daxitamataca­
bijavabelianexa, bajara pijinia itsi Melquisedecpijinë. Melquisedecpijinë 
jivi petocuaicuaijainë Diosojavabelia daxitamatacabijavabelianexa.

4 Nexata aeconoxae pacanaëjëre mapacueneje. Melquisedecpijinë bitso 
ayaijamatabëcuenenë vajasalinainëmi Abrahampijinë matatoxenetsia. 
Bajaraxuata Abrahampijinë ayaijamatabëcuenenëmi ata, ofrenda raju­
ta Melquisedecpijinëjavabelia. Pamatacabi Abrahampijinë pijavajabitsaë 
verebiaba, pecobecovë nota. Nexata Abrahampijinë itsa caxitajaraba 
Melquisedecpijinë, diez xuabejeyajuvënëjavanë tsaponae, caejavayo 
rajutapona Melquisedecpijinëjavabelia. 5  Bajayatami Dioso najumeco­
pata Moiséspijinëta. Bajarapalivaisi juya itorobatsi Levípijinëmi pexi, 
pemomoxi ata, sacerdotevi penaexanaponaevinexa, jivi petocuaicuaijai­
vinexa Diosojavabelia. Nexata Levípijinë pemomoxi, sacerdotevi naexa­
napona. Nexata bajarapamonae Dioso tocopatatsi perajutsinexatsi daxita 
judíovi pexainaeyajuvënëjava. Baitsi tocopatatsi pematamoyanijobinexa 
diez xuabejeyajuvënëjavanë tsaponae, caejavayo pevecuapitaponaene­
xa. Nacaeviriavi ata, daxita bajarapamonae Abrahampijinë ëpemomoxi 
ata, itsiata Dioso tocopatatsi nacaeviriavi ata pexainaeyajuvënëjava­
në perajutsinexatsi. 6  Melquisedecpijinë picani Levípijinë apo pemo­
mo. Itsiata Melquisedecpijinë ayaijamatabëcuenenëxae, Abrahampijinë 
ofrenda rajuta Melquisedecpijinëjavabelia. Diez xuabejeyajuvënëjava­
në tsaponae, caejavayo rajutapona. Nexata Melquisedecpijinë jumaitsi 
Abrahampijinëjavabelia: “Catovajëtsianatsi Diosojavabelia pecayavenona­
biabinexa,” jai Abrahampijinëjavabelia, ponëjavabelia Dioso najumecapa­
nepaeya jumaitsi peyavenonaenexa. 7 Pajivi jumaitsi: “Catovajëtsianatsi 
Diosojavabelia pecayavenonaenexa,” jai, bajarapajivi ayaijamatabëcuene­
jivi Dioso pitabarata pajiviyo tovajëtsijitsia matatoxenetsia. Daxita baja 
cajena yapëtanetsi bajarapacuene. 8  Majotaje, vaxaitsijavata, itsamonae 
sacerdotevijavabelia ofrenda rajutabiaba. Diez xuabeje pexainaeyajuvënë­
javanë, caejavayo rajutabiaba sacerdotevijavabelia. Pasacerdotevijavabelia 
rajutabiaba bajaraxuanë, petëpaevinexa. Tsipaji saya jivi. Itsiata bai­
tsi jane Dioso pejumelivaisibaxutota Melquisedecpijinë yabara jumaitsi 
pacueniaje: “Melquisedec abaxë mapamatacabita ataje asaë tsapona­
ponae. Nexata tsiteca jivi tocuaicuaijai tsabiabi Diosojavabelia,” jai. 
9-10 Bajayatami Abrahampijinë ofrenda rajuta Melquisedecpijinëjavabelia. 
Bajarapamatacabi abaxë Levípijinë apo naexanae. Pexi ata abaxë ajibi. 
Pemomoxi ata abaxë ajibi, pamonae jane baja mapamatacabitaje sacer­
dotevi naexana jivi petocuaicuaijainexa Diosojavabelia. Itsiata paofrenda 
Abrahampijinë rajuta Melquisedecpijinëjavabelia, bajaraxua Dioso tane 

Levínexa, daxita Leví pemomoxinexa ata. Bajarapacuenia Abrahampijinë 
daxitanexa yaiyataeya ofrenda rajuta Melquisedecpijinëjavabelia.

11 Pamatacabi Aarónpijinë, pexi ata, sacerdotevi baja tsavanapae, 
bajarapamatacabi judíovi pejumecovënëtsinexa Dioso Moiséspijinëta 
najumecopata. Pamonae Aarónpijinë pexi, Levípijinë baja cajena pemo­
moxi. Judíovi itsa jumecovënëtsipa Dioso Moiséspijinëta penajumecopa­
tsilivaisi Dioso aneconijibia petaenexatsi, nexata Dioso apo itorobitsica 
tsipae Cristo, ponë beMelquisedecjamatabëcuenenë, jivi petocuaicuaijai­
nexa Diosojavabelia daxitamatacabijavabelianexa. Dioso Moiséspijinëta 
penajumecopatsilivaisi pejamatabëcueneta Dioso aneconijibia judíovi 
itsa taejitsipa, nexata icatsia Dioso saya mataropotsia pepo sacerdotenë 
exanaponaejitsipa Aarónpijinë pemomoxi. 12  Nexata Cristo sacerdotenë 
itsa exanatsi, jivi petocuaicuaijainexa Diosojavabelia daxitamatacabijava­
belianexa, yajavacopatatsi pijinia itsalivaisi Dioso Moiséspijinëta penaju­
mecopatsilivaisivecua. 13  Vajatuxanenë, ponë Dioso pejumelivaisibaxutota 
tajëvelia vajunupaebatsi, bajaraponë Levípijinë apo pemomo. Biji rajane 
saicayavirianë. Bajaraponë pijaviriavi bajayata caenë ata sacerdotenë apo 
naexanae. 14 Vajatuxanenë itsa naexana mapanacuataje, daxitajivi baja 
cajena yapëtane penaexanaejava mapanacuataje. Vajatuxanenë naexa­
na Judápijinë pemomoyota. Daxitajivi yapëtanenua pacuenia bajayata 
Moiséspijinë tajëvelia vajunupaeba pamonae sacerdotevi naexanaponaeji­
tsia. “Judápijinë pemomoxi ata sacerdotevi naexanaena,” apo jai picani.

15  Bajaraxuata vaxaitsi xaniavaetsia jane baja yapëtanetsi pepatsija­
va itsaviriasacerdotenë. Tsipaji Cristo, ponë jane baja pepo sacerdotenë 
jivi petocuaicuaijainexa Diosojavabelia daxitamatacabijavabelianexa, 
bajaraponë beMelquisedecjamatabëcuenenë. 16  Levípijinë pemomoxi 
sacerdotevi exanaponatsi. Tsipaji bajayata Moiséspijinë tocopata bajara­
pamonaeyajuvënëvi sacerdotevi pexanaenexatsi. Itsiata baitsi jane Cristo, 
pepo sacerdotenë itsa exanatsi jivi petocuaicuaijainexa Diosojavabelia 
daxitamatacabijavabelianexa, Levípijinë pemomoxae, pepo sacerdote­
në apo exanaetsi. Jume baja cajena. Biji rajane Cristo pepo sacerdotenë 
exanatsi icatsia piasaëxae petëpaecujinae. 17 Dioso baja cajena tajëvelia 
pexënatojavabelia pejumaitsijava, Dioso pejumelivaisibaxutota jumaitsi 
mapacueniaje:

Xamë raja pepo sacerdotenëmë tsane daxitamatacabijavabelianexa. 
Pacuenia Melquisedec jamatabëcueneitsi, 
bajarajamatabëcueneitsimë tsane,

jai baja cajena tajëvelia Dioso pejumelivaisibaxutota Dioso pejumaitsijava 
pexënatojavabelia.

18-19 Nexata baja palivaisimi copiaya Dioso Moiséspijinëta najumecopata 
jivi pejumecovënëtsinexa, Dioso baja copiarucaeyaexana. Tsipaji bajara­
palivaisimi apo caëjëpaetsi jivi pevecuaajibiaexanaenexatsi pibisiacuene 

pexanaeneconi. Nexata palivaisi aeconoxae Dioso nacatocopata, xane­
pana bitso bajarapalivaisimi matatoxenetsia. Tsipaji baja Cristo vajana­
casivatëpaexae, bajaraponë pejamatabëcueneta Dioso baja aneconijibia 
nacatane. Nexata nacatocopata vajajamatabëcuene saya vajaimoxoyotsi­
nexa Dioso.

20 Dioso baja cajena tajëvelia najumecapanepaeya jumaitsi Cristo pepo 
sacerdotenë pexanaenexatsi, jivi petocuaicuaijainexa Diosojavabelia 
daxitamatacabijavabelianexa. 21 Pamonaemi bajayata copiaya Cristo 
pevajënaeya sacerdotevi exanaponatsi, bajarapamonaemi yabara Dioso 
bajarapacuenia apo jumaitsi. Itsiata baitsi jane tajëvelia Dioso najumeca­
panepaeya jumaitsi Cristo pepo sacerdotenë pexanaenexatsi. Bajaraxuata 
tajëvelia Dioso pejumelivaisibaxutota jumaitsi mapacueniaje:

Dioso baja cajena najumecapanepaeya itsa jumaitsi, 
itsajamatabëcuene icatsia epatua apo xainae. Bajaraxuata 
tajëvelia Dioso pexënatojavabelia pejumaitsijava, Dioso 
pejumelivaisibaxutota jumaitsi mapacueniaje: “Xamë baja cajena 
pepo sacerdotenëmë tsane daxitamatacabijavabelianexa. Pacuenia 
Melquisedec jamatabëcueneitsi, bajarajamatabëcueneitsimë 
tsane,”

jai Dioso pejumelivaisibaxutota tajëvelia Dioso pejumaitsijava 
pexënatojavabelia.

22  Bajarapacuenia tajëvelia Dioso najumecapanepaeya pejumaitsixae 
Cristo yabara, nexata yapëtanetsi xua Cristo nacatoexana, bitso pexa­
niacuene. Bajaraxua bitso pexaniacuene, palivaisimi copiaya Dioso 
Moiséspijinëta najumecopata matatoxenetsia. 23  Copiaya pamonaemi 
sacerdotevi exanaponatsi, ayaibitsaëto jonepona sacerdotevinexa. Tsipaji 
tëpapona. Nexata apo caëjëpaetsi pevetsinexa daxitamatacabijavabelia­
nexa. 24 Itsiata baitsi jane Jesús baja icatsia apo tëpae tsane. Nexata pepo 
sacerdotenë tsane daxitamatacabijavabelianexa. Nexata baja icatsia itsanë 
pepo sacerdotenë apo exanaetsi tsane. 25  Nexata pajivi najamatabëcuene­
copata Diosojavabelia pibisiacuene pexanaeneconi Dioso pevecuaajibiae­
xanaenexatsi, daxitamatacabijavabelianexa Dioso vecuaajibiaexanaenatsi. 
Bajarapacuenia daxitamatacabijavabelianexa pibisiacuene pexanaeneconi 
vecuaajibiaexanaenatsi Jesús pejamatabëcueneta. Tsipaji Jesús daxita­
matacabijavabelianexa asaë tsaponaponae tsane jivi petocuaicuaijainexa 
Diosojavabelia.

26  Pacuenia baja Jesús pepo sacerdotenë, bajarapitsinë vaxaitsi vajana­
matavenonaexae, Jesús baja patsica. Jesús cajena Dioso pejamatabëcue­
nejëpaenë, pianeconijibinë Diosojavabelia. Pibisiacuene pexanaevi ata, 
apo jamatabëcuenebijianaetsi. Tocopatatsi peecaenexa athëbëtatsia, paxa 
Dioso pemuxuneneta, penajuaevetsinexabeje daxitacuene. 27 Pacuenia 
itsamonae pepo sacerdotevi jamatabëcueneitsi, bajara Jesús apo 

jamatabëcueneitsi. Itsamonae pepo sacerdotevi, daxitamatacabi dajubi 
beyabiaba ofrendacuenia bajarapavi perajutsinexa Diosojavabelia, peraju­
tsinexa pijana ata. Bajarapacuenia sacerdotevi exanabiaba, pibisiacuene 
pexanaeneconi Dioso pevecuaajibiaexanaenexatsi, itsamonae ata pibisia­
cuene pexanaeneconi Dioso pevecuaajibiaexanaenexatsi. Bajarapacuenia 
Jesús apo exanae. Jesús saya nacopata pebeyaxuabinexatsi ofrendacue­
nia penarajutsinexa Diosojavabelia. Bajarapacuenia Jesús itsa nacopata 
pebeyaxuabinexatsi, caecuenia matamota daxitajivi pibisiacuene pexa­
naeneconimi daxitamatacabijavabelianexa. 28  Bajayata palivaisi Dioso 
Moiséspijinëta najumecopata, bajarapalivaisi Dioso tocopata pepo sacer­
dotevi penaexanaenexa mapanacuapijivi. Bajarapamonae apo caëjëpae 
atatsi pejinavanapaenexa pibisiacuene exanaenejeva, itsiata Dioso toco­
pata pepo sacerdotevi penaexanaenexa. Itsiata baitsi jane bajaraxuacuji­
nae Dioso najumecapanepaeya jumaitsi Dioso pexënato pepo sacerdotenë 
penaexanaenexa daxitamatacabijavabelianexa. Jesús caeto ata pibisiacue­
ne apo exanae.

Pacuenia Jesús daxitajivi petocuaicuaijainë 
Diosojavabelia yabara pelivaisi

8 �1 Xua yabara baja pacatsipaebatsi, maitsije. Aeconoxae baja xainatsi 
Jesús, pepo sacerdotenë vajanacatocuaicuaijainexa Diosojavabelia. 

Bajaraponë ecaeyaexanatsi athëbëtatsia, Dioso ayaijamatabëcuene­
në pemuxuneneta, pecujuanenia, penajuaevetsinexabeje daxitacuene. 
2  Nexata jane baja aeconoxae Jesús Dioso pijatemplobota athëbëtatsia 
nacueneba pepo sacerdotenë penacuenebijava. Bajarapatemplobo Dioso 
pexanaetemplobo. Jivi apo pexanaetemplobo. 3  Daxita pamonae pepo 
sacerdotevi, tocopatatsi perajutabiabinexa ofrenda Diosojavabelia. Dajubi 
ata beyabiaba ofrendacuenia bajarapavi perajutsinexa Diosojavabelia. 
Bajaraxuata Jesucristo ata, vajanacatocuaicuaijainë Diosojavabelia, 
ofrenda rajuta Diosojavabelia. Nexata Jesucristo ofrenda itsa rajuta 
Diosojavabelia, pijacuata nacopata pebeyaxuabinexatsi ofrendacue­
nia penarajutsinexa Diosojavabelia. 4 Itsa abaxë Jesucristo mapama­
tacabi ata ponaponaejitsipa mapanacuataje, apo sacerdotenë tsipae. 
Jesucristo apo exanae tsipae pacuenia itsamonae sacerdotevi exanabiaba. 
Bajarapamonae saya dajubi beyabiaba ofrendacuenia bajarapavi pera­
jutsinexa Diosojavabelia Moiséspijinë pitorobicueniatsi. 5 Xua Jesucristo 
athëbëtatsia exanaponapona, bajaraxua saya sacerdotevi cuenecataeya 
exanavanapa templobota mapanacuataje. Bajaraxua sacerdotevi cuene­
cataeya pexanavanapaenexa, Dioso tocopatatsi. Yapëtanetsi baja cajena 
xua Jesucristo athëbëtatsia exana, bajaraxua mapanacuapijisacerdotevi 
saya cuenecataeya exanavanapa. Tsipaji pamatacabi Dioso Moiséspijinë 
itorobatsi mapanacuata pexanaenexa Dioso pijacarpaboxaneto, 

Moiséspijinëjavabelia Dioso jumaitsi mapacueniaje: “Exanaename daxita 
pacuenia baja catsitajëtatsi petsutojumata,” jai Dioso. Bajaraxuata mapa­
matacabijavaberena ataje sacerdotevi templobota exanapona pacuenia 
Moiséspijinë Dioso tsitajëtatsi petsutojumata. 6  Itsiata baitsi jane Cristo, 
ponë pepo sacerdotenë, xua Dioso athëbëtatsia tocopatatsi petonacue­
nebinexa, bajaraxua bitso ayaijamatabëcuene. Xua bajayata sacerdotevi 
Dioso tonacuenebavanapa mapanacuataje, beveliajamatabëcuenejava 
saya. Tsipaji Cristo jivi tocuaicuaijai tsane Diosojavabelia daxitamata­
cabijavabelianexa. Cristo nacayavenonabiabiana. Pepacuene baja Cristo 
pejamatabëcueneta Dioso nacavecuaajibiaexana vajaneconimi. Cristo 
nacayavenonaenanua Dioso vajanacarajutsinexa xua yabara Dioso naju­
mecapanepaeya jumaitsi vajanacarajutsinexa, baitsi matacabi apo peve­
reverecaejava. Bajaraxua bitso pexaniacuene. Palivaisimi copiaya Dioso 
Moiséspijinëta najumecopata, bevelialivaisimi saya.

7 Itsa baja xanepanaejitsipa copiaya palivaisi Dioso Moiséspijinëta 
najumecopata, nexata baja icatsia cotocaevi itsalivaisi Dioso najume­
capanepaeya apo nacatonajumecopatsi tsipae. 8  Israelpijinë pemomoxi 
xaniavaetsia apo jumecovënëtsi palivaisi bajayata Dioso najumecopata 
Moiséspijinëta. Bajaraxuata Dioso tajëvelia najumecapanepaeya pejumai­
tsijava, Dioso pejumelivaisibaxutota jumaitsi mapacueniaje:

Itsamatacabijavabelia icatsia najumecapanepaeya jumaitsinë tsane 
pejanalivaisi jivi pejumecovënëtsinexa. Pajivi jumecovënëtsiana 
bajarapalivaisi, rajutsianajë matacabi apo pevereverecaejava. 
Bajarapacuenia najumecapanepaeya jumaitsinë tsane 
Israel nacuapijivijavabelia, Judea nacuapijivijavabelia ata. 
9 Bajarapamonae pijasalinaivimi bajayata matacarenanë Egipto 
nacuaverena. Bajarapamatacabi baja najumecapanepaeya 
jumaitsinë pacuenia bajarapamonaemi yavenonaejitsianë picani. 
Itsiata baitsi jane bajarapamonaemi apo nejumecovënëtsi. 
Bajaraxuata copatajë baja bajarapamonaemi tayavenonaejava,

jai Dioso pejumelivaisibaxutota tajëvelia Dioso pejumaitsijava Israelpijinë 
pemomoxi yabara.

10 Dioso icatsia tajëvelia pejumaitsijava, Dioso pejumelivaisibaxutota 
jumaitsi mapacueniaje:

Nexata icatsia itsamatacabijavabelia najumecapanepaeya 
jumaitsinë tsane Israel nacuapijivi yabara mapacueniaje: “Caejivi 
canacujitsia pejamatabëëthëtota yapëtaeyaexanaponaenajë 
pacuenia netojinavanapaejitsia. Nexata bajarapamonae 
pejamatabëëthëtojavavetsina jitsipaena tanejumecovënëtsinexa. 
Nexata bajarapamonae pijaDiosonënë tsane. Bajarapamonae 
pijinia tajajivi tsane. 11 Nexata bajarapamatacabi itsajivi ata apo 
jumai tsane itsanëjavabelia, pijamonaenëjavabelia ata: “Xamë 

ata beyapëtaneme Dioso,” apo jai tsane. Tsipaji baja daxitajivi 
neyapëtaena. Neyapëtaena beveliajamatabëcuenevi. Neyapëtaena 
ayaijamatabëcuenevi ata. Daxita bajarapamonae neyapëtaena. 
12  Xanë baja daxita tajajivi pibisiacuene pexanaeneconimi, 
vecuaajibiaexanaenajë. Apo najamatabënapitsinë tsane 
bajarapapibisiacuenemi,

jai Dioso pejumelivaisibaxutota bajayata tajëvelia Dioso pejumaitsijava.
13  Bajarapacuenia Dioso itsamatacabijavabelia icatsia najumecapane­

paeya pejumaitsijavanexa yabara jumaitsi. Tsipaji baja ajumematamobi 
palivaisimi copiaya Dioso najumecapanepaeya jumaitsi judíovi pijasali­
naivimijavabelia. Pacuenia mapanacuapijicuene ajibi tsaponae, bajara itsi 
bajarapalivaisimi. Vereverecapona baja.

Pacuenia mapanacuata eca Diosojavabelia jivi penavajëcabiabibo, 
bajara pijinia pacuenia athëbëtatsia ata peecaebo, yabara pelivaisi

9 �1 Dioso copiaya najumecopata Moiséspijinëta. Bajarapalivaisita 
itoroba Israel pemomoxi pexanaenexa Dioso pijacarpaboxaneto, 

bajarapabota Diosojavabelia penavajëcabiabinexa. Itorobanua sacerdo­
tevi Dioso pijacuene petonacuenebavanapaenexa bajarapacarpabota. 
2  Itsa baja vereteta carpaboxaneto Diosojavabelia penavajëcabiabibo­
nexa, bajarapabo ënëtuatuajë yatuucutsiaya epatajërëtsiarena rurena 
ayaipapaëbërëpana. Bajarapaënëyatuucutsijava jumavereca, paënëtua­
tuajë pevënë Lugar Santo. Bajarajota nuta candelerovënëjava pitayota­
nucaenexa. Mesa ata nuta bajarajota. Bajarapamesajumata pejebinexa 

pan, papan ofrendacuenia rajutabiaba Diosojavabelia. 3  Bajara papapaë­
bërëpanacujinaereca, paënëtuatuajë, pevënë pijinia Lugar Santísimo, 
itsajota baitsi Dioso peponaponaenexa yatuucuta. 4 Bajarapaënëyatu
ucutsijava tuatuajëta, nuca orota pexanaejava, altarvënëjava. Bajara 
paaltarjumata jeba petuxujuvijavanë, inciensovënëjavanë, petajuitsi­
nexa. Bajarapaënëyatuucutsijava tuatuajëta boca baula, orota pexa­
naebaula. Bajarapabaula ënëtuatuajëta nuca orota pexanaebotellabë. 
Bajarapabotellabëta yanuca pexaejava, manávënëjava. Bajarapabaula ënë­
tuatuajëta bocanua Aarónpijinëmi pijanaeboyo. Bajarapanaeboyo bajaya­
ta Aarónpijinë: “Baxujuvare,” itsa jai, baxujuvatababiaba. Bajarapabaula 
ënëtuatuajëta bocabejenua ibopanabeje. Bajarapaibopanatabeje Dioso jivi 
pitavetsilivaisi najumeyaquinabuata. 5 Bajarapabaula matatsënëta anijanë­
beje pecorofeto pexainaenëbeje nucabeje. Bajaraponëbeje beángelnëbeje, 
jumapecataeya pexanaenëtsibeje. Bajaraponëbeje nutatsibeje Dioso pija­
penivenivenaecotia pitajëtsinexabeje. Bajaraponëbeje pecorofetota baula 
matatsënëcaranatanucabeje. Nexata pepo sacerdotenë caevai canacujitsia 
bajarapabaula jumatsicababiaba dajubinë pijanata. Pepo sacerdotenë baja­
rabaula itsa jumatsicababiaba, jamatabëjumai tsabiabitsi: “Dioso nacaita­
xutotsoniataena. Nacavecuaajibiaexanaena pibisiacuene vajaexanaeneco­
nimi,” jamatabëjai tsabiabi pepo sacerdotenë dajubinë pijanata baulajuma 
petsicababiabijavata. Itsiata aeconoxae apo necuenecaëjëpae patacatoya­
quinaponaenexa pajamatabëcuenelivaisi xainapona daxita bajaraxua.

6  Bajarapacuenia bajayata Diosojavabelia penavajëcabiabibonexa, 
vereteta Dioso pijacarpaboxaneto. Nexata sacerdotevi joneyabiaba daxi­
tamatacabi canacujitsia bajarapabojavabelia. Bajarapabo pënëyatuucu­
tsijava penamataxainaeënëtuatuajëtatsina, sacerdotevi jinavanapabiaba. 
Sacerdotevi joneyabiaba penacuenebinexa Dioso pijacuene petonajumeco­
patsicueniatsi. 7 Nexata bajarapabo pënëyatuucutsijava penamataxainaeë­
nëtuatuajëtsina cujinaereca, paënëtuatuajëjavabereca, sacerdotevi pepo 
penamatacaitorobinë caenë joneyabiaba. Bajarapacuenia joneyabiaba 
caeto caevai canacujitsia. Itsa joneyabiaba, cajoneyabiaba dajubi pijana. 
Bajarapajanata sacerdotevi pepo penamatacaitorobinë jumatsicababiaba 
bajarapabaula. Bajarapacuenia exanabiaba bajarapajana ofrendacuenia 
perajutsinexa Diosojavabelia. Bajarapacuenia exanabiaba pibisiacuene 
pexanaeneconi Dioso pevecuaajibiaexanaenexatsi. Bajarapacuenia exa­
nabiaba daxita itsamonae xua pibisiacuene exanae ata, itsiata apo nacue­
neyapëtae, Dioso pevecuaajibiaexanaenexatsi. 8  Espíritu Santo pejamata­
bëcueneta nacayapëtaeyaexana mapacueneje. Pamatacabi abaxë Dioso 
pijacarpaboxaneto piapiapapaëbërëpanaxanetota ënëtuatuajë yatuucuta­
rurena, sacerdotevi Dioso pijacuene tonacuenebavanapa bajarapacarpa­
boxanetota. Bajarapamatacabi Dioso apo tocopatsi jivi pejonenexa Lugar 
Santísimojavabelia pijacuata pevajëtsinexa Diosojavabelia. Bajaraxua 

vajayapëtaenexa Espíritu Santo pejamatabëcueneta nacayapëtaeyaexa­
na. 9 Bajaraxua bajayata sacerdotevi exana comparacióncuenia ajena 
mapamatacabijavaberenaje vajanacayapëtaeyaexanaenexa bajaraxua 
yabara. Jivi dajubi beyabiaba ofrendacuenia bajarapavi perajutsinexa 
Diosojavabelia. Vaxaitsi baja yapëtanetsi mapacueneje. Bajarapacuenia 
jivi exanae ata, nacueratabiaba. Tsipaji jivi dajubinëvi ofrendacuenia raju­
tabiabi ata Diosojavabelia, tsiteca pijaperujujamatabëcuene xainavanapa. 
10 Paperujulivaisimi bajayata Dioso Moiséspijinëta najumecopata, jivi apo 
itorobitsi penajamatabëcuenexaniavaetsinexa. Biji rajane saya itorobatsi 
pexaejavanexa xaniavaetsia pevetsinexa, piapaeranexa ata xaniavaetsia 
pevetsinexa, xaniavaetsia penaperabëquiatsinexanua. Bajarapacuenia 
itorobatsi bajarapalivaisimi pejumecovënëtavanapaenexa abaxë Cristo 
pepatsivajënaeyatsica. Nexata Cristo pepatsicujinaetsica, Dioso jane baja 
bajarapalivaisimi pevereverecaeyaexanaenexa pejanalivaisita.

11 Capanepaeya baja pata Cristo, pepo sacerdotenë. Bajaraponë vaja­
nacatocuaicuaijainënexa Diosojavabelia daxitamatacabijavabeliane­
xa. Aeconoxae baja Cristo pexaniacuene nacatoexana. Cristo baja pona 
athëbëabetsia, Dioso pepo pijaboyabetsia. Bajarapabo bitso pexaniabo 
mapanacuata jivi pexanaebo matatoxenetsia. Dioso saicaya pexanaebo. 
12  Bajarabetsia Cristo itsa junua bajarapabotatsia, caecueneta junua baja­
rapaboënëalia, Lugar Santísimojavabelia, itsajota baitsi Dioso peponapo­
naenexa yatuucuta. Cristo itsa junua, apo cajone chivojana, becerrojana 
ata. Biji rajane Cristo najanacajunua daxitajivinexa. Nexata baja caecuenia 
nacaneconimatamota daxitamatacabijavabelianexa Dioso vajanacacapa­
nepaenexa. 13 Xaniajai. Bajayata Israelpijinë pemomoxi itsa naneconita 
Diosojavabelia, abaxë apo tocopatabiabitsi penajonenexa Diosojavabelia 
penavajëcabiabibojavabelia. Nexata Israelpijinë pemomoxi copiaya mata­
tsicababiabatsi chivojanata, torojanata ata. Becerrami altarvënëjavajumata 
petajuitsiipumana ata tsimataothoothotabiabatsi. Nexata jane baja xuacu­
jinae tocopatabiabatsi icatsia penajonenexa Diosojavabelia penavajëcabia­
bibojavabelia. 14 Bajarapacuenia bajayata Dioso tocopatatsi dajubinë pijana 
pejamatabëcueneta Israelpijinë pemomoxi pejonenexa Diosojavabelia 
penavajëcabiabibojavabelia. Dajubinë pijana matatoxenetsia Cristo bitso 
caëjëpatsi vajanacayavenonaenexa Dioso pexënatoxae. Espíritu Santo, apo 
pevereverecaenë daxitamatacabijavabelianexa, Cristo yavenonatsi. Nexata 
Cristo nacopata pebeyaxuabinexatsi vajanacasivatëpaenexa. Cristo cajena 
caeto ata pibisiacuene apo exanae. Nexata Cristo pijanata nacavecuaaji­
biaexana baja pibisiacuene vajaexanaeneconimi. Bajarapaneconi yabara 
picani Diosovecua vajanaxuabiviminexa. Bajarapacuenia Cristo vajanaca­
toexanaexae, tonacuenebavanapatsi piasaëtsaponaponaenë Dioso.

15 Nexata Jesucristo pejamatabëcueneta nacavecuaajibiaexana baja 
vajaneconimi. Nexata baja aneconijibia Dioso nacatane. Bajaraxuata 

daxita pamonae Dioso junatatsi, rajutsianatsi matacabi apo pevereve­
recaejava, pacuenia baja Dioso najumecapanepaeya jumaitsi peraju­
tsinexatsi. Cristo itsa nacasivatëpa, nacaneconimatamota baja. Nexata 
nacavecuaajibiaexana daxita paneconimi xainatsi itsa abaxë jumecovë­
nëtavanapatsi copiaya palivaisimi Dioso Moiséspijinëta najumecopata. 
16-17 Itsajivi petëpaevajënae, yaquina pecobecovë yabara. Bajarapajivi itsa 
tëpa, pijamonae pevënamuto penatsicobetsanaenexa. Nexata yaquina 
pacuenia caejivi canacujitsia pitaponaejitsia. Itsiata baitsi jane abaxë itsa 
asaë tsaponaponae pecobecovë pexainaejivi, ajumematamobi abaxë baja­
rapalivaisi. Matapania baja itsa tëpa pecobecovë pexainaejivi, jumenama­
tamota jane baja bajarapalivaisi. Nexata jane baja xanepana pijamonae 
penatsicobetsanaenexa pacuenia petëpaejivi yaquina petëpaevajënaeya 
pecobecovë yabara. 18  Bajara pijinia itsi paperujulivaisimi bajayata Dioso 
Moiséspijinëta najumecopata Israelpijinë pemomoxi pejumecovënëtsi­
nexa. Jumenamatamotapona Israelpijinë pemomoxi dajubi pebeyabiabi­
xae ofrendacuenia bajarapavi perajutsinexa Diosojavabelia. 19 Bajayata 
Moiséspijinë copiaya tsipaeba daxitajivijavabelia daxitajivi bajarapali­
vaisi pejumecovënëtavanapaenexa. Nexata Moiséspijinë pita hisopovë­
në naeboxi pepacëtetsicunuyo petsobialanamaëtota. Bajaraxuacujinae 
bajarapacunuyo Moiséspijinë jabuta merata, becerrojanata, chivojana­
tanua, peyajavamatajërëabijanarata. Nexata Moiséspijinë tsimatatsicaba 
pabaxutota itanerubena palivaisi Dioso najumecopata Moiséspijinëta. 
Bajaraxuacujinae Moiséspijinë daxitajivi tsimatatsicabapona. 20 Nexata 
Moiséspijinë jumaitsi jivijavabelia: “Mara pacuenia pacamatatsicabatsije. 
Nexata patacamatatsicabixae, xaniavaetsia jane baja Dioso pajumecovë­
nëtavanapaename. Nexata pacuenia Dioso najumecapanepaeya pacaju­
maitsi, pacatocopiapatsiana,” jai Moiséspijinë jivijavabelia. 21-22  Bajaraxua
cujinae icatsia Moiséspijinë tsicabanajaenajaeba Diosojavabelia penavajë­
cabiabibo ënëtuatuajë. Xuanë bajarapabo ënëtuatuajëta xaina pecanacue­
nebinexa Dioso pijacuene, daxita bajaraxuanë yajavatsicabanajaenajaeba. 
Bajarapacuenia pexanaenexa itoroba baja cajena Dioso Moiséspijinëta 
penajumecopatsilivaisimita. Itoroba dajubinë pijanata daxitacuene petsi­
cabinexa, petsicabicujinae Dioso axuirajibia petaenexa daxita bajaraxua­
në, jivi ata Dioso aneconijibia petaenexa. Tsipaji jivi pibisiacuene pexa­
naeneconi yabara, acuenebi Dioso aneconijibia petaenexatsi. Matapania 
dajubinë itsa beyaxuaba, pijanata itsa matatsicabatsi, Dioso jane baja 
aneconijibia tanetsi.

Pacuenia Cristo nacopata pebeyaxuabinexatsi mapanacuapijivi 
pijaneconi pevecuaajibiaexanaenexa yabara pelivaisi

23  Diosojavabelia penavajëcabiabibota, xuabeje xaina pecanacue­
nebinexa Dioso pijacuene, dajubinë pijanata bajayata Moiséspijinë 

tsicabanajaenajaeba. Bajarapacuenia Moiséspijinë itsa exana, tajëvelia 
comparacióncuenia itajëtapona jivi peyapëtaenexa itsamatacabijavabe­
lia Cristo pesivatëpaejavanexa mapanacuapijivi. Cristo dajubinë pijanata 
apo tsicabanajaenajaebi Diosojavabelia penavajëcabiabibo ënëtuatua­
jë. Biji rajane Cristo nacopata pebeyaxuabinexatsi. Nexata Cristo pijana 
pejamatabëcueneta, mapanacuapijivi pibisiacuene pexanaeneconi, Dioso 
baja vecuaajibiaexanatsi. Cristo cajena bitso jananamatamota Dioso 
pitabarata, dajubinë pejana matatoxenetsia. 24 Cristo baja cajena vajana­
casivatëpaecujinae, athëbëabetsia pona. Aeconoxae baja Cristo athëbë­
tatsia eca, paxa Dioso pemuxuneneta, vajanacatocuaicuaijaitsecaenexa 
Diosojavabelia. Nexata Dioso pepo pijabotatsia Cristo nacatocuaicuaijai 
tsaponae. Bajarapabo apo pexanaebo itsajivi ata. Apo bemapanacuapijibo. 
Tsipaji pacarpaboxaneto mapanacuata jivi exana Diosojavabelia penava­
jëcabiabibonexa, bajarapabo saya cuenecataeya exana pacuenia athëbë­
tatsia Dioso pepo pijabo itsi. 25 Sacerdotevi pepo penamatacaitorobinë, 
bajaraponë judíonë. Caevai canacujitsia cajoneyabiaba dajubinë pijana 
Lugar Santísimovënëjavabelia, itsajota baitsi Dioso peponaponaenexa 
yatuucuta. Itsiata baitsi jane Cristo bajarapacuenia apo exanabiabi caevai 
canacujitsia. Caeto penacopatsicujinae pebeyaxuabinexatsi vajanacasiva­
tëpaenexa, icatsia baja pematatsënëa apo nacopatsi petëpaenexa. 26  Dioso 
mapanacuaje pexanaejavaveliacujinae, Dioso itsa tocopatsipa Cristo jivi 
pesivatëpaponaenexa caevai canacujitsia, nexata Cristo bitso anijatonë 
jivi pijaneconi yabara sivatëpaponaejitsipa. Itsiata baitsi jane Cristo caeto 
petëpaecujinae, icatsia baja apo tëpae. Itsa baja copiarucaejitsia perujuli­
vaisimi, Cristo naexana mapanacuataje. Nexata caeto nacopata pebeya­
xuabinexatsi vajanacasivatëpaenexa, pibisiacuene vajaexanaeneconimi 
vajanacavecuaajibiaexanaenexa. 27 Bajara pijinia pacuenia vaxaitsi ata 
caeto tëpaponaenatsi. Bajaraxuacujinae jane baja Dioso naneconitsiae­
xanaponaena daxita pamonae pijaneconi pexainaevi. 28  Bajara pijinia 
pacuenia Cristo caeto nacopata pebeyaxuabinexatsi vajanacasivatëpaene­
xa, ayaibitsaëtoxanetotsi pibisiacuene vajaexanaeneconi vajanacavecuaa­
jibiaexanaenexa. Bajaraxuacujinae Cristo baja athëbëabetsia pona. Icatsia 
patsianica cotocaevijava. Itsiata baitsi jane baja icatsia apo nacasivatëpae 
tsane pibisiacuene vajaexanaeneconi yabara. Saya baja nacasivapatsiani­
ca vajavajënaeevetavanapaevi vajanacacaponaenexa athëbëabetsia.

10 �1 Palivaisi bajayata Dioso Moiséspijinëta najumecopata, baja­
rapalivaisi saya Dioso najumecopata tajëvelia vajayapëtaene­

xa papexaniacuene aeconoxae Cristo nacatoexana. Pacuenia jumaitsi 
Dioso Moiséspijinëta penajumecopatsilivaisi, sacerdotevi exanabiaba 
Cristo pepatsivajënaeyatsica. Caevai canacujitsia dajubinë beyaxuaba­
biaba ofrendacuenia pevi perajutsinexa Diosojavabelia, pibisiacuene 
pexanaeneconi Dioso pevecuaajibiaexanaenexatsi. Itsiata baitsi jane 

bajarapacuenia exanabiabi ata, pepacuene apo jamatabëcuenexaniavae­
tsitsi. 2  Pacuenia bajayata itorobatsi Dioso Moiséspijinëta penajumecopa­
tsilivaisi, sacerdotevi exanabiaba. Dajubinë beyaxuababiaba ofrendacue­
nia pevi perajutsinexa Diosojavabelia. Bajarapacuenia pexanabiabixae, 
pepacuene Dioso itsa vecuaajibiaexanaejitsipatsi pibisiacuene pexanaene­
coni, nexata bajarapamonae apo yanajamatabëxainae tsipae pijaneconi. 
Nexata baja itsa aneconijibi tsipae, pematatsënëa dajubinë apo beyaxua­
babiabi tsipae ofrendacuenia pevi perajutsinexa Diosojavabelia pijaneco­
ni yabara. Caeto saya ofrenda rajutsipa Diosojavabelia. 3  Bajarapacuenia 
dajubinë caevai canacujitsia beyaxuababiabi ata ofrendacuenia pevi pera­
jutsinexa Diosojavabelia, itsiata jivi jamatabëcuenebarëyaya apo jinava­
napae. Biji rajane bajarapacuenia exanabiabi ata, pevajënaeyabelia tsiteca 
yanajamatabëxainapona pijaneconi. 4 Bajarapacuenia beyaxuababiabi ata 
toro, chivo ata, bajarapajana apo caëjëpaetsi jivi pijaneconi pepacuene 
pevecuaajibiaexanaenexatsi.

5 Bajaraxuata Cristo pepatsicujinaetsica mapanacuayabetsicaje, paxa 
Diosojavabelia jumaitsi mapacueniaje:

Apo jitsipaemë xamë xua jivi carajutabiaba ofrendacuenia. 
Apo jitsipaemënua dajubinë ata pebeyaxuababiabijava 
pevi pecarajutsinexa ofrendacuenia. Bajaraxuata xanë 
nitorobimica pacuenia banaexana mapanacuapijivi, 
tanaexanaenexa mapanacuata, mapanacuapijivi tasivatëpaenexa 
pijaneconi yabara. 6  Jivi picani dajubinë beyaxuababiaba 
ofrendacuenia pevi pecarajutabiabinexa, altarvënëjavajumata 
pecatotajuitsinexa. Jamatabëjumai tsabiabi bajarapamonae: 
“Tajaneconi Dioso nevecuaajibiaexanaena mapacuenia itsa 
exanaenajëje,” jamatabëjai tsabiabi. Itsiata baitsi jane apo 
sivajamatabëcuenebarëyamë bajaraxua yabara. 7 Bajara jane 
manucajëje pacuenia jitsipame tacatoexanaenexa, pacuenia 
nijumelivaisibaxutota tajëvelia jumaitsi xanë yabara, 
tasivatëpaenexa nijajivi,

jai Cristo paxa Diosojavabelia.
8  Nexata bajarapacuenia Cristo pejumaitsixae, aeconoxae baja vaxaitsi 

yapëtanetsi mapacueneje. Dioso aeconoxae apo sivajamatabëcuenebarëya 
jivi dajubinë pebeyaxuababiabijava ofrendacuenia pevi perajutabiabinexa 
Diosojavabelia. 9 Icatsia Cristo jumaitsi paxa Diosojavabelia mapacuenia­
je: “Bajara jane manucajëje pacuenia jitsipame tacatoexanaenexa,” jai 
Cristo. Cristo baja mapanacuapijivi pibisiacuene pexanaeneconi yaba­
ra sivatëpa cruzata pacuenia paxa Dioso itorobatsi. Nexata sacerdotevi 
dajubinë pebeyaxuababiabijava ofrendacuenia pevi perajutabiabinexa 
Diosojavabelia, Cristo baja copiarucaeyaexana. 10 Pacuenia Dioso toji­
tsipatsi, Jesucristo nacopata pebeyaxuabinexatsi vajanacasivatëpaenexa 

cruzata. Bajarapacuenia Jesucristo nacasivatëpa vajanacavecuaajibiaexa­
naenexa pibisiacuene vajaexanaeneconimi. Caeto baja Jesucristo nacasi­
vatëpa daxita mapanacuapijivitsije.

11 Caematacabi canacujitsia picani sacerdotevi nubenabiaba altarvënëja­
va muxuneneta, dajubinë itsa beyaxuaba, ofrendacuenia pevi perajutabia­
binexa Diosojavabelia. Itsiata baitsi jane bajarapacuenia exanabiabi ata, 
Dioso pepacuene apo vecuaajibiaexanaetsi pibisiacuene pexanaeneconi. 
12  Jesucristo baja cajena nacopata pebeyaxuabinexatsi, vajanacaneconima­
tamotsinexa pibisiacuene vajaexanaeneconimi. Caeto baja Jesucristo tëpa 
pibisiacuene vajaexanaeneconi vajanacaneconimatamotsinexa daxitamata­
cabijavabelianexa. Bajaraxuacujinae Jesucristo athëbëtatsia eca, paxa Dioso 
pemuxuneneta, penajuaevetsinexabeje daxitacuene. 13 Cristo abaxë aecono­
xae athëbëtatsia ecaya. Jamatabëcueneevetecaya abaxë pijavajabitsaë paxa 
Dioso petojamatabëcueneamoneyabinexatsi. Nexata Jesús pijavajabitsaëmi 
ata pacuenia itoroba, pejumecovënëtsinexatsi. 14 Caeto baja Cristo nacopata 
vajanacasivatëpaenexa. Nexata vaxaitsi, Cristo pelivaisi vajajumecovënëta­
vanapaevi, Cristo pejamatabëcueneta Dioso nacavecuaajibiaexana pibisia­
cuene vajaexanaeneconimi daxitamatacabijavabelianexa. 15 Cristo baja caje­
na caeto vajanacasivatëpaejavanexa daxitamatacabijavabelianexa, Espíritu 
Santo tajëvelia nacayapëtaeyaexana. Espíritu Santo tajëvelia nacayapëtae­
yaexana pexaniajaicuene, xua baja aeconoxae Cristo nacatoexana. Tsipaji 
baja cajena Dioso pejumelivaisibaxutota tajëvelia jumaitsi mapacueniaje:
	 16	Najumecapanepaeya tajajivi yabara pejanalivaisi itsamatacabi 

jumaitsinë tsane mapacueniaje: “Caejivi canacujitsia 
pejamatabëëthëtota yapëtaeyaexanaponaponaenajë 
pacuenia netojinavanapaejitsia. Nexata bajarapamonae 
pejamatabëëthëtojavavetsina jitsipaena tanejumecovënëtsinexa,”

jai Dioso.
17 Bajaraxuacujinae icatsia Dioso jumaitsi mapacueniaje:

Apo najamatabënapitsinë tsane itsamatacabijavabelia ata daxita 
papibisiacuene bajarapamonae exana,

jai Dioso tajëvelia pija- jivi yabara.
18  Nexata jane baja Cristo nacasivatëpa pibisiacuene vajaexanaeneco­

nimi Cristo pejamatabëcueneta Dioso vajanacavecuaajibiaexanaenexa. 
Nexata baja pematatsënëa dajubinë apo beyaxuababiabi tsanetsi ofrenda­
cuenia pevi vajarajutabiabinexa Diosojavabelia, pibisiacuene vajaexanae­
neconi Dioso vajanacavecuaajibiaexanaenexa.

Pacuenia saya vajajamatabëcuene 
imoxoyotsijitsiatsi Dioso yabara pelivaisi

19 Tajamonae, Jesucristo baja vajanacasivatëpaexae, aecono­
xae baja Dioso nacatocopata ajunavijibia vajajonenexa Dioso 

pijanacuayabetsia. Nacatocopatanua bajarajotatsia vajajonenexa Lugar 
Santísimovënëjavabelia, itsajota baitsi Dioso ponapona. 20 Jesucristo 
nacatoexana pejananamuto vajaponaenexa athëbëabetsia, Dioso vaja­
nacarajutsinexa matacabi apo pevereverecaejava. Jesucristo baja itsa 
nacasivatëpa cruzata, nacasivatëpa vajapatsinexa Diosojavabetsia. 
21 Bajayata sacerdotevi toevetavanapa Dioso pijacarpaboxaneto. Bajara 
pijinia pacuenia aeconoxae Jesucristo, pepo sacerdotenë jane baja, 
nacaevetaponapona vaxaitsi vajanacatocuaicuaijainexa Diosojavabelia. 
22  Bajaraxuata vajajamatabëëthëtojavavetsina vajajamatabëcuene saya 
bimoxoyotatsi Dioso. Bëpënëa vajajamatabëcueneta Dioso yamaxëitojoro­
biaya apo bejumecovënëtsitsi. Tsipaji yapëtanetsi Dioso vajanacacapane­
paejavanexa. Bajarapacuenia Dioso nacacapanepaena tsipaji baja pibi­
siacuene vajaexanaeneconimi Dioso nacavecuaajibiaexana. Nexata baja 
nacaajamatabëcuene xuirajibiaexana Jesucristo vajanacasivatëpaexae. 
Vajanacabautisabijavata, nacaperabëquiatanua piaxuirajibimerata. 23  Va
javajënaeyabelia asaëyata copiaevetavanapaenatsi Dioso vajanacacapa­
nepaejavanexa. Bajarapacuenia asaëyata copiaevetavanapaenatsi Dioso 
jumeaebinejevatsi. Nexata itsamonaejavabelia navajunupaebabiabianatsi 
Dioso vajanacacapanepaejavanexa. Tsipaji baja pacuenia Dioso najume­
capanepaeya nacajumaitsi, xaniajai baja cajena. Dioso nacacapanepaena. 
24 Nexata vaxaitsi namataenetsia benayavenonatsi vajanajamatabëcuenei­
tajëtsinexa vajanasivacuene. Namataenetsianua pexaniacuene benatoexa­
nabiabatsi. 25 Itsamonae baja vaxaitsiyajuvënëvi copabapona penajoneya­
biabijava vajanacaetuatabiabibojavabelia. Vaxaitsi nexata bajarapamonae 
apo becuenejëpaetsi. Namataenetsia benajamatabëcueneasaëyaexanapo­
natsi. Aeconoxae baja bitsoyo biajamatabëcuenesaëtsi tsavanapae. Tsipaji 
baja imoxoyo pevajënae vajatuxanenë pepatsinexatsica.

26  Vaxaitsi tsiteca vajavajënaeyabelia pibisiacuene itsa exanaponaejitsi­
patsi, yapëtae atatsi Cristo vajanacasivatëpaejava, nexata nacatoacuenebi 
tsipae Dioso vajanacavecuaajibiaexanaenexa pibisiacuene vajaexanaene­
coni. 27 Bajarapacuenia vajavajënaeyabelia tsiteca pibisiacuene itsa exana­
ponaejitsipatsi, nexata saya copiaevetavanapaejitsipatsi pinijicuenia Dioso 
ëvajanacananeconitsia exanaejavanexa. Pamatacabi Dioso pijavajabitsaë 
naneconitsiaexanaena pinijiisotojavabelia peverebiabinexa, bajarapama­
tacabi vaxaitsi ata, bajarapamonae yajava, pinijicuenia Dioso nacayaja­
vananeconitsia exanaejitsipa. 28  Bajayata Dioso Moiséspijinëta najume­
copata jivi pejumecovënëtsinexa. Nexata pajivi apo jumecovënëtsi Dioso 
Moiséspijinëta penajumecopatsilivaisi, beyaxuabaponatsi. Anijajivibeje, 
acueyabi pajivibeje ata, itsa jumaitsi pibisiacuene pexanaejivi yabara: 
“Pataniji pepacuene pibisiacuene pexanaejava mapajivije,” itsa jai, nexata 
bajarapajivi apo itaxutotsoniataetsi. Beyaxuabatsi pibisiacuene pexanae­
neconi yabara. 29 Pacanaëjëre mapacueneje. Pajivi apo jumecovënëtsi 

Dioso Moiséspijinëta penajumecopatsilivaisi, naneconitsiaexanatsi. 
Nexata bajaraxua matatoxenetsia Dioso bitso naneconitsiaexanaenatsi 
pajivi copata pejumecovënëtsijava Dioso pexënato pesivatëpaejavatsi pija­
neconi yabara. Pajivi copata pejumecovënëtsijava Dioso pexënato pesiva­
tëpaejavatsi pijaneconi yabara, bajarapajivi tane Dioso pexënato pesi­
vatëpaejavatsi bepiamatamobicujiru. Apo canaëjëtsinua Espíritu Santo 
piasivajavatsi. 30 Yapëtanetsi baja cajena Dioso pejumaitsijava mapacue­
niaje: “Pamonae pibisiacuene exanapona itsamonaejavabelia, bajarapa­
monae xanë naneconitsiayaexanaenajë,” pejaijava. Jumaitsinua Dioso 
mapacueniaje: “Xanë Diosonënë, naneconitsiaexanaenajë tajajivi,” jai. 
31 Pajivi Dioso apo jumecovënëtsi, nexata Dioso itsa naneconitsiaexanae­
natsi, ¡bitso piayaicuene taeyaexanaenatsi piasaëtsaponaponaenë Dioso!

32  Panajamatabënapire pacuenia pajamatabëcueneitsimë tsavanapae 
pamatacabi ajena Cristo pajumecovënëtame. Bajarapamatacabi pajama­
tabëcuenesaëmë tsavanapae panejumecovënëtsijava vajatuxanenë peli­
vaisi, itsamonae pacabejiobiaexanae ata bajarapalivaisi yabara. 33  Paxa
mëyajuvënëvi baja cajena jivi ayaibitsaëto pitabarata itsamonae capoca­
ponatsi. Ayaicuenia baja cajena bejiobiaexanatsinua bajarapamonae pita­
barata. Nexata pijinia itsamonae paxamëyajuvënëvi bitso sivanajamata­
bëxaina bajarapacuenia papecayajuvënëbejiobia exanaexaetsi. 34  Paxamë 
paitaxutotsoniataneme pamonae jebatsi penaneconitsivi pejebabiabibota 
Dioso pejumelivaisi yabara. Paxamë itsamonae pacavecuanotsi ata pani­
jairanëmi, panecobecovëjavaximi yajava, itsiata paxamë pajamatabë­
cuenebarëyamë. Bajarapacuenia pajamatabëcuenebarëyamë tsipaji baja 
payapëtaneme xua athëbëtatsia paxainaejitsiamë. Bajaraxua mapana­
cuapijicuene matatoxenetsia bitso pexaniacuenejava. Tsipaji daxitama­
tacabijavabelianexa apo pevereverecaejavanexa. 35  Bajaraxuata pëtsa 
pacopabame panesivanajamatabëcuenecopatsijava Diosojavabelia pape­
cayavenonaenexa. Dioso cajena athëbëtatsia pacarajutsiana ayaicuene­
java panenajamatabëcuenecopatsixae bajaraponëjavabelia. 36  Bajayajebi 
ata panevajënaeyabelia paexanaponare pacuenia Dioso pacatojitsipa. 
Nexata xua yabara tajëvelia Dioso najumecapanepaeya jumaitsi pape­
carajutsinexa, bajaraxua Dioso pacarajutsiana. 37 Cristo icatsia pepa­
tsijavanexatsica yabara, Dioso pejumelivaisibaxutota tajëvelia jumaitsi 
mapacueniaje:

Bepijia patsianica ponë patsijitsiatsica. Apo cuenenajematsi tsane 
pepatsinexatsica. 38  Nexata pajivi Dioso aneconijibiatanetsi 
Diosojavabelia penajamatabëcuenecopataponaponaex
ae, bajarapajivi xainaena matacabi apo pevereverecaejava. 
Itsiata baitsi jane pajivi nevecuanaviata pecovëyabelia, apo 
sivajamatabëcuenebarëyanë tsane,

jai Dioso pejumelivaisibaxutota.

39 Itsiata baitsi jane vaxaitsi vajacovëyabelia Diosovecua apo naviabi 
tsanetsi Diosovecua vajanaxuabiyaniva. Biji rajane vaxaitsi najamatabë­
cuenecopabatsi Diosojavabelia ëvajanacacapanepaejavabelianexa.

Pacuenia Dioso pejumecovënëtsivi apo jumeaebi xua 
Dioso najumecapanepaeya jumaitsi yabara pelivaisi

11 �1 Itsa pepacuene vaxaitsi xaniavaetsia najamatabëcuenecopa­
tatsi Diosojavabelia, nexata najamatabëxainatsi mapacueniaje: 

“Abaxë daxitacuene apo copiapatsi ata, xua yabara Dioso najumecapa­
nepaeya jumaitsi, itsiata yapëtaniji pexaniajaicuene. Pacuenia Dioso 
najumecapanepaeya jumaitsi, xaniajai baja cajena. Pepacuene Dioso 
exanaena,” jamatabëjaitsi. 2  Bajayata vajasalinaivimi jumecovënëta 
Dioso. Nexata bajarapamonaemi jamatabëjumaitsi tsabiabi: “Pacuenia 
Dioso najumecapanepaeya jumaitsi, pepacuene neyavenonaena,” jama­
tabëjai tsabiabi. Bajaraxuata bajarapamonaemi yabara Dioso jumaitsi: 
“Sivajamatabëcuenebarëyanë,” jai.

3  Vaxaitsi ata jumecovënëtatsi Dioso. Nexata yapëtanetsi pexaniajai­
cuene mapacuenia pejumaitsilivaisije: “Dioso baja cajena nacua exana 
daxitacuene yajava. Dioso saya pijumeta daxitacuene exana. Daxita xua 
aeconoxae vajaitaxutota tanetsi, Dioso baja cajena exana. Abaxë pama­
tacabi ajibi itsacuenejavayo ata mapanacuataje, Dioso baja cajena exana 
daxitacuene,” pejailivaisi yapëtanetsi pexaniajaicuene.

4 Bajayatami Abelpijinë najamatabëcuenecopata Diosojavabelia. 
Abelpijinë jumecovënëta pacuenia Dioso itorobatsi. Nexata Abelpijinë 
dajubinë beyaxuaba. Nexata ofrendacuenia pevi rajuta Diosojavabelia. 
Dioso nexata sivajamatabëcuenebarëyatsi. Abelpijinë pijinia pematapiji­
nëmi, Caínpijinë, apo jumecovënëtsi pacuenia Dioso itorobatsi. Saicaya 
pijinia itsaviriajava ofrendacuenia rajuta Diosojavabelia. Dioso nexata 
apo sivajamatabëcuenebarëyatsi Caínpijinë. Nexata Abelpijinë bajayatami 
baja tëpae ata, itsiata mapamatacabijavaberena ataje vënëlivaisitaepona­
tsi Dioso pejumecovënëtsijava. Nexata baja vaxaitsi yapëtanetsi, vaxaitsi 
ata Dioso itsa jumecovënëtatsi, Dioso vajanacasivabarëyajavanexa.

5 Bajayata Enocpijinë ata najamatabëcuenecopata Diosojavabelia. 
Bajaraxuata apo tëpaenejeva Dioso caponatsi athëbëabetsia. Jemata pita­
jarabatsi. Nexata itsamonae jaitsi atatsi, itsiata apo caxitajarabitsi. Dioso 
pejumelivaisibaxutota jumaitsi pacuenia Enocpijinë Dioso pepitsivajënae­
yatsi, Dioso sivajamatabëcuenebarëyatsi. 6  Pajivi apo najamatabëcueneco­
patsi Diosojavabelia, bajarapajivi yabara Dioso apo jamatabëcuenebarëya. 
Pajivi najamatabëcuenecopatsijitsia Diosojavabelia, bajarapajivi copiaya 
bejamatabëjumaitsi mapacueniaje: “Xaniajai tsaena baja. Dioso ponapo­
na. Bajaraponë jivi pitaxutotsoniataenë. Nexata pamonae asaëyata vajëta 
Diosojavabelia pibisiacuene pexanaeneconi pevecuaajibiaexanaenexatsi, 

bajarapamonae pijaneconi Dioso vecuaajibiaexanatsi,” bejamatabëjai 
copiaya.

7 Bajayata Noépijinëmi ata najamatabëcuenecopata Diosojavabelia. 
Nexata Noépijinëmijavabelia tajëvelia Dioso jumaitsi pacuenia mapai­
raje Dioso bubutsiaexanaejitsia. Nexata Noépijinëmi abaxë apo tae ata 
mapairaje pebubutsijava, itsiata jumecovënëta pacuenia Dioso jumai­
tsi. Nexata baja pinijibarcoxaneto exana pebarëpanepaenexa pijamonae 
mapaira pebubutsijavavecuaje. Bajarapacuenia Noépijinëmi pijamo­
nae pebarëjumecovënëtsixae Dioso, nexata Dioso aneconijibia tanetsi. 
Bajarapamatacabi daxita mapanacuapijivimi apo jumecovënëtsi Dioso. 
Caenë Noépijinë pijamonae barëjumecovënëta Dioso. Nexata daxita 
pamonaemi apo jumecovënëtsi Dioso, nayapëtane bitso penaneconitsijava 
Diosojavabelia.

8  Bajayata Abrahampijinëmi ata najamatabëcuenecopata 
Diosojavabelia. Nexata Dioso itsa itorobatsi Abrahampijinë pevecuapitsa­
paenexa pijanacuami, jumecovënëta. Nexata baja Abrahampijinë pona 
itsanacuayabelia. Panacua Dioso rajutsiapaebatsi, bajarapanacuayabelia 
pona. Abrahampijinë abaxë apo natsivajënaeyapëtae ata panacuaya­
belia patsijitsia, itsiata vecuapitsapa pijanacuami Dioso pitorobixaetsi. 
9 Panacuata Abrahampijinë Dioso patsiaexanatsi, bajarapanacuata itsia­
ta Abrahampijinë pepo pijabo apo exanae. Carpabota saya ponapona. 
Becaematacabibejenexa saya pepatsinëcuenia carpabota Abrahampijinë 
ponapona. Itsiata bajayajebi bajarapanacuata carpabota ponapona. 
Abrahampijinë pexënato ata, Isaacpijinë, bajarapaira Dioso rajutsiapae­
bi atatsi, itsiata Isaacpijinë ata carpabota ponapona. Bajara icatsia itsi 
Isaacpijinë pexënato ata, Jacobpijinë, Abrahampijinë jane baja pemomo. 
Jacobpijinë bajarapaira Dioso rajutsiapaebi atatsi, itsiata Jacobpijinë ata 
carpabota ponapona. 10 Bajarapacuenia Abrahampijinë bajayajebi car­
pabota saya ponapona. Tsipaji abaxë vajënaeevetaponapona pecaponae­
nexatsi athëbëabetsia, Dioso pexanaetomarabetsia, apo pevereverecae­
tomarabetsia, daxitamatacabijavabelianexa jane baja peponaponaenexa 
bajarapatomaratatsia.

11 Bajayata Abrahampijinë pijava pevënë Sara. Bajarapovami ata 
najamatabëcuenecopata Diosojavabelia. Bajarapova mavecova picani. 
Nexata bitso pepua perujuva ata, itsiata Dioso caëjëpaeyaexanatsi pexë­
nato pexainaenexa. Jumecovënëta pacuenia Dioso najumecapanepaeya 
jumaitsitsi pexënato pexainaenexa. Bajaraxuata xaina pexënatonëyo. 
12  Bajarapacuenia Abrahampijinë bitso pepua perujunë ata, pexënato 
xaina. Nexata Abrahampijinë pevënamuto pemomoxibitsaëto baja tsa­
ponae. Athëbëtatsia, itaboxota, bitso navita tulupu. Mapanacuata piji­
nia tajetabota bitso navita tajetaboatsapërë. Nexata acuenebi itsajivi ata 
penamataëjëtsicapanepaenexa tulupu, tajetaboatsapërë ata. Bajara pijinia 

itsaponae Abrahampijinë pemomoxi. Bitso cajena Abrahampijinë pemo­
moxi navita.

13  Daxita pamonaemi bajayata Dioso jumecovënëta, tëpa baja. 
Bajarapamonaemi xua yabara Dioso najumecapanepaeya jumaitsitsi 
perajutsinexatsi, pitsinejeva tëpa baja. Abaxë apo tocopiapatsi atatsi xua 
yabara Dioso najumecapanepaeya jumaitsitsi perajutsinexatsi, itsiata 
sivajamatabëcuenebarëya bajarapamonaemi. Jamatabëjumai tsabia­
bi mapacueniaje: “Daxita pacuenia Dioso najumecapanepaeya jumai­
tsi, bajarapacuenia pepacuene Dioso exanaena,” jamatabëjai tsabiabi 
bajarapamonaemi. Bajarapamonaemi namataenetsia najumai tsabiabi: 
“Mara panacuataje pepacuene apo jinavanapaetsi tsane daxitamataca­
bijavabelianexa. Vaxaitsi saya caematacabibeje bevajanajinavanapaevi­
nexa. Bevajanapatsivi mapanacuataje,” najai tsabiabi bajarapamonaemi. 
14 Pamonaemi bajarapacuenia namataenetsia najumai tsabiabi, itsamonae 
tsitanajamatabëcueneitajëtavanapa. Bajarapamonaemi tsitanajamatabë­
cueneitajëtavanapa pevetavanapaejava athëbëabetsia Dioso pecaponaeja­
vanexatsi, bajarajotatsia jane baja pejinavanapaenexa daxitamatacabija­
vabelianexa. 15 Bajarapamonaemi apo najamatabëxainavanapae caevëalia 
icatsia penaviabinexa pijanacuamijavabelia. Itsa najamatabëxainaejitsipa 
caevëalia icatsia penaviabinexa pijanacuamijavabelia, nexata naviabijitsi­
pa. 16  Biji rajane bajarapamonaemi najamatabëxainavanapa peponaenexa 
athëbëabetsia. Tsipaji athëbëtatsia panacua, bitso pexanianacua, mapa­
nacua matatoxenetsia. Bajaraxuata bajarapamonaemi: “TajaDiosomë,” 
pejaijava Diosojavabelia, Dioso sivabarëyatsi. Vaxaitsi ata baja yapëtane­
tsi bajarapamonaemi Dioso pesivabarëyajavatsi. Tsipaji baja athëbëtatsia 
bajarapamonaemi Dioso toxaniavaetatsi pepo pijatomaranexa.

17-18  Copiaya Dioso tajëvelia najumecapanepaeya jumaitsi 
Abrahampijinëjavabelia. Abrahampijinë pexënato, Isaac, yabara Dioso 
jumaitsi mapacueniaje: “Nexënato Isaac xainaena pexi. Nexata nemomo­
xi xainaename,” jai Dioso. Bajaraxuacujinae icatsia Abrahampijinë Dioso 
itorobatsi penacoxibeyaxuabinexa picani. Bajarapacuenia Abrahampijinë 
Dioso itorobatsi penacoxibeyaxuabinexa picani saya pejamatabëcueneëjë­
tsinexatsi. Abrahampijinë Dioso itorobatsi penacoxibeyaxuabinexa ofren­
dacuenia perajutsinexa Diosojavabelia. Nexata baja picani Abrahampijinë 
jejai. Nacoxibeyaxuabijitsia picani. 19 Bajarapacuenia picani 
Abrahampijinë exanaejitsia Dioso pitorobicueniatsi. Tsipaji Abrahampijinë 
jamatabëjumaitsi: “Dioso baja cajena caëjëpatsi piasaëyaexanaenexa­
tsi taxënato icatsia piasaënexa,” jamatabëjai Abrahampijinë. Ajena baja 
picani Abrahampijinë nacoxicacuatsijitsia cusiupata penacoxibeyaxuabi­
nexa, nexata Abrahampijinë jamatabëjumaitsi: “Taxënato baja aecono­
xae tëpaena,” jamatabëjai. Nexata bajarapaepatota Abrahampijinë Dioso 
itavetatsi penacoxibeyaxuabiyaniva. Nexata baja itsiata Abrahampijinë 

apo nacoxibeyaxuabi. Nexata itsiata Abrahampijinë bepetëpaenë baja 
nacoxitane. Nexata bajaraxuacujinae icatsia Dioso bepetoasaëyaexanae­
nëtsi nacoxitane.

20 Bajayata Abrahampijinë pexënato ata, Isaacpijinë, najamatabë­
cuenecopata Diosojavabelia. Bajaraxuata Isaacpijinë itsa baja peru­
junë, pexënatobejejavabelia tajëvelia najumecapanepaeya jumaitsi: 
“Dioso pacayavenonabiabianabeje,” jai Isaacpijinë pexënatobejejavabe­
lia. Isaacpijinë pexënatobeje itsanë pevënë Jacob. Itsanë pevënë Esaú. 
Jacobpijinë itsavënë, Israel. 21 Nexata Jacobpijinë ata najamatabëcue­
necopata Diosojavabelia. Nexata baja pamatacabi Jacobpijinë perujunë, 
itsa baja nayapëtane petëpaejavanexa, bajarapamatacabi Diosojavabelia 
tovajëta pemomobeje Dioso peyavenonabiabinexatsibeje. Ponëbeje 
Jacobpijinë pemomobeje tovajëta Diosojavabelia, Josépijinë pexënatobe­
je. Bajarapacuenia Jacobpijinë itsa tovajëta Diosojavabelia, pemomobe­
je, caenë canacujitsia, tovajëtapona. Pecobenaeboupita saya Jacobpijinë 
nayaëtanucaeya vajëtanuca Diosojavabelia. 22  Bajayata Josépijinë ata 
najamatabëcuenecopata Diosojavabelia. Bajarapamatacabi Egipto nacua­
ta Josépijinë daxita pijamonae barëponapona, Israelpijinë pemomo­
xi. Nexata baja Josépijinë itsa nayapëtane petëpaejavanexa, tajëvelia 
vajunupaeba daxita Israelpijinë pemomoxi Dioso pejamatabëcueneta 
pecapitsapaejavanexatsi Egipto nacuavecua. Josépijinë petëpaevajënae, 
najumepuenetanua pijamonae pesicaponaenexatsi pamatacabi Dioso 
pejamatabëcueneta daxita Israelpijinë pemomoxi capitsapatsi Egipto 
nacuavecua.

23  Bajayata Moiséspijinë paxapijinë, penapijiva ata, tajëvelia yapëtane­
beje Dioso peyavenonaejavanexatsibeje. Nexata bajaraxuacujinae pexëna­
tonëyo xainabeje, Moisésnexa jane baja. Nexata matayatsia caponapona­
beje acueyabi pajuametobeje. Bajarapacuenia matayatsia caponaponabeje 
tsipaji bitso tsitapexanianëyotsibeje. Egiptonacua pepo pevetsinë itoroba 
picani daxita Israelpijinë pemomoxi penacoxibeyaxuabaponaenexa itsa 
tonaexanatsi pebinëyo. Itsiata bajarapajivibeje apo jumecovënëtsibeje 
penacoxibeyaxuabinexabeje. Tsipaji apo jumecujunavibeje. 24 Bajarax
uacujinae Moiséspijinë jane baja vitsatatsi Egiptonacua pepo pevetsinë 
pexënatoyo. Moiséspijinë bajarapova vitsatatsi bepexënatonëyocuenia. 
Moiséspijinë baja itsa penaveretsinë, yapëtane Dioso peyavenonaejava­
nexatsi. Nexata Moiséspijinë apo jitsipae Egiptonacua pepo pevetsinë 
bepemomocuenia petaenexatsi. 25 Nexata Moiséspijinë najamatabëcue­
neveretsia jamatabëjumaitsi: “Tajamonae, Israelpijinë pemomoxi, Dioso 
pijajivinexa. Nexata yavenonaenajë tajamonae. Egipto nacuapijivi nebe­
jiobiaexanae ata tsane, pacuenia tajamonae bejiobiaexanabiabatsi, itsiata 
yavenonaenajë,” jamatabëjai Moiséspijinë. Nexata baja Moiséspijinë 
Egiptonacua pevetsinë bepemomocuenia petaejavatsi itsa vecuapitsapa, 

copata baja pibisiajamatabëcuene, mapanacuapijijamatabëcuene. Tsipaji 
saya bajarapajamatabëcuene caeepatoyonexa jamatabëcuenebarëya. 
26  Moiséspijinë Dioso jumecovënëta pacuenia tajëvelia Dioso jumaitsi pija­
jivi pecapanepaenexa Egipto nacuavecua. Nexata Moiséspijinë tajëvelia 
jamatabëjumaitsi: “Itsamatacabi Cristo itsamonae bejiobiaexanaenatsi. 
Bajarapacuenia xanë ata Egipto nacuapijivi nebejiobiaexanaejitsia ata tsa­
ne, itsiata Dioso pejitsipaecuenia toexanaenajë. Tsipaji xua Dioso athëbë­
tatsia nerajutsijitsia, bajaraxua bitso pexaniacuene daxita Egipto nacua­
pijivi pexainaecuene matatoxenetsia,” jamatabëjai Moiséspijinajëvelia 
Dioso jumaitsi pijajivi pecapanepaenexa Egipto nacuavecua. Nexata 
Moiséspijinë tajëvelia jamatabëjumaitsi: “Itsamatacabi Cristo itsamonae 
bejiobiaexanaenatsë. 27 Nexata baja Moiséspijinë Egipto nacuavecua pitsa­
pa. Tsipaji najamatabëcuenecopata Diosojavabelia peyavenonaenexatsi. 
Egiptonacua pepo pevetsinë Moiséspijinë baraanaepanae atatsi, apo cuju­
navi. Pevajënaeyabelia ajamatabëcuenesaë tsanajetarucae pacuenia Dioso 
itorobatsi pexanaenexa. Moiséspijinë baja apo naviatsi pecovëyabelia. 
Tsipaji abaxë Moiséspijinë apo tae ata Dioso, itsiata yapëtane Dioso bitso 
piasaënëcuene Egiptonacua pepo pevetsinë matatoxenetsia.

28  Moiséspijinë Dioso peyavenonaenexatsi, tajëvelia najamatabëcueneco­
pata Diosojavabelia. Bajaraxuata pamatacabi Moiséspijinë pijamonae barë­
pitsapa Egipto nacuavecua, ayaicuenia Dioso yavenonatsi pijamonae peba­
rëpanepaenexa. Bajaraxuata Moiséspijinë pacuenia Dioso itorobatsi, juya 
daxita pijamonae itoroba. Moiséspijinë pijamonaejavabelia jumaitsi mapa­
cueniaje: “Daxita paxamë, pacaebopijivimë canacujitsia, pabename ovejaxi, 
pejanapebitoxi. Nexata panijabobaupanë, caebaupa canacujitsia, pamuxu­
nenetsicabianame ovejajanata. Nexata ajena, pameravi, ángelnë najeta­
rucae ata tsane peverebiabinexa pebinacuetoxi, matapijinacuetoxi, itsiata 
apo pacoxitëpaemë tsane,” jai Moiséspijinë pijamonaejavabelia. Nexata 
Moiséspijinë pijamonae pijabobaupanë, caebaupa canacujitsia, tsicaba ove­
jajanata. Nexata ángelnë najetarucae ata peverebiabinexa pebinacuetoxi, 
matapijinacuetoxi, itsiata Moiséspijinë pijamonae apo coxitëpae. 29 Bajayata 
pamatacabi Moiséspijinë pijamonae barëpitsapa Egipto nacuaverena, Egipto 
nacuapijivi picani barajinatsi pebeyejebinexatsi. Nexata bajarapamata­
cabi Moiséspijinë pijamonae barënajamatabëcuenecopata Diosojavabelia 
peyavenonaenexatsi. Nexata ayaicuenia Dioso yavenonatsi. Bajarapamonae 
Dioso pejamatabëcueneta nicaba Rojovënë manuamenemaxërana tuatua­
jëalia. Dioso pejamatabëcueneta benamutocuenia totseviaexanaxualiatsi. 
Nexata jane baja Egipto nacuapijivi, pamonae jane baja picani barajinatsi 
pebeyejebinexatsi, nanicabarubenapona. Ajena baja epatota najetarubena, 
mera baja icatsia avajubua tsaxuabi. Bubuna baja nexata Egipto nacuapijivi.

30 Bajayata Jericó tomarapijivi piaitayaëibopanaxaneto exana pijato­
mara matatoyorotsia penayajivicaranatsinexa pijavajabitsaëvecua. Bajara 

payacaranatsijavaxaneto mataropotsia catsanaruba ibopananë. Bajaraxua 
athëbëabetsia apia pacuenia pinijinaejavaxaneto apia. Nexata Israelpijinë 
pemomoxi vajabitsaë pexanaevajënaeya Jericó tomarapijivijavabelia, 
tajëvelia najamatabëcuenecopaba Diosojavabelia peyavenonaenexa­
tsi. Israelpijinë pemomoxi itsa pata Jericó tomarata, jinavanapa bajara 
payacaranatsijavaxaneto jumavelia. Nexata jane baja vajabitsaë exana 
Jericó tomarapijivijavabelia. Israelpijinë pemomoxi Dioso pitorobicue­
niatsi Jericótomara matatoyorotsia najetarubena seis xuabeje. Seis baitsi 
baja pijinia pamatacabibeje. Nexata jane baja siete matacabita, caema­
tacabita, matatoyorotsia najetarubena siete xuabeje. Nexata jane baja 
siete matacabita bajarapayacaranatsijavaxanetomi jopaica. 31 Bajayata 
Rahabpijiva, Jericó tomarata peponaponaeva, pibisiacuene pevitota 
pexanabiabiva ata, marapijivimi Dioso verebiabatsi. Itsiata baitsi jane 
Rahabpijiva bajarapamonae apo yajavatëpae. Tsipaji pexaniacuene exana. 
Dioso pejamatabëcueneta Jericó tomarapijivimi peverebiabivajënaetsi, 
Israelpijinë pemomobeje yaenebabeje Jericó tomarapijivi. Bajarapacuenia 
yaenebabeje vajabitsaë jane baja pexanaenexa Jericó tomarapijivijava­
belia. Bajarapamatacabi Rahabpijiva xaniavaetsia copiapita Israelpijinë 
pemomobeje. Bajaraxuata Jericó tomarapijivimi Dioso verebiabi atatsi, 
Rahabpijiva apo yajavabeyaxuabitsi.

32  Apo necuenecaëjëpae baja pematatsënëa itsamonae pelivaisi pata­
catoyaquinaenexa patacamuxujiobinexa, panenajamatabëcuenecopa­
tsinexa Diosojavabelia papecayavenonaenexa. Apo necuenecaëjëpae 
patacatoyaquinaenexa Gedeónpijinë pelivaisi, Baracpijinë ata pelivai­
si, Sansónpijinë ata pelivaisi, Jeftépijinë ata pelivaisi, Davidpijinë ata 
pelivaisi, Samuelpijinë ata pelivaisi. Apo necuenecaëjëpaenua pataca­
toyaquinaenexa itsamonae, Diosojumepaebivimi profetavi, pelivaisi. 
33  Daxita bajarapamonaemi ata najamatabëcuenecopaba Diosojavabelia 
peyavenonaenexatsi. Bajaraxuata bajarapamonaemi Dioso yavenona­
ponatsi. Bajarapamonaemi itsa navajabitsaëtabuatapona itsanacuanë­
pijivijavabelia, bajarapanacuanëpijivimi verebabia Dioso peyavenonae­
xaetsi. Bajarapamonae pijanacuanëjava pijajivi itsa eveta, xaniavaetsia 
evetabiaba. Tsipaji Dioso yavenonaponatsi. Bajaraxuata xaniavaetsia 
pijajivi evetabiaba. Paepatota ata toayapëbejetsi itsacuenejavayo yaba­
ra, Dioso yavenonabiabatsi. Yavenonabiabatsi pacuenia Dioso tajëvelia 
najumecapanepaeya jumaitsitsi peyavenonaenexatsi. Bajaraxuata baja­
rapamonaeyajuvënëvi xuabi atatsi nevëthëbitsaëto penubenaeboyabelia, 
bajarapacuenia picani pebeyaxuabinexatsi, itsiata Dioso yavenonatsi. 
Nexata Dioso peyavenonaexaetsi Dioso pejamatabëcueneta nevëthëve­
cua cuibocataitatsi. Nexata baja nevëthë apo itsacueniabitsi. 34 Itsamonae 
pijinia bajarapamonaeyajuvënëvi xuabi atatsi pinijiisotualia, Dioso peya­
venonaexaetsi, itsiata apo tajuetsi. Itsamonae pijinia jamatabëbeyaxuabi 

atatsi espadata, vecuapanepa Dioso peyavenonaexaetsi. Pamonae pijinia 
apo aitatsaca picani penavajabitsaëtsinexa, bajarapamonae ata bitso baja 
piaitatsacavi naexanapona vajabitsaë penaexanabuataponaejavata Dioso 
peyavenonaexaetsi. Nexata bajarapamonae pijavajabitsaë cueneamoneya­
ba. Vecuarëcëpecatsi. 35 Bajayata pijinia petiriavi penajamatabëcueneco­
patsixae Diosojavabelia peyavenonaenexatsi, itsa coxitëpa, Dioso icatsia 
toasaëyaexanabiabatsi.

Bajayata pijinia itsamonae Dioso pejumecovënëtsiviyajuvënëvi bejio­
biaexanatsi Dioso pejumecovënëtsixae. Bajarapacuenia pebejiobiaexa­
naejavatatsi, itsamonae tëpabiaba. Bajarapacuenia yajuvënëexanatsi 
pecopabinexa picani Dioso pejumecovënëtsijava. Itsiata baitsi jane apo 
copabi Dioso pejumecovënëtavanapaejava. Bajarapacuenia apo copa­
bi Dioso pejumecovënëtsijava. Tsipaji bajarapamonae jamatabëjumai­
tsi tsavanapae: “Mapanacuataje taponaponaejava matatoxenetsia bitso 
jitsipajë matacabi apo pevereverecaejava Dioso tanerajutsinexa,” jama­
tabëjai tsavanapae bajarapamonae. 36  Itsamonae pijinia Diosojavabelia 
penajamatabëcuenecopatsixae, itsamonae capocaponabiabatsi. 
Jumatitibabeyabiabatsinua penaneconitsivi pejumaconitabiabimacata. 
Itsamonae pijinia cadenamaëtota cëbejebabiabatsi. Penaneconitsivi peje­
babiabibota jebabiabatsi. 37 Itsamonae pijinia ibotonëta saya tseconabia­
batsi pebeyaxuabinexatsi. Itsamonae pijinia petëpaenexa, epacaucubatsi 
sierrata. Itsamonae pijinia jamatabëcueneëjëtatsi pecopabinexa Dioso 
pejumecovënëtsijava. Bajaraxuacujinae espadata beyaxuababiabatsi. 
Itsamonae pijinia pijabovecua capitsapatsi. Apo pexainaexae penaxata­
bijava, bajarapamonae naxataba ovejaboco, chivoboco ata. Pexainaejava 
ata apo xainae. Nexata bitso bejiobi bajarapamonae. Barajinabiabatsi. 
Bejiobiaexanatsinua. 38  Bajarapamonaemi petusato nacuanëjava jinaru­
ta. Petsutonë nacuanëjava ata, jinaruta. Pitajanitonëjava perubenaeva­
juanë jaita meravi pemajitabiabinexa. Bajarapamonae yabara itsamo­
nae najumaitsi: “Mapamonaeje vajatomarata pejinavanapaenexa, apo 
betocopatsitsi,” najai. Itsiata bajarapamonaemi Dioso asivatsi. 39 Daxita 
bajarapamonaemi najamatabëcuenecopaba Diosojavabelia peyavenonae­
nexatsi. Bajaraxuata bajarapamonaemi Dioso aneconijibia tanetsi. Itsiata 
baitsi jane abaxë bajarapamonaemi itsa asaë tsavanapae, mapanacuataje 
Dioso abaxë apo rajutsitsi xua yabara Dioso najumecapanepaeya jumai­
tsi perajutsinexatsi. Matapania baja bajarapamonae itsa tëpa, Dioso jane 
baja rajutatsi matacabi apo pevereverecaejava. 40  Dioso abaxë evetava­
napaeyaexanatsi xua rajutsijitsiatsi bajarapamonae. Tsipaji Dioso apo 
najamatabëxainae ëbajarapamonaejavabelia perajutsinexa bajaraxua. 
Vaxaitsi ata mapamatacabita vajajinavanapaevi, bajarapamonae yaja­
va, Dioso jamatabënacarajuta bajarapapexaniacuene, matacabi apo 
pevereverecaejava.

Pacuenia vajavajënaeyabelia becaasaë tsavanapaetsi 
Dioso vajajumecovënëtsijava Jesucristo cruzata 

vajanacasivatëpaexae yabara pelivaisi

12 �1 Pamonae yabara pacatoyaquinatsi, bajayata najamatabëcue­
necopaba Diosojavabelia peyavenonaenexatsi. Nexata bajara­

pamonaemi vajavënëlivaisitaexae, bemuxunanajamatabëcuenesaëtatsi 
vaxaitsi ata Dioso vajanacayavenonaenexa. Itsa nayacobijitsiatsi vaja­
cujinaejinaejava, nexata najonotatsi piarevejava bitsojinaeya vajacuji­
naejinaenexa, vajapatsinexa itsabelia nacatocaëjëta vajanacaitorobinë. 
Bajara pijinia pacuenia Dioso pitabarata xaniavaetsia bejinavanapatsi 
asaëyata vajatonacuenebinexa pacuenia Dioso nacaitoroba. Nexata copia­
ya benavecuacopatatsi papibisiajamatabëcuene xainatsi. Tsipaji bajara­
papibisiajamatabëcuene nacaitorobabiaba pibisiacuene vajaexanaenexa. 
Bajarapapibisiajamatabëcuene baja becopabatsi vajaexanavanapaenexa 
xua Dioso nacaitoroba. 2  Itsa najamatabëcuenecopatatsi Diosojavabelia 
vajanacayavenonaponaenexa, nexata benajamatabënapitabiabatsi Jesús. 
Tsipaji Jesús vajanacasivatëpaexae, Dioso aneconijibia nacatane. Jesús 
pejamatabëcueneta Dioso nacayavenonanua vajaajamatabëcuenesaë 
tsavanapaenexa Dioso vajajumecovënëtsijava matapania vajanacacapa­
nepaejavabelianexa. Pajivi naneconita, cruzata rutatsi pebeyaxuabine­
xatsi pijaneconi yabara. Bajarapacuenia itsa naneconitsiaexanatsi, bitso 
piauracuene. Itsiata baitsi jane Jesús nacopata bajarapacuenia pebeya­
xuabinexatsi. Bajarapacuenia Jesús nacopata pebeyaxuabinexatsi tsipaji 
natsivajënaeyapëtane pejamatabëcuenebarëyajavanexa icatsia itsa asaë 
petëpaecujinae, daxitajivi pijaneconi pematamotsixae. Aeconoxae baja 
nexata Jesús tronovënëjavata athëbëtatsia eca, Dioso pemuxuneneta, 
pecujuanenia, penajuaevetsinexabeje daxitacuene.

3 Pacanaëjëre Jesús piajamatabëcuenesaë tsaponaponaejava, pibisiacue­
ne pexanaevi pinijicuenia bejiobiaexanae atatsi. Bajarapacuene pacanaëjë­
tsianame itsamonae itsa pacabejiobiaexana Jesús panejumecovënëtsijava 
yabara. Nexata apo pacueranaemë tsane Dioso panetonacuenebijava. Apo 
pajamatabëcuenefaefaenaemënua tsane. 4 Paxamë panajamatabëcuenesaë­
tavanapame pibisiacuene paneexanaeyaniva. Bajarapacuenia panajamata­
bëcuenesaëtavanapae atamë pibisiacuene paneexanaeyaniva, itsiata abaxë 
pibisiacuene pexanaevi apo pacayajuvënëbeyaxuabi. Bajaraxuata paneva­
jënaeyabelia bepanajamatabëcuenesaëtavanapame pibisiacuene paneexa­
naeyaniva. 5 Pëtsa panacofënëtame Dioso papecamuxujiobijava papecaja­
matabëcueneasaëya exanaenexa itsa pacamuxujioba bepapeximëcuenia. 
Tsipaji Dioso pejumelivaisibaxutota paxamë yabara jumaitsi mapacueniaje:

Taxi, xanëjavaberena panenaneconitsixae, itsa 
pacananeconitsiaexanaenatsi, pëtsa payaanaepaname. Pëtsa pas

HEBREOS 12	 �

El Nuevo Testamento en guahibo, 2da ed., © 2011, Wycliffe Bible Translators, Inc.



847

ivajamatabëcuenefaefaenamenua itsa pacabijatanetsi xua yabara 
pananeconitame. 6  Pacananeconitsiaexanaenatsi. Tsipaji xanë 
muxujiobiaya bananeconitsiaexanajë pajivi asivanë, baitsi daxita 
pamonae taxicuenia tataevi,

jai Dioso pejumelivaisibaxutota paxamë yabara.
7 Nexata patonacaevere Dioso muxujiobiaya papecananeconitsiaexa­

naenexa. Tsipaji Dioso papeximëcuenia pacatane. Jivi ata baja cajena 
pexi muxujiobiaya banacoxivitsata. 8  Nexata Dioso muxujiobiaya itsa 
apo pacaevetsi tsipae, Diosojavabelia pananeconitsi atamë, nexata Dioso 
papeximëcuenia apo pacatae tsipae. Tsipaji jivi ata, pexi pexainaevi, 
muxujiobiaya banacoxiconita. 9 Vaxaitsi abaxë pamatacabi pejevaxitsi 
mapanacuata, vaxajivi nacamuxujiobiaya banacaconita. Nexata vaxajivi 
yaiyatanetsi. Nexata biji vaxaitsi bitsoyo bejumecovënëtatsi vaxa Dioso, 
ponë eca athëbëtatsia, vajanacarajutsinexa matacabi apo pevereverecaeja­
va. 10 Itsa abaxë vaxajivi mapanacuata nacavitsata, muxujiobiaya banaca­
conita. Tsipaji vaxajivi nacatojitsipa xaniavaetsia vajatojinavanapaenexa. 
Bajaraxuata nacamuxujiobiaya banacaconita pacuenia vaxajivi nacatoji­
tsipa vajatojinavanapaenexa. Itsiata baitsi jane vaxa Dioso muxujiobiaya 
nacananeconitsiaexana pepacuene vajacopatsinexa pibisiacuene vajae­
xanaejava. Nexata bajarapacuenia Dioso nacajamatabëcueneyavenona 
vajaperujujamatabëcuenemivecua vajanajamatabëcuene pënëyorotsinexa 
Diosojavabelia. Nexata pacuenia Dioso jamatabëcueneitsi, bajara vaxaitsi 
ata vajajamatabëcueneitsinexa. 11 Paepatota vaxa Dioso nacamuxujiobiaya 
nacananeconitsiaexana, bajarapaepatota abaxë apo sivajamatabëcuene­
barëyatsi xua nacatocopiapata. Itsiata baitsi jane pajivi Dioso muxujio­
biaya naneconitsiaexanatsi, yapëtane baja xua yabara naneconitsiaexa­
natsi. Nexata baja copata bajaraxua. Nexata baja jamatabëcuenebarëyaya 
xaniavaetsia ponapona.

Pacuenia tsiayaitsi tsane pajivi namuxujemata 
Dioso pejumelivaisi yabara pelivaisi

12  Pacopabare baja panejamatabëcuenecueranaejavami. 
Panevajënaeyabelia panajamatabëcuenesaëtaponare. Tsipaji baja 
panajamatabëcuenecopatame Diosojavabelia papecayavenonaene­
xa. 13  Pëtsa pajumecovënëtame itsalivaisi Dioso pejumelivaisivecua. 
Ëpexaniajailivaisi, Dioso pejumelivaisi, panevajënaeyabelia pajumeco­
vënëtavanapare. Nexata itsamonae Dioso pejumecovënëtsivi, pamonae 
abaxë apo ajamatabëcuenesaë Dioso pejumecovënëtsijava, pacaitaxutua 
ajamatabëcuenesaë tsaponae tsane.

14 Daxitajivijavabelia pexaniajamatabëcuene patoxainare. Nexata 
aneconijibia pajinavanapaename Dioso pitabarata. Pajivi aneconi­
jibia apo ponaponae tsane Dioso pitabarata, bajarapajivi Dioso apo 

yajavaponaponae tsane. 15 Xania baja panayajivitaema. Pëtsa pacopa­
bame Dioso panejumecovënëtsijava, Dioso papecacopatsiyaniva pape­
caitaxutotsoniataejava panepuajumecovënëtsivi Dioso. Pacuenia pia­
tsaxaënëboto daxitamera bijianaejitsipa, bajara pajamatabëcueneitsimë 
tsipae caenë ata, paxamëyajuvënënë, pibisiacuene itsa exanaejitsipa. 
Pacajamatabëcuene bijianaejitsipa padaxitamë. 16  Panayajivitaemanu
a itsanë ata, paxamëyajuvënënë, pejaitsiyaniva itsava pepo pijavavecua. 
Petiriva ata pejaitsiyaniva itsanë pepo pamonavecua. Panayajivitaemanua 
panejumeaebiyaniva Dioso najumecapanepaeya papecajumaitsijava. 
Pëtsa Dioso pajumeaebame pacuenia bajayata Esaúpijinë jumeaeba Dioso 
najumecapanepaeya pejumaitsijavatsi. Esaú picani matapijinëxae, Dioso 
yavenonabiabijitsiatsi. Nexata itsajota Esaú bitso piajani, pejuyapijinëja­
vabelia pexaejava caenabani namitsavajëta. Nexata pejuyapijinë jumai­
tsitsi: “Pacuenia nexaejava nevajëtame, carajutsianatsi. Nexata xua Dioso 
cayavenonabiabiapaeba, bajaraxua juya xanë netocopatsianame,” jaitsi. 
Nexata Esaú jejai. Pejuyapijinëjavabelia baja tocopata xua picani Dioso 
yavenonabiabijitsiatsi. 17 Payapëtaneme rabaja pacuenia Esaúpijinë exana 
pejuyapijinë petocopatsicujinae xua picani Dioso yavenonabiabiapaeba­
tsi. Esaúpijinë picani paxa itoroba Diosojavabelia petovajëtsinexatsi Dioso 
peyavenonabiabinexatsi paxa pevënamuto. Itsiata baitsi jane paxa apo 
jumejejaitsi. Nexata Esaúpijinë bitso nua pejuyapijinë petocopatsixae xua 
picani Dioso yavenonabiabijitsiatsi. Itsiata baja acuenebi pexanaejava. 
Bajaraxuata paxamë ata pëtsa pacopabame Dioso panejumecovënëtsijava 
Dioso najumecapanepaeya papecajumaitsijava.

18  Paxamë panejumecovënëtsixae Dioso, pacatocopata rovialia pane­
vajëtsinexa Diosojavabelia. Nexata apo panamatavenonaemë panepo­
naenexa itsanacuajavabelia panevajëtsinexa Diosojavabelia. Bajayata 
Israelpijinë pemomoxi pata ibotsutoxanetotabuyaberena. Nexata 
bajarapatsutotabuta navajëca Diosojavabelia. Nexata bajarapatsuto­
jumatatsia Israelpijinë pemomoxi tane beisotocotia itsajota aitaquiri. 
Bajarapaepatota bitso emaxaneto, ayaijovibo yajava. 19 Bajarapaepatota 
Israelpijinë pemomoxi jumetane penajumetsijava trompeta. Jumetanenua 
Dioso pecuaicuaijaijavatsica athëbëvetsica bajarapamonaejavabelia. 
Nexata judíovi pecajunavi bitso, vajëta Diosojavabelia Dioso pecuaicuai­
jaiyaniva pematatsënëa. 20 Bajarapacuenia Israelpijinë pemomoxi vajëta 
Diosojavabelia tsipaji bitso jumecujunava Dioso pejumaitsijavatsicatsi 
mapacueniaje: “Pajivi ponaena mapatsutoyenepanajavaje, bajarapajivi 
tseconaenatsi ibotonëta. Itsa jume, becuererebonëta cacuatsianatsi pebe­
yaxuabinexatsi bajarapacuenia. Dajubinë ata itsa ponaena mapatsutoye­
nepanajavaje, bajarapacuenia exanaenatsi,” pejaijavatsica Dioso athëbë­
vetsica, Israelpijinë pemomoxi bitso jumecujunava. 21 Nexata Israelpijinë 
pemomoxi bajarapajume itsa jumetane, pecajunavi, bitso neconecojai. 

Moiséspijinë ata jumaitsi: “Xanë ata rabaja tacajunavi, bitso neconecoja­
në,” jai.

22  Itsiata baitsi jane paxamë baja aeconoxae Dioso panejumecovë­
nëtsixae, Dioso baja pacatocopata panepatsinexa Dioso pijatomarabe­
tsia rovialia panevajëtsinexa Diosojavabelia. Bajarapatomaratatsia eca 
Dioso, piasaëtsaponaponaenë. Bajarapatomara pevënë Jerusalén. Eca 
Siónvënë tsutojumata. Bajarapatomaratatsia Dioso pijajivi ángelevi, 
miles paángelevibeje, yajavaponapona. 23  Bajarapatomaratatsia paya­
javanacaetuatsianame itsamonae, pamonae panevajënaeya jumecovë­
nëta Dioso. Bajarapamonae vënëyaquinarubatsi bajarapatomaratatsia. 
Panacaetuatsianame Dioso pitabarata, ponë naneconitsiaexanaena daxita 
pamonae naneconita bajaraponëjavabelia. Payajavanacaetuatsianamenua 
daxita pamonaemi tëpa Dioso pepua pejumecovënëtsivi. 24 Panajamatabë
cuenecopatame baja Jesucristojavabelia, ponë pejamatabëcueneta Dioso 
nacavecuaajibiaexana vajaneconimi. Nexata Dioso aneconijibia nacata­
ne. Bajayata Abelpijinë itsa beyaxuabatsi, ponë beyaxuabatsi, juya picani 
xanepana peyamatamobeyaxuabinexatsi. Itsiata baitsi jane pamatacabi 
Jesús beyaxuabatsi cruzata, itsajivi ata apo najamatabëxainae Jesús peya­
matamobeyaxuabinexatsi. Tsipaji Jesús petëpaejava pejamatabëcueneta, 
Dioso aneconijibia taejitsia daxita pamonae jumecovënëta Dioso.

25  Bajaraxuata Dioso pejumelivaisi vajanacatsipaebijava, bejumeco­
vënëtatsi. Bajayata pamonae apo jumecovënëtsi Dioso Moiséspijinëta 
penajumecopatsilivaisi, naxuaba Diosovecua. Dioso apo capanepaetsi 
bajarapamonae. Vaxaitsi ata bitsoyo Dioso nacananeconitsiaexanaejitsi­
pa itsa apo jumecovënëtsitsi ponë nacajunata athëbëvetsica. 26  Paepatota 
pina Dioso athëbëvetsica Sinaivënë tsutojumavetsica cuaicuaijai, baja 
pina paepatota ira najëaba. Nexata icatsia xuacujinae bexëa Dioso tajë­
velia najumecapanepaeya jumaitsi mapacueniaje: “Itsamatacabi icatsia 
ira najëabiaexanaenajë. Nexata jane baja caecuenia ira, itaboxo yaja­
va, najëabiana,” jai Dioso tajëvelia najumecapanepaeya. 27 Xua yabara 
tajëvelia Dioso najumecapanepaeya jumaitsi, maitsi tsaneje. Mapairaje, 
itaboxo yajava, itsa najëabiana, daxitacuene xua Dioso exana mapana­
cuataje, vereverecaena. Itsiata Dioso pejumelivaisi, pijatomara ata, apo 
vereverecae tsane. 28  Xua itsamatacabi Dioso nacatocopatsiana athëbë­
tatsia vajatoevetsinexa, bajaraxua apo vereverecae tsane. Bajaraxuata 
vaxaitsi pexaniajamatabëcuene rajutatsi Diosojavabelia. Yaiyataeya vaja­
jamatabëëthëtovetsina Diosojavabelia jumai tsabiabi tsanetsi: “Diosomë, 
bitso ayaijamatabëcuenenëmë,” jai tsabiabi tsanetsi Dioso vajanacasiva­
jamatabëcuene barëyanexa. 29 VajaDioso jivi penaneconitsiaexanaenë. 
Pacuenia isoto vayafo itsa tajuenajetaruca, verebiaba daxita piabejejava 
petajuejavata, bajara pijinia pacuenia Dioso verebiabiana pamonae pibi­
siacuene pexanaevi.

Pacuenia bexanavanapatsi Dioso vajanacasivajamatabëcuene 
barëyanexa yabara pelivaisi

13 �1 Pëtsa pacopabame namataenetsia panenasivajava Dioso paneju­
mecovënëtavanapaevi. Panevajënaeyabelia namataenetsia panaa­

sivamëre. 2  Pëtsa panacofënëtame xaniavaetsia panecopiapitabiabinexa 
apo paneyapëtaevi ata itsa pata panijaboyaberena. Bajayata pina baja­
rapacuenia xaniavaetsia jivi pecopiapitabiabivi, xaniavaetsia copiapita 
ángelevi, apo yapëtae ata ángelevicuene.

3  Panajamatabënapitabiabare pamonae jebatsi penaneconitsivi pejeba­
biabibota Dioso pejumecovënëtsixae. Paxamë ata, bajarapamonae yaja­
va, bepanenajuananeconitsivi panataema. Pamonae ata bejiobiaexanatsi 
Dioso pejumelivaisi yabara, bajarapamonae ata pajamatabëcueneyave­
nonare. Paxamë ata, bajarapamonae yajava, bepapecabejiobiaexanaevi 
panataema.

4 Daxitajivi beyaiyatane penacojiobijivi. Pajivibeje baja napitabeje, apo 
benavecuanamatayajitsibeje. Pebi apo bejaitsi itsava pijavavecua. Petiriva 
pijinia apo bejaitsi itsanë pamonavecua. Tsipaji Dioso naneconitsiaexa­
naena bajarapitsipibisiacuene pexanaevi.

5 Pëtsa bitso pajitsipame palata. Pasivajamatabëcuenebarëyamëre saya 
xuayovajëto paxainame. Tsipaji Dioso jumaitsi mapacueniaje: “Apo copa­
tsinë tsane patacayajavaponaponaejava,” jai Dioso. 6  Bajaraxuata ajumeju­
navijibia namataenetsia najumaitsitsi mapacueniaje:

Dioso cajena vajanacayavenonaenë. Nexata apo junavitsi tsane, 
itsajivi nacaitsacueniabijitsia ata,

najaitsi vaxaitsi namataenetsia.
7 Panajamatabënapitabiabare pamonaemi bajayata pacatsipaeba Dioso 

pejumelivaisi. Pacanaëjëre pacuenia bajarapamonaemi Dioso pejumeco­
vënëtsijavaveliacujinae, xaniavaetsia jinavanapa Dioso pitabarata mata­
pania petëpaejavabelianexa. Bajarapacuenia paxamë ata Dioso pitabarata 
xaniavaetsia pajinavanapare matapania panetëpaejavabelianexa.

8  Jesucristo epatua itsajamatabëcuene apo xainae tsane. Pamatacabibeje 
ponapona, caejamatabëcuene xainaponaponaena. Pevajënaeyabelia ata 
daxitamatacabijavabelianexa, caejamatabëcuene xainaponaponaena. 
9 Pëtsa pacopabame panejumecovënëtsijava palivaisi baja pajumecovënë­
tame. Pëtsa pajumecovënëtame itsalivaisi bajarapalivaisivecua. Paxamë 
baja Dioso panejumecovënëtsijava, pajamatabëcuenesaëmë tsavanapae 
Dioso asivaya papecayavenonaexae. Diosojavabelia apo pajamatabëcuene­
saëmë tsavanapae tsipae, panexaejava paatsobi atamë. Itsamonae jumeco­
vënëta pexaejava piatsobinexa pitavetsilivaisi. Nexata pexaejava atsoba­
biaba. Itsiata baitsi jane pexaejava piatsobijava pejamatabëcueneta apo 
jamatabëcueneasaëyaexanaetsi Dioso pejumecovënëtsijava.

10 Jesús itsa cobematabiabarutatsi cruzajavabelia, vaxaitsi nacasivatë­
pa. Nexata pamonae tsiteca ëperujulivaisimi sivajamatabëjumaitsi: “Itsa 
jumecovënëtaponaponaenajë Dioso Moiséspijinëta penajumecopatsilivaisi, 
nexata xanë ata Dioso necapanepaena,” sivajamatabëjai, bajarapamonae 
saya jamatabëcuenenavëxaniaba. Bajarapitsijamatabëcuene penajamata­
bëxainaevi, apo capanepaetsi tsane Diosojavabetsia. Tsipaji Jesús pesiva­
tëpaejavatsi, apo jumecovënëtsi. 11 Sacerdotevi pepo penamatacaitorobi­
në dajubinë beyaxuababiaba. Nexata bajarapajana cajoneyabiaba Lugar 
Santísimojavabelia, itsajota baitsi Dioso peponaponaenexa yatuucuta. 
Bajarapayatuucutsijavaënëta sacerdotenë dajubinë pijana rajutabiaba 
ofrendacuenia Diosojavabelia, Dioso pevecuaajibiaexanaenexatsi pibi­
siacuene pexanabiabineconi. Nexata bajarapadajubinë pevi sacerdotenë 
itsa tajuita, tomarapënëyabelia tajuitabiaba. 12  Bajaraxuata Jesús ata 
Jerusalén tomarapënëyabelia bejiobiaexanatsi. Bajaraxuacujinae beya­
xuabatsi. Nexata daxita pamonae jumecovënëta Jesús pesivatëpaejavatsi, 
bajarapamonae Jesús pijana pejamatabëcueneta Dioso vecuaajibiaexana­
tsi pibisiacuene pexanaeneconimi. 13  Nexata vaxaitsi ata becopatatsi baja 
perujulivaisi vajajumecovënëtsijavami. Nexata bejumecovënëtatsi Jesús 
pelivaisi. Nexata pacuenia Jesús nacopata itsamonae pebejiobiaexanae­
nexatsi vajanacasivatëpaenexa vajaneconi yabara, bajara pijinia pacuenia 
vaxaitsi ata benacopatatsi itsamonae vajanacabejiobiaexanaenexa Jesús 
pelivaisi yabara. 14 Mapanacuataje apo 
xainaetsi patomarata daxitamatacabijava­
belianexa jinavanapaejitsiatsi. Biji rajane 
abaxë vajënaeevetavanapatsi athëbëpiji­
tomara, patomarata patsijitsiatsi athëbë­
tatsia. 15 Jesucristo vajanacasivatëpaexae, 
Dioso nacatocopata vajavajëtabiabinexa 
Diosojavabelia. Nexata itsa vajëtabiabia­
natsi Diosojavabelia, jumaitsitsi tsabiabi 
tsane: “Diosomë, bitso ayaijamatabëcuene­
nëmë,” jaitsi tsabiabi tsane Diosojavabelia. 
Bajarapacuenia vajajumaitsabiabijava 
Diosojavabelia, Dioso taena ofrendacue­
nia bevajarajutaponaejava Diosojavabelia. 
Bajaraxuata itsa vajëtabiabianatsi 
Diosojavabelia, bajarapacuenia jumai 
tsabiabi tsane. 16  Pëtsa panacofënëtame 
pexaniacuene panetoexanavanapaejava 
itsamonaejavabelia. Itsajivi penamataveno­
naejava, parajutsianame paneyavenonae­
nexa bajarapacuenia. Bajarapacuenia itsa 

parajutsianame itsajivi penamatavenonaejava, Dioso pacasivajamatabë­
cuenebarëya tsane.

17 Pamonae ancianovi, xua pacaitoroba, pajumecovënëtabiabare. 
Itsamonae ata, pamonae pijinia Dioso tocopatatsi papecaevetsinexa 
Dioso panejumecovënëtsivixae, xua pacaitoroba, pajumecovënëtabiaba­
re. Bajarapamonae yapëtanenua pacuenia Diosojavabelia naneconitsipa, 
xaniavaetsia itsa apo pacaevetsi. Itsa pajumecovënëtabiabianame pape­
caevetsivi papecaitorobicuenia, nexata papecaevetsivi jamatabëcueneya­
venonaeya pajinavanapaename. Nexata pacasivajamatabëcuenebarëya 
tsane papecaevetavanapaejava yabara. Paxamë itsa apo pajumecovënë­
tsimë tsipae, nexata papecaevetsivi pacasivajamatabëcuenebëjai tsipae. 
Nexata papecaevetsivi toacuenebi tsipaetsi papecajamatabëcueneyaveno­
naenexa Dioso panejumecovënëtsijava yabara.

18  Panetovajëtaponaename Diosojavabelia. Paxanë pajamatabëjumai­
tsinë: “Vaxaitsi baja apo naneconitsitsi Diosojavabelia, jivijavabelia ata,” 
pajamatabëjanë. Bajarapacuenia patavajënaeyabelia Dioso pitabarata 
aneconijibia patajinavanapaenexa, panetovajëtsianame Diosojavabelia. 19 

Panetovajëtaponaenamenua Diosojavabelia Dioso patanetocopatsinexa 
pataponaenexa paxamëjavabelia. Tsipaji icatsia pajitsipajë bepijia patapa­
tsinexa paxamëjavabelia.

Pacuenia Pablo Dioso pejumecovënëtsivi tovajëta 
Diosojavabelia, pacuenia ata jamatabënajina itsamonae 

Dioso pejumecovënëtsivi, yabara pelivaisi
20-21 Jesucristo vajanacasivatëpaecujinae, vaxa Dioso icatsia asaëyae­

xanatsi. Bajaraxuata yapëtanetsi pexaniajaicuene Dioso athëbëabetsia 
vajanacacapanepaejavanexa daxitamatacabijavabelianexa. Dioso yave­
nona daxitajivi jamatabëcuenexanepanaeya pejinavanapaenexa. Nexata 
pacatovajëtatsi Diosojavabelia papecarajutsinexa xua panamatavenona­
me, panetoexanavanapaenexa pacuenia Dioso pacatojitsipa. Vajëtajënua 
Diosojavabelia Jesucristo pejamatabëcueneta vajanacajamatabëcuene­
xanebinexa pacuenia jitsipa. Pacuenia oveja pexainaenë xaniavaetsia 
evetaponapona pijaoveja, bajara pijinia pacuenia vajatuxanenë Jesucristo 
xaniavaetsia nacaevetaponapona. ¡Jesucristo bitso ayaijamatabëcuenenë 
tsaponaponae daxitamatacabijavabelianexa! Bajara itsi tsane.

22  Tajamonae, pacaitorobatsi xaniavaetsia panenamuxunaevetsinexa 
palivaisi pacatoyaquinatsi mapabaxutotaje. Tsiquirilivaisiyo saya pacato­
yaquinatsi patacamuxujiobinexa panevajënaeyabelia paneajamatabëcue­
nesaënexa Dioso panejumecovënëtsijava. 23  Pexanialivaisiyo pacatoya­
quinaliatsi patacatsipaebinexa mapacueneje. Vajabananë Timoteo rabaja 
pitsapa penaneconitsivi pejebabiabibovecua. Itsa patsiarena bepijiayo 
xanëjavaberena, nexata barëponaenajë paxamëjavabelia.

24 Nebajacobiana daxita Dioso pejumelivaisita papecaevetsivi, daxita 
vajamonae Dioso pejumecovënëtsivi yajava. Vajamonae ata, Italia nacua­
pijivi, pacajamatabënajinalia.

25 Daxita paxamë pacatovajëtatsi Diosojavabelia papecayavenonaenexa 
Dioso. Bajara itsi tsane. 

	 � HEBREOS 13

El Nuevo Testamento en guahibo, 2da ed., © 2011, Wycliffe Bible Translators, Inc.



854

Pacuenia Santiago toyaquina mapabaxutoje Dioso pejumecovënëtsivi 
nacayajatsia pejinavanapaevi yabara pelivaisi

1 �1 Xanë Santiagonë, Dioso pijajivitonënë, vajatuxanenë Jesucristo ata 
pijajivitonënë. Pacatoyaquinatsi pajudíovimë patacabajacobinexa. 

Israelpijinëmi pexi doce ponëmibeje papemomoxiyajuvënëvimë. Pepo 
panijanacuata picani panejinavanapaevimi. Aeconoxae baja pepo panija­
nacuamivecua, nacayajatsia pajinavanapame daxita nacuanëjava.

Pacuenia Dioso pejumecovënëtsivi itsa jamatabëyapëtane pacuene 
xanepana pexanaenexa, bevajëta Diosojavabelia yabara pelivaisi

2  Tajamonae, pasivajamatabëcuenebarëyamë tsane daxitacuene, apo 
panejitsipaecuene ata, itsa pacatocopiapatsiana. Tsipaji raja bajarapa­
cuene pacatocopiapatsiana papecajamatabëcueneëjëtsinexa Dioso pane­
jumecovënëtsijava yabara. 3  Bajarapacuenia Dioso panejumecovënëtsivi 
pacajamatabëcueneëjëtaponaena paneajamatabëcuenesaë tsaponaenexa 
panevajënaeyabelia Dioso panejumecovënëtsijava. Payapëtaneme raba­
ja bajarapacuene yabara. 4 Apo panejitsipaecuene pacatocopiapatsi ata, 
pajamatabëcuenesaëmë tsavanapae tsane bajayajebi. Nexata pajamatabë­
cuenevitsabaponaename Diosojavabelia. Nexata apo pacatosaicae tsane 
itsalivaisi ata panejamatabëëthëtota.

5 Paxamë itsa pajamatabëyapëtaneme pacuene xanepana paneexanae­
nexa, nexata bepavajëtame Diosojavabelia papecayapëtaeyaexanaenexa 
Dioso. Nexata Dioso pacayapëtaeyaexanaena pacuene xanepana paneexa­
naenexa. Dioso cajena bayapëtaeyaexana daxita pamonae vajëta bajara­
ponëjavabelia. Apo jumeitavetsi cajena itsa vajëtatsi. 6  Itsa pavajëtame 
Diosojavabelia, pajamatabëjumaitsimëre: “Dioso cajena nacayapëtaeyae­
xanaena xua vajëtatsi,” pajamatabëjamëre. Pëtsa pajamatabëjumaitsimë: 

Mapabaxutoje Santiago 
toyaquina Dioso 

pejumecovënëtsivijavabelia

“Dioso cajena itsiata apo nacayapëtaeyaexanae tsane xua vajëtatsi,” paja­
matabëjamë pëtsa. Pajivi jumeaeba Dioso peyapëtaeyaexanaejavanexatsi, 
bajarapajivi xaniavaetsia apo najamatabëxainae. Bajarapajivi pejamata­
bëcuene bemalataca picani. Pacuenia malataca xaniavaetsia apo rucae 
jovibota, bajara saya jamatabëcueneitsi bajarapajivi. Apo najamatabëxai­
nae caelivaisi, palivaisi Dioso yapëtaeyaexanaejitsiatsi. 7-8  Bajarapajivi 
anijajamatabëcuenebeje xaina. Najamatabëcuene epatajërërëcabiaba itsa 
exana daxitacuene. Nexata pajivi jumeaeba Dioso peyapëtaeyaexanaeja­
vanexatsi, pëtsa patocopatame pejamatabëjumaitsinexa: “Dioso cajena 
nerajutsiana tavajëtsijava,” pejamatabëjainexa. Dioso cajena apo rajutsitsi 
tsane xua vajëta bajarapajivi.

9 Dioso pejumecovënëtsinë apo xainae ata pecobecovëjavayo, jivi apo 
yaiyatae atatsinua, itsiata bejamatabëcuenebarëya Dioso pejumecovënë­
tsinëxae. Tsipaji Dioso pejunatsixaetsi Dioso pijajivitonënexa, apo bejiobi 
tsane daxitamatacabijavabelianexa. 10 Dioso pejumecovënëtsinë itsa bitso 
pexainaenë pexainaejava, itsamonae itsa yacajërëtatsi pexainaecue­
ne, itsiata bejamatabëcuenebarëya Dioso pejumecovënëtsinëxae. Tsipaji 
pacuenia ponatoxi bepijia matonoverevereca, bajara pijinia itsi tsane bitso 
pexainaecuene ata. Bepijia vereverecaena. 11 Itsa baja juameto tajë rucai­
na, icotia bitso ataju. Nexata ponatoxi tsaquena. Pematono ata othopa. 
Nexata pexaniamatonojavami ata verevereca bepijia. Bajara pijinia itsi 
tsane bitso pexainaejava pexainaevi ata. Yajavavereverecaena pexainaeja­
va pecanajetanucaeepatota ata.

Pacuenia Dioso jivi apo jamatabëcueneëjëtsi pibisiacuene 
pexanaeyaexanaenexa yabara pelivaisi

12  Pamonae jamatabëcueneëjëtsi atatsi, najamatabëcuenecataita pibi­
siacuene pexanaeyaniva, bajarapamonae jamatabëcuenebarëya. Tsipaji 
itsa vecuapanepa pejamatabëcueneëjëtsijavatsi, pibisiacuene exanae­
nejeva, nexata bajarapamonae Dioso rajutsianatsi pexaniacuenejava. 
Rajutsianatsi matacabi apo pevereverecaejava. Bajarapacuene yabara 
Dioso najumecapanepaeya jumaitsi perajutsinexatsi pamonae jitsipa 
Dioso. 13  Itsa pacajamatabëcueneëjëta pibisiacuene paneexanaenexa, 
pëtsa jamatabëcuenenavëxaniabiaya pajumaitsimë: “Dioso raja neja­
matabëcueneëjëta pibisiacuene taexanaenexa,” pajamë pëtsa. Dioso 
cajena apo jamatabëcueneëjëtsi itsajivi ata pibisiacuene pexanaeyaexa­
naenexa. Itsajivi ata pijinia apo caëjëpaetsi pejamatabëcueneëjëtsinexa 
Diosojavabelia pibisiacuene pexanaenexa Dioso. 14 Pajivi jamatabëcue­
neëjëtatsi pibisiacuene pexanaenexa, bajarapajivi copiaya pejamatabëë­
thëtota jamatabënaponapona papibisiacuene jamatabëexana. Nexata jane 
baja itsa jamatabëcueneëjëtatsi pibisiacuene pexanaenexa, bajarapapibi­
siacuene exana. 15 Pajivi pibisiacuene exana, bajarapajivi exana pacuenia 

copiaya pejamatabëëthëtota najamatabëxaina. Nexata tsiteca pibisiacuene 
itsa exanapona, pepacuene Diosovecua naxuabiana bajarapapibisiacuene 
pexanaponaexae.

16  Tajamonae bitso patacaasivavi, jamatabëcuenenavëxaniabiaya pëtsa 
pajamatabëjumaitsimë: “Dioso nejamatabëcueneëjëta pibisiacuene tae­
xanaenexa,” pajamatabëjamë pëtsa. 17 Tsipaji daxita pacuene pepo pexa­
niacuene, Dioso baja cajena vajanacatoitorobicuenetsica. Bajaraponë 
pexanaenë daxita xua naitayotarubena itaboxotatsia. Dioso cajena 
daxitamatacabijavabelianexa caejamatabëcuene penajamatabëxainaenë. 
Caejamatabëcuene Dioso nacasivanajamatabëxaina vaxaitsijavabere­
na. 18  Dioso baja cajena copiaya najamatabëxaina pexanaenexa pacue­
nia jitsipa. Nexata nacayapëtaeyaexana pejumelivaisi pexaniajailivaisi. 
Bajaraxuata nacarajuta pejanajamatabëcuene pitavajamatabëcuene. 
Vaxaitsi copiaya Dioso itsa jumecovënëtatsi, Dioso pexitsi nacaexana. 
Pamonae ata cotocaevi Dioso jumecovënëta, bajarapamonae ata Dioso 
pexi exanatsi. Nexata vaxaitsi, copiaya Dioso vajajumecovënëtsivi, Dioso 
nacatane bematapijivitsi. Cotocaevi pijinia Dioso pejumecovënëtsivi, 
Dioso tanetsi bejuyapijivi.

Pacuenia bexanavanapa pamonae xaniavaetsia 
jumecovënëta Dioso yabara pelivaisi

19 Tajamonae bitso patacaasivavi, pacanaëjëtsianame mapalivaisije, 
palivaisi pacatsipaebijitsiatsi. Daxita paxamë xaniavaetsia bepanamu­
xunaevetame Dioso pejumelivaisi. Apo bepacuaicuaijamë abaxë copiaya 
xaniavaetsia panajamatabëxainaenejevamë. Apo bepaanaepanaemënua 
bepijia. 20 Tsipaji itsa anaepanatsi, Dioso apo toexanaetsi pexaniacue­
ne, pacuene Dioso jitsipa. 21 Bajaraxuata pacopabare daxita pibisiacuene 
panenajamatabëxainaejava. Pacopabarenua daxita pibisiacuene paneexa­
naejava itsamonaejavabelia. Dioso raja pejumelivaisi pacatsijamatabëuba. 
Bajaraxuata beveliajamatabëcuenevi nataeya pajumecovënëre Dioso peju­
melivaisi. Bajarapalivaisi itsa pajumecovënëtame, nexata pacacapanepae­
na Diosojavabelia.

22  Pacuenia Dioso pejumelivaisita jumaitsi, jumecovënëtsiaya paexa­
naponare. Pëtsa pajamatabëjumaitsimë: “Pacuenia Dioso pejumelivai­
sita jumaitsi, apo exanae atanë, apo itsacuene,” pajamatabëjamë pëtsa. 
Tsipaji saya pajamatabëcuenenavëxaniabijitsipame. Nexata itsa apo 
paexanaemë tsipae pacuenia Dioso pejumelivaisita jumaitsi, panane­
conitsipame Diosojavabelia. 23  Pajivi jumetae ata Dioso pejumelivaisi, 
itsiata itsa apo exanae pitorobicueniatsi, bajarapajivi jamatabëcueneitsi 
pacuenia itsi ponë naitabaratane tsaxuta. 24 Ponë tsaxuta naitabaratane, 
penaitabarataecujinae pona baja. Nexata bajaraponë bepijia nacofënëta 
pacuenia itabarajumapeitsi. 25 Dioso cajena pejumelivaisi bitso xanepana. 

Caëjëpatsinua vajanacacapanepaenexa bajaraponëjavabelia. Pajivi daxita 
bajarapalivaisi pitorobicueniatsi exanaponapona copatsinejeva, bajarapa­
jivi bitso Dioso yavenonaenatsi daxitacuenejavabelia.

26 Pajivi jumaitsi ata: “Xanë bitso toexanaponaponajë Dioso pejitsipaecue­
nia,” jai ata, itsiata itaxutojema itsa cuaicuaijai tsabiabi, bajarapajivi saya 
jamatabëcuenenavëxaniaba. Tsipaji Dioso apo pejitsipaecuenia cuaicuaijai. 
Nexata bajarapajivi xua Dioso toexanaponapona apo tonamatamotsi tsane­
tsi Diosojavabelia. 27 Dioso pejumecovënëtsijivi, pajivi Dioso aneconijibia­
tanetsi, exanaponapona mapacueniaje. Yavenona tsonijivixi. Yavenonanua 
pamona pevecuatëpaevitsi bitso itsa namatavenona itsacuenejavaxi. Pajivi 
Dioso pejumecovënëtsijivi, nayajivitaeyaponapona pibisiacuene pexanaeya­
niva, pacuene exanabiaba mapanacuapijivi, Dioso apo pejumecovënëtsivi.

Pacuenia Dioso pejumecovënëtsivi muxujiobatsi daxitajivi najëpaeya 
jamatabëcuenexanepanaeya petaenexa yabara pelivaisi

2 �1 Tajamonae, ayaijamatabëcuenenë vajatuxanenë Jesucristo pane­
jumecovënëtsixae, daxitajivi najëpaeya pataema. Pëtsa itsamonae 

bijiaya pataneme. 2  Nexata panenacaetuatsijavata, riconë, pexaniajava 
penaxatatsinë, napatsipa, oro anillo penacobexatatsinë. Bajarapaepatota 
pijinia bepejiobinë, perujuesetoyo penaxatatsinë, napatsipa. ¿Detsa 
pacuenia pacopiapitsipame bajarapitsinëbeje? 3  Caenë meta xaniavaetsia 
pacopiapitsipame, pexaniajava penaxatatsinë. Paecaeyaexanaejitsipame 
pexaniajavata. Ponë bepejiobinë, apo pacopiapitsimë tsipae xaniavaetsia. 
Saya panucaeyaexanaejitsipame. Itsa jume, paecaeyaexanaejitsipame 
irata. Nexata bajarapacuenia itsa paexanaejitsipame, pexaniacuene apo 
paexanaemë tsipae Dioso pitabarata. 4 Bajarapacuenia itsa paexanaejitsi­
pame, najëpaeya bajaraponëbeje apo pataemë tsipae. Caenë payaiyatae­
jitsipame. Itsanë saya bijiaya pataejitsipame. Nexata bajarapacuenia itsa 
paexanaejitsipame, pibisiacuenia panajamatabëxainaejitsipame.

5 Tajamonae bitso patacaasivavi, panejumetaema. Dioso raja itapetatsi 
pamonae apo pexainaevi mapanacuataje. Bajarapamonae Dioso itape­
tatsi pexi pexanaenexatsi. Nexata bajarapamonae itsa najamatabëcue­
necopatsiana Cristojavabelia, bitso pexainaevi tsane athëbëtatsia, Dioso 
pijanacuatatsia, itsajotatsia Dioso eveta daxitacuene. Bajarapamonae 
ata tocopatsianatsi Cristo pebarëevetsinexatsi daxitacuene, pacuenia 
Dioso najumecapanepaeya jumaitsi Dioso pijajivi yabara. 6  Itsiata baitsi 
jane bajarapacuenia bepejiobivi yabara pejumaitsijava payapëtae atamë, 
paxamë bijiaya pataeyabiabame bepejiobivi. Ricovi baja cajena xainapo­
na bitso pexainaejava panejumata. Bajarapamonae pacaneconitabiabanua 
juezmonaejavabelia juezmonae papecananeconitsiaexanaenexa. 7 Ricovi 
cuaicuaijai tsabiabi pibisiacuenia Cristo yabara, ponë vaxaitsi yaiyataeya 
jumecovënëtavanapatsi.

8  Dioso pejumelivaisibaxutota jumaitsi mapacueniaje: “Asivamëre itsa­
monae ata pacuenia xamë nijacuata nasivamë,” jai. Bajarapalivaisi pexa­
nialivaisi bitso daxitalivaisianë matatoxenetsia. Nexata bajarapalivaisi 
pepacuene itsa pajumecovënëtsianame, pexaniacuene paexanaename. 
9 Itsa payaiyataejitsipame itsamonae, itsamonae pijinia bijiaya itsa patae­
jitsipame, nexata paexanaejitsipame pibisiacuene. Pananeconitsipame 
Diosojavabelia. Tsipaji najëpaeya apo pataemë tsipae daxitajivi Dioso 
papecaitorobicuenia. 10 Pajivi jumecovënëtsi ata Dioso Moiséspijinëta 
penajumecopatsilivaisi, itsiata bajarapalivaisita caelivaisiyo itsa apo 
jumecovënëtsi, nexata itsiata naneconitsiana Diosojavabelia bajarapali­
vaisita caelivaisiyo apo pejumecovënëtsixae. Nexata bajarapajivi daxita 
bajarapalivaisi apo bepejumecovënëtsijivicuenia, Dioso taenatsi. 11 Dioso 
jumaitsi: “Pëtsa jaitame itsava nijavavecua,” jai. Petiriavinexa pijinia 
jumaitsi: “Pëtsa jaitame itsanë amonavecua,” jai. Dioso icatsia itsaju­
meyo jumaitsi: “Pëtsa beyaxuabame jivitonë,” jai. Nexata ponë apo 
jaitsi ata itsava pijavavecua, itsiata itsa beyaxuaba jivitonë, Dioso tane­
tsi daxita bajarapalivaisi apo pejumecovënëtsinëcuenia. 12  Jesucristo 
papecaitorobicuenia itsa paexanaename, nexata apo pananeconitsimë 
tsane Diosojavabelia. Itsa apo pajumecovënëtsimë tsane, nexata panane­
conitsianame Diosojavabelia. Bajaraxuata itsa pacuaicuaijamë, pacuai­
cuaijamëre pexanialivaisi. Paexanavanaparenua pexaniacuene pacuenia 
Jesucristo pacaitoroba. 13  Paxamë itsa apo paitaxutotsoniataemë itsa­
monae ata, nexata juya Dioso apo pacaitaxutotsoniatae tsane pamata­
cabi Dioso naneconitsiaexanaena daxitajivi pibisiacuene pexanaeneconi 
yabara. Itsiata baitsi jane itsa paitaxutotsoniataneme itsamonae ata, juya 
Dioso pacaitaxutotsoniataena. Nexata Dioso apo pacananeconitsiaexanae 
tsane.

Pacuenia Dioso pejumecovënëtsivi pexaniacuene 
bexanavanapa yabara pelivaisi

14 Tajamonae, pajivi jumaitsi ata: “Xanë jumecovënëtajë Jesús peli­
vaisi,” jai ata, itsiata itsa apo exanae pexaniacuene itsamonaejavabe­
lia pacuenia Dioso nacaitoroba, bajarapajivi apo jumenamatamotsi 
Diosojavabelia. Bajarapacuenia saya itsa jumaitsi tsane pecuibota, 
bajarapajivi Dioso apo capanepae tsanetsi. 15-16  Itsamonae Dioso pejume­
covënëtsivi bitso namatavenonaejitsipa penaxatatsijava, pexaejava ata. 
Nexata bajarapamonaejavabelia paxamëyajuvënëjivi jumaitsi ata tsipae: 
“Xaniavaetsia baja paponare. Dioso pacayavenonaena panenaxatatsijava­
nexa paneaqueyaniva. Pacarajutsiananua panexaejavanexa ata,” jai ata 
tsipae, nexata itsiata bajarapajivi apo jumenamatamotsi tsipae. Tsipaji 
apo itaxutotsoniatae. Saya itoroba peponaenexa. 17 Bajara pijinia itsi 
Jesús pelivaisi vajajumecovënëtsijava. Pajivi pexaniacuene apo toexanae 

itsamonaejavabelia, bajarapajivi jumaitsi ata: “Xanë jumecovënëtajë Jesús 
pelivaisi,” jai ata, itsiata apo jumenamatamotsi. Tsipaji pacuenia Dioso 
itorobatsi, apo exanae.

18  Nexata pajivi Jesús pelivaisi jumecovënëtsi ata, itsiata pexaniacue­
ne itsa apo toexanabiabi tsane itsamonaejavabelia, nexata meta itsaji­
vi jumai tsane bajarapajivijavabelia: “Xamë jumaitsimë tsabiabi: ‘Xanë 
jumecovënëtajë Jesús pelivaisi,’ jamë tsabiabi. Itsiata pexaniacuene apo 
toexanabiabimë itsamonaejavabelia pacuenia Dioso nacaitoroba. Nexata 
apo cajamatabëcueneyapëtaetsi nexaniajaicuene nejumecovënëtsijava 
Jesús pelivaisi. Tsipaji pexaniacuene apo toexanabiabimë itsamonaeja­
vabelia pacuenia Dioso nacaitoroba. Xanë rajane pexaniacuene toexana­
biabajë itsamonaejavabelia pacuenia Dioso nacaitoroba. Bajarapacuenia 
pexaniacuene tatoexanabiabixae itsamonaejavabelia catsitanajamatabë­
cueneitajëtatsi taxaniajaicuene tajumecovënëtsijava Jesús pelivaisi,” jai 
meta tsane itsajivi pajivijavabelia pexaniacuene apo toexanabiabi itsamo­
naejavabelia, Jesús pelivaisi jumecovënëtsi ata. 19 “Caenë rabaja tsapona­
ponae Dioso,” pejailivaisi paxamë pajumecovënëtame. Xanepana rabaja 
picani. Itsiata pexaniacuene itsa apo patoexanaemë tsipae itsamonaejava­
belia, pajemajamë tsipae. Tsipaji dovathi ata, pijajivi yajava, jumecovënë­
ta: “Caenë rabaja tsaponaponae Dioso,” pejailivaisi. Bajaraxuata dovathi 
pijajivi barëneconecojai pecajunavi. 20 Paxamë pajamatabëcuenelivaisiji­
bimë. Vaxaitsi jumaitsi atatsi: “Xanë jumecovënëtajë Jesús pelivaisi,” jai 
paxamë pajumecovënëtame. Xanepana rabaja picani. Itsiata pexaniacue­
ne itsa apo patoexanaemë tsipae itsamonaejavabelia, pajemajamë tsipae. 
Tsipaji dovathi ata, atatsi, itsiata pexaniacuene itsa apo toexanabiabi­
tsi itsamonaejavabelia pacuenia Dioso nacaitoroba, ajumematamobitsi 
cajena Diosojavabelia. 21 Bajayata vajasalinainëmi Abrahampijinë xaina 
pexënatonëyo. Pevënë Isaac. Nexata Abrahampijinë Dioso jamatabë­
cueneëjëtsiaya itorobatsi penacoxibeyaxuabinexa picani. Dioso jumaitsi 
Abrahampijinëjavabelia: “Nexënatonëyo beyaxuare ofrendacuenia tane­
rajutsinexamë,” jai Dioso Abrahampijinëjavabelia. Nexata Abrahampijinë 
ajena nacoxibeyaxuabijitsia, Dioso itavetatsi. Abrahampijinë pejumeco­
vënëtsixae pacuenia Dioso itorobatsi, nacoxicëtabuata picani penacoxi­
beyaxuabinexa. Bajaraxuata Abrahampijinë Dioso aneconijibiatanetsi. 
22  Abrahampijinë cajena Dioso jumecovënëta pacuenia tajëvelia Dioso 
najumecapanepaeya jumaitsitsi. Bajaraxuata exana pacuenia Dioso ito­
robatsi. Bajarapacuenia itsa exana Abrahampijinë, najamatabëcueneita­
jëta pepacuene Dioso pejumecovënëtsijava pejamatabëëthëtojavavetsina. 
23  Nexata bajarapajamatabëcuenelivaisi yabara Dioso pejumelivaisibaxu­
tota jumaitsi Abrahampijinë yabara mapacueniaje: “Abrahampijinë jume­
covënëta pacuenia Dioso najumecapanepaeya jumaitsitsi. Bajaraxuata 
Dioso aneconijibia tanetsi,” jai baja cajena Dioso pejumelivaisibaxutota 

Abrahampijinë yabara. Nexata Abrahampijinë yabara jivi jumai tsabiabi: 
“Abraham raja Dioso piasivanëtsi,” jai tsabiabi.

24 Nexata baja paxamë payapëtaneme mapacueneje. Pajivi jumeco­
vënëtsi ata pacuenia Dioso najumecapanepaeya jumaitsi, itsiata itsa 
apo exanabiabi pexaniacuene, bajarapajivi aneconijibia Dioso apo tae­
tsi. Pajivi jumecovënëta pacuenia Dioso najumecapanepaeya jumaitsi, 
nexata itsa exanabiaba pexaniacuene, bajarapajivi Dioso aneconijibia 
tanetsi. 25 Bajara pijinia pacuenia bajayata Dioso aneconijibia tanetsi 
Rahabpijivami pibisiacuene pexanabiabivami ata. Bajarapovami palata 
pepitsinexa, pibisiacuene exanabiaba pevitota. Itsiata baitsi jane bajara­
povami pexaniacuene exana. Tsipaji copiapita xaniavaetsia Israelpijinë 
pemomobeje. Bajaraponëbeje jivi peyaenebinëbeje vajabitsaë pexanae­
nexa bajara patomarapijivijavabelia. Rahabpijivami yavenonanua bajara­
ponëbeje peponaenexabeje saicaya namutua pijavajabitsaë pebeyaxuabi­
yanivatsibeje. Bajarapacuenia Rahabpijivami pexaniacuene pexanaexae 
Dioso aneconijibia tanetsi. 26  Piasaëtsaponaponaejivi ata itsa baja ajumali­
jibi, tëpa baja. Apo exanae baja itsacuenejavayo ata pexaniacuene pevajë­
naeyabelia. Bajara pijinia vaxaitsi ata jamatabëcueneitsitsi Jesús pelivaisi 
vajajumecovënëtsivi. “Xanë jumecovënëtajë Jesús pelivaisi,” jai atatsi, 
itsiata itsa apo exanaetsi pexaniacuene pacuenia Dioso nacaitoroba, beva­
jajamatabëcuenetëpaevi Dioso tsitajinavanapatsi.

Pacuenia itsi vajaebarëto yabara pelivaisi

3 �1 Tajamonae, paxamëyajuvënëvi vënëlivaisitaniji pacuenia ayaibi­
tsaëto jitsipa penaexanaenexa Jesús pelivaisi jivi petsipaebivinexa. 

Itsiata baitsi jane ayaibitsaëto apo benaexanae jivi livaisi petsipaebapo­
naevinexa. Paxamë rabaja payapëtaneme mapacueneje. Paxanë Jesús 
pelivaisi jivi patatsipaebaponaevi, paitavetaponajë pibisiacuene pexanae­
java. Nexata pibisiacuene pexanaejava pataitavetsicujinae, bajarapapi­
bisiacuene itsa paexanaejitsipajë, Dioso bitso ayaicuenia panenaneconi­
tsiaexanaejitsipa daxitajivi matatoxenetsia. 2  Daxitatsi vaxaitsi itsajavata 
banacajumejemaba pibisiacuenia vajacuaicuaijainexa, pacuenia picani 
apo becuaicuaijaitsi. Pajivi pibisiacuenia apo cuaicuaijai, bajarapajivi aja­
matabëcuenesaë baja Diosojavabelia. Nexata bajarapajivi caëjëpatsi pena­
jamatabëcuenesaëtsinexa daxita pibisiacuene pexanaeyaniva. 3  Caballo 
vajavësimuxufetsinexa tsicuiboxatatatsi freno. Nexata freno caballovecua 
tsiquirijavayo ata, itsiata caëjëpa caballo vajavësimuxufetsinexa itsabe­
lia jitsipatsi vajaponaenexa. 4 Bajara pijinia itsi barco ata, pinijimo ata. 
Jovibo ayai ata, itsiata petabufetaicaenë tsiquiritenapayo ata, barcotabu­
fe cajënapona itsabelia jamatabëpona peponaenexa. 5 Bajara pijinia itsi 
tsiquiriisotoyo ata. Itsa tajua, naexana ayaiisoto petajuenexa pinijiunu 
ata. Bajara pijinia itsi vajaebarëto ata. Tsiquirijavayo picani vajaebarëto. 

Itsiata caëjëpatsi pecuaicuaijainexa ayailivaisi. 6  Vajaebarëto cajena ayai, 
pacuenia isoto ayai. Vajaebarëtota raja pibisiacuene exanatsi daxita 
vajavi matatoxenetsia. Nexata vajacuaicuaijaijava nacajamatabëcuenebi­
jiana. Tsiquirijiviyotsijavaveliacujinae vajatëpaejavabelianexa, bajarapa­
cuenia cuaicuaijaitsi. Dovathi vajanacaitorobijava vajajumecovënëtsixae, 
cuaicuaijaitsi pibisiacuenia. 7 Pacanaëjëre mapacueneje. Jivi caëjëpatsi 
penaitajuaniaexanaenexa daxitaviriadajubiyajuvënëvi. Caëjëpatsinua 
penaitajuaniaexanaenexa unupijivi ata, pepunaevi ata. Caëjëpatsinua 
penaitajuaniaexanaenexa pecotobëxëta pejinavanapaevi ata, manua­
menepijidujuai ata. Itsamonae bajarapacuenia naitajuaniaexana baja 
pejumecovënëtsinexatsi. 8  Itsiata baitsi jane itsajivi ata apo caëjëpaetsi 
penaebarëtoitavetsinexa jumejemabiaya pibisiacuenia pecuaicuaijaijava 
pecopatsinexa. Vajaebarëto cajena bitso abeje. Apo nacacaëjëpae vaja­
najumecataitsinexa. Nexata pacuenia jomo pijaveneno xaina pebeya­
xuabinexa, bajara pijinia itsi vajaebarëto. 9 Vajaebarëtota pexaniacuenia 
jumaitsitsi vaxa Diosojavabelia: “Xamë bitso ayaijamatabëcuenenëmë,” 
jaitsi. Vajaebarëtota icatsia pibisiacuenia cuaicuaijaitsi itsamonaejavabe­
lia. Bajarapamonae picani beyaiyatanetsi. Tsipaji Dioso nacuenecataeya 
pexanaevitsi. 10 Caeebarëtota pexaniacuenia cuaicuaijaitsi Diosojavabelia. 
Pibisiacuenia ata cuaicuaijaitsi itsamonaejavabelia. Tajamonae, apo bexa­
naetsi cajena bajarapacuenia. 11 Pacanaëjëre mapacueneje. Mera pepitsa­
paemëthëatsina pitsapaina caera, pexaniara. Apo pitsapae pexaniara, pia­
tsaxara yajava. 12  Bajara pijinia itsi peubijava ata. Higueranaejavaverena 
apo pitsapae saicayacuai. Uvanaejavaverena ata apo pitsapae saicayacuai. 
Jume cajena. Bajara pijinia itsi mera pepitsapaemëthë. Caejavatsina apo 
pitsapae pexaniara, piatsaxara yajava. Bajara pijinia itsi vajaebarëto ata. 
Caeebarëtota apo becuaicuaijaitsi pibisialivaisi, pexanialivaisi yajava. 
Nexata becuaicuaijaitsi ëpexanialivaisi.

Pacuenia Dioso pijajivi yapëtaeyaexana pexanaenexa 
pexaniacuene yabara pelivaisi

13  Paxamë rabaja xaniavaetsia pajumeyapëtaneme Dioso pejumelivai­
si. Nexata itsamonae pexaniacuene bepatsitaexanavanapame pacuenia 
pajumetaneme Dioso pejumelivaisita. Bajarapacuenia itsamonae pexania­
cuene bepatsitaexanavanapame beveliajamatabëcuenevi nataeya. Nexata 
daxitajivi pacacueneyapëtaena bitso panejumeyapëtaevicuene Dioso peju­
melivaisi. 14 Itsiata baitsi jane bitso itsa pacuenecaëbabiabame itsamo­
nae, itsa pajitsipabiabamenua jivi paneevetsivinexa papecaexanaenexa, 
pëtsa jamatabëcuenenavëxaniabiaya pajumaitsimë mapacueniaje: “Xanë 
bitso xaniavaetsia yapëtaniji Dioso pejumelivaisi,” pajamë pëtsa. Tsipaji 
saya panajamatabëcuene capaebijitsipame xaniavaetsia Dioso pejume­
livaisi paneyapëtaejava. 15 Dioso pejumelivaisi itsa payapëtaejitsipame 

xaniavaetsia, nexata apo panajamatabëxainaemë tsipae bajarapacuenia. 
Dovathi rajane pejamatabëcueneta pacaitoroba panenajamatabëxainaene­
xa bajarapacuenia. Itsa jume, nexata paxamë panejamatabëcueneta pana­
jamatabëxainame bajarapacuenia. 16  Itsajota jivi cuenecaëba itsamonae, 
itsa jitsipabiabanua jivi pevetsivinexa pexanaenexatsi, bajarajota nexata 
jivi najamatabëcuenejëpaeya apo jinavanapae. Daxitacuene pibisiacuene 
ata exanavanapa. 17 Biji rajane Dioso itsa nacayapëtaeyaexana pexaniaja­
matabëcuene, nexata pexaniajamatabëcuene xainatsi. Apo namaxëvani­
tsitsi. Itsamonae yaiyatanetsi vajaexanaeyaniva bajarapamonaejavabelia 
apo pejitsipaecuenia. Najamatabëxainatsi itsamonae ata vajanacamu­
xujiobilivaisi vajajumeyapëtaenexa. Itaxutotsoniatanetsi itsamonae ata. 
Pexaniacuene exanatsi. Apo najamatabëcuene epatajërërëcaetsi. Apo 
yamaxëitojorobitsi itsamonae ata. Bajarapacuenia exanatsi Dioso pejama­
tabëcueneta pexaniajamatabëcuene itsa nacayapëtaeyaexana. 18  Vaxaitsi 
jivi itsa nabarajamatabëcuene xanepanaeyaexanaenatsi, namataenetsia 
penaitoyavi ata, nexata vaxaitsi ata nabarajamatabëcuenexanepanaeya 
jinavanapaenatsi. Pexaniacuenenua exanavanapaenatsi.

Pacuenia jamatabëcueneitsi pajivi jitsipa 
mapanacuapijicueneje yabara pelivaisi

4 �1 ¿Detsa xuajitsia paxamëyajuvënëvi anaeya namataenetsia pija­
najumenotabiabi pecanabeyabiabi? Bajarapacuenia najumeanae­

notabiaba tsipaji pejamatabëëthëtota bitso jitsipa pexanaenexa daxita 
xua pibisiacuene. Bajaraxuata nabeyabiaba. 2-3  Paxamë picani pajitsi­
pame itsacuenejava panexainaenexa. Itsiata apo pacacaëjëpae panepi­
tsinexa. Bajaraxuata nexata pexainaevi payabarabeyaxuababiabame. 
Pacobecaëbabiabame itsamonae pexainaejava. Nexata pexainaevi payaba­
rabeyabiabame paneyacajërëtsinexa pecobecovë. Paxamë apo paxainae­
më panejitsipaecuene. Tsipaji pavajëcabiabi atamë Diosojavabelia, itsiata 
apo pacarajutabiabi xua pavajëcame. Tsipaji saya bajaraxua pavajëca­
biabame paneexanaenexa daxita xua pibisiacuene. 4 Caejamatabëcuene 
Diosojavabelia apo paxainaemë. ËDioso pijacuene apo pajitsipaemë. 
Mapanacuata pexainaecuene ata bitso payajavajitsipame. Bajarapacuenia 
panenajamatabëxainaexae, pacuenia petiriva jamatabëcueneitsi, pova 
pamonavecua jaita itsanë, bajarapajamatabëcueneitsimë. Payapëtaneme 
rabaja mapanacuapijicuene bitso pejitsipaevi, bajarapamonae Dioso 
bepijavajabitsaë naexana. Bajara pijinia paxamë ata paitsimë. 5 Bajarap
ajamatabëcuene yabara Dioso pejumelivaisibaxutota jumaitsi mapacue­
niaje vajacanaëjëtsinexa xaniavaetsia Diosojavabelia: “Espíritu Santo, 
ponë nacatsijamatabëeca, bajaraponë bitso nacaasiva. Bitso nacatojitsipa 
vajaasivanexa ëDioso,” jai Dioso pejumelivaisibaxutota vajajitsipaeyaniva 
mapanacuapijicueneje. 6  Dioso cajena nacayavenona vajanajamatabëcuene 

cataitsinexa pibisiacuene vajaexanaeyaniva. Dioso pejumelivaisibaxuto­
ta jumaitsi mapacueniaje: “Dioso yavenona pamonae beveliajamatabë­
cuenevi natane. Pamonae pijinia beayaijamatabëcuenevi natane, Dioso 
apo yavenonae,” jai Dioso pejumelivaisibaxutota. 7 Nexata beveliajama­
tabëcuenevi nataeya paexanavanapare pacuenia Dioso pacatojitsipa. 
Panavecuaitavere dovathi. Nexata dovathi pacavecuanajetabajiraviana. 
8  Pavajëre Diosojavabelia. Nexata Dioso pacayavenonaena. Paxamë pibi­
siacuene paneexanaevi, pacopare bajarapacuene. Paxamë anijajamatabë­
cuenebeje panexainaevi, Dioso pijalivaisi, pibisiajamatabëcuene yajava. 
Pacopare bajarapajamatabëcuene Dioso papecajamatabëcuene xaniavae­
tsinexa pibisiajamatabëcuenevecua. 9 Pibisiacuene paneexanaeneconi 
yabara, bitso panatsinajamatabëxainare. Bitso payaauramërenua. Pëtsa 
payabarëyamë. 10 Beveliajamatabëcuenevi panataema Dioso pitabarata. 
Nexata pibisiacuene paneexanaeneconimivecua, Dioso pacajamatabëcue­
neyavenonaena. Nexata panajamatabëcueneyotsianame Diosojavabelia.

Pacuenia nacaitaveta itsamonae Dioso pejumecovënëtsivi 
pibisiacuenia vajabaracuaicuaijaiyaniva yabara pelivaisi

11 Tajamonae, pëtsa najumetsënëtsia namataenetsia panabaracuaicuai­
jamë. Pajivi najumetsënëtsia baracuaicuaijai Dioso penajuajumecovënë­
tsivi, bajarapajivi naneconita Diosojavabelia. Dioso penajuajumecovë­
nëtsivi, pibisiacuene pexanaejava xaniavaetsia cueneyapëtaenejeva, itsa 
jamatabëjumaitsinua: “Bajarapamonae Diosovecua naxuabiana pibisia­
cuene pexanaexae,” itsa jamatabëjai, nexata bajarapajivi ata naneconi­
ta Diosojavabelia. Dioso penajuajumecovënëtsivi, najumetsënëtsia itsa 
baracuaicuaijai, nexata apo jumecovënëtsi pacuenia Dioso itorobatsi. 
Pacuenia Dioso itorobatsi, itsa apo jumecovënëtsi, nexata apo bepexa­
niajailivaisi tane. Caranata bajarapajivi jivi bepenaneconitsiaexanae­
në natane. 12  Caenë Dioso nacatonajumecopata vajajumecovënëtsinexa. 
Bajara jane ponë nacananeconitsiaexanaena pibisiacuene vajaexanaene­
coni yabara. Bajaraponë caenë caëjëpatsinua pejumaitsinexa itsajiviyo­
javabelia: “Xamë pepacuene naneconitame. Nexata nevecuanaxuabiana­
me infiernojavabelia,” pejainexa. Itsa jume, caëjëpatsi pejumaitsinexa: 
“Xamë baja caaneconijibiaexanatsi. Nexata aneconijibia catanetsi. Nexata 
cacapanepaenatsi,” pejainexa. Bajaraxuata paxamë Dioso apo pacatoco­
patsi itsamonae yabara panejumaitsinexa mapacueniaje: “Bajarapamonae 
Diosovecua naxuabiana pibisiacuene pexanaexae,” panejainexa.

Pacuenia itsajivi ata apo natsivajënaeyapëtae pacuene 
meravia pitsijavata tocopiapatsijitsiatsi yabara pelivaisi

13  Panenamuxunaevere mapalivaisije. Paxamë abaxë xaniavaetsia 
payapëtaenejevamë xua Dioso pacatocopatsijitsia paneexanaenexa, 

ayaijamatabëcuenevi nataeya tajëvelia panavajunupaebabiabame. 
Tajëvelia pajumaitsimë tsabiabi: “Ajena. Itsa jume, pepacuene jane baja 
meravia, ponaenatsi bajarapatomarabelia. Bajarajotalia caevai nacue­
nebianatsi palata vajanacanabinexa,” pajamë tsabiabi. 14 Pëtsa bajarapa­
cuenia ayaijamatabëcuenevi nataeya tajëvelia panavajunupaebabiabame. 
Tsipaji raja apo panatsivajënaeyapëtaemë xua pacatocopiapatsijitsia mera­
via pitsijavata. Vajajinavanapaeepatoyo saya tsiquirimatacabiyota jina­
vanapatsi vajatëpaenexa. Pacuenia itsi nojobo, bajara saya itsitsi vaxai­
tsi. Nojobo pitsapa bajayacunua caeepatoyonexa saya. Bajaraxuacujinae 
icatsia ajibi baja. Bajara pijinia itsitsi vaxaitsi ata. 15 Nexata saya bepaju­
maitsimë: “Itsa Dioso nacatocopatsiana abaxë vajaasaëtsavanapaenexa, 
jinavanapaenatsi. Exanaenatsi mapacueniaje. Itsa jume, itsacuenia exa­
naenatsi,” bepajamë saya. 16  Paxamë saya bepaayaijamatabëcuenevimë 
panataeyabiabame. Nexata paneexanaejavanexa, abaxë tajëvelia panava­
junupaebabiabame panatsivajënaeyapëtaenejevamë xua Dioso pacatoco­
patsijitsia paneexanaenexa. Bajarapacuenia ayaijamatabëcuenenë nataeya 
panenavajunupaebabiabijava, pibisiacuene. Tsipaji panajamatabëxaina­
biabame bepanijacuata itajara paneexanaejavanexa. Apo pacanaëjëtsimë 
bajaraxua Dioso papecatocopatsijava, bajarapacuenia paneexanaenexa. 
17 Pajivi yapëtae ata pacuenia picani bexana, itsiata itsa apo exanae, baja­
rapajivi naneconita Diosojavabelia.

Pacuenia bitso pexainaevi muxujiobatsi yabara pelivaisi

5 �1 Bitso panexainaevi, ¡panenamuxunaevere mapalivaisije! 
Panatsinuema bitso ayaijumeta. Tsipaji raja Dioso pacabejio­

biaexanaena. 2  Bitso panexainaecuene panexaniavaetsijavami, paca­
totsabanaena. Pexaniaviriajavanë, panenaxatabijavanëmi ata, daxita 
pacatoucubaxaena. 3  Palatanëanë ata, bitso penamatamotsinëanë, paca­
totasibianatsi. Nexata nayapëtaena bajarapapalata apo panecanacue­
nebijava. Bajarapapalatata apo paneyavenonaexae itsamonae, paca­
totasibianatsi. Isoto pacaveriajaviana daxita panexainaejava yajava. 
Pacaetuataponame picani papecatoayaijavanexa. Itsiata baitsi jane pama­
tacabi Dioso naneconitsiaexanaejitsia daxitajivi, imoxoyo baja pevajënae 
tsaponae pecopiapatsinexa. Dioso pacananeconitsiaexanaena. Tsipaji 
ëpaxamënexa panatoxaniavaetame panexainaecuene. 4 Panejumetaema. 
Pamonae pacatonacueneba panijacuene, bajarapamonae tsipaeba itsa­
monaejavabelia paneyamaxëitojorobijava. Apo pamatamotsimë xania­
vaetsia pacuenia picani pamatamotsiapaebame. Nexata vajatuxanenë 
Dioso, daxita athëbënacuatatsia pevetsinë, jumetanetsi bajarapamonae 
pepaebijava xaniavaetsia apo panematamotsijava. 5 Mapanacuata picani 
panatsitajinavanapame xaniavaetsia. Pacabarëyamë tsavanapae pane­
xainaecuene. Paexanavanapame panejitsipaecuenia. Pacuenia baca bitso 

penasitsiepatota beyaxuabatsi, bajara pijinia pacuenia paxamë ata paca­
toimoxoyo baja Dioso papecananeconitsia exanaematacabinexa, bitso 
panenaneconitsixae Diosojavabelia. 6  Jivi pananeconitsiaexanabiabame. 
Pabeyaxuababiabamenua pianeconijibivi ata. Bajarapacuenia paexanabia­
bame pamonaejavabelia apo caëjëpaetsi papecanayajiviitavetsinexa.

Pacuenia icatsia petuxanenë patsijitsiatsica yabara pelivaisi
7 Tajamonae, pajamatabëcuenesaëmëre tsavanapae panecopiaeveta­

vanapaejava vajatuxanenë matapania icatsia pepatsimatacabitsicajava­
belianexa. Pabi penacuenebinë, vajënaeeveta ema peubinexa peubijava. 
Peubiveretsicujinae peubijava, bajayajebi ajamatabëcuenesaëya evetapo­
napona petonaveretsijavabelianexatsi. 8  Bajara pijinia pacuenia paxamë 
ata bajayajebi itsamonae pibisiacuene pacaexanae ata, pajamatabëcuene­
saëmë tsane. Pëtsa pajamatabëcuenefaefaename. Tsipaji rabaja imoxoyo 
pevajënae tsaponae vajatuxanenë pepatsinexatsica. 9 Tajamonae Dioso 
panenajuajumecovënëtsivi, pëtsa namataenetsia panabaracuaicuaijamë 
Diosojavabelia panenaneconitsiyaniva. Tsipaji rabaja Jesucristo, ponë­
javabelia panavajunupaebijitsiamë daxita pacuene paexanavanapame 
mapanacuataje, imoxoyo baja pevajënae tsaponae pepatsinexatsica. 
Bajaraponë pacaejivimë canacujitsia pacarajutaponaena xuavajëto paca­
toxainapona. 10 Tajamonae, pacanaëjëre profetavimi, pamonaemi bajaya­
ta Diosojumelivaisi paeba. Bajarapamonaemi bajayajebi bejiobiaexanae 
atatsi, ajamatabëcuenesaë tsavanapae. Itsajamatabëcuene apo xainae. 
11 Pamonae ajamatabëcuenesaë, bajayajebi bejiobiaexanae atatsi, baja­
rapamonae aeconoxae baja topexaniacuenetsi tsane Diosojavabelia. 
Pavënëlivaisitaneme rabaja pacuenia bajayata Jobpijinë bejiobiaexanae 
atatsi, itsiata ajamatabëcuenesaë Diosojavabelia. Pavënëlivaisitanemenua 
pacuenia pejamatabëcueneëjëtsicujinaetsi, bitso Dioso yavenonatsi. 
Bajaraxuata nexata payapëtaneme Dioso jivi pitaxutotsoniataenëcuene.

12  Tajamonae, palivaisi baja pacatsipaebatsi, matatoxenetsia mapalivai­
siyoje bitso pajumecovënëtsianame. Itsa pacuaicuaijamë itsamonaejava­
belia, pexaniajailivaisi pacuaicuaijamë tsabiabi tsane. Pëtsa Dioso pevë­
në pacacuaicuaijamë itsamonae papecajumexaniataenexa. Nexata pëtsa 
pajumaitsimë mapacueniaje: “Xaniajanë raja. Cajumaitsitsi mapacue­
niaje Dioso pitabarata,” pajamë pëtsa. Tsipaji baja pexaniajailivaisi itsa 
pacuaicuaijamë tsabiabi tsane, itsamonae ata pacacueneyapëtaena apo 
panenajumetsënëtabiabicuene. Nexata itsa pacayanijoba itsacuenejava­
yo yabara, rovialia pajumaitsimëre pacuenia panajamatabëxainame. Itsa 
pajejamëjitsia, pajejamëre rovialia. Itsa jume, “¡Jume!” pajamëre rovialia. 
Bajarapacuenia rovialia itsa paxaniajamë tsabiabi tsane, nexata apo pana­
neconitsimë tsane Diosojavabelia. Tsipaji Dioso pevënë apo pacacuaicuai­
jamë tsabiabi tsane papecajumexaniataenexa itsamonae.

13  Paxamëyajuvënëjivi itsa tocopiapatatsi pibisiacuene, bajarapajivi 
bevajëta Diosojavabelia. Itsa jume, barëyaya itsa ponapona, betonaxëa­
na Diosojavabelia: “Xamë ayaijamatabëcuenenëmë,” bejai Diosojavabelia 
penaxëanaejavata. 14 Itsa jume, itsa avitane, bejunata ancianovi, Dioso 
pejumecovënëtsivi pevetsivi. Nexata ancianovi patsiana petovajëtsine­
xatsi Diosojavabelia. Nexata ancianovi piavitanejivi aceiterata perabëca­
lirabiana vajatuxanenë pevënëta. 15 Petovajëcaejavata, daxita ancianovi 
itsa jamatabëjumaitsi: “Dioso cajena pepacuene jamatejemayaexanaenatsi 
mapajivije,” itsa jamatabëjai ancianovi, nexata Dioso jamatejemayae­
xanaenatsi piavitanejivi. Piavitanejivi pibisiacuene itsa exana piavita­
nevajënaeya, itsiata Dioso vecuaajibiaexanaenatsi bajarapaneconimi. 
16  Bajaraxuata pibisiacuene namataenetsia itsa panatoexaname, nama­
taenetsia panatsipaebare. Itsa pavitanemënua, namataenetsia panatova­
jëre Diosojavabelia papecajamatejemayaexanaenexa Dioso. Xaniavaetsia 
peponaponaenë Dioso pitorobicueniatsi, daxita pejamatabëëthëtojavave­
tsina itsa vajëta, bajaraponë jumenamatamota Diosojavabelia. Ayaicuenia 
Dioso pexaniacuene toexanaenatsi. 17 Diosojumepaebinëmi, profeta 
Elíaspijinë, bevaxaitsijamatabëcuenenëmi. Bajayata bajaraponëmi asaë­
yata vajëta Diosojavabelia ema pejopaeyaniva. Nexata acueyabi pavaibeje 
epatua ema apo jopae bajaraponëmi pijanacuata. Nexata daxita peubija­
vaximi, totëpatsi. Nexata daxita bajarapanacuapijivi bitso janibo. 18  Bajar
axuacujinae icatsia asaëyata Elíaspijinë vajëta Diosojavabelia ema pejo­
paenexa. Nexata icatsia ema jopa. Ira icatsia capitsapa pexaejavanexa. 
Bajarapacuenia vaxaitsi ata asaëyata bevajëtatsi Diosojavabelia.

19 Tajamonae, paxamëyajuvënëjivi itsa copaba Dioso pejumelivaisi 
pejumecovënëtsijavami, nexata icatsia bepajumecovënëtsiaexaname baja­
rapalivaisi. 20 Bepayapëtaneme mapacueneje. Pajivi icatsia copabiaexa­
na itsamonae pibisiacuene pexanaejavami, pejumecovënëtsinexa icatsia 
Dioso, bajarapajivi jamatabëcueneyavenonaena bajarapamonae penaxua­
biyaniva pibisianacuayabelia. Jamatabëcueneyavenonaenanua bajarapa­
monae Dioso pevecuaajibiaexanaenexatsi ayaineconi ata, pibisiacuene 
pexanaeneconimi. 

Pacuenia Pedro mapabaxutoje toyaquina Dioso pejumecovënëtsivi, 
nacayajatsia penaevijavabelia, yabara pelivaisi

1 �1 Xanë Pedronë, Jesucristo taneitorobinë. Nitoroba jivi tatsipaebapo­
naenexa Jesucristo pelivaisi. Pacatoyaquinatsi mapabaxutoje paxa­

më pepo panijatomaravecua, Jerusaléntomara, nacayajatsia paneenarutsi­
vi. Nacayajatsia pajinavanapame Ponto nacuajava, Galacia nacuajava ata, 
Capadocia nacuajava ata, Asiavënë nacuajava ata, Bitinia nacuajava ata. 
2  Vaxa Dioso baja cajena bajayata tajëvelia panenaexanaevajënaeya ata, 
pacaitapeta papijajivinexamë. Bajarapacuenia tajëvelia Dioso papecai­
tapetsixae, aeconoxae baja Espíritu Santo pejamatabëcueneta pacatsata 
Jesucristo panejumecovënëtavanapaenexa. Dioso pacaitapeta papecave­
cuaajibiaexanaenexa, daxita pibisiacuene paneexanaeneconimi Jesucristo 
papecasivatëpaexae. Pacatovajëtatsi Diosojavabelia ayaicuenia Dioso 
papecayavenonabiabinexa. Pacatovajëtatsinua jamatabëcuenexanepanae­
ya panejinavanapaenexa daxitacuenevecua.

Pacuenia Jesucristo pelivaisi pejumecovënëtsivi Dioso 
rajutsianatsi matacabi apo pevereverecaejava yabara pelivaisi

3  Vaxaitsi vajatuxanenë Jesucristo paxa Diosojavabelia jumaitsitsi tsa­
biabi: “Xanepana rabaja. Pexaniacuene panetoexaname,” jaitsi tsabiabi. 
Ayaicuenia Dioso vajanacaitaxutotsoniataexae, pejanajamatabëcuene­
vitsi nacaexana Jesucristo vajajumecovënëtsixae. Jesucristo petëpae­
cujinae, Dioso icatsia asaëyaexanatsi. Bajaraxuata vaxaitsi ata evetava­
napatsi vajanacarajutsinexa matacabi apo pevereverecaejava. 4 Nexata 
Dioso nacarajutsiana xua nacatoxaina athëbëtatsia vajanacarajutsine­
xa. Bajaraxua apo vereverecae tsane. Apo abejenua tsane. 5 Bajaraxua 
Dioso nacatoxaniavaeta athëbëtatsia vajanajamatabëcuenecopatsixae 

Mapabaxutoje San Pedro 

Diosojavabelia. Nexata abaxë vajajinavanapaeepato mapanacuataje, Dioso 
pesaëta nacaevetaponapona. Bajarapacuenia Dioso pesaëta nacaevetapo­
napona vajanacacapanepaenexa. Pamatacabi mapanacuaje vereverecae­
na, nayapëtaena jane baja xua Dioso nacarajutsiana.

6  Bajaraxuata paxamë Dioso papecacapanepaejavanexa, pasivajama­
tabëcuenebarëyamëre tsavanapae. Aeconoxae abaxë mapamatacabitaje 
pacajamatabëcuenebejiobitsi ata daxitacuene papecajamatabëcueneë­
jëtsijava, itsiata pasivajamatabëcuenebarëyamëre tsavanapae. 7 Pacaj
amatabëcueneëjëtapona papecajamatabëcueneyapëtaenexa pepacue­
ne panenajamatabëcuenecopatsijava Jesucristojavabelia. Oronanito 
ata itsa ëjëta, baseta isotota peyapëtaenexa itsa pepacuene orojava. 
Panenajamatabëcuenecopatsijava Jesucristojavabelia, bitso namata­
mota orojava matatoxenetsia. Nexata pijinia paxamë ata pacajamata­
bëcueneëjëtaponaena papecajamatabëcueneyapëtaenexa xaniavaetsia 
panenajamatabëcuenecopatsijava Jesucristojavabelia. Nexata itsa pave­
cuapanepaename papecajamatabëcueneëjëtsijava, panevajënaeyabelia 
pajamatabëcuenesaëmë tsaponae tsane Jesucristojavabelia panenajamata­
bëcuenecopatsijava. Nexata pamatacabi vajatuxanenë Jesucristo patsiani­
ca, pacasivajamatabëcuenebarëya tsane. Dioso ata pacasivabarëya tsane. 
Daxitajivinua pacayaiyataena.

8  Paxamë abaxë Jesucristo apo patae atamë, itsiata pajitsipame. 
Aeconoxae apo patae atamë Jesucristo, itsiata panajamatabëcuenecopata­
me bajaraponëjavabelia. Jesucristo bitso pasivajamatabëcuenebarëyamë 
tsavanapae. Jesucristo panesivajamatabëcuenebarëyajava, itsa panajama­
tabëcuenevajunupaebame itsamonaejavabelia, epatua saya payapëtaeyae­
xaname. Tsipaji xaniavaetsia apo payapëtaemë xaniavaetsia panenajama­
tabëcuene vajunupaebinexa itsamonaejavabelia peyapëtaenexa pacuenia 
bëpënëa pajamatabëcuenebarëyamë. 9 Jesucristo papecasivatëpaexae, 
panajamatabëcuenecopatame Diosojavabelia papecacapanepaenexa. 
Bajaraxuata Dioso pacacapanepaena Dioso papecananeconitsia exanaeja­
vaminexavecua pibisiacuene paneexanaeneconimi yabara.

10 Bajayatami Diosojumepaebivimi profetavi bajayajebi livaisijaitapona 
peyapëtaenexa. Nexata baja profetavi itsa yapëtane pacuenia Dioso pijaji­
vi capanepaejitsia, nexata profetavi tajëvelia vajunupaebapona jivijavabe­
lia. Profetavi tajëvelia vajunupaebapona pacuenia Cristo pejamatabëcue­
neta Dioso pacaitaxutotsoniataejitsia papecacapanepaenexa. 11 Espíritu 
Santo baja cajena pejamatabëcueneta bajayata tajëvelia profetavimi 
yapëtaeyaexanaponatsi. Nexata profetavimi bajayata tajëvelia yaqui­
na pacuenia yapëtaeyaexanaponatsi Espíritu Santo pejamatabëcueneta. 
Nexata profetavimi yaquina pacuenia itsamonae Cristo bejiobiaexanaeji­
tsiatsi pebeyaxuabinexatsi. Yaquinanua pacuenia Cristo petëpaecujinae, 
icatsia itsa asaë, athëbëabetsia caponaejitsiatsi peecaenexa paxa Dioso 

pemuxunenetatsia. Nexata bajarapaprofetavimi jamatabëjumai tsabiabi: 
“¿De tsaeta pacujinae copiapatsiana xua tajëvelia vaxaitsi vajunupaeba­
ponatsi?” jamatabëjai tsabiabi. 12  Itsiata baitsi jane bajarapaprofetavimi 
Dioso yapëtaeyaexanatsi pacuenia bajarapamonaemi pevënamuto bexëa 
bajaraxua copiapatsijitsia. Nexata vaxaitsi, bajarapamonaemi pecovëpiji­
vitsi, vajajinavanapaematacabita matapania jane baja copiapata pacuenia 
tajëvelia Cristo yabara vajunupaebapona profetavimi. Nexata baja paxa­
më bajarapalivaisi itsamonae pacatsipaeba papecacapanepaelivaisinexa. 
Espíritu Santo, ponë Cristo athëbëvetsica itorobica, bajaraponë pesaë 
pacayajavatsipaeba bajarapamonae. Angelevi ata bitso jitsipa xaniavaetsia 
peyapëtaenexa bajarapalivaisi.

Pacuenia Dioso nacajunata xaniavaetsia 
vajatojinavanapaenexa yabara pelivaisi

13  Panajamatabëcuenecopare Diosojavabelia. Tsipaji rabaja payapëtane­
me xua Dioso pacarajutsijitsia. Bajaraxua Dioso pacarajutsiana papecai­
taxutotsoniataexae pamatacabi Jesucristo icatsia patsianica. Bajaraxuata 
xaniavaetsia panajamatabëcueneverere paneexanaenexa daxita xua Dioso 
pacatocopata. Najamatabëcueneevetsiayanua xaniavaetsia pajinavanapa­
re. 14 Pajumecovënëtavanapare Dioso. Pëtsa panajamatabëxainame pane­
natojitsipaecuenia pibisiacuene paneexanaenexa, pacuenia paexanava­
napame pamatacabi abaxë Dioso apo payapëtaemë. 15 Xaniavaetsia saya 
pajinavanapare pibisiacuene paexanaenejevamë. Tsipaji raja Dioso, ponë 
pacajunata papijajivinexamë, xaniavaetsia peponaponaenë. Pibisiacuene 
baja cajena caeto ata Dioso apo pexanaenë. 16  Dioso baja cajena peju­
melivaisibaxutota jumaitsi mapacueniaje: “Xaniavaetsia pajinavanapa­
re. Tsipaji xanë apo jitsipaenë pibisiacuene paneexanaejava,” jai Dioso 
pejumelivaisibaxutota.

17 Paxamë itsa pavajëtame Diosojavabelia, pajumaitsimë tsabiabi: 
“Taxa Dioso,” pajamë tsabiabi. Bajaraponë Dioso najëpaeya tane daxi­
ta pamonae jumecovënëtatsi, ayaijamatabëcuenevi, beveliajamatabë­
cuenevi ata. Dioso cajena yapëtane paneconivajëto exanapona caejivi 
canacujitsia. Bajaraxuata Dioso cujunaviaya bepajinavanapame pama­
tacabibeje abaxë pasaëmë tsavanapae mapanacuataje. 18  Paxamë picani 
naxuabiaya Diosovecua pajinavanapame panijasalinaivimi abaxë pija­
cuene itsa pacaasaëmë tsavanapae. Itsiata baitsi jane aeconoxae baja 
bajarapacuenevecua Dioso baja pacacapanepa. Payapëtaneme rabaja 
Dioso ayaimatamota papecaneconimatamotsijava papecacapanepaene­
xa. Apo pacacomuatsi baja cajena pevereverecaejavata, pacuenia oro itsi, 
palata ata. 19 Dioso baja cajena pacacomuata bitso penamatamotsijava­
ta, Cristo pijanata. Pajivi pijaneconi xaina Diosojavabelia, bajarapajivi 
oveja, pejanapebito, peperabëxanepanaenë, beyaxuaba ofrendacuenia 

pevi perajutsinexa Diosojavabelia. Nexata bajarapajivi pijaneconi Dioso 
baja vecuaajibiaexanatsi bajarapaoveja pijana pejamatabëcueneta. Nexata 
pacuenia oveja, peperabëxanepanaenë, beyaxuabatsi, bajara pijinia 
itsi Cristo. Baitsi Cristo, pianeconijibinë, nacopata pebeyaxuabinexatsi. 
Nexata Cristo petëpaejamatabëcueneta, pacavecuaajibiaexana panijane­
conimi. 20 Bajayatami Dioso mapanacuaje pexanaevajënaeya ata, Dioso 
itapetatsi Cristo papecasivatëpaenexa. Belia jane baja mapamatacabitaje 
Cristo patsica papecasivatëpaenexa. 21 Itsiata baitsi jane Cristo petëpae­
cujinae, acueyabi matacabita, Dioso icatsia asaëyaexanatsi. Athëbëtatsia, 
paxa Dioso pecujuanenia, Cristo ecaeyaexanatsi. Bajaraxuata panaja­
matabëcuenecopatame Diosojavabelia papecarajutsinexa matacabi apo 
pevereverecaejava.

22  Nexata baja aeconoxae paxamë pajumecovënëtame pexaniajailivai­
si, Jesucristo pelivaisi, Espíritu Santo papecajamatabëcueneitayotsixae. 
Nexata pibisiacuene paneexanaeneconimi, Dioso pacavecuaajibiaexana. 
Nexata xaniavaetsia pasivamë tsavanapae itsamonae ata, Dioso pejumeco­
vënëtsivi. Bajarapacuenia asaëyata namataenetsia bepanaasivamë tsava­
napae daxita panejamatabëëthëtovetsina. 23  Pacuenia pejananaexanaena­
cuetoyo itsi, bajara paxamë pajamatabëcueneitsimë Dioso pejumelivaisita 
pejanajamatabëcuene panexainaexae. Itsiata baitsi jane bajarapapejana­
jamatabëcuene paneaxajivi apo pacarajutsi. Dioso raja pejumelivaisi, apo 
pevereverecaelivaisinexa panejumecovënëtsixae, pejanajamatabëcuene 
baja paxainame. 24 Dioso pejumelivaisi apo pevereverecaejavanexa yaba­
ra, Dioso pejumelivaisibaxutota jumaitsi mapacueniaje:

Pacuenia vayafopijipona bepijia tsaquena, petsaquenaecujinae 
tëpa, bajara pijinia saya itsi jivi ata. Bepijia tëpa. Pacuenia 
pematono ata bepijia tsaquena, nexata othopa, bajara pijinia 
saya itsi ayaijamatabëcuene pexainaenë ata. Bepijia tëpa. 
25 Itsiata baitsi jane Dioso pejumelivaisi apo vereverecae tsane 
daxitamatacabijavabelianexa,

jai Dioso pejumelivaisibaxutota.
Bajarapalivaisi papecacapanepaelivaisinexa, itsamonae baja pacatsipae­

ba.

2 �1 Bajaraxuata pacopare baja daxita pibisiacuene paneexanabiabija­
va itsamonaejavabelia. Pacoparenua paneyamaxëitojorobabiabija­

va. Pacoparenua saya yamaxëitojorobiaya panecuaicuaijaitsabiabijava. 
Tsipaji paxamë yamaxëitojorobiaya pacuaicuaijamë tsabiabi itsamonae 
bepapexaniajamatabëcuenevimë papecataenexa. Pacoparenua panecue­
necaëbabiabijava itsamonae. Pacoparenua panebaracuaicuaijaitsabiabi­
java pibisiacuenia itsamonae. 2  Pacuenia pejananaexanaenacueto bitso 
bajitsipa mitobarëmene piapaenexa, bajara pijinia pacuenia paxamë bitso 
pajitsipare Dioso pejumelivaisi. Bajarapalivaisi baja cajena bevajaxaejava 

tanetsi vajajamatabëëthëtonexa. Nexata bajarapalivaisi panelebabiabixae, 
pacatsijamatabëcuenevitsabaponaena pevajënaeyabelia. Nexata bajarapa­
livaisi pejamatabëcueneta Dioso pacajamatabëcuene naveretsiaexanaena 
pacuenia Dioso pacatojitsipa. 3  Nexata baja pepacuene pajamatabëcuene­
yapëtaename vajatuxanenë pexaniajamatabëcuenenëcuene. Bajaraxuata 
pajitsipaponare orijibia panevajënaeyabelia Dioso pejumelivaisi.

Pacuenia iboto apo vereverecae mapanacuataje, bajara pijinia pacuenia 
Cristo apo pevereverecaenë daxitamatacabijavabelianexa yabara pelivaisi
4 Vajatuxanenë Cristo raja bepiatajaiboto tsaponaponae. Apo pevereve­

recaenë daxitamatacabijavabelianexa. Nexata paimoxoyore bajaraponë. 
Vajatuxanenë Cristo itsamonae apo pejumecovënëtsixaetsi, pacuenia ibota bo 
pexanaevi pibisiaiboto naitaxutojematabuata, bajaraitsitsi. Itsiata baitsi jane 
Dioso tanetsi bepiatajaiboto, bepexania penamatamotsiiboto tsaponaponae. 
5 Paxamë ata rabaja Jesucristojavabelia panenajamatabëcuenecopatsixae, 
bepaibotonëmë Dioso pacatane. Nexata padaxitamë Cristo papijajivixae­
më, Dioso pacatane bepijatemplobo, ibotonëta bepexanaetemplobo. Tsipaji 
pacuenia Dioso ponapona templobota, bajara pijinia pacuenia Espíritu Santo 
pacatsijamatabëeca. Paxamë rabaja cajena Dioso panetonacuenebavanapaevi, 
baitsi papijasacerdotevimë. Nexata Jesucristo pejamatabëcueneta aneconiji­
bia papecataexae, Diosojavabelia najamatabëcuenerajutsiaya pavajëtabiabia­
name Dioso papecasivajamatabëcuenebarëyanexa. 6 Cristo, ponë athëbëvetsi­
ca Dioso itorobijitsiatsica jivi pecapanepaenexa, bajaraponë yabara tajëvelia 
Dioso jumaitsi: “Ponë itorobianajë, beiboto tsane,” jai. Nexata tajëvelia Dioso 
pejumaitsijava, Dioso pejumelivaisibaxutota jumaitsi mapacueniaje:

Taitapetsinë netoponaponaena Jerusalén tomarata. Bajaraponë 
beiboto tsane. Nexata pacuenia ibota bo pexanaevi, itsaiboto 
bitso tsitaxanepanatsi daxitaibotonëvecua, bajaraitsitsi tsane. 
Bepitapetsiibototsi tsane. Bitso bepenamatamotsiibotonua tsane. 
Nexata pajivi najamatabëcuenecopatsiana bajaraponëjavabelia, 
bajarapajivi apo nacueratsi tsane,

jai mapacueniaje Dioso pejumelivaisibaxutota tajëvelia Dioso pejumaitsi­
java Cristo yabara.

7 Paxamë Cristo pelivaisi panejumecovënëtsivi, pataneme Cristo bepia­
tajaiboto tsaponaponae, bitso bepenamatamotsiibotonua. Itsiata baitsi 
jane pamonae Cristo pelivaisi apo pejumecovënëtsivi, bajarapamonae 
bepiabejeiboto tanetsi Cristo. Tsipaji baja copiajopa pacuenia Dioso peju­
melivaisibaxutota tajëvelia najumecapanepaeya jumaitsi Cristo yabara. 
Tajëvelia Cristo yabara comparacióncuenia jumaitsi mapacueniaje:

Paiboto boexanaevi naitaxutojematabuata bepetsitaabejexaetsi 
itajara, bajarapaiboto itsamonae pita. Nexata bajarapaibotota 
xaniavaetsia yaëta botabu daxita itsaibo matatoxenetsia,

jai Dioso pejumelivaisibaxutota comparacióncuenia Cristo yabara.
Bajarapacuenia jumaitsi itsamonae Cristo apo pejumecovënëtsijava­

nexatsi yabara. 8  Copiajopanua jane baja Dioso pejumelivaisibaxutota 
tajëvelia Cristo yabara pejumaitsijava mapacueniaje: “Bajarapaiboto jivi 
pefirapecaeyaexanaeiboto tsane,” pejaijava Cristo yabara. Bajarapacuenia 
Dioso pejumelivaisibaxuta jumaitsi jivi itsa apo jumecovënëtsi Cristo 
pelivaisi, Diosovecua penaxuabijavanexa yabara jumaitsi. Tsipaji tajëvelia 
Dioso yapëtane jivi apo pejumecovënëtsijavanexa pexanialivaisi, Cristo 
pelivaisi, pecapanepaelivaisinexatsi picani.

Dioso pijajivi yabara pelivaisi
9 Dioso apo pejumecovënëtsivivecua, paxamë baja Dioso pacaitape­

ta papijajivinexamë. Dioso baja papijasacerdotevimë tsavanapaenua, 
daxitacuene pepo pevetsinë panetonacuenebavanapaexae. Dioso baja 
papijajivimë tsavanapae panevajunupaebavanapaenexa Dioso ayaicuene 
pexanaejavanë. Dioso baja cajena pacajunata pibisiajamatabëcuenevecua, 
mapanacuataje pitaquirijamatabëcuenevecua. Nexata baja pajunuame 
pexaniajamatabëcuenejavabelia, Dioso pitayotsijamatabëcuenejavabe­
lia. 10 Paxamë abaxë Cristo panejumecovënëtsivajënaeya, Dioso picani 
apo papijajivimë. Itsajivi ata picani abaxë paxamëyajuvënëvi Dioso apo 
itaxutotsoniataetsi. Itsiata baitsi jane aeconoxae baja Dioso papijajivimë 
pacaexana papecaitaxutotsoniataexae.

Pacuenia Dioso pejumecovënëtsivi jinavanapa Dioso 
petonacuenebavanapaenexa yabara pelivaisi

11 Tajamonae bitso patacaasivavi, mapanacuataje abaxë pajinavana­
pae atamë, athëbëtatsia baja Dioso pijanacuatatsia bepanejinavanapaevi 
panataema. Saya raja caeepatoyonexa mapanacuataje pajinavanapame. 
Bajaraxuata pacatoyaquinatsi mapacueniaje daxita picani papibisia­
cuene jamatabëpaexaname panecopabinexa. Bajarapitsijamatabëcuene 
jamatabënacanajamatabëcuene bijianaeyaexana vajajamatabëcueneja­
vavetsina. 12  Dioso apo peyapëtaevi petuatuajëa itsa pajinavanapame, 
xaniavaetsia patsitajinavanapaename. Aeconoxae pacabaracuaicuaijai 
ata bepibisiacuene paneexanaevi papecataexae, itsiata itsamatacabijava­
belia itsa najamatabënapitsiana pexaniacuene paneexanaejava, bajara­
pamonae ata Dioso jumecovënëtsiana. Nexata bajarapamonae jumaitsi 
tsane Diosojavabelia: “Diosomë, bitso ayaijamatabëcuenenëmë,” jai tsane. 
Bajarapacuenia jumaitsi tsane itsa copiapatsiana pamatacabi Dioso nane­
conitsiaexanaejitsia daxita pamonae Dioso apo pejumecovënëtsivi.

13  Dioso papijajivixaemë, pajumecovënëre pacuenia pacaitoroba 
pamonae nacua pevetavanapaevi. Daxita raja bajarapamonae mapana­
cuapijivi pejamatabëcueneta evetsiaexanatsi. Nexata pajumecovënëre 

presidentenë, ponë jane baja daxitajivi pevetsinë. 14 Pajumecovënërenua 
nacua pevetsivi. Bajarapamonae presidentenë itorobatsi penaneconi­
tsiaexanaenexa pibisiacuene pexanaevi. Itorobatsinua pejumaitsinexa 
pexaniacuene pexanavanapaevijavabelia: “Xanepana rabaja xua paexa­
name,” pejainexa. 15 Bajarapamonae pajumecovënëre. Tsipaji raja Dioso 
pacatojitsipa xaniavaetsia panejinavanapaenexa. Nexata bajarapacuenia 
itsa patsitajinavanapaename, belia moya tsane itsamonae papecabara­
cuaicuaijaijava, pamonae apo pejumecovënëtsivi pexanialivaisi, Cristo 
pelivaisi.

16  Paxamë picani pajumecovënëtavanapame Dioso Moiséspijinëta pena­
jumecopatsilivaisi. Nexata picani paexanabiabame pacuenia pacaitoroba 
Dioso Moiséspijinëta penajumecopatsilivaisi. Aeconoxae baja Cristo peli­
vaisi panejumecovënëtsixae, apo pajamatabëcueneevetsimë baja pacuenia 
Dioso Moiséspijinëta penajumecopatsilivaisi pacaitoroba paneexanaene­
xa. Itsiata baitsi jane pibisiacuene paneexanaenexa apo pacatocopatsi. Biji 
rajane Dioso pacatocopata pacuenia Dioso jitsipa panetonacuenebavana­
paenexa. 17 Daxitajivi yaiyataeya pajinavanapare. Itsamonae ata, pamonae 
Dioso pejumecovën;etsivi, pasivamëre. Cujunaviaya Dioso payaiyataema. 
Payaiyataema presidentenë ata.

Pacuenia itsamonae Cristo bejiobiaexanae atatsi, itsiata 
ajamatabëcuenesaë tsaponaponae, bajara pijinia pacuenia 

Cristo pejumecovënëtsivi ata itsamonae bejiobiaexanae atatsi, 
piajamatabëcuenesaë tsavanapaenexa, yabara pelivaisi

18  Paxamë itsamonae panetonacuenebavanapaevi, pacamuxujioba­
tsi mapacueniaje. Pajumeyaiyataeyabiabare pacuenia pacaitorobabiaba 
panijatuxanevi. Ëpexaniajamatabëcuenevi pëtsa panijatuxanevi paju­
meyaiyataneme. Pajumeyaiyataema panijatuxanevi, piacujirubejevi ata. 
19 Panijatuxanevijavabelia itsacueneneconi apo paxainae atamë, panijatu­
xanevi pacabejiobiaexanabiabijitsipa. Nexata panijatuxanevi papecabejio­
biaexanabiabijavata: “Dioso nitaxutobejiobiataena,” itsa pajamatabëjamë 
tsabiabi tsipae, nexata Diosojavabelia pacatonamatamotsipa. 20 Itsa pana­
neconitsipame panijatuxanevijavabelia, nexata bajarapaneconi yabara 
panijatuxanevi pacaconitsipa. Nexata papecabejiobiaexanaejavata: “Dioso 
nitaxutobejiobiataena,” pajamatabëjamë ata tsipae, itsiata Diosojavabelia 
pacatoamatamobi tsipae. Itsa jume, pexaniacuene paexanae atamë, pani­
jatuxanevi pacaconitsipa. Nexata papecabejiobiaexanaejavata: “Dioso 
nitaxutobejiobiataena,” itsa pajamatabëjamë tsipae Diosojavabelia, nexata 
Diosojavabelia pacatonamatamotsipa. 21 Bajarapacuenia itsacueneneco­
ni apo paxainaenejevamë, itsamonae pacabejiobiaexanaponaena. Tsipaji 
Dioso bajarapacuenia pacatocopata itsamonae papecabejiobiaexanapo­
naenexa. Payapëtaneme rabaja mapacueneje. Cristo itsa pacasivatëpa, 

bejiobiaexanatsi itsacueneneconi xainaenejeva. Nexata paxamë ata Dioso 
pacatocopata itsamonae papecabejiobiaexanaenexa. 22  Itsacuenejava 
ata pibisiacuene apo exanae Cristo. Apo yamaxëitojorobi cajena itsaji­
viyojavabelia ata. 23  Pibisiacuenia Cristo bijatae atatsi itsamonae, itsia­
ta juya pibisiacuenia apo jumecanaviatsi. Bejiobiaexanae atatsi jivi, 
“Neyamatamotsiana Dioso,” apo jai Cristo bajarapamonaejavabelia. Biji 
rajane bajarapamonaejavabelia Cristo cujirucanaviatsinejeva, copata 
bajarapamonae Dioso penaneconitsiaexanaenexatsi pamatacabi Dioso 
naneconitsiaexanaena pijaneconi pexainaevi. 24 Cristo cruzata itsa tëpa, 
tsijumaxuabatsi vaxaitsi pibisiacuene vajaexanaeneconi. Bajarapacuenia 
Cristo nacatoexana vajacopatsinexa pibisiacuene vajaexanaejava. 
Bajarapacuenia Cristo nacatoexananua vajavajënaeyabelia vajajinava­
napaenexa Dioso pejitsipaecuenia. Cristo pacasivavajënërubatsi paxa­
më papecajamatabëcuene xaniavaetsinexa pibisiajamatabëcuenevecua, 
xaniavaetsia panejinavanapaenexa Dioso pitabarata. 25 Paxamë picani 
Diosovecua naxuabiaya pajinavanapame. Pacuenia oveja pevetsinëtsi­
vecua naxuabiaya jinavanapa, bajara picani paitsimë. Itsiata baitsi jane 
aeconoxae baja Cristo pejamatabëcueneta panaviabame Diosojavabelia. 
Pacuenia pijaoveja pevetsinë xaniavaetsia baevetaponapona pijaoveja, 
bajara pijinia pacuenia Cristo pacaevetaponapona. Panejamatabëcuene 
ata Cristo evetaponapona.

Pacuenia penacojiobivi xaniavaetsia 
benabarëjinavanapa yabara pelivaisi

3 �1 Paxamë papetiriavimë, pacamuxujiobatsi mapacueniaje. 
Pacaevamë canacujitsia paneamonajivi jumecovënëtsiaya pajina­

vanapare. Pova pamona abaxë apo jumecovënëtsi Jesús pelivaisi, baja­
rapova xaniavaetsia tsitaponaponae pamona, pamona ata Jesús peli­
vaisi pejumecovënëtsinexa. Nexata bajarapova pamonajavabelia Jesús 
pelivaisi apo tsipaebi ata, pamona ata jumecovënëtsiana Jesús pelivaisi 
xaniavaetsia petsitaponaponaexae pamona. 2  Bajarapacuenia pamona ata 
Jesús pelivaisi jumecovënëtsiana, pijava itsa cuenetaena Dioso pane­
yaiyataejava, itsa cuenetaenanua pijava Dioso pitabarata aneconijibia 
peponaponaejava. 3  Papetiriavimë, pëtsa pajamatabëjumaitsimë mapa­
cueniaje: “Bepexaniavanë jivi tanetaenexa, naxatatsianajë naitabëtsia­
ya. Namatafaratsianajë naitabëtsiaya. Oronanita pexanaejavanëta nai­
tabëtsianajë. Itsa jume, nexata bitso pexaniavirianava naxatatsianajë,” 
pajamatabëjamë pëtsa. Pëtsa bajarapacuenia panajamatabëxainame saya 
naniavelia panenaitabëtsinexa. 4 Biji rajane bëpënëaverena panajama­
tabëcueneitabëre. Bëpënëaverena panenajamatabëcueneitabëtsinexa, 
xaniavaetsia aneconijibia pajinavanapaename Dioso pitabarata. Nexata 
itsamonae pacaitsacueniabi ata, pëtsa pacuenecanaviatame. Nexata 

xua bëpënëaverena panajamatabëcueneitabëtame, apo pacatoverevere­
cae tsane. Bajarapitsijamatabëcuene pexainaeva tonamatamotsianatsi 
Diosojavabelia. 5 Pamonaemi petiriavi bajayatami Dioso pejitsipaecue­
nia exanavanapa, bajarapacuenia bëpënëaverena Dioso pejumelivaisi­
ta najamatabëcueneitabëta. Bajarapamonaemi najamatabëcuenecopata 
Diosojavabelia. Jumecovënëtavanapanua pamonajivi. 6  Bajarapamonae
yajuvënëvami, Sarapijivami, Dioso pejumelivaisita najamatabëcuenei­
tabëta bëpënëaverena. Sarapijivami jumecovënëtsia ponapona pamo­
na, Abrahampijinë. Itsa junata pamona, “Tajatuxanenë,” jai tsabiabi 
pamonajavabelia. Papetiriavimë, panajamatabëcuenecopatavanapare 
Diosojavabelia. Paexanavanaparenua pexaniacuene. Pëtsa pacujunava­
menua pacaitsacueniabijitsia ata itsajivi papecaitoyaxae. Nexata baja­
rapacuenia itsa paexanavanapaename, pajamatabëcuenejëpaename 
Sarapijivami.

7 Paxamë papebijivimë, pacamuxujiobatsi mapacueniaje. Xaniavaetsia 
pabarëjinavanapare panijavajivi. Pacuenia Dioso nacaitoroba, bajarapa­
cuenia payaiyataema panijavajivi. Bajarapacuenia payaiyataema tsipaji 
raja bajarapamonae vaxaitsi pebijivitsi nacavecuaasaëjibi. Payaiyataema 
tsipaji raja bajarapamonae ata yajava Dioso pacarajutsiana matacabi apo 
pevereverecaejava. Bajarapacuenia panijavajivi yaiyataeya pabarëjinava­
napare paneajumeurayaniva panenavajëtsijava Diosojavabelia.

Pacuenia pexaniacuene pexanaevi ata itsamonae 
bejiobiaexanaenatsi yabara pelivaisi

8  Tajamonae bitso patacaasivavi, pematatsënëa pacamuxujiobatsi mapa­
cueniaje. Najamatabëcuenejëpaeya pajinavanapare. Paxamëyajuvënëjivi 
itsacuene itsa tocopiapatatsi, nexata bajarapacuene yabara bitso itsa 
najamatabëxaina, paxamë ata pacobenanajamatabëxainare. Daxita 
Dioso panenajuajumecovënëtsivixae, namataenetsia panaasivamëre. 
Naitaxutotsoniataeyanua pajinavanapare. Beveliajamatabëcuenevinua 
nataeya pajinavanapare. 9 Itsajivi pibisiacuene itsa pacaexana, pëtsa 
pacuenecanaviatame. Pibisiacuenia itsa pacabijatanenua, pëtsa pajumeca­
naviatame. Biji rajane bajarapajivi patovajëre Diosojavabelia Dioso peya­
venonaenexatsi. Tsipaji pamatacabi Dioso pacajunata papijajivinexamë, 
bajarapacuenia paneexanaenexa, pacaitoroba. Nexata juya paxamë Dioso 
pacaitaxutotsoniataena pacuenia najumecapanepaeya pacajumaitsi pape­
cayavenonaenexa. 10 Bajarapacuene yabara Dioso pejumelivaisibaxutota 
jumaitsi mapacueniaje:

Pajivi jitsipa peponaponaenexa jamatabëcuenebarëyaya, 
bajarapajivi benaebarëtoeveta pibisialivaisi pecuaicuaijaiyaniva. 
Benaebarëtoevetanua penajumetsënëtsiyaniva ata. 11 Bajarapajivi 
becopata pibisiacuene pexanabiabijavami pexanaponaponaenexa 

pexaniacuene. Beponapona xaniavaetsia itsajivi ata 
pebaraanaepanaeyanivatsi. 12  Bajarapacuenia beponapona. 
Tsipaji raja Dioso naitaxutocaeveta xaniavaetsia pejinavanapaevi. 
Namuxunaevetanua penavajëtsijavatsi bajaraponëjavabelia. Dioso 
cajena baraanaepana pamonae pibisiacuene pexanavanapaevi,

jai Dioso pejumelivaisibaxutota.
13  Itsa pajamatabëcuenesaëmë tsavanapae tsane pexaniacuene panee­

xanavanapaejava, nexata itsamonae pacabejiobiaexanae ata, itsiata apo 
pacajamatabëcuene bijianaecapanepae tsane. 14 Itsa pacabejiobiaexanae­
na xaniavaetsia pajinavanapae atamë, itsiata pajamatabëcuenebarëyamë 
tsane. Tsipaji raja Dioso pacayavenonaena. Pëtsa pacujunavame bajara­
pamonae. Pëtsa panasivajamatabëcuenebëjamënua papecabejiobiaexa­
naejava yabara. 15 Biji rajane panejamatabëëthëtojavavetsina yaiyataeya 
pajumecovënëre vajatuxanenë Cristo. Panajamatabëcuene veretavana­
parenua xaniavaetsia panejumecanaviatsinexa itsajivi itsa pacayanijoba 
vajatuxanenë Cristo panejumecovënëtsijava yabara. Nexata itsa pacayani­
joba mapacueniaje: “¿Detsa xuajitsia xamë jumecovënëtame Cristo?” itsa 
pacajai, nexata xaniavaetsia pajumecanaviatsianame. Itsiata baitsi jane 
itsa pajumecanaviatame, paxamë beveliajamatabëcuenevi panataename. 
Nexata bajarapajivi yaiyataeya pajumecanaviatsianame. 16  Cristo papija­
jivixaemë, pexaniacuenia pajinavanapaename. Nexata payapëtaename 
Dioso pitabarata aneconijibia panejinavanapaejava. Nexata itsamonae 
najumetsënëtsiaya pacabaracuaicuaijai tsabiabi ata tsane, bajarapamonae 
belia najumecopatsiana papecabaracuaicuaijaijava. Naurabiana papeca­
baracuaicuaijaitsabiabijava yabara. 17 Pexaniacuene paexanabiabi atamë, 
Dioso itsa pacatocopatsiana itsamonae papecabejiobiaexanaenexa, nexata 
bajaraxua pacatonamatamotsiana Diosojavabelia. Itsiata baitsi jane itsa­
monae itsa pacabejiobiaexanaejitsipa pibisiacuene paneexanaejava yaba­
ra, nexata bajaraxua apo pacatonamatamotsi tsipae Diosojavabelia.

18  Cristo ata bejiobiaexanatsi itsa nacasivatëpa pibisiacuene vajae­
xanaeneconi yabara. Caeto rabaja Cristo tëpa. Pematatsënëa baja apo 
nacasivatëpae tsane. Bajaraponë pepo pexaniacuene pexanaenë. Itsiata 
bejiobiaexanatsi vaxaitsi yabara, pibisiacuene vajaexanaevi, vajanaca­
capanepaenexa Diosojavabelia. Peperabëtomi baja picani tëpa. Itsiata 
baitsi jane pepo pejamatabëcuene jane baja icatsia Dioso asaëyaexana­
tsi. 19 Nexata abaxë Cristo petëpaenë itsa boca, pepo pejamatabëcue­
ne jane baja pona petëpaevijavabelia pexanialivaisi petsipaebinexa. 
Tsipaji bajarapamonae naneconitsia jinavanapa petëpaevi pijanacuata. 
20 Bajarapamonaemi bajayata jinavanapa, pamatacabi Noépijinë ponapo­
na. Bajarapamonaemi petëpaevajënae Dioso apo jumecovënëtsi. Noépijinë 
abaxë itsa exanabuatapona pinijibarcoxaneto, Dioso picani bajayajebi 
jamatabëcueneeveta pejumecovënëtsinexatsi daxita mapanacuapijivije. 

Itsiata baitsi jane apo jumecovënëtsitsi. Saya ocho pajiviyobeje, Noépijinë, 
pijamonae yajava, bajarapamota Dioso capanepatsi mapanacuaje 
pebubutsijavavecua. Yajavacapanepatsinua mapanacuataje pibisiacue­
ne pexanaejavavecua. 21 Bajara pijinia itsi itsa nacabautisaba merata. 
Vajanacabautisabicujinae, meravecua itsa nonotajunatsi, itajëtatsi vajaco­
pabijava pibisiacuene vajaexanaejavami. Apo nacabautisabi baja cajena 
saya vajanacaperabëquiatsinexa. Biji rajane nacabautisaba vajanacajama­
tabëcuenequiatsinexa vajavajëtsixae Diosojavabelia. Nexata Dioso vajana­
cajamatabëcuenequiatsijava, pexaniajaicuene. Tsipaji Jesucristo vajanaca­
sivatëpaecujinae, icatsia Dioso asaëyaexanatsi. Bajarapacuenia Jesucristo 
Dioso piasaëyaexanaexaetsi, nexata yapëtanetsi pepacuene Dioso vajana­
cacapanepaejavanexa. 22  Jesucristo Dioso piasaëyaexanaecujinaetsi, pona 
jane baja athëbëabetsia. Nexata athëbëtatsia Jesucristo eca paxa Dioso 
pecujuanenia. Daxita ángelevi Jesucristo jamatabëcueneevetatsi pitorobi­
nexa.

Pacuenia Dioso asaëyata betonacuenebavanapatsi, pacuenia 
Dioso nacajamatabëcuene caëjëpaeyaexana, yabara pelivaisi

4 �1 Cristo abaxë itsa ponapona mapanacuataje, itsamonae bejiobiae­
xanatsi. Bajara pijinia pacuenia paxamë ata tajëvelia bepaeveta­

vanapame itsamonae papecabejiobiaexanaenexa. Pajivi bejiobiaexana­
tsi Cristo pelivaisi pejumecovënëtsixae, bajarapajivi pevajënaeyabelia 
ajamatabëcuenesaë baja tsaponae. Copata baja pibisiacuene pexanaejava. 
2  Pevajënaeyabelia jamatabëexanaponapona pacuenia Dioso tojitsipa­
tsi. Pibisiacuene baja apo exanae pacuenia Dioso apo pejumecovënëtsivi 
penatojitsipaecuenia baexana. 3  Dioso panejumecovënëtsivajënaeya, pibi­
siacuene paneexanavanapaeneconi yabara, ayaicuenia picani pananeconi­
tame Diosojavabelia. Dioso panejumecovënëtsivajënaeya, panevitota pibi­
siacuene paexanabiabame. Panajamatabëxainabiabamenua ëpibisiacuene 
yabara. Paitajibimënua tsabiabi panijabonëjava. Paitajibimënua tsabiabi 
fiestajava ata. Jumapecataeya pexanaenëanëjavabelia ata panavajëcabia­
bame. Itsiata baitsi jane aeconoxae baja daxita bajarapacuene pacopaba­
me. 4 Nexata pamonae Dioso apo peyapëtaevi, pibisiacuene panenajuae­
xanabiabivimi, aeconoxae baja pacasivajamatabëcuenenabenajaca. Tsipaji 
papibisiacuene bajarapamonae exana, paxamë baja apo pajamatabëcue­
neyavenonaemë. Bajaraxuata bajarapamonae pibisiacuenia pacabaracuai­
cuaijai. 5 Itsiata baitsi jane bajarapamonae itsamatacabi Dioso pitabarata 
nubianatsi. Nexata daxita bajarapamonae pibisiacuene pexanavanapaene­
coni yabara, Dioso naneconitsiaexanaenatsi. Piasaëtsavanapaevi, petëpae­
vimi ata, daxita Dioso naneconitsiaexanaena. 6  Petëpaevimijavabelia baja 
picani bajayata itsamonae tsipaebatsi pexanialivaisi, Cristo pelivaisi, itsa 
abaxë asaë tsavanapae bajarapamonaemi. Itsiata daxita bajarapamonaemi 

	 � 1 SAN PEDRO 3​, ​4

El Nuevo Testamento en guahibo, 2da ed., © 2011, Wycliffe Bible Translators, Inc.



878

apo jumecovënëtsi Cristo pelivaisi. Itsiata bajarapamatacabi itsamonae 
baja jumecovënëta Cristo pelivaisi. Nexata xuacujinae daxita bajara­
pamonaemi tëpapona. Itsiata baitsi jane pamonae baja pepuajumeco­
vënëtsi Cristo pelivaisi, tëpa, bajarapamonae xaina baja matacabi apo 
pevereverecaejava.

7 Imoxoyo rabaja pevajënae pevereverecaenexa mapanacuaje. 
Bajaraxuata itsacuenejava ata pibisiacuene paexanaenejevamë, xania­
vaetsia pajinavanapare. Namataenetsianua najamatabëcueneevetsiaya 
xaniavaetsia pajinavanapare panenajuavajëtabiabinexa Diosojavabelia. 
8  Namataenetsia panaasivamëre tsavanapae. Bajarapacuene daxitacuene 
matatoxenetsia bitso nacatoxanepana vajaexanaenexa. Tsipaji itsa asi­
vatsi itsajivi ata, nexata pibisiacuene nacaexanabiabi ata, bajarapajivi 
apo barajamatabëtsitecaetsi. 9 Namataenetsia xaniavaetsia panacopiapi­
re panijaboyaberena jamatabëcuenexanepanaeya. 10 Pacaenëmë cana­
cujitsia Dioso saicayacuenia pacajamatabëcuene caëjëpaeyaexanapona 
Dioso pijacuene panetonacuenebavanapaenexa. Nexata namataenetsia 
panajamatabëcueneyavenonare xua Dioso pacaenëmë canacujitsia paca­
jamatabëcuene caëjëpaeyaexanapona paneexanaenexa. Bajarapacuenia 
Dioso patonacuenebavanapare xaniavaetsia. 11 Itsajivi itsamonaejavabelia 
itsa tsipaeba Dioso pejumelivaisi, bajarapajivi betsipaeba palivaisi Dioso 
yapëtaeyaexanatsi. Itsajivi pijinia itsa yavenonaejitsia itsanë, bajarapajivi 
beyavenona pacuenia Dioso jamatabëcuenecaëjëpaeyaexanatsi peyaveno­
naenexa. Daxita xua paexanaejitsiamë Jesucristo papijajivixaemë, paexa­
nare jivi peyaiyataenexa Dioso. Dioso baja cajena daxitacuene pitorobinë, 
penivenivenaecotia pexainaenë daxitamatacabijavabelianexa. Bajara itsi 
tsane.

Pacuenia Jesucristo pelivaisi pejumecovënëtsivi 
itsamonae bejiobiaexanaponatsi yabara pelivaisi

12  Tajamonae bitso patacaasivavi, pëtsa pajamatabëcuenenabenajaca­
me, itsamonae bitso pacabejiobiaexanaponae ata. Bajarapacuene pacato­
copiapatsiana papecajamatabëcueneëjëtsinexa papecajamatabëcueneya­
pëtaenexa pepacuene panenajamatabëcuenecopatsijava Diosojavabelia. 
Nexata pëtsa pajamatabëjumaitsimë: “Xanë cajena Dioso tajumecovënë­
tsinë. Nexata bajarapacuenia caenënë netocopiapatapona,” pajamatabë­
jamë pëtsa. Tsipaji raja daxita Dioso pejumecovënëtsivi bajarapacuenia 
tocopiapataponatsi pejamatabëcueneëjëtsinexatsi pejamatabëcueneya­
pëtaenexatsi pepacuene penajamatabëcuenecopatsijava Diosojavabelia. 
13  Nexata saya panasivajamatabëcuenebarëyamëre tsavanapae paxamë 
ata itsa pacabejiobiaexanapona pacuenia Cristo bejiobiaexanatsi. Nexata 
pamatacabi pataename Cristo pepatsijavatsica pijapenivenivenaecotia 
yajava, pasivajamatabëcuenebarëyamë tsane. 14 Pibisiacuenia itsamonae 

itsa pacabijatane Jesucristo pelivaisi panejumecovënëtsivixae, pasiva­
jamatabëcuenebarëyamëre. Tsipaji raja paepatota itsamonae pacabija­
tane, ayaijamatabëcuenenë Espíritu Santo, ponë pacayajavaponapona, 
ayaicuenia pacayavenonaena. 15 Pëtsa jivitonë pabeyaxuabame. Pëtsa 
panacobetoxotame. Pëtsa paexaname itsacuenejava ata pibisiacuene. 
Pëtsa patoevetame itsamonae pijacuene pacajunatsinejeva panetoeve­
tsinexa, bajarapacuenia itsamonae panejamatabëitonotsiyaniva. Pëtsa 
bajarapitsicuene paexaname itsajivi ata paxamë yabara pejumaitsiyaniva: 
“Pibisiacuene pexanaevixae, bejiobiaexanatsi bajarapamonae,” pejaiyani­
va itsa pacabejiobiaexana itsamonae. 16  Pajivi bejiobiaexanatsi Jesucristo 
pelivaisi pejumecovënëtsixae, bajarapajivi apo benacaura pebejiobiae­
xanaejavatsi. Pexaniajamatab;ecuene berajuta Diosojavabelia Jesucristo 
pelivaisi pejumecovënëtsixae.

17-18  Dioso yapëtane pacuenia daxita pijajivi tojinavanapatsi. Nexata 
aeconoxae Dioso tocopiapatatsi pijajivijavabelia pejumaitsinexa: “Paxamë 
xaniavaetsia panetojinavanapame. Pexaniacuenenua patoexanabiabame 
itsamonaejavabelia. Nexata pacasivajamatabëcuenebarëyatsi,” pejainexa 
Dioso, pexaniacuene pijajivi itsa toexanavanapatsi. Itsiata pamonae Dioso 
pijajivi ata, xaniavaetsia Dioso apo tojinavanapae, pexaniacuenenua apo 
toexanabiabi itsamonaejavabelia, bajarapamonaejavabelia Dioso jumai­
tsi tsane: “Paxamë apo pacasivajamatabëcuenebarëyatsi. Tsipaji tajitsi­
paecuenia apo paexanavanapaemë,” jai tsane. Bajarapacuenia Dioso itsa 
jumaitsi tsane pejumecovënëtsivitsijavabelia ata, ¿detsa nexata Dioso 
jumaitsi tsane Dioso apo pejumecovënëtsivitsijavabelia? Nexata Dioso 
ayaicuenia naneconitsiaexanaena bajarapamonae. Pamonaejavabelia 
Dioso jumaitsi tsane: “Pacasivajamatabëcuenebarëyatsi,” jai tsane, baja­
rapamonae Dioso capanepaena pijanacuayabetsia. Pamonaejavabelia ata 
Dioso jumaitsi tsane: “Paxamë apo pacasivajamatabëcuenebarëyatsi,” jai 
tsane, bajarapamonae ata itsiata tsiquirijavayota Dioso capanepaena pija­
nacuayabetsia. Bajarapacuenia Dioso itsa exanaena pejumecovënëtsivitsi­
javabelia ata, nexata biji pamonae apo jumecovënëtsi Dioso pejumelivaisi, 
pamonae pibisiacuene pexanaevi, Dioso apo capanepae tsane pijanacua­
yabetsia. 19 Nexata paxamë Dioso pacatocopatsi ata itsamonae papecabe­
jiobiaexanaponaenexa, pëtsa pajamatabëcuenebëjamë. Tsiteca panevajë­
naeyabelia pexaniacuene paexanavanapare. Panajamatabëcuenecopare 
papecaexanaenë, Diosojavabelia, papecayavenonaenexa. Dioso cajena 
pacuenia najumecapanepaeya jumaitsi, bajarapacuenia pacatoexanaena.

Pacuenia Dioso pejumecovënëtsivi muxujiobatsi yabara pelivaisi

5 �1 Aeconoxae ancianovi papecayajavajinavanapaevi, muxujiobijitsia­
në. Xanë ata rabaja ancianonënë. Pacuenia itsi bajarapaancianovi, 

xanë ata rabaja itsinë. Taniji pacuenia Cristo cruzata bejiobiaexanatsi. 

Pamatacabi icatsia Cristo patsianica, daxitatsi, Cristo pijajivitsi, naca­
barëevetsiana xua Cristo evetsiana. 2  Pacuenia oveja pevetsivi xania­
vaetsia baevetavanapa, bajara pijinia pacuenia paxamë ata xaniavaetsia 
paevetavanapare Dioso pejumecovënëtsivi, pamonae Dioso pacatoco­
pata panetoevetsinexa. Jamatabëcuenebarëyaya Dioso pejitsipaecuenia 
patoevetavanapare Dioso pejumecovënëtsivi. Pëtsa pajamatabëjumaitsi­
më: “Apo jitsipae atanë tatoevetsinexa Dioso pejumecovënëtsivi, itsiata 
toevetsianajë. Tsipaji Dioso netojitsipa tatoevetsinexa,” pajamatabëjamë 
pëtsa. Pëtsa pajamatabëjumaitsimënua: “Tanematamotsinexa toevetsia­
najë,” pajamatabëjamë pëtsa. Paxamë panejamatabëëthëtojavavetsina 
panejitsipaexae Dioso pejumecovënëtsivi panetoevetsinexa, patoevetava­
napare. 3  Pamonae Dioso pacatocopata panetoevetsinexa, bajarapamonae 
pëtsa bepapijatuxanevimë panataneme saya jema paneitorobabiabine­
xa. Biji rajane xaniavaetsia patsitajinavanapare pacuenia patojitsipame 
bajarapamonae pejinavanapaenexa. 4 Nexata pamatacabi icatsia Cristo 
patsianica, ponë jane baja pepo vajanacaevetsinënexa, nacarajutsia­
na pinijicuene. Xua Cristo nacarajutsiana, apo vereverecae tsane daxita 
matacabijavabelianexa.

5 Paxamë papevëjëavimë, pacuenia ancianovi pacaitoroba, pajumeco­
vënëtabiabare. Pacaejivimë canacujitsia namataenetsia panayavenona­
biabianame beveliajamatabëcuenevi nataeya. Bajarapacuenia panataema 
tsipaji raja Dioso pejumelivaisibaxutota jumaitsi mapacueniaje:

Dioso apo yavenonae pamonae beayaijamatabëcuenevi 
penataevi. Itsiata baitsi jane Dioso pitaxutotsoniataexae, 
pexaniajamatabëcuenia yavenona pamonae 
beveliajamatabëcuenevi penataevi,

jai Dioso pejumelivaisibaxutota.
6  Nexata saya paxamë beveliajamatabëcuenevi panataema ayaijamata­

bëcuenenë Dioso pitabarata. Nexata Dioso pecaëjëtsimatacabita, paayai­
jamatabëcuenevimë pacaexanaena. 7 Dioso papecaasivaxae, pacaeveta­
ponapona. Bajaraxuata daxita panejamatabëcuenebëjaijava, pacopare. 
Pavajëre Diosojavabelia papecayavenonaenexa.

8  Nayajivitaeyanua pajinavanapare panijavajabitsaënë, dovathi, pape­
cayamaxëitojorobiyaniva. Pacuenia nevëthë itsa piajani, jaitaponapona 
pexaeyabuatsinënexa, bajarajamatabëcueneitsi dovathi papecayamaxëi­
tojorobinexa. 9 Paepatota dovathi jamatabëpacayamaxëitojoroba paneco­
pabinexa Jesús pelivaisi panejumecovënëtsijava, bajarapaepatota pajama­
tabëcuenesaëmëre Jesús pelivaisi panejumecovënëtsijava. Diosojavabelia 
najamatabëcuenecopatsiaya dovathi panayajiviitavere. Itsamonae itsa 
pacabejiobiaexana dovathi pejamatabëcueneta, panajamatabënapire 
pacuenia itsamonae ata, Dioso pejumecovënëtsivi, daxitanacuanëja­
va dovathi pejamatabëcueneta bejiobiaexanaponatsi. 10 Itsiata baitsi 

jane saya caeepatoyo Dioso pacacopatsiana papecabejiobiaexanaenexa. 
Bajaraxuacujinae Dioso pacajamatabëcueneasaëyaexanaena. Bajaraponë 
Dioso vajanacayavenonaenë daxitacuenejavabelia. Nacajunatanua 
Jesucristo yajava athëbëtatsia vajanacayajavaecaenexa, penivenivenaena­
cuatatsia, daxitamatacabijavabelianexa. 11 Dioso baja cajena daxitacuene 
pevetsinë daxitamatacabijavabelianexa. Bajara itsi tsane.

Pacuenia Pedro toyaquina peveretsinexa baja 
petoyaquinaelivaisi mapabaxutotaje yabara pelivaisi

12  Silvano betajuyapijinë taniji bajaraponë ata Dioso pejumecovënë­
tsixae. Silvano yaquinaeyaexanajë palivaisi pacatoitorobijitsiatsilia. 
Bajaraponë ponaejitsia baja paxamëjavabelia. Nexata pacatoyaquinatsi 
mapabaxutoje patacajamatabëcuene asaëyaexanaenexa. Dioso vajanaca­
yavenonabiabixae, yapëtanetsi baja xaniajai pepacuene Dioso vajanacaa­
sivacuene. Bajaraxuata pacabejiobiaexanabiabi ata, pajamatabëcuenesaë­
mëre tsavanapae paneyapëtaexae baja bajarapacuene.

13  Dioso pejumecovënëtsivi, Babilonia tomarapijivi, pacajamatabë­
najina. Pacuenia paxamë Dioso pacaitapeta papijajivinexamë, baja­
ra pijinia pacuenia bajarapamonae ata Dioso itapetatsi pijajivinexa. 
Marcos, ponë betaxënatocuenia tataenë, bajaraponë ata pacajamatabë­
najina. 14 Namataenetsia naasivaya panabajacobare bepanacaemonaemë 
panenataexae.

Pacatojitsipatsi daxita paxamë jamatabëcuenexanepanaeya panejinava­
napaenexa Jesucristo papijajivixaemë. Bajara itsi tsane. 

Pacuenia Pedro mapabaxutoje cotocaevi toyaquina 
Dioso pejumecovënëtsivijavabelia yabara pelivaisi

1 �1 Xanë Simón Pedronë, Jesucristo taneitorobicuenia tatonacuene­
baponaponaenë. Nitorobanua jivi tatsipaebabiabinexa Jesucristo 

pelivaisi. Pacatoyaquinatsi mapabaxutoje paxamë baja Dioso panejume­
covënëtsivi. Jesucristo patanesivatëpaejava patajaneconi yabara pata­
jumecovënëtsijava, paxanë panetonamatamota Diosojavabelia. Bajara 
pijinia paitsimë paxamë ata. Jesucristo papecasivatëpaejava panijane­
coni yabara panejumecovënëtsijava, pacatonamatamota Diosojavabelia. 
Bajarapacuenia daxitatsi Jesucristo vajanacasivatëpaejava vajaneconi 
yabara vajajumecovënëtsijava, nacatonamatamota Diosojavabelia. Tsipaji 
vajatuxanenë Jesucristo, vajanacacapanepaenë, nacaneconimatamota 
baja. 2  Pacatovajëtatsi Diosojavabelia bitso papecayavenonaponaene­
xa daxitacuene yabara. Pacatovajëtatsinua jamatabëcuenexanepanaeya 
panejinavanapaenexa. Bajarapacuenia Dioso pacayavenonaponaena pane­
vajënaeyabelia, Dioso itsa pajamatabëcueneyapëtaeponaename, vajatuxa­
nenë Jesucristo ata itsa pajamatabëcueneyapëtaeponaename.

Pacuenia Dioso pejumecovënëtsivi jamatabëcueneitsi 
tsavanapae yabara pelivaisi

3  Dioso, ponë nacajunata pijajivinexatsi, yapëtanetsi baja bitso ayai­
jamatabëcuene pexainaenëcuene. Bajaraponë Dioso bitso pexania­
cuene pexainaenë. Bajaraponë Dioso pesaëta pinijicuene pexanaeja­
va, itsa exana mapanacuataje, nacatsitanajamatabëcueneitajëta bitso 
ayaijamatabëcuene pexainaenëcuene. Bajarapacuenia itsa yapëtaepo­
natsi Dioso, nexata Dioso nacarajutapona pesaë vajajinavanapaene­
xa xaniavaetsia pacuenia Dioso nacatojitsipa. 4 Bajarapacuenia Dioso 

pinijicuene pexanaejavanë pexanaexae mapanacuataje, nexata yapëta­
netsi Dioso xaniajai vajanacacapanepaejavanexa pacuenia najumecapa­
nepaeya jumaitsi. Dioso vajanacacapanepaejavanexa pinijicuene bitso. 
Jumecovënëtatsi Dioso vajanacacapanepaejavanexa. Nexata Dioso naca­
yajavaponapona. Bajaraxuata Dioso pesaëta nacajamatabëcueneasaëyae­
xanaena vajajinavanapaenexa xaniavaetsia. Nexata nacajamatabëcuene 
caëjëpaeyaexanaena vajavecuapanepaenexa mapanacuata pibisiacuene 
vajanacaexanaeyaexanae jamatabëcuene. Nexata pacuenia Dioso jama­
tabëcueneitsi tsaponaponae, bajara vaxaitsi ata jamatabëcueneitsitsi 
tsavanapae tsane. 5 Nexata pacuenia Dioso jamatabëcueneitsi tsaponapo­
nae, bajara panejamatabëcueneitsinexa, asaëyata Dioso pajumecovënë­
taponare. Asaëyata Dioso itsa pajumecovënëtaponaename, nexata icatsia 
itsajava payapëtaeponaename. Asaëyata paexanavanapare ëpexaniacue­
ne. Asaëyata itsa paexanavanapaename ëpexaniacuene, nexata icatsia 
orijibia pajamatabëcueneyapëtaeponaename Dioso. Nexata payapëtae­
name pacuenia Dioso pacatojitsipa asaëyata panetoexanavanapaenexa. 
6  Paneyapëtaecujinae pacuenia Dioso pacatojitsipa asaëyata panetoexa­
navanapaenexa, icatsia payapëtaename panenajamatabëcuenecataitsi­
nexa pibisiacuene panenajamatabëxainaeyaniva. Paneyapëtaecujinae 
panenajamatabëcuenecataitsinexa pibisiacuene panenajamatabëxainae­
yaniva, icatsia payapëtaename dovathi pejamatabëcueneta bajayajebi 
pacajamatabëcueneëjëtaponae ata, asaëyata panenajamatabëcuenesaë­
tsinexa ëDiosojavabelia. Paneyapëtaecujinae dovathi pejamatabëcueneta 
bajayajebi pacajamatabëcueneëjëtaponae ata, asaëyata panenajamata­
bëcuenesaëtsinexa ëDiosojavabelia, icatsia payapëtaename xaniavaetsia 
panejinavanapaenexa pacuenia Dioso pacatojitsipa. 7 Paneyapëtaecujinae 
xaniavaetsia panejinavanapaenexa pacuenia Dioso pacatojitsipa, icatsia 
payapëtaename asaëyata panenayavenonaenexa itsamonae ata Dioso 
pejumecovënëtsivi. Paneyapëtaecujinae paneyavenonaenexa itsamonae 
ata Dioso pejumecovënëtsivi, icatsia payapëtaename asaëyata namataene­
tsia bitso panenasivanexa bajarapamonaejavabelia.

8  Daxita bajaraxua asaëyata panevajënaeyabelia itsa paexanavanapae­
name, nexata pacuenia Dioso jamatabëcueneitsi tsaponaponae, bajara 
pajamatabëcueneitsimë tsane. Bajarapacuenia asaëyata itsa paexanavana­
paename, nexata pajamatabëcuenevitsabaponaename Dioso panejumeco­
vënëtsijava. Nexata Dioso ata tsitaxanepanaenatsi xua patonacuenebava­
napame. Nexata vajatuxanenë Jesucristo panejamatabëcueneyapëtaejava, 
apo panacueratsimë tsane. 9 Itsiata baitsi jane pajivi apo exanae tsane 
daxita bajaraxua, nexata apo yapëtae tsane Dioso pijacuene. Tsipaji baja­
rapajivi nacofënëtsiana Dioso picani pevecuaajibiaexanaejavatsi pibisia­
cuene pexanaeneconimi. 10 Tajamonae, bajaraxuata pacaasaëmëre tsava­
napae Dioso panejumecovënëtsijava, jivijavabelia panetsitanaitajëtsinexa 

Dioso papecajunatsijava, papecaitapetsijava ata papijajivinexamë. Nexata 
bajarapacuenia itsa paexanavanapaename, Dioso panejumecovënëtsija­
vavecua, apo pajopaemë tsane. Pacacapanepaena Dioso. 11 Nexata Dioso 
pacatocopatsiana panejonenexa vajatuxanenë Jesucristo vajanacaca­
panepaenënexa, pijanacuayabetsia, apo pevereverecaenacuayabetsia, 
paneyajavajinavanapaenexa.

12  Daxita rabaja bajaraxua payapëtaneme. Pajamatabëcuenesaëmënua 
baja panejumecovënëtsijava pexaniajailivaisi. Itsiata icatsia pematatsënëa 
pacanajamatabënapitsiaexanaponatsi. 13  Abaxë tasaëtsaponaponaeepato 
mapanacuataje, netsitaxanepana patacamuxujiobinexa, bajarapacuenia 
patacanajamatabënapitsia exanaponaenexa. 14 Tsipaji baja vajatuxanenë 
Jesucristo tajëvelia neyapëtaeyaexana bepijia tatëpaejavanexa. 15 Itsiata 
baitsi jane pacuenia necaëjëpa, xaniavaetsia pacatoyaquinaenatsi panena­
cofënëtsiyaniva. Nexata itsa tëpajë, paxamë tavënamuto panenajamatabë­
napitabiabinexa pacuenia pacamuxujiobatsi.

Pacuenia Jesucristo pijajivijavabelia tsitanajamatabëcueneitajëta 
ayaijamatabëcuene pexainaenëcuene yabara pelivaisi

16  Imata vajatuxanenë Jesús pelivaisi itsa pacatsipaebatsi, xaniavae­
tsia pacatsipaebatsi mapacueniaje: “Vajatuxanenë Jesucristo baja cajena 
bitso pecaëjëpaenëtsi Dioso pesaëta pinijicuene pexanaejava pexanae­
nexa. Bajaraponë icatsia patsianica,” pacajaitsi. Saya jivi pejamatabë­
cueneta penajumetsënëtsilivaisi, apo pacatsipaebitsi. Tsipaji baja patai­
taxutota pataniji vajatuxanenë ayaijamatabëcuene pexainaenëcuene. 
17 Xaniavaetsia baja cajena pajumetaniji pamatacabi paxa Dioso athëbëve­
tsica barëcuaicuaijaitsi. Bajarapaepatota daxitanë Cristo nivenivenareca. 
Athëbëvetsica paxa Dioso jumaitsitsica mapacueniaje: “Mara ponë taxë­
natoje, tasivanë. Bitso sivajamatabëcuenebarëyanë,” jaitsica paxa Dioso 
athëbëvetsica. 18  Vajatuxanenë Jesucristo payajavanubenajë petsutoju­
mata, itsajota jane baja paxa Dioso athëbëvetsica barëcuaicuaijaitsitsica. 
Nexata bajarapatsutojumata paxanë patajacuata pajumetaniji vajatuxane­
në Jesucristo paxa Dioso athëbëvetsica pebarëcuaicuaijaijavatsitsica.

19 Nexata pataniji. Payapëtanijinua. Xua bajayata Diosojumepaebivimi 
profetavi tajëvelia vajunupaeba pecopiapatsinexa, bajaraxua jane baja 
aeconoxae copiapata. Paxamë pibisiacuene panenayajivitaenexa, paju­
mecovënëre profetavimi pepaebilivaisi. Profetavimi pepaebilivaisi, 
pexaniajailivaisixae, belámpara picani. Pacuenia lámpara itayota pita­
quirijavata, bajara pijinia itsi profetavimi pepaebilivaisi pibisiacue­
ne panenayajivitaenexa mapanacuataje. Pajumecovënëre xaniavaetsia 
profetavimi pepaebilivaisi. Nexata bajarapalivaisi pacajamatabëcuene­
yavenonaena pibisiacuene panenayajivitaevanapaenexa mapanacuata­
je. Bajarapacuenia pacajamatabëcueneyavenonaena matapania icatsia 

Jesucristo pepatsimatacabitsicajavabelianexa. Nexata bitso pabarëyamë 
tsane pamatacabi icatsia Jesucristo patsianica. 20 Xaniavaetsia pacanaëjë­
re daxitacuenevecua paneyapëtaenexa mapalivaisije. Daxita xua copiapa­
tsijitsia mapanacuataje, tajëvelia Dioso pejumelivaisibaxutota vajunupae­
ba. Itsajivi ata cajena apo caëjëpaetsi saya pejamatabëcueneta bajaraxua 
xaniavaetsia pevajunupaebinexa itsamonaejavabelia, itsamonae ata 
peyapëtaenexa pajamatabëcuenelivaisi xaina bajaraxua. Matapania pajivi 
Espíritu Santo yapëtaeyaexanatsi, caëjëpatsi xaniavaetsia pevajunupae­
binexa bajaraxua. 21 Bajayata Diosojumepaebivimi profetavi tajëvelia itsa 
vajunupaeba daxita xua copiapatsijitsia mapanacuataje, pejamatabëcue­
neta apo exanae bajarapalivaisi. Profetavimi Dioso pijajivixae, pacuenia 
Espíritu Santo yapëtaeyaexanatsi, paebabiaba.

Pacuenia Dioso pejumecovënëtsivi muxujiobatsi 
penajumetsënëtsilivaisi petsipaebaponaevi pejumecovënëtsiyaniva 

yabara pelivaisi 
(Judas 4-13)

2 �1 Bajayata itsamonae tsipaebapona penajumetsënëtsilivaisi Israel 
nacuapijivijava Dioso pejumelivaisi bepaebivi petaenexatsi. Bajara 

icatsia aeconoxae ata itsane paxamëjava. Itsamonae pacatsipaebiana 
penajumetsënëtsilivaisi. Bajarapamonae yamaxëitojorobiaya pacatsipae­
biana penajumetsënëtsilivaisi. Nexata bajarapalivaisita pacacopabiae­
xanaena Dioso panejumecovënëtsijavami. Bajarapamonae apo peju­
mecovënëtsivi tsane vajatuxanenë Jesucristo, ponë picani sivatëpatsi 
pecapanepaenexatsi. Bajarapacuenia pexanaexae tsane bajarapamonae, 
nexata bepijia Dioso verebiabiana bajarapamonae. 2  Bajarapamonae pevi­
tota pibisiacuene exanavanapaena. Nexata bajaraxua yabara jumaitsi 
tsane: “Apo itsacuene itsiata, bajaraxua exanae atatsi,” jai tsane baja­
rapamonae. Nexata ayaibitsaëto paxamëyajuvënëvi jumecovënëtsiana. 
Naexanaenanua papibisiacuene bajarapamonae exana. Nexata bajarapa­
cuenia paxamëyajuvënëvi pibisiacuene petsitaexanaexae tsane, pamonae 
Dioso apo pejumecovënëtsivi pibisiacuenia baracuaicuaijai tsane pexa­
nialivaisi, Jesucristo pelivaisi. 3  Nexata pamonae penajumetsënëtsilivaisi 
tsipaebaponaena, bitso jitsipaena palata. Bajaraxuata pacatsipaebiana 
penajumetsënëtsilivaisi papecatsipaebijamatabëcuene papecavecuapitsi­
nexa panijapalata. Itsiata baitsi jane Dioso tajëvelia najamatabëcueneve­
reta bajarapamonae penaneconitsiaexanaenexa. Nexata bajarapamonae 
bajarapitsixae tsane, pepacuene jemata Dioso naneconitsiaexanaena.

4 Angelevi ata baja cajena itsa naneconita, aneconijibia Dioso apo 
copatsi. Angelevi ata itsa naneconita, nexata Dioso xuaba infiernojava­
belia. Nexata bajarajota, pitaquirinacuata, cëbiaya Dioso jinavanapae­
yaexana. Nexata bajarapaángelevi Dioso jane baja naneconitsiaexanaena 

pamatacabi Dioso naneconitsiaexanaena daxita pijaneconi pexainaevi. 
5 Dioso cajena aneconijibia apo copatsi bajayatami ata pamonae pibisia­
cuene exana. Dioso ira bubutsiaexana bajarapamonae penaxuabinexa. 
Caenë, Noépijinë, Dioso capanepa pijamonae yajava, siete pajiviyobeje. 
Noépijinë picani itavetabiaba jivi pibisiacuene pexanaeyaniva. 6  Bajayata 
Dioso isotota verebiaba Sodoma tomarapijivimi. Bajara pijinia pacue­
nia Dioso verebiaba Gomorra tomarapijivimi ata. Nexata Dioso copia­
rucaeyaexana bajarapatomaramibeje. Tsipaji bitso pibisiacuene exana 
bajarapatomaramibejepijivi. Bajarapatomaramibeje nacopata ëipumana. 
Bajarapacuenia Dioso verebiaba bajarapamonaemi, pamonae cotocaevi 
jinavanapa, peyapëtaenexa, bajarapamonae ata pibisiacuene pexanaeya­
niva. 7 Pamatacabi Dioso verebiaba bajarapatomaramibejepijivi, caenë, 
Lotpijinë, Dioso capanepa pexaniacuene pexanabiabixae. Lotpijinë itsa 
taeyabiaba bajarapamonaemi bitso pibisiacuene pexanaejava, nexata 
bitso sivanajamatabëxainabiaba. 8  Lotpijinë pexaniacuene pexanaenë, 
bajarapamonaemi tuatuajëta naponapona. Nexata caematacabi canacuji­
tsia Lotpijinë bitso sivanajamatabëxainabiaba, itsa tane bajarapamonaemi 
pibisiacuene pexanaejava, itsa vënëlivaisitanenua pibisiacuene pexanae­
java. 9 Bajaraxuata vaxaitsi baja yapëtanetsi mapacueneje. Vajatuxanenë 
caëjëpatsi pejamatabëcueneasaëyaexanaenexa pajivi najamatabëcue­
necopata vajatuxanenëjavabelia. Nexata pajivi najamatabëcuenecopata 
vajatuxanenëjavabelia, dovathi itsa jamatabëcueneëjëtatsi, vajatuxanenë 
jamatabëcueneasaëyaexana. Vajatuxanenë caëjëpatsinua pibisiacuene 
pexanaevi, nabejiobitsiaya pejinavanapaeyaexanaenexa, mapanacuataje 
abaxë itsa asaë tsavanapae. Bajarapacuenia vajatuxanenë nabejiobitsiaya 
jinavanapaeyaexanaena penaneconitsiaexanaenexa icatsia petëpaecujinae 
ata, pamatacabi naneconitsiaexanaena daxita pijaneconi pexainaevi.

10 Pamonae bitso casaë tsavanapae pibisiacuene pexanaejava pijacua­
ta penatojitsipaecuenia, bajarapamonae bitso ayaicuenia Dioso nane­
conitsiaexanaena itsamonae penaneconitsiaexanaejava matatoxenetsia. 
Pamonae ata apo jumecovënëtsi vajatuxanenë pevetsicuenetsi, bajara­
pamonae ata Dioso bitso ayaicuenia naneconitsiaexanaena. Pamonae 
penajumetsënëtsilivaisi petsipaebaponaevi, apo yaiyatae itsamonae ata. 
Ajamatabëcuenetajanua. Apo jumejunavinua bajarapamonae pibisiacue­
nia pebaracuaicuaijainexa ángelevi. 11 Angelevi biji picani bitso piasaë­
vi penajumetsënëtsilivaisi petsipaebaponaevi matatoxenetsia. Nexata 
ángelevi vajatuxanenë pitabarata pejinavanapaexae, bitso piasaëvi ata 
penajumetsënëtsilivaisi petsipaebaponaevi matatoxenetsia, itsiata pibisia­
cuenia apo baracuaicuaijai penajumetsënëtsilivaisi petsipaebaponaevi.

12  Pamonae penajumetsënëtsilivaisi petsipaebaponaevi, beveliajama­
tabëcuenevi saya. Pacuenia saya jinavanapa unupijidujuai, bajara saya 
jamatabëcueneitsi bajarapamonae. Apo najamatabëxainae pexanialivaisi. 

Saicaya xua jamatabëexana, exanabiaba. Unupijidujuai saya jema bajina­
vanapa. Nexata jivi jemata itsa tane, vaetaba. Beyaxuabanua. Pamonae 
penajumetsënëtsilivaisi petsipaebaponaevi, pibisiacuenia baracuaicuaijai 
tsabiabi xaniavaetsia apo peyapëtaejava ata. Nexata pacuenia unupi­
jidujuai baverebiabatsi, bajara pijinia pacuenia jemata Dioso verebia­
biana bajarapamonae. 13  Nexata Dioso bajarapamonae juya bejiobia 
jinavanapaeyaexanaena. Tsipaji bajarapamonae itsamonae bejiobiaexa­
nabiaba. Bajarapamonae pibisiacuene itsa exanabiaba, barëya tsabiabi. 
Bajarapamonae apo pacajamatabëcuenejëpae ata, nanacaetuatsiana itsa 
panacaetuatame. Nexata yamaxëitojorobiaya pacayajavanabanebiabiana 
fiesta paneexanaematacabi. Bajarapamonae pibisiacuene pexanabiabixae 
tsane, nexata panetuatuajëta bepiaxuirajava tsane.

14 Bajarapamonae itsa tane petiriva, pibisiacuene jamatabëexana­
biaba pevitota bejarapovajavabelia. Apo yabaracueranae pibisiacuene 
pexanaejava. Penajumetsënëtsilivaisi petsipaebaponaevi, pibisiacue­
ne exanaeyaexanabiaba pamonae abaxë apo ajamatabëcuenesaë Dioso 
pejumecovënëtsijava. Bajarapamonae bitso jitsipa daxitacuene pexai­
naejava ëpamonaenexa. Bitso yapëtanenua pepitsinexa xua jitsipa. 
Nexata bajarapamonae Dioso bitso ayaicuenia naneconitsiaexanaena. 
15 Bajarapamonae baja Diosovecua naxuabiaya jinavanapa. Tsipaji baja 
copaba pexaniajailivaisi pejumecovënëtsijavami. Apo jumecovënëtsi 
Dioso. Nexata bajarapamonae cuenejëpa Diosojumepaebinëmi, profeta 
Balaampijinëmi, Beorpijinëmi pexënato. Balaampijinëmi bajayata itsamo­
nae tsipaebatsi palata pibisiacuene picani pexanaenexa. Nexata baja pica­
ni Balaampijinëmi jejai pibisiacuene pexanaenexa. 16  Itsiata baitsi jane 
Balaampijinë Dioso itavetatsi bajarapapibisiacuene bitso pexanaeyaniva 
Dioso pitabarata. Balaampijinë pijaburrota yanajetaruca. Dioso cuaicuai­
jaiyaexana burro. Nexata pacuenia jivitonë bacuaicuaijai, bajarapacuenia 
Balaampijinë pijaburro barëcuaicuaijaitsi pitavetsinexatsi pibisiacuene 
pexanaeyaniva. Nexata picani xua Balaampijinë jamatabëexana, copata 
baja.

17 Pamonae penajumetsënëtsilivaisi petsipaebaponaevi, apo jumena­
matamotsi. Yapëtanetsi pacuenia baitsi meramatathaibëmi itsa tseveca. 
Meramatathaibëmi itsa tseveca, apo jamatabëcueneyavenonae itsajiviyo 
ata. Tsipaji itsajivi mera jitsipae ata, piapaenexa apo puatsi bajarajota. 
Bajara pijinia itsi pamonae petsipaebaponaevi penajumetsënëtsilivai­
si. Itsajivi ata apo jamatabëcueneyavenonae bajarapamonae petsipae­
bilivaisita. Pacuenia itarërëbo ata jovibota xaniavaetsia caecovëta apo 
rucae, bajara jamatabëcueneitsi bajarapamonae. Caejamatabëcuene apo 
xainae. Nexata Dioso bajarapamonae bitso ayaicuenia naneconitsiae­
xanaena. Bajarapamonae pitaquirinacuata naneconitsia jinavanapaena 
daxitamatacabijavabelianexa. 18  Bajarapamonae ayaijamatabëcuenevi 

nataeya cuaicuaijai tsabiabi. Itsiata baitsi jane saya natsiquejemalivaisi 
cuaicuaijai tsabiabi. Bajarapamonae yamaxëitojorobiaya jumai tsabia­
bi: “Apo itsacuene raja apo payaiyatae atamë petiriva. Pibisiacuene itsa 
jamatabëpaexaname panevitota petirivajavabelia, paexanare,” jai tsabia­
bi bajarapamonae. Bajarapacuenia bajarapamonae othopaeyaexanapona 
pamonae pejanajumecovënëtsivi Dioso. Tsipaji pibisiacuene exanaeyae­
xanapona. 19 Bajarapamonae yamaxëitojorobiaya jumai tsabiabinua: “Itsa 
panejumecovënëtsianame patacatsipaebilivaisi, nexata pacatoxanepanae­
na paneexanabiabinexa daxitacuene,” jai tsabiabi pamonae penajume­
tsënëtsilivaisi petsipaebaponaevi. Itsiata baitsi jane bajarapamonae apo 
jamatabëcuenecaëjëpaetsi daxita xua pexaniacuene pexanaenexa. Saya 
ëpibisiacuene exanabiaba. Bajaraxuata Dioso bajarapamonae verebiabia­
na. Tsipaji bajarapamonae pibisiacuene exanabiaba pijacuata penatojitsi­
paecuenia, pacuenia pejamatabëcuene itorobatsi. Caejivitsi canacujitsia 
vajacuata vajanatojitsipaecuenia itsa exanaponatsi, vajajamatabëcuene 
bepijajivitonëtsi naexanatsi. Tsipaji pacuenia vajajamatabëcuene nacaito­
roba, exanaponatsi. 20 Pamonae baja yapëtane vajatuxanenë Jesucristo, 
ponë capanepaejitsiatsi pibisiacuene pexanaeneconimivecua, bajarapa­
monae baja Dioso vecuaajibiaexanatsi pibisiacuene pexanaeneconimi. 
Pajamatabëcuenemi ata jitsipaeyaexanabiabatsi pibisiacuene pexanaene­
xa, bajarapajamatabëcuenemi ata baja vecuaajibiaexanatsi. Itsiata bai­
tsi jane bajarapamonaeyajuvënëvi icatsia pibisiacuene itsa exanapona, 
nexata icatsia bajarapajamatabëcuene pejumecovënëtaponaexae, bitso 
naneconitsiana Diosojavabelia. Nexata jane baja copiaya pexainaene­
conimi matatoxenetsia, bitsoyo ayaineconi natsixainaena. 21 Pamonae 
copaba pexaniajailivaisi pejumecovënëtsijavami, bitso ayaineconi natsi­
xaina Diosojavabelia. Bajarapamonae itsa apo tsipaebi tsipaetsi bajara­
papexaniajailivaisi, bevelia naneconitsipa Diosojavabelia. Tsipaji apo 
yapëtae tsipae bajarapalivaisi. Nexata baja peyapëtaexae bajarapalivaisi, 
pecopabixaenua pejumecovënëtsijavami bajarapalivaisi, naneconita bitso 
Diosojavabelia. Toxanepanaejitsipatsi meta bajarapamonae itsa apo tsi­
paebi tsipaetsi bajarapalivaisi bevelia penaneconitsinexa Diosojavabelia. 
22  Bajayatapijilivaisi jumaitsi mapacueniaje: “Aviri peyacabicujinae, ica­
tsia nayacabixane. Marrano pijinia tsorobota pebocaecujinae, itsa mata­
vanetsi pexaniamerata, pematavaecujinaetsi, icatsia caevëalia tsorobota 
boca,” jai bajayatapijilivaisi. Xaniajai baja cajena bajarapalivaisi. Bajara 
pijinia jamatabëcueneitsi pamonae icatsia caevëalia pibisiacuene exana.

Pacuenia icatsia Jesucristo patsijitsiatsica yabara pelivaisi

3 �1 Tajamonae bitso patacaasivavi, copiaya baja cajena pacatoyaqui­
natsi itsabaxuto. Nexata icatsia mapabaxutoje cotocaevi pacato­

yaquinatsi. Pacatoyaquinatsi bajarapabaxutobeje patacamuxujiobinexa 

nexata xaniavaetsia panenajamatabëxainaenexa. 2  Panajamatabënapire 
pacuenia Diosojumepaebivimi profetavi bajayata tajëvelia jumaitsi. 
Panajamatabënapirenua pacuenia baja cajena apóstolevi pacatsipae­
ba vajatuxanenë Cristo pelivaisi. Cristo, ponë papecacapanepaenënexa, 
copiaya tsipaeba apóstolevijavabelia. Nexata juya apóstolevi paxamëja­
vabelia pacatsipaeba. 3  Xaniavaetsia panamuxunaevere daxitacueneve­
cua paneyapëtaenexa mapacueneje. Nacua pecopiarucaevajënaeyotane­
xa, najetarubenaena itsamonae pecapocaponaevinexa pexaniajailivaisi. 
Bajarapamonae exanavanapaena pibisiacuene pacuenia pijacuata nato­
jitsipa. 4 Bajarapamonae Cristo pepatsijavanexatsica apo pejumecovënë­
tsixae, najumequenetsiataeya saya jumaitsi tsane: “¿Jica Cristo icatsia 
pepatsijavanexatsica pacuenia baja Cristo tajëvelia najumecapanepaeya 
jumaitsi? Bajayata vajavajënaeyapijivimi, pamonae jumecovënëta Cristo 
pepatsijavanexatsica, vajënaeevetavanapa picani. Itsiata Cristo apo patsi­
tsica. Nexata bajarapamonaemi belia baja tëpa Cristo patsinejevatsica. 
Daxitanacua abaxë itsiata tsitecanuca Dioso pexanaecujinae,” jai tsane 
saya bajarapamonae apo pejumecovënëtsixae Cristo pepatsijavanexatsi­
ca. 5 Bajarapacuenia jumaitsi tsane tsipaji bajarapamonae apo canaëjëtsi 
tsane pacuenia bajayata Dioso itoroba saya pijumeta itaboxo penaexanae­
nexa mapanacua yajavaje. Nexata mapairanexaje, manuamene tuatuajëa­
tsina Dioso ira jumapitsapaeyaexanaina. 6  Bajayata pijinia mapanacuaje 
Dioso itsa bubutsiaexana, daxitajivi Dioso verebiaba merata. 7 Itsiata 
baitsi jane itaboxo, ira yajava, daxita xua tanetsi, Dioso pejamatabëcue­
neta abaxë xaniavaetsia tsitecanuca. Dioso abaxë xaniavaeta itsamatacabi 
isotota peveriapaenexa. Dioso isotota veriapaena mapanacuaje, itaboxo 
yajava, pamatacabi naneconitsiaexanaena daxita pijaneconi pexainaevi. 
Bajarapamatacabi Dioso naneconitsiaexanaena pibisiacuene pexanaevi. 
Dioso verebiabiana daxitacuene.

8  Tajamonae bitso patacaasivavi, pëtsa panacofënëtame mapacueneje. 
Vajatuxanenë saya tsitacaematacabitsi mil pavaibeje ata. Mil pavaibeje 
ata apo tsitabajayajebitsi. Betsitacaematacabi tsanucaetsi saya vajatu­
xanenë. 9 Itsamonae jamatabëcuenenavëxaniabiaya jamatabëjumaitsi: 
“Dioso bitso cuenenajemata pexanaenexa pacuenia najumecapanepaeya 
jumaitsi,” jamatabëjai. Vajatuxanenë raja apo cuenenajematsi. Xua raja 
vajatuxanenë bajayajebi becuenenajematsi, abaxë saya eveta jivi pejume­
covënëtsinexatsi. Tsipaji vajatuxanenë apo jitsipae itsajivi ata pevecuana­
xuabijavatsi. Vajatuxanenë raja jitsipa daxitajivi pecopabinexa pibisiacue­
ne pexanabiabijava, penajamatabëcuenepënëyorotsinexa Diosojavabelia.

10 Vajatuxanenë baja cajena icatsia jemata patsianica. Pamatacabi jivi 
jamatejema jinavanapaena, jemata vajatuxanenë patsianica. Pacuenia 
penacobetoxotsinënexa jemata bapata, itsajota apo jamatabënajinaetsi, 
bajara pijinia itsi tsane vajatuxanenë. Jemata patsianica. Nexata jane baja 

bajarapamatacabita itaboxo copiarucaena. Ayaijume najumetsiana. Daxita 
athëbëpijicuene vereverecaena isotota. Mapanacuamije, daxita xua tane­
tsi mapanacuataje, yajavatajuena isotota.

11 Daxitacuene bajarapacuenia vereverecaena. ¡Bajaraxuata 
bitso xaniavaetsia bepajinavanapame Dioso papecatojitsipaecue­
nia! 12  Bepacopiaevetavanapame vajatuxanenë pepatsijavanexatsica. 
Vajatuxanenë pijacuene bepatonacuenebavanapame bepijia pepatsinexa­
tsica. Pamatacabita vajatuxanenë patsianica, itaboxo vereverecaena iso­
tota. Daxita athëbëpijicuene veriajaviana isotocotiata. 13  Itsiata baitsi jane 
xuacujinae Dioso icatsia pejanaitaboxo, pejanairanua, exanaena pacuenia 
tajëvelia najumecapanepaeya jumaitsi. Nexata vaxaitsi evetavanapatsi 
vajataenexa pejanaitaboxo, pejanairanua. Itsamatacabi pejanairata daxi­
tajivi ëpexaniacuene exanavanapaena, xua Dioso tojitsipatsi.

14 Tajamonae bitso patacaasivavi, pejanaitaboxo, pejanairanua, pane­
taenexa, panecopiaevetavanapaeepato xaniavaetsia pajinavanapaename. 
Nexata pamatacabi vajatuxanenë icatsia patsianica, pacasivabarëya tsane. 
Bajarapacuenia pacasivabarëya tsane itsa pacacaxitajarabiana jamatabë­
cuenexanepanaeya aneconibia panejinavanapaejavata. 15 Pacanaëjëre xua 
yabara abaxë vajatuxanenë apo patsitsica. Abaxë raja apo patsitsica daxita­
jivi apo pejumecovënëtsixae Dioso. Tsipaji daxitatsi vajatuxanenë jama­
tabënacacapanepa pijanacuayabetsia. Pacuenia daxitatsi vajatuxanenë 
jamatabënacacapanepa pijanacuayabetsia, bajaraxua vajaasivanë, vajaba­
nanë Pablo, peyapëtaenexa Dioso yavenonatsi. Nexata Pablo peyaquinae­
baxutonëta, pacatoyaquina pacuenia vajatuxanenë daxitatsi jamatabëna­
cacapanepa pijanacuayabetsia. 16 Pablo baja cajena peyaquinaebaxutonëta, 
pacatoyaquina pacuenia vajatuxanenë daxitatsi jamatabënacacapanepa 
pijanacuayabetsia. Pablo peyaquinaelivaisianë, itsalivaisi ayapëbeje tsa­
biabi vajajumeyapëtaenexa xua yabara Pablo yaquina. Nexata palivaisi 
apo jumeyapëtaetsi, apo yapëtaetsi pajamatabëcuenelivaisi xaina. Nexata 
pamonae xaniavaetsia apo jumeyapëtae Pablo peyaquinaelivaisianë, juya 
tsipaebabiaba itsamonaejavabelia apo jumeyapëtae ata. Pamonae ata 
caejamatabëcuene apo xainae Dioso pejumecovënëtsijava, juya itsamo­
naejavabelia tsipaebabiaba Pablo peyaquinaelivaisianë. Nexata bajarapa­
monae itsamonaejavabelia itsa tsipaebabiaba, Pablo peyaquinaelivaisianë 
mataropotsia saicayacuenia tsipaebabiaba. Bajarapacuenia itsabaxutonëta 
ata, perubenaelivaisianë ata, bajarapamonae saicayacuenia mataropo­
tsia tsipaebabiaba. Bajarapamonae itsamonaejavabelia itsa tsipaebabia­
ba, apo tsipaebabiabi pacuenia Dioso pejumelivaisibaxutota jumaitsi. 
Saicayacuenia saya tsipaebabiaba. Nexata bajarapamonae pijacuata nane­
conita Diosojavabelia. Nexata Dioso verebiabianatsi.

17 Tajamonae bitso patacaasivavi, paxamë baja cajena tajëvelia paya­
pëtaneme bajaraxua yabara. Bajaraxuata panayajivitaema pibisiacuene 

pexanaevi penajumetsënëtsilivaisi papecatsipaebiyaniva. Tsipaji pape­
catsipaebilivaisita, pacajopaeyaexanaejitsipa Dioso panejumecovënëtsi­
javavecua. 18  Pacatojitsipatsi paneajamatabëcuenesaë tsavanapaenexa 
Dioso panejumecovënëtsijava Jesucristo papecaitaxutotsoniataexae. 
Panevajënaeyabelia payapëtaeponarenua vajatuxanenë Jesucristo, 
ponë pacacapanepaejitsia pibisiacuene paneexanaeneconivecua. 
Jesucristojavabelia daxitajivi jumai tsabiabi tsane: “¡Xamë Jesucristomë, 
bitso cajena ayaijamatabëcuenenëmë!” jai tsabiabi tsane daxitamatacabi­
javabelianexa. Bajara itsi tsane. 

Cristo vajanacajamatabëcuene asaëyaexanaenë yabara pelivaisi

1 �1-2  Pacatoyaquinatsi Dioso pexënato pelivaisi. Bajaraponë athëbëta­
tsia ponapona baja cajena pepo bajayatami ata, itsa abaxë Dioso apo 

exanae mapanacuaje. Nexata bajaraponë patsica mapanacuayabetsicaje. 
Bajaraponë itsa patsica mapanacuayabetsicaje, naexana pacuenia vaxai­
tsi baexanatsi. Nexata abaxë itsa ponapona mapanacuataje, bajaraponë 
patanetsipaebilivaisianë pajumetaniji. Bajaraponë pataniji baja cajena 
pataitaxutota. Pajayabajënua patacobeta. Nexata bajaraponë pelivaisi 
pacatsipaebatsi. Bajaraponë matacabi apo pevereverecaejava pexainaenë. 
Paxa Dioso yajavaponapona. 3  Pacatojitsipatsi paxamë ata paneyajava­
jinavanapaenexa Dioso. Pacatojitsipatsi Dioso pexënato, Jesucristo, ata 
paneyajavajinavanapaenexa. Bajaraxuata pacuenia pataniji, pacuenia ata 
pajumetaniji bajaraponë patanetsipaebilivaisianë, juya paxamëjavabelia 
pacatsipaebaponatsi. 4 Nexata pacuenia pataniji, pacuenia ata pajumetani­
ji bajaraponë patanetsipaebilivaisianë, pacatoyaquinatsi mapabaxutotaje 
paxamë ata paneyapëtaenexa, bitso panesivajamatabëcuenebarëyanexa 
Jesús.

Dioso pejumelivaisita vajanacajamatabëcueneitayotsinë 
yabara pelivaisi

5 Palivaisianë rabaja Jesucristo panetsipaeba, bajara mapalivaisianëje 
juya paxamëjavabelia pacatoyaquinatsije. Dioso raja pejumelivaisita vaja­
nacajamatabëcueneitayotsinë. Dioso raja apo piajamatabëcueneitaquirinë. 
6  Bajaraxuata vaxaitsi jumaitsi atatsi: “Dioso raja vaxaitsi yajavajinavana­
patsi,” jai atatsi, itsiata pibisiacuene itsa exanavanapatsi, nexata najama­
tabëcuenecapaebatsi. Najumetsënëtatsi saya Dioso vajayajavajinavana­
paejava. Najumetsënëtatsinua pexaniacuene vajaexanaejava ata. 7 Itsiata 

Mapabaxutoje San Juan 
copiaya toyaquina Dioso 

vaxaitsi xaniavaetsia itsa jumecovënëtavanapaenatsi Dioso pejumelivaisi 
pacuenia Dioso ata pijacuata bajarapalivaisi najumecovënëtaponapona, 
nexata vaxaitsi ata mapanacuata xaniavaetsia najamatabëcuenejëpae­
ya najuajinavanapaenatsi. Bajarapacuenia vaxaitsi itsa jinavanapaenatsi, 
nexata Jesucristo, Dioso pexënato, vajanacasivatëpaexae, nacavecuaaji­
biaexanaena daxita vajapibisiajamatabëcuenemi.

8  Vaxaitsi pibisiacuene exanae atatsi, itsiata itsa jumaitsitsi: “Vaxaitsi 
cajena aneconijibitsi. Tsipaji pibisiacuene apo exanaetsi,” itsa jaitsi, nexa­
ta saya jamatabëcuenenavëxaniabatsi. Pexaniajailivaisi, Dioso pejume­
livaisi, apo nacatsijamatabëecae. 9 Dioso baja cajena nacayavenonabiaba 
pacuenia najumecapanepaeya nacajumaitsi. Dioso pexanepanaecuene 
exanabiabanua. Bajaraxuata pibisiacuene vajaexanaejavami, itsa navaju­
nupaebatsi Diosojavabelia, nexata Dioso nacavecuaajibiaexana pibisiacue­
ne vajaexanaeneconimi. Nacavecuaajibiaexananua daxita pibisiajamata­
bëcuene vajaxainaejavami. 10 Vaxaitsi pibisiacuene exanae atatsi, itsiata 
itsa jumaitsitsi: “Vaxaitsi cajena caeto ata pibisiacuene apo exanaetsi,” 
itsa jaitsi, nexata saya jamatabëcuenenavëxaniabatsi. Dioso pejumelivai­
si ata apo nacatsijamatabëecae. Bajarapacuenia itsa jumaitsitsi, nexata 
Dioso tanetsi bepenajumetsënëtsinë. Tsipaji Dioso pejumelivaisibaxutota 
jumaitsi pacuenia daxitatsi pibisiacuene ëvajaexanaevi.

Cristo vajanacatocuaicuaijainë Diosojavabelia yabara pelivaisi

2 �1 Tajamonae, pacatoyaquinatsi mapalivaisije patacamuxujiobinexa 
pibisiacuene paneexanaeyaniva. Itsiata baitsi jane cajena itsajivi 

pibisiacuene itsa exana, xainatsi Jesucristo, vajanacayavenonaenë, vaja­
nacatocuaicuaijainë Diosojavabelia. Bajaraponë cajena caeto ata pibisia­
cuene apo pexanaenë. 2  Jesucristo vajanacasivatëpaexae, nacavecuaaji­
biaexana baja daxita pibisiacuene vajaexanaeneconimi. Itsiata ëvaxaitsi 
apo nacasivatëpae. Daxita mapanacuapijivije pibisiacuene pexanaeneconi 
pevecuaajibiaexanaenexa, Jesucristo sivatëpa.

3  ¿Detsa pacuenia nayapëtanetsi Dioso pijajivitsi? Itsa exanavanapa­
tsi pacuenia Dioso nacaitoroba, nayapëtanetsi Dioso pijajivitsi. 4 Itsajivi 
jumaitsi ata: “Xanë raja cajena Dioso yapëtaniji,” jai ata, itsiata itsa 
apo jumecovënëtsi pacuenia Dioso itorobatsi, bajarapajivi saya naju­
metsënëta. Pexaniajailivaisi cajena, Dioso pejumelivaisi, apo tsijamata­
bëecaetsi. 5 Pajivi exanaponapona Dioso pitorobicueniatsi, bajarapajivi 
pepacuene jumecovënëta Dioso bajarapajivi bitso pejitsipaexae Dioso. 
Bajarapacuenia vaxaitsi ata itsa jumecovënëtavanapaenatsi Dioso, nexata 
nayapëtaevanapaenatsi vajayajavajinavanapaejava Dioso. 6  Pajivi jumai­
tsi: “Xanë rabaja Dioso yajavaponaponajë,” jai, bajarapajivi xaniavaetsia 
beponapona pibisiacuene exanaenejeva. Pacuenia Jesús ponapona, baja­
rapacuenia bajarapajivi beponapona.

Palivaisi baja bajayata jivi jumecovënëta, bajarapalivaisi icatsia 
bepejanalivaisicuenia jivi pejumecovënëtsinexa, yabara pelivaisi

7 Tajamonae, pacatoyaquinatsi mapalivaisije panejumecovënëtsinexa. 
Apo pejanalivaisi ra picani. Itsiata baitsi jane palivaisi baja copiaya baja­
yata pajumetaneme, pamatacabi ajena pajumecovënëtame Jesús pelivaisi, 
bajarapalivaisi jumejëpa. 8  Nexata mapalivaisije pacatoyaquinatsi pejana­
livaisicuenia panejumecovënëtsinexa. Mapalivaisije pexaniajailivaisi caje­
na. Cristo cajena pijacuata bajarapalivaisi natoexanaponapona. Paxamë 
ata baja pajumecovënëtavanapame bajarapalivaisi. Nexata mapanacuapi­
jijamatabëcuenemije, pitaquirijamatabëcuenemi, pacavecuaajibi baja tsa­
ponae. Tsipaji bajarapalivaisita Jesucristo nacajamatabëcueneitayotapona.

9 Itsajivi jumaitsi ata: “Xanë raja Dioso pitorobicuenia exanaponapona­
jë,” jai ata, itsiata itsa itoya itsajivi Dioso penajuajumecovënëtsivi, nexata 
bajarapajivi abaxë tsiteca ajamatabëcueneitaquiri tsaponaponae. 10 Pajivi 
bitso asiva itsajivi ata, Dioso penajuajumecovënëtsivi, bajarapajivi Dioso 
jamatabëcueneitayotatsi. Nexata bajarapajivi apo caëjëpaetsi itsacuene­
javayo ata pibisiacuene itsajivi pexanaeyaexanaenexatsi. 11 Pajivi itoya 
itsamonae ata Dioso penajuajumecovënëtsivi, bajarapajivi abaxë tsiteca 
ajamatabëcueneitaquiri tsaponaponae. Apo yapëtae pibisiacuene pexa­
naejava. Apo yapëtaenua itsabelia caponaejitsiatsi pibisiacuene pexanae­
neconi yabara. Bajara jamatabëcueneitsi tsipaji pevajënaeyabelia dovathi 
yaajamatabëcueneitaquiriaya exanaponatsi piajamatabëcueneitaquirixae.

12  Tajamonae, pacatoyaquinatsi mapalivaisije. Tsipaji baja Dioso pacave­
cuaajibiaexana pibisiacuene paneexanaeneconimi Jesucristo papecasiva­
tëpaexae. 13  Patavajënaepijivimë, pacatoyaquinatsi mapalivaisije. Tsipaji 
baja payapëtaneme Jesucristo, ponë baja cajena athëbëtatsia ponapona 
pepo bajayatami ata, Dioso daxitacuene mapanacuata pexanaevajënaeya. 
Paxamë ata papevëjëavimë, pacatoyaquinatsi mapalivaisije. Tsipaji baja 
dovathi pajamatabëcueneamoneyabame.

Bepataxicueniamë patacataevi, imata baja cajena itsabaxuto pacatoya­
quinatsi. Tsipaji baja vaxa Dioso payapëtaneme. 14 Patavajënaeyapijivimë, 
imata baja cajena itsabaxuto pacatoyaquinatsi. Tsipaji baja payapë­
taneme Jesucristo, ponë baja cajena athëbëtatsia ponapona pepo 
bajayatami ata, Dioso daxitacuene mapanacuata pexanaevajënaeya. 
Paxamë ata papevëjëavimë, imata baja cajena itsabaxuto pacatoyaqui­
natsi. Tsipaji baja pajamatabëcuenesaëmë Dioso panejumecovënëtsija­
va. Pacatsijamatabëeca baja Dioso pejumelivaisi. Nexata baja dovathi 
pajamatabëcueneamoneyabame.

15 Pëtsa pajitsipame mapanacuapijicueneje. Pëtsa pajitsipame mapana­
cuapijipibisiacuene ataje. Itsa pajitsipaejitsipame mapanacuapijipibisia­
cueneje, nexata apo pajitsipaemë tsipae Dioso. 16  Pajamatabëcuene jivi 

1 SAN JUAN 2	 �

El Nuevo Testamento en guahibo, 2da ed., © 2011, Wycliffe Bible Translators, Inc.



895

jitsipaeyaexanabiabatsi pibisiacuene pexanaenexa, bajarapajamatabëcue­
ne apo pitsapae Diosojavaverena. Bajarapajamatabëcuene pitsapa mapa­
nacuataje. Pajamatabëcuene ata jivi najamatabëxainaeyaexanabiabatsi 
penaxainaeyabinexa xua itajitsipa, bajarapajamatabëcuene ata pitsapa 
mapanacuataje. Pajamatabëcuene ata jivi najamatabëxainaeyaexanabia­
batsi beayaijamatabëcuenevi penataenexa, bajarapajamatabëcuene ata 
pitsapa mapanacuataje. Daxita bajarapajamatabëcuene pitsapa mapa­
nacuataje. Bajarapajamatabëcuene apo pitsapae vaxa Diosojavaverena. 
17 Imoxoyo rabaja pevajënae tsaponae pevereverecaenexa mapanacua­
je. Nexata daxita pajamatabëcuene jivi jitsipaeyaexanabiabatsi pibisia­
cuene pexanaenexa, yajavavereverecaena mapanacuaje. Itsiata baitsi 
jane pamonae exanavanapa Dioso pitorobicueniatsi, jinavanapaena 
daxitamatacabijavabelianexa.

Pexaniajailivaisi, penajumetsënëtsilivaisi ata, yabara pelivaisi
18  Tajamonae, imoxoyo rabaja pevajënae tsaponae pevereverecaene­

xa mapanacuaje. Pavënëlivaisitaneme rabaja pacuenia najetarucaejitsia 
ponë cueneitoyatsi Cristo. Pata rabaja cajena ayaibitsaëto, pamonae 
Cristo cueneitoyatsi. Bajarapamonae pepatsixae, yapëtanetsi imoxoyo 
baja pevajënae tsaponae pevereverecaenexa mapanacuaje. 19 Pamonae 
Cristo cueneitoyatsi, bajarapamonae vaxaitsiyajuvënëvimi picani. Itsiata 
baja nacavecuapitsapa. Bajarapamonae pepacuene apo vaxaitsiyajuvënëvi 
cajena. Itsa peneta bajarapamonae vaxaitsiyajuvënëvi tsipae, nexata tsite­
caeya najinavanapaejitsipa vaxaitsita. Bajaraxuata bajarapamonae naca­
vecuapona baja. Nexata daxitajivi xaniavaetsia yapëtane bajarapamonae 
pepacuene Dioso apo pejumecovënëtsivicuene.

20 Cristo rabaja pacarajuta Espíritu Santo. Bajaraxuata daxita 
paxamë payapëtaneme baja pexaniajailivaisi, Dioso pejumelivaisi. 
21 Pacatoyaquinatsi mapabaxutoje tsipaji baja payapëtaneme pexania­
jailivaisicuene Jesús pelivaisi. Nexata apo pacatoyaquinaetsi matapa­
nia patacayapëtaeyaexanaenexa pexaniajailivaisicuene Jesús pelivaisi. 
Tsipaji baja bajaya payapëtaneme bajarapalivaisi pexaniajailivaisicuene. 
Payapëtanemenua baja Jesús pelivaisijavaverena acuenebi pepitsapaejava 
penajumetsënëtsilivaisi. Tsipaji pexaniajailivaisijavaverena acuenebi pepi­
tsapaejava penajumetsënëtsilivaisi.

22  ¿De jane peneta jumaitsi pepo penajumetsënëtsijivi? Pajivi pene­
ta pepo penajumetsënëtsijivi, jumaitsi mapacueniaje: “Jesús raja apo 
Cristo, ponë Dioso athëbëvetsica itorobijitsiatsica vajanacacapanepae­
nexa,” jai. Bajara peneta pejumaitsijivi, pepo penajumetsënëtsijivi jane 
baja. Bajarapajivi Cristo pijavajabitsaëjivi. Bajarapajivi apo jumecovë­
nëtsi Dioso. Apo jumecovënëtsinua Dioso pexënato ata. 23  Pajivi pene­
ta jumaitsi: “Jesús raja Dioso apo pexënato,” jai, bajarapajivi Dioso apo 

yajavaponaponaetsi. Pajivi pijinia peneta jumaitsi: “Jesús raja Dioso pexë­
nato,” jai, bajara jane pajivi Dioso yajavaponaponatsi.

24 Bajaraxuata paxamë baja palivaisi pajumetaneme panejumecovë­
nëtsijavaverenacujinae, panevajënaeyabelia tsiteca pacajinavanapare. 
Bajarapalivaisi tsiteca itsa pacatsijamatabëecaena, nexata panevajënae­
yabelia payajavajinavanapaename Dioso. Payajavajinavanapaenamenua 
Dioso pexënato ata, Cristo. 25 Jesucristo rabaja najumecapanepaeya 
jumaitsi vajanacarajutsinexa matacabi apo pevereverecaejava.

26  Pacatoyaquinatsi mapabaxutoje patacayapëtaeyaexanaenexa pane­
nayajivitaenexa pamonae jamatabëpacayamaxëitojoroba. 27 Paxamë 
rabaja Espíritu Santo pacatsijamatabëeca, ponë pacarajuta Jesucristo. 
Bajaraxuata apo panamatavenonaemë baja itsajivi ata papecatsi­
paebinexa paneyapëtaenexa daxitacuene. Tsipaji baja daxita xua 
Espíritu Santo pacayapëtaeyaexanapona, pexaniajaicuene baja cajena. 
Penajumetsënëtsicuene baja cajena Espíritu Santo apo pacayapëtaeyaexa­
naponae. Pacuenia Espíritu Santo pacayapëtaeyaexanapona, bajarapacue­
nia pajumecovënëtaponare panevajënaeyabelia paneyajavajinavanapae­
nexa Cristo.

28  Tajamonae, ajamatabëcuenesaëya yajavajinavanapaenatsi Cristo. 
Bajarapacuenia yajavajinavanapaenatsi vajacujunaviyaniva pamataca­
bi bajaraponë patsianica. Nexata apo aura tsanetsi bajaraponëjavabelia 
pamatacabi patsianica. 29 Paxamë rabaja payapëtaneme Jesucristo, Dioso 
pexënatoxae, pexaniacuene pexanabiabijava. Nexata bepayapëtaneme 
mapacueneje. Pamonae peneta pexaniacuene exana, bajarapamonae 
Dioso pexi.

Dioso pexi yabara pelivaisi

3 �1 Pacanaëjëre vaxa Dioso vajanacaasivacuene. Nacaasiva bitso. 
Bajaraxuata Dioso pexicueniatsi nacatane. Xaniajai rabaja. Dioso 

pexitsi. Mapanacuapijivije Dioso apo peyapëtaexae, nexata bajarapamo­
nae vaxaitsi ata apo nacayapëtae Dioso pexicuenetsi. 2  Tajamonae bitso 
patacaasivavi, aeconoxae rabaja vaxaitsi daxitatsi Dioso pexitsi. Apo 
yapëtaetsi abaxë pacuenia itsamatacabi vaxaitsi cueneitsijitsiatsi. Itsiata 
Cristo itsamatacabi itsa patsianica, vaxaitsi cuenetaenatsi Cristo pacue­
nia cueneitsi. Nexata vaxaitsi itsa cuenetaenatsi Cristo, cuenejëpaenatsi. 
Tsipaji cuenetaenatsi pacuenia Cristo cueneitsi. 3  Cristo pibisiacuene apo 
pexanaenë caeto ata. Bajaraxuata daxita pamonae copiaevetavanapa 
Cristo pepatsijavanexatsica, pevajënae tonajamatabëcuene xaniavaetava­
napaena. Pibisiacuene apo exanavanapae tsane.

4 Pajivi pibisiacuene exana, apo jumecovënëtsi palivaisi Dioso najume­
copata jivi pejumecovënëtsinexa. Pibisiacuene itsa exana, nexata Dioso 
pitavetsijava exana. 5 Payapëtaneme rabaja mapacueneje. Cristo patsica 

mapanacuayabetsicaje vajanacavecuaajibiaexanaenexa pibisiacuene 
vajaexanaeneconimi. Cristo baja cajena caeto ata pibisiacuene apo pexa­
naenë. 6  Bajaraxuata pajivi baja Cristo yajavaponapona, pibisiacuene apo 
exanaponaponae. Pajivi tsiteca pevajënaeyabelia pibisiacuene exanapo­
napona, bajarapajivi apo tae baja cajena Cristo. Apo yapëtaenua cajena. 
7 Tajamonae, pëtsa panacopatame itsajivi ata papecayamaxëitojorobinexa. 
Pajivi exanabiaba pexaniacuene, Dioso pejitsipaecuene, bajarapajivi Dioso 
aneconijibia tanetsi. Pacuenia Cristo jamatabëcueneitsi, bajarajamata­
bëcueneitsi bajarapajivi. 8  Pajivi tsiteca pevajënaeyabelia pibisiacuene 
exanaponapona, bajarapajivi dovathi pijajivitonë tsaponaponae. Dovathi 
pibisiacuene pexanaecujinae, apo copatsi. Tsiteca pevajënaeyabelia pibi­
siacuene exanaponapona mapanacuataje. Bajaraxuata Dioso pexënato 
patsica mapanacuayabetsicaje daxitajivi dovathi pejamatabëcueneta pibi­
siacuene pexanabiabijavami piajibiaexanaenexa.

9 Pajivi baja Dioso pexijivi exanatsi, bajarapajivi baja pibisiacue­
ne apo exanaponaponae. Tsipaji baja Dioso najamatabëcuenerajutatsi. 
Bajarapajivi baja copata pibisiacuene pexanabiabijava. Tsipaji baja Dioso 
pexijivi exanatsi. 10 Bajarapacuenia xaniavaetsia yapëtanetsi pajivi Dioso 
pexijivi exanatsi. Pajivi pijinia dovathi pexijivi exanatsi, yapëtanetsi. 
Tsipaji pajivi Dioso pexijivi apo exanaetsi, pexaniacuene apo exanae. Apo 
asivanua itsamonae ata.

Pacuenia vaxaitsi namataenetsia benaasivatsi 
tsavanapae yabara pelivaisi

11 Dioso baja cajena panejumecovënëtsijavaveliacujinae, pajumetaeya­
biabame pejumaitsilivaisi mapacueniaje: “Vaxaitsi namataenetsia benaa­
sivatsi tsavanapae,” pejailivaisi. 12  Vaxaitsi nexata apo bitoyatsi itsamo­
nae ata. Pacuenia bajayatami Caínpijinë itoya pejuyapijinëmi, bajara apo 
bitsitsi vaxaitsi. Caínpijinë dovathi pijajivitonë tsaponaponae. Nexata 
beyaxuaba pejuyapijinëmi. Pacatsipaebijitsiatsi pacuene yabara Caínpijinë 
beyaxuaba pejuyapijinëmi. Caínpijinë dovathi pitorobicueniatsi, pibi­
siacuene exanaponapona. Pejuyapijinëmi pijinia pexaniacuene, Dioso 
pitorobicueniatsi, exanaponapona. Bajaraxuata Caínpijinë beyaxuaba 
pejuyapijinëmi.

13 Tajamonae, pëtsa pajamatabëcuenenabenajacame paxamë ata itsa pacai­
toya mapanacuapijivije. 14 Vaxaitsi picani bajayata Dioso pitabarata jamatabë­
cuenetëpavanapatsi. Itsiata baja aeconoxae Dioso nacajamatabëcueneasaëyae­
xana vajanajamatabëcuenecopatsixae bajaraponëjavabelia. Yapëtanetsi baja 
cajena Dioso vajanacajamatabëcuene asaëyaexanaejava. Tsipaji itsamonae ata 
Dioso vajanajuajumecovënëtsivi, asivatsi tsavanapae. Pajivi apo asiva itsamo­
nae ata, Dioso penajuajumecovënëtsivi ata, bajarapajivi Dioso pitabarata jama­
tabëcuenetëpaponapona. 15 Pajivi itoya itsajivi, Dioso penajuajumecovënëtsivi 

ata, bajarapajivi jamatabëcuenejëpaponapona jivibenë. Paxamë rabaja 
payapëtaneme mapacueneje. Jivibenë baja cajena apo xainae tsane mataca­
bi apo pevereverecaejava. 16 Yapëtanetsi baja cajena mapacueneje. Jesucristo 
vajanacaasivaxae, nacopata pebeyaxuabinexatsi vajaneconi yabara. Nexata 
vaxaitsi ata vajaasivaxae Dioso vajanajuajumecovënëtsivi, bejamatabëjumai­
tsitsi mapacueniaje: “Itsamonae nebeyaxuabijitsia ata tsane, yavenonaenajë 
Dioso patanajuajumecovënëtsivi,” bejamatabëjaitsi. 17 Ponë Dioso pejumecovë­
nëtsinë, bitso pexainaenë pexainaejava, tae ata itsanë pijinia Dioso pejumeco­
vënëtsinë penamatavenonaejava, itsiata itsa apo yavenonae, nexata acuenebi 
pejumaitsijava: “Xanë bitso Dioso jitsipajë tajamatabëëthëtojavavetsina,” pejai­
java. 18 Tajamonae, “Asivanë raja itsamonae ata,” apo bejaitsi saya vajacuibo­
vojotota pexaniacuene toexanaenejevatsi bajarapamonaejavabelia. Biji rajane 
bajarapamonae vajanacayapëtaenexa pepacuene vajaasivajava, pexaniacuene 
betoexanatsi. Beyavenonatsi bitso penamatavenonaejavata.

Pacuenia apo auratsi Dioso pitabarata yabara pelivaisi
19 Daxitatsi vaxaitsi itsa asivatsi tsavanapae tsane itsamonae ata, Dioso 

vajanajuajumecovënëtsivi, nexata nayapëtaenatsi Dioso pexicuenetsi. 
Ajunavijibianua jinavanapaenatsi Dioso pitabarata. Dioso baja cajena pexa­
niajailivaisi jivijavabelia petsipaebinë. 20 Dioso baja cajena bitso ayaijamata­
bëcuenenë. Dioso peyapëtaenë daxitacuene. Bajaraxuata vaxaitsi jamatabë­
jumaitsi atatsi: “Xanë bitso ajamatabëcuenebejenë pibisiacuene taexanaejava 
yabara,” jamatabëjai atatsi, itsiata xainatsi Dioso vajanacayavenonaenë. Dioso 
vajanacaitaxutotsoniataenë. Tsiteca nacaasiva. Nacaevetanua. 21 Tajamonae 
bitso patacaasivavi, vajajamatabëëthëtota itsacueneneconi itsa apo xainae­
tsi, nexata apo auratsi Diosojavabelia vajavajëtsinexa. Jamatejematsi Dioso 
pitabarata. 22 Dioso nacarajutsiana daxita xua vajëtsianatsi Diosojavabelia. 
Bajarapacuenia Dioso nacarajutsiana tsipaji Dioso jumecovënëtavanapa­
tsi pacuenia nacaitoroba. Pacuene yabara Dioso sivajamatabëcuenebarëya, 
bajarapacuene ata vaxaitsi exanavanapatsinua. 23 Dioso raja nacaitoroba 
vajajamatabëjumaitsinexa mapacueneje: “Jesús baja patsica, ponë copiaeveta­
vanapatsi vajanacacapanepaenexa. Bajaraponë Dioso baja cajena pexënato,” 
vajajamatabëjainexa. Nacaitorobanua namataenetsia vajanaasivatsavanapae­
nexa. 24 Pajivi jumecovënëta Dioso pitorobilivaisi, bajarapajivi Dioso yajavapo­
naponaena. Bajarapajivi ata pijinia Dioso yajavaponaponaenatsi. Yapëtanetsi 
pepacuene Dioso vajanacayajavaponaponaejava. Tsipaji Espíritu Santo, ponë 
Dioso nacarajuta, bajaraponë nacayapëtaeyaexana pepacuene Dioso vajanaca­
yajavaponaponaejava.

Espíritu Santo yabara, Cristo pijavajabitsaë ata, yabara pelivaisi

4 �1 Tajamonae bitso patacaasivavi, itsamonae itsa pacajumai tsa­
ne mapacueniaje: “Espíritu Santo raja, ponë netsijamatabëeca, 

netsipaeba. Nexata juya bajarapalivaisi pacatsipaebatsi,” itsa pacajai 
tsane, pëtsa abaxë caecuenia pajumecovënëtame. Copiaya abaxë paja­
matabëcueneëjëbianame paneyapëtaenexa itsa xaniajai bajarapamonae 
Espíritu Santo petsipaebilivaisitsi pacatsipaebiana. Bajarapacuenia paja­
matabëcueneëjëbianame tsipaji raja daxitajava mapanacuajavaje yacaë­
jëpa penajumetsënëtsilivaisi petsipaebanajetarubenaevi. Bajarapamonae 
penajumetsënëtsilivaisi daxitajivijava tsipaebanajetarubena. BeDioso 
itajara pejumelivaisi petsipaebivicuenia, tsipaebanajetarubena. 2  Nexata 
bajarapacuenia copiaya itsa pajamatabëcueneëjëbianame, payapëtaename 
pamonae tsijamatabëecatsi Espíritu Santo. Pamonae raja peneta pepacue­
ne Espíritu Santo tsijamatabëecatsi, jumaitsi mapacueniaje: “Jesucristo 
itsa patsica mapanacuayabetsicaje, naexana pacuenia vaxaitsi baexanatsi 
mapanacuataje,” jai peneta pamonae pepacuene Espíritu Santo tsijamata­
bëecatsi. 3  Pamonae peneta jumaitsi mapacueniaje: “Jesucristo raja Dioso 
apo pexënato,” jai, bajarapamonae cajena apo tsijamatabëecaetsi Espíritu 
Santo. Bajarapamonae tsijamatabëecatsi ponë cueneitoyatsi Cristo. Ponë 
baja pavënëlivaisitaneme pepatsijavanexa, ponë Cristo cueneitoyatsi, 
bajaraponë pata baja. Ponapona rabaja mapanacuajavaje. 4 Tajamonae, 
paxamë rabaja Dioso papijajivimë. Nexata baja penajumetsënëtsilivaisi 
papecatsipaebivi, apo pacayamaxëitojorobicapanepae. Apo caëjëpaetsi 
papecayamaxëitojorobijava. Tsipaji ponë pacatsijamatabëeca, bajara­
ponë bitso piasaënë, ponë ponapona mapanacuajavaje, matatoxenetsia. 
5 Pamonae tsipaebapona penajumetsënëtsilivaisi, bajarapamonae saya 
Dioso apo peyapëtaevi. Bajaraxuata mapanacuapijicuene cacuaicuaijai. 
Nexata pamonae bitso jitsipa maëpanacuapijicueneje, namuxunaevetabia­
batsi. 6  Vaxaitsi raja Dioso pijajivitsi. Pajivi yapëtane Dioso, vaxaitsi ata 
nacanamuxunaeveta. Pajivi Dioso apo jitsipae, vaxaitsi ata apo nacana­
muxunaevetsi. Nexata bajarapacuenia nayapëtane pajivi tsijamatabëecatsi 
Espíritu Santo. Espíritu Santo baja cajena jivi pexaniajailivaisi petsipaebi­
në. Bajara pijinia pacuenia nayapëtane pajivi ata tsijamatabëecatsi dova­
thi. Dovathi baja cajena penajumetsënëtsilivaisi jivi petsipaebinë.

Dioso vajanacaasivanë yabara pelivaisi
7 Tajamonae bitso patacaasivavi, daxitatsi namataenetsia benaasiva­

tsi tsavanapae. Tsipaji Diosojavaverena pitsapa vajanacaasivajamatabë­
cuene. Pajivi peneta asiva Dioso penajuajumecovënëtsivi, bajarapajivi 
Dioso pexijivi. Bajarapajivi yapëtane Dioso. 8  Pajivi apo asiva itsamonae 
ata, bajarapajivi apo yapëtae Dioso. Tsipaji baja cajena Dioso bitso asiva 
daxitajivi. 9 Dioso raja vajanacaasivajava, nacayapëtaeyaexana mapacue­
niaje. Dioso athëbëvetsica nacatoitorobica pepo caenë pexënato mapana­
cuayabetsicaje. Bajarapacuenia Dioso pexënato nacatoitorobica matacabi 
apo pevereverecaejava vajaxainaenexa pexënato vajanacasivatëpaexae. 

10 Bajarajamatabëcueneitsi Dioso bitso vajanacaasivajava. Vaxaitsi raja­
ne bevelia Dioso jitsipatsi. Dioso ra picani bitso vaxaitsi nacajitsipa. 
Bajaraxuata Dioso nacatoitorobica pexënato cruzata vajanacasivatëpaene­
xa. Nexata Jesús vajanacasivatëpaexae, Dioso baja nacavecuaajibiaexana 
daxita pibisiacuene vajaexanaeneconimi.

11 Tajamonae bitso patacaasivavi, itsa Dioso bajarapacuenia bitso 
nacaasiva, nexata vaxaitsi ata daxitatsi namataenetsia benaasivatsi tsa­
vanapae. 12  Itsajivi ata cajena abaxë Dioso apo tae. Itsiata baitsi jane 
vaxaitsi namataenetsia itsa nasivatsi, Dioso baja nacayajavaponapona. 
Dioso vajanacatojitsipaecuenia itsamonae ata vajaasivanexa, Dioso naca­
jamatabëcueneasaëyaexanapona. 13  Vaxaitsi yajavajinavanapatsi Dioso. 
Bajara pijinia pacuenia Dioso ata nacayajavaponapona. Yapëtanetsi 
pexaniajaicuene Dioso vajanacayajavaponaponaejava. Tsipaji baja Dioso 
nacarajuta Espíritu Santo. 14 Vaxaitsi baja cajena tanetsi Dioso pexëna­
to. Nexata vaxaitsi tsipaebabiabatsi itsamonaejavabelia Dioso pexënato 
pitorobijavatsica mapanacuayabetsicaje pecapanepaenexa daxita mapa­
nacuapijivije. 15 Pajivi jumaitsi mapacueniaje: “Jesús raja Dioso pexëna­
to,” jai, bajarapajivi Dioso yajavaponapona. Bajarapajivi pijinia Dioso ata 
yajavaponaponatsi.

16 Nexata vaxaitsi jamatabëcueneyapëtanetsi pacuenia bitso Dioso 
nacaasiva. Dioso cajena piasivanë daxitanacuapijivi. Pamonae itsamonae 
ata namataenetsia naasiva tsavanapae, bajarapamonae Dioso yajavapo­
napona. Bajarapamonae ata pijinia Dioso yajavajinavanapa. 17 Nexata 
pacuenia Dioso nacatojitsipa itsamonae ata vajanasivatsavanapaenexa, 
bajarapacuenia itsamonae ata asivatsi tsavanapae tsane. Nexata pama­
tacabi Dioso naneconitsiaexanaponaena daxita pibisiacuene pexanaevi, 
bajarapamatacabi vaxaitsi Dioso pitabarata apo junavitsi tsane. Apo juna­
vitsi tsane Dioso pitabarata tsipaji baja mapanacuataje vaxaitsi asivatsi 
tsavanapae tsane itsamonae ata pacuenia Cristo daxitatsi nacaasiva. 18  Itsa 
yapëtanetsi Dioso vajanacaasivajava, apo cujunavitsi itsacuenejava ata. 
Tsipaji Dioso itsa nacaasiva, nacavecuaajibiaexana vajajunavijavami. Pajivi 
Diosojavabelia naneconita, yapëtane Dioso penaneconitsiaexanaejavanexa­
tsi. Bajaraxuata daxitacuene cujunava. Pajivi cujunava daxitacuene, abaxë 
xaniavaetsia apo yapëtae pacuenia Dioso asivatsi. Bajaraxuata cujunava.

19 Vaxaitsi Dioso asivatsi tsipaji Dioso copiaya nacaasiva. 20 Pajivi jumai­
tsi ata mapacueniaje: “Xanë raja Dioso asivanë,” jai ata, itsiata itsa itoya 
itsajivi Dioso pejumecovënëtsijivi ata, nexata saya bajarapajivi penajume­
tsënëtsijivi. Bajarapajivi itsa apo asiva itsajivi ata, petaeyabiabijivi ata, 
nexata biji bitsoyo bajarapajivi apo asiva Dioso. Tsipaji biji cajena caeto 
ata apo tae Dioso. 21 Pajivi asiva Dioso, bajarapajivi biasiva itsajivi ata, 
Dioso penajuajumecovënëtsijivi. Tsipaji baja cajena Cristo nacaitoroba 
vajaasivanexa itsamonae ata.

Pacuenia vaxaitsi mapanacuataje dovathi 
jamatabëcueneamoneyabatsi yabara pelivaisi

5 �1 Pajivi jumecovënëta: “Jesús raja Cristo, ponë Dioso athëbëvetsica 
itorobijitsiatsica vajanacacapanepaenexa,” pejailivaisi, bajarapa­

jivi Dioso pexijivi exanatsi. Pajivi asiva itsajivi ata, caejivi apo biasiva. 
Nexata bajarapajivi daxita pexi beyajavaasiva. 2  Bajara pijinia pacuenia 
vaxaitsi ata bexanatsi itsa asivatsi Dioso. Itsa jumecovënëtatsi pacuenia 
Dioso nacaitoroba, nexata beyajavaasivatsi itsamonae ata, Dioso vajana­
juajumecovënëtsivi. Tsipaji bajarapamonae Dioso pexi exanatsi. 3  Vaxaitsi 
itsa asivatsi Dioso, nexata pacuenia Dioso nacaitoroba, jumecovënëtatsi. 
Pacuenia Dioso nacaitorobapona vajatoexanaenexa, apo nacatsitaayapë­
beje. 4 Apo nacatsitaayapëbeje tsipaji baja Dioso pexitsi. Nexata caejivitsi 
canacujitsia Dioso nacacaëjëpaeyaexanapona vajaexanaenexa pacuenia 
Dioso nacaitorobapona. Najamatabëcuenecopatatsi baja Cristojavabelia 
vajanacayavenonaenexa mapanacuapijijamatabëcuenevecuaje. Nexata 
bajarapacuenia mapanacuataje dovathi jamatabëcueneamoneyabaponatsi. 
5 Pajivi jumecovënëta Jesús Dioso pexënatocuene, bajarapajivi caëjëpatsi 
dovathi pejamatabëcueneamoneyabinexa.

Pacuenia yapëtanetsi Jesús pepacuene Dioso 
pexënatocuene yabara pelivaisi

6  Jesucristo baja cajena athëbëvetsica pepatsinë. Yapëtanetsi Jesús 
pepacuene Dioso pexënatocuene. Tsipaji copiaya bautisabatsi mera­
ta. Bajaraxuacujinae cruzata beyaxuabatsi. Nexata saya Jesús ëpe­
bautisabicujinaetsi apo ponaponae. Biji rajane copiaya bautisabatsi. 
Bajaraxuacujinae cruzata beyaxuabatsi. Espíritu Santo ata nacayapë­
taeyaexana Jesucristo pepacuene Dioso pexënatocuene. Espíritu Santo 
baja cajena pexaniajainë. Nexata Espíritu Santo vajanacayapëtaeyaexa­
naejava, Jesús Dioso pexënatocuene, bejumecovënëtatsi. 7 Athëbëtatsia 
jinavanapa acueyabi ponëbeje, penajamatabëcuenejëpaevi, pevajunupae­
bivi Jesucristo Dioso pexënatocuene. Pamonae jinavanapa athëbëtatsia, 
mapamonaeje: Dioso, Jesucristo, Espíritu Santo. Bajarapamonae acueyabi 
ponëbeje, penajamatabëcuenejëpaevi, caenë rabaja picani tsaponapo­
nae. 8  Mapanacuata ataje acueyabi xuabeje pejamatabëcueneta yapëta­
netsi Jesucristo pepacuene Dioso pexënatocuene. Yapëtanetsi Espíritu 
Santo pejamatabëcueneta. Yapëtanetsinua Jesús pebautisabijavatsi ata 
pejamatabëcueneta. Yapëtanetsinua Jesús cruzata pebeyaxuabijavatsi 
ata pejamatabëcueneta. Bajarapaacueyabi xuabeje pejamatabëcuene­
ta yapëtanetsi Jesucristo pepacuene Dioso pexënatocuene. 9 Dioso baja 
cajena nacayapëtaeyaexana Jesús Dioso pexënatocuene. Mapanacuapijivi 
ata, itsa nacatsipaeba itsacuenelivaisiyo, nexata jumecovënëtabiabatsi 

pacuenia nacatsipaebabiaba. Itsiata baitsi jane Dioso itsa nacatsipaeba, 
bejumecovënëtatsi xaniavaetsia pacuenia nacatsipaeba. Tsipaji Dioso 
bitso pejumenamatamotsinë. Bitso pexaniajainë. 10 Pajivi jumecovënëta 
Jesús Dioso pexënatocuene, bajarapajivi pejamatabëëthëtota yapëtane 
bajarapalivaisi pexaniajailivaisicuene. Pajivi apo jumecovënëtsi Jesús 
Dioso pexënatocuene, bajarapajivi Dioso bepenajumetsënëtsinë tane. 
Tsipaji bajarapajivi Dioso peyapëtaeyaexanaejavatsi, apo jumecovënëtsi, 
Jesús Dioso pexënatocuene. 11 Dioso itsa nacayapëtaeyaexana Jesús Dioso 
pexënatocuene, nacayapëtaeyaexana mapalivaisije. Nacayapëtaeyaexana 
Dioso vajanacarajutsijavanexa matacabi apo pevereverecaejava. Nexata 
Dioso pexënato pejamatabëcueneta xainaenatsi matacabi apo pevere­
verecaejava. 12  Pajivi yajavaponaponaena Dioso pexënato, bajarapajivi 
xainaena matacabi apo pevereverecaejava. Pajivi apo yajavaponapo­
nae tsane Dioso pexënato, bajarapajivi apo xainae tsane matacabi apo 
pevereverecaejava.

Pacuenia Juan muxujioba pecopatsivajënae baja 
petoyaquinaelivaisi mapabaxutotaje yabara pelivaisi

13  Pacatoyaquinatsi mapalivaisije panejumecovënëtsivi Dioso pexëna­
to. Pacatoyaquinatsi paneyapëtaenexa matacabi apo pevereverecaejava 
panexainaejavanexa.

14 Yapëtanetsi Dioso vajanacajumetaejava itsa vajëtatsi vajanacatojitsi­
paecuenia. Bajaraxuata apo jumejunavitsi vajavajëtsinexa Diosojavabelia. 
Jamatejematsi Dioso pitabarata. 15 Yapëtanetsi Dioso vajanacajumetaeja­
va itsa vajëtatsi. Nexata yapëtanetsi Dioso vajanacarajutsijavanexa xua 
vajëtatsi.

16  Dioso panenajuajumecovënëtsivi itsa pataename pibisiacuene pexa­
naejava, patovajëtsianame Diosojavabelia, Dioso pejamatabëcuenexania­
vaetsinexatsi pibisiacuene pexanaejivi. Bajarapacuenia Diosojavabelia 
patovajëtsianame itsa payapëtaename paneconi yabara abaxë Dioso apo 
vecuanaxuabijitsia. Itsajava raja jivi pibisiacuene itsa exana, bajarapa­
neconi yabara pepacuene jivi Diosovecua naxuabiana. Nexata baja itsa 
payapëtaename paneconi yabara pepacuene baja bajarapajivi Diosovecua 
naxuabijitsia, pëtsa patovajëtame Diosojavabelia. Bajarapitsineconi 
baja pexainaevi panetovajëtsinexa Diosojavabelia, apo pacaitorobitsi. 
17 Daxitacuene xua apo pexanepanaecuene jivi exana, pibisiacuene baja 
cajena. Itsiata baitsi jane bajarapapibisiacuene jivi pexanaejava itsa copa­
biana, nexata bajarapaneconi yabara itsiata jivi pepacuene Dioso apo 
vecuanaxuabi tsane.

18  Yapëtanetsi baja cajena mapacueneje. Pajivi Dioso pexijivi exanatsi, 
bajarapajivi copata baja pibisiacuene pexanaejava. Tsipaji baja Dioso pexë­
nato, Jesucristo, evetatsi bajarapajivi. Nexata dovathi apo itsacueniabitsi.

19 Yapëtanetsi daxita vaxaitsi Dioso pexicuenetsi. Yapëtanetsinua itsa­
monae dovathi pitorobabiabijavatsi pibisiacuene pexanaenexa.

20 Yapëtanetsinua baja Dioso pexënato, Jesucristo, athëbëvetsica pepa­
tsijavatsica. Patsica vajanacajamatabëcuene yapëtaeyaexanaenexa pepo 
Dioso. Vaxaitsi baja yajavajinavanapatsi Dioso. Tsipaji baja yajavajinava­
napatsi Dioso pexënato, Jesucristo. Bajaraponë ata pepo Dioso baja caje­
na, vajanacarajutsinënexa matacabi apo pevereverecaejava. 21 Tajamonae, 
panayajiviitavere papecatsipaebiyaniva palivaisi tsipaebapona pamonae 
vajëcabiaba jumapecataeya pexanaenëanëjavabelia. 

Pexaniajailivaisi yabara, jivi ata penaasivacuene, yabara pelivaisi
1 Xanë ancianonënë, pacatoyaquinatsi mapabaxutoje Dioso pecai­

tapetsiva, nexi yajava. Xanë bitso pacaasivatsi. Itsamonae ata, pamo­
nae jumecovënëta Dioso pejumelivaisi, bajarapamonae ata pacaasiva. 
2  Bajarapacuenia pacaasivatsi tsipaji paxamë ata Dioso pejumelivaisi 
pajumecovënëtame. Bajarapalivaisi cajinavanapatsi vajajamatabëëthëto­
ta daxitamatacabijavabelianexa. 3 Pacatovajëtabiabatsi Diosojavabelia, 
Jesucristo, Dioso pexënatojavabelia ata. Pacatovajëtabiabatsi pape­
cayavenonabiabinexa, papecaitaxutotsonia taeyabiabinexanua. 
Pacatovajëtabiabatsinua jamatabëcuenexanepanaeya panejinavana­
paenexa. Bajarapacuenia Dioso pacatoexanaena pexaniajailivaisi, 
Dioso pejumelivaisi, itsa pacajinavanapame, itsamonae ata asivaya itsa 
pajinavanapamenua.

4 Bitso sivajamatabëcuenebarëyanë itsa caxitajarabaxuabajë nexiya­
juvënëvi, pejumecovënëtavanapaevi pacuenia vaxa Dioso nacaitoroba. 
5 Tajabanava, aeconoxae catsipaebatsi namataenetsia vajanasivanexa. 
Bajarapalivaisi apo pejanalivaisi picani. Bajayata palivaisi itsa copia­
ya jumetaneme Jesús pelivaisi, bajarapalivaisi jumejëpa. 6 Vaxaitsi itsa 
jitsipatsi Dioso, nexata pacuenia Dioso nacaitoroba, bejumecovënëtava­
napatsi. Bajarapalivaisi papecatsipaebijavaveliacujinae, pacaitoroba baja 
cajena namataenetsia panenasivatsavanapaenexa.

Penajumetsënëtsilivaisi daxitanacuanëjava 
petsipaebanajetarubenaevi yabara pelivaisi

7 Penajumetsënëtsilivaisi petsipaebanajetarubenaevi, ayaibitsaëto naje­
tarubena daxitanacuanëjava. “Pacuenia vaxaitsi banaexanatsi, bajarapa­
cuenia Jesucristo naexana mapanacuataje,” pejailivaisi, bajarapamonae 

apo pejumecovënëtsivi. Bajarapitsijamatabëcuene pexainaevi peya­
maxëitojorobivi baja cajena. Bajarapamonae Cristo pijavajabitsaë. 
8  Panayajivitaevanapare papecavecuaxuabiyaniva xua pasivanacueneba­
vanapame Dioso papecarajutsinexa. Bajarapacuenia panayajivitaevanapa­
re Dioso papecarajutsinexa daxitajavayo panetonacuenebimatamo.

9 Pajivi tsiteca pevajënaeyabelia jumecovënëtaponapona palivaisi Cristo 
tsipaebapona, bajarapajivi vaxa Dioso yajavaponaponatsi. Vaxa Dioso 
pexënato ata yajavaponaponatsi. Pajivi pijinia copata pejumecovënëtsija­
va palivaisi Cristo tsipaebapona, bajarapajivi Dioso apo yajavaponaponae­
tsi. 10 Nexata bajarapitsijivi itsa pona paxamëjavabelia livaisi papecatsi­
paebinexa, pëtsa pacajunuame panijaboyaberena. Pëtsa pabajacobamenua 
bajarapitsijivi. 11 Pajivi bajacobijitsipa bajarapitsijivi, jamatabëcueneyave­
nonaejitsipa pibisiacuene pexanaejava. Bajaraxuata pëtsa pabajacobame 
bajarapitsijivi.

Pacuenia Juan jumaitsi pecopiarutaponaelivaisita yabara pelivaisi
12  Xanë picani xainajë ayailivaisi patacamuxujiobinexa. Itsiata aba­

xë apo jitsipaenë bajarapalivaisi patacatoyaquinaenexa mapabaxutotaje. 
Evetajë abaxë taponaejava paxamëjavabelia patacataenexa, patacabarë­
cuaicuaijainexanua, vajajamatabëcuenebarëyanexa bitso.

13 Nejuyapijiva Dioso pitapetsivatsi pexi, catonajumeitoroba nebajacobi­
nexa. 

Pacuenia Juan pexaniajamatabëcuenia tane 
Gayovënënë yabara pelivaisi

1 Gayo bitso tacaasivanë. Xanë ancianonënë, catoyaquinatsi mapabaxu­
toje. Casivatsi bitso tsipaji xamë ata pexaniajailivaisi jumecovënëtame.

2  Catovajëtabiabatsi Diosojavabelia. Catovajëtabiabatsi daxitacueneja­
vanë pecatoxanepanaenexa, jumalixanepanaeya neponaponaenexanua. 
Cavënëlivaisitanetsi rabaja Dioso pitabarata xaniavaetsia Dioso netopo­
naponaejava pibisiacuene exanaenejevamë. 3 Itsamonae Dioso pejumeco­
vënëtsivi parena xanëjavaberena. Nexata bajarapamonae xanëjavaberena 
cavënëlivaisipaeba xaniavaetsia neponaponaejava. Netsipaeba xania­
vaetsia asaëya nejumecovënëtaponaponaejava pexaniajailivaisi, Dioso 
pejumelivaisi. Nexata bitso casivajamatabëcuenebarëyatsi. 4 Pamonae 
tsipaebabiabajë Dioso pejumelivaisi, bajarapamonae taniji betaxicuenia. 
Nexata itsa vënëlivaisitaniji bajarapamonae Dioso pejumecovënëtavana­
paejava, nexata bitso sivajamatabëcuenebarëyanë tsabiabi. Itsacuenejava 
ata pematatsënëa bajarapacuenia apo nejamatabëcuenebarëyayaexanae.

5 Xamë xaniavaetsia Dioso tonacuenebabiabame itsa yavenoname Dioso 
pejumecovënëtsivi. Bajarapamonae saicayanacuaverena pepatsivi ata, 
yavenoname. 6 Pamonae Dioso pejumecovënëtsivi parena xanëjavabe­
rena, daxita majotaje Dioso pejumecovënëtsivi pitabarata, cavënëlivai­
sipaeba bajarajotalia asivaya neyavenonaejava Dioso pejumecovënëtsi­
vi. Bajarapamonae itsa ponaena pevajënaeyabelia, Dioso pejumelivaisi 
jivi petsipaebaponaenexa, yavenonaename pacuenia namatavenonaena 
pijanamutonexa. Bajarapacuenia bajarapamonae itsa yavenonaena­
me, Dioso casivabarëya tsane. 7-8  Bajarapamonae naropoba Jesucristo 

petonacuenebinexa pexaniajailivaisi, Dioso pejumelivaisi, daxitajivijava 
petsipaebanajetarubenaenexa. Bajarapamonae apo jitsipae peyaveno­
naenexatsi pamonae Dioso apo pejumecovënëtsivi. Bajaraxuata vaxaitsi 
Dioso vajajumecovënëtsivi, xanepana vajayavenonaenexa bajarapamonae. 
Bajarapacuenia itsa yavenonatsi, nexata Dioso nacatane bajarapamonaeta 
Dioso pijacuene bevajatonanacuenebivi.

Pacuenia Diótrefes pibisiacuene exana yabara pelivaisi
9 Xanë bajayata copiaya toyaquinajë Dioso pejumecovënëtsivi, pani­

jatomarata pejinavanapaevi. Itsiata bajarapabaxutota taitorobicuenia 
Diótrefes apo jumecovënëtsi. Jesucristo ata taneitorobinëcuene, apo 
jumecovënëtsi. Bajaraponë ayaijamatabëcuenenë jamatabënaexana 
papecanamatacaitorobinënexa. 10 Bajaraxuata itsa patsianajë xamëjava­
ta, catsipaebianatsi daxita pacuenia Diótrefes exana. Bajaraponë pibi­
siacuenia tanebaracuaicuaijaijava, taneyabaranajumetsënëtsijava ata, 
catsipaebianatsi. Itsacuenejavanënua pematatsënëa pibisiacuene exana­
biaba. Diótrefes apo copiapitabiabi xaniavaetsia pamonae Dioso pejume­
covënëtsivi. Itsamonae ata itaveta pecopiapitsiyaniva pepatsivi. Nexata 
picani pamonae Diótrefes itaveta, itsiata copiapitabiaba Dioso pejumeco­
vënëtsivi. Nexata pamonae Diótrefes itavetsi ata, itsiata copiapitabiaba, 
bajarapamonae Diótrefes jamatabëvecuacapitsapa Dioso pejumecovënë­
tsivi penacaetuatsibovecua bajarapamonae pematatsënëa penajoneyaniva 
bajarapabota.

11 Gayo, pëtsa exanaponaponame pacuenia pibisiajamatabëcuene 
pexainaevi baexanavanapa. Exanaponaponare jane pacuenia pexania­
cuene pexanaevi baexanavanapa. Pajivi Dioso pexijivi exanatsi, bajara­
pajivi pexaniacuene exanaponapona. Pajivi Dioso pexijivi apo exanaetsi, 
bajarapajivi pibisiacuene exanaponapona. Tsipaji bajarapajivi Dioso apo 
yapëtae.

Pacuenia Demetrio pexaniacuene exana yabara pelivaisi
12  Daxitajivi pexaniacuenia Demetrio vënëlivaisipaebatsi pexaniacue­

ne pexanaponaponaejava. Espíritu Santo baja cajena pexaniajailivaisi jivi 
peyapëtaeyaexanaenë. Nexata Espíritu Santo jivi yapëtaeyaexanaponatsi 
pexaniacuene Demetrio pexanaponaponaejava. Paxanë ata baja cajena 
payapëtaniji Demetrio pexaniacuene pexanaponaponaejava. Nexata daxi­
tajivijava patsipaebaponajë bajarapalivaisi. Paxamë ata paneyapëtaneme 
pexaniajailivaisi patatsipaebaponaejava.

Pacuenia Juan jumaitsi pecopiarutsilivaisiyota yabara pelivaisi
13 Xanë picani xainajë ayailivaisi tacamuxujiobinexa. Itsiata abaxë apo 

jitsipaenë bajarapalivaisi tacatoyaquinaenexa mapabaxutotaje. 14 Tsipaji 

jamatabëcatanetsi bepijia. Nexata abaxë tajacuata cabarëcuaicuaijaitsi 
tsane.

15 Catovajëtatsi Diosojavabelia pecayavenonaenexa jamatabëcuenexane­
panaeya neponaponaenexa. Daxita pecayapëtaevi, majotaje pejinavana­
paevi, cabajacobalia. Nebajacobiana caejivi canacujitsia, daxita vajayapë­
taevibeje. 

Pacuenia Judas mapabaxutoje toyaquina Dioso 
pejumecovënëtsivijavabelia yabara pelivaisi

1 Xanë Judasnë, Jesucristo pijajivitonënë, Santiago pejuyapijinënë. 
Pacatoyaquinatsi mapabaxutoje paxamë Dioso papecaasivaivi. Dioso 
pacajunata papijajivinexamë. Paxamë asaëya Dioso pajumecovënë­
tavanapame Jesucristo papecayajavaponaponaexae. 2  Pacatovajëtatsi 
Diosojavabelia bitso papecaitaxutotsoniataenexa. Pacatovajëtatsinua 
Diosojavabelia itsamonae ata Dioso pitabarata barajamatabëcuenexane­
panaeya panejinavanapaenexa. Pacatovajëtatsinua Diosojavabelia nama­
taenetsia panenasivanexa.

Pacuenia Judas toyaquina Dioso pejumecovënëtsivijavabelia 
pejumecovënëtsiyaniva penajumetsënëtsilivaisi petsipaebavanapaevitsi 

yabara pelivaisi 
(2 Pedro 2.1-7)

3 Tajamonae bitso patacaasivavi, jamatabëpacatoyaquinatsi picani 
matavëjëa paneyapëtaenexa Dioso papecacapanepaejavanexa panijane­
conivecua. Jamatabëpatoyaquinatsinua picani paneyapëtaenexa paxanë 
ata Dioso patanecapanepaejavanexa. Itsiata bajaraxua yabara apo pacato­
yaquinae tsanetsi mapabaxutotaje. Vënëlivaisitaniji paxamëjavata pepa­
tsijava penajumetsënëtsilivaisi petsipaebaponaevi. Bajaraxuata jitsipajë 
patacatoyaquinaenexa panejumecovënëtsiyaniva bajarapamonae papeca­
tsipaebilivaisi. Tsipaji bajarapamonae pexaniajailivaisi, palivaisi vaxaitsi 
jumecovënëtatsi, bajarapalivaisivecua, saicayalivaisi pacatsipaebavana­
pa. Nexata paxamë bajarapamonae ajumesaëya patsipaebare palivaisi 
vaxaitsi jumecovënëtavanapatsi. 4 Tsipaji bajarapamonae, penajumetsë­
nëtsilivaisi papecatsipaebavanapaevi, paxamë tuatuajëta najoneyabiaba 

Mapabaxutoje San 
Judas toyaquina Dioso 

pejumecovënëtsivijavabelia

pacatsitanajamatabëcuene itajëtsinejeva. Bajarapamonae jamatabëcuene­
navëxaniabiaya jumai tsabiabi: “Dioso baja cajena nacaitaxutotsoniatane 
vajanacacapanepaenexa. Bajaraxuata pibisiacuene exanae atatsi, apo itsa­
cuene,” jai tsabiabi bajarapamonae. Bajarapamonae apo jumecovënëtsi 
caenë Dioso vajanacaevetsicuene. Apo jumecovënëtsinua caenë Jesucristo 
vajatuxanenëcuene. Bajarapamonae apo exanae pacuenia Dioso jitsipa. 
Apo exanaenua pacuenia Jesucristo ata jitsipa. Bajarapamonae itsama­
tacabi Dioso penaneconitsiaexanaejavanexatsi pijaneconi yabara, Dioso 
tajëvelia pejumelivaisibaxutota vajunupaebatsi.

5 Payapëtaneme rabaja mapacueneje. Bajayata vajatuxanenë Dioso 
pijajivi capanepa Egipto nacuavecua, Israel nacuayaberena. Nexata 
baja payapëtae atamë bajarapacuene, itsiata jitsipajë panenajamatabë­
napitsinexa icatsia bajarapacuene. Bajarapacuenia vajatuxanenë Dioso 
pijajivi capanepae ata, pecapanepaecujinae icatsia verebiaba bajarapa­
monaemiyajuvënëvi. Bajarapacuenia verebiaba tsipaji bajarapamonae 
apo jumecovënëtsitsi. 6 Panajamatabënapirenua pacuenia Dioso exana 
ángelevijavabelia ata. Angelevi Dioso tonacuenebavanapa athëbëtatsia. 
Angeleviyajuvënëvi apo exanae pacuenia Dioso itorobatsi. Apo jinavana­
paenua itsajota picani Dioso tocopata pejinavanapaenexa. Bajaraxuata 
Dioso ángeleviyajuvënëvi cëbiaya jinavanapaeyaexana itsanacuata, pita­
quirinacuata. Bajarajota ángelevi copiaevetavanapaeyaexanatsi Dioso 
penaneconitsiaexanaejavanexatsi. Nexata pamatacabi Dioso daxitama­
tacabijavabelianexa naneconitsiaexanaena daxita pamonae naneconita 
Diosojavabelia, bajarapamatacabi Dioso bajarapaángelevi ata naneconi­
tsiaexanaena daxitamatacabijavabelianexa.

7 Panajamatabënapirenua Sodoma tomarami ata, Gomorra tomarami ata, 
pemuxuneneta penaetomaranëmi ata. Pamonaemi jinavanapa bajarapato­
maranëta, bitso pibisiacuene exanabiaba. Bajarapamonaemi apo jumeco­
vënëtsi Dioso. Apo jumecovënëtsinua ángelevi ata. Bajarapamonaemi pevi­
tota bitso pibisiacuene exanabiaba pevëna pebijivijavabelia. Bajaraxuata 
Dioso verebiaba bajarapamonaemi. Bajarapacuenia Dioso verebiaba baja­
rapamonaemi, pamonae cotocaevi jinavanapa mapamatacabitaje, peya­
pëtaenexa. Nexata bajarapamonae ata pibisiacuene pexanaeyaniva, apo 
pevereverecaeisotojavabelia Dioso penaneconitsiaexanaeyanivatsi.

8 Bajarapacuenia bajayata Dioso naneconitsiaexana pamonaemi pibi­
siacuene exanavanapa. Bajarapacuenia Dioso naneconitsiaexanae ata 
pamonaemi bajayata pibisiacuene exanavanapa, itsiata pamonae penaju­
metsënëtsilivaisi pacatsipaebavanapa, apo canaëjëtsi Dioso penaneconi­
tsiaexanaejavanexatsi. Pamonae penajumetsënëtsilivaisi pacatsipaebava­
napa, pibisiacuene exanabiaba. Bajarapamonae pina majitsinaebota tane 
papibisiacuene bajarapamonae exanaejitsia. Bajaraxuata nexata bajara­
pamonae pibisiacuene exanabiaba pevitota. Apo jumecovënëtsi pacuenia 

Dioso itorobatsi. Dioso pijaángelevi ata bajarapamonae pibisiacuenia 
baracuaicuaijai tsabiabi. 9 Angelnë Miguel, ángelevi penamatacaitorobi­
në. Angelnë Miguel bitso ayaijamatabëcuenenë ata, yaiyatane dovathi. 
Pibisiacuenia apo baracuaicuaijai. Apo bijataenua. Bajayata Moiséspijinë 
petëpanucaenë jamatabëpitatsi picani dovathi. Nexata ángelnë Miguel apo 
copatsi Moiséspijinë dovathi pepitsinexatsi. Nexata dovathibeje, ángel­
në Miguelbeje, najumenotabeje Moiséspijinëmi yabara. Itsiata bajarajota 
ángelnë Miguel pibisiacuenia apo bijatae dovathi. Saya xaniavaetsia ángel­
në Miguel jumaitsi dovathijavabelia: “Dioso raja cabijataena,” jai. 10 Itsiata 
baitsi jane pamonae penajumetsënëtsilivaisi pacatsipaebavanapa, xania­
vaetsia ángelevi apo tae ata, apo yapëtae atanua, pibisiacuenia baracuai­
cuaijai tsabiabi. Nexata pacuenia unupijidujuai apo cujarubi atatsi, itsiata 
pijacuata yapëtane pexanaejavanexa, bajara pijinia pacuenia bajarapamo­
nae ata saya pijacuata yapëtane mapanacuapijicuene pexanaenexa. Nexata 
exanavanapa pibisiacuene pacuenia jamatabëexana. Nexata itsamatacabi 
Dioso verebiabiana bajarapamonae bajarapapibisiacuene pexanaexae.

11 ¡Bitso bejiobi tsane pamonae penajumetsënëtsilivaisi pacatsipaebavana­
pa! Bajarapamonae Dioso naneconitsiaexanaena. Tsipaji pacuenia bajayata 
Caínpijinë jamatabëcueneitsi, bajarapamonae ata jamatabëcueneitsi tsavana­
pae. Bajayata Caínpijinë pibisiacuene exanaponapona pacuenia jamatabëexa­
na. Pacuenia bajayata Balaampijinë ata jamatabëcueneitsi, bajarajamatabë­
cueneitsi tsavanapae pamonae penajumetsënëtsilivaisi pacatsipaebavanapa. 
Bajayata Balaampijinë Dioso apo jumecovënëtsi pacuenia itorobatsi. 
Balaampijine palata pepitsinexa, jivi matacapona pibisiacuene pexanaene­
xa. Pacuenia bajayata Corépijinë ata jamatabëcueneitsi, bajara jamatabë­
cueneitsi tsavanapae pamonae penajumetsënëtsilivaisi pacatsipaebavanapa. 
Bajayata Corépijinë apo jumecovënëtsi pacuenia Moiséspijinë itorobatsi. Nexata 
Corépijinë beyaxuabatsi Dioso. Bajara pijinia pacuenia pamonae penajume­
tsënëtsilivaisi pacatsipaebavanapa, pibisiacuene pexanaexae, nexata Dioso 
verebiabiana bajarapamonae. 12 Pamonae penajumetsënëtsilivaisi pacatsipae­
bavanapa, payajavanacaetuatabiabame itsa panacaetuatabiabame panenaba­
ninexa. Paxamë panacaetuatabiabame namataenetsia panenasivaxae. Nexata 
bajarapamonae najoneyabiaba panenacaetuatsijavata. Bajarapamonae pibi­
siacuene pexanabiabixae, bepiaxuirajava paxamë tuatuajëta. Bajarapamonae 
aurajibia ayaijava xaeyabiaba. Petocopatsinexa itsamonae ata penaxaenexa, 
apo najamatabëxainabiabi. Pacuenia pijaoveja pevetsivi xaniavaetsia baeveta 
pijaoveja, bajarapacuenia itajara pacaeveta. Itsiata apo pacaevetsi xaniavaetsia. 
Ëpamonae saya naeveta. Bajarapamonae pexanaejava, itsacuenejavayonexa ata 
apo xanepanae. Yapëtanetsi pacuenia itsi vaita. Vaita itarërëbo pitsapae ata, 
itsiata ema apo jopae. Jovibo saya caponatsi. Nexata itsamonae peubijavaxi 
totsaquenae atatsi, apo jamatabëcueneyavenonaetsi. Bajara saya jamatabëcue­
neitsi tsavanapae pamonae penajumetsënëtsilivaisi pacatsipaebavanapa. Tsipaji 

apo jamatabëcueneyavenonae itsajivi ata. Peubinae, ponae apo nacuaitabiabi 
penacuaitsimatacabita ata, bajaraponae apo xanepanae itsacuenejavayonexa 
ata. Bajara saya jamatabëcueneitsi tsavanapae pamonae penajumetsënëtsili­
vaisi pacatsipaebavanapa. Tsipaji apo jamatabëcueneyavenonae itsajivi ata. 
Peubinae, ponae apo nacuaitabiabi penacuaitsimatacabita ata, bajaraponae 
peubinë yatabutopaya juta petajuitsinexa isotojavabelia. Bajara pijinia pacuenia 
Dioso naneconitsiaexanaena pamonae penajumetsënëtsilivaisi pacatsipaebava­
napa pibisiacuene pexanabiabixae. Nexata bajarapamonae Dioso xuabianatsi 
infiernojavabelia. 13 Pacuenia malataca caecovëta apo rucae, caponanua pia­
xuirapërë pitapayabelia, bajara saya jamatabëcueneitsi tsavanapae pamonae 
penajumetsënëtsilivaisi pacatsipaebavanapa. Caejamatabëcuene apo xainabia­
bi. Bajarapamonae piauracuene pexanabiabixae, nexata bepiaxuirajava paxa­
më tuatuajëta. Bajarapamonae pejamatabëcueneta jamatabëcuenebijianabiaba 
itsamonae Dioso pejumecovënëtsivi. Pacuenia athëbëvetsica tulupu othopaena 
pevereverecaenexa, bajara pijinia pacuenia bajarapamonae ata vereverecaena. 
Diosovecua naxuabiana. Tsipaji copaba pejumecovënëtsijavami pexaniajailivai­
si. Bajaraxuata Dioso bajarapamonae naneconitsiaexanaenatsi. Nexata bajara­
pamonae pitaquirinacuata jinavanapaena daxitamatacabijavabelianexa.

14 Enocpijinë bajayata ponapona. Bajaraponëmi Adánpijinë pemomoxi­
yajuvënënë. Nexata Enocpijinë Dioso pejamatabëcueneta bajayata tajëvelia 
vajunupaeba, pamonae aeconoxae mapamatacabitaje penajumetsënëtsilivaisi 
pacatsipaebavanapa. Enocpijinë baja cajena bajayata tajëvelia bajarapamonae 
yabara jumaitsi mapacueniaje: “Vajatuxanenë Cristo, pijajivi ángelevi, ayaibi­
tsaëtoxaneto yajava, najetarucaena. 15 Najetarucaena penaneconitsiaexanaene­
xa daxita pamonae apo exanae Dioso pitorobicueniatsi. Najetarucaena penane­
conitsiaexanaenexanua daxita pamonae pibisiacuenia baracuaicuaijai Dioso,” 
jai baja cajena bajayata tajëvelia Enocpijinë. 16 Pamonae penajumetsënëtsilivaisi 
pacatsipaebavanapa, apo sivajamatabëcuenebarëya itsacuenejavayo ata. Nexata 
pibisiacuenia baracuaicuaijai tsabiabi daxita xua bajarapamonae tocopiapatapo­
natsi. Apo jumecovënëtsi pacuenia Dioso itorobatsi. Nexata bajarapamonae exa­
navanapa pijacuata penatojitsipaecuenia. Bajarapamonae ayaijamatabëcuenevi 
nataeya navajunupaebabiaba xua exana. Itsamonaejavabelia itsa cuaicuaijai, 
pexaniacuenia cuaicuaijai tsabiabi. Bajarapacuenia pexaniacuenia cuaicuaijai 
tsabiabi saya pebarëyataenexatsi, perajutsinexatsinua penamatavenonaejavanë.

Pacuenia Dioso pejumecovënëtsivi muxujiobatsi 
pejumecovënëtsiyaniva penajumetsënëtsilivaisi 

petsipaebavanapaevitsi yabara pelivaisi
17 Tajamonae bitso patacaasivavi, panajamatabënapire pacuenia baja 

cajena tajëvelia pacatsipaeba apóstolevi, vajatuxanenë Jesucristo pijajivi. 
Apóstolevi baja cajena tajëvelia pacatsipaeba pepatsijavanexa penajume­
tsënëtsilivaisi papecatsipaebivinexa. 18  Apóstolevi baja cajena tajëvelia 

pacajumaitsi mapacueniaje: “Nacua pecopiarucaevajënaeyota, itsamonae 
capocaponaena pexaniajailivaisi, Dioso pejumelivaisi. Bajarapamonae 
exanavanapaena pibisiacuene, pacuenia pijacuata natojitsipa,” pacajai 
baja cajena tajëvelia apóstolevi. 19 Pamonae penajumetsënëtsilivaisi paca­
tsipaebavanapa, bajarapamonae papecatsipaebilivaisita, Dioso paneju­
mecovënëtsivi pacanavecuanatsanaeyaexanapona. Bajarapamonae saya 
najamatabëxaina ëmapanacuapijijamatabëcueneje. Nexata pibisiacuene 
exanavanapa pacuenia pijacuata natojitsipa. Bajarapamonae Espíritu 
Santo apo tsijamatabëecaetsi.

20 Tajamonae bitso patacaasivavi, asaëyata Dioso pajumecovënë­
tavanapare. Pacuenia Espíritu Santo pacaitoroba, pavajëtabiabare 
Diosojavabelia. 21 Paxamë bitso Dioso pacaasiva. Bajaraxuata pacue­
nia Dioso pacaitoroba, pajinavanapare pibisiacuene paneexanaeyaniva. 
Bajayajebi pacopatsinejevamë, pacopiaevetavanapare matacabi apo peve­
reverecaejava papecarajutsinexa vajatuxanenë papecaitaxutotsoniataexae.

22  Itsamonae jumecovënëtsi ata pexaniajailivaisi, Dioso pejumelivaisi, 
itsiata jumeaebapona. Bajarapitsivi payavenonare xaniavaetsia pejumeco­
vënëtsinexa bajarapalivaisi. 23 Bajarapamonae isotojavabelia bepejopae­
vinexa. Tsipaji pibisiacuenejavabelia jamatabëjopa. Bajaraxuata payave­
nonare bajarapitsivi. Itsamonae pijinia bitso pibisiacuene exanavanapa. 
Bajarapapibisiacuene paitoyamëre. Bajarapamonae itsiata paitaxutobejio­
biataema. Payavenonaponare bajarapapibisiacuene pecopatsinexa. Itsiata 
baitsi jane xania. Panayajivitaema. Pëtsa paxamë ata bajarapamonaeta 
pibisiacuene panaexaname.

Pacuenia apóstolenë Judas itoroba daxita Dioso 
pejumecovënëtsivi: “Dioso, bitso ayaijamatabëcuenenëmë,” 

pejainexa Diosojavabelia yabara pelivaisi
24 Dioso caëjëpatsi papecaevetsinexa pibisiacuene paneexanaeyani­

va. Nexata pamatacabi Dioso naneconitsiaexanaena daxita pijaneconi 
pexainaevi, paxamë ata pacanubenaeyaexanaena bajaraponë Dioso, 
penivenivenaecotia pexainaenë, pitabarata. Itsiata baitsi jane paxamë 
paneconijibimë tsane. Bitso pabarëyamë tsane. 25 Bajaraponë pepo cae­
në Dioso. Bajaraponë Dioso nacacapanepaena vajatuxanenë Jesucristo 
cruzata vajanacasivatëpaexae vajaneconi yabara. Bajaraxuata daxita­
jivi bejumaitsi Diosojavabelia: “Diosomë, bitso ayaijamatabëcuenenë­
më,” bejai. Betsipaebaponanua itsamonaejavabelia Dioso bitso ayaija­
matabëcuene pexainaenëcuene. Dioso cajena daxitanacua pevetsinë. 
Betsipaebaponanua itsamonaejavabelia Dioso pecaëjëpaejavatsi pevetsi­
nexa daxitajivi. Bajarapacuenia Dioso jamatabëcueneitsi tsaponaponae 
mapanacuaje pexanaevajënaeya, mapamatacabi ataje, daxitamatacabija­
vabelianexa ata. Bajara itsi tsane. 

Pacuenia tajëvelia Jesucristo Dioso tsitajëtatsi, juya bajarapacuenia 
Jesucristo petsitajëtsijava Juanjavabelia yabara pelivaisi

1 �1 Daxita xuanë Jesucristo tajëvelia Dioso tsitajëtatsi, daxita baja­
raxuanë pelivaisi, xanë Juannë, yaquinajë mapabaxutotaje. 

Bajaraxuanë baja bepijiayo copiapatsiana. Xuanë tajëvelia Dioso tsi­
tajëtatsi Jesús, bajaraxuanë juya Jesús tsitajëtsiana pijajivijavabe­
lia. Bajaraxuata nexata Jesús itorobica pijaángel xanëjavabetsica. 
Nexata bajaraxuanë jumapecataeya tajëvelia netsitajëta Jesús pijaán­
gel. Neyapëtaeyaexananua pajamatabëcuenelivaisi xaina bajaraxuanë. 
2  Nexata daxita bajaraxuanë pacuenia taniji, pelivaisi yaquinajë mapaba­
xutotaje. Pacuenia Dioso nejumaitsi, yaquinajë. Pacuenia Jesucristo ata 
jumaitsi, bajaraxua ata yaquinajë.

3  Pajivi tsimuxulebiana mapabaxutoje Dioso pejumecovënëtsivi pena­
caetuatsijavata, jamatabëcuenebarëya tsane. Pamonae ata namuxunae­
vetsiana mapalivaisije, nexata itsa jumecovënëtsiana pacuenia Dioso 
tajëvelia jumaitsi, bajarapamonae ata jamatabëcuenebarëya tsane. 
Bajarapacuenia jamatabëcuenebarëya tsane tsipaji baja imoxoyo peva­
jënae tsaponae pecopiapatsinexa daxita xuanë pelivaisi yaquinajë 
mapabaxutotaje.

Pacuenia Juan toyaquina siete patomarabejepijivi, 
Dioso pejumecovënëtsivi, yabara pelivaisi

4 Xanë rabaja Juannë. Pacatoyaquinatsi siete papabitsaëtomëbeje, 
Dioso panejumecovënëtsivi, Asiavënë nacuata panejinavanapaevi. Ajena, 
mapamatacabitaje, Dioso ponapona. Dioso nacua pexanaevajënaeya 

San Juan peyaquinaelivaisi 
pacuenia tajëvelia Dioso 

tsitajëtatsi pacuenia 
itsijitsia mapanacuataje

ata, Dioso ponapona. Daxitamatacabijavabelianexa ata Dioso ponapona. 
Pacatovajëtatsi Diosojavabelia papecajamatabëcuene barëyayaexanaene­
xa, papecayavenonaenexanua. Siete paespíritubeje nubena Dioso peecae­
java, tronovënëjava, pitabarata. Pacatojitsipatsi bajarapamonae papeca­
jamatabëcuene barëyayaexanaenexa, papecayavenonaenexanua. 5 Jesuc
ristojavabelia ata bajarapacuenia pacatovajëtatsi. Jesucristo baja cajena 
pexaniajailivaisi, Dioso pejumelivaisi, jivi tsipaebabiaba. Daxita petëpae­
vivecua, Jesús baja namataxainaeya Dioso asaëyaexanatsi petëpaejavave­
cua. Mapanacuata jivi pevetsivi ata matatoxenetsia, Jesús pepo pevetsinë 
daxitacuene. Jesús vajanacaasivaxae, nacasivatëpa. Nexata baja nacave­
cuaajibiaexana daxita pibisiacuene vajaexanaeneconimi. 6  Nexata baja 
Jesús pijajivitsi nacaexana itsamatacabi vajanacabarëevetsinexa daxita­
cuene. Jesús baja nacaexananua sacerdotevitsi, Jesús paxa Diosojavabelia 
jivi vajatovajëtabiabinexa. Nexata vaxaitsi daxitamatacabijavabelianexa 
ayaijamatabëcuene rajutabiabianatsi Jesúsjavabelia. ¡Apo vereverecae 
tsane Jesús daxitacuene pevetsijava! Bajara itsi tsane.

7 ¡Panenamuxunaevere mapalivaisije! Cristo raja najetarucaena athëbë­
vetsica itarërëbota. Pamatacabi Cristo najetarucaena athëbëvetsica, daxi­
tajivi taenatsi. Pamonae ata yenecacuatatsi, bajarapamonae ata taenatsi. 
Daxita nacuanëpijivi, pamonae Dioso apo pejumecovënëtsivi, itsa taena 
Cristo penajetarucaejava athëbëvetsica, nuena pecajunavi. Bajara itsi tsa­
ne jivi itsa taena Cristo athëbëvetsica penajetarucaejava.

8  Jesús nayabarajumaitsi mapacueniaje: “Xanë rajane baja daxita­
cuene pepo tataxuxuabinë. Xanë rajane baja icatsia daxitacuene taco­
piarucaeyaexanaenënexa,” nayabarajai Jesús daxitacuene pevetsinë, 
daxitacuene pexanaenexa ata pecaëjëpaenëtsi. Ajena mapamatacabitaje 
Jesús ponapona. Dioso nacua pexanaevajënaeya ata, Jesús ponapona. 
Daxitamatacabijavabelianexa ata Jesús ponapona.

Pacuenia Juan Jesús yacotiaya tsitanaitajëtatsi yabara pelivaisi
9 Xanë Juannë, panijabananënë. Tsipaji najuajumecovënëtavanapatsi 

Jesucristo. Nexata pacuenia paxamë ata itsamonae pacabejiobiaexana­
pona Dioso papijajivixaemë, bajara pijinia pacuenia xanë ata itsamonae 
nebejiobiaexanapona. Jesucristo pijajivitsi nacaexana itsamatacabi vaja­
nacabarëevetsinexa daxitacuene. Jesucristo papecayavenonaexae, pacaa­
saëmë tsavanapae Dioso panejumecovënëtsijava. Bajara pijinia xanë ata 
itsinë. Dioso pejumelivaisi jivi tatsipaebabiabixae, naneconitsia ponapo­
najë Patmosvënë tunaetota. Jesucristo pelivaisi ata jivi tatsipaebabiabi­
xae, naneconitsiaponaponajë. 10 Nexata Patmosvënë tunaetota domingota 
Espíritu Santo netsijamatabëvënëca. Nexata tapënëverena pecuaicuaijai­
java ayaijume, betrompetajume penajumetsijava, jumetaniji. 11 Pecuaicuai
jaijava nejumaitsi mapacueniaje:

—Xanë rajane baja daxitacuene pepo tataxuxuabinë. Daxitacuene 
icatsia tacopiarucaeyaexanaenënexa. Xua baja taneme, bajaraxua baja 
pelivaisi copiaya yaquinare. Xuanë ata icatsia aeconoxae taeponaename, 
bajaraxuanë ata pelivaisi yaquinaename. Bajaraxuacujinae bajarapalivaisi 
toitorobianame Dioso pejumecovën;etsivi, siete patomarabejepijivijava­
belia, Asiavënë nacuata pejinavanapaevi. Toitorobianame bajarapalivaisi 
Efeso tomarapijivijavabelia, Esmirna tomarapijivijavabelia ata, Pérgamo 
tomarapijivijavabelia ata, Tiatira tomarapijivijavabelia ata, Sardis tomara­
pijivijavabelia ata, Filadelfia tomarapijivijavabelia ata, Laodicea tomara­
pijivijavabelia ata, nejai mapacueniaje tapënëverena pecuaicuaijaijava.

12  Nexata napënëyorotajë tataenexa ponë tapënëverena nebarëcuaicuai­
jai. Nexata taenubajë siete xuabeje orota pexanaejavanë. Bajaraxuanë 
pematatuta naitayotanubena. 13  Bajaraxuanë petuatuajëta taenutajë pebi. 
Bajaraponë yabara jamatabëjumaitsinë:

—Jesús raeta, Daxitajivi Pematapijinë, jamatabëjanë.
Bajaraponë penaxatatsijava apiareca. Nacorobëcëtanuca orota pexanae­

pana. 14 Mataniojai bitso pacuenia baniojai papaëputo. Pitaxutobeje naita­
yota. Pacuenia isotocotia bacotia itsi, bajara itaxutocotia itsi. 15 Petaxubeje 
ata nivenivenabeje pacuenia banivenivena broncevënëjava pesetsijava, 
beoronanitomi. Pecuaicuaijaijava najumeta pacuenia banajumeta jonca. 
16 Pecujuanenia cobenanuca siete patuluputobeje. Pecuibuatsina pitsapa 
anijabarëneniabeje pexiujaiespada. Pacuenia matacabipijijuameto itsa aita­
vajënae, xaniavaetsia baitayota, bajarapacuenia itabaranaitayota.

17 Itsa taniji bajaraponë, betatëpaenë irataeya bocajunuajë bajarapo­
në pitabarata. Itsiata baitsi jane bajaraponë nejayarena pecujuacobeta. 
Nejumaitsi:

—Pëtsa necujunavame. Xanë rajane baja daxitacuene pepo tataxu­
xuabinë. Daxitacuene icatsia tacopiarucaeyaexanaenënexa. 18  Xanë 
rajane baja pepo tasaëtsaponaponaenë daxitamatacabijavabelianexa. 
Xanë picani tëpajë. Itsiata baitsi jane icatsia asaënë tatëpaecujinae. 
Nexata baja asaënë tsaponaponae daxitamatacabijavabelianexa. Dioso 
netocopata tacapanepaenexa tajajivi peponaeyaniva infiernojavabelia. 
Netocopatanua tananeconitsiaexanaenexa pijaneconi pexainaevi pepo­
naenexa infiernojavabelia. 19 Xua baja taneme, bajaraxua baja pelivaisi 
yaquinare. Xuanë ata icatsia aeconoxae taeponaename, bajaraxuanë ata 
pelivaisi yaquinaename. 20 Xuanë, siete patuluputobeje, tacujuanenia 
cobenanucajë, mapajamatabëcuenelivaisi xainaje. Siete rabaja pijinia 
patomarabejepijivi Dioso pejumecovënëtsivi penamatacaitorobivi tsa­
vanapae. Xuanë pijinia siete xuabeje orota pexanaejavanë pematatuta 
naitayotanubena, mapajamatabëcuenelivaisi xainaje. Siete rabaja pijinia 
patomarabejepijivi Dioso jumecovënëtavanapa, nejai Jesús, ponë taenuta­
jë, siete xuabeje orota pexanaejavanë tuatuajëta penucaenë.

Pacuenia Juan vajatuxanenë Jesús itorobatsi petoyaquinaenexa 
Efeso tomarata Dioso pejumecovënëtavanapaevi 
penamatacaitorobinëjavabelia yabara pelivaisi

2 �1 Jesús icatsia nejumaitsi:
—Efeso tomarata peecaenë, Dioso pejumecovënëtavanapaevi 

penamatacaitorobinëjavabelia, toyaquinare. Nexata daxita pijajivi yajava 
yapëtaena mapalivaisije, nejai Jesús, ponë siete patuluputobeje pecujua­
nenia cobenanuca, siete xuabeje orota pexanaejavanë pematatuta penai­
tayotanubenaejavanë tuatuajëta penucaenë.

Jesús nitoroba Efeso tomarata peecaenë, Dioso pejumecovënëtavanapae­
vi penamatacaitorobinëjavabelia, tatoyaquinaenexa mapejumaitsilivaisije: 
2 “Yapëtaniji daxita xua paexanavanapame. Yapëtanijinua ayaicuenia Dioso 
panetonacuenebijava. Yapëtanijinua ajamatabëcuenesaëya Dioso panejumecovë­
nëtavanapaejava. Yapëtanijinua panecueneataejitsibijava pibisiacuene pexanaevi. 
Yapëtanijinua nayajivitaeya panejinavanapaejava itsamonae papecayamaxëito­
jorobiyaniva. Itsamonae picani papecayamaxëitojorobinexa, pacajumai tsabiabi: 
‘Paxanë raja paapóstolevinë,’ pacajai tsabiabi. Itsiata penajumetsënëtsivicuene 
payapëtaeyabiabame panenayajiviyapëtaexae. 3 Paxamë bajayajebi pacaajama­
tabëcuenesaëmë tsavanapae Dioso panejumecovënëtavanapaejava, itsamonae 
pacabejiobiaexanabiabi ata. Ayaicuenia panacuenebame patacaitorobicuene. 
Apo payabaracueranaemë cajena. Bajarapacuenia panenacuenebavanapae­
xae, pacasivajamatabëbarëyatsi. 4 Itsiata baitsi jane caejavayo yabara pana­
neconitame xanëjavaberena. Tsipaji aeconoxae apo panejitsipaemë pacuenia 
picani bajayata copiaya panejitsipame. 5 Panenajamatabënapire icatsia pacue­
nia bajayata panejitsipame. Panajamatabëcuenepënëyorore xanëjavaberena. 
Panetonacuenebavanapare icatsia pacuenia bajayata xaniavaetsia panetona­
cuenebavanapame. Itsa baja apo panejitsipaemë tsane icatsia, nexata baja apo 
patajajivimë tsane. 6 Itsiata baitsi jane pacasivajamatabëcuenebarëyatsi patane­
jamatabëcuenejëpaexaemë mapacuene yabaraje. Pacujiruitoyamë nicolaítavi 
pibisiacuene pexanaponaejava. Bajaraxua pexanaejava xanë ata cujiruitoyanë. 
7 Itsa pamuxuvojorubename, panatojumetaema pacuenia Espíritu Santo jumaitsi 
Dioso pejumecovënëtsivijavabelia. Jumaitsi mapacueniaje: ‘Pajivi Cristo jume­
covënëtaponapona ëpetëpaejavabelianexa, bajarapajivi Dioso tocopatsianatsi 
pejonenexa Dioso pijanacuayabetsia,’ jai Espíritu Santo,” pejailivaisi toyaquinare 
Efeso tomarata peecaenë, Dioso pejumecovënëtavanapaevi penamatacaitorobi­
nëjavabelia, nejai Jesús, siete xuabeje orota pexanaejavanë tuatuajëta penucaenë.

Pacuenia Juan vajatuxanenë Jesús itorobatsi petoyaquinaenexa 
Esmirna tomarata Dioso pejumecovënëtavanapaevi 

penamatacaitorobinëjavabelia yabara pelivaisi
8  Jesús icatsia nejumaitsi:

—Esmirna tomarata peecaenë, Dioso pejumecovënëtavanapaevi pena­
matacaitorobinëjavabelia, toyaquinare daxita pijajivi yajava peyapëtae­
nexa mapalivaisije, nejai Jesús, ponë daxitacuene pepo petaxuxuabinë, 
daxitacuene icatsia pecopiarucaeyaexanaenënexa.

Bajaraponë picani tëpa. Itsiata baitsi jane icatsia asaë petëpaecuji­
nae. Nexata baja asaë tsaponaponae daxitamatacabijavabelianexa. Jesús 
nitoroba Esmirna tomarata peecaenë, Dioso pejumecovënëtavanapaevi 
penamatacaitorobinëjavabelia, tatoyaquinaenexa mapejumaitsilivaisi­
je: 9 “Yapëtaniji daxita xua paexanavanapame. Yapëtanijinua itsamo­
nae papecabejiobiaexanaponaejava. Yapëtanijinua bepanejiobivicuene. 
Itsiata baitsi jane itsamatacabi Diosojavatatsia bitso panexainaevi tsane. 
Yapëtanijinua pibisiacuenia papecabaracuaicuaijaijava judíovi, Dioso apo 
pejumecovënëtsivi. Bajarapamonae cajena saya dovathi pijajivi. 10 Pëtsa 
pacujunavame itsamonae, pacabejiobiaexanaejitsia ata. Dovathi raja peja­
matabëcueneta penaneconitsivi pejebabiabibota, pacananeconitsiaexa­
nejebiana. Bajarapacuenia pacananeconitsiaexanejebiana dovathi pape­
cajamatabëcueneëjëbinexa, papecajamatabëcueneyapëtaenexa xaniajai 
pepacuene patanejumecovënëtsijavamë. Pacabejiobiaexanaponaena diez 
pamatacabibeje. Bajarapacuenia pacaexanae ata tsane, itsiata panejume­
covënëtsianame matapania panetëpaejavabelianexa. Nexata xanë pacara­
jutsianatsi matacabi apo pevereverecaejava. 11 Itsa pamuxuvojorubename, 
panatojumetaema pacuenia Espíritu Santo jumaitsi Dioso pejumecovënë­
tsivijavabelia. Jumaitsi mapacueniaje: ‘Pajivi Cristo jumecovënëtaponapo­
na ëpetëpaejavabelianexa, bajarapajivi apo itsacueniabi tsanetsi cotocaevi 
patëpaejava,’ jai Espíritu Santo,” pejailivaisi toyaquinare Esmirna tomara­
ta peecaenë, Dioso pejumecovëtavanapaevi penamatacaitorobinëjavabe­
lia, nejai Jesús, siete xuabeje orota pexanaejavanë tuatuajëta penucaenë.

Pacuenia Juan vajatuxanenë Jesús itorobatsi petoyaquinaenexa 
Pérgamo tomarata Dioso pejumecovënëtavanapaevi 

penamatacaitorobinëjavabelia yabara pelivaisi
12  Jesús icatsia nejumaitsi:
—Pérgamo tomarata peecaenë, Dioso pejumecovënëtavanapaevi pena­

matacaitorobinëjavabelia, toyaquinare daxita pijajivi yajava peyapëtaene­
xa mapalivaisije, nejai Jesús, ponë pecuibuatsina pitsapa anijabarënenia­
beje pexiujaiespada.

Jesús nitoroba Pérgamo tomarata peecaenë, Dioso pejumecovën;eta­
vanapaevi penamatacaitorobinëjavabelia, tatoyaquinaenexa mapejumai­
tsilivaisije: 13  “Yapëtaniji daxita xua paexanavanapame. Yapëtanijinua 
dovathi pijajivi tuatuajëta panejinavanapaejava. Itsiata baitsi jane paja­
matabëcuenesaëmë tsavanapae patanejumecovënëtavanapaejavamë. 
Bajayata Antipaspijinë tajumelivaisi jivijavabelia tsipaebabiaba. Nexata 

Antipaspijinë paxamë tuatuajëta dovathi pijajivi pebeyaxuabijavatsi, 
patae atamë, itsiata apo pacopatsimë patanejumecovënëtavanapaejava­
më. Bajarapacuenia patanejumecovënëtavanapaexaemë, pacasivajama­
tabëcuenebarëyatsi. 14 Itsiata baitsi jane itsajamatabëcuenejavaxi yabara 
pananeconitame xanëjavaberena. Bajarajota Pérgamo tomarata paxa­
mëyajuvënëvi muxubijiapenetapona itsamonae pibisiacuene pexanae­
nexa. Bajayata Balaampijinëmi jivi peyamaxëitojorobabiabinëmi pona­
pona. Nexata Israelpijinë pemomoxi penaneconitsinexa Diosojavabelia, 
Balaampijinëmi itoroba Balacpijinëmi pemuxubijiapenetaponaenexa 
Israelpijinë pemomoxijavabelia. Nexata Balacpijinëmi muxubijiapeneta 
Israelpijinë pemomoxi penaponaenexa fiestajavabelia. Nexata fiestajavata 
itsamonae dajubinë itsa beyaxuaba, jumapecataeya pexanaenëanëjava­
belia ofrendacuenia perajutsiyajuvënëvi naxane Israelpijinë pemomoxi. 
Balacpijinëmi muxubijiapenetanua Israelpijinë pemomoxi pibisiacuene 
pexanaenexa pevitota. Bajara pijinia pacuenia aeconoxae paxamëyaju­
vënëvi ata exanapona. Pérgamo tomarapijivi pibisiacuene pexanaenexa, 
muxubijiapenetapona. 15 Itsamonae pijinia paxamëyajuvënëvi nicolaítavi 
petsipaebaponaelivaisi jumecovënëtavanapa. Nexata tanejumecovënë­
tsivi pibisiacuene pexanaenexa, bajarapamonae muxubijiapenetapo­
na. 16  Bajaraxuata paxamë xaniavaetsia panajamatabëcuenepënëyorore 
Diosojavabelia. Itsa jume, xanë nexata naxanitsiayo ponaenajë paxamëja­
vabereca tabarënabenexa bajarapamonae tacuibuatsina pepitsapaeespa­
data. 17 Itsa pamuxuvojorubename, panatojumetaema pacuenia Espíritu 
Santo jumaitsi Dioso pejumecovënëtsivijavabelia. Jumaitsi mapacueniaje: 
‘Pajivi Cristo jumecovënëtaponapona ëpetëpaejavabelianexa, bajara­
pajivi rajutsianajë pexaenexa manávënëjava, athëbëpijijava, pejamata­
bëcuene asaëyaexanaejavanexatsi. Rajutsianajënua penioponaeiboto. 
Bajarapaiboto pijumata bajarapajivi vënërutsianajë pejanavënë. Itsajivi 
ata apo vënëyapëtae tsanetsi. Caejivi, bajarapaiboto pepitsijivi, navënëya­
pëtaena,’ jai Espíritu Santo,” pejailivaisi toyaquinare Pérgamo tomarata 
peecaenë, Dioso pejumecovënëtavanapaevi penamatacaitorobinëjavabe­
lia, nejai Jesús, siete xuabeje orota pexanaejavanë tuatuajëta penucaenë.

Pacuenia Juan vajatuxanenë Jesús itorobatsi petoyaquinaenexa 
Tiatira tomarata Dioso pejumecovënëtavanapaevi 

penamatacaitorobinëjavabelia yabara pelivaisi
18  Jesús icatsia nejumaitsi:
—Tiatira tomarata peecaenë, Dioso pejumecovënëtavanapaevi penama­

tacaitorobinëjavabelia, toyaquinare pijajivi yajava peyapëtaenexa mapa­
livaisije, nejai Dioso pexënato, ponë pitaxutobeje naitayota. Pacuenia iso­
tocotia bacotia itsi, bajara pitaxutocotiaitsinë, ponë petaxubejenivenivena 
ata pacuenia banivenivena broncevënëjava pesetsijava, beoronanitomi.

Jesús nitoroba Tiatira tomarata peecaenë, Dioso pejumecovënëtava­
napaevi penamatacaitorobinëjavabelia, tatoyaquinaenexa mapejumai­
tsilivaisije: 19 “Yapëtaniji daxita xua paexanavanapame. Yapëtanijinua 
itsamonae ata paneasivatsavanapaejava. Yapëtanijinua patanesivanaja­
matabëcuene copatavanapaejavamë. Yapëtanijinua panetonacuenebijava 
Dioso. Yapëtanijinua paneajamatabëcuenesaë tsavanapaejava, itsamonae 
pacaitsacueniababiabi ata. Yapëtanijinua pacuenia panetonacuenebava­
napame pamatacabi ajena panejumecovënëtame. Yapëtanijinua pacuenia 
jane baja aeconoxae bitsoyo panetonacuenebavanapame. Bajarapacuenia 
paneexanavanapaexae pacasivajamatabëbarëyatsi. 20 Itsiata baitsi jane 
itsajamatabëcueneyo yabara pananeconitame xanëjavaberena. Tsipaji apo 
pacujiruitavetsimë Jezabelvënëva pibisiacuene pexanaejava. Bajarapova 
beprofetava, Diosojumelivaisi bepepaebiva, natane. Nexata patajajivimë 
bajarapova pacayajuvënëyamaxëitojorobapona baja. Bajarapova papeca­
yajuvënë yamaxëitojorobinexa jumai tsabiabi: ‘Pebijivi pijavavecua jaitsi 
ata itsava, itsiata apo itsacuene. Bajara pijinia itsi petiriavi ata. Itsanë 
jaitsi ata pamonavecua, itsiata apo itsacuene. Bajara pijinia itsi pevi ata. 
Dajubinë itsa beyaxuaba ofrendacuenia pevi perajutsinexa jumapeca­
taeya pexanaenëanëjavabelia, bajarapaviyajuvënëjava xae atatsi, itsia­
ta apo itsacuene,’ jai tsabiabi bajarapova patajajivimë papecayajuvënë 
yamaxëitojorobinexa. 21 Bajarapova picani pecopatsijava pibisiacuene 
pexanabiabijavavecua, bajayajebi evetaponaponajë. Itsiata baitsi jane apo 
jamatabëcopatsi pevitota pibisiacuene pexanabiabijava. Apo najamatabë­
cuenepënëyorotsi xanëjavaberena. 22  Bajarapova nexata avitaniaexanae­
najë camata pebobocaenexa. Nexata pamonae paxamëyajuvënëvi itsa apo 
copatsi tsane bajarapova pitorobicueniatsi pexanavanapaejava, pamata­
bëxëyo pevitota pibisiacuene exana bajarapova pitorobicueniatsi, nexata 
bajarapamonae ata bitso nabejiobitsiaexanaenajë. 23  Bajarapova pexi ata 
verebiabianajë. Nexata daxita Dioso pejumecovënëtsivi nejamatabëcuene­
yapëtaena. Nejamatabëcueneyapëtaena daxitajivi bëpënëa pejamatabëë­
thëtota, penajamatabëxainaecuene ata, tayapëtaenëcuene. Pacaejivimë 
canacujitsia xuavajëto panetonacuenebavanapame, bajara pijinia pitsi­
javavajëto pacarajutsianatsi. Xuavajëto pijinia panijaneconi paxaina­
me, bajara pijinia paneconivajëtota pacananeconitsiaexanaponaenatsi. 
24 Paxamë apo panejumecovën;etsivi, Jezabel pacaitorobi ata pibisiacuene 
picani paneexanaenexa, mapacuenia pacajumaitsitsije. Paxamë apo paju­
mecovënëtsimë dovathi pijalivaisi, palivaisi Jezabel jivi tsipaebapona. 
Bajarapalivaisita cujarubapona dovathi pijacuene pevajënaeyabelia peya­
pëtaeyaexanaponaenexa. Bajaraxuata apo pacaitorobitsi panejumecovë­
nëtsinexa pematatsënëa itsalivaisi, piayapëbejelivaisi. 25 Nexata pacaasaë­
mëre tsavanapae panejumecovënëtsijava Dioso pejumelivaisi matapania 
ëtapatsimatacabitsica javabelianexa. 26  Itsamonae ëpetëpaejavabelianexa, 

catsitecavanapaena tanesivanajamatabëcuene copatavanapaejava. 
Tajitsipaecuene ata netoexanavanapaena. Bajarapamonae itsamatacabi 
tocopatsianajë pevetsinexa daxitanacuapijivi. 27 Bajarapamonae itsamata­
cabi daxitanacuapijivi itsa evetsiana, ajumesaëya itorobabiabiana peju­
mecovënëtsinexatsi. Pacuenia xanë ata taxa netocopata daxitanacuapijivi 
taevetsinexa, bajara pijinia pacuenia bajarapamonae ata pevetsinexa 
daxitanacuapijivi, tocopatsianajë. Pacuenia atsananito pefaratsicanalito 
toxobiaxuabatsi, hierronaebota itsa conitaxuabatsi, bajara pijinia itsanetsi 
pamonae Dioso apo pejumecovënëtsivi. Tajajivi verebiabiana daxita Dioso 
apo pejumecovënëtsivi. 28  Pamonae tajajivi, rajutsianajë pexainaenexa 
papinijicotia xainajë ayaijamatabëcuenevinexa. 29 Itsa pamuxuvojorube­
name, panatojumetaema pacuenia Espíritu Santo jumaitsi Dioso pejume­
covënëtsivijavabelia,” pejailivaisi toyaquinare Tiatira tomarata peecaenë, 
Dioso pejumecovënëtavanapaevi penamatacaitorobinëjavabelia, nejai 
Jesús, siete xuabeje orota pexanaejavanë tuatuajëta penucaenë.

Pacuenia Juan vajatuxanenë Jesús itorobatsi petoyaquinaenexa 
Sardis tomarata Dioso pejumecovënëtavanapaevi 
penamatacaitorobinëjavabelia yabara pelivaisi

3 �1 Jesús icatsia nejumaitsi:
—Sardis tomarata peecaenë, Dioso pejumecovënëtavanapaevi 

penamatacaitorobinëjavabelia, toyaquinare pijajivi yajava peyapëtaenexa 
mapalivaisije, nejai Jesús, ponë xaina siete paespíritubeje, Dioso pijaespí­
ritu, ponë cobenanuca siete patuluputobeje.

Jesús nitoroba Sardis tomarata peecaenë, Dioso pejumecovënëtava­
napaevi penamatacaitorobinëjavabelia, tatoyaquinaenexa mapejumai­
tsilivaisije: “Yapëtaniji daxita xua paexanavanapame. Yapëtanijinua 
itsamonae papecasivajamatabëjumai tsabiabijava: ‘Bajarapamonae bitso 
tonacuenebavanapa Dioso pijacuene,’ papecasivajamatabëjai tsabiabi­
java. Itsiata baitsi jane xanë yapëtaniji pibisiacuene paneexanaejava. 
Yapëtanijinua bëpënëa panejamatabëcuenefaefaenaejava patanejumeco­
vënëtsijavamë. 2  Nexata namataenetsia panajamatabëcueneasaëyaexana­
re. Pajamatabëcueneitsamonae papecasivajamatabëjumai tsabiabijava: 
‘Bajarapamonae bitso tonacuenebavanapa Dioso pijacuene,’ papecasivaja­
matabëjai tsabiabijava. Itsiata baitsi jane xanë yapëtaniji pibisiacuesaëya 
exanaenamenua itsamonae ata, pamonae pijinia jamatabëcuenefaefaena­
pona tanejumecovënëtsijava. Tsipaji baja bajarapamonae imoxo pecopa­
tsi tanejumecovënëtsijavami. Xua paexanavanapame, bajaraxua picani 
paxamë pacatsitapexaniacuene. Itsiata baitsi jane bajaraxua Dioso apo 
tsitapexaniacuenetsi. 3  Panajamatabënapire palivaisi baja copiaya itsamo­
nae pacatsipaeba xanë patacacapanepaejavanexa yabara. Pacaasaëmëre 
tsavanapae bajarapalivaisi panejumecovënëtavanapaejava. Pacopabare 

	 � APOCALIPSIS 2​, ​3

El Nuevo Testamento en guahibo, 2da ed., © 2011, Wycliffe Bible Translators, Inc.



922

pibisiacuene paneexanabiabijava. Panajamatabëcuenepënëyorore 
Diosojavabelia. Namataenetsia itsa apo panajamatabëcueneasaëyaexanae­
më tsane patanejumecovënëtsijavamë, nexata jemata patsiarecajë pataca­
naneconitsiaexanaenexa. Apo payapëtaemë tsane paepatota patsijitsianë­
reca. Tsipaji paepatota apo panejamatabënajinaemë, jemata patsiarecajë. 
Pacuenia penacobetoxotsinënexa jemata bapata, paepatota apo jamata­
bënajinaetsi, bajara pijinia xanë ata itsinë tsane. 4 Paxamë Sardis toma­
rata panejinavanapaevi, itsamonae paxamëyajuvënëvi pibisiacuene apo 
exanae. Pacuenia itsi pamonae apo toaxuiratsi penaxatabijavanë, bajara 
pijinia jamatabëcueneitsi tsavanapae bajarapamonae Dioso pitabarata 
aneconijibia pejinavanapaexae. Itsamatacabi bajarapamonae xanëjavata 
jinavanapaena. Bajarapamonae itsamatacabi xanëjavata itsa jinavanapae­
na, pianeconijibixae, naxatabiana penioponaejavanë. 5 Pamonae nejume­
covënëtavanapaena ëpetëpaejavabelianexa, bajarapamonae naxatabiana 
penioponaejavanë. Bajarapamonae apo vënëiquinaenë tsane pabaxutota 
vënërubena pamonae matacabi apo pevereverecaejava pexainaevinexa. 
Biji rajane pamonae tajajivi, vënëyapëtaeyaexanaponaenajë taxajavabelia, 
taxa pijaángelevijavabelia ata. 6  Itsa pamuxuvojorubename, panatojume­
taema pacuenia Espíritu Santo jumaitsi Dioso pejumecovënëtsivijavabe­
lia,” pejailivaisi toyaquinare Sardis tomarata peecaenë, Dioso pejumeco­
vënëtavanapaevi penamatacaitorobinëjavabelia, nejai Jesús, siete xuabeje 
orota pexanaejavanë tuatuajëta penucaenë.

Pacuenia Juan vajatuxanenë Jesús itorobatsi petoyaquinaenexa 
Filadelfia tomarata Dioso pejumecovënëtavanapaevi 

penamatacaitorobinëjavabelia yabara pelivaisi
7 Jesús icatsia nejumaitsi:
—Filadelfia tomarata peecaenë, Dioso pejumecovënëtavanapaevi 

penamatacaitorobinëjavabelia, toyaquinare pijajivi yajava peyapëtaenexa 
mapalivaisije, nejai Jesús, ponë pianeconijibinë, ponë copiaevetavanapa­
tsi icatsia pepatsijavanexatsica vajanacacapanepaenexa.

Pacuenia bajayata Davidpijinë eveta Israelnacua, bajara pijinia pacue­
nia Jesús evetsiana mapanacuaje. Evetsiana athëbëtatsia ata, Dioso pija­
nacua. Nexata itsamatacabi Jesús pijajivi itorobiana daxitanacuanëjava 
jivi petsipaebanajetarubenaenexa Diosojavabelia pecapanepaelivaisinexa­
tsi. Nexata panacuanëjava Jesús pijajivi itorobiana, bajarapanacuanëjava 
pejinavanapaevi Jesús pijajivi tsipaebanajetarubenaena Diosojavabelia 
pecapanepaelivaisinexatsi. Nexata itsajivi ata apo caëjëpaetsi tsane Jesús 
pijajivi pitavetsinexa petsipaebanajetarubenaeyaniva bajarapanacuanë­
java pejinavanapaevi. Panacuanëjava pijinia Jesús pijajivi apo tocopatsi 
tsane Diosojavabelia jivi pecapanepaelivaisinexatsi petsipaebanajeta­
rubenaenexa, bajarapanacuanëjava pejinavanapaevi Jesús pijajivi apo 

tsipaebanajetarubenae tsane. Nexata itsajivi ata apo caëjëpaetsi tsane 
Jesús pijajivi pitorobinexa petsipaebanajetarubenaenexa bajarapanacua­
nëjava pejinavanapaevi. Jesús nitoroba Filadelfia tomarata peecaenë, 
Dioso pejumecovënëtavanapaevi penamatacaitorobinëjavabelia, tatoya­
quinaenexa mapejumaitsilivaisije: 8  “Yapëtaniji daxita xua paexanavana­
pame. Apo pasaëmë. Itsiata panejumecovënëtavanapame. Apo panayava­
junuaxainaemë patajajivicuenemë. Bajaraxuata pacatocopatatsi talivaisi 
jivi panetsipaebaponaenexa panevajënaeyabelia. Nexata itsajivi ata apo 
caëjëpaetsi tsane papecacopatsiaexanaenexa talivaisi jivi panetsipaebapo­
naejava. 9 Panejumetaema. Itsamonae rabaja judíovi ata, dovathi pijajivi. 
Tsipaji apo nejumecovënëtsi. Bajarapamonae jamatabëcuenenavëxania­
biaya jumai tsabiabi: ‘Paxanë raja pajudíovinë, Dioso papijajivinë,’ jai 
tsabiabi. Itsiata baitsi jane Dioso apo pijajivi. Tsipaji apo nejumecovënëtsi. 
Bajarapamonae itsamatacabi paneitabarata pematabacabëta pacatonu­
benaeyaexanaenatsi. Nexata bajarapamonae yapëtaena paxamë pata­
caasivacuene. 10 Pacaitorobatsi patanejumecovënëtsijavamë bajayajebi 
panecasaëtsavanapaenexa. Nexata baja bajarapacuenia panejumecovë­
nëtavanapame. Bajaraxuata nexata pamatacabi daxitanacuapijivi piayai­
cuene taeponaena, paxamë pacaevetsianatsi. Nexata paxamë apo pacai­
tsacueniabi tsane. 11 Naxanitsiayo rabaja ponaenajë paxamëjavabereca. 
Xaniavaetsia baja pacaasaëmëre tsavanapae patanejumecovënëtavanapae­
javamë. Nexata itsajivi ata apo pacavecuapitsi tsane xua taxa Dioso paca­
rajutsiana athëbëtatsia. 12  Pamonae nejumecovënëtavanapaena ëpetëpae­
javabelianexa, bajarapamonae taxa Dioso bepijatemplobonaesiturutonë 
taenatsi athëbëtatsia. Bajarapacuenia taxa Dioso bepijatemplobonaesitu­
rutonë taenatsi bitso piajamatabëcuenesaë tsavanapaexae tsane taneju­
mecovënëtavanapaejava. Bajarapamonae taxa Dioso athëbëtatsia yajava­
jinavanapaena daxitamatacabijavabelianexa. Nexata taxa Dioso pevënë 
yaquinarutsianajë bajarapamonaejavabelia. Yajavayaquinarutsianajë 
taxa Dioso pijatomara pevënë. Bajarapatomara, pejana Jerusaléntomara. 
Bajarapatomara athëbëvetsica patsianica, taxa Diosojavavetsica. Tavënë 
ata, pejanavënë, yaquinarutsianajë bajarapamonaejavabelia. 13  Itsa pamu­
xuvojorubename, panatojumetaema pacuenia Espíritu Santo jumaitsi 
Dioso pejumecovënëtsivijavabelia,” pejailivaisi toyaquinare Filadelfia 
tomarata peecaenë, Dioso pejumecovënëtavanapaevi penamatacaitoro­
binëjavabelia, nejai Jesús, siete xuabeje orota pexanaejavanë tuatuajëta 
penucaenë.

Pacuenia Juan vajatuxanenë Jesús itorobatsi petoyaquinaenexa 
Laodicea tomarata Dioso pejumecovënëtavanapaevi 

penamatacaitorobinëjavabelia yabara pelivaisi
14 Jesús icatsia nejumaitsi:

—Laodicea tomarata peecaenë, Dioso pejumecovënëtavanapaevi pena­
matacaitorobinëjavabelia, toyaquinare pijajivi yajava peyapëtaenexa 
mapalivaisije, nejai Jesús, ponë copiaevetavanapatsi icatsia pepatsijava­
nexatsica vajanacacapanepaenexa.

Bajaraponë pexaniajailivaisi jivi tsipaebabiaba. Pexanaenënua daxita­
cuene, xua Dioso exana mapanacuataje. Jesús nitoroba Laodicea toma­
rata peecaenë, Dioso pejumecovënëtavanapaevi penamatacaitorobinë­
javabelia, tatoyaquinaenexa mapejumaitsilivaisije: 15 “Yapëtaniji daxita 
xua paexanavanapame. Yapëtanijinua patanejumecovënëtsivi atamë, 
panejamatabëcuenevetsina bevelia patanejitsipaejavamë. Yapëtanijinua 
bevelia patanetonacuenebavanapaejavamë. Pacuenia apo tanejumecovë­
nëtsivi jamatabëcueneitsi xanëjavaberena, itsiata picani bitso apo paja­
matabëcueneitsimë. Pacuenia pijinia xaniavaetsia tanejumecovënëtsivi 
jamatabëcueneitsi xanëjavaberena, itsiata apo pajamatabëcueneitsimë. 
Pacuenia jamatabëcueneitsi pamonae apo tanejumecovënëtsivi, itsa paja­
matabëcueneitsimë tsipae, nexata xanepanaejitsipa. Itsa jume, pacue­
nia jamatabëcueneitsi pamonae xaniavaetsia tanejumecovënëtsivi, itsa 
pajamatabëcueneitsimë tsipae, nexata xanepanaejitsipa. Tsipaji rovialia 
panajamatabëcuene yapëtaejitsipame pacuenia pajamatabëcueneitsi­
më tsavanapae xanëjavaberena. 16  Nexata pacuenia mera perëbënaera 
apo cainejebi, bitso apo atajunua, bajara pajamatabëcuenitsimë xanëja­
vaberena. Bajarapitsira apo jitsipaetsi vajaapaenexa. Nexata vajaapae­
yaniva, navecuaepatajarabatsi penaxuabinexa. Bajara pijinia pacuenia 
pacanavecuaxuabianatsi. Tsipaji apo jitsipaenë pacuenia bëpënëa pane­
jamatabëcuenevetsina pajamatabëcueneitsimë tsavanapae. Baitsi apo 
jitsipaenë bevelia patanejitsipaejavamë. Bajaraxuata pacanavecuaxua­
bianatsi. 17 Paxamë pajamatabëjumaitsimë tsabiabi: ‘Xanë baja cajena 
bitso daxitacuene taxainaenë. Daxita xua nacuenebaponaponajë taxai­
naejavanexa, netocapitsapapona. Nexata itsacuenejava ata apo namata­
venonaenë,’ pajamatabëjamë tsabiabi. Itsiata baitsi jane Diosojavabelia 
apo panejamatabëcuenexanepanaexae, pepacuene apo pajamatabëcue­
nebarëyamë tsavanapae. Apo payapëtaemënua bitso bepanejiobicuene 
Dioso pitabarata. Paxamë cajena Dioso pacatane bepaneitaxutotsëcënae­
vi bitso, bepanejumasajinaevinua. 18  Bajaraxuata pacamuxujiobijitsia­
tsi. Panevecuapire bitso penamatamotsijava paricovinexamë jane baja 
Diosojavatatsia. Panevecuapirenua penioponaenaxatatsijava panenaxa­
tatsinexa, panenaperabëcaranatsinexa Dioso pitabarata paneaurajavave­
cua. Panevecuapirenua paneitaxutotsëcënaevaë panetaenexa jane baja 
xaniavaetsia. Nexata dovathi pijacuene panayajivitaename papecayama­
xëitojorobiyaniva. 19 Daxita pamonae tasivavi, muxujiobajë peyapëtae­
nexa. Naneconitsiaexanajënua pecopatsinexa apo tajitsipaecuene pexa­
naejava. Nexata asaëyata panejumecovënëre. Pacopabare pibisiacuene 

paneexanabiabijava. Panajamatabëcuenepënëyorore Diosojavabelia. 20 

Panejumetaema. Itsajivi itsa pata panijabota, nexata itsa pacajunata, 
patobaupatame pejonenexa. Bajara pijinia pacuenia xanë ata panejama­
tabëëthëto itsa panetobaupatsianame, pacatsijamatabëjonenatsi. Nexata 
pacayajavaponaponaenatsi daxitamatacabijavabelianexa. 21 Xanë baja 
cajena taxa Dioso taneitorobicuenia jumecovënëtaponaponajë ëtatëpae­
javabelianexa. Nexata baja aeconoxae yajavaecajë taxa peecaejavata, 
pijatronovënëjavata. Pamonae pijinia nejumecovënëtavanapaena ëpetë­
paejavabelianexa, bajarapamonae pijinia tocopatsianajë tayajavaecaenexa 

tronovënëjavata. 22  Itsa pamuxuvojorubename, panatojumetaema pacue­
nia Espíritu Santo jumaitsi Dioso pejumecovënëtsivijavabelia,” pejailivaisi 
toyaquinare Laodicea tomarata peecaenë, Dioso pejumecovënëtavanapae­
vi penamatacaitorobinëjavabelia, nejai Jesús, siete xuabeje orota pexa­
naejavanë tuatuajëta penucaenë.

Pacuenia Juan tane Dioso pijajivi Dioso pijanacuatatsia yabara pelivaisi

4 �1 Icatsia taniji baupa penabaupatanucaejava athëbëtatsia. Ponë baja 
copiaya jumetaniji pecuaicuaijaijava betrompetajume, bajaraponë 

icatsia pecuaicuaijaijava jumetaniji. Nejumaitsi mapacueniaje:
—Junaimina xanëjavabetsina. Catsitajëtsianatsi majotatsinaje pacue­

nia pevajënaeyabelia itsi tsaponaejitsia bajarapanacuatareca, nejai ponë 
jumetaniji pecuaicuaijaijava.

2  Nexata bajarapaepatota nayapëtaniji athëbëtatsia Espíritu Santo 
pesaë tayajavaponaponaejava. Athëbëtatsia taniji tronovënëjava. 
Bajarapatronota Dioso taeyetajë. 3  Dioso, ponë eca bajarapatronota, ita­
baracotiabatsi. Pacuenia cotiaitsi penamatamotsiibotonë, bajara itaba­
racotiaitsi. Pacuenia cotiaitsi jaspevënëiboto, pacuenia cotiaitsi corna­
linavënëiboto ata, bajaraitabaracotia itsi. Bajarapatrono matatoyorotsia 
aravalibo taenutajë. Pacuenia esmeraldavënëiboto cotiaitsi, bajaracotia 
itsanucae bajarapaaravalibo. 4 Bajarapatrono matatoyorotsia taenubajënua 
veinticuatro patronobeje. Caetronota canacujitsia ecapona ancianonëanë. 
Bajarapaancianovi naxatabena penioponaejavanë. Orota pexanaecoro­
nanë mataena. 5 Patronota eca Dioso, bajarapatronojavaverena yamaxë 
binebinejai. Najumetajunujunua. Siete xuabeje pitayotanubenaejavanë 
taenubajë bajarapatronoitabarata. Bajarapaitayotanubenaejavanë mapaja­
matabëcuenelivaisi xainaje. Siete rabaja pijinia patomarabejepijivi, Dioso 
pejumecovënëtavanapaevi, Espíritu Santo peyavenonabiabijavanexatsi. 6  

Bajarapatronoitabarata taeyetajë bemanuamene picani. Itsiata baitsi jane 
piatajajava. Pacuenia vidriojava nasaba, bajarapitsijava.

Bajarapatronojavata taenubajë cuatro ponëbeje piaitothiavi, ayainëanë. 
Trono matatoyorotsia nubena. Bajarapamonae pitabarayareca, pejuma­
reca ata, itaxutorubenaponareca. 7 Copiaya ponë, benevëthë petsobia­
në. Bajaraxuacujinae cotocaevinë, betoro. Bajaraxuacujinae acueyabinë, 
bejiviitabaranë. Bajaraxuacujinae cuatronë, pacuenia cotsala itsa punana­
jetaruca baitsi, bajaraitsi. 8  Ponëanë, cuatro ponëbeje piaitothiavi taniji, 
xainapona seis pacorofetobeje caenë canacujitsia. Bajarapamonae daxi­
tanëanëreca itaxutorubenaponareca. Bëpënëaverena ata bajarapacuenia 
itaxutorubenaponareca. Matacabijebi, meravijebi ata, apo copatanubenae 
pejumaitsanubenaejava Diosojavabelia.

Bitso nianeconijibinë. Bitso ayaijamatabëcuenenëmë. Nexata 
cacaëjëpa daxitacuene nexanaenexa. Ajena, mapamatacabitaje, 

ponaponame. Mapanacuaje nexanaevajënaeya ata, ponaponame. 
Daxitamatacabijavabelianexa ata ponaponame,

jai tsanubenae bajarapamonae Diosojavabelia.
9 Pamonae cuatro ponëbeje piaitothiavi, pexaniajamatabëcuenenua 

rajutabiaba Diosojavabelia. Bajarapamonae pexaniajamatabëcuene itsa 
rajutabiaba Diosojavabelia, jumai tsabiabi mapacueniaje:

—¡Diosomë, nenivenivenaecotia bitso pinijicuene! 
¡Ayaijamatabëcuenenëmë bitso! jai tsabiabi.

Bajarapacuenia jumai tsabiabi tronota peecaenëjavabelia, daxitamata­
cabijavabelianexa peponaponaenëjavabelia. 10 Pamonae cuatro ponëbeje 
piaitothiavi, bajarapacuenia itsa jumai tsanubenae Diosojavabelia, nexata 
pijinia bajarapaepatota pamonae veinticuatro ponëbeje ancianovi pema­
tabacabëta tonubenajunua Dioso pitabarata, daxitamatacabijavabelianexa 
peponaponaenë pitabarata. Bajarapacuenia tonubenajunua Dioso pitaba­
rata peyaiyataexae. Bajarapaancianovi Dioso pijatronojavabelia topenelia 
pijacoronanë. Bajarapaancianovi Diosojavabelia jumai tsanubenae:

11 Patajatuxanenëmë, patajaDiosonëmë. Xanepana
itsamonaejavabelia patacavajunupaebaponaejava nenivenivenaecotia 

pexainaejava. “Diosomë, bitso ayaijamatabëcuenenëmë,” 
pacajai tsaponaetsinua. Xanepananua patajumaitsaponaejava: 
“Dioso cajena bitso piasaënë,” patajaitsaponaejava. Tsipaji 
baja daxitacuene nexanaenë. Nejitsipaecuenia daxitacuene 
exaname. Mapamatacabijavaberena ata abaxë tsiteca daxitacuene 
nexanaejava nexanaecujinae. Bajarapacuenia abaxë tsiteca 
daxitacuene nexanaejava xamë nejamatabëcueneta,

jai tsanubenae ancianovi Diosojavabelia.

Pacuenia Juan athëbëtatsia cobetaeyeta Dioso 
pequionaecuyalatobaxuto pecobenaecaejava yabara pelivaisi

5 �1 Athëbëtatsia taeyetajë Dioso. Tronota eca. 
Pequionaecuyalatobaxuto cobenaeca pecujuanenia. 

Bajarapacuyalatobaxuto peboxoverena, pejumavelia ata, xaina pitane. 
Bajarapacuyalatobaxuto siete pasellotabeje upicatsanaruba. 2  Nexata 
taenutajë bitso piasaëángelnë. Bajarapaángelnë pinijijumeta jumaitsi 
mapacueniaje:

—¿Jipatsa nexata jamatabëcuenecaëjëpatsi Dioso petocopatsinexatsi 
pesaracaenexa sellovënëjavaxi, bajarapacuyalatobaxuto piupicatsanarubi­
selloxi? jai.

3  Itsiata baitsi jane ajibi pejamatabëcuenecaëjëpaejivitsi bajarapa­
cuyalatobaxuto piupicatsanarubiselloxi pesaracaenexa. Athëbëpijivi 
ata, mapanacuapijivi ataje, petëpaevimi ata, apo jamatabëcuenecaë­
jëpaetsi cajena. Nexata itsajivi ata Dioso apo tocopatsi pesaracaenexa 

bajarapacuyalatobaxuto piupicatsanarubiselloxi bëpënëa paitane rubena 
petaenexa. 4 Nexata xanë bajaraxua itsa taniji, bitso cajena nuajë. Bitso 
nuajë tsipaji baja ajibi pejamatabëcuenecaëjëpaejivitsi bajarapacuyala­
tobaxuto pequionaejava pebaxuisinaenexa pelebinexa. 5 Nexata itsanë 
ancianoviyajuvënënë nejumaitsi:

—Pëtsa baja nuame. Caenë raja jamatabëcuenecaëjëpatsi bajarapacu­
yalatobaxuto pequionaejava pebaxuisinaenexa. Bajaraponë Judápijinë 
pemomoxiyajuvënënë. Piasaënë bitso. Nexata bajaraponë yabara itsa­
monae jumai tsabiabi: “León,” jai tsabiabi. Bajaraponë nacuaevetsinëmi 
Davidpijinë pemomoxiyajuvënënë. Bajaraponë jamatabëcueneamoneyaba 
baja dovathi. Nexata bajaraponë jamatabëcuenecaëjëpatsi pesaracaenexa 
bajarapacuyalatobaxuto piupicatsanarubiselloxi, nejai ancianoviyajuvënë­
në Jesucristo yabara.

6  Nexata jane baja taenutajë Corderonë. Nuca veinticuatro ponëbe­
je ancianovi pitabarata. Nucanua trono pitabarata. Nucanua pamonae 
cuatro ponëbeje piaitothiavi pitabarata. Cordero nayapëtane pebeyaxua­
binëmitsicuene. Tsipaji cruzajavabelia pecobematabiabarutsivajënëmitsi 
ruca pecobeta. Corderonë xaina siete pamataetobeje, siete pijinia paita­
xutobeje. Xuanë, siete paitaxutobeje, mapajamatabëcuenelivaisi xainaje. 
Siete rabaja pijinia paespíritubeje, Dioso pijaespírituanë. Bajarapasiete 
paespíritubeje Dioso baja itoroba daxitanacuanëjava. 7 Nexata jane 
baja Dioso, ponë eca tronota, ponë pequionaecuyalatobaxuto cobenae­
ca pecujuanenia. Corderonë cujitabalia. Corderonë jane baja vecuapita 
bajarapacuyalatobaxuto. 8  Corderonë baja itsa pita bajarapacuyalatoba­
xuto, nexata pamonae cuatro ponëbeje piaitothiavi, Corderonë pitaba­
rata pematabacabëta tonubenajunua. Bajara pijinia pacuenia pamonae 
veinticuatro ponëbeje ancianovi, Corderonë pitabarata pematabacabëta 
tonubenajunua. Caeanciano canacujitsia saicaya xainapona pijaarpa. 
Bajarapaancianovi capona orota pexanaecopanë. Bajarapacopanë vën;eca 
petuxujuvijava. Bajarapatuxujuvijava xaina mapajamatabëcuenelivaisije. 
Dioso pijajivi pevajëtaponaejavami Diosojavabelia, Dioso tane bajarabepi­
tsituxujuvijava. 9 Nexata pamonae cuatro ponëbeje piatothiavi, pamonae 
pijinia veinticuatro ponëbeje ancianovi, daxita bajarapamonae, naxëa­
na Corderojavabelia mapapejanavajije. Penaxëanaejavata vajita jumaitsi 
Corderojavabelia mapacueniaje:

Cajamatabëcuenecaëjëpa rabaja Dioso pecatocopatsixae nepitsinexa 
mapacuyalatobaxutoje. Nexata baja cajamatabëcuenecaëjëpanua 
bajarapacuyalatobaxuto piupicatsanarubiselloxi ata 
nesaracaenexa. Bajarapacuenia cajamatabëcuenecaëjëpa baja 
tsipaji baja cabeyaxuaba pataneneconimatamotsinexamë. Nexata 
padaxitaviriajumevi atanë, padaxitanacuanëpijivi atanënua, 
nijanata baja panecomuatame Diosonexa. 10 Paneexanamenua 

baja Dioso papijajivinë itsamatacabi Dioso patanebarëevetsinexa 
daxitacuene. Paneexanamenua baja pasacerdotevinë jivi 
patatocuaicuaijaitsabiabivinexa Diosojavabelia. Paneexanamenua 
baja nacuanë pataevetsivinexa,

jai ancianovi Corderonëjavabelia penaxëanaejavata mapapejanavajije.
11 Trono matatoyorotsia nubena cuatro ponëbeje piaitothiavi. 

Nexata piaitothiavi pepënëvelia matatoyorotsia nubena ancianovi. 
Bajaraxuacujinae jane baja ancianovi matatoyorotsia nubenatsi ángelevi. 
Angelevi bitso ayaibitsaëto, millones paángelbeje nubena. Nexata bajara­
paángelevi pecuaicuaijaijava jumetaniji. 12  Angelevi ayaijumeta jumaitsi 
mapacueniaje:

Corderonë, ponë picani beyaxuabatsi, bitso ayaijamatabëcuenenë. 
Bajaraxuata Dioso tocopatsi pevetsinexa daxitacuene 
mapanacuataje. Tocopatatsinua daxitacuene pexainaenexa. 
Tocopatatsinua daxitacuene peyapëtaenexa. Tocopatatsinua 
pinijisaë pexainaenexa. Tocopatatsinua itsamonae 
pejumaitsinexatsi: “Xamë bitso ayaijamatabëcuenenëmë,” 
pejainexatsi. Tocopatatsinua pevajunupaebinexatsi 
penivenivenaecotia pexainaejava. Tocopatatsinua daxita pamonae 
jumecovënëtatsi, pexaniajamatabëcuene perajutsinexatsi 
bajaraponëjavabelia. Bajarapacuenia tocopatatsi tsipaji 
ayaijamatabëcuenenë bitso,

jai tsanubenae mapacueniaje ángelevi Jesús yabara.
13  Jumetanijinua icatsia daxita Dioso pexanaevi pecuaicuaijaijava. 

Athëbëpijivi cuaicuaijai. Mapanacuapijivi ata cuaicuaijai. Petëpaevimi ata 
cuaicuaijai. Manuamenianëpijivi ata cuaicuaijai. Nexata daxita bajarapa­
monae Diosobeje Jesúsbeje yabara jumaitsi mapacueniaje:

Diosomë, tronota neecaenë. Xamë pijinia Corderonëmë. 
Paxamëbejejavabelia pexaniajamatabëcuene pacarajutatsi. 
Paxamëbeje bitso ayaijamatabëcuene panexainaenëbeje. 
Panenivenivenaecotiabeje paxainamebeje. Nexata 
panenivenivenaecotiabeje panexainaejavabeje itsamonaejavabelia 
pacavajunupaebaponatsi. Pinijisaë bitso panexainaenëbeje. 
Bajarapajamatabëcuene panejamatabëcuenetsitecaenëbeje daxita 
matacabijavabelianexa,

jai daxita Dioso pexanaevi Diosobeje Jesúsbeje yabara.
14 Pamonae pijinia cuatro ponëbeje piaitothiavi jumaitsi tsaponae 

mapacueniaje:
—¡Bajara itsi tsane! jai bajarapamonae.
Nexata pamonae veinticuatro ponëbeje ancianovi, pematabacabëta 

tonubenajunua Dioso pitabarata. Pexaniajamatabëcuene rajutanubena 
Diosojavabelia, daxitamatacabijavabelianexa peponaponaenëjavabelia.

Siete pasellobeje yabara pelivaisi

6 �1 Corderonë taenutajë. Penamataxainaesello sarananuca. Nexata 
pamonae cuatro ponëbeje piaitothiaviyajuvënënë, caenë pecuai­

cuaijaijava ayaijumeta, jumetaniji. Pecuaicuaijaijava, beyamaxëjume 
najumeta. Nexata jumetaniji: “¡Naxanitsia!” pejaijava caballojumata 
peponaenëjavabelia.

2  Nexata bajaraxuacujinae icatsia taniji perenajava penioponaecaballota 
peyanajetarucaenë. Caballojumata peecaenë, cobenaeca bitsabi. Rajutatsi 
corona penamataxatatsinexa. Bajaraxuacujinae pona pijavajabitsaë peba­
rënabenexa. Nexata pijavajabitsaë cueneamoneyabanajetaruca pepacuene 
ëpecopiarucaeya exanaejavabelianexa.

3  Bajaraxuacujinae icatsia Corderonë sarananuca itsasello, pecotocae­
vijava. Nexata pamonae cuatro ponëbeje piaitothiaviyajuvënënë, icatsia 
itsanë: “¡Naxanitsia!” pejaijava, jumetaniji.

4 Nexata bajaraxuacujinae icatsia taniji perenajava petsobiacaballo­
ta peyanajetarucaenë. Caballojumata peecaenë, piapiaespada rajutatsi. 
Tocopatatsi pecopiarucaeyaexanaenexa mapanacuata jivi xaniavaetsia 
pejinavanapaecuenemi. Jivi jane baja namataenetsia nabeyaexanaejitsia 
daxita nacuanëjava.

5 Bajaraxuacujinae icatsia Corderonë sarananuca itsasello, acueyabija­
va. Nexata pamonae cuatro ponëbeje piaitothiaviyajuvënënë, acueyabinë 
icatsia: “¡Naxanitsia!” pejaijava, jumetaniji.

Nexata bajaraxuacujinae icatsia taniji perenajava petsaebiacaballota 
peyanajetarucaenë. Caballojumata peecaenë, cobenaeca pepesabapo­
naejava. 6  Icatsia jumetaniji pamonae cuatro ponëbeje piaitothiavijavata 
pejumaitsijava mapacueniaje: “Janibomatacabixae, caedenariota peco­
muatsinexa caëjëpa saya caekilo trigoxu. Itsa pijinia cebadaxu, caëjëpa 
saya acueyabi pakilobeje. Nexata caedenariota pecomuatsinexa aceitera, 
itsa jume, vinora, apo caëjëpae. Tsipaji bajaraparanë bitso namatamota,” 
pejaijava, jumetaniji.

7 Bajaraxuacujinae icatsia Corderonë sarananuca itsasello, cuatrojava. 
Nexata pamonae cuatro ponëbeje piaitothiavi, pecopiarucaenë jane baja: 
“¡Naxanitsia!” pejaijava, jumetaniji.

8  Nexata bajaraxuacujinae icatsia taniji perenajava pevayanaeca­
ballota peyanajetarucaenë. Caballojumata peecaenë, pevënë Jivi 
Petëpaeyaexanaponaenë. Itsanë pënaponatsi. Bajaraponë pijinia ponë 
pevënë Infiernonë. Bajaraponëbeje Dioso tocopatsianatsibeje jivi ayai­
bitsaëto pebeponaenexabeje. Pitsibitsaëtovajëto beponaenabeje, bajara­
pitsibitsaëtovajëto matatoxenetsia nacopatsiana mapanacuataje. Daxita 
mapanacuajavaje bajarapacuenia exanaponaenabeje. Bajaraponëbeje 
pejamatabëcueneta beyaexanaponaenabeje jivi vajabitsaëcuenia, 

janibocuenia ata, piavitanecuenia ata. Unupijinëanë piayainëanë pitsa­
paena. Nexata bajarapapiayainëanë jivi beponaenatsi. Bajarapacuenia itsi 
tsane mapanacuataje pamatacabi Dioso jivi nananeconitsiaexanaena pibi­
siacuene pexanaeneconi yabara.

9 Bajaraxuacujinae icatsia Corderonë sarananuca itsasello, cincojava. 
Nexata daxita pamonaemi bajayata beyejebatsi Dioso pejumelivaisi yaba­
ra, taeyejebajë pebobenaejava altarjavabëxëpanata. Bajarapamonaemi 
bajayata beyejebatsi apo pecopatsixae Dioso pejumelivaisi jivi petsipae­
baponaejava. 10 Daxita pamonaemi bajayata beyejebatsi, Diosojavabelia 
pinijijumeta jumai tsanubenae:

—Diosomë, pepo pexaniajamatabëcuenenëmë. Pacuenia najumecapane­
paeya jumaitsimë, bajarapacuenia exanabiabame. ¿Detsa pamatacabibeje 
abaxë saica nenaneconitsiaexanaenexa mapanacuata pejinavanapaevije, 
pamonae panebeyejeba? jai tsanubenae altarjavabëxëpanata pebobenaevi.

11 Nexata jane baja bajarapamonae Dioso rajutatsi penioponaenaxa­
tabijavanë. Abaxë Dioso itorobatsi bajarapamonae penacueraevetanu­
benaenexa. Tsipaji abaxë saica itsamonae Dioso pijajivi, Jesucristo ata 
petonacuenebivi, pebeyejebinexatsi. Bajaraxuata bajarapamonae abaxë 
nacueraevetsiaexanejebatsi Dioso.

12  Bajaraxuacujinae icatsia Corderonë sarananuca itsasello, seisjava. 
Nexata icatsia taniji bitso ira penajëabijava. Matacabipijijuameto bitso 
itaxutotsaebia. Pacuenia meravi bitso itsa aitaquiri, bitso batsaebia, 
bajara itaxutoitsi. Meravipijijuameto pijinia bitso itaxutotsobia. Pacuenia 
pijana batsobia, bajara itaxutoitsi. 13  Nexata tulupu irabetsica othopaica. 
Pacuenia naejavacuai baothopaica, naejava itsa najëaba pinijijovibota, 
bajarapacuenia othopaica tulupu. 14 Pacuenia cuyalato baquiona, baja­
rapacuenia quiona daxita itaboxomi. Ajibi baja nexata itaboxo. Daxita 
petsutonëmi, petunaetonëmi ata, najëaba. 15 Nexata daxita mapanacua­
nëjavaje jivi pevetsivi, namatayaba ibovajuanëjava. Namatayaba ibotoxa­
netonë tuatuajëjava ata. Daxita ayaijamatabëcuenenëanë, bitso riconëanë 
ata, namatayaba. Vajabitsaë penamatacaitorobinëanë ata, piasaënëanë 
ata, namatayaba. Dajubicuenia pecanajetsivitsi ata itsamonaejavabelia 
amoneya petonacuenebavanapaenexa, namatayaba. Apo pecanajetsivitsi 
ata itsamonaejavabelia amoneya petonacuenebavanapaenexa, namataya­
ba. Bajarapacuenia daxita namatayaba. 16  Nexata penamatayabivi jumai­
tsi ibotsutonëjavabelia, ibotoxanetonëjavabelia ata:

—Panetsimataothopare. Dioso, ponë eca tronota, bajaraponëvecua pane­
matayatsianame. Pinijicuenia raeta panenaneconitsiaexanaena Corderonë. 
Bajaraxuavecua panematayatsianame, jai picani pamonae penamatayabivi.

17 Tocopiapatatsi jane baja pinijicuenia Dioso penaneconitsiaexanaema­
tacabitsi. Itsajivi ata cajena apo caëjëpaetsi pevecuapanepaenexa Dioso 
penaneconitsiaexanaecuenetsi.

Pacuenia Juan tane athëbëtatsia pacuenia itsamatacabi 
itapaitanerubijitsiatsi Israel nacuapijivi Dioso pijajivixae yabara pelivaisi

7 �1 Icatsia taniji cuatro ponëbeje ángelevi. Bajarapaángelevi nacua 
matatoyorotsia nubena. Caenë canacujitsia ángelevi caranatanube­

na jovibo. Irajava jovibo peponaeyaniva, caranatanubena. Manuamene 
atavecua caranatanubena. Caenae ata naejava penajëabiyaniva jovibota, 
caranatanubena ángelevi. 2  Tanijinua icatsia itsaángelnë penajetarucaenë 
orientejavavetsina. Bajarapaángelnë caponapona piasaënë Dioso pijasello. 
Bajarapasellota Dioso pijajivi pitapaitanerubaponaenexa. Bajarapaángelnë 
vavajai ayaijumeta cuatro paángelnëbejejavabelia. Pamonae cuatro ponë­
beje, ángelevi, Dioso tocopatatsi pebijianaenexa ira, manuamene ata. 
Nexata orientejavavetsina paángelnë najetaruca, cuatro paángelnëbejeja­
vabelia jumaitsi mapacueniaje:

3  —Dioso pijajivi yajava peitsacueneyaniva, pëtsa abaxë pabijianame 
ira, naejavanë ata, manuamene ata. Matapania baja Dioso pijajivi Dioso 
pijasellota vaxaitsi itapaitanerubianatsi, bajara jane pabijianaename, jai 
ángelnë orientejavavetsina penajetarucaenë.

4 Bajaraxuacujinae jumetaniji jivi ayaibitsaëtoxaneto Dioso pijasello­
ta pitapaitanerubijavatsi. Ciento cuarenta y cuatro mil pina pajivibeje 
itapaitanerubatsi Dioso pijasellota. Pamonae itapaitanerubatsi Dioso 
pijasellota, daxita bajarapamonae Israelpijinëmi pexi doce ponëmi­
beje pemomoxiyajuvënëvi. 5  Nexata Dioso pijasellota itapaitaneru­
batsi doce mil pajivibeje, Judápijinëmi pemomoxiyajuvënëvi. Doce 
mil pijinia pajivibeje, Rubénpijinëmi pemomoxiyajuvënëvi. Doce mil 
pijinia pajivibeje, Gadpijinëmi pemomoxiyajuvënëvi. 6  Doce mil piji­
nia pajivibeje, Aserpijinëmi pemomoxiyajuvënëvi. Doce mil pijinia 
pajivibeje, Neftalípijinëmi pemomoxiyajuvënëvi. Doce mil pijinia 
pajivibeje, Manaséspijinëmi pemomoxiyajuvënëvi. 7 Doce mil piji­
nia pajivibeje, Simeónpijinëmi pemomoxiyajuvënëvi. Doce mil pijinia 
pajivibeje, Levípijinëmi pemomoxiyajuvënëvi. Doce mil pijinia paji­
vibeje, Isacarpijinëmi pemomoxiyajuvënëvi. 8  Doce mil pijinia pajivi­
beje, Zabulónpijinëmi pemomoxiyajuvënëvi. Doce mil pijinia pajivi­
beje, Josépijinëmi pemomoxiyajuvënëvi. Doce mil pijinia pajivibeje, 
Benjamínpijinëmi pemomoxiyajuvënëvi. Nexata bajarapacuenia caejavata 
Dioso pijasellota itapaitanerubatsi ciento cuarenta y cuatro mil pajivibeje, 
Israelpijinëmi pexi doce ponëmibeje pemomoxiyajuvënëvi.

Pacuenia Juan athëbëtatsia tane jivi ayaibitsaëtoxanetonë, 
penioponaejavanë penaxatabivi, yabara pelivaisi

9 Icatsia taniji jivi ayaibitsaëtoxanetonë. Bajarapamonae daxitanacua­
nëpijiviyajuvënëvi, daxitaviriajumeviyajuvënëvi. Bajarapamonae nubena 

Dioso peecaetrono pitabarata, Corderonë ata pitabarata. Jivi cajena 
ayaibitsaëtoxanetonë bitso. Itsajivi ata cajena apo caëjëpaetsi penamataë­
jëtsicapanepaenexa bajarapajivibitsaëtoxanetonë. Daxita bajarapamonae 
ëpenioponaejavanë penaxatabivi. Cobenanubena benaxarebobaxutonë. 
10 Daxita bajarapajivibitsaëtoxanetonë vavajai tsanubenae ayaijumeta. 
Jumaitsi tsanubenae mapacueniaje:

VajaDioso, ponë Corderonë yajavaeca tronota, bajaraponë 
nacacapanepa pibisiacuene vajaexanaeneconimivecua. 
Bajarapacuenia nacacapanepa Corderonë pejamatabëcueneta,

jai tsanubenae bajarapajivibitsaëtoxanetonë.
11 Trono matatoyorotsia nubena cuatro ponëbeje piaitothiavi. 

Nexata piaitothiavi pepënëvelia matatoyorotsia nubena ancianovi. 
Bajaraxuacujinae jane baja ancianovi matatoyorotsia nubenatsi ángelevi. 
Daxita ángelevi ira taenubenaeya bobena irata Dioso peecaetrono pitaba­
rata. Bobenaeya pexaniajamatabëcuene rajutanubena Diosojavabelia. 12  B
ajarapaángelevi ira taenubenaeya jumai tsanubenae mapacueniaje:

¡Bajara itsi tsane! PatajaDiosomë, pexaniajamatabëcuene 
pacarajutabiabianatsi daxitamatacabijavabelianexa. 
Nenivenivenaecotia nexainaejava, daxitacuene 
neyapëtaenëcuene ata, pacavajunupaebaponaenatsi 
daxitajivijavabelia. Daxitajivi casivajamatabëcuenebarëya 
tsabiabi tsane itsa yavenonabiabianame bajarapamonae. 
Daxitajivi cayaiyataeyabiabiana. Bitso cajena niasaënë 
daxitamatacabijavabelianexa. Cajamatabëcuenecaëjëpa 
nexanaenexa daxitacuene ata daxitamatacabijavabelianexa. Bajara 
itsi tsane,

jai tsanubenae irataeya daxita bajarapaángelevi Diosojavabelia.
13  Nexata itsanë ancianonë nejumaitsi:
—¿Detsa mapamonae penioponaejava penaxatabivije? ¿Detsa verena 

pata bajarapamonae? nejai ancianonë.
14 Xanë nexata jumaitsinë:
—Xamë raeta jane yapëtaneme, janë ancianonëjavabelia.
Nexata ancianonë nejumaitsi:
—Mara pamonaeje nacua pecopiarucaevajënaeya, piayaijunavixaneto 

pecanicabanubenaevimije. Corderonë pesivatëpaexaetsi, bajarapamo­
nae pibisiacuene pexanaeneconimi vecuaajibiaexanatsi baja. Bajaraxuata 
penioponaejavanë naxataba. 15  Bajaraxuata baja bajarapamonae nubena 
Dioso peecaetrono pitabarata. Copatsinejeva Dioso petonacuenebijava, 
tonacuenebavanapa Dioso pijatemplobota. Dioso, ponë eca tronota, baja­
raponë evetsianatsi peyajavajinavanapaexae. 16  Bajarapamonae baja apo 
namatavenonae tsane pexaejava. Apo namatavenonae tsane mera ata. 
Icotia ata apo tsajavi tsanetsi. Icotia piatajujava ata apo jamatabëitonotsi 

tsanetsi. 17 Bajara itsane tsipaji Corderonë, ponë nuca trono pitabarata, 
evetsianatsi bajarapamonae. Evetsianatsi xaniavaetsia. Pacuenia pijaove­
ja pevetsinë xaniavaetsia baeveta pijaoveja, bajarapacuenia evetsianatsi. 
Bajaraponë matacaponabiabianatsi itsabelia rubena iravetsina pepitsa­
parubenaemeranë, jivi piaitavayaexanaemeranëjavabelia. Daxita bajara­
pamonae Dioso pijanacuatatsia jamatabëcuenebarëya tsavanapae tsane. 
Tsipaji ajibi tsane peyabaranuejavanexa, nejai ancianonë mapacueniaje.

Sietejava sello yabara pelivaisi

8 �1 Icatsia Corderonë sarananuca cuyalatobaxuto piupicatsatarutsisello, 
sietejava. Nexata jane baja athëbëtatsia ajumejibi. Bajayaepatovajëto 

ajumejibi. 2  Bajaraxuacujinae icatsia taniji siete ponëbeje ángelevi. Dioso 
pitabarata nubena. Nexata bajarapaángelevi rajutatsi siete patrompeta­
beje. 3  Icatsia xuacujinae itsanë ángelnë najetaruca. Cobenanajetaruca 
orota pexanaevaxi. Bajarapavaxita pecaponaenexa pitatsajaviitaire. 
Nexata nucojopa altarvënëjava pitabarata. Nexata jane baja rajutatsi 
ayaijava petuxujuvijava. Nexata bajarapatuxujuvijava Dioso tane daxita 
Dioso pijajivi pevajëtaponaejumemi Diosojavabelia bepematajërëabijava. 
Nexata bajarapatuxujuvijava ángelnë buata altarjumata. Bajarapaaltar, 
orota pexanaealtar, nuca Dioso peecaetrono pitabarata. 4 Nexata jane baja 
bajarapatuxujuvijavami ángelnë tajuita. Nexata petsëxë athëbëabetsia 
junaya. Patsëxë athëbëabetsia junaya altarjavavetsia, ángelenë pecobeja­
vavetsia junaya Diosojavabetsia. Bajarapatsëxë yajavajunaya Dioso pijajivi 
pevajëtaponaejumemi Diosojavabelia. 5 Bajaraxuacujinae ángelnë altar­
jumavecua nota pitatsajaviitaire. Bajarapaitatsajaviitaire vënëta pijavaxi. 
Bajaraxuacujinae ángelnë bajarapaitatsajaviitaire bajarapavaxi ënëtuatua­
jëvecua othotajarabareca irabereca. Nexata yamaxë iratareca najumeta. 
Yamaxë binebinejai iratareca. Iranë jane baja ayaicuenia najëaba.

Siete patrompetabeje yabara pelivaisi
6  Siete paángelbeje canaveretanubena pijatrompetanë piobinexa.

7 Nexata jane baja penamataxainaeángelnë oba pijatrompeta. Nexata 
bitso pecainejebimatarejetonë othopareca irabereca. Bajara pacainejebi­
matarejetonë matajërëaba isoto. Matajërëabanua pijana yajava. Nexata 
jane baja ira tajuepona daxita nacuanëjava. Panacuanëjava ira tajuepo­
na, pairavajëto tajuepona matatoxenetsia itsiata yajuvënënacopatapona. 
Daxitaira apo veriajavaponae. Nexata panacuanëjava ira tajuepona, daxi­
ta naejavanëmi, pejuvijavanëmi ata, yajavatajuepona.

8  Bajaraxuacujinae icatsia pecotocaeviángelnë oba pijatrompeta. Taniji 
bepinijitsutoxaneto petajueyecaejava. Bajaraxua jopareca manuamenia­
reca. Manuamenemi nexata pijana. Pamenevajëto ëpijanamene tsarucae, 
bajarapamenevajëto matatoxenetsia itsiata pijananejeva yajuvënënaco­
pata. 9 Pamanuamene ëpijanamene tsarucae, bajara pamanuamenepiji­
dujuaimi tëpa baja. Pamanuamene pijinia pijananejeva nacopata, bajara 
pamanuamenepijidujuai apo tëpae. Pamanuamene ëpijanamene tsaru­
cae, bajarapamanuameneta perubenaebarcoxanetonëmi ata napeneta. 
Pamanuamene pijinia pijananejeva nacopata, bajarapamanuameneta 
perubenaebarcoxanetonë apo napenetsi.

10 Bajaraxuacujinae icatsia acueyabiángelnë oba pijatrompeta. Nexata 
pinijituluputoxaneto jopareca irabereca. Bajarapatuluputoxaneto tajueru­
caponareca. Pacuenia bepinijiisotocotiaxaneto bacotia itsi, bajaracotia itsi 
tsarunaereca. Panacuata jopa bajarapatuluputo, bajarapanacuata daxita 
perubenaemenianëmi, bijiana baja. Iravetsina mera pepitsaparubenae­
javanëmi ata, bijiana baja. Nexata baja abeje daxita bajarapameranëmi. 
Panacuata apo jopae bajarapatuluputo, bajarapanacuata perubenaemenia­
në, apo bijianae. Nexata xanepana daxita bajarapameranë. Mera iravetsi­
na pepitsaparubenaejavanëjava ata, xanepanarubena. 11 Bajarapatuluputo 
pevënë Ajenjo. Pamerajavareca jopareca bajarapatuluputo, bajarapamera 
atsaxa baja. Jivi ayaibitsaëtoxanetonë tëpa penatsiapaexae bajarapamera.

12  Bajaraxuacujinae icatsia cuatroángelnë oba pijatrompeta. Nexata 
jane baja itaxutobijiana matacabipijijuameto. Itaxutobijiana meravipiji­
juameto ata. Itaxutobijiana tuluputonë ata. Nexata matacabipijijuameto 
bijiaya naitayota. Meravipijijuameto ata bijiaya naitayota.

13  Bajaraxuacujinae icatsia taniji itsanë ángelnë pepunanajetarucaenë. 
Pepunanajetarucaenë ángelnë jumai tsanajetarucae ayaijumeta:

—¡Toabejetsi baja tsaponae tsane mapanacuapijivije itsa obiana trom­
peta acueyabi paángelnëbeje penacopabivi! jai tsanajetarucae ángelnë 
pepunanajetarucaenë.

9 �1 Bajaraxuacujinae icatsia cincoángelnë oba pijatrompeta. Nexata 
taniji athëbëvereca ángelnë perunaejavareca irabereca. Nexata 

bajarapaángelnë Dioso rajutatsi llave, iravetsina pepitsapaemëthëxa­
neto pijallave. 2  Nexata jane baja bajarapallaveta ángelnë mëthëxa­
neto vëpacasarana. Angelnë jane baja vëpata mëthëxaneto. Nexata 

bajarapamëthëxanetojavatsina pitsapaina ëtsëxëxaneto. Pitsitsëxëxaneto 
bapitsapa pinijipabixaneto itsa tajuita, bajarapitsitsëxëxaneto pitsapaina 
bajarapamëthëxanetojavatsina. Nexata bajarapatsëxëta matacabipijijua­
metomi itaxutoaitaquiriayaexana. Itaboxo ata aitaquiriayaexana. 3  Baja
rapatsëxëjavaverena pitsapa bosese. Bajarapabosese daxitanacuanëjava 
punanajetarubena. Bajarapabosese caëjëpaeyaexanatsi jivi pecacuatsi­
nexa pebosotota. Pacuenia aqueto cacuata pebosotota, bajarapacuenia 
jivi pecacuataponaenexa. 4 Bajarapabosese apo itorobitsi pebijianaenexa 
itsacuenejava ata xua pejuvijava. Nexata bajarapabosese apo bijianaponae 
pona. Apo bijianaponae naejavanë ata. Tsipaji itorobatsi pecacuatsinexa 
saya ëjivi. Nexata pamonae Dioso pijasellota apo itapaitanerutsitsi, baja­
rapamonae pecacuatsinexa. 5 Itsiata baitsi jane apo tocopatsitsi caecuenia 
pebeyaxuabaponaenexa. Tocopatatsi saya jivi itsa cacuata, penavixae­
taeyaexanaenexa cinco pajuametobeje. Nexata bajarapabosese jivi itsa 
cacuatsianatsi, bitso jivi navixaetaena. Pavixaevajëto aqueto itsa cacuata, 
baatane, bajarapavixaevajëto jivi navixaetaena. 6  Nexata pamonae cacua­
tsianatsi bajarapabosese, jitsipaena picani petëpaenexa bajayajebi penavi­
xaetaeyaniva. Itsiata baitsi jane bajarapamonae Dioso abaxë apo tocopatsi 
tsane petëpaenexa. Penabeyaxuabinexa ata, Dioso apo tocopatsi tsane.

7 Bajarapabosese ajumabocotaja. Pacuenia vajabitsaë itsa nabejitsia, pija­
caballo bajumaxataba hierropananë pijavajabitsaë petojorojoronaeyaniva­
tsi, bajara itsanubenae bajarapabosese. Beorota pexanaecoronanë nama­
taxatabanubena. Pacuenia pebi itabaraitsi, bajaraitabaraitsi. 8  Pematana 
xaina. Pacuenia petiriva matanaitsi, bajara matanaitsi. Pevonotonë pijinia 
benevëthëvonotonë. 9 Bajarapamonae pejumabocotonë yajavanaexana baja 
cajena behierrojumabocotonë pejorojoronaeyanivatsi itsajivi ata. Pecorofe 
najumeta. Pacuenia vajabitsaë penabenexa itsa pona pijavajabitsaëjava­
belia, caballo itsa roboboca carrozavënëmonë banajumeta, bajarapacue­
nia najumeta bosese pecorofe. 10 Bajarapabosese pebosotonëcopiata xaina 
peetonë jivi pecacuatsinexa. Pacuenia aqueto pebosotocopiata xaina peeto, 
bajnia benevëthëvonotara itsi. Tocopatatsi peetota pecacuatsinexa jivi, jivi 
penavixaetaenexa cinco pajuametobeje. 11 Bosese cajena xaina ángelnë pito­
robinënexatsi, pinijimëthëxaneto pevetsinë. Bajarapaángelnë hebreojumeta 
pevënë Abadón. Griegojumeta pijinia Apolión, “Peverebiabinë,” pejaijume.

12  Bajarapapiayaicuene penamataxainaejava. Itsiata baitsi jane abaxë 
saica anijajavabeje.

13  Bajaraxuacujinae icatsia seisángelnë oba pijatrompeta. Paaltar nuca 
Dioso pitabarata, bajarapaaltarjavaverena penajumetsijava, ayaijume, 
jumetaniji. Bajarapaaltar orota pexanaealtar. Bajarapaaltar cuatro pama­
taetobeje xaina. Caeupi canacujitsia mataerucapona. Bajarapamataetonë 
tuatuajëta jumepitsapa. 14 Bajarapaaltarjavaverena jumaitsi seisángelnë 
trompeta pexainaenëjavabelia mapacueniaje:

—Isicare cuatro ponëbeje ángelevi, pamonae cëbejebatsi pinijimeneja­
vata, Eufratesvënë menejavata, jai bajarapaaltarjavaverena.

15 Nexata jane baja pecëbejebiángelevimitsi isicatsi. Isicatsi bajarapa­
ángelevi pebenexa jivi. Bajarapaángelevi jivi ayaibitsaëtonë beponaejitsia 
daxitanacuanëjava. Bajara saya cajena ëxuanexa, paángelevi Dioso jama­
tabëcueta pexainaenëjavabelia mapacueniaje:

—Isicare cuatro ponëbeje ángelevi, pamonae eneevetanubena Dioso 
pitorobinexatsi jivi pebeponaenexa paepatota tocaëjëtatsi. 16  Nexata ica­
tsia jumetaniji bajarapaángelevi pijajivi, vajabitsaëvi, pitorobijava pepo­
naenexa caballota. Doscientos millones ponëbeje vajabitsaëvi pona jivi 
pebeponaenexa daxitanacuanëjava.

17 Bemajitsinaebota taniji bajarapamonae caballota peponaejava. 
Vajabitsaëvi namëpabëxataba hierropananë pejorojoronaeyanivatsi 
pijavajabitsaë. Vajabitsaëvi penamëpabëxatabijavanë itabëta acueyabi 
paviriabejejavata. Itabëta mapaviriabejejavataje. Itabëta petsobiajavata. 
Itabëta perajenaejavata. Itabëta pevayanaejavata. Bajarapaviriabejejavata 
itabëta. Pacuenia nevëthëmatabocoto itsi, bajaramataboco itsi bajarapa­
caballuanë. Pecuibovojotonëjavavetsina pitsapa pitarunutsicotia, ëtsëxë 
yajava, azufre ata yajava. 18  Xuanë caballuanë pecuibovojotonëjavavetsi­
na pitsapa, bajaraxuanë jivi ayaibitsaëtoxanetonë yatëpapona daxitana­
cuanëjava. Pabitsaëtovajëto tëpa, bajarapabitsaëtovajëto matatoxenetsia 
nacopata mapanacuataje. 19 Bajarapacaballuanë caëjëpatsi jivi pebeponae­
nexa pecuibovojotonëta, pebosotonëta ata. Bajarapacaballuanë peboso­
tonëupianë bejomomatabocotonë. Pacuenia jomo pematabocotota caë­
jëpatsi jivi pesininexa pebeyaxuabinexa, bajara itsi bajarapacaballuanë 
pebosotonëupianë.

20 Itsiata baitsi jane pamonae peyajuvënëtëpaevi, pamonae penacopabi­
vi, bajarapamonae tsiteca pibisiacuene exanavanapa. Apo copatsi dova­
thivijavabelia penavajëcabiabijava. Apo copatsinua pecobeta jumapeca­
taeya pexanaenëanëjavabelia ata penavajëcabiabijava. Bajaraxuanë saya 
pexanaenëanë oronanitonëta, platananitonëta ata, broncejavanëta ata, 
ibotonëta ata, naejavanëta ata. Nexata bajaraxuanë apo caëjëpaetsi petae­
nexa. Apo caëjëpaetsi pejumetaenexa ata. Apo caëjëpaetsi peponaenexa 
ata. 21 Pamonae peyajuvënëtëpaevi, pamonae penacopabivi, bajarapamo­
nae apo copatsi jivi pebejava. Apo copatsi penajorobijava ata. Apo copatsi 
pevitota pibisiacuene pexanaejava ata. Apo copatsi penacobetoxotsijava 
ata.

Pacuenia Juan tane ángelenë pecobenanucaejava 
cuyalatobaxutoyo yabara pelivaisi

10 �1 Icatsia taniji itsaángelnë athëbëvetsica perunaejava­
tsica. Runaica mapanacuayabetsicaje. Bajarapaángelnë 

bitso piasaëángelnë. Itarërëbo tuatuajëta najetaruca. 
Natsimatatsënërutanajetaruca aravalibo. Itabaranaitayotanajetaruca. 
Pacuenia matacabipijijuameto baitayota, bajarapacuenia itabaranaita­
yotanajetaruca. Petopabeje pijinia pacuenia isotocotia tsobia, bajara­
pacuenia cotiatsobia. 2  Cuyalatobaxutoyo baxupatanuca. Pecujuanenia 
pataxu nataxunutanuca manuameneboxovereca. Petsavenonenia pijinia 
pataxu nataxunutanuca irajumavereca. 3  Nexata vavajai tsaxuabi ayai­
jumeta. Pacuenia nevëthë itsa fiaba ayaijume, bajarapacuenia ayaijume. 
Pevavajaicujinae siete payamaxëbeje najumeta athëbëtatsia. 4 Yamaxë 
penajumetsicujinae, yaquinaejitsianë picani pajamatabëcuene yabara 
yamaxë penajumetsijava neyapëtaeyaexana. Itacarajeta athëbëvetsica 
tanejumaitsijava, jumetaniji. Nejumaitsi athëbëvetsica mapacueniaje:

—Muetsia saya xainare pajamatabëcuene yabara yamaxë penaju­
metsijava, cayapëtaeyaexana. Pëtsa yaquiname bajarapalivaisi, nejai 
athëbëvetsica.

5 Bajaraxuacujinae ángelnë, ponë nataxunutanuca manuameneboxove­
reca, irajumavereca ata, bajaraponë nacobeyotanuca athëbëabetsia pecu­
juanenia pacobe. 6  Bajarapaángelnë nacobeyotsiaya jumai tsanucae:

—Dioso, daxitamatacabijavabelianexa peponaponaenë, caecuenia exa­
na mapanacuaje, itaboxo yajava. Nexata caecuenia yajavaexana mapa­
nacuapijicueneje, itaboxopijicuene ata yajava. Caecuenia yajavaexana 
manuamene ata, manuamenepijicuene ata yajava. Bajaraponë pitabarata 
najumecapanepaeya cajumaitsijitsiatsi mapacueniaje. Copiapatsijitsia 
rabaja pacuenia Dioso tajëvelia najamatabëxaina pexanaenexa. 7 Itsa 
rabaja paepatota siete ángelnë obiana pijatrompeta, bajarapaepatota 
Dioso jane baja taxuxuabiana pexanaejava pacuenia baja cajena tajëvelia 
Dioso najamatabëxaina pexanaponaenexa jivijavabelia. Muetsia pexai­
nabuatsilivaisimi itajëtsiana. Copiapatsiana jane baja pacuenia bajayata 
Dioso tajëvelia najumecapanepaeya jumaitsi profetavimijavabelia, jai tsa­
nucae nacobeyotsiaya ángelnë.

8  Copiaya pajume jumetaniji athëbëvetsica tanejumaitsijava, bajarapaju­
me icatsia jumetaniji. Nejumaitsi icatsia athëbëvetsica mapacueniaje:

—Ponë ángelnë nataxunutanuca manuameneboxovereca, irajumavere­
ca ata, bajarapaángelnë cujiremelia. Vecuapire pacuyalatobaxutoyo baja­
rapaángelnë baxupatanuca, nejai athëbëvetsica.

9 Nexata cujiliajë ángelnë. Vajëtajë nexata tanerajutsinexa bajarapacu­
yalatobaxutoyo. Bajarapaángelnë nejumaitsi mapacueniaje:

—Ãjã, pire baja. Xaema necuiboxaicaenexa. Pacuenia jabëra xaica, 
bajara itsi mapacuyalatobaxutoyoje. Itsiata baitsi jane necotsorotuabereca 
atsaxa tsane, nejai ángelnë.

10 Nexata baja ángelnë bajarapacuyalatobaxutoyo vecuapitajë. Xaniji 
jane baja. Nexata jane baja cuiboxaicajë. Pacuenia jabëra xaica, bajara 

itsi. Itsiata baitsi jane taquijonicujinae tacotsorotuabereca atsaxa. 
11 Nexata icatsia ángelnë nejumaitsi:

—Tsipaebare pacuenia Dioso sivanajamatabëxaina daxitanacuanëpijivi. 
Tsipaebare pacuenia Dioso sivanajamatabëxaina daxitaviriajumevi ata. 
Tsipaebare pacuenia Dioso sivanajamatabëxaina caenacua canacujitsia 
pevetsinëanë ata, nejai ángelnë.

Pacuenia itsamatacabi anijanëbeje jivi tsipaebaponaenabeje 
palivaisi Dioso yapëtaeyaexanaenatsibeje yabara pelivaisi

11 �1 Icatsia taniji ángelnë. Nerajuta piapianaebo. Nejumaitsi 
mapacueniaje:

—Nonotapunare. Caponare mapanaeboje necaëjëbinexa Dioso pijatem­
plobo, necaëjëbinexa altarvënëjava ata. Namataëjëtsianamenua pajivibe­
je bajarapatemplobota navajëca Diosojavabelia. 2  Itsiata pëtsa caëjëtame 
templobopanabo. Tsipaji bajarapapanabo tocopata baja Dioso apo peju­
mecovënëtsivinexa, pamonae saicayanacuaverena pepatsivi pejinavana­
paenexa. Bajarapamonae jinavanapaena Jerusalén tomarata cuarenta y 
dos pajuametobeje. Saicayanacuaverena pepatsivi, apo yaiyatae tsane 
judíovi pijatomara. 3-4 Bajayata profetanëmi peyaquinaebaxutota, compa­
racióncuenia tajëvelia jumaitsi mapacueniaje: “Anijanaebeje, olivonaebe­
je, anijajavabeje pijinia pitayotanucaejavabeje, nubenaena mapanacuapiji­
vi pijatuxanenë Dioso pitabarata,” jai. Bajarapacuenia comparacióncuenia 
tajëvelia itsa jumaitsi, tajëvelia vajunupaeba anijanëbeje jivi petsipae­
banajetarucaejavanexabeje palivaisi Dioso yapëtaeyaexanaenatsibeje. 
Nexata anijanëbeje Dioso itorobiana jivi petsipaebanajetarucaenexabeje 
palivaisi Dioso yapëtaeyaexanaenatsibeje. Palivaisi bajaraponëbeje Dioso 
yapëtaeyaexanaenatsibeje, bajarapalivaisi mil doscientos sesenta pamata­
cabibeje jivi tsipaebanajetarucaenabeje. Naxatatsianabeje piayopapaëbë­
rëjava. Bajarapacuenia naxatatsianabeje bitso pesivajamatabëcuenebëjai­
xaebeje tsane pamonae apo peyaiyataevi Jerusaléntomara, nejai ángelnë.

5 Itsajivi itsa jamatabëitsacueniabianatsibeje, bajaraponëbeje nayajivi­
tajuitsianabeje pecuibovojotovetsina pepitsapaecotiata, pitarunutsicotia­
ta. 6 Bajaraponebanajetarucaenabeje. Naxatatsianabeje piayopapaëbërë­
java. Bajëbeje caëjëpaenatsibeje pitavetsinexabeje ema pejopaeyaniva. 
Pamatacabibeje jivi tsipaebanajetarucaenabeje palivaisi Dioso yapëtae­
yaexanaenatsibeje, bajarapamatacabibeje abaxë ema apo jopaeyaexa­
naebeje tsane. Caëjëpaenatsibejenua mera ata pijanara pexanaenexabe­
je. Caëjëpaenatsibejenua daxitaviria piayaicuene pecapitsapaenexabeje 
pamatacabita jitsipaenabeje. 7 Bajaraponëbeje itsa veretsianabeje palivaisi 
Dioso yapëtaeyaexanaenatsibeje jivi petsipaebanajetarucaejavabeje, bitso 
piayainë pitsapaenina pinijimëthëxanetojavatsina. Bitso piayainë pitsapae­
nina pebenexatsibeje bajaraponëbeje. Nexata amoneyabianatsibeje. Nexata 

baja beyaxuabianatsibeje. 8  Nexata petëpaenëbeje bocaenabeje Jerusalén 
tomaraxaneto callejavata. Bajarapatomarata bajayatami vajatuxanenë ata 
cobematabiabarutatsi cruzajavabelia. Bajarapatomara yabara jivi itsaja­
vata: “Sodomatomara raja,” jai tsabiabi. Itsajavata: “Egiptotomara raja,” 
jai tsabiabi. Bajarapacuenia jumai tsabiabi Jerusaléntomara yabara tsipaji 
bajarapatomarapijivi bitso pibisiacuene exana. 9 Nexata bajaraponëbeje, 
Jerusaléntomara callejavata petëpaenëbeje, bocaenabeje acueyabi pama­
tacabibeje epatua. Tsipaji Jerusaléntomara pevetsivi apo tocopatsi tsane 
itsajivi ata pemëthëtsinexatsibeje bajaraponëbeje. Nexata daxitaviriaju­
mevi, daxitanacuanëpijivi ata, taeyabuatsianatsibeje. 10 Dioso apo pejume­
covënëtsivi sivajamatabëcuenebarëyatsibeje tsane petëpanucaejavabeje. 
Bitso cajena barëya tsane Dioso apo pejumecovënëtsivi. Nexata pebarë­
yajamatabëcuene fiesta exanaena. Namataenetsia narajutsiana amoneya 
itsacuenejavanë. Bajarapacuenia exanaena Dioso apo pejumecovënëtsivi 
bajaraponëbeje petëpaejavabeje yabara. Tsipaji Dioso apo pejumecovënë­
tsivi jumaitsi tsane: “Copiaruca rabaja maponëbeje livaisi vajanacatsipae­
babiabijavaje. Copiaruca baja vajanacajamatabëitonotabiabijava,” jai tsane. 
11 Itsiata baitsi jane petëpaecujinaebeje, acueyabi pamatacabibejecujinae 
itsamatacabi epatua, icatsia Dioso piasaëjumali rajutsianatsibeje. Nexata 
petëpaejavabejevecua namatacotsianabeje. Daxita cajena pamonae taeya­
buatsianatsibeje petëpanucaejavabeje, bitso cujunavianatsibeje. 12  Bajarax
uacujinae bajaraponëbeje jumetaenabeje athëbëvetsica pinijijumeta peju­
maitsijavatsibeje: “Pajunaiminabeje,” pejaijavatsibeje. Nexata bajaraponë­
beje junaeniabeje athëbëabetsia itarërëbo tuatuajëjavabetsia. Daxita pito­
yavitsibeje pëtaenubenaenatsibeje. 13 Bajara jane paepatota ira najëabiana. 
Nexata Jerusalén tomarata, itsajota diez pabobeje najuaenaena, caebo 
yajuvënëjopaponaena. Nueve nexata pabobeje nacopataponaena. Nexata 
Jerusalén tomarata ayaijava bo othopaena. Siete mil pijinia pajivibeje baja­
rapairanajëabita tëpaena. Jerusalén tomarapijivi, pamonae nacopabiana, 
bitso cajena junaviana. Nexata bajarapamonae pecajunavi, Diosojavabelia 
jumaitsi tsane:

—Diosomë, ayaijamatabëcuenenëmë bitso, jai tsane pecajunavi 
Diosojavabelia, athëbëtatsia peecaenëjavabelia.

14 Anijapiayaicuenebeje rabaja panepaena. Itsiata baitsi jane icatsia itsa­
java piayaicuenejava bepijia najetarucaena, acueyabijava.

Sietenë baja ángelnë pijatrompeta piobijava yabara pelivaisi
15 Sietenë jane baja ángelnë oba pijatrompeta. Nexata athëbëvetsica 

pinijijumeta pejumaitsijava, jumetaniji. Jumaitsi mapacueniaje:
Daxitanacuanëpijivi rajane baja vajatuxanenë Cristobeje, Diosobeje, 

evetaponaponaenabeje. Bajaraponëbeje evetaponaponaenabeje 
daxitamatacabijavabelianexa,

pejaijava athëbëvetsica, jumetaniji.
16  Nexata pamonae veinticuatro ponëbeje ancianovi, pamonae ena 

pijatronota Dioso pitabarata, daxita bajarapamonae irataeya bobena. 17 Ba
jarapamonae ancianovi irataeya jumai tsanubenae Diosojavabelia:

Xamë Diosonëmë, niajamatabëcuenesaënë daxita mapanacuanë 
pevetsivivecuaje. Ajena, pamatacabi, ponaponame. 
Bajayata mapanacuaje nexanaevajënaeya ata, ponaponame. 
Daxitamatacabijavabelianexa ata ponaponame. 
Pexaniajamatabëcuene pacarajutatsi. Tsipaji baja taxuxuabame 
pinijisaëta nevetaponaponaenexa daxita mapanacuanëpijivije. 
18  Daxita mapanacuanëpijivije cabaraanaepana bitso. 
Bajaraxuata tocopiapatatsi baja nenaneconitsiaexanaenexa 
daxita bajarapamonae. Tocopiapatatsinua baja petëpaevimi 
ata nenaneconitsiaexanaenexa. Tocopiapatatsinua baja 
nijajivi, xuavajëto catonacuenebavanapa, bajarapitsijavavajëto 
nerajutsinexa pecatonacuenebavanapaematamo. Pamonae 
catotsipaebavanapa nijumelivaisi itsamonaejavabelia, 
bajarapamonae jane baja rajutsianame xua toxainame 
bajarapamonae nerajutsinexa. Pamonae ayaijamatabëcuene 
pexainaevi ata, cavënëlivaisiyaiyatane. Pamonae 
beveliajamatabëcuene pexainaevi ata, cavënëlivaisiyaiyatane. 
Bajarapamonae ata jane baja rajutsianame xua toxainame 
bajarapamonae nerajutsinexa. Tocopiapatatsinua baja pijinia 
neverebiabinexa daxita pamonae bijiana mapanacuaje, pamonae 
ata jamatabëcuenebijiana pecajumecovënëtsivi,

jai tsanubenae irataeya ancianovi Diosojavabelia.
19 Nexata athëbëtatsia Dioso pijatemplobo nabaupata. Bajarapatemplobo 

ënëtatsia taeyabuatsiajë baula. Bajarapabaulaënëta jeba Dioso pejumeli­
vaisi peyaquinajebijava. Bajarapaitane jumai tsarubenae pacuenia Dioso 
najumecapanepaeya jumaitsi pijajivi pecapanepaenexa pijaneconivecua. 
Yamaxë binebinejai. Najumetanua. Ira najëabanua. Bitso pecainejebima­
tarejetonë irabetsica othopaica pinijicuenia.

Pacuenia Juan athëbëtatsia tane dragón bitso 
pianaepanaejava yabara pelivaisi

12 �1 Athëbëtatsia ayaicuene naitajëta vajanacayapëtaeyaexanae­
nexa pacuenia itsamatacabi pevajënaeyabelia itsi tsaponaeji­

tsia mapanacuataje. Athëbëtatsia petiriva taenutajë. Petiriva jumanava 
naitayotanuca. Pacuenia matacabipijijuameto baitayota, bajarapacuenia 
jumanava naitayotanuca. Meravipijijuametojavavelia nataxunutanuca. 
Namataxatatanuca doce patuluputobeje pexainaecorona. 2  Bajarapova 
petiriva penacueto peyacotajinaeva. Pevixaenotsijavatatsi bitso yaaëaëjai. 

3  Nexata bajarajotatsia naitajëta piayainë, petsobianë, pinijinëxaneto 
dragón, baitsi dovathi. Xaina siete pamatabocotobeje, diez pamataetobe­
je. Caematabocoto canacujitsia namataxatatapona corona. 4 Bajaraponë, 
dragón, nabosovebabia. Nexata penabosovebabejavata tulupu ayaijava 
penetsica irabetsica. Xuavajëto tulupu othopaica irabetsica, bajaraxuava­
jëto matatoxenetsia nacopabarubenaya athëbëtatsia. Bajaraponë, dragón, 
nucojopa penacueto pevixaenotsivatsi pitabarata, bajarapova itsa vecua­
naexanatsi penacueto, pecoxixaenexatsi picani. 5 Nexata jane baja peti­
riva vecuanaexanatsi pebinëyo. Bajaraponëyo caponatsi Diosojavabetsia 
Dioso pijatronota peecaenexa. Nexata baja bajaraponëyo apo xaetsi dra­
gón. Bajaraponë itsamatacabi mapanacuata jivi pepo pevetsinë tsane. Itsa 
evetsiana, ajumesaëya itorobabiabiana pejumecovënëtsinexatsi. 6  Nexata 
petiriva penacuetonëyo pevecuanaexanaecujinaetsi, najetabajirava petu­
sato nacuayabelia, itsabelia Dioso tsivajënaexaniavaetatsi peponaponae­
nexa. Bajarajota pexaejava baja Dioso rajutatsi mil doscientos sesenta 
pamatacabibeje.

7 Bajaraxuacujinae athëbëtatsia vajabitsaë exana. Angelevi penama­
tacaitorobinë, Miguelvënënë, pijaángelevi yajava, barënabia dragónja­
vabelia. Dragón pijinia, pijaángelevi yajava, barënabia Migueljavabelia. 
8  Itsiata baitsi jane dragón cujiruamoneyabatsi. Nexata apo tocopatsitsi 
caenë ata dragón pijajivitonë penacopatsinexa athëbëtatsia. 9 Dragón caje­
na ayainëxaneto. Itsiata baitsi jane xuabicatsi athëbëvetsica daxita pijajivi 
yajava. Nexata bajaraponë pevënë Dovathi. Itsavënë Satanás. Bajaraponë 
bajayata itsa naitajëta jivijavabelia, naitajëta bejomocuenia. Bajaraponë 
jivi yamaxëitojorobabiaba daxitanacuanëjava.

10 Nexata jumetaniji pinijijumeta athëbëvetsica pejumaitsijava. Jumaitsi 
mapacueniaje:

—Copiapata rabaja Dioso vajanacacapanepaejavanexa vajaneconive­
cua. Copiapata rabaja Dioso pesaëta jivi pevetaponaponaenexa. Copiapata 
rabaja Dioso pijajivi pitorobaponaenexa. Copiapata rabaja Cristo ata pito­
robaponaenexa mapanacuajavaje. Bajarapacuenia copiapata baja daxi­
ta bajarapacuene tsipaji baja ponë neconitabiaba Diosojavabelia Dioso 
vajanajuajumecovën;etavanapaevi, bajaraponë baja xuabicatsi athëbëve­
tsica. Baitsi dovathi. Bajaraponë picani Dioso pitabaratatsia nuca. Nexata 
bajaraponë daxita matacabijebi, daxitameravijebi ata, Diosojavabelia 
neconitabiaba Dioso vajanajuajumecovënëtavanapaevi. 11 Dioso vajana­
juajumecovën;etavanapaevi pejumecovënëtsixae Cristo pesivatëpaejavatsi 
cruzata, cueneamoneyabapona dovathi. Bajarapacuenia cueneamoneya­
bapona tsipaji navajunupaebaponanua itsamonaejavabelia Cristo peca­
panepaejavanexatsi pijaneconivecua. Dioso vajanajuacovënëtavanapaevi 
jamatabëjumai tsabiabi: “Itsa nebeyaxuabiana Dioso pejumelivaisi yaba­
ra, jema baja nebeyaxuabiana,” jamatabëjai tsabiabi. 12  Athëbënacuatatsi

a panejinavanapaevi, pasivajamatabëcuenebarëyamëre Dioso mapanacua­
yabetsicaje papecavecuaxuabijavatsica dovathi. Mapanacuataje paneji­
navanapaevi, bitso cajena bepajiobimë tsane. Paxamë ata, manuameneta 
panejinavanapaevi, bitso cajena bepajiobimë tsane. Bajarapacuenia bitso 
bepajiobimë tsane tsipaji baja panetuatuajëatsica dovathi xuabicatsi. 
Nexata baja aeconoxae bitso bajaraponë anaepanaponapona. Tsipaji 
baja yapëtane caematacabibeje saya petonacopatsijavatsi pexuabinexatsi 
infiernojavabelia, pejaijume athëbëvetsica pinijijumeta, jumetaniji.

13  Nexata dragón, ponë dovathi, itsa yapëtane athëbëvetsica pexuabi­
javatsitsica irabetsica, nexata barajinapona pova vecuanaexanatsi pebi­
nëyo. 14 Itsiata baitsi jane bajarapova rajutatsi anijacorofetobeje, becotsa­
lacorofetobeje. Bajarapova nexata dragón vecuapuna tajëbelia, petusato 
nacuayabelia, bajarajotalia peponaponaenexa. Nexata bajarajotalia Dioso 
rajutabiabatsi pexaejava acueyabi pavaibeje epatua. 15 Dragón pecuibo­
vojotuatsina capitsapa mera, ayaira. Pecuibovojotuatsina pepitsapaemera 
naexana pepamene pecaponaenexatsi picani petiriva. 16  Itsiata baitsi jane 
petiriva Dioso yavenonatsi. Ira nexata navoconareca ayaijava. Nexata 
pamerami dragón pecuibovojotuatsina pitsapaina, bajarapamëthëareca 
joneca. 17 Bajaraxuata nexata dragón bitso anaepana petirivajavabelia. 
Nexata baja icatsia dragón pona petiriva pexi penacopabivi pebeyejebi­
nexa. Bajarapamonae jumecovën;etavanapa Dioso pejumelivaisi pitoro­
bicueniatsi. Bajarapamonae caasaë tsavanapaenua penavajunupaebijava 
Jesucristo pejumecovënëtavanapaejava. Nexata bajarapamonae dragón 
tsimaxëponatsi pebeyejebinexatsi.

Pacuenia piayainëbeje pelivaisi Juan yaquina yabara pelivaisi

13 �1 Nucajë manuamene tajetabota. Nexata taenucajë manuame­
nejavatsina pepitsapaejavatsina piayainë. Siete pamatabocoto­

beje diez pamataetobeje pexainaenë. Caemataeto canacujitsia xaina­
pona corona. Caematabocoto canacujitsia Dioso apo pejitsipaevënëanë 
itanerubena. 2  Ponë piayainë taenucajë pepitsapaejavatsina, benevëthë 
picani. Itsiata petaxu betsonëtaxu. Pecuibovojoto pijinia benevëthë 
petsobianëcuibovojoto. Bajaraponë nasaërajutatsi dragón. Pijatrono ata 
rajutatsi. Jamatabëcuene caëjëpaeyaexanatsinua ayaicuenia pitorobine­
xa daxitajivi mapanacuajavaje. 3  Piayainë caematabocoto matabocova­
jënëbatsi apo bepeyaasaëvajënënexa itajara. Itsiata baja bajarapavajënë 
matanacëta. Nexata daxitanacuanëpijivi itsa tane bajaraponë pematava­
jënënacëtsijava, bitso jamatabëcuenenabenajaca. Nexata bajarapamonae 
jumecovën;eta bajaraponë. 4 Dragón tocopatatsi pitorobinexa daxitajivi 
mapanacuajavaje. Bajaraxuata daxitajivi pematabacabëta navajëcabiaba 
dragónjavabelia. Pematabacabëta navajëcabiabanua piayainëjavabelia 
ata. Bajarapamonae najumaitsi mapacueniaje:

—Ajibi cajena itsanë ata pejamatabëcuenecaëjëpaenëtsi pacuenia itsi 
mapapiayainëje. Ajibi cajena itsanë ata pecaëjëpaenëtsi pebarënabenexa 
maponëje pecueneamoneyabinexa, najai bajarapamonae piayainë yabara.

5 Piayainë tocopatatsinua pibisiacuenia Dioso pebaracuaicuaijainexa. 
Tocopatatsinua pejumaitsabiabinexa: “Xanë cajena bitso ayaijamatabë­
cuenenënë Dioso matatoxenetsia,” pejaitsabiabinexa. Tocopatatsinua 
pitorobinexa jivi mapanacuajavaje cuarenta y dos pajuametobeje, baitsi 
acueyabi pavaibeje epatua. 6  Bajaraponë exanapona pacuenia tocopatatsi. 
Bitso pibisiacuenia Dioso baracuaicuaijai tsabiabi. Dioso pijatemplobo ata 
pibisiacuenia baracuaicuaijai tsabiabi. Athëbëtatsia pejinavanapaevi ata 
pibisiacuenia baracuaicuaijai tsabiabi. 7 Tocopatatsinua vajabitsaë pexa­
naenexa Dioso pijajivijavabelia. Tocopatatsinua pecueneamoneyabinexa 
vajabitsaë itsa exana Dioso pijajivijavabelia. Tocopatatsinua pitorobinexa 
daxitaviriajumevi ata. Tocopatatsinua pitorobinexa daxita nacuanëpiji­
vi ata. 8  Nexata daxita mapanacuapijivije pematabacabëta navajëcabiaba 
piayainëjavabelia. Dioso nacua pexanaevajënaeya, Dioso nacua pexanae­
cujinae ata, bajarapamonae apo vënërubenae Corderonë pijacuyalatoba­
xutota. Corderonë jivi rajuta matacabi apo pevereverecaejava pesivatë­
paexae cruzata.

9 Itsa pamuxuvojorubename, panatojumetaema mapalivaisije. 
10 Pamonae Dioso pijajivi naneconitsiaexanaena, nexata penaneconitsivi 
pejebabiabibojavabelia jebiana, bajarapamonae juya itsamonae naneconi­
tsiaexanaenatsi. Pamonae pijinia Dioso pijajivi espadata bena, bajarapa­
monae juya itsamonae bajarapitsiespadata benatsi. Bajaraxuata itsamonae 
Dioso pijajivi bejiobiaexanabiabi atatsi, xanepana xaniavaetsia penajama­
tabëcuenecopatsinexa Diosojavabelia epatua copatsinejeva.

11 Bajaraxuacujinae icatsia taenucajë iravetsina pepitsapaejava itsanë 
piayainë. Anijamataetobeje pexainaenë. Pacuenia oveja pebito mataei­
tsi, bajara pemataeitsinë. Itsiata baitsi jane pecuaicuaijaijava, pacuenia 
dragón pecuaicuaijaijava jumeitsi, bajarajumeitsi. 12  Papiayainë copiaya 
pitsapaina manuamenejavatsina, bajaraponë yajavaponapona. Nexata 
papiayainë copiaya pitsapaina manuamenejavatsina, nasaërajuta iravetsi­
na papiayainë cotocaevi pitsapainajavabelia. Nexata papiayainë cotocaevi 
iravetsina pitsapaina, daxita mapanacuapijivi itoroba papiayainë copiaya 
manuamenejavatsina pitsapainajavabelia pematabacabëta penavajëcaene­
xa. Baitsi ponë apo bepeyaasaëvajënënexa itajara matavajënënacëta baja, 
bajaraponëjavabelia daxita mapanacuapijivije pematabacabëta penavajë­
caenexa. 13  Nexata papiayainë iravetsina cotocaevi pitsapaina, ayaicue­
ne pexanaejava jivi tsitaexanapona. Pitatsajaviitaire ata athëbëvetsica 
othopaeyaexana irabetsica daxitajivi petaenubenaejavata. 14 Bajarapacuen
ia ayaicuene pexanaejava pexanaponaexae, yamaxëitojoroba mapanacua­
java pejinavanapaevi. Bajarapaayaicuene exanapona, papiayainë copiaya 

manuamenejavatsina pitsapaina, pitabarata. Bajaraxuacujinae, papiayai­
në cotocaevi iravetsina pitsapaina, itorobapona Dioso apo pejumecovë­
nëtsivi pexanaenexa pejumapecataenë. Nexata Dioso apo pejumecovë­
nëtsivi, papiayainë copiaya manuamenejavatsina pitsapaina, bajaraponë 
jumapecataeya exana jane baja. 15 Nexata papiayainë cotocaevi iravetsina 
pitsapaina, caëjëpatsi piasaëyaexanaenexa Dioso apo pejumecovënëtsivi 
jumapecataeya pexanaenë. Nexata asaëyaexana. Bajarapacuenia asaëyae­
xana papiayainë copiaya manuamenejavatsina pitsapaina Dioso apo peju­
mecovënëtsivi jumapecataeya pexanaenë pecuaicuaijainexa. Pamonae 
pematabacabëta apo nanavaj;ecae bajarapajumapecataenëjavabelia, 
beyaxuabiaexanapona. 16  Papiayainë cotocaevi iravetsina pitsapaina, 
bajaraponë jane baja pejamatabëcueneta, daxitajivi mapanacuata pejina­
vanapaevi, cobejumaitanerubaponatsi, pecujuanenia pacobe. Itsa jume, 
pitapathaitota ata itapaitanerubaponatsi. Nexata bajaraponë pejamata­
bëcueneta itanerubaponatsi daxitajivi. Itanerubaponatsi beveliajamata­
bëcuenevi. Itanerubaponatsi ayaijamatabëcuenevi ata. Itanerubaponatsi 
ricovi ata. Itanerubaponatsi bepejiobivi ata. Itanerubaponatsi pamonae 
ata dajubicuenia canajetatsi itsamonaejavabelia amoneya petonacuene­
babiabinexa. Itanerubaponatsi pamonae ata dajubicuenia apo canajetsitsi 
itsamonaejavabelia amoneya petonacuenebabiabinexa. 17 Nexata pajivi 
aitanejibi, apo tocopatsitsi itsacuenejavayo ata pecomuatsinexa. Apo toco­
patsitsinua itsacuenejavayo ata pecanajetsinexa. Paitanetota jivi itaneru­
baponatsi, papiayainë copiaya manuamenejavatsina pitsapaina, bajarapo­
në pevënë. Itsa apo pevënë, nexata pijanúmero. 18  Mapajamatabëcueneli
vaisi bepacanaëjëtameje xaniavaetsia paneyapëtaenexa. Pajivi yapëtane, 
canaëjëtsi piayainë pijanúmero. Tsipaji bajaraponë panúmero xaina pevë­
nënexa. Panúmero bajaraponë xaina seiscientos sesenta y seis.

Pacuenia Juan tane 144.000 pajivibeje Dioso 
pijajivi penaxëanaejava yabara pelivaisi

14 �1 Taenutajë Corderonë penucaejava Siónvënë tsutojumata. 
Barënuca ciento cuarenta y cuatro mil pajivibeje. Bajarapamonae 

pitapathaitota itanerubena Corderonë pevënë, Corderonë paxa ata 
pevënë. 2  Bajaraxuacujinae jumetaniji athëbëvetsica pecuaicuaijaija­
va. Pecuaicuaijaijava najumeta pacuenia bitso banajumeta pinijijonca. 
Najumetanua beyamaxë penajumetsijume ata. Pecuaicuaijaijava najume­
tanua pacuenia arpa banajumeta, ayaibitsaëtoxaneto itsa najuaracata. 
3  Corderonë pijajivi naxëananubena pejanavaji trono pitabarata, cuatro 
ponëbeje piaitothiavi pitabarata ata, ancianovi ata pitabarata. Itsajivi ata 
cajena apo caëjëpaetsi pecujaninexatsi bajarapavaji. Pamonae ciento cua­
renta y cuatro mil pajivibeje, ëbajarapamonae, caëjëpatsi penaxëanaene­
xa bajarapavaji. Bajarapamonae neconimatamotatsi Corderonë pijanata. 

Nexata baja bajarapamonae Dioso capanepatsi mapanacuavecuaje. 4 Baja
rapapebijivi penaexanaejavaverenacujinae apo naperabëquenetsiatae peti­
rivajavabelia. Apo jamatabëcuenebijianaetsi itsajivi ata. Bajarapamonae 
pënajinavanapa Corderonë itsaxuayo ponapona. Bajarapamonae 
Corderonë pijanata neconimatamotatsi. Nexata baja bajarapamonae capa­
nepatsi Diosojavabelia mapanacuavecuaje. Bajarapamonae baja nama­
taxainaeya capanepatsi Dioso pijajivinexa, Corderonë ata pijajivinexa. 
5 Bajarapamonae caeto ata apo najumetsënëtsi. Aneconijibi tsavanapae 
Diosojavabelia.

Pacuenia acueyabi ponëbeje ángelevi vajunupaeba pacuenia 
itsamatacabi itsijitsia mapanacuataje yabara pelivaisi

6  Icatsia ángelnë taniji pepunanajetarucaejava. Canajetaruca pexaniali­
vaisi, apo pevereverecaelivaisi. Tsipaebijitsia bajarapalivaisi mapanacua­
java pejinavanapaevi. Tsipaebijitsia daxitanacuanëpijivi, daxitaviriajume­
vi ata. 7 Angelnë pinijijumeta jumai tsanajetarucae:

—Dioso cujunaviaya pajinavanapare. “Xamë bitso ayaijamatabëcue­
nenëmë,” pajamëre tsabiabi Diosojavabelia. Copiapata rabaja Dioso 
penaneconitsiaexanaponaenexa daxitajivi. Ponë itaboxo exana, ira ata, 
manuamene ata, mera pepitsaparubenaejavanë ata, bajaraponëjavabe­
lia panematabacabëta panavajëtabiabare, jai tsanajetarucae ángelnë 
pinijijumeta.

8  Icatsia cotocaevi taniji itsanë ángelnë pepunanajetarucaejava. Jumai 
tsanajetarucae bajarapaángelnë:

—Verebiabatsi rabaja Babilonia tomaraxanetomita pejinavanapae­
vimi. Tsipaji Babilonia tomarapijivimi navajëcabiaba jumapecataeya 
pexanaenëanëjavabelia. Nexata belia daxita nacuanëpijivi ata navajëca­
biaba jumapecataeya pexanaenëanëjavabelia. Babilonia tomarapijivimi 
jumapecataeya pexanaenëanëjavabelia penavajëcaejamatabëcueneta, 
jamatabëcuenebijianapona daxitanacuanëpijivi. Nexata pacuenia pevito­
ta pibisiacuene pexanabiabiva pejamatabëcueneta, daxitajivi jamatabë­
cuenebijianapona, bajara pijinia pacuenia Babilonia tomarapijivimi ata 
jumapecataeya pexanaenëanëjavabelia penavajëcabiabijamatabëcueneta, 
jamatabëcuenebijianapona daxitanacuanëpijivi. Bajaraxuata bajarapa­
cuenia verebiabatsi, jai tsanajetarucae ángelnë, ponë cotocaevi taniji 
pepunanajetarucaejava.

9 Bajaraxuacujinae icatsia taniji acueyabiángelnë pepunanajetarucaeja­
va. Bajarapaángelnë pinijijumeta jumai tsanajetarucae:

—Pajivi pematabacabëta navajëcabiaba piayainëjavabelia, bajarapo­
në jumapecataeya pexanaenëtsijavabelia ata, bajarapajivi naneconitsiana 
Diosojavabelia. Bajarapajivi itsa nacopatanua piayainë pevënëta pitapaita­
nerutsinexatsi, itsa jume, pecobejumata ata pecobejumaitanerutsinexatsi, 

nexata bajarapajivi naneconitsiana Diosojavabelia. 10 Dioso bitso peba­
raanaepanaexaetsi, bajarapajivi bevelia apo naneconitsiaexanaetsi tsane. 
Ayaicuenia naneconitsiaexanaenatsi isotojavabelia, azufre petajueisotoja­
vabelia. Nexata bajarapajivi isoto petajuta bitso jamatabëfaenaena Dioso 
pijaángelevi pitabarata, Corderonë ata pitabarata. 11 Athëbëabetsia bajara­
paisototsëxë junaenia daxitamatacabijavabelianexa. Ayaicuenia bajarapajivi 
Dioso penaneconitsiaexanaejavatsi, tsitecaena daxitamatacabijavabelianexa. 
Bajarapajivi isoto petajuta bitso pejamatabëfaenaejava, caeepatoyo ata apo 
copatsi tsane. Bajarapacuenia Dioso naneconitsiaexanaenatsi pajivi pema­
tabacabëta navajëcabiaba piayainëjavabelia, bajaraponë jumapecataeya 
pexanaenëtsijavabelia ata. Bajarapajivi itsa nacopatanua piayainë pevë­
nëta pitanerutsinexatsi, bajarapacuenia Dioso naneconitsiaexanaenatsi. 
12  Bajaraxuata Dioso pijajivi xaniavaetsia bejumecovënëtavanapa Dioso pito­
robilivaisitsi. Becaasaënua tsavanapae Jesúsjavabelia penajamatabëcueneco­
patsijava, jai tsanajetarucae acueyabi ángelnë pepunanajetarucaejavata.

13  Bajaraxuacujinae jumetaniji athëbëvetsica tanejumaitsijava. 
Nejumaitsi athëbëvetsica mapacueniaje:

—Yaquinarure mapacuenia pejumaitsiitaneje: “Mapamatacabijavaveli
acujinaeje, pevajënaeyabelia ata, jamatabëcuenebarëya baja tsavanapae 
tsane pamonae tëpapona Dioso pepua pejumecovënëtsivi,” pejaiitane, 
yaquinarure, nejai athëbëvetsica.

Espíritu Santo ata nejumaitsi bajarapamonae yabara mapacueniaje:
—Xaniajai rabaja tsane. Bajarapamonae nacueraevetsiana penacuenebi­

java. Pamatacabi abaxë bajarapamonae asaë tsavanapae mapanacuataje, 
daxita xua pexaniacuene exanavanapa, bajaraxuajamatabëcuene Dioso 
athëbëtatsia matamotsianatsi. Bajaraxuata jamatabëcuenebarëya tsavana­
pae tsane bajarapamonae, nejai Espíritu Santo.

Pacuenia itsamatacabi Dioso naneconitsiaexanaejitsia 
daxita pamonae pijaneconi pexainaevi yabara pelivaisi

14 Icatsia taniji penioponaeitarërëbo. Bajarapaitarërëbo tuatuajëta jivi­
tonë eca. Itarërëbo tuatuajëta peecaenë yabara jamatabëjumaitsinë:

—Jesús raeta, Daxitajivi Pematapijinë, jamatabëjanë.
Namataxatateca orocorona. Cobenaeca bemasete pexiujaijava pecau­

cubinexa penaveretsiruanë. 15 Nexata icatsia itsanë ángelnë pitsaparena 
temploboënëverena. Bajarapaángelnë asaëyata vavajai itarërëbo tuatuajë­
ta peecaenëjavabelia. Jumaitsi bajarapaángelnë:

—Caucubare jane baja penaveretsiruanë mapanacuayaberecaje. 
Copiapata rabaja pecaetuatsinexa penaveretsixu mapanacuatarecaje, jai 
ángelnë, ponë pitsaparena temploboënëverena.

16  Nexata bajaraxuacujinae ponë eca itarërëbo tuatuajëta, bemase­
te pexiujaijava yota irajumabereca. Caucuba jane baja penotsinexa 

penaveretsiruanë. Pecaucubijava penaveretsiruanë penotsinexa, mapaja­
matabëcuenelivaisi xainaje. Pacuenia caucuba penaveretsiruanë penotsi­
nexa, bajara pijinia pacuenia itsamatacabi daxita Jesús pijajivi pitsiana.

17 Bajaraxuacujinae icatsia athëbëtatsia itsaángelnë pitsaparena temp­
loboënëverena. Bajaraponë ata capona bemasete pexiujaijava pecaucubi­
nexa penaveretsiruanë. 18  Icatsia itsaángelnë pitsaparena altarjavaverena. 
Bajarapaángelnë altarpijiisoto pevetsinë. Junata pinijijumeta itsaángelnë, 
bemasete pexiujaijava pecaponaenëjavabelia. Jumaitsi bajarapaángelnëja­
vabelia mapacueniaje:

—Mapanacuayaberecaje caucubaremeca daxita uvaruanë, penaveretsi­
ruanë, jai.

19-20 Nexata jane baja bajarapaángelnë bemasete pexiujaijava yota 
irajumabereca. Caucuba jane baja uvaruanë, penaveretsiruanë. Nexata 
bajarapauvaruanë othotajarabaxuaba pinijivaxixaneto ënëabelia, baja­
rapavaxixanetoënëta pemarëbeneyujubataxuabinexa. Nexata jane baja 
uvacuaimarëbene yujubataxuaba tomara jumaverena. Nexata pemarëbe­
neyujubataxuabijavata, pinijijanaraxaneto pitsapapona. Nexata bajara­
pajanaraxaneto navotanucapona. Bajarapajanaraxaneto penavotanuca­
ponaejava, piapiajava xaina trescientos pakilómetrobeje. Piavajubuajava 
pijinia xaina bejamatabëcuene caemetro epatua. Xua taniji, uvaruanë 
penaveretsiruanë pecaucubijava, xua ata taniji, pinijivaxixaneto ënëabe­
lia piothotajarabijava pemarëbeneyujubataxuabinexa, xaina mapajama­
tabëcuenelivaisije. Itsamatacabi ángelnë caetuatsiana daxita pibisiacuene 
pexanaevi penaneconitsiaexanaenexa. Nexata pibisiacuene pexanaevi 
ayaibitsaëtoxanetonë tëpaena. Nexata bajarapacuenia ayaijana xuabiana.

Pacuenia Juan tane athëbëtatsia siete ponëbeje 
ángelevi, siete xuabeje piayaijavanë pecaponaevi 
peverebiabinexa mapanacuaje, yabara pelivaisi

15 �1 Icatsia taniji athëbëtatsia pinijicuene pitajëtsijava pacuenia 
itsamatacabi itsijitsia mapanacuataje. Pinijicuene pitajëtsijava 

itsa taniji, nabenajacajë bitso. Siete paángelnëbeje capona siete xuabeje 
piayaijavanë peverebiabinexa mapanacuaje. Bajarapapiayaicuene pepane­
paecujinae, Dioso bitso jivi pebaraanaepanaejava, copiarucaena baja.

2  Nexata icatsia taeyetajë bemanuamene picani. Itsiata baitsi jane 
piatajajava. Pacuenia vidriojava nasaba, bajarapitsijava. Itsiata baja­
rapaboxoya pitarunutsicotia xaina. Tanijinua jivi bajarapamene boxo­
jumavereca penubenaevi. Bajarapamonae cueneamoneyaba piayainë. 
Cueneamoneyabanua bajaraponë jumapecataeya pexanaenëtsi ata. Tsipaji 
pamonae nubena bajarapamene boxojumavereca, itorobi atatsi bajarapo­
nëbejejavabelia pematabacabëta pevajëcaenexa, apo jumecovënëtsi. Apo 
nacopatsinua pitanerubinexatsi piayainë pijanúmerota, panúmero xaina 

piayainë pevënënexa. Bajaraxuata bajarapamonae canubena arpa, Dioso 
perajutsiarpatsi. 3  Bajarapamonae naxëananubena Moiséspijinë, Dioso 
pijajivitonë, pevaji. Bajarapavaji Corderonë ata pevaji. Penaxëanaejavata, 
bajarapamonae vajita jumai tsanubenae mapacueniaje:

Xamë Diosomë, niajamatabëcuenesaënë daxita mapanacuata 
jivi pevetsivi matatoxenetsia. Xua pinijicuene exaname, 
bitso pexaniacuene. Xamë daxitanacuanë nevetsinë. Daxita 
xua pexaniacuene, nexanaenë. Penajumetsënëtsicuene jivi 
neyamaxëitojorobinexa, apo nexanaenë. 4 Daxitajivi xamë 
pecacujunavinë tsane. “Dioso cajena bitso ayaijamatabëcuenenë,” 
cajai tsane. Xamë rabaja cajena caenëmë nianeconijibinë, 
caeto ata pibisiacuene apo nexanaenë. Daxita nacuanëpijivi 
xamëjavaberena patsiana pematabacabëta xamëjavabelia 
penavajëcaenexa. Bajarapacuenia catoitsane tsipaji baja daxitajivi 
tane ëpexaniacuene nexanaponaponaejava,

jai tsanubenae Diosojavabelia bajarapamonae penaxëanaejavata.
5 Bajaraxuacujinae icatsia taniji athëbëtatsia templobo ënëtuatuajëa­

lia peyatuucutsipana penapatsijava. Bajara paënëyatuucutsijavaënëta 
bajayatami Dioso Moiséspijinëta penajumecopatsilivaisi peyaquinaei­
bopananë xaniavaetejeba. 6  Bajarapatemploboënëverena pitsaparena 
siete paángelnëbeje. Bajarapamonae capona siete xuabeje piayaijavanë, 
bajaraxuanëta mapanacuaje peverebiabinexa. Bajarapaángelevi naxa­
taba pexaniaviriapapaëbërëjavanë, piaxuirajibijavanë. Peniojaijavanë 
bitso. Nacorobëcëbanubena oropananë. 7 Bajaraxuacujinae pamonae 
cuatro ponëbeje piaitothiaviyajuvënënë, ángelevijavabelia rajuta copanë. 
Piayainë caeángelnë canacujitsia rajutapona caecopa. Bajarapacopanë 
orocopanë. Dioso, ponë daxitamatacabijavabelianexa peponaponaenë, 
ayaicuenia anaeya naneconitsiaexanaena pamonae naneconita bajarapo­
nëjavabelia. Xuanë vënëba bajarapacopanë, bajaraxuanëta Dioso nane­
conitsiaexanaena bajarapamonae. 8  Bajarapatemplobo tuatuajëmi bitso 
vënëca ëtsëxë. Bajarapatsëxë pitsapa Dioso ayaijamatabëcuenenëjava­
verena. Itsajivi ata cajena apo caëjëpaetsi pejonenexa bajarapatemplobo 
ënëtuatuajëabelia. Xuanë siete paángelnëbeje capona, piayaijavanë, itsa 
baja panepaena, matapania jivi caëjëpaenatsi pejonenexa bajarapatemplo­
bo ënëtuatuajëabelia.

Pacuenia Juan tane athëbëtatsia pacuenia itsamatacabi Dioso 
naneconitsiaexanaejitsia daxita pijaneconi pexainaevi yabara pelivaisi

16 �1 Icatsia jumetaniji templobojavaverena pinijijumeta pejumaitsija­
va. Siete paángelnëbejejavabelia jumaitsi mapacueniaje:

—Paponare baja iranëjavabereca paneepacaponaenexa jane baja xuanë 
siete pacopabeje vënëca, piayaijavanë. Dioso jane baja anaeya ayaicuenia 

penaneconitsiaexanaenexa, daxita pamonae naneconita bajaraponëjava­
belia, pejaijava, templobojavaverena jumetaniji.

2  Nexata jane baja pona penamataxainaeángelnë. Pecaponaera epataja­
raba iranëjavabereca. Nexata daxita pamonae piayainë pevënëitanetota 
itanerubatsi, daxita bajarapamonae bajarapaepatota bitso perabëtsaba­
nareca. Nexata bitso aperabëtane bajarapamonae. Bajarapamonae baja­
rapapiayainë jumapecataeya pexanaenëtsijavabelia ata pematabacabëta 
penavajëcaevi.

3  Bajaraxuacujinae icatsia pecotocaeviángelnë pijacopapijira epatajara­
ba manuamenejavabereca. Manuamenemi nexata naexana bepetëpaenë 
pijanara. Daxita baja tëpa manuameneta pejinavanapaevimi.

4 Bajaraxuacujinae icatsia acueyabiángelnë pijacopapijira epatajaraba 
menianëjavabereca mera, iravetsina pepitsaparubenaejavanëjavabereca 
ata. Nexata daxita bajarapameranëmi naexana ëpijanaranë. 5 Bajaraxu
acujinae jumetaniji mera pevetsiángelnë pejumaitsijava Diosojavabelia. 
Jumaitsi mapacueniaje:

—Diosomë, caeto ata pibisiacuene apo nexanaenë. Ajena, pamatacabi, 
ponaponame. Bajayata mapanacuaje nexanaevajënaeya ata, ponaponame. 
Pibisiacuene pexanaevi, paneconivajëto xaina, bajarapaneconivajëtota 
naneconitsiaexaname. Bajaraxuata meranëmi pijanaranë naexanaeyaexa­
name. Tobijianame meranë piayainë pijajivi bajarapameranë penatsiapae­
nexa. 6  Bajarapamonae bajayata beyejeba nijajivimi. Pamonae ata cavaju­
nupaebapona, beyejeba. Bajaraxuata bajarapacuenia meranë pijanaranë 
naexanayaexaname penatsiapaenexa bajarapamonae, jai Diosojavabelia 
mera pevetsiángelnë.

7 Icatsia jumetaniji itsaángelnë altarjavaverena pejumaitsijava. Jumaitsi 
mapacueniaje:

—Xamë Diosomë, niajamatabëcuenesaënë daxita mapanacuata jivi 
pevetsivi matatoxenetsia. Itsa naneconitsiaexaname jivi, paneconivajëto 
xaina, bajarapaneconivajëtota bananeconitsiaexaname. Itsa aneconijibi 
tsipae, nexata cajena apo naneconitsiaexanaemë tsipae, pejaijava itsaán­
gelnë altarjavaverena jumetaniji.

8  Bajaraxuacujinae icatsia cuatroángelnë pijacopapijira epatajaraba. 
Epatajaraba matacabipijijuametojavabetsica. Nexata matacabipijijuame­
to pecotiata jivi bitso ayaicuenia tsajavatsi. 9 Itsiata bajarapamonae apo 
copabi pibisiacuene pexanabiabijava. Apo najamatabëcuenepënëyorotsi 
Diosojavabelia. “Xamë bitso ayaijamatabëcuenenëmë,” apo jai ata cajena 
Diosojavabelia. Biji rajane Dioso, ponë caëjëpatsi daxitacuene pexanaene­
xa, bajaraponë caranata pibisiacuenia baracuaicuaijai.

10 Bajaraxuacujinae icatsia cincoángelnë pijacopapijira epataja­
raba. Epatajaraba piayainë pijatronojavabereca. Piayainë jane baja 
pevetsinacuami aitaquiri tsanucae. Piayainë jane baja pijajivi bitso 

penavixaetaexae, navonosine. 11 Itsiata baitsi jane bajarapamonae apo 
copabi papibisiacuene exanavanapa. Apo najamatabëcuenepënëyorotsi 
Diosojavabelia. Biji rajane Dioso, ponë athëbëtatsia peecaenë, bajaraponë 
caranata bajarapamonae pibisiacuenia baracuaicuaijai. Bajarapacuenia 
bajarapamonae Dioso pibisiacuenia baracuaicuaijai penavixaetaexae, 
bitso peperabëtsabanaexaenua.

12  Bajaraxuacujinae icatsia seisángelnë pijacopapijira epatajaraba. 
Epatajaraba pinijimenexanetojavabetsica, Eufratesmenejavabetsica. 
Nexata Eufratesmenexaneto tsevajunua. Nexata bajarapacuenia namu­
to torucarenatsi iranë pevetsivi penicabinexa, penajetarubenaevi 
orientejavavetsina.

13  Bajaraxuacujinae taniji acueyabi padovathibeje. Bajarapadovathivi 
becuaitoxicuenia pitsapa. Itsanë pitsapa dragón pecuibovojotuatsina. 
Itsanë pitsapa piayainë pecuibovojotuatsina. Itsanë pitsapa peyamaxëi­
tojorobiprofetanë pecuibovojotuatsina. 14 Bajarapadovathivi pinijicuene 
pexanaejava, exanapona. Pona baja pecaetuatsinexa daxitanacuanë peve­
tsivi. Bajarapadovathivi caetuatapona jivi vajabitsaë pebarëexanaenexa 
Diosojavabelia. Dioso piajamatabëcuenesaënë daxitanacuanë pevetsivi 
matatoxenetsia. Bajarapamatacabi Dioso exanaena daxita pacuenia tajë­
velia najumecapanepaeya jumaitsi. 15 Bajaraxuacujinae jumetaniji Jesús 
pejumaitsijava: “Panenamuxunaevere. Itsajota apo panejamatabënajinae­
më, bajarajota jemata patsianicajë. Pacuenia penacobetoxotsinë jemata 
bapata itsajota apo jamatabënajinaetsi, bajara itsinë tsane. Nexata pajivi 
jamatabëcueneaitavaya ponaponaena tanecopiapitsinexa, bajarapajivi 
barëya tsane. Pacuenia itsajavabelia peponaejivinexa, baxaniavaeta pena­
xatatsijava pecaponaenexa pejumasajinaeyaniva, bajara itsi tsane bajara­
pajivi. Nexata pamatacabi patsianicajë, apo aura tsane,” pejaijava Jesús, 
jumetaniji. 16  Nexata jane baja dovathi pijajivi caetuatatsi daxitanacuanë 
pevetsivi. Caetuatatsi caejavata penacaetuatsinexa. Itsajota nacaetuata 
daxitanacuanë pevetsivi hebreojumeta pevënë Armagedón.

17 Bajaraxuacujinae icatsia sieteángelnë pijacopapijira epatajaraba. 
Epatajaraba itaboxojavabetsia. Nexata athëbëtatsia templobo ënëtuatuajë­
ta Dioso peecaetronojavaverena pinijijumeta jumaitsi:

—Daxita rajane baja vereta, jai athëbëtatsia templobo ënëtuatuajëta.
18  Nexata jane baja binebinejai yamaxë. Pinijijovibo bitso najumeta. 

Yamaxë ata najumeta. Iranë ata najëaba pinijicuenia. Jivi pejinavanapae­
javaveliacujinae mapanacuataje, caeto ata bajarapacuenia ira penajëabi­
java pinijicuenia apo tae. 19 Pinijitomaraxanetomi, Babilonia tomarami, 
acueyabi xuabeje natsanaeya othopa. Bajarapacuenia itsanacuanëpijito­
maranëmi ata othopa irata. Dioso nexata najamatabënapita pinijitoma­
raxanetopijivimi, Babilonia tomarapijivimi. Ayaicuenia Dioso baraanae­
pana Babilonia tomarapijivimijavabelia pibisiacuene bitso pexanaexae. 

Bajaraxuata pinijicuenia Dioso naneconitsiaexana Babilonia tomarapiji­
vimi. 20 Itsa ira najëaba, daxitatunaetonëmi, daxitatsutonëmi ata, ajibi 
baja. Ira namatajëpa baja. 21 Athëbëvetsica othopaica jivijavabetsica bitso 
pecainejebimatarejetonë. Bajarapamatarejetonë xaina piarevejava cuaren­
ta pakilobeje. Nexata mapanacuapijivi pibisiacuenia Dioso baracuaicuai­
jai. Tsipaji athëbëvetsica piothopaejava, bitso pecainejebimatarejetonë, 
bitso piayaicuene.

Pacuenia itsamatacabi Dioso naneconitsiaexanaena pamonae 
navajëcabiaba jumapecataeya pexanaenëanëjavabelia yabara pelivaisi

17 �1 Pamonae siete paángelnëbeje, siete pacopabeje pecaponae­
vi, bajarapaángeleviyajuvënënë, caenë rena xanëjavaberena. 

Bajarapaángelnë nejumaitsi:
—Naxanitsia. Catsitajëtsianatsi pacuenia Dioso naneconitsiaexanaeji­

tsia Babilonia tomarapijivi, patomaraxaneto eca menexanetonë imoxoyo­
javata. Bajarapatomarapijivi Diosojavabelia apo navajëcabiabi. Caranata 
saya navajëcabiaba jumapecataeya pexanaenëanëjavabelia. Nexata 
pacuenia petiriva pevitota bitso pibisiacuene pexanabiabiva jamatabë­
cueneitsi, bajarajamatabëcueneitsi Babilonia tomarapijivi. Pova peti­
riva pibisiacuene pevitota exanabiaba, bajarapova pejamatabëcueneta 
jamatabëcuenebijiana itsamonae ata. Bajara pijinia pacuenia Babilonia 
tomarapijivi ata pexanabiabijava pejamatabëcueneta, jamatabëcuene­
bijiana ayaibitsaëtoxaneto itsanacuanëpijivi ata. 2  Tsipaji itsanacuanë 
pevetsivi patabiaba Babilonia tomaraberena. Nexata bajarapamonae ata 
copaba Diosojavabelia penavajëcabiabijava. Caranata saya Babilonia 
tomarapijivi cuenejëpaeya navajëcabiaba jumapecataeya pexanaenëa­
nëjavabelia. Nexata jamatabëcuenebijianatsi bajarapamonae ata, nejai 
bajarapaángelnë.

3  Bajaraxuacujinae Espíritu Santo netsijamatabëvënëca. Nexata bema­
jitsinaebota ángelnë nebarëpona petusato nacuayabelia. Bajarajotalia 
taeyetajë petiriva. Bajarapova eca piayainë, petsobianë, pejumata. 
Bajaraponë peperabëtuareca, Dioso apo pejitsipaevënëanë, itaneru­
bena. Bajarapapiayainë xaina siete pamatabocotobeje diez pamatae­
tobeje. 4 Nexata bajarapova penaxatatsijavareca itsajava pabanaeya 
saëjai. Itsajava tsobia. Naitabëteca orojavanëta, perlavënëjavanëta 
ata, penamatamotsiibotonëta ata. Cobenaeca orocopa. Pibisiacuene 
bitso pexanaejava pevitota, bajarapajamatabëcuenelivaisi vënë­
ca bajarapacopata. 5 Bajarapova pitapathaitota vënëyaquinarutatsi. 
Pajamatabëcuenelivaisi yabara bajarapova pitapathaitota vënëyaquina­
rutatsi, itsajivi ata apo yapëtae. Pejumaitsijume picani mapacueniaje: 
“Pinijitomaraxaneto Babiloniatomara. Bajarapatomaraverena pitsapa jivi 
pejamatabëcuenebijianaejavatsi, jumapecataeya pexanaenëanëjavabelia 

penavajëcabiabinexa. Bajarapatomaraverena pitsapanua jivi pejamatabë­
cuenebijianaejavatsi, daxitaxua pibisiacuene pexanaenexa mapanacua­
taje,” pejaijume, picani bajarapova pitapathaitota vënëyaquinarutatsi. 
6  Taeyetajë icatsia bajarapova. Aitajibi tsecae Dioso pijajivimi pijanarata. 
Pamonae ata beyejebatsi pevajunupaebixae Jesús, bajarapamonaemi ata 
pijanarata aitajibi tsecae bajarapova. Bajarapitsecaejava itsa taniji, bitso 
baja cajena jamatabëcuenenajunaviacajë. 7 Nexata ángelnë nejumaitsi:

—¿Detsa xuajitsia jamatabëcuenenajunaviacame? 
Cayapëtaeyaexanaenatsi pajamatabëcuenelivaisi xaina mapovaje. Ponë 
piayainë siete pamatabocotobeje diez pamataetobeje pexainaenë, ponë­
jumata bajarapova eca, bajaraponë ata pajamatabëcuenelivaisi xaina, 
cayapëtayaexanaenatsi. 8  Mapapiayainë tanemeje, bajaraponë picani baja­
yata ponapona mapanacuataje. Itsiata baja aeconoxae bajaraponë ajibi. 
Itsiata baitsi jane itsamatacabi pinijimëthëxanetojavatsina pitsapaenina 
icatsia peponaponaenexa mapanacuataje. Bajaraxuacujinae bajaraponë­
mi beyaxuabianatsi pepacuene jane baja bajaraponë pecopiarucaenexa. 
Daxita mapanacuapijivije, pamonae Corderonë pijacuyalatobaxutota apo 
vënërubenae Dioso nacua pexanaevajënaeya, Dioso nacua pexanaecujinae 
ata, bajarapamonae matacabi apo pevereverecaejava apo xainae tsane. 
Bajarapamonae jamatabëcuenenajunaviacaena piayainë itsa pitsapaenina 
pinijimëthëxanetojavatsina, nejai ángelnë.

9 Icatsia ángelnë nejumaitsi:
—Pamonae baja peyapëtaevi, pamonae baja caëjëpatsi pejumeyapë­

taenexa, bajarapamonae pejumeyapëtaenexa mapalivaisije. Papiayainë 
xaina siete pamatabocotobeje, ponëjumata taeyetame petiriva, anijaja­
matabëcuenelivaisibeje itajëta. Bajaraponë pematabocotonë, siete pama­
tabocotobeje, mapajamatabëcuenelivaisi xainaje. Siete rabaja pijinia 
patsutobeje eca Babilonia tomarata. Bajarapasiete pamatabocotobeje 
mapajamatabëcuenelivaisi yajavaxainaje. 10 Siete rabaja pijinia ponë­
beje Babiloniatomara pevetsivi. Nexata Babiloniatomara pevetsiviya­
juvënëvi cinco baja ponëbeje pitsapa. Seisnë abaxë aeconoxae eveta 
Babiloniatomara. Sietenë abaxë apo taxuxuabi pevetsinexa. Itsiata sietenë 
itsa evetsiana, bajayajebi apo evetsi tsane. 11 Papiayainë, petsobianë, 
taneme, mapajamatabëcuenelivaisi xainaje. Bajaraponë picani bajaya­
ta eveta Babiloniatomara. Itsiata baja aeconoxae bajaraponë apo evetsi. 
Tsipaji baja tëpa. Itsiata baitsi jane icatsia bajaraponë pinijimëthëxane­
tojavavetsina pitsapaenina Babiloniatomara icatsia pevetsinexa. Nexata 
icatsia bajaraponë itsa evetsiana, ochonë baja evetsiana Babiloniatomara. 
Bajaraponë abaxë bajayata itsa ponapona, siete ponëbeje Babiloniatomara 
pevetsiviyajuvënënëmi baja cajena. Bajaraponë icatsia Babiloniatomara 
itsa evetsiana, pevetsicujinae bajaraponëmi beyaxuabianatsi pepacuene 
jane baja bajaraponë pecopiarucaenexa, nejai ángelnë.

12  Icatsia ángelnë nejumaitsi:
—Ponë piayainë pemataetonë taneme diez pamataetobeje, mapaja­

matabëcuenelivaisi xainaje. Diez rabaja pijinia ponëbeje, itsamatacabi 
nacuanë evetsiana. Nexata bajarapamonae itsamatacabi nacuanë itsa 
evetsiana, evetsiana diez panacuabeje. Tsipaji caenë canacujitsia evetapo­
naena caenacua. Bajarapamonae abaxë apo taxuxuabi bajarapanacuanë 
pevetavanapaenexa. Itsiata baitsi jane itsa taxuxuabijitsia nacuanë jane 
baja pevetavanapaenexa, copatsianatsi pijanacuanëjava pevetsinexa saya 
caeepatoyovajëto. Bajarapamonae itsa evetsiana pijanacuanëjava, piayai­
në barëevetsianatsi. 13  Pamonae diez ponëbeje, diez pijinia panacuabeje 
itsamatacabi itsa evetsiana, barënajamatabëcuenejëpaenatsi piayainë. 
Nexata bajarapadiez ponëbeje jumaitsi tsane piayainëjavabelia:

—Xamë pacatocopatsianatsi patanematacaitorobinënexamë, jai tsane.
14 Pamatacabi bajarapadiez ponëbeje evetavanapaena pijanacuanë, 

piayainë vajabitsaë barëexanaenatsi Corderonëjavabelia. Daxita pamo­
nae Corderonë pijajivi, pamonae Dioso pejunatsivi, bajarapamonae pijinia 
Corderonë barëbena piayainëjavabelia. Nexata Corderonë cueneamone­
yabiana piayainëjavabelia. Cueneamoneyabiana tsipaji Corderonë daxita 
petuxanevi pijatuxanenë baja cajena. Nexata Corderonë daxita nacuanë 
pevetsivi matatoxenetsia pepo pevetsinë, nejai ángelnë.

15 Angelnë icatsia nejumaitsi:
—Pamanuameneboxovereca taeyetame pibisiacuene pexanaeva, baja­

rapamanuamene mapajamatabëcuenelivaisi xainaje. Mapanacuata jina­
vanapa jivibitsaëtoxanetonë daxitaviriajumevi, daxitanacuanëpijivinua. 
Bajarapajamatabëcuene yabara taneme bajarapamanuamene. 16 Pamonae 
diez panacuabeje pevetsivinexa, bajarapamonae piayainë barëitoya tsa­
ne pibisiacuene pexanaevajavabelia. Nexata bajarapamonae beyaxuabiana 
bajarapova. Jumasa xuababuatsiana. Xaeyabuatsiananua. Bajaraxuacujinae 
tajuitsiana isotota. 17 Pamonae diez ponëbeje itsamatacabi nacuanë itsa eve­
tsiana, bajarapamonae najamatabëcuenejëpaena petocopatsinexa piayainë 
pijanacuanë petoevetsinexatsi. Bajarapacuenia najamatabëcuenejëpaena 
tsipaji baja cajena Dioso jamatabëcueneitorobatsi bajarapacuenia pexanae­
nexa bajarapamonae. Nexata piayainë bajarapamonae pijanacuanë bajaya­
jebi toevetsianatsi matapania pecopiapatsijavabelianexa daxita pacuenia 
Dioso tajëvelia najumecapanepaeya jumaitsi. 18 Pova pibisiacuene pexanaeva 
taeyetame manuameneboxovereca, bajarapova mapajamatabëcuenelivaisi 
xainaje. Pinijitomaraxaneto Babiloniatomara. Bajarapatomarapijivi pejama­
tabëcueneta mapanacuanë pevetsivi pibisiacuene exanapona, nejai ángelnë.

Pacuenia Babilonia tomaraxanetomi copiaruca yabara pelivaisi

18 �1 Icatsia itsaángelnë taniji perunaejavatsica athëbëvetsica. 
Caëjëpatsi pinijicuenia piayaicuene pitorobinexa. Bajarapaángelnë 

pinijicotia yajavarunaica. Ira itayota daxitanacuanëjava. 2  Ayaijumeta 
vavajai. Jumaitsi mapacueniaje:

—Verebiabijitsiatsi rabaja Babilonia tomaraxanetota pejinavanapaevi. 
Nexata baja ëjoriminacua tsarucae tsane. Daxita xua pibisiacuene pexanae­
dovathivi, juya bajarapatomarata jinavanapaena. Bitso pibisiaviriavi pepu­
naevi, pamonae daxitajivi apo itajitsipae petaenexa, juya bajarapatomarata 
jinavanapaena. 3 Babilonia tomarapijivi navajëcabiaba jumapecataeya pexa­
naenëanëjavabelia. Nexata belia daxitanacuanë pevetsivi ata, pijajivi yaja­
va, navajëcapona jumapecataeya pexanaenëanëjavabelia. Nexata Babilonia 
tomarapijivi jumapecataeya pexanaenëanëjavabelia penavajëcabiabijamata­
bëcueneta, daxita xua pibisiacuene pexanaejamatabëcuenetanua, jamatabë­
cuenebijianapona daxitanacuanëpijivi. Babilonia tomarapijivi bitso xaina­
pona ayaijava palata pibisiacuene pexanaejamatabëcueneta. Nexata pijinia 
pamonae Babilonia tomaraberena capatabiaba daxitacuene pecanajetsinexa 
Babilonia tomarapijivijavabelia, bajarapamonae ata baja bitso ayaijava 
palata xainapona. Bajarapacuenia Babilonia tomarapijivimi pibisiacue­
ne pexanabiabixae, ayaicuenia naneconita Diosojavabelia. Bajaraxuata 
Babilonia tomarapijivi Dioso baja verebiabijitsiatsi, jai ángelnë.

4 Bajaraxuacujinae icatsia athëbëvetsica jumetaniji itsajume. Jumaitsi 
mapacueniaje:

—Paxamë patajajivimë, papitsapare baja Babilonia tomaravecua. 
Papitsapare baja pibisiacuene paxamë ata paneexanaeyaniva, bajarapa­
tomarapijivi yajava Dioso papecananeconitsiaexanaeyaniva. 5 Babilonia 
tomarapijivi pijaneconi baja bitso ayaijava xaina. Pijaneconi itsa napebe­
tsipa, itsa najumaetaponaejitsipa, nexata copiapatsipa itaboxojavabetsia. 
Dioso cajena yapëtane daxita Babilonia tomarapijivi pibisiacuene pexa­
naejava. 6  Bajarapamonae bejiobiaexanabiaba itsamonae. Nexata Dioso 
itsa naneconitsiaexanaena, bajarapamonae bitso ayaicuenia bejiobiae­
xanaena. 7-8  Babilonia tomarapijivi bitso beayaijamatabëcuenevi natane. 
Natocomuacabiaba ayaijava penamatamotsijavanë pibisiacuene pexana­
biabimatamota. Bajarapamonae pejamatabëëthëtota jamatabëjumaitsi 
tsabiabi: “Xanë raja majota ecajë nacua betaevetsinë. Nexata apo jamata­
bëcuenebëjanë tsane itsacuenejavayo ata yabara. Apo namatavenonaenë 
tsane itsacuenejavayo ata,” jamatabëjai tsabiabi bajarapamonae peja­
matabëëthëtota. Bajarapacuenia Babilonia tomarapijivi pejamatab;eju­
maitsixae, ayaicuenia Dioso bejiobiaexanaenatsi. Babilonia tomarapijivi 
caecuenia caematacabita Dioso tocopiapatsiaexanaenatsi petëpaecuene, 
pematanueyabicuene ata, janibocuene ata. Tajuenatsi isotota bajarapato­
marapijivimi. Bajarapacuenia Dioso naneconitsiaexanaenatsi bajarapamo­
nae tsipaji vajatuxanenë Dioso bitso piasaënë.

9 Babilonia tomarapijivi pejamatabëcueneta daxitanacuanë pevetsi­
vi jamatabëcuenebijianapona. Nexata daxitanacuanë pevetsivi copaba 

Dioso pejumecovënëtsijavami. Natocomuacabiabanua ayaijava penama­
tamotsijavanë. Nexata bajarapamonae itsa tsëxëtaena Babilonia tomara­
pijivimi petajuejavatsi, yaitaxutonueya vavajai tsane. 10 Bajarapamonae 
pecajunavi, tajë vecuanubenaena Babilonia tomarapijivimi itsa tajuenatsi. 
Bajarapamonae najumai tsane:

—¡Bitso baja rovia bejiobi mapamonaeje! ¡Pinijitomaraxanetota, 
Babilonia tomaraxanetota, pejinavanapaevimi peyaiyataevimitsi! 
Caeepatoyocujinae baja veriajavatsi Dioso penaneconitsiaexanaexaetsi, 
najai tsane bajarapamonae.

11 Daxitanacuanëjava, pamonae pecanajetabiabavanapaevi, yaitaxuto­
nueya vavajai tsane. Bajarapacuenia yaitaxutonueya vavajai tsane tsipaji 
baja xua capatabiaba pecanajetsinexa, ajibi baja pecomuacaevitsi tsa­
ne. 12  Bajarapamonae capatabiaba oronanita pexanaejavanë, platanani­
ta pexanaejavanë ata, perlavënëjavanë ata, penamatamotsiibotonë ata. 
Capatabiabanua pexaniaviriapapaëbërë ata. Itsapapaëbërë linovënëja­
vanë. Itsajava sedajavanë. Bajarapapaëbërë itsajavanë peraënaejavanë. 
Itsajavanë petsobiajavanë. Capatabiabanua daxitavirianaejava petuxuju­
vinaejavanë. Capatabiabanua pexaniajavanë, marfilvënëjavata pexanae­
javanë, penamatamotsinaejavanë ata, broncenani ata, hierronani ata, 
mármolvënëibo ata. 13  Capatabiabanua canelavënëjavanë, especiavënëja­
vanë ata, inciensovënëjavanë ata, mirravënëjavanë ata. Capatabiabanua 
petuxujuviranë, vinoranë ata, aceiteranë ata, pexaniaviriatrigobenonë 
ata, trigobultonë ata. Capatabiabanua baca, oveja ata, caballo ata, pero­
bobocaemonë ata, carrozavënëmonë. Jivi ata capatabiaba dajubicuenia 
pecanajetsinexa itsamonaejavabelia amoneya petonacuenebabiabivinexa. 
14 Nexata daxita bajaraxua pecanajetabiabavanapaevi, yaitaxutonueya 
najumai tsane Babilonia tomarapijivi yabara:

—¡Daxitacuene pejitsipaecuenemi tovereverecatsi baja! 
¡Tovereverecatsi baja bitso pexainaejavami, xua picani mapanacuapijivi 
tane penamatamotsijava! najai tsane bajarapamonae yaitaxutonueya.

15 Babilonia tomarapijivimi abaxë itsa apo tajuetsi, pamonae pecana­
jetabiabavanapaevi, ayaijava palata xainapona, xua capata, pecanajeta­
biabixae Babilonia tomarapijivimijavabelia. Bajarapamonae itsa taena 
Babilonia tomarapijivimi petajuejavatsi, yaitaxutonueya vavajai tsane. 
Tajë vecuanubenaena pecajunavi. 16  Bajarapamonae daxita najumai tsa­
nubenae tsane:

—¡Bejiobitatsi bitso pinijitomaraxanetota pejinavanapaevimi! 
Bajarapatomarapijivimi naxatababiaba pexaniaviriapapaëbërë, linovënë­
javanë. Itsajava peraënaejava. Itsajava petsobiajava. Naitabëtabiaba oro­
javanëta, perlavënëjavanëta ata, penamatamotsiibotonëta ata. 17 ¡Caeepa
toyocujinae saya verevereca baja bitso pexainaejavami! najai tsanubenae 
tsane daxita bajarapamonae.

Daxita pamonae barcoxanetonë pevetsivi, bajarapamonëta penaponaevi 
ata, bajarapamonëta penacuenebivi ata, bajarapamonëta pecaponaejava­
në pecanajetaponaevi ata, daxita bajarapamonae tajë vecuanubenaena 
pecajunavi Babilonia tomarapijivimi itsa tajuenatsi. 18  Bajarapabarcoxane
tonëta peponaevi, tsëxëtaenubenaena Babilonia tomarami itsa tajuenatsi. 
Nexata vavajaiya najumai tsanubenae tsane bajarapamonae:

—¡Itsanacuanëjava ata baja ajibi itsatomara mapitsipinijitomaraxa­
netoje! ¡Caetomarami baja maje pinijitomaraxanetomi, tajuatsije! najai 
tsanubenae tsane.

19 Pamonae tsëxëtaenubenaena, natsimataothocaena atsabenonë, bitso 
pesivanajamatabëxainaexae Babilonia tomarapijivimi. Yaitaxutonueya 
najumai tsanubenae tsane:

—¡Bitso pinijicuenia bejiobitatsi pinijitomaraxanetomita pejinavanapae­
vimi! Babilonia tomarapijivimi ayaijava palata pexainaexae, bitso pexai­
naevi naexana daxita pamonae barco pexainaevi, pecanajetabiabixae xua 
capata bajarapatomaraberena. ¡Caeepatoyocujinae saya bajarapatomara­
mi verevereca baja! najai tsanubenae tsane bajarapamonae.

20 Dioso baja cajena itsamatacabi naneconitsiaexanaena Babilonia toma­
rapijivi pebejiobiaexanabiabijamatabëcuene Dioso pijajivi. Nexata itsama­
tacabi, Babilonia tomarami itsa vereverecaena, pevereverecaejava yaba­
ra, sivajamatabëcuenebarëya tsane daxita athëbëtatsia pejinavanapaevi. 
Daxita Dioso pijajivi, mapanacuata pejinavanapaevi ata, sivajamatabëcue­
nebarëya tsane. Apóstolevi ata, Diosojumelivaisi pepaebivi ata, sivajamata­
bëcuenebarëya tsane Babilonia tomarami itsamatacabi itsa vereverecaena.

21 Bajaraxuacujinae piasaëángelnë yotaxuaba ibotoxaneto. 
Bajarapaiboto pinijiibotoxaneto bitso. Nexata ángelnë manuameniabereca 
asaëyata xuabareca bajarapaibotoxaneto. Angelnë jumaitsi mapacueniaje:

—Pacuenia asaëyata xuarecajë mapaibotoxanetoje, bajara pijinia 
pacuenia pinijitomaraxaneto, Babiloniatomara, itsamatacabi pinijicue­
nia xuabianatsi. Apo taetsi baja tsane icatsia matavëjëa. 22  Ajumejibi baja 
tsane pijacallejava arpa peracatabiabijava. Ajumejibi baja tsane flauta ata 
piobabiabijava. Ajumejibi baja tsane trompeta ata piobabiabijava. Itsajivi 
ata baja apo nacuenebi tsane bajarajota. Apo najumetsi baja tsane ica­
tsia matavëjëa trigoxu pecaquiatabiabijava pecaquiatabiabiibotoxanetota. 
23  Itsalámpara ata baja apo naitayotsi tsane bajarajota. Ajumejibi baja 
tsane jivi penabarëcuaicuaijaitsabiabijava. Penacasabifiesta ata baja pexa­
nabiabijava, ajibi tsane. Bajarapatomarapijivi pexainaejava pecanajetabia­
bavanapaevi, daxitanacuanëjava pevënëjoneyabiabivimi, ajibi baja tsane. 
Ajibinua baja tsane bajarapatomarapijivi daxitanacuanëjava yamaxëitojo­
robiaya penajorobabiabijava, jai bajarapaángelnë.

24 Dioso yapëtane pacuenia Babilonia tomarapijivi pejamatabëcuene­
ta, Diosojumepaebivimi profetavi beyejebiabatsi. Babilonia tomarapijivi 

pejamatabëcueneta, Dioso pijajivimi ata beyejebiabatsi. Bajaraxuata juya 
Dioso ayaicuenia naneconitsiaexanaena Babilonia tomarapijivi.

19 �1 Bajaraxuacujinae jumetaniji jivi ayaibitsaëtoxaneto athëbëtatsia. 
Pinijijumeta jumai tsaponae mapacueniaje:

“Diosomë, ¡ayaijamatabëcuenenëmë bitso!” jaitsi vaxaitsi 
Diosojavabelia. Bajaraponë nacacapanepa vajaneconivecua. 
Penivenivenaecotia pexainaenë. Piajamatabëcuenesaënë bitso. 
Daxitacuene pexanaenexa pecaëjëpaenëtsi. 2  Itsa naneconitsiaexana 
jivi, paneconivajëto jivi xaina bajaraponëjavabelia, 
bajarapaneconivajëtota bananeconitsiaexana. Pajivi aneconijibi, apo 
naneconitsiaexanae cajena. Nexata baja Dioso naneconitsiaexana 
pibisiacuene bitso pexanaevi, Babilonia tomarapijivimi. 
Bajarapamonaemi pibisiacuene pexanaejamatabëcueneta 
jamatabëcuenebijianapona daxitanacuanëpijivi. Bajarapamonaemi 
pejamatabëcueneta Dioso pijajivimi beyejebatsi. Bajaraxuata Dioso 
juya naneconitsiaexana bajarapamonae,

jai jivi ayaibitsaëtoxaneto athëbëtatsia.
3  Bajaraxuacujinae bajarapamonae icatsia jumaitsi:
—“¡Diosomë, ayaijamatabëcuenenëmë bitso!” jaitsi vaxaitsi 

Diosojavabelia. Athëbëabetsia petsëxëjunaejavatsia Babilonia tomarapiji­
vimi petajuetsëxëtsi, apo vereverecanucae tsane daxitamatacabijavabelia­
nexa, jai bajarapamonae.

4 Pamonae veinticuatro ponëbeje ancianovi, pamonae pijinia cuatro 
ponëbeje piaitothiavi, daxita bajarapamonae Dioso yaiyataeya irata bobe­
na. Ira taenubena. Bajarapamonae irata jumai tsanubenae Diosojavabelia, 
tronota peecaenëjavabelia:

—¡Xanepana rabaja nexanaejava! ¡Bitso ayaijamatabëcuenenëmë! jai 
tsanubenae irata bajarapamonae Diosojavabelia.

5 Bajaraxuacujinae icatsia tronojavaverena daxita Dioso pijajivijavabelia 
jumaitsi:

Dioso panecujunavivi, ayaijamatabëcuene panexainaevi, 
beveliajamatabëcuene panexainaevinua, pexaniajamatabëcuene 
parajutabiabare vajaDiosojavabelia,

jai tronojavaverena.

Corderonë penacasabifiesta yabara pelivaisi
6  Icatsia jumetaniji ayaibitsaëtoxaneto jivi pecuaicuaijaijava. 

Bajarapamonae pecuaicuaijaijava, jumetaniji bepinijijoncajume. 
Beyamaxëjume ata, ayaijume, najumeta. Jumai tsaponae bajarapamonae 
mapacueniaje:

VajaDioso piajamatabëcuenesaënë daxita mapanacuata jivi pevetsivi 
matatoxenetsia. Taxuxuaba rajane baja daxitanacuanëjava Dioso 

jivi pevetsinexa. Bajaraxuata vaxaitsi jumaitsitsi: “Diosomë, 
¡ayaijamatabëcuenenëmë bitso!” jaitsi vaxaitsi Diosojavabelia. 
7 Sivajamatabëcuenebarëyatsi Dioso. Nexata tsipaebatsi 
itsamonaejavabelia pacuenia sivajamatabëcuenebarëyatsi 
Dioso. “Diosomë, ¡bitso pinijicuene nexanaenë!” jaitsi vaxaitsi 
Diosojavabelia. Bajarapacuenia jumaitsitsi tsipaji baja copiapata 
fiesta pexanaematacabinexa, Corderonë penacasabifiestanexa. 
Petiriva rabaja naxaniavaeta Corderonë penacasabivanexa. 
8  Bajarapova rajutatsi bitso pexaniaviriapapaëbërëjava 
penaxatatsinexa, piaxuirajibijava, bitso peniojaijava,

jai bajarapamonae.
“Bajarapova rajutatsi bitso pexaniaviriapapaëbërëjava penaxatatsi­

nexa,” itsa jai, comparacióncuenia pejumaitsinexa picani mapacuenia­
je: “Dioso pijajivi aneconijibia tane Cristo pesivatëpaexaetsi pijaneconi 
yabara,” pejainexa picani. Bajarapajamatabëcuenelivaisi: “Bajarapova 
rajutatsi bitso pexaniaviriapapaëbërëjava penaxatatsinexa,” pejaijava 
comparacióncuenia.

9 Nexata bajaraxuacujinae ángelnë nejumaitsi:
—Yaquinare mapejumaitsilivaisije: “Jamatabëcuenebarëya pamonae 

junatatsi Corderonë penacasabifiestajavaberena,” pejailivaisi. Daxita xua 
catsipaebatsi, bajaraxua pepacuene Dioso taneitorobijava, nejai ángelnë.

10 Nexata tamatabacabëta tonucajunuajë ángelnë pitabarata. 
Pexaniajamatabëcuene picani tarajutsinexa ángelnëjavabelia. Itsiata bai­
tsi jane ángelnë nejumaitsi:

—Pëtsa bajaraxua exaname. Tsipaji saya xanë ata Dioso pijajivitonënë. 
Pacuenia xamë, pacuenia itsamonae ata, Dioso panenajuajumecovënëtsivi 
xaniavaetsia pajumecovënëtavanapame papexaniajailivaisi Jesús pacatsi­
paeba, bajara saya xanë ata taitsinë. Nexata pexaniajamatabëcuene rajure 
Diosojavabelia, nejai ángelnë.

Papexaniajailivaisi Jesús pacatsipaeba, bajarapalivaisita jamata­
bëcueneasaëyaexanatsi pamonae jivijavabelia tsipaebapona Dioso 
pejumelivaisi.

Pacuenia athëbëtatsia Juan tane Cristo 
penioponaecaballojumata peecaejava yabara pelivaisi

11 Taniji itaboxo penapatsijava. Tanijinua penioponaecaballo. 
Bajarapacaballojumata jivitonë eca. Ponë bajarapacaballojumata eca, 
pevënë Najumecapanepaya Pejumaitsicuenia Pexanaenë. Itsavënë Pepo 
Pexaniajailivaisi Petsipaebinë. Bajaraponë jivi naneconitsiaexana pane­
conivajëtota jivi naneconita. Vajabitsaë ata exana pibisiacuene pexa­
naevijavabelia. 12  Pitaxutobeje naitayota. Pacuenia isoto bacotiatsobia, 
bajara itaxutocotiaitsi. Bajaraponë matapona ayaijava coronanë. Pitapata 

vënëruca. Itsiata baitsi jane itsajivi ata apo vënëyapëtaetsi. Ëbajaraponë 
pijacuata navënëyapëtane. 13  Penaxatatsijavareca tsobia. Pijanarata 
pejabutsijava. Bajaraponë pevënë Diosojamatabëcuenelivaisi itajëtsinë. 
14 Bajaraponë pënaponatsi vajabitsaë ayaibitsaëtoxaneto, athëbëpijivi. 
Bajarapamonae naxataba bitso pexaniaviriapapaëbërëjavanë, piaxuira­
jibijavanë, bitso peniojaijavanë. Bajarapamonae ata yapona penioponae­
caballuanëta. 15 Ponë vajabitsaë barëexana, bajaraponë pecuibuatsina 
pitsapa pexiujaiespada penaneconitsiaexanaenexa daxitanacuanëpijivi. 
Bajaraponë daxitanacuanëjava jivi pevetsinënexa. Itsa evetsiana, ajume­
saëya itorobabiabiana pejumecovënëtsinexatsi. Pacuenia uvaruanë itsa 
barëmeneyujubataxuaba, ayaibarëmene pitsapa pexanaenexa vinoranë, 
bajara pijinia pacuenia daxitanacuanëpijivi, pijaneconi pexainaevi, Dioso 
itsa verebiabiana, ayaijana xuabiana. Dioso, ponë piajamatabëcuenesaënë 
daxitanacuanë pevetsivi matatoxenetsia, ayaicuenia naneconitsiaexanae­
na bajarapamonae pebaraanaepanaexae. 16  Ponë vajabitsaë barëexana, 
bajaraponë pijacamisajumavelia penaxatatsijavata, pevënëitanebërëtoyo 
ruca. Pethaëtojumata ata pevënëitanebërëtoyo ruca. Jumai tsarucae baja­
rapaitanebërëtoyo: “Maponëje daxitanacuanë pevetsivi ata pepo pevetsi­
në. Daxita petuxanevi ata pijatuxanenë,” jai tsarucae.

17 Bajaraxuacujinae taenutajë ángelnë, icotiata penucaenë. Pinijijumeta 
vavajai tsanucae daxita quequeremonaejavabelia. Jumai tsanucae 
mapacueniaje:

—Naxanitsia. Panacaetuanare payaibitsaëtoxanetomë ayaijava panena­
baninexa Dioso pejamatabëcueneta. 18  Naxanitsia. Daxita petëpaevi pevi 
panexaenexa. Paponaremena nacuanë pevetsivimi, vajabitsaë penama­
tacaitorobivimi ata, vajabitsaë piaitatsacavimi ata, pevi panexaenexa. 
Caballuanëmi, caballuanëjumata peponaevimi ata, pevi panexaenexa. 
Pamonaemi dajubicuenia pecanajetsivimitsi itsamonaejavabelia amo­
neya petonacuenebinexa, apo pecanajetsivimitsi ata, beveliajamatabë­
cuene pexainaevimi ata, ayaijamatabëcuene pexainaevimi ata, daxita 
bajarapamonae pevi panexaenexa paponaremena, jai tsanucae ángelnë 
quequeremonaejavabelia.

19 Bajaraxuacujinae taniji piayainë. Tanijinua daxitanacuanë pevetsivi 
pijajivi, vajabitsaë, pecaetuatsijava ata. Daxita bajarapamonae nacaetua­
na vajabitsaë penaexanaenexa. Nexata barënabia penioponaecaballota 
peponaenëjavabelia, bajaraponë pijajivijavabelia ata. 20 Nexata peniopo­
naecaballota peponaenë vaetaba piayainë. Vaetaba peyamaxëitojorobipro­
fetanë ata. Ponë peyamaxëitojorobiprofetanë, jivi peyamaxëitojorobinexa, 
bajayata pinijicuene exanaponapona piayainë pitabarata. Bajarapacuenia 
bajayata pinijicuene pexanaexae, peyamaxëitojorobiprofetanë jivi yama­
xëitojorobapona. Nexata jivi nacaeveta piayainë pevënëitanetota pitane­
rubaponaenexatsi. Bajarapacuenia bajayata peyamaxëitojorobiprofetanë 

jivi yamaxëitojorobapona piayainë jumapecataeya pexanaenëtsijavabe­
lia ata jivi pematabacabëta penavajëcabiabinexa. Bajaraxuata nexata 
piayainëbeje, peyamaxëitojorobiprofetanëbeje, xuabaliatsibeje abaxë 
piasaënëbeje isotopucabelia. Bajarapapuca tajueyabiaba azufre yajava. 
21 Nexata daxita bajaraponëbeje pijajivi, pamonae nacopaba, beyejebatsi. 
Beyejebatsi penioponaecaballota peponaenë, pecuibuatsina pepitsapaees­
padata. Nexata jane baja daxita quequeremonae napeneyaba bajarapamo­
naemi pevi.

Pacuenia Juan tane pacuenia itsamatacabi Cristo mil 
pavaibeje evetsijitsia mapanacuaje yabara pelivaisi

20 �1 Icatsia taniji ángelnë perunaejavatsica athëbëvetsica. 
Cobenarunaica pinijimëthëxaneto pijallave. Cobenarunaicanua 

ayaicadenamaëtoxaneto. 2  Bajarapaángelnë vaetaba dragón, ponë pevënë 
Dovathi. Itsavënë Satanás. Bajaraponë dovathi bajayata itsa naitajëta jivi­
javabelia, naitajëta bejomocuenia. Nexata ángelnë cëtabuata dovathi mil 
pavaibejenexa. 3  Pinijimëthëxanetojavareca xuareca. Yavëpaxatatabuata 
bajarapamëthëxanetojavareca. Pematatsënëa icatsia sellovënëjavata 
yamëthëvëpajumacatsata. Nexata dovathi apo caëjëpaetsi tsane peyama­
xëitojorobinexa mapanacuapijivi mil pavaibeje. Bajaraxuacujinae icatsia 
isinaenatsi caeepatoyo icatsia jivi peyamaxëitojorobaponaponaenexa.

4 Bajaraxuacujinae icatsia taniji jivi tronojumata penaevi. 
Bajarapatronojumata penaevi, Dioso itorobatsi penaneconitsiaexanaenexa 
jivi, pijaneconi pexainaevi. Tanijinua itsamonae ata, pamonae bajayata 
vësiucubejebatsi. Bajarapacuenia bajarapamonaemi bajayata vësiucube­
jebatsi tsipaji jivi tsipaebapona Jesús pelivaisi. Tsipaebanajetarubenanua 
Dioso pejumelivaisi. Bajarapamonae apo navajëcae pematabacabëta 
piayainëjavabelia, piayainë jumapecataeya pexanaenëtsijavabelia ata. 
Apo nacopatsinua piayainë pevënëitanetota pitapaitanerubinexatsi. Apo 
nacopatsinua pecobejumaitanerubinexatsi. Nexata bajarapamonaemi 
icatsia Dioso piasaëyaexanaejavatsi, taniji. Pacuenia ata bajarapamonae 
mil pavaibeje Cristo barëevetatsi mapanacuaje, taniji. 5-6  Bajarapamon
ae Dioso asaëyaexanatsi Dioso copiaya jivi piasaëyaexanaematacabita. 
Bajarapamonae Dioso asaëyaexanatsi caecuenia ayaibitsaëto. ¡Pamonae 
copiaya Dioso jivi piasaëyaexanaematacabita asaëyaexanatsi, bajarapa­
monae pejamatabëcuenebarëyavi, pianeconijibivinua! Cotocaevi patëpae­
javanexa, acuenebi baja itsacuene pexanaenexatsi bajarapamonae. Biji 
rajane bajarapamonae Dioso, Cristo ata, pijasacerdotevinexa, jivi peto­
cuaicuaijaitsabiabivinexa Diosojavabelia. Bajarapamonae Cristo barëeve­
tsianatsi mapanacuaje mil pavaibeje. Itsamonae petëpaevimi, pamonae 
abaxë nacopabanubena, Dioso icatsia asaëyaexanaenatsi bajarapamil 
pavaibejecujinae.

7 Itsa baja panepaena mil pavaibeje, dovathi icatsia isinaenatsi mëthë­
vecua pepitsapaenexa. 8  Pitsapaena icatsia jivi peyamaxëitojorobinexa 
daxitanacuanëjava. Bajarapacuenia yamaxëitojorobiana jivi ayaibitsaëto­
xanetonë, Dioso apo pejumecovënëtsivi. Nexata bajarapacuenia dovathi 
vajabitsaë caetuatsiana. Dovathi pijajivi bitso ayaibitsaëtoxaneto tsane. 
Pacuenia tajetaboatsapërë navita, bajara itsi tsane dovathi pijajivi, vajabi­
tsaë. 9 Bajarapamonae vajabitsaë copiata jivi benajetarubenaena daxitana­
cuanëjava. Bajaraxuacujinae matatoyoronaena jane baja Jerusaléntomara 
peverebiabinexa picani Dioso pijajivi, Dioso piasivatomarata, Jerusalén 
tomarata, pejinavanapaevi. Itsiata baitsi jane dovathi pijajivi Dioso tsi­
xuabianicatsi isoto athëbëvetsica. Nexata tajuenatsi daxita vajabitsaëmi, 
dovathi jane baja pijajivimi. 10 Nexata dovathi, ponë jivi yamaxëitojoro­
baponaena daxitanacuanëjava, xuabialiatsi isotopucalia, azufre yajava 
petajueyabiabipucalia. Bajarapapucalia baja cajena copiaya xuabatsibeje 
piayainëbeje peyamaxëitojorobiprofetanëbeje. Nexata bajarajota bajara­
pamonae Dioso naneconitsiaexanaenatsi daxitamatacabijavabelianexa. 
Nexata bajarajota bajarapamonae isoto petajuta bitso jamatabëfaenae­
na. Bajarapamonae bitso pejamatabëfaenaejava isoto petajuta tsitecaena 
daxitamatacabijavabelianexa.

Pacuenia Juan tane pacuenia itsamatacabi jivi 
nubenaejitsia penioponaetrono pitabarata Dioso 
penaneconitsiaexanaenexatsi yabara pelivaisi

11 Icatsia taniji penioponaetronoxanetojumata peecaenë. Bajaraponë 
nacua baja vereverecaeyaexana. Itaboxo ata baja vereverecaeyaexa­
na. 12  Taenubajë daxita petëpaevimi penubenaejava Dioso pitabarata. 
Nubena Dioso penaneconitsiaexanaenexatsi. Bajarapamonae ayaija­
matabëcuene pexainaevimi. Itsamonae beveliajamatabëcuene pexai­
naevimi. Taeyejebajënua cuyalatobaxutonë. Bajarapacuyalatobaxutonë 
baxupanejeba. Bajarapacuyalatobaxutonëta itanerubena daxita petë­
paevimi pacuenia exanavanapa petëpaevajënaeya mapanacuataje. 
Itsacuyalatobaxuto ata taeyabuatajë. Bajarapacuyalatobaxuto ata baxu­
patabuata. Bajarapabaxutota vënërubena pamonae matacabi apo peve­
reverecaejava pexainaevinexa. Nexata caejivi canacujitsia Dioso pija­
neconi petorutaponaexaetsi, caejivi canacujitsia paneconivajëto xaina. 
Bajarapaneconivajëtota Dioso naneconitsiaexanaponatsi. 13  Manuameneta 
petëpaevimi ata, daxita pitsapaina. Jivi ata petëpaecujinae, pejinava­
napaenacuajavavetsina, ira bëxëpanavetsina, daxita pitsapaina. Nexata 
caejivi canacujitsia paneconivajëto xaina, bajarapaneconivajëtota Dioso 
naneconitsiaexanaponatsi. 14 Bajaraxuacujinae jivi petëpaeyaexanaeja­
matabëcuenemi, jivi petëpaecujinae pejinavanapaenacuami ata yaja­
va, Dioso xualia isotopucalia. Bajarapapuca jivi cotocaevi patëpaejava 

petëpaeyaexanaepuca. 15 Pamonae apo vënërubenae, pabaxutota vënëru­
bena pamonae matacabi apo pevereverecaejava pexainaevinexa, bajara­
pamonae peneliatsi bajarapapucalia.

Pacuenia Juan tane pacuenia itsamatacabi Dioso icatsia 
pejanaitaboxo, pejananacua yajava, exanaejitsia yabara pelivaisi

21 �1 Icatsia taniji pejanaitaboxo, pejananacua yajava. Paitaboxo, 
panacua ata, Dioso copiaya exana, ajibi baja. Manuamene 

ata ajibi. 2  Xanë rabaja Juannë. Taniji Dioso pijatomara, pejana 
Jerusaléntomara. Athëbëvetsica, Diosojavavetsica, runaica bajarapatoma­
ra. Daxita rabaja Dioso xaniavaeta. Pacuenia petiriva pamonanexa itsa 
sivapatsijitsiatsi, pevajënae banaxaniavaeteca, bajara pijinia pacuenia 
Dioso xaniavaeta baja Jerusaléntomara pijajivi petojinavanapaenexatsi. 
3  Nexata jumetaniji pinijijume athëbëvetsica, tronojavavetsica. Jumaitsi 
mapacueniaje:

—Taema. Dioso rabaja jivijava ponapona. Dioso baja jivi yajavapona­
pona daxitamatacabijavabelianexa. Bajarapamonae pepo Diosonë pijajivi 
tsane. Dioso pijinia bajarapamonae pijatuxanenë tsane. 4 Dioso itaxuto­
barëmeneiquinaponaena bajarapamonae. Ajibi baja tsane petëpaecuene, 
penuecuene ata, bitso penajamatabëxainaecuene ata, penavixaetaecuene 
ata. Daxita bajarapitsicuenemi copiarucaena jane baja, jai athëbëvetsica.

5 Bajaraxuacujinae Dioso, tronojumata peecaenë, jumaitsi:
—Taema. Daxitacuene bajayata taexanaejavami, xuami baja picani 

vereverecaeyaexanajë, pejanajava icatsia exanajë, jai.
Bajaraxuacujinae xanëjavaberena icatsia nejumaitsi:
—Yaquinare bajaraxuanë pelivaisi. Tsipaji baja palivaisi catsipaebatsi, 

bajarapalivaisi pexaniajailivaisi cajena. Xanepana nexata daxitajivi peju­
mecovënëtsinexa bajarapalivaisi, nejai.

6  Bajaraxuacujinae icatsia nejumaitsi Dioso, tronojumata peecaenë:
—Daxita rabaja icatsia pejanajava taexanaejava, veretajë. Xanë rajane 

baja daxitacuene tataxuxuabinë. Daxitacuene icatsia tacopiarucaeyaexa­
naenënexa. Pacuenia jivi pejamatabëëthëtojavavetsina bitso jitsipa mera 
piapaenexa, bajara pijinia pacuenia jivi bitso itsa jitsipaena tacapanepae­
javanexa, nexata bajarapamonae rajutsianajë matacabi apo peverevere­
caejava. Tocopatsianajë bajarapamonae amoneya pexainaenexa matacabi 
apo pevereverecaejava itsa jumecovënëta taxënato, Cristo, pesivatëpae­
javatsi. Bajaraponë Cristo jivi pejamatabëcueneasaëyaexanaenë. 7 Pajivi 
tsiteca jumecovënëtaponapona tajumelivaisi ëpetëpaejavabelianexa, 
bajarapajivi xanë pijaDiosonënë tsane. Bajarapajivi pijinia taxënatojivi­
yo tsane. 8  Itsiata baitsi jane pamonae pejunavivi tajumelivaisi yabara 
itsamonae pebejiobiaexanaeyanivatsi, pamonae ata apo tanejumecovënë­
tsivi, pamonae ata pitoyavi itsamonae, pamonae ata pevitota pibisiacuene 

pexanaevi, bajarapamonae ponaena petajueyabiabipucajavabelia. 
Pamonae ata penajorobivi, pamonae ata jumapecataeya pexanaenëanëja­
vabelia penavajëcaevi, pamonae ata penajumetsënëtsivi, daxita bajarapa­
monae ponaena petajueyabiabipucajavabelia. Bajarapapuca tajueyabiaba 
azufre yajava. Bajarapatëpaejava cotocaevi jane baja petëpaejava tsane, 
nejai Dioso, tronojumata peecaenë.

Pacuenia Juan tane pejana Jerusaléntomara pacuenia 
itsamatacabi itsijitsia yabara pelivaisi

9 Nexata jane baja rena caenë ángelnë. Bajarapaángelnë siete paángel­
nëbeje siete pacopabeje piayaijavanë pevënëcaecopanë pepacaeviyajuvë­
nënë. Bajarapaángelnë nexata nejumaitsi:

—Naxanitsia. Catsitajëtsianatsi pova Corderonë pijavanexa, nejai 
ángelnë.

10 Bajaraxuacujinae Espíritu Santo netsijamatabëvënëca. Nexata bema­
jitsinaebota ángelnë nebarëpona pinijitsutoxanetojavabelia, piapiatsuto­
xanetojavabelia. Nexata bajara patsutoxanetojavatalia ángelnë netsitajëta 
Dioso pijatomara, pinijitomaraxaneto, Jerusaléntomara. Athëbëvetsica 
Diosojavavetsica runaica bajarapatomara. 11 Bajarapatomara cotiani­
veniveneca Dioso pijapenivenivenaecotiata. Pacuenia penamatamotsii­
boto jaspevënëiboto cotianivenivena, bajarapacuenia cotianiveniveca. 
Nasabanua pacuenia nasaba vidriojava. 12  Bajarapatomara matatoyorotsia 
yacaranata piaitayaëibopanaxanetota. Bajara payacaranatsijavaxaneto 
mataropotsia catsanaruba ibopananë. Bajara payacaranatsijavaxaneto 
apia athëbëabetsia pacuenia pinijinaejavaxaneto apia. Bajara payacara­
natsijavaxaneto matatoyorotsia xaina doce pabaupabeje. Nexata ángelevi, 
caenë canacujitsia, nucapona caebaupa canacujitsia. Bajarapabaupanëjava 
Israelpijinë pexi, doce ponëmibeje, pevënëanë vënërubena. 13  Acueyabi 
pabaupabeje xainapona caeyenepana canacujitsia. Estevënënenia paye­
nepana xaina acueyabi pabaupabeje. Nortevënënenia pijinia payenepa­
na xaina acueyabi pabaupabeje. Survënënenia pijinia payenepana xaina 
acueyabi pabaupabeje. Oestevënënenia pijinia payenepana xaina acueya­
bi pabaupabeje. 14 Jerusaléntomara matatoyorotsia peyacaranatsiibopa­
naxanetonexa, ibo penajumaetaponaejavata, copiaya pinijiibotoxanetonë 
sasavia jebapona, doce paibotoxanetobeje. Bajarapaibotoxanetonë, caei­
botoxaneto canacujitsia pejumavelia, Corderonë pijajivi doce ponëbeje, 
apóstolevi, pevënëanë rubena.

15 Paángelnë nebarëcuaicuaijai, cobenaponapona oronaebo. 
Bajarapaoronaebota pecaëjëbinexa Jerusaléntomara, pecaëjëbinexa bau­
panë ata, pecaëjëbinexa Jerusaléntomara matatoyorotsia peyacaranatsii­
bopanaxaneto ata. 16  Jerusaléntomara matatoyorotsia peyacaranatsiibo­
panaxaneto, daxitayenepananë namatajëpaeya apia. Pacuenia apiareca 

matonotsiareca payenepanabeje, bajara pijinia pacuenia apialia epata­
jërëtsialia ata payenepanabeje. Nexata jane baja ángelnë pecaëjëbinae­
bota caëjëba Jerusaléntomara. Nexata Jerusaléntomara matonotsiareca 
piapiajava xaina dos mil doscientos pakilómetrobeje. Epatajërëtsialia ata 
xaina bajarapacuenia, dos mil doscientos pakilómetrobeje. Athëbëabetsia 
ata piapiajava bajarapacuenia xaina, dos mil doscientos pakilómetrobe­
je. 17 Bajaraxuacujinae ángelnë caëjëba Jerusalén tomara matatoyoro­
tsia peyacaranatsiibopanaxaneto peyapëtaenexa paitayaëtovajëto xaina. 
Jerusaléntomara matatoyorotsia peyacaranatsiibopanaxaneto, piaitayaë­
java xaina sesenta y cuatro pametrobeje. Pavirianaebota mapanacuapijivi 
bacaëjëba, bajarapavirianaebota ángelnë caëjëba.

18  Jerusaléntomara matatoyorotsia peyacaranatsiibopanaxaneto, 
exana jaspevënëibota. Jerusaléntomara ëorojavanëta pexanaetomara. 
Nexata Jerusaléntomara nasaba bitso. Pacuenia bitso nasaba piaxui­
rajibividriojava, bajara itsi. 19 Jerusaléntomara matatoyorotsia peya­
caranatsiibopanaxanetonexa, itsa taxuxuaba pexanaejava, copiaya 
pinijiibotoxanetonë sasavia tsivajënaejeba. Bajarapaibotoxanetonë 
itabëtsiaya jumacatsanaruba daxitaviria ibotonëta, bitso penamatamo­
tsiibotonëta. Penamataxainaeibotoxaneto itabëta jaspevënëibotonëta. 
Pecotocaeviibotoxaneto itabëta zafirovënëibotonëta. Acueyabiibotoxaneto 
itabëta ágatavënëibotonëta. Cuatroibotoxaneto itabëta esmeraldavënëibo­
tonëta. 20 Cincoibotoxaneto itabëta ónicevënëibotonëta. Seisibotoxaneto 
itabëta cornalinavënëibotonëta. Sieteibotoxaneto itabëta crisólitovënëibo­
tonëta. Ochoibotoxaneto itabëta berilovënëibotonëta. Nueveibotoxaneto 
itabëta topaciovënëibotonëta. Diezibotoxaneto itabëta crisoprasavënëibo­
tonëta. Onceibotoxaneto itabëta jacintovënëibotonëta. Doceibotoxaneto 
itabëta amatistavënëibotonëta. 21 Doce rabaja pabaupabeje. Doce rabaja 
pijinia paperlavënëjavatabeje, bitso penamatamotsijavanëta, exana cae­
baupa canacujitsia. Bajarapatomarata caecalle ruca daxitacallevecua bitso 
ayaicallexaneto. Bajarapacalle ëorojavanëta pexanaecalle. Nasaba bitso. 
Pacuenia nasaba vidriojava, bajara itsi.

22  Bajarapatomarata apo taenë templobo. Itsiata baitsi jane daxi­
ta bajarapatomara betemplo. Bajarapacuenia betemplobo tsipaji Dioso, 
daxita mapanacuata jivi pevetsivi matatoxenetsia piajamatabëcue­
nesaënë, Corderonëbeje, ponaponabeje bajarapatomarata. 23  Dioso 
ayaijamatabëcuenenë pijapenivenivenaecotiata itayota bajarapato­
mara. Corderonë ata itayota pijapenivenivenaecotiata bajarapatoma­
ra. Bajaraxuata apo namatavenonae bajarapatomarata pitayotsinexa 
matacabipijijuameto, meravipijijuameto ata. 24-26  Daxitanacuanëpijivi, 
pamonae baja Dioso capanepatsi pijaneconivecua, bajarapamonae itsa­
matacabi jinavanapaena Diosobeje Corderonëbeje pijapenivenivenae­
cotiata. Daxitanacuanë pevetsivi pijatomaranëjavaverena capatsiana 

bajarapatomaraberena bitso penamatamotsijavanë, Dioso yaiyataeya 
perajutsinexa. Daxitamatacabijavabelianexa, bajarapatomara baupa­
tanutsiana. Bajarapatomarata ajibi tsane meravi. 27 Itsiata baitsi jane 
bajarapatomaraberena pibisiajamatabëcuene pexainaevi, apo jone tsane. 
Piauracuene pexanaevi, penajumetsënëtsivi ata, apo jone tsane. Jonena 
ëpamonae vënërubena Corderonë pijacuyalatobaxutota. Corderonë pija­
cuyalatobaxutota vënërubena pamonae matacabi apo pevereverecaejava 
pexainaevinexa.

22 �1 Bajaraxuacujinae icatsia ángelnë netsitajëta pepamene, bitso 
pitaranaemene. Nasaba bitso. Pacuenia vidriojava nasaba, 

bajara itsi. Bajarapamene jivi petëpaejavavecua piaitavayaexanaemene. 
Bajarapamene pitsaparena Diosobeje Corderonëbeje pijatronojavaverena. 
2  Bajarapamene bocapona ayaicallexaneto tuatuajëareca. Bajarapamene 
itapayareca anijamuxubërëneniabeje nubena naejavanë, jivi petëpaejava­
vecua piaitavayaexanaenaenë. Bajaraponaenë caevaita nacuaitapona doce 
panacuaitsibeje. Caejuameto canacujitsia nacuaitapona. Bajaraponaenë 
pebaxuta xanepana daxitanacuanëpijivi penavaëbinexa, pejamatejemane­
xa piavitanejavavecua. 3  Nexata bajarapatomarata ajibi tsane jivi pejama­
tabëcuenebijianaejavanexatsi. Nexata jivi pibisiacuene apo exanae tsane. 
Diosobeje Corderonëbeje pijatronota ecaenabeje pijajivi pitorobabiabi­
nexabeje daxitamatacabijavabelianexa bajarapatomarata. Nexata daxita 
pamonae Dioso pijajivi, pexaniajamatabëcuene rajutsiana Diosojavabelia. 
4 Bajarapamonae Dioso itabarataena. Dioso pevënë ata rucaena bajara­
pamonae pitapathaitota. 5 Bajarapatomarata ajibi tsane meravi. Pepo 
petuxanenë Dioso pijapenivenivenaecotia itayotsiana. Nexata bajarapato­
marata pejinavanapaevi apo namatavenonae tsane lámparacotia, mataca­
bipijijuametocotia ata. Pamonae jinavanapaena Dioso pijanacuata, Dioso 
pijanacua barëevetsianatsi daxitamatacabijavabelianexa.

Pacuenia baja imoxoyo pevajënae Jesucristo 
pepatsijavanexatsica yabara pelivaisi

6  Icatsia ángelnë nejumaitsi:
—Palivaisi baja yaquiname, pexaniajailivaisi cajena. Daxita xua yabara 

yaquiname, pepacuene copiapatsiana. Dioso baja cajena bajayata tajëvelia 
yapëtaeyaexana profetavimi peyapëtaenexa pacuenia itsamatacabi itsiji­
tsia mapanacuataje. BajarapaDiosonë icatsia itoroba pijaángelnë. Nexata 
Dioso pijaángelnë tsitajëta Dioso pijajivijavabelia, Dioso pijajivi peyapë­
taenexa pacuenia baja imoxoyo pevajënae pecopiapatsinexa xua copiapa­
tsijitsia mapanacuataje, nejai ángelnë.

7 Icatsia ángelnë nejumaitsi:
—Jesús raja jumaitsi: “¡Bepijia patsianicajë!” jai. ¡Nexata pajivi 

jumecovënëta Dioso pejumelivaisi, neyaquinaelivaisi mapabaxutotaje, 

bajarapajivi jamatabëcuenebarëya tsane Jesús itsa patsianica! nejai 
ángelnë.

8 Xanë rabaja Juannë, daxita baja palivaisi yaquinajë, jumetaniji. Tanijinua. 
Bajaraxuacujinae ángelnë, ponë netsitajëta daxita bajaraxua, pitabarata yaiya­
taeya picani tamatabacabëta tonucajë. 9 Itsiata baitsi jane ángelnë nejumaitsi:

—Pëtsa bajaraxua exaname. Tsipaji saya xanë ata Dioso pijajivitonënë. 
Pacuenia xamë, pacuenia itsamonae ata, pamonae Diosojumepaebivi pro­
fetavi, pacuenia ata pamonae jumecovënëtsiana mapabaxutotaje neyaqui­
naelivaisi, bajara saya xanë ata taitsinë. Nexata Dioso yaiyataeya nemata­
bacabëta tonucare nevajëtsinexa Diosojavabelia, nejai ángelnë.

10 Icatsia ángelnë nejumaitsi:
—Pëtsa nejumeyavajunuaxainame Dioso pejumelivaisi, neyaquinaeli­

vaisi mapabaxutotaje. Tsipaebianame daxitajivijava daxitajivi peyapëtae­
nexa. Tsipaji rabaja imoxoyo pevajënae pecopiarucaenexa mapanacuaje. 
Pacuenia baja cajena Dioso tajëvelia najumecapanepaeya jumaitsi, baja­
rapacuenia Dioso exanaena. 11 Neponaponaeepato abaxë mapanacuataje, 
tocopare pibisiacuene pexanaponaevi, pibisiacuene pexanaejava peca­
tsitecaenexa. Ëpibisiacuene yabara penajamatabëxainaevi ata, tocopare 
pecatsitecaenexa penajamatabëxainaejava ëpibisiacuene yabara. Itsiata 
baitsi jane pijinia pamonae pexaniacuene pexanavanapaevi, catsitecae 
pevajënaeyabelia pexaniacuene pexanavanapaejava. Pamonae ata Dioso 
aneconijibia tanetsi pejumecovënëtsixae Jesucristo pesivatëpaejavatsi, 
casaë pevajënaeyabelia aneconijibia pejinavanapaenexa, nejai ángelnë.

12  Icatsia ángelnë nejumaitsi:
—Jesús raja jumaitsi: “Panejumetaema. Bepijia patsianicajë. 

Capatsianicajë tajajivi tarajutsijavanexa. Bajaraxua rajutsianajë caeji­
vi canacujitsia, pamonae xaniavaetsia netonacuenebavanapa. Pamonae 
pijinia pibisiacuene exanavanapa, naneconitsiaexanaenajë. 13  Xanë rajane 
baja daxitacuene tataxuxuabinë. Daxitacuene icatsia tacopiarucaeyaexa­
naenënexa,” jai raja Jesús, nejai ángelnë.

14 Icatsia ángelnë nejumaitsi:
—Jamatabëcuenebarëya baja pamonae pibisiacuene pexanaeneconimi 

Dioso vecuaajibiaexanatsi, pejumecovënëtsixae Jesucristo pesivatëpaeja­
vatsi. Bajarapamonae itsamatacabi Dioso tocopatsianatsi penajonenexa 
Dioso pijatomara baupanëjava. Tocopatsianatsinua jivi petëpaejavavecua 
piaitavayaexanaenae pecuaixaenexa. 15 Itsiata baitsi jane daxita pamonae 
Dioso apo pejumecovënëtsivi, nacopabanubenaena Dioso pijatomaraju­
mavelia. Nacopabanubenaena pamonae bitso ëpibisiacuene pexanaevi, 
penajorobivi ata, pevitota pibisiacuene pexanaevi ata, jivibevi ata, juma­
pecataeya pexanaenëanëjavabelia penavajëcabiabivi ata, bitso penajume­
tsënëtsivi ata. Daxita bajarapamonae nacopabanubenaena Dioso pijato­
marajumavelia, nejai ángelnë.

16  Nexata Jesús nejumaitsi:
—Xanë rabaja Jesúsnë. Itorobajë tajaángelnë pecatsipaebinexa palivaisi 

baja catsipaeba. Bajarapacuenia itorobajë daxita Dioso pejumecovënëtsivi 
peyapëtaenexa palivaisi baja tajaángelnë catsipaeba. Xanë rabaja nacuae­
vetsinëmi Davidpijinë pemomoxiyajuvënënë. Xanë rabaja tajamatabëcue­
neitayotsinë daxitajivi pexaniajailivaisita, nejai Jesús.

17 Espíritu Santo jumaitsi. Petiriva ata, pova Corderonë pijavanexa, 
bajarapova ata jumaitsi. Jumaitsibeje Jesúsjavabelia mapacueniaje:

—Naxanitsiayo patsianimica, jaibeje.
Pamonae jumetane bajarapacuenia pejumaitsijavabeje Jesúsjavabelia, 

bajarapamonae ata bejumaitsi Jesúsjavabelia:
—Naxanitsiayo patsianimica, bejai bajarapamonae ata.
Pacuenia jivi pejamatabëëthëtojavavetsina bitso jitsipa mera piapae­

nexa, bajara pijinia pacuenia jivi bitso itsa jitsipaena Dioso pecapane­
paejavanexatsi, nexata bajarapamonae Dioso rajutsianatsi matacabi apo 
pevereverecaejava. Tocopatsianatsi bajarapamonae amoneya pexainaene­
xa matacabi apo pevereverecaejava itsa jumecovënëta Cristo pesivatëpae­
javatsi. Tsipaji Cristo jivi petëpaejavavecua piaitavayaexanaenë.

18  Daxita pamonae leba Dioso pejumelivaisi, tayaquinaelivaisi mapa­
baxutotaje, jamatabëcuenereviaya tsipaebijitsianë rovialia mapacueniaje. 
Mapabaxutotaje tayaquinaelivaisi itsajivi icatsia saicayalivaisi mataropo­
tsia itsa yaquinaena, bajarapajivi naneconitsiana Diosojavabelia. Nexata 
Dioso naneconitsiaexanaenatsi. Papiayaicuene yabara jumaitsi mapa­
baxutotaje, bajarapacuene Dioso taeyaexanaenatsi bajarapajivi. 19 Mapa
baxutotaje tayaquinaelivaisi, itsajivi itsa xuabiana itsalivaisiyo, nexata 
bajarapajivi naneconitsiana Diosojavabelia. Nexata bajarapaneconija­
matabëcueneta bajarapajivi vënëyaquinae atatsi pabaxutota vënërubena 
daxita pamonae matacabi apo pevereverecaejava pexainaevinexa, mata­
cabi apo pevereverecaejava apo xainae tsane. Dioso pijatomarabetsia ata 
pejonenexa, apo tocopatsi tsanetsi. Pabaxutota vënërubena matacabi apo 
pevereverecaejava pexainaevinexa pelivaisi, Dioso pijatomara ata pelivai­
si, jumaitsi mapabaxutotaje.

20 Jesús, ponë itoroba pijaángelnë tanetsipaebinexa pacuenia itsamata­
cabi itsijitsia mapanacuataje, bajaraponë nejumaitsi mapacueniaje:

—Bepijia patsianicajë, jai.
Nexata xanë jumaitsinë:
—Je. Xanepana rabaja. Jesús pepo petuxanenëmë, ¡naxanitsiayo 

patsianimica! janë.
21 Pacatovajëtatsi daxita paxamë vajatuxanenë Jesucristo papecayave­

nonaenexa. Bajara itsi tsane. 

